
Sa Ononan Libro na 

SARAY AWARAN 

Pangiparontal 

Diad Onona tan Kumadwan Awaran, naolit iray salaysay a nikorit ed saray libro na Samuel  tan Saray Arari, balet manlapud sananey a pakanengneng. Diad saray libro na Saray Awaran, duaray manonan getma na impangisalaysay ed istoria na Israel legan a nanoley iray arari: 

1) Pian nipanengneng ya anggan dinmalan iray deral ed saray nanarian na Israel tan Juda, totooren na Dios iray sipan tod Israel tan itutuloy ton gagawaen so plano tod saray totoo to diad panamegley na saray manaayam ed Juda. Say nansulat et impasen to ra yan letnegan na sayan panilalo: saray matalonggaring ya agawaan di David tan Solomon, saray pasimbalon ginagawa di Josafat, Ezekias, tan Josias, tan saray totoon nansiansian matoor ed Dios. 

2) Pian nisalaysay so gapo na panangigalang ed Dios diad Timplo ed Jerusalem, nagkalalo lad inkaoksuy da ray papari tan saray Levita, a diad panamegley da so impakagawa na panangigalang ed Dios. Niparontal si David a sikatoy peteg ya angiletneg na Timplo tan say sirimonya to, anggaman a si Solomon so angipaalagey na Timplo. 

Logan na sayan Libro 

Listaan na sengegay boleg 1:1–9:44 

Say impatey nen Saul 10:1-4 

Say impanoley nen David 11:1–29:30 

a. Saray gunigon tan saray agawaan 11:1–22:1 

b. Say impanparaan ed pamaalagey ed Timplo 22:2–29:30  

1

Manlapud Adan ya Anggad Abraham 

(Gen. 5:32; 10:1-32; 11:10-26) 



1 Si Adan so ama nen Set ya ama nen Enos, tan si Enos so ama nen Kenan. 
2 Si Kenan so ama nen Mahalalel ya ama nen Jared, 
3 tan si Jared so ama nen Enoc ya ama nen Matusalem. Si Matusalem so ama nen Lamec 
4 ya ama nen Noe. Taloran lalaki so anak nen Noe: di Sem, Ham, tan Jafet. 


5 Saray lalakin anak nen Jafet sikara di Gomer, Magog, Madai, Javan, Tubal, Mesec, tan Tiras. 
6 Saray lalakin anak nen Gomer sikara di Askenaz, Rifat, tan Togarma. 
7 Saray lalakin anak nen Javan sikara di Elisa, Espanya, Chipre, tan Dodanim. 


8 Saray lalakin anak nen Ham sikara di Cus, Egipto, Libia, tan Canaan. 
9 Saray lalakin anak nen Cus sikara di Seba, Havila, Sabta, Raama, tan Sabteca. Saray lalakin anak nen Raama sikara di Saba tan Dedan. 
10 (Walay lakin anak nen Cus a manngaran na Nimrod a sikatoy inmonan bantug a makapanyari diad tapew na dalin.) 
11 Si Mizraim so ama di Ludim, Anamim, Lehabim, Nabtuhim, 
12 Patrusim, Casluhim, Caftorim (a sengeg na saray Filisteo.) 
13 Saray lalakin anak nen Canaan sikara di Sidon, say sankapangulowanan tan Het. 
14 Si Canaan so sengeg na saray Jebuseo, Amorreo, Gergeseo, 
15 Heveo, Arkeo, Sineo, 
16 Arvadeo, Zemareo, tan Hamoteo. 


17 Saray lalakin anak nen Sem sikara di Elam, Asur, Arfaksad, Lud, Aram, Uz, Hul, Geter, tan Mesek. 
18 Si Arfaksad so ama nen Selah ya ama nen Eber. 
19 Duaray lalakin anak nen Eber; say sakey manngaran na Peleg,* ta diad panaon to asiyan-siyan iray totood mundo, tan say sakey manngaran na Joktan. 
20 Si Joktan so ama di Almodad, Selef, Hazarmavet, Jerah, 
21 Hadoram, Uzal, Dikla, 
22 Obal, Abimael, Saba, 
23 Ofir, Havila, tan Jobab. 


24 Saray boleg a manlapud kinen Sem ya anggad kinen Abram et saraya: Sem, Arfaksad, Selah, 
25 Heber, Peleg, Reu, 
26 Serug, Nacor, Tare, 
27 tan si Abram (a manngaran met na Abraham). 

Saray Kabyangay boleg nen Ismael 

(Gen. 25:12-16) 


28 Duaray lalakin anak nen Abraham: di Isaac tan Ismael. 
29 Nagmaliw a pangulo na saray labinduan boleg iray lalakin anak nen Ismael: di Nabayot (say sankapangulowanan ya anak nen Ismael), Kedar, Adbeel, Mibsam, 
30 Misma, Duma, Massa, Hadad, Tema, 
31 Jetur, Nafis tan Kedema. 


32 Walay inyamung nen Abraham a manngaran na Ketura tan anemiray lalakin anak da: di Zimran, Jocsan, Medan, Madian, Jisbac, tan Suah. Duaray lalakin anak nen Jocsan: di Saba tan Dedan. 
33 Limaray lalakin anak nen Madian: di Efa, Efer, Enoc, Abida, tan Eldaa. 

Saray Kabyangay Boleg nen Esau 

(Gen. 36:1-19) 


34 Duaray lalakin anak nen Isaac a lakin anak nen Abraham: di Esau tan Israel. 
35 Saray lalakin anak nen Esau sikara di Elifaz, Reuel, Jeus, Jalam, tan Core. 
36 Saray lalakin anak nen Elifaz sikara di Timan, Omar, Zefo, Gatam, Kenaz, Timna, tan Amalec. 
37 Saray lalakin anak nen Reuel sikara di Nahat, Zera, Sama, tan Miza. 

Saray Inmonaonan Nanayam ed Edom 

(Gen. 36:20-30) 


38 Si Seir so sengeg na saray inmonaonan nanayam ed Edom. Saray lalakin anak nen Seir sikara di Lotan, Sobal, Zibeon, Ana, Dison, Ezer, tan Disan. 
39 Saray lalakin anak nen Lotan sikara di Hori tan Hemam. (Si Lotan walay agi ton bii a manngaray Timna.) 
40 Saray lalakin anak nen Sobal sikara di Alvan, Manahat, Ebal, Sefo, tan Onam. Saray lalakin anak nen Zibeon sikara di Aya tan Ana. 
41 Si Ana so ama nen Dison, ya ama di Hamran, Esban, Itran, tan Keran. 
42 Saray lalakin anak nen Ezer sikara di Bilhan, Zaavan tan Jaakan. Saray lalakin anak nen Dison sikara di Uz tan Aran. 

Saray Arari tan saray Pangulo na Edom 

(Gen. 36:31-43) 


43 Sikara yay arari a nanooley ed dalin na Edom kasakbayan ya awalaan na ari iray Israelita: si Bela a lakin anak nen Beor, tan taga siudad na Dinaba. 
44 Nen inatey si Bela sinalatan nen Jobab a lakin anak nen Zera, tan taga Bosra. 
45 Nen inatey si Jobab sinalatan nen Husam a taga dalin na saray Temaneo. 
46 Nen inatey si Husam sinalatan nen Hadad a lakin anak nen Bedad, tan taga siudad na Avit (tinalo tod bakal iray Madianita diad bansa na Moab.) 
47 Inatey si Hadad sinalatan nen Samla a taga Masreca. 
48 Nen inatey si Samla sinalatan nen Saul a taga Rehobot a walad gilig na ilog. 
49 Nen inatey si Saul sinalatan nen Baal-hanan a lakin anak nen Acbor. 
50 Nen inatey si Baal-hanan sinalatan nen Hadad a taga siudad na Pau (say asawa to si Mehetabel ya anak nen Matred tan apo nen Mezahab.) 


51 Kayariy impatey nen Hadad, inoleyan na saray onggendan a pangulo so Edom: Timna, Alva, Jetet, 
52 Oholibama, Ela, Pinon, 
53 Kenaz, Teman, Mibzar, 
54 Magdiel, tan Iram. Sikara yay pangulo na Edom.  

Saray Kabyangay Tribu nen Juda 


1 Labinduay lalakin anak nen Israel: di Ruben, Simeon, Levi, Juda, Isacar, Zabulon, 
2 Dan, Jose, Benjamin, Neftali, Gad, tan Aser. 


3 Limaran amin so lalakin anak nen Juda. Taloray anak tod kinen Bat-sua a Cananea: di Er, Onan, tan Sela. Maoges a too si Er a pangulowan ya anak to, kanyan pinatey na Katawan. 
4 Duaray lalakin anak nen Juda ed kinen Tamar a manugang to: di Fares tan Zara. 


5 Duaray lalakin anak nen Fares: di Hezron tan Hamul. 
6 Limaray lalakin anak nen Zara ya agi nen Fares: di Zimri, Etan, Heman, Calcol, tan Dara. 
7 Si Acan a lakin anak nen Carmi so angiter na desyang ed saray totood Israel, lapud impankasalanan to nen angalay asamsam a nisaklang ed Dios. 


8 Si Etan walay sakey a lakin anak to a si Azarias. 

   

Say Sengeg na Boleg nen Ari David 


9 Taloray lalakin anak nen Hezron: di Jerameel, Ram, tan Caleb. 


10 Saray boleg a manlapud kinen Ram ya anggad kinen Jesse et saraya: Ram, Aminadab, Naazon (say bantug a too ed tribu nen Juda), 
11 Salmon, Booz, 
12 Obed, tan Jesse. 


13 Pitoray lalakin anak nen Jesse. Manlapud sankapangulowanan ya anggad sankayogtanan sikara yan pito: Eliab, Abinadab, Simea, 
14 Natanael, Radai, 
15 Ozem, tan David. 
16 Wala met so duaran anak ton bibii a di Sarvia tan Abigail. 

Taloray lalakin anak nen Sarvia a biin anak nen Jesse: di Abisai, Joab, tan Asael. 
17 Si Abigail ya anak nen Jesse inasawa nen Jeter a kabyangay boleg nen Ismael, tan walay anak dan laki a manngaray Amasa. 

   

Saray Kabyangay Boleg nen Hezron 


18 Say lakin anak nen Hezron a si Caleb inasawa toy Azuba, tan walay biin anak da a manngaray Jeriot. Si Azuba taloray lalakin anak to a di Jeser, Sobab, tan Ardon. 
19 Kayariy impatey nen Azuba inasawa nen Caleb si Efrata, tan walay lakin anak da a manngaray Hur. 
20 Si Hur walay anak ton laki a si Uri, tan walay apo ton laki a si Bezalel. 


21 Anemaploy taon nen Hezron nen inasawa toy anak nen Makir ya ama nen Galaad. Walay lakin anak da a manngaray Segub. 
22 Si Segub walay lakin anak ton manngaray Jair. Nanoley si Jair ed duamplo tan talon siudad diad dalin na Galaad. 
23 Balet adakep na saray nanarian na Gesur tan Aram so anemaplon baley, pati saray ooleyan nen Jair tan Kenat, tan saray kaliber-liber a baley. Kabyangay boleg nen Makir ya ama nen Galaad iray amin a totoon manaayam ed sarayan baley. 
24 Kayariy impatey nen Hezron, si Caleb a lakin anak to inasawa toy Efrata ya imbalo nen ama to. Walay lakin anak da a manngaray Asur a sikatoy angiletneg na baley na Tecoa. 

   

Saray Kabyangay Boleg nen Jerameel 


25 Limaray lalakin anak nen Jerameel a pangulowan a lakin anak nen Hezron. Say sankapangulowanan ed sikara si Ram, tan saray agagi to sikara di Buna, Orem, Ozem, tan Ahias. 
26-27 Taloray lalakin anak nen Ram: di Maaz, Jamin, tan Eker. Si Jerameel walay sananey nin asawa to a manngaray Atara, tan walay lakin anak da a manngaray Onam. 
28 Duaray lalakin anak nen Onam; di Samai tan Jada. Duara met so lalakin anak nen Samai: di Nadab tan Abisur. 


29 Abihail so ngaray asawa nen Abisur tan walay duaran lalakin anak da a di Ahban tan Molid. 
30 Say agi nen Abisur a si Nadab et walay duaran lalakin anak to a di Seled tan Apaim. Anggapoy lakin anak nen Seled nen inatey. 
31 Si Apaim so ama nen Isi ya ama nen Sesan, tan si Sesan so ama nen Ahlai. 


32 Duaray lalakin anak nen Jada a lakin agi nen Samai: di Jeter tan Jonatan. Anggapoy lakin anak nen Jeter nen inatey. 
33 Balet duaray lalakin anak nen Jonatan: di Pelet tan Zaza. Kabyangan ira yan amin na boleg nen Jerameel. 


34 Bibiin amin so anak nen Sesan; anggapoy laki. Walay Egipsio ya aripen to a manngaray Jarha. 
35 Impaasawa tod sikato so sakey ed saray anak to. Walay sakey ya anak dan laki a manngaray Atai. 
36 Saray boleg a manlapud kinen Atai ya anggad kinen Elisama saraya: Atai, Natan, Zabad, 
37 Eflal, Obed, 
38 Jehu, Azarias, 
39 Helez, Elasa, 
40 Sismai, Sallum, 
41 Jecamias, tan Elisama. 

   

Saray Arum a Kabyangay Boleg nen Caleb 


42 Mesa so ngaran na pangulowan a lakin anak nen Caleb a lakin agi nen Jerameel. Si Mesa so ama nen Zif, si Zif so ama nen Maresa ya ama nen Hebron. 
43 Apatiray lalakin anak nen Hebron: di Core, Tapua, Rekem, tan Sema. 
44 Si Sema so ama nen Raham tan laki nen Jorkeam. Si Rekem ya agi nen Sema so ama nen Samai. 
45 Si Samai so ama nen Maon ya ama nen Bet-sur. 


46 Si Caleb walay inamung ton bii a manngaray Efa, tan naanakan to na taloran lalaki a di Haran, Moza, tan Gazez. Si Haran walay lakin anak to a manngaran met na Gazez. 


47 (Anemiray lalakin anak nen Jadai: di Regem, Jotam, Gesam, Pelet, Efa, tan Saaf.) 


48 Si Caleb wala niy sakey ya inamung ton bii a manngaray Maaca tan naanakan to na duaran lalaki a di Seber tan Tirhana. 
49 Nananak ni lamet si Maaca na duaran lalaki: si Saaf ya angiletneg na baley na Madmana, tan si Seva ya angiletneg na saray baley na Macbena tan Giba. 

Si Caleb wala niy anak ton bii a manngaray Acsa. 


50 Kabyangan met na boleg nen Caleb ira yay onggendan: 

Si Hur so lakin sankapangulowanan ya anak na sanasawan Caleb tan Efrata. Si Sobal a lakin anak nen Hur so angiletneg na siudad na Kiryat-jearim. 
51 Si Salma a lakin anak nen Hur so angiletneg na Betlehem, tan si Haref a sakey nin anak ton laki so angiletneg na Bet-gader. 


52 Si Sobal ya angiletneg na Kiryat-jearim so sengeg na saray totood Haroe, say kapaldua ed saray Manahetita. 
53 Sikato met so sengeg na saray onggendan a boleg a manaayam ed Kiryat-jearim: saray Itreo, Puteo, Sumateo, tan saray Misraita. (Saray Zaraita tan saray Estaolita et kabyangan ira na sarayan boleg.) 


54 Si Salma ya angiletneg na Betlehem so sengeg na saray totood Netofat, Astarot-bet-joab, tan saray Zorita a sikaray sakey ed duaran boleg ed Manahat. 


55 (Manaayam ed baley na Jabes iray onggendan a boleg a marunong a mansulat tan mansakal na saray kasulatan: saray Tirateo, Simateo, tan Sucateo. Sikara yay Cineo ya akiasawa tan anga-asawa ed saray Recabita.)  

Saray Anak nen Ari David 


1 Sikara yay lalakin anak nen David a nianak irad Hebron. Say sankapangulowanan si Amnon ya anak tod kinen Ahinoam a Jezreelita. Say kumadwa si Daniel ya anak tod kinen Abigail a Carmelita. 
2 Say kumatlo si Absalom ya anak tod kinen Maaca ya anak nen Talmai ya ari ed Gesur. Say kumapat si Adonias ya anak tod kinen Hagit. 
3 Say kumalima si Sefatias ya anak tod kinen Abital. Say kumanem si Itream ya anak tod kinen Egla. 
4 Nianak ira yan amin ya anem ed Hebron legan na pitora tan kapalduay taon na impanoley nen David diman. 

Si David nanoley ed Jerusalem ed loob na talomplo tan taloy taon, 
5 tan amayamay iray lalakin anak tod man. 

Apatiran lalaki so anak tod kinen Batseba ya anak nen Amiel: di Semea, Sobab, Natan, tan Solomon. 


6 Wala ni ray siamiran anak ton lalaki: di Ibhar, Elisama, Elifelet, 
7 Noga, Nefeg, Jafia, 
8 Elisama, Eliada, tan Elifelet. 
9 Likud ed sarayan anak nen David, wala ni ray arum a lalakin anak to ed saray inyaamung ton bibii. Wala met so anak ton bii a manngaray Tamar. 

   

Saray Kabyangay Boleg nen Ari Solomon 


10 Sikara yay kabyangay boleg nen Ari Solomon manlapud ama ya anggad anak: Solomon, Roboam, Abiam, Asa, Josafat, 
11 Jehoram, Ahazia, Joas, 
12 Amasias, Uzias, Jotam, 
13 Acaz, Ezekias, Manases, 
14 Amon, tan Josias. 
15 Apatiray lalakin anak nen Josias a di Johanan, Joakim, Sedekias, tan Sallum. 
16 Duaray lalakin anak nen Joakim a di Jeconias tan Sedekias. 

Saray Kabyangay Boleg nen Jeconias 


17 Sikara yay kabyangay boleg nen Jeconias ya adakep. Pitoray lalakin anak nen Jeconias: di Sealtiel, 
18 Malkiram, Pedaya, Senazar, Jecamias, Josama, tan Nedabias. 
19 Duaray lalakin anak nen Pedaya a di Zorobabel tan Simei. Si Zorobabel so ama na duaran lalaki a di Mesullam tan Hananias, tan sakey a bii a si Selomit. 
20 Wala niy limaran anak nen Zorobabel: di Hasuba, Ohel, Berekias, Hasadias, tan Jusab-hesed. 


21 Duaray lalakin anak nen Hananias: di Pelatias tan Jesaias. Si Jesaias so ama nen Refaias ya ama nen Arnan. Si Arnan so ama nen Obadias ya ama nen Secanias. 
22 Si Secanias walay anak ton laki a si Semaya tan limaray apo ton lalaki: di Hatus, Igal, Barias, Nearias, tan Safat. 
23 Taloray lalakin anak nen Nearias a di Elioenai, Ezekias, tan Azricam. 
24 Pitoray lalakin anak nen Elioenai a di Hodavia, Eliasib, Pelaya, Acub, Johanan, Delaya, tan Anani.  

4

Saray Kabyangay Tribu nen Juda 


1 Sikara yay pigaran kabyangay tribu nen Juda: Fares, Hezron, Carmi, Hur, tan Sobal. 
2 Si Sobal so ama nen Reaya ya ama nen Jahat. Si Jahat so ama di Ahumai tan Lalad, saray sengeg na saray Zoratita. 


3-4 Si Hur so sankapangulowanan a lakin anak nen Caleb ed kinen Efrata ya asawa to, tan saray kabyangay boleg to so angiletneg na siudad na Betlehem. Taloray lalakin anak nen Hur: di Etam, Penuel, tan Ezer. Taloray lalakin anak nen Etam: di Jezreel, Isma, tan Idbas. Walay biin anak to a manngaray Hazelelponi. Si Penuel so angiletneg na siudad na Gedor, tan si Ezer so angiletneg na Husa. 


5 Si Asur ya angiletneg na baley na Tecoa et duaray asawa to a di Hela tan Naara. 
6 Apatiray lalakin anak da nen Naara: di Ahuzam, Hefer, Temeni, tan Naahastari. 
7 Taloran lalaki so anak di Asur tan Hela: di Zeret, Izhar, tan Etnan. 


8 Si Coz so ama di Anub tan Zobeba, tan sikato so sengeg na saray kabyangay boleg nen Aharhel a lakin anak nen Harum. 


9 Walay lakin manngaray Jabes; sikatoy anak a gagalangen nen saray agagi to. Inngaran nen ina to na Jabes,* lapud nairapan a maung ed impangyanak tod sikato. 
10 Nampikasiy Jabes ed Dios na Israel, “Bindisionan mo ak pa, O Dios, tan itdan mo ak pay maawang a dalin. Ibaan mo ak pa tan iyagel mo ak ed maoges pian ag ak napasakitan.” Et inter na Dios iray kinerew to. 

Saray Listaay Arum a Boleg 


11 Si Caleb, a lakin agi nen Suha, et walay lakin anak to a si Mehir. Si Mehir so ama nen Eston. 
12 Taloray lalakin anak nen Eston: di Bet-rafa, Pasea, tan Tehina. Si Tehina so angiletneg na siudad na Nahas. Sikara yay sengeg na totoon nanayam ed Reca. 


13 Duaray lalakin anak nen Kenaz: di Otniel tan Seraya. Duara met so lalakin anak nen Otniel: di Hatat tan Meonotai. 
14 Si Meonotai so ama nen Ofra. 

Si Seraya so ama nen Joab ya angiletneg na Ge-harasim a dimay panaayaman na saray totoon marunong a kumikimey. 


15 Taloray lalakin anak nen Caleb a lakin anak nen Jefone: di Iru, Ela, tan Naam. Si Ela so ama nen Kenaz. 


16 Apatiray lalakin anak nen Jehalelel: di Zif, Sifa, Tiria, tan Asarel. 


17-18 Apatiray lalakin anak nen Ezra: di Jeter, Mered, Efer, tan Jalon. Inasawa nen Mered si Bitia ya anak na ari ed Egipto; walay sakey a biin anak da a si Miriam, tan duaray lalakin anak da a di Samai tan Isba. Si Isba so angiletneg na baley na Estemoa. Inasawa met nen Mered so sakey a biin kabyangay tribu nen Juda, tan taloray lalakin anak da a di Jered ya angiletneg na baley na Gedor, Heber ya angiletneg na baley na Soco, tan Jecutiel ya angiletneg na baley na Zanoa. 


19 Inasawa nen Hodias so agi nen Naham. Saray kabyangay boleg da so sengeg na saray Garmita a nanayam ed baley na Ceila, tan saray Maacatita a nanayam ed baley na Estemoa. 


20 Apatiray lalakin anak nen Simon: di Amnon, Rina, Benhanan, tan Tilon. 

Duaray lalakin anak nen Isi: di Zohet tan Ben-zohet. 

Saray Kabyangay Boleg nen Sela 


21 Si Sela et sakey ed saray lalakin anak nen Juda. Saray kabyangay boleg to et di Er ya angiletneg na baley na Leca; Laada ya angiletneg na baley na Maresa; saray pamilya na saray managinaramey na linen a nanayam ed baley na Asbea; 
22 Jokim tan saray totoon nanayam ed baley na Cozeba; Joas tan Seraf ya angasawa rad saray bibiin Moabita, insan ira pinmawil ed Betlehem. (Abaybayag lan maung ira yan awaran.) 
23 Nanayam irad saray baley na Netaim tan Gedera; manlilingkur irad ari diad panggagawa ray banga. 

Saray Kabyangay Tribu nen Simeon 


24 Limaray lalakin anak nen Simeon: di Nemuel, Jamin, Jarib, Zera, tan Saul. 
25 Say lakin anak nen Saul et si Sallum, say lakin apo to et si Mibsam, tan say lakin apo tod pueg et si Misma. 
26 Si Misma so ama nen Hamuel. Si Hamuel so ama nen Zacur ya ama nen Simei. 
27 Labinanem a lalaki tan anemiran bibii iray anak nen Simei, balet daiset so anak na saray kakanayon to. Kanyan ag dinmakel iray kabyangay tribu nen Simeon, aliwan singa indakel na saray kabyangay boleg nen Juda. 


28 Sarayay onggendan a baley so nanaayaman da ray kabyangay boleg nen Simeon: Beer-seba, Molada, Hazarsual, 
29 Bilha, Ezem, Tolad, 
30 Betuel, Horma, Siclag, 
31 Bet-marcabot, Hazarsusim, Bet-biri, tan Saaraim. Sikara yay boleg a nanaayaman da, anggad inggapo na impanoley nen ari David. 
32 Nanayam met ni rad saray onggendan a limaran lugar: Etam, Ain, Rimon, Token, tan Asan, 
33 tan diad saray kaliber-liber dan bario ya anggad abalaten a sagur na baley na Baal. Sikara yay insinup dan listaan na saray pamilya ra tan saray lugar a nanaayaman da. 


34 Pangulo na saray boleg da iray onggendan a lalaki: Mesobab, Jamlec, Josa ya anak nen Amasias, 
35 Joel, Jehu (ya anak nen Josibias, ya anak nen Seraya ya anak nen Asiel), 
36 Elioenai, Jaacoba, Jesohaya, Asaya, Adiel, Jesimiel, Benaya, 
37 Ziza (ya anak nen Sifi ya anak nen Allon; si Allon so anak nen Jedaya ya anak nen Simri ya anak nen Semaya). 
38 Sikara yay lalakin pangulo na saray boleg da. 

Lapud ondarakel lan ondarakel so kabyangay pamilya ra, 
39 kinmayat irad bandad sagur ya angga lawarid Gerar, tan impapastol da ray karniro ra diad bokig na patar a kawalaay siudad. 
40 Akalmo rad may amayamay a mabonan pastolan diad maawang ya alog, mareen tan arawid kaatapan. Saray Hamita so nanayam diman nen saman. 


41 Diad panaon nen Ezekias ya arid Juda, linmad Gerar iray lalakin asalita la. Dinederal da ray tulda tan pinapatey da ray Meunim ya asabian dad man. Nansiansia rad man a nanayam, lapud walay pangipastolan dad saray karniro ra. 
42 Linmad palandey na Seir iray liman lasus a kabyangay tribu nen Simeon. Saray angipangulo ed sikara et saray lalakin anak nen Isi a di Pelatias, Nearias, Refaias, tan Uziel. 
43 Pinapatey dad man iray akeraan ya Amalecita tan manlapud saman nanayam la rad man.  

Saray Kabyangay Tribu nen Ruben 


1 Sikara yay kabyangay tribu nen Ruben a pangulowan ed saray anak nen Israel. (Lapud inakdulan toy sakey ed saray bibiin inaamung nen ama to, naandid sikatoy kanepegan na pangulowan ya anak a laki; niiter yan kanepegan ed kinen Jose. 
2 Balet nagmaliw a sankabiskegan so tribu nen Juda tan sikatoy nanlapwan na sakey a manoley ed amin a tribu.) 
3 Apatiray lalakin anak nen Ruben a pangulowan ya anak nen Israel: di Enoc, Fallu, Hezron, tan Carmi. 


4-6 Sikara yay kabyangay boleg nen Joel manlapud ama ya anggad anak: Joel, Semaya, Gog, Simei, Mica, Reaya, Baal, tan Beera. Dinakep nen Tiglat-pileser ya impirador na Asiria si Beera a sakey a pangulo na boleg, insan to inawit ya impanayam ed arum a bansa. 


7 Onung ed listaan na sarayan pamilya sikara yay pangulo na boleg nen Ruben: Jeiel, Zacarias, 
8 Bela, a lakin anak nen Azaz tan apo nen Sema a kabyangay boleg nen Joel. Sayan boleg nanayam ed Aroer ya anggad Nebo tan Baalmeon. 
9 Dakerakel iray ayayep dad dalin na Galaad, kanyan nanayam irad bokig na kalawakan ya anggad Ilog na Eufrates. 


10 Diad panaon nen Ari Saul, dinogpaan na tribu nen Ruben iray Agareno; pinapatey da rad bakal iray Agareno, tan nanayaman day dalin da diad bokig na Galaad. 

Saray Kabyangay Tribu nen Gad 


11 Saray kabyangay tribu nen Gad nanayam ed baybay nen Ruben diad dalin na Basan ya anggad Saleca. 
12 Si Joel so pangulo na manonan boleg, tan si Safan so pangulo na onkumadwad manonan boleg. Di Janai tan Safat so pangulo ed saray arum a boleg ed Basan. 
13 Saray arum a kabyangan na sayan tribu et nanlapud saray onggendan a pitoran boleg: Macael, Mesullam, Saba, Jorai, Jacan, Zia, tan Eber. 
14 Sikaray kabyangay boleg nen Abihail a lakin anak nen Huri; si Huri anak nen Jaroa ya anak nen Galaad; si Galaad anak nen Micael ya anak nen Jesisai; si Jesisai anak nen Jado ya anak nen Buz. 
15 Si Ahi a lakin anak nen Abdiel tan apo nen Guni so pangulo na sarayan boleg. 
16 Nanayam ira ed dalin na Basan tan Galaad, diad saray baley diman tan diad amin a pastolan na baley na Saron. 
17 (Naoksuy ira yan listaan nen panaon na impanoley nen Ari Jotam na Juda tan Ari Jeroboam na Israel.) 

Saray Sondalo na saray Tribu ed Bokig 


18 Apataplo tan apat a libo tan piton lasus tan anemaplo so sondalo na tribu nen Ruben, Gad, tan kapalduay tribu nen Manases. Marunong iran mangikana na samper, ispada, tan pana. 
19 Linma ran akibakal ed saray Agareno a kabyangan na saray tribu di Jetur, Nafis, tan Nodab. 
20 Nanmatalek irad Dios tan kinmerew ira na tulong to. Say Dios inebatan to ray pikakasi ra tan impanalo to rad saray Agareno tan saray kagampi ra. 
21 Asamsam dad saray kalaban da iray limamplon libo a kamilyo, duan lasus limamplon libo a karniro, tan duan libon asno. Inawit da ray adakep dad bakal a sanlasus libon totoo. 
22 Amayamay iray pinapatey dan kalaban da, lapud linawa na Dios imay bakal. Nanayam irad saman a dalin ya anggad inkibantak dad arum a bansa.* 

Saray Kabyangay Kapalduay Tribu nen Manases 


23 Saray kabyangan na kapalduay tribu nen Manases nanayam irad dalin na Basan ya Baal-hermon; Senir, tan Palandey na Hermon, dinmakerakel irad man. 
24 Pangulo na saray boleg da iray onggendan: Efer, Isi, Eliel, Azriel, Jeremias, Hodavias, tan Jadiel. Marunong iran mibakal tan bantug iran pangulo na saray boleg da. 

Say Impamataynan ed saray Kabyangay Tribun Walad Bandad Bokig 


25 Balet saray totoo aliwa ran matoor ed Dios na saray lalaki ra; inkaindan da, ta inggalang da ray diriyos na saray totoon pinapataynan na Dios. 
26 Kanyan pinaloob na Dios si Impirador Pul na Asiria (tatawagen met na Tiglat-pileser) ed bansa ra. Pinataynan to ray tribu nen Ruben, Gad, tan say kapaldua na Manases, insan to ra imbaki ed Halah, Habor, Hara, tan diad abay na Ilog na Gozan, ta diman lay panayaman da.  

Say Boleg na saray Manonan Papari 


1 Taloray lalakin anak nen Levi: di Gerson, Coat, tan Merari. 
2 Apatiray lalakin anak nen Coat: di Amram, Izhar, Hebron, tan Uziel. 


3 Duaray lalakin anak nen Amram a di Aaron tan Moises, tan sakey so anak ton bii a si Miriam. 

Apatiray lalakin anak nen Aaron: di Nadab, Abiu, Eleazar, tan Itamar. 


4 Saray kabyangay boleg nen Eleazar manlapud ama ya anggad anak et saraya: Finees, Abisua, 
5 Buki, Uzi, 
6 Zeraias, Meraiot, 
7 Amarias, Ahitob, 
8 Sadoc, Ahimaaz, 
9 Azarias, Johanan, 
10 Azarias (say parin nanlingkur ed Timplon impaalagey nen Ari Solomon ed Jerusalem), 
11 Amarias, Ahitob, 
12 Sadoc, Sallum, 
13 Helcias, Azarias, 
14 Seraya, Josadac. 
15 Pinataynan na Katawan si Josadac, pati saray totood Juda tan Jerusalem, diad panamegley nen Ari Nabucodonosor. 

Saray Arum a Kabyangay Tribu nen Levi 


16 Taloray lalakin anak nen Levi: di Gerson, Coat, tan Merari. 
17 Balang sakey ed saraya et wala met iray anak dan lalaki. Si Gerson so ama di Libni tan Simei; 
18 si Coat so ama di Amram, Izhar, Hebron, tan Uziel; 
19 tan si Merari so ama di Mahli tan Musi. 


20 Sikara yay kabyangay boleg nen Gerson manlapud ama ya anggad anak: Libni, Jahat, Zimna, 
21 Joah, Iddo, Zara, tan Jeatrai. 


22 Sikara yay kabyangay boleg nen Coat manlapud ama ya anggad anak: Aminadab, Core, Asir, 
23 Elcana, Ebiasaf, Asir, 
24 Tahat, Uriel, Uzias, tan Saul. 


25 Duaray lalakin anak nen Elcana: di Amasai tan Ahimot. 
26 Sikara yay kabyangay boleg nen Ahimot manlapud ama ya anggad anak: Elcana, Zefai, Nahat, 
27 Eliab, Jeroham, tan Elcana. 


28 Duaray lalakin anak nen Samuel: di Joel, a pangulowan tan Abias a yogtan. 


29 Sikara yay kabyangay boleg nen Merari manlapud ama ya anggad anak: Mahli, Libni, Simei, Uza, 
30 Simea, Hagia, tan Asaya. 

Saray Kumakanta tan Tumutogtog ed Timplo 


31 Sikara yay lalakin impasen nen Ari David a makaoley ed saray kanta tan saray togtog ed pasen na panangigalangan diad Jerusalem nen nialis lad may Kaban na Sipanan. 
32 Nansosoblayan iran nanlingkur ed Tuldan Ayamay Katawan legay panaon ya ag ni nipaalagey nen Ari Solomon so Timplo. 
33 Saraya so pamilya a nambemben na sayan kimey. 

Diad boleg nen Coat: Heman, say pangulo na ononan grupoy kumakanta. Si Israel so sengeg na boleg nen Heman ya anak nen Joel ya anak nen Samuel, 
34 si Samuel anak nen Elcana ya anak nen Jeroham ya anak nen Eliel; si Eliel anak nen Toah 
35 ya anak nen Zuf ya anak nen Elcana; si Elcana anak nen Mahat ya anak nen Amasai 
36 ya anak nen Elcana; si Elcana so anak nen Joel ya anak nen Azarias ya anak nen Sofonias; si Sofonias 
37 anak nen Tahat ya anak nen Asir ya anak nen Ebiasaf; si Ebiasaf anak nen Core 
38 ya anak nen Izhar ya anak nen Coat; si Coat anak nen Levi ya anak nen Jacob. 


39 Si Asaf so pangulo na kumadwan grupoy kumakanta. Si Levi so sengeg na boleg nen Asaf ya anak Berekias ya anak nen Simea; si Simea 
40 anak nen Micael ya anak nen Baaseya; si Baaseya anak nen Malkias 
41 ya anak nen Etni; si Etni anak nen Zara ya anak nen Adaya; si Adaya 
42 anak nen Etan ya anak nen Zima; si Zima anak nen Simei 
43 ya anak nen Jahat; si Jahat anak nen Gerson ya anak nen Levi. 


44 Si Etan a kabyangay boleg nen Merari so pangulo na kumatlon grupoy kumakanta. Si Levi so sengeg na boleg nen Etan ya anak nen Kisi ya anak nen Abdi; si Abdi anak nen Malluc ya 
45 anak nen Hasabias; si Hasabias anak nen Amasias ya anak nen Helcias; si Helcias 
46 anak nen Amzi ya anak nen Bani; si Bani anak nen Semer ya 
47 anak nen Mahli; si Mahli anak nen Musi ya anak nen Merari ya anak nen Levi. 


48 Nipabetang ed saray kapara ran Levita iray arum nin kimey ed pasen na panangigalangan. 

Saray Kabyangay Boleg nen Aaron 


49 Si Aaron tan saray kabyangay boleg to so manangyapay na saray bagat ya insinso tan manangisaklang na saray bagat a popoolan ed tapew na altar. Sikaray makaoley ed amin a panangigalang diad Sankasantosan a Pasen tan diad saray bagat a pamirdonaan na Dios ed saray kasalanan na Israel. Sarayan amin ginagawa ra onung ed saray ganggan nen Moises ya aripen na Dios. 
50 Sikara yay kabyangay boleg nen Aaron manlapud ama ya anggad anak: Eleazar, Finees, Abisua, 
51 Buki, Uzi, Zeraias, 
52 Meraiot, Amarias, Ahitob, 
53 Sadoc tan si Ahimaaz. 

Saray Lugar a Nipabetang ed saray Kabyangay Tribu nen Levi 


54 Sikato yay dalin a nipabetang ed saray pamilya nen Coat a kabyangan iray boleg nen Aaron. Niiter ed sikaray ononan apag ed dalin a nipabetang ed saray Levita. 
55 Sakop to yan apag so Hebron, diad dalin na Juda, tan saray pastolan diad kaliber-liber to. 
56 Balet saray kaalogan tan saray bario a nasasakopan na siudad et nipabetang ed kinen Caleb a lakin anak nen Jefone. 
57-59 Nipabetang ed saray kabyangay boleg nen Aaron iray onggendan a baley: Hebron, say sakey a salimbengan a siudad,* Jatir, tan saray baley na Libna, Estemoa, Hilen, Debir, Asan, tan Bet-semes, pati saray pastolan a sakop da. 
60 Diad dalin nen Benjamin nipabetang ed sikaray onggendan a baley, pati saray sakop dan pastolan: Geba, Alemet, tan Anatot. Labintalon amin a baley so nipabetang ed saray pamilya ra. 
61 Nipabetang ed arum nin pamilya na boleg nen Coat diad panamegley na pampapalaranan so samploran baley ed dalin na kapalduay tribu nen Manases. 


62 Nipabetang ed saray pamilya na boleg nen Gerson so labintalon baley na saray dalin di Isacar, Aser, Neftali, tan say kapalduay Manases ed Basan. 
63 Ontan met, nipabetang ed saray pamilya na boleg nen Merari so labinduan baley diad saray dalin di Ruben, Gad, tan Zabulun. 
64 Diad onya saray totood Israel impabetang dad saray Levita iray baley a pati saray pastolan ed kaliber-liber na sarayan baley. 
65 (Nipabetang met diad panamegley na pampapalaranan iray baley diad saray dalin di Juda, Simeon, tan Benjamin, ya abitla la.) 


66 Nipabetang ed pigaran pamilya na boleg nen Coat iray onggendan a baley tan saray pastolan ed dalin na Efraim: 
67 Sikem, say salimbengan a siudad diad saray pokdul na Efraim, Gezer, 
68 Jocmeam, Bet-horon, 
69 Ayalon, tan Gatrimmon. 
70 Diad dalin na kapalduay Manases nipabetang ed sikara iray baley na Aner tan Bileam pati saray kaliber-liber dan pastolan. 


71 Nipabetang ed saray pamilya na boleg nen Gerson iray onggendan a baley, pati saray kaliber-liber dan pastolan. 

Diad dalin na kapalduay Manases: Golan diad Basan, tan Astarot. 


72 Diad dalin na Isacar: Cades, Daberat, 
73 Ramot, tan Anem. 


74 Diad dalin na Aser: Masal, Abdon, 
75 Hucoc, tan Rehob. 


76 Diad dalin na Neftali: Cades na Galilea, Hamon, tan Kiryataim. 


77 Nipabetang ed arum nin pamilya na boleg nen Mirari iray onggendan a baley a pati saray kaliber-liber dan pastolan. 

Diad dalin nen Zabulon: Rimono tan Tabor. 


78 Diad dalin nen Ruben, bokig na Ilog na Jordan diad labas na Jerico: Bezer a niatagey a patar, Jaza, 
79 Kedemot, tan Mefaat. 


80 Diad dalin nen Gad: Ramot diad Galaad, Mahanaim, 
81 Hesbon tan Jazer.  

Saray Kabyangay Tribu nen Isacar 


1 Apatiray lalakin anak nen Isacar: di Tola, Pua, Jasub, tan Simron. 


2 Anemiray lalakin anak nen Tola: di Uzi, Refaya, Jeriel, Jahmai, Ibsam, tan Samuel. Pangulo ra na saray pamilya na boleg nen Tola tan bantug iran sondalo. Diad panaon nen Ari David duamplo tan duan libo tan anem a lasus so bilang na saray kabyangay boleg da. 


3 Si Uzi walay sakey a lakin anak to a si Izrahias. Si Izrahias tan saray apatiran lalakin anak to a sikara di Micael, Obadias, Joel, tan Izias, so pangulo na saray pamilya. 
4 Amayamay so kaasawaan da tan saray anak da, kanyan talomplo tan anem a libon lalaki so akapansondalo ed saray kabyangay boleg da. 


5 Diad listaan na amin a pamilya na tribu nen Isacar walomplo tan piton libo so nayarin mansondalo. 

Saray Kabyangay Tribu di Benjamin tan Dan 


6 Taloray lalakin anak nen Benjamin: di Bela, Beker, tan Jediael. 


7 Limaray lalakin anak nen Bela: di Esbon, Uzi, Uziel, Jerimot, tan Iri. Pangulo ra na saray pamilya na boleg tan bantug iran sondalo. Diad saray kabyangay boleg da duamplo tan duan libo tan talomplo tan apat so nayarin mansondalo. 


8 Siamiray lalakin anak nen Beker: di Zemira, Joas, Eliezer, Elioenai, Emri, Jeremot, Abias, Anatot, tan Alemet. 
9 Diad listaan na amin a pamilya ed boleg da duamplon libo tan duan lasus so nayarin mansondalo. 


10 Si Jediael walay sakey a lakin anak to a si Bilhan. Pitoray lalakin anak nen Bilhan: di Jehus, Benjamin, Aod, Canaana, Zetan, Tarsis, tan Ahisahar. 
11 Pangulo ra na saray pamilya ed boleg tan bantug iran sondalo. Labin piton libo tan duanlasus a lalaki so nayarin mansondalo ed saray kabyangay boleg da. 
12 Di Supim tan Hupim kabyangan met na sayan tribu. 

Walay sakey a lakin anak nen Dan a si Husim. 

Saray Kabyangay Tribu nen Neftali 


13 Apatiray lalakin anak nen Neftali: di Jaziel, Guni, Jahzer, tan Sallum. (Kabyangay boleg nen Bilha* ira ya.) 

Saray Kabyangay Tribu nen Manases 


14 Duaray lalakin anak nen Manases ed inyamung ton bii ya Aramea: di Asriel tan Makir. Si Makir so ama nen Galaad. 
15 Si Makir inalaan to ra di Hupim tan Supim na sansakey ya asawa. Maaca so ngaran na bii ya agi nen Makir. Si Zelofehad a kumadwan lakin anak nen Makir, bibiin amin so anak to. 


16 Nananak na duaran laki si Maaca ya asawa nen Makir. Inngaran da na Peres so sakey tan Seres so sakey. Duaray lalakin anak nen Peres a di Ulam tan Rekem. 
17 Sakey so lakin anak nen Ulam tan manngaran na Bedan. Sikara yan amin so kabyangay boleg nen Galaad a lakin anak nen Makir tan apo nen Manases. 


18 Say biin agi nen Galaad a si Hamolekit et walay taloran lalakin anak to a di Ishod, Abiezer, tan Mahla. 
19 (Apatiray lalakin anak nen Semida: di Ahian, Sikem, Likhi, tan Aniam.) 

Saray Kabyangay Tribu nen Efraim 


20 Sikara yay kabyangay boleg nen Efraim manlapud ama ya anggad anak: Efraim, Sutela, Bered, Tahat, Eleada, Tahat, 
21 Zabad, Sutela. Wala niy duaran lalaki ya anak nen Efraim: di Ezer tan Elad. Apatey ira nen mantatakew iray bakan kayaryan na saray taga Gat. 
22 Pigapigan agew so impanermen ed sikara nen Efraim ya ama ra, insan dinago na saray agagi ton lalaki, ta niligliwa ra. 
23 Kayari to ya, inakdulan nen Efraim so asawa to, kanyan nanlokun tan nananak na sakey a laki. Inngaran da na Berias† lapud samay sinmabin gunigon ed pamilya ra. 


24 Walay biin anak nen Efraim a manngaran na Seera. Si Seera so angiletneg ed saray baley na Atagey tan Abeban Bet-horon, tan Uzen-seera. 


25 Wala niy lakin anak nen Efraim a manngaray Refa. Sikara yay kabyangay boleg nen Refa: Resef, Tela, Tahan, 
26 Ladan, Amihud, Elisama, 
27 Nun, tan Josue. 


28 Say dalin ya inala tan nanayaman da et sakop toy Betel tan saray kaliber-liber ton baley; diad bokig sakop toy anggad Naaran, tan diad sagur sakop toy anggad Gezer tan saray kaliber-liber ton baley. Sakop to met iray siudad na Sikem tan Ayya tan saray kaliber-liber dan baley. 


29 Sakop na saray kabyangay tribu nen Manases iray siudad na Bet-sean, Taanac, Megido, tan Dor, tan saray kaliber-liber dan baley. 

Sikara yay pasen a nanayaman na saray kabyangay tribu nen Jose a lakin anak nen Israel. 

Saray Kabyangay Tribu nen Aser 


30 Sikara yay kabyangay tribu nen Aser. Apatiray lalakin anak to: di Imna, Isva, Isvi, tan Berias. Sakey so anak ton bii a si Sera. 


31 Duaray lalakin anak nen Berias: di Heber tan Malkiel. (Si Malkiel so angiletneg ed siudad na Birzait.) 


32 Taloray lalakin anak nen Heber: di Jaflet, Somer, tan Jotam. Sakey so anak ton bii a si Sua. 


33 Taloray lalakin anak nen Jaflet: di Pasac, Bimhal, tan Asvat. 


34 Taloray lalakin anak nen Somer a lakin agi nen Jaflet: di Roga, Jehuba, tan Aram. 


35 Apatiray lalakin anak nen Jotam: di Zofa, Imna, Seles, tan Amal. 


36 Sikara yay kabyangay boleg nen Zofa: di Suah, Harnefer, Sual, Beri, Imra, 
37 Bezer, Hod, Samma, Silsa, Itran, tan Beera. 


38 Sikara yay kabyangay boleg nen Jeter: di Jefone, Pispa, tan Ara. 
39 Sikara yay kabyangay boleg nen Ulla: di Ara, Haniel, tan Rizia. 


40 Kabyangan ira yan amin na tribu nen Aser. Pangulo ra na saray pamilya, masebeg tan maung iran mibakal, tan bantug iran pangulo. Duamplo tan anem a libon lalaki so nayarin mansondalo ed sikara.  

Saray Kabyangay Tribu nen Benjamin 


1 Limaray lalakin anak nen Benjamin. Manlapud sankapangulowanan ya anggad sankayogtanan: di Bela, Asbel, Aharah, 
2 Noha, tan Rafa. 


3 Sikara yay kabyangay boleg nen Bela: di Adar, Gera, Abihud, 
4 Abisua, Naaman, Ahoa, 
5 Gera, Sefufan, tan Huram. 


6-7 Sikara yay kabyangay boleg nen Ehud: di Naaman, Ahias, tan Gera. Pangulo ra na saray pamilyan nanaayam ed Geba, balet pinataynan da ra kanyan linma ran nanayam ed Manahat. Si Gera ya ama di Uza tan Ahihud so angipangulod sayan impamataynan ed sikara. 


8-9 Insian nen Saaraim iray duaran asawa to a di Husim tan Baara. Insan nen nanayam ed bansa na Moab, inasawa toy Hodes tan pitoray lalakin anak da a di Jobab, Sibia, Mesa, Malcam, 
10 Jeuz, Sachia, tan Mirma. Nagmaliw a pangulo na saray pamilya iray amin ya anak ton lalaki. 


11 Duaray lalakin anak to ed kinen Husim a di Abitub tan Elpaal. 


12 Taloray lalakin anak nen Elpaal: di Eber, Misam, tan Semed. Si Semed so angiletneg ed saray siudad na Ono tan Lod a saray kaliber-liber ton bario. 

Saray Benjaminita ed Gat tan Ayalon 


13 Di Berias tan Sema so pangulo na saray pamilyan nanayam ed siudad na Ayalon tan amataynan na saray totoon nanayam ed siudad na Gat. 
14 Sikara yay kabyangay boleg nen Berias: di Ahio, Sasac, Jeremot, 
15 Zebadias, Arad, Adar, 
16 Micael, Ispa, tan Joha. 

Saray Benjaminita ed Jerusalem 


17 Sikara yay kabyangay boleg nen Elpaal: di Zebadias, Mesullam, Hizki, Heber, 
18 Ismerai, Izlia, tan Jobab. 


19 Sikara yay kabyangay boleg nen Simei: di Jakim, Zicri, Sabdi, 
20 Elienai, Zilletai, Eliel, 
21 Adaya, Beraya, tan Simrat. 


22 Sikara yay kabyangay boleg nen Sasac: di Ispan, Eber, Eliel, 
23 Abdon, Zicri, Hanan, 
24 Hananias, Elam, Anatotias, 
25 Efdeya, tan Penuel. 


26 Sikara yay kabyangay boleg nen Jeroham: di Samserai, Seharia, Atalia, 
27 Jaaresias, Elias, tan Zicri. 


28 Sikara yay sengeg na saray pangulo da ray pamilya tan saray manonan kabyangan na boleg da a nanayam ed Jerusalem. 

Saray Benjaminita ed Gabaon tan Jerusalem 


29 Inletneg nen Jeiel so siudad na Gabaon, insan nanayam diman. Say ngaran na asawa to et Maaca, 
30 tan say pangulowan ya anak to et si Abdon. Saray arum ya anak ton lalaki et sikara di Zur, Cis, Baal, Ner, Nadab, 
31 Gedor, Ahio, Zeker, 
32 tan Miclot ya ama nen Simea. Nanayam ed Jerusalem iray kabyangay boleg da diad kaabay na saray arum a pamilya na boleg da. 

Say Pamilya nen Ari Saul 


33 Si Ner so ama nen Cis tan si Cis so ama nen Saul. Apatiray lalakin anak nen Saul: di Jonatan, Melkisua, Abinadab, tan Esbaal. 
34 Si Jonatan so ama nen Meribbaal ya ama nen Mica. 


35 Apatiray lalakin anak nen Mica: di Piton, Melec, Tarea, tan Acaz. 
36 Si Acaz so ama nen Joada ya ama di Alemet, Azmavet, tan Zimri. Si Zimri so ama nen Meza. 
37 Si Meza so ama nen Binea ya anak toy Rafa. Si Rafa so ama nen Elasa ya anak toy Azel. 


38 Anemiray lalakin anak nen Azel: di Azricam, Bocru, Ismael, Searias, Obadias, tan Hanan. 
39 Taloray lalakin anak nen Esec a lakin agi nen Azel: di Ulam, Jeus, Elifelet. 


40 Maung a sondalo tan pumapana iray lalakin anak nen Ulam. Sanlasus tan limamplo ya amin iray anak tan apo ton lalaki. Kabyangay na tribu nen Benjamin iray amin ya abitlan ngaran.  

Saray Israelitan Pinmawil ed Jerusalem 


1 Nilistan amin iray totoo ed Israel onung ed saray pamilya ra, tan nisulat ed Libron nipaakar ed saray Ararid Israel. 

Nibantak ed Babilonia iray totood Juda lapud saray kasalanan da. 
2 Saray inmonan pinmawil ed saray kayaryan da a walad saray siudad et saray papari, saray Levita, tan saray managlingkur ed Timplo, tan saray karaklan ya Israelita. 
3 Linman nanayam ed Jerusalem iray totoon kabyangan na saray tribu di Juda, Benjamin, Efraim, tan Manases. 


4-6 Nanayam ed Jerusalem so anem a lasus tan siamaplon pamilya na tribu nen Juda. 

Si Utai a lakin anak nen Amihud tan apo nen Omri so pangulo da ray kabyangay boleg nen Fares a lakin anak nen Juda. Di Imri tan Bani et kabyangan met ira na saray lalaki nen Utai. 

Si Asaya so pangulo da ray kabyangay boleg nen Sela a lakin anak nen Juda. Sikato met so pangulo na pamilya to. 

Si Jeuel so pangulo da ray kabyangay boleg nen Zera a lakin anak nen Juda. 


7-8 Nanayam ed Jerusalem iray onggendan a lalakin kabyangay tribu nen Benjamin: 

Sallu ya anak nen Mesullam ya anak nen Hodavias ya anak nen Asenua. 

Ibnias ya anak nen Jeroham 

Ela ya anak nen Uzi tan apo nen Micri 

Mesullam ya anak nen Sefatias ya anak nen Reuel ya anak nen Ibnia. 


9 Siam a lasus tan limamplo tan anem a pamilyad sayan tribu so manaayam diman. Pangulo na saray pamilya iray lalakin abitla. 

Saray Paparin Nanayam ed Jerusalem 


10-12 Nanayam ed Jerusalem iray onggendan a papari: 

Jedaya, Joiarib, tan Jakin. 

Azarias (say manonan opisyal ed Timplo) a lakin anak nen Helcias a saray arum a lalaki to di Mesullam, Sadoc, Meraiot, tan Ahitob 

Adaya a lakin anak nen Jeroham tan saray arum a lalaki to a di Pasur tan Malkias 

Masai a lakin anak nen Adiel tan saray arum a lalaki to di Jazera, Mesullam, Mesilemit, tan Imer 


13 Sanlibo tan piton lasus tan anemaplon amin iray paparin pangulo na saray pamilya. Marunong iran amin ed antokaman a kimey a nipaakar ed panaglingkur ed Timplo. 

Saray Levitan Nanayam ed Jerusalem 


14-16 Nanayam ed Jerusalem iray onggendan a Levita: 

Semaya a lakin anak nen Hasub, tan saray arum a lalaki to a di Azricam tan Hasabias a kabyangay boleg nen Merari 

Bacbakar, Heres, tan Galal 

Matanias a lakin anak nen Mica tan saray arum a lalaki to a di Zicri tan Asaf 

Obadias a lakin anak nen Semaya tan saray arum a lalaki to a di Galal tan Jedutun 

Berekias a lakin anak nen Asa tan apo nen Elcana tan nanayam ed dalin a sakop na baley na Netofa 

Saray Guardiad Timplo a Nanayam ed Jerusalem 


17 Nanayam ed Jerusalem ira yay onggendan a guardiad Timplo: Sallum, Acub, Talmon, tan Ahiman. Si Sallum so pangulo ra. 
18 Manlapud saman a panaon saray kabyangay boleg da nipasen ira ed bokig na lolooban a tatawagey Puirtay Ari.* Nen saman guardia ra ed saray puirta da ray kampo na saray Levita. 


19 Si Sallum a lakin anak nen Core tan apo nen Ebiasaf, pati saray kapara ton kabyangay boleg nen Core, so makaoley a mangguardia ed lolooban na Tuldan Ayamay Katawan; onya met so ginagawa na saray lalaki ra nen sikaray makaoley ed kampo na Katawan. 
20 Walay panaon a say pangulo ra et si Finees a lakin anak nen Eleazar—wala komun ed sikato so Katawan! 


21 Si Zacarias a lakin anak nen Meselemias so guardia met ed lolooban na Tuldan Ayamay Katawan. 


22 Duanlasus tan labinduan lalaki so apilin guardia ed saray lolooban tan diad saray puirta. Nilista ra onung ed saray barion nanaayaman da. Di Ari David tan propita Samuel iray angipasen ed saray lalaki ra ed sayan kimey lapud napanmatalkan ira. 
23 Sikara tan saray kabyangay boleg da intuloy day nangguardia ed saray puirta na Timplo. 
24 Kapag dapag na Timplo, diad baybay, abalaten, sagur, tan diad bokig walay puirta tan walay pangulon guardia. 
25 Sarayan guardia tinutulongan na saray kakanayon da a manaayam ed saray bario tan nansosoblayan ira a nambantay kapag pitoy agew. 
26 Levita ra may apatiran pangulon guardia tan ag iran balut nasublayan. Makaoley met ira ed saray kuartod dalem na Timplo tan saray kayamanan a karga ra. 
27 Nanaayam irad abay na Timplo, ta kanepegan dan bantayan so Timplo tan lokasan iray puirta to kapag kabwasan. 

Saray Arum a Levita 


28 Makaoley ed saray kagawaan ya ikakana ed panangigalang iray arum a Levita. Nepeg dan bilangen iray kagawaan no ipaway ira tan no isinup ira. 
29 Saray arum makaoley irad saray masanton kagawaan tan saray arina, alak, larak na oliba, insinso, tan rikado. 
30 Saray papari so makaoley ed panaglaok ed saray rikado. 


31 Sakey a Levita a manngaray Matatias, a sankapangulowanan a lakin anak nen Sallum tan kabyangan na boleg nen Core so makaoley ed panaggaway maimpis a tinapay a para bagat. 
32 Saray kabyangay boleg nen Core so makaoley ed panagparaan ed saray masanton tinapay† a para Timplo kapag Agew na Panagpainawa. 


33 Saray pigaran Levitan pamilya so makaoley ed panagtogtog tan panagkanta ed Timplo. Nanaayam ed pigaran kuarto ed dalem na Timplo iray pangulo na sarayan pamilya tan anggapo lay arum a kimey da, lapud nayarin natawag iran mankanta o manogtog, agew may labi. 


34 Pangulo na saray Levitan pamilya iray lalakin abitla, onung ed saray boleg a nanlapwan da. Sikaray pangulon nanaayam ed Jerusalem. 

Saray Lalaki tan saray Kabyangay Boleg nen Ari Saul 

(1 Awa. 8:29-38) 


35 Inletneg nen Jeiel so siudad na Gabaon insan nanayam diman. Maaca so ngaran na asawa to. 
36 Abdon so ngaran na pangulowan ya anak to tan saray arum a lalakin anak to et di Zur, Cis, Baal, Ner, Nadab, 
37 Gedor, Ahio, Zacarias, tan Miclot 
38 ya ama nen Simea. Nanayam ed Jerusalem iray kabyangay boleg da diad kaabay na saray arum a pamilya na boleg da. 


39 Si Ner so ama nen Cis, tan si Cis so ama nen Saul. Apatiray lalakin anak nen Saul; di Jonatan, Melkisua, Abinadab, tan Esbaal. 
40 Si Jonatan so ama nen Meribbaal ya ama nen Mica. 
41 Apatiray lalakin anak nen Mica; di Piton, Melec, Tarea, tan Acaz. 
42 Si Acaz so ama nen Jara ya ama na taloran lalaki a sikara di Alemet, Azmavet, tan Zimri. Si Simri so ama nen Moza. 
43 Si Moza so ama nen Binea ya anak toy Refaya. Si Refaya so ama nen Elasa ya anak toy Azel. 


44 Anemiray lalakin anak nen Azel: di Azricam, Bocru, Ismael, Searias, Obadias, tan Hanan.  

Say Impatey nen Ari Saul 

(1 Sam. 31:1-13) 


1 Saray Filisteo binakal da ray Israelita diad Palandey na Gilboa. Amayamay iray apatey ya Israelita balet akabatik iray arum. 
2 Nabot na saray Filisteo si Saul tan saray lalakin anak to, tan pinatey da ray talora ed saray anak to a di Jonatan, Abinadab, tan Melkisua. 
3 Pinasiay laban ed kawalaan nen Saul, et pinana na saray kalaban da tan mapalaloy inkasugatan to. 
4 Inkuantod balolakin umaawit na armas to, “Oyus moy ispadam tan patey mo ak, ompan panggalaw-galawan da ak ira yan totoon anggapoy Dios.” Balet ag ginawa na samay balolaki, ta mapalaloy takot to. Kanyan inala nen Saul so dilin ispada to, insan to intakbay laman to ed samay ispada. 
5 Nen anengneng na samay balolaki ya inatey lay Saul, intakba to met so laman to ed dilin ispada to, et inatey. 
6 Onyay impatey nen Saul, tan saray taloran anak to; kanyan tinmonda met lay panoley nen Saul tan say pamilya to. 
7 Nen saray Israelitan manaayam ed Patar na Jezreel et nadngelan dan kibatiktik iray sondalo na Israel tan apatey si Saul tan saray anak ton lalaki, tinaynanan da ray baley da. Insan sinmabi ray Filisteo tan nanayam irad saraman a baley. 


8 Diad kaimbwas na kayariy bakal, saray Filisteo et linma ran mangalay antokaman a naala rad saray bangkay. Nalmo ray bangkay nen Saul tan saray taloran lalakin anak to a kibalatar irad Palandey na Gilboa. 
9 Pinotut day olo nen Saul tan inala ray armas to, insan ira angibaki ed Filistia na pigaran totoo a mangibagay maung a balita ed saray talintaoy diriyos da tan diad saray totoo ra; impaawit dad sikara imay olo tan saramay armas nen Saul. 
10 Saramay armas to inyan dad dalem na sakey a timplo na saray diriyos da, tan samay olo to insabit dad dalem na timplo na dios dan Dagon. 
11 Nen nadngelan na saray totood Jabes diad Galaad so ginawa na saray Filisteo ed kinen Saul, 
12 linma ray sankasebegan a lalaki, inala ray bangkay nen Saul tan saray bangkay na saray anak to insan inyakar da rad Jabes. Impompon da rad silong na kiew a robli insan ira nanayuno na pitoy agew. 


13 Inatey si Saul lapud aliwan matoor ed Katawan. Ag to inonur iray ganggan na Katawan; sinali toy kinmerew na pangiwanwan ed saray ispiritu na inaatey 
14 aliwan diad Katawan. Kanyan pinatey na Katawan tan inter tod kinen David a lakin anak nen Jesse so panoley ed nanarian.  

Si David Nagmaliw ya Ari ed Israel tan Juda 

(2 Sam. 5:1-10) 


1 Amin a totood Israel linma rad kinen David diad Hebron tan kuandad sikato, “Kadalaan tan kalamanan mo kami. 
2 Nen saman, anggan nen ari mi ni si Saul, impangulom ed bakal iray totood Israel, tan insipan ed sikayo na Katawan a Dios mo ya iwanwan mo ray totoo to tan oleyan mo ra.” 
3 Kanyan amin a panguloy Israel linma rad kinen Ari David diad Hebron. Diad arap na Katawan akisipanan ed sikara si David; nilanaan da et nagmaliw ya ari na Israel onung na insipan na Katawan ed panamegley nen Samuel. 


4 Si Ari David tan saray Israelita dinogpaan day Jerusalem. Say ngaran ni nen saman na Jerusalem et Jebus, tan manaayam nid man iray Jebuseo, saray inmona-onan totoo a nanayam ed saman a dalin. 
5 Imbaga na saray Jebuseo ed kinen David ya ag balut makaloob ed Jerusalem, balet adakep nen David so tirinsira ed Sion, kanyan atawag na “Siudad nen David.” 
6 Inkuanen David, “Magmaliw a pangulo na saray sondalo so siopaman a makaonan makapatey na Jebuseo.” Impangulo nen Joab a lakin anak nen Sarvia so indogpa ra tan nagmaliw a pangulo na saray sondalo. 
7 Atawag na “Siudad nen David” so tirinsira, ta diman nanayam si David. 
8 Pinasimbalo tan inletneg so siudad ed kaliber-liber na tirinsira; inggapo tod pasen a tinabonan diad bokig na pokdul. Inapiger nen Joab iray arum a pasen na siudad. 
9 Pinmalalo lan pinmalalo so inkatalonggaring nen David, lapud walad sikatoy Katawan a Makapanyarin-amin. 

Saray Bantug a Sondalo nen David 

(2 Sam. 23:8-39) 


10 Saya so listaan na saray bantug a sondalo nen David. Diad tulong da tan amin da ray arum a totood Israel nagmaliw ya ari si David, onung na insipan na Katawan. Impansiansia ran mabiskeg so nanarian to. 


11 Say onona si Jasobeam a kabyangay boleg nen Hacmon, tan sikatoy pangulo na “Saray Talora.” Inkana toy pika diad impilaban tod talon lasus a lalaki tan apatey to ran amin legan na sakey a bakal. 
12 Say kumadwa ed “Saray Talora” a bantug et si Eleazar a lakin anak nen Dodo a kabyangay boleg nen Aho. 
13 Kaiba ton akibakal ed saray Filisteo si David diad bakal na Pasdamim. Walad alog na sibada si Eleazar nen ginapwan na saray Israelita so ombatik, 
14 kanyan sikato tan saray totoo to et ag ira inmalis ed pegley na alog tan nilabanan da ray Filisteo. Say Katawan initdan to na baleg ya impanalo. 


15 Aminsan ya agew, talora ed saray talomplon manonan sondalo et linma rad ongib na Adullam a kawalaan nen David legan a mankakampod Patar na Refaim iray pigaran Filisteo. 
16 Diad saman a panaon walad pokdul a tirinsira si David tan sakey ya olup na saray Filisteo so linmoob ya anakop ed Betlehem. 
17 Sinmabid kinen David so pakakailiw kanyan inkuanto, “Wala komuy makapangiter ed siak na danum a nanlapud bobun a walad abay na puirtay Betlehem.” 
18 Saramay taloran bantug a sondalo et pinasoot day sinmelak ed kampo da ray Filisteo, angala ray danum ed bobun, insan da inter ed kinen David. Balet ag to inomen, no ag ta inkalbo ton imbagat ed Katawan 
19 tan kuanto, “Ag nayarin balut ya inomen ko ya! Ta no inomen ko, singa iinomen ko so dala da ra yan totoo ya angipostay bilay da!” Kanyan ag to ininom. Sikara ya so ginagawa na saramay taloran bantug a sondalo. 


20 Say lakin agi nen Joab a si Abisai so pangulo da ray “Talomplon Bantug.” Inkana toy pika diad impilaban tod talon lasus a lalaki tan pinapatey to ra, kanyan nagmaliw a bantug ed “Saray Talomplo.” 
21 Sikatoy sankabantugan ed “Saray Talomplo,” kanyan nagmaliw a pangulo ra, balet ag to aparaan so inkabantug na “Saray Talora.” 


22 Say lakin anak nen Joiada a si Benaya a taga Cabseel et sakey a bantug a sondalo; wala ray ginagawa ton makapakebyew. Pinatey toy duaran matalonggaring a bumabakal a taga Moab. Aminsan ya agew ya ambetebetel, linma ed dalem na ongib tan pinatey toy sakey a lion. 
23 Pinatey to met so sakey ya Egipsion baleg so laman to; masoluk a duaran mitroy kaatagey to, tan nanarmas na balbaleg a pika. Pinekpek to na baston, sinamsam toy pika to tan sikatoy impamatey to. 
24 Saraya so ginagawa nen Benaya a sakey ed “Saray Talomplo.” 
25 Bantug ed “Saray Talomplo,” balet et ag to aparaay inkabantug na “Saray Talora.” Si David ginawa ton pangulo na saray umaantabay to. 


26-47 Sikara yay arum a matalonan sondalo: 

Asael a lakin agi nen Joab 

Elhanan a lakin anak nen Dodo, tan taga Betlehem 

Samot a taga Harod 

Helez a taga Pelet 

Ira a lakin anak nen Ikes, tan taga Tecoa 

Abiezer a taga Anatot 

Sibecai a taga Husa 

Ilai a taga Aho 

Maharai a taga Netofa 

Heled a lakin anak nen Baana, tan taga Netofa 

Itai a lakin anak nen Ribai, tan taga Gabaa a sakop nen Benjamin 

Benaya a taga Piraton 

Hurai a taga saray patar a kaabay na Gaas 

Abiel a taga Arba 

Asmavet a taga Bahurum 

Eliaba a taga Saalbon 

Hasem a taga Gizon 

Jonatan a lakin anak nen Sagee tan taga Arar 

Ahiam a lakin anak nen Sacar, tan taga Arar 

Elifal a lakin anak nen Ur 

Hefer a taga Mekera 

Ahias a taga Pelon 

Hezro a taga Carmel 

Naarai a lakin anak nen Ezbai 

Joel a lakin agi nen Natan 

Mibhar a lakin anak nen Hagri 

Zelec a taga Ammon 

Naharai a taga Beerot tan sikatoy umaawit na armas nen Joab ya anak nen Sarvia 

Ira tan Jareb a taga ra Jatir 

Urias a Heteo 

Zabad a lakin anak nen Ahlai 

Adina a lakin anak nen Siza (a matalonan kabyangay tribu na Ruben tan walay olup na talomplon sondalo ton dili) 

Hanan a lakin anak nen Maaca 

Josafat a taga Mitan 

Uzia a taga Astera 

Sama tan Jeiel a lalakin anak ira nen Hotam tan taga ra Aroer 

Jediael tan Joha a lalakin anak nen Simri tan taga ra Tiz 

Eliel a taga Mahava 

Jeribai tan Josavia a lalakin anak nen Elnaam; 

Itma a taga Moab 

Eliel, Obed, tan Jasael a taga Zoba.  

12

Saray Inmonan Totoo nen David a Kabyangan iray Tribu nen Benjamin 


1 Nen si David et manaayam ed Siclag a diay nila to nen imbatikan toy Ari Saul a lakin anak nen Cis, dakerakel a lalaki iray akikasakey ed sikato. Maung tan napanmatalkan iran amin a sondalo. 
2 Kabyangan ira na tribu nen Benjamin; si Saul et kabyangan met na sayan tribu. Kawanan-kawigi so panamana tan panamansut da. 


3-7 Saray pangulo ra sikara di Ahiezer tan Joas a lalakin anak nen Semaa tan taga ra Gabaa. 

Saraya so sondalo: 

Jeziel tan Pelet ya anak nen Azmavet 

Beraca tan Jehu a taga ra Anatot 

Ismaias a taga Gabaon, bantug a sondalo tan sakey ed saray pangulo na “Saray Talomplo” 

Jeremias, Jahaziel, Johanan, Jocabad a taga ra Gedora 

Elusai, Jerimot, Bealias, Semarias, Sefatias a taga ra Harif 

Elcana, Isias, Azarel, Joezer tan Jasobem a kabyangan iray boleg nen Core 

Joela tan Zebadias ya anak nen Jeroham a taga Gedor. 

Saray Totoo nen David a Kabyangan iray Tribu nen Gad 


8 Saya so kangaranan da ray bantug tan maung a sondalo a kabyangan iray tribu nen Gad ya akikasakey irad saray sondalo nen David nen sikatoy walad tirinsira ed kalawakan. Marunong iran mangikanay samper tan pika, masebeg a singa lion so nengneng na lupa ra, tan matalabit iran singa ulsad palandey. 
9-13 Manlapud onona ya anggad kumalabinsakey a pangulo, sikara ya: Eser, Obadias, Eliab, Mismana, Jeremias, Atai, Eliel, Johanan, Elzabad, Jeremias, tan Macbanai. 


14 Opisyal iray pigarad sarayan lalakin kabyangay tribu nen Gad. Saray atagtagey et pangulo ra na tonggal libon sondalo, tan saray abebbeba et pangulo ra na tonggal lasus a sondalo. 
15 Diad ononan bolan na aminsan a taon, nen sinmapat ed pandel so danum na Ilog na Jordan, binaliw day ilog tan pinapabatik da ray totoon manaayam ed saray patar na sagur tan bokig na ilog. 

Saray Totoo nen David a Kabyangan iray Tribu di Benjamin tan Juda 


16 Aminsan linmad tirinsiran kawalaan nen David so sakey ya olup na lalakin kabyangan iray tribu di Benjamin tan Juda. 
17 Inabet ira nen David tan kuanto, “No linma kayo dian kakaaro ya ontulong ed siak, maliket ta kayon awaten. Balet no nunot yon itapat ak ed saray kalaban to, anggaman ya anggapoy maoges a ginawak ed sikayo, naamtaan na Dios na saray lalaki tayo so gawaen yo et dusaen to kayo.” 


18 Linmoob so Ispiritu na Dios ed sakey ed sikara, si Amasai, a diad arapen a panaon et nagmaliw a pangulo na “Saray Talomplo,” tan inkuanen Amasai, 

“Kayaryan tan kagampi mo kami, 

David ya anak nen Jesse! 

Aligwas so nagamuran mo tan 

saray ontulong ed sika! 

Ta say Dios so katambayan mo.” 

Maliket si David ya angawat ed sikara tan ginagawa to ran opisyal na saray sondalo to. 

Saray Totoo nen David a Kabyangay Tribu nen Manases 


19 Wala ray pigaran sondalon kabyangay tribu nen Manases ya akigampi rad kinen David nen linman mibakal a kaiba to ray Filisteo ed kinen Ari Saul. Diad tuay tua si David ag to tinulongan iray Filisteo, ta pinapawil na saray pangulo ra lapud mapaga ra ompan mantraidor tan migampid Saul a gendat a pangulo to. 
20 Saray sondalon kabyangay tribu nen Manases ya akigampi rad kinen David nen ompapawil ed Siclag et saraya: Adna, Jezabad, Jediael, Micael, Jozabad, Eliu, tan Zilletai. Diad Manases pangulo na sanlibon sondalo so balang sakey ed sikara. 
21 Diad impanlingkur dad kinen David opisyal ira na saray sondalo to, lapud matalona ra. Insan diad arapen a panaon nagmaliw iran opisyal na saray sondalo na Israel. 
22 Inagew-agew lawarin wala ray balon mikakasakey ed kinen David, kanyan nagmaliw a dakerakel so sondalo to. 

Say Listaan na saray Sondalo nen David 


23-37 Dakerakel iray sondalon akikasakey ed kinen David nen walad Hebron, ta mangiba rad pagmaliw ton ari ya onsalat ed kinen Saul, onung na insipan na Katawan. Say bilang da ray manlapud balang tribu et say onggendan: 

Juda; anem a libo tan walon lasus a lalakin dugad armas a walay samper tan pika ra; 

Simeon: piton libo tan sanlasus a sondalon ayadyariy inkapasal dan mibakal; 

Levi: apat a libo tan anem lasus a lalaki; 

Saray totoon nen Jeiada a 

kabyangan iray boleg nen Aaron; talonlibo 

tan piton lasus a lalaki; 

Saray kakanayon nen Sadoc a 

malangwer tan nayarin masebeg a mibabakal: duamplo 

tan duan pangulon lalaki; 

Benjamin (say dilin tribu nen Saul): talon libon lalaki (nansiansian matoor ed kinen Saul iray karaklan a totoo nen Benjamin); 

Efraim: duamplon libo tan walon lasus a sondalon bantug irad dilin boleg da; 

Kapalduay tribu nen Manases: labin walon libo a lalaki a pinili ran onla ta gawaen dan ari si David; 

Isacar: duanlasus a pangulo tan pati saray lalakin ipapangulo ra (lalaki ran makaamtad nepeg a gawaen na Israel tan makaamtad sankaabigan a panaon a panggawa); 

Zabulon: limamplon libon matoor tan napanmatalkan a lalakin akaparaan a mibakal, tan nipasal iran mangikana na antokaman ya armas; 

Neftali: sanlibon pangulo, pati saray talomplo tan piton libon lalakin akaarmas na samper tan pika; 

Dan: duamplo tan walon libo tan anem a lasus a lalakin nipasal a mibakal; 

Aser: apataplon libo a lalakin akaparaan a mibakal; 

Saray tribu a walad bokig na Jordan—Ruben, Gad, tan kapalduay Manases: sanlasus tan duamplon libo a lalakin nipasal a mangikanay amin a klasiy armas. 


38 Amin da ra yan sondalo ya akaparaan a mibakal, linma rad Hebron ta tinibokel dad kanunotan da a gawaen si David a manarid intiron Israel. Akikasakey met ed sayan getma iray arum nin totood Israel. 
39 Taloy agew irad Hebron a kaiba ray David, nanliliket iran nanaakan tan naniinom na saray imparaan da ray kabansaan da. 
40 Manlapud saray ararawin pasen a singa kawalaan da ray tribu di Isacar, Zabulon, tan Neftali, saray totoo et sinmabi ran kaiba da ray asno, kamilyo, mula, tan baka a sankaawit da ray arina, igos, pasas, alak, tan larak na oliba. Nanaawit met ira na saray baka tan saray karniron pateyen tan siraen. Amin da ra ya et angipatnag na liket na intiron bansa.  

Nialis Manlapud Kiryat-jearim so Kaban na Sipanan 

(2 Sam. 6:1-11) 


1 Si David angipanonan to ray amin a pangulo na tunggal libon tan tunggal lasus a sondalo. 
2 Insan inkuantod saray totood Israel a nantitipon diman, “No abuloyan yo tan no sikatoy linaway Katawan a Dios tayo, pampabakian tayo ray arum nin kabansaan tayo, saray papari tan saray Levita diad saray baley da, tan paibaga tayod sikaran mitipon ira diad sikatayo. 
3 Insan tayo onlan mangalad Kaban na Sipanan na Dios ya apaolyan legan a manaari si Saul.” 
4 Akaliket iray totoo lapud sayan imbaga nen David kanyan inmabubon ira. 


5 Si David impantitipon to sirin iray totood Israel a nanlalapu rad amin a pasen na bansa, manlapud ketegan ed Egipto diad abalaten ya anggad Dalan na Hamat diad baybay. Nantitipon iran mangalad Kaban na Sipanan ed Kiryat-jearim. 
6 Si David tan saray totood Israel linma rad siudad na Baala, say Kiryat-jearim a sakop na dalin na Juda, ta alaen day Kaban na Sipanan na Dios a natatawag onung ed ngaray Katawan ya akayurong ed trono diad tagey na saray kirubin. 
7 Impaway dad abung nen Abinadab so Kaban na Sipanan, insan da inlugan ed sakey a balon kariton. Di Uza tan Ahio so angiwanwan ed samay kariton. 
8 Si David balet tan saray amin a totood Israel nansasayaw ira ed anggaay nayarian da a pangigalang ed Dios. Nankakanta ra tan nantotogtog ira na saray arpa, tambul, piangpiang, tan trumpita. 


9 Kasabi rad pasen a panagilikan diad Kidon nipatakba ra may baka, kanyan inyonat nen Uza so lima to, tan binembenan toy Kaban na Sipanan. 
10 Akapasnuk a tampol so Katawan ed kinen Uza tan pinatey to lapud impaniwit tod Kaban na Sipanan. Inatey diman si Uza diad arapan na Dios, 
11 kanyan manlapud saya atawag iman a pasen na Perez-uza.* Akapasnuk si David, ta diad sanuk na Katawan dinusa toy Uza. 


12 Insan tinmakot si David ed Dios tan kuanto, “Panon ko natan ya isempet so Kaban na Sipanan?” 
13 Kanyan ag la insempet nen David ed Jerusalem imay Kaban na Sipanan; ingen, intilak to la ed abung na sakey a toon manngaray Obed-edom a taga siudad na Gat. 
14 Say Kaban na Sipanan nanayam diman a taloy bulan, et binindisionan na Katawan so pamilya nen Obed-edom tan say amin a kayaryan to.  

Saray Ginagawa nen David ed Jerusalem 

(2 Sam. 5:11-16) 


1 Si Ari Hiram na Tiro angibaki na totoo to ed kinen David; initdan to na saray troson sidro, tan saray karpintiro tan saray kantiro, ta igawaan day palasio si David. 
2 Abirbir nen David ed satan a say Katawan et pinili ton manari ed Israel, tan papaaligwasen toy nanarian to a pankaabigan na saray totoo to. 


3 Diad Jerusalem, angasawa ni na pigara si David tan dinmakel iray anak ton lalaki tan bibii. 
4 Niay kangaranan da ray anak ton nianak ed Jerusalem: Samua, Sobab, Natan, Solomon, 
5 Ibhar, Elisua, Elpelet, 
6 Noga, Nefeg, Jafia, 
7 Elisama, Beeliada, tan Elifelet. 

Say Impanalo ray Israelita ed saray Filisteo 

(2 Sam. 5:17-25) 


8 Nen nadngelan na saray Filisteo ya agawa lan arid intiron bansa na Israel si David, linma ray sondalo ran manakep ed sikato. Kanyan si David pinmaway a mibakal ed sikara. 
9 Akasabid Patar na Refaim iray Filisteo tan ginapwan day nandederal. 
10 Tinepet nen David ed Dios, “Dogpaan ko ray Filisteo? Panaloen mo ak kasi?” 

Inmebat so Katawan, “On, dogpaan mo ra! Panaloen ta ka!” 


11 Kanyan dinogpaan ira nen David diad Baal-perazim, et tinalo to ra. Inkuanto, “Say Dios inkana to ak ya ondogpa ed saray kalaban a sondalo. Singa ra dinalan na delap.” Kanyan saman a pasen atawag na Baal-perazim.* 
12 Tinaynan diman na saray Filisteo iray talintaoy diriyos da, tan impapopoolan ira nen David. 


13 Ag abayag pinawil na saray Filisteo imay patar tan ginapwan da lamet so nandederal. 
14 Impanon lamet nen David ed Dios, et say Dios inmebat, “Ag ka dia manlalapu no dogpaan mo ra. Saliberber ka tan dogpa kan manlapud biek a dapag, diad abay na saray kiew a balsamo. 
15 No narengel mod tagey na kakiewan so tanul na panaakar da ray sondalo, dogpa ka, ta wala ak ed onaan mo a mibakal ed saray sondalo na Filistia.” 
16 Ginawa nen David so ingganggan na Dios tan pinasoner to ray Filisteo manlapud Gabaon ya anggad Gezer. 
17 Binmawag ed anggan iner a pasen so inkabantug nen David, tan say Katawan pinatakot ton amin iray bansa ed kinen David.  

Niparaan so Pangyalis ed Kaban na Sipanan 


1 Si David angipaalagey ed Siudad nen David* na saray abung a para sikaton dili. Angiparaan met na pasen a para Kaban na Sipanan na Dios tan impaalageyan to na tulda. 
2 Insan inkuanto, “Saray Levita labat so nepeg a manawit na Kaban na Sipanan, ta sikara labat so pinili ton manawit ed saya tan manlingkur ed sikato diad ando lan ando.” 
3 Kanyan impantitipon nen David ed Jerusalem iray amin a totoo, ta iyakar da may Kaban na Sipanan ed pasen ya imparaan ton panginan. 
4 Insan impatawag to ray kabyangay boleg nen Aaron tan saray Levita. 
5 Manlapud boleg nen Coat, sinmabiy Uriel tan saray sanlasus tan duamplon kakanayon to ya ipapangulo to. 
6 Manlapud boleg nen Merari, sinmabiy Asaya tan saray duanlasus tan duamplon kakanayon to ya ipapangulo to. 
7 Manlapud boleg nen Gerson, sinmabiy Joel tan saray sanlasus tan talomplon kakanayon to ya ipapangulo to. 
8 Manlapud boleg nen Elizafan, sinmabiy Semaya tan saray duanlasus a kakanayon to ya ipapangulo to. 
9 Manlapud boleg nen Hebron, sinmabiy Eliel tan saray walomplon kakanayon to ya ipapangulo to. 
10 Manlapud boleg nen Uziel, sinmabiy Aminadab tan saray sanlasus tan labinduan kakanayon to ya ipapangulo to. 


11 Impaawit nen David ira di Sadoc tan Abiatar a paparin tan saray Levitan di Uriel, Asaya, Joel, Semaya, Eliel, tan Aminadab. 
12 Inkuantod sikara, “Sikayo ray pangulo na saray boleg na Levita. Linisan yo onung ed ganggan so sikayon dili tan saray kapara yon Levita, pian nayarian yon awiten so Kaban na Sipanan na Katawan a Dios na Israel ed pasen ya imparaan kon panginan. 
13 Anggapo kayod man a mangawit nen inmona, kanyan say Katawan a Dios tayo dinusa to itayo lapud ag tayo inggalang onung na nepeg a pangigalang ed sikato.” 


14 Nilinisan sirin na saray papari tan saray Levita so sikaran dili, ta iyalis day Kaban na Sipanan na Katawan a Dios na Israel. 
15 Sinakbat na saray Levita ed saray tiken imay Kaban na Sipanan, onung na ingganggan na Katawan diad panamegley nen Moises. 


16 Ingganggan nen David iray pangulo na saray Levita a manoro ra na saray nandoroman Levita a mankanta tan mantogtog na maliket iran togtog ed saray arpa tan piangpiang. 
17-21 Diad saray boleg a marunong a mankanta pinili ran mantogtog na saray gansang piangpiang si Heman a lakin anak nen Joel, say kanayon to a si Asaf a lakin anak nen Berekias, tan si Etan a lakin anak nen Cusaias a kabyangay boleg nen Merari. Saray manogtog na saray atagey a tuno na arpa, pinili da ray onggendan: Zacarias, Aziel, Semiramet, Jehiel, Uni, Eliab, Maasias tan Benaya. 

Saray manogtog na saray abeban tunon arpa, pinili da ray onggendan: Matatias, Elifelehu, Michias, Azazias, tan saray guardiay Timplo a di Obed-edom tan Jeiel. 


22 Si Kenanias so apilin makaoley ed saray Levitan kumakanta tan tumutogtog lapud marunong ed musika. 
23 Di Berekias tan Elkana et apili ran guardia na Kaban na Sipanan. 
24 Saray paparin di Sebanias, Josafat, Natanael, Amasias, Zacarias, Benaya, tan Eliezer et apili ran mamaknul na trumpita ed arap na Kaban na Sipanan. Di Obed-edom tan Jehias et apili met iran guardia na Kaban na Sipanan. 

Say Kaban na Sipanan Nialis ed Jerusalem 

(2 Sam. 6:12-22) 


25 Kanyan si David, saray pangulo na Israel, tan saray pangulo na sondalo et malikeliket iran linma ed abung nen Obed-edom, ta alaen da may Kaban na Sipanan. 
26 Angibagat ira na pitoran bakan kalakyan tan pitoran karniro, lapud tutulongan na Dios iray Levitan manasakbat na samay Kaban na Sipanan. 
27 Si David, saray tumutogtog tan saray kumakanta, si Kenanias a pangulo ra, tan saray Levitan manasakbat na Kaban na Sipanan et akasolung iran amin na sankaabigan a linen a tunika. Akasolung met si David na linen ya ipod. 
28 Kanyan amin da ray Israelita inolup da ya anggad Jerusalem imay Kaban na Sipanan a kataruk day eyag na liket, tanul na saray trumpita, tambuyog, piangpiang, tan togtog na saray arpa. 


29 Legan a niyaakar ed siudad so Kaban na Sipanan, tinmandag si Micol a biin anak nen Saul, et anengneng toy Ari David a mansasayaw-sayaw tan manlulukso-lukso ed liket. Lapud saya naingungotan ed kinen David.  

1 Inyakar da may Kaban na Sipanan ed tuldan imparaan nen David tan inyan dad dalem to. Insan angisaklang irad Dios na saray bagat a popoolan tan saray bagat a para kareenan. 
2 Kayariy impangibagat nen David, binindisionan tod ngaran na Katawan iray totoo, 
3 tan binunogan to ran amin na kakanen. Initdan toy balang sakey a laki tan bii ed Israel na sakey a tinapay, sakey a tegteg ya inkalut a karni, tan pigaran pasas. 


4 Tinoro nen David iray pigaran Levita a mangipanguloy pikakasi, pisasalamat, tan panangidayew ed Dios na Israel, diad arap na Kaban na Sipanan. 
5 Si Asaf so atoron pangulo tan si Zacarias so onkumadwad sikato. Saray manogtog na saray arpa et di Jeiel, Semiramot, Jehiel, Matatias, Eliab, Benaya, Obed-edom, tan Jeiel. Si Asaf so mampaknul na piangpiang, 
6 tan saray duaran pari a di Benaya tan Jahaziel so mampaknul ya inagew-agew na saray trumpita diad arap na Kaban na Sipanan. 
7 Saman ya agew so onaan ya impanoro nen David ed kinen Asaf tan saray kapara ton Levita a mankanta ray pangidayew ed Katawan. 

Say Kantan Pangidayew 

(Sal. 105:1-15; 96:1-13; 106:1, 47-48) 


8 Misalamat kayod Katawan, ibawag yoy pakapanyari to, 

tan ipaamta yod saray bansa iray ginagawa to. 


9 Kantaan yoy dayew so Katawan; 

ibelyaw yoy amin a makapakelkelaw iran gawgawa to. 


10 Manggayaga kayo, ta kayaryan to itayo; 

manliket komun ya amin iray mangigagalang ed Katawan! 


11 Laka yod Katawan tan kerew kayoy tulong to; 

tan igalang yo ed ando lan ando. 


12-13 Sikayo ran kabyangay boleg nen Israel ya aripen na Dios, 

sikayo ran kabyangay boleg nen Jacob a pinili na Dios 

nunot yo ray makapakelaw a milagron ginagawa to, 

tan saray sintinsian iniiter to. 


14 Say Katawan so Dios tayo, 

para amin a katoowan iray ganggan to. 


15 Ag yo lilingwanan ya anggan kapigan so impisipanan to, 

say impisipanan tod amin a kailalakan, 


16 say impisipanan tod kinen Abraham, 

say sinambaan tod kinen Isaac. 


17 Say Katawan akisipanan ed kinen Jacob, 

say andi-anggaan ya impisipanan tod kinen Israel. 


18 “Iter kod sikay dalin na Canaan,” inkuanto. 

“Sikatoy tawiren mo.” 

   


19 Pigpigara nen saman iray totoo na Dios, 

tan sangkaili rad dalin na Canaan. 


20 Nansosoblay so nanaayaman da ran bansa tan saray nanarian. 


21 Balet ag inyabuloy na Dios a pairapen ira na anggan siopa, 

tan diad pangyagel tod sikara, pinapasakbayan to ray arari. 


22 Inkuanto, “Ag yo didiwiten iray aripen kon pinilik; 

ag yo papasakitan iray propitak!” 

   


23 Kantaan yoy Katawan, amin yon katoowan ed tapew na dalin! 

Ibawag yon inagew-agew so maung a balita ya inlaban to itayo. 


24 Ibando yod saray bansa so kagalangan to, 

tan diad amin a katoowan iray makapakelaw a gawgawa to. 

   


25 Matalonggaring so Katawan, tan nepeg ya idaydayew; 

nepeg a lalon igalang nen saray amin a diriyos. 


26 Talintao labat ya amin iray diriyos da ray arum a bansa, 

balet say Katawan pinalsa to ray katawenan. 


27 Galang tan pakayari so walad kaliber-liber to; 

biskeg tan liket so walad dalem na Timplo to. 

   


28 Amin yon katoowan ed tapew na dalin, idayew yoy Katawan; 

idayew yoy kagalangan tan pakapanyari to. 


29 Idayew yoy mapagalang a ngaray Katawan; 

mangawit kayoy bagat tan loob kayod Timplo to. 

Dakmomo kayod arap na Masanton Katawan no omparontal; 


30 giwgiw kayod arap to, amin yon pinalsa! 

Malet so inkiletneg na mundo tan ag balut natenyeg. 


31 Manliket kayo, sikayon dalin tan tawen! 

Ibawag yod amin a bansa, “Manaariy Katawan!” 


32 Ongul kan dayat tan amin a pinalsa a manaayam ed sika 

manggayaga kayon kaalogan tan amin yon pinalsa a manaayam ed sikayo. 


33 Saray kakiewan mankanta rad liket diad arap na Katawan, 

no onsabin manoley ed sankamundoan so Katawan. 

   


34 Misalamat kayod Katawan, ta sikato et maung; 

andi-anggan so panangaro ton ag mangoman! 


35 Ikuanyod sikato, “Iyagel mo kami pa, O Dios a Manangilaban mi; 

pantitipon mo kami pa; iyagel mo kamid saray kalaban a bansa, 

pian misalamat kami tan idayew miy masanton ngaran mo.” 


36 Idayew yoy Katawan a Dios na Israel! 

Idayew yo natan tan anggad angga! 

   

Insan inkuan na amin a totoo, “Amen,” 

tan indayew day Katawan. 

Say Panangigalang diad Jerusalem tan diad Gabaon 


37 Imbaga nen David ed kindi Asaf tan saray kapara ton Levita ya ituloy dan sikaray makaoley ed panangigalang a ginagawad pasen a kawalaay Kaban na Sipanan. Nepeg ya inagew-agew so panggawa rad saray kimey da. 
38 Tinmutulong ed sikara si Obed-edom a lakin anak nen Jedutun tan saray anemaplo tan walon lalaki a kakanayon to. Si Hosa tan si Obed-edom so makaoley ed pangguardiad saray puirta. 


39 Balet si Sadoc tan saray kapara ton papari so impasen ton makaoley ed panangigalang ed Katawan diad Gabaon. 
40 Kinabwasan tan kapag labi so nepeg a pangisaklang dad saray bagat a popoolan diad tapew na altar onung na amin a nisulat ed Ganggan ya inter na Katawan ed Israel. 
41 Kaiba rad man si Heman tan si Jedutun tan saray arum a pinili tan intalaga a mankantay dayew ed Katawan lapud andi-anggaan a panangaro to. 
42 Di Heman tan Jedutun met so makaoley ed saray trumpita, piangpiang, tan saray arum a kagawaan na musika a togtogen ira no kantaen iray imnon panangidayew. Saray kabyangay boleg nen Jedutun so makaoley ed panagguardiad saray puirta. 


43 Insan sinmempet lay balang sakey, tan sinmempet met lay David a mangilugay ed pamilya to.  

Say Balita nen Natan ed kinen David 

(2 Sam. 7:1-17) 


1 Manaayam la natan si Ari David ed palasio to. Aminsan impaawit toy propita. Natan tan kuantod sikato, “Wadya ak a manaayam ed abung a sidro, balet say Kaban na Sipanan na Katawan et akasinup labat ed dalem na sakey a tulda!” 


2 Inmebat si Natan, “Gawam labat so antokaman a walad kanunotan mo, ta walad sika so Dios.” 


3 Balet diad saman a labi inkuan na Dios ed kinen Natan, 
4 “Laka, ta ibagam ed aripen kon David a kuankod sikato, ‘Aliwan sikay mamaalagey na timplon panayaman ko. 
5 Nanlapu lad impangipaway kod saray totood Israel ed Egipto ya anggad natan, ag ak balut nanayam ed dalem na timplo; diad nandoroman lugar a naknakar ko, dalem na tulday nanaayaman ko. 
6 Diad impipilak ed saray totood Israel ag kon balut tinepet ed siopaman a pinilik a panguloy Israel no akin et ag to ak impaalageyan na timplo a sidro.’ 


7 “Kanyan ibagam ed aripen kon David a siak, say Katawan a Makapanyarin-amin, kuankod sikato, ‘Inekal ta kad panagpastol moy karniro ed kaalogan, insan ta ka ginawan manoley ed saray totook ya Israel. 
8 Kaiba ta ka ed anggan iner a nilam, tan tinalok iray kalaban mo diad indogpam. Gawaen ta kan matalonggaring a singa saray sankatalonggaringan a pangulod intiron mundo. 
9-10 Amili ak na sakey a pasen a para saray totook ya Israel tan impanayam ko rad man ya ag la ra nasigensigen. Nanlapu lad inloob dad sayan dalin, dinodogpaan ira na maruksan totoo, balet ag la ya nagawad sikara. Isipan kon taloen ko ray amin a kalaban mo, tan parakelen ko ray kabyangay boleg mo. 
11 No ompatey ka tan nipompon kad kawalaan da ray lalakim, gawaen kon ari so sakey ed saray anak mo tan pabiskegen koy nanarian to. 
12 Sikatoy mamaalagey na sakey a timplon para siak, tan pansiansiaen ko ya anggad angga so nanarian to. 
13 Siak so magmaliw ya ama to tan sikatoy magmaliw ya anak ko. Ag ko ekalen so ag mangoman a panangarok ed sikato, aliwan singa ginawak ed kinen Saul. 
14 Ipasen kon manoley ya ando lan ando ed saray totook tan diad panarian ko. Pansiansiaen ko ya anggad angga so nanarian to.’ ” 


15 Imbaga nen Natan ed kinen David iray amin ya impaamtay Dios ed sikato. 

Say Pisasalamat nen David 

(2 Sam. 7:18-29) 


16 Si Ari David linmoob ed Tuldan Ayamay Katawan, inmirung tan nampikasi, “Aliwa ak a manepeg, anggan say pamilyak, ed antokaman a ginagawam lad siak, Katawan a Dios. 
17 Balet natan, lalon dakel ni so gagawaen mo; nansipan kay nipaakar ed saray kabyangay pamilyak diad arapen a panaon. Sika, Katawan a Dios, et ipapasen mo ak lan singa sakey a toon matalonggaring. 
18 Anto niy nayarian kon ibagad sika? Kabkabat mo ak ya aripen mo, et siansian papagalangan mo ak. 
19 Linawam tan getmam a gawaen yan para siak tan ipaamtam ed siak so pagmaliw kon lalo nin matalonggaring. 
20  Katawan, anggapoy miparad sika; amta mi lawas a bukbukor mo so Dios. 
21 Anggapoy arum a bansa diad tapew na dalin a miparad Israel. Inyagel mod inkaaripen iray Israelita tan ginawam ira a totoom. Diad panamegley na saray ankabaleg tan makapakelaw a ginagawam para sikara, kinmayat ed intiron mundo so dayew mo. Pinataynan mo ray taga arum a bansa legan a mankukurang iray totoom. 
22 Ginawam ya andi-anggaan a totoom so Israel tan sika, Katawan, so nagmaliw a Dios da. 


23 “Katawan a Dios, sumpal mo pad amin a panaon so insipan mo nipaakar ed siak tan saray kabyangay boleg ko, tan gawam pay onung na sinalitam. 
24 Nitanduro ka tan lawas ikuan na saray totoo, ‘Say Katawan a Makapanyarin-amin so Dios ed intiron Israel.’ Pansiansiaen moy nanarian ko. 
25 Matalek kon ipikasi yad sika, O Dios ko, ta impuyan mo yan amin ed siak ya aripen mo, tan imbagam ed siak a gawaen mon arari iray kabyangay boleg ko. 
26 O Katawan, sika so Dios, tan insipan mod siak yan maung a bengatla. 
27 Kerewen kod sikan bindisionan mo ray kabyangay boleg ko, tan pansiansiam yan bindision ed sikara. Sika, Katawan, so amindision ed sikara; mansiansian ando lan ando ed sikara so bindision mo.”  

Say Impanatalo nen David ed Bakal 

(2 Sam. 8:1-18) 


1 Ag abayag, dinogpaan lamet nen David iray Filisteo tan tinalo to ra. Inekal tod pakaoley da so siudad na Gat tan saray kaliber-liber ton bario. 
2 Tinalo to met iray Moabita, kanyan nagmaliw iran walad silong na pakaoley to tan nambabayar iray buis ed sikato. 


3 Insoblay nen David a dinogpaan si Ari Hadadezer na Seba, diad asingger ed lugar na Hamat, nen si Hadadezer et labay ton iletneg so pakaoley tod dalin a kaabay na Ilog na Eufrates. 
4 Adakep nen David so sanlibon karwahi to, piton libon kumakabayo to, tan duamplon libon arum a sondalo to. Angikera na saray kabayon para sanlasus a karwahi, insan to nilolopuy iray arum. 


5 Nen saray taga Siria a walad Damasco et angibaki ra na saray sondalon ontulong ed Ari Hadadezer, dinogpaan ira nen David tan pinatey toy duamplo tan duan libon lalaki. 
6 Insan nankampod Damasco iray sondalo to; saray tagad man et nagmaliw iran walad silong na pakaoley to, kanyan nambabayar iray buis ed sikato. Impanatalo na Dios si David ed anggan iner a pasen. 
7 Asamsam nen David iray balituk a samper a sankaawit na saray opisyal nen Hadadezer, tan inawit to ra ed Jerusalem. 
8 Amayamay met so nala ton gansa ed Tibha tan Cun, saray siudad ya ooleyan nen Hadadezer. (Diad arapen a panaon ginawa nen Solomon ira yan gansa a balbaleg a kawa, saray lusek, tan saray ikakana ed Timplo.) 


9 Akabatan nen Ari Toi na Hamat a tinalo nen David iray amin a sondalo nen Hadadezer. 
10 Kanyan imbaki toy lakin anak to a si Hadoram a mangilugay ed kinen Ari David tan mangitanduro ed sikato lapud impanalo tod kinen Hadadezer, ya amimpigan akalaban nen Toi. Initdan nen Hadoram si David na saray rigalon ginawad balituk, pilak, tan gansa. 
11 Insaklang nen David ira ya ed Katawan a pati saray pilak tan balituk a nalnala tod saray bansan tinatalo to—Edom, Moab, Ammon, Filistia, tan Amalec. 


12 Si Abisai a lakin anak nen Sarvia et tinalo to ray Edomita diad Patar na Asin tan pinatey toy labinwalon libod sikara. 
13 Nankampod nandoroman lugar na Edom iray sondalo to, kanyan nagmaliw a walad silong na pakaoley nen David iray tagad man. Impanatalo na Katawan si David ed anggan iner a pasen. 


14 Nanoley si David ed intiron Israel; maptek tan anggapoy nilabi so impanoley tod saray totoo. 
15 Si Joab a sananey ya anak nen Sarvia so pangulo na saray sondalo; si Josafat a lakin anak nen Ahilud so makaoley ed pansulat na awaran; 
16 si Sadoc a lakin anak nen Ahitob tan si Ahimelec a lakin anak nen Abiatar et sikaray papari; si Seraya so sikritario na palasio; 
17 si Benaya a lakin anak nen Joiada so makaoley ed saray umaantabay ed kinen David—salanti saray Kereteo tan saray Peleteo; tan saray lalakin anak nen Ari David et atatagey a betang so ineegnaan da diad impanlingkur dad sikato.  

19

Tinalo nen David iray taga Ammon tan saray taga Siria 

(2 Sam. 10:1-19) 


1 Ag abayag, inatey si Ari Nahas na Ammon tan sinmalat ya ari si Hanun a lakin anak to. 
2 Inkuanen David, “Ipanengneng koy matoor a pikakaarok ed kinen Hanun, a singa ginawa nen ama ton Nahas ed siak.” Kanyan angibakiy David na saray mangibaga na pidadamay tod kinen Hanun. 

Nen sinmabid Ammon ira may imbaki tan akiarap irad Ari Hanun, 
3 inkuan na saray panguloy Ammonita ed kinen ari, “Abaloan mo sirin a say pamagalang ed kinen amam so makasengeg na impangibaki nen David ed sarayan totoo a midamay ed sika? Andi! Imbaki to ra dian manispia tan mannengneng ed siudad, pian nadakep da!” 


4 Siningkat nen Hanun ira may imbaki nen David, nilabahasan to ray balbas da, pinotut to ya anggad tapi ray kawes da, insan to la ra pinapawil. 
5 Ag da labay so onsempet, ta ontan lay baing da. Nen akabatan nen David so agawa, impaibaga ton manayam ni rad Jerico ya anggad ituboy balbas da, insan la ra onsempet. 


6 Abirbir nen Ari Hanun tan saray Ammonita ya agawa ran kalaban si David, kanyan angiter ira na sakey ya apataplon toniladan pilak ya inyabang da na saray karwahi tan saray kumakarwahi taga Mesopotamia, Maaca, tan Soba na Siria. 
7 Linman nankampod abay na Medeba iray inabangan dan talomplo tan duan libo a karwahi tan saray sondalo na ari na Maaca. Pinmaway met iray Ammonita ed saray siudad da, ta namparaan iran mibakal. 


8 Nen akabatan nen David so nagagawa imbaki toy Joab tan saray amin a sondalo. 
9 Kinmurang iray Ammonita tan namparaan iran mibakal diad lolooban na Rabba a manonan siudad da, balet namparaan ed kaalogan iray ararin sinmabin ontulong. 


10 Anengneng nen Joab a dogpaan ira na saray kalaban da ed arap tan beneg da, kanyan amili na saray sankamaungan a sondalo na Israel tan namparaan iran onarap ed saray taga Siria. 
11 Saray arum a sondalo to et impangulo ra nen agi ton si Abisai ya angiganggan a mamparaan iran onarap ed saray Ammonita. 
12 Inkuanen Joab ed kinen Abisai, “No nanengneng mon tataloen ak na saray taga Siria, dago mo ak a tulongan, et no nanengneng ta kan tataloen na saray Ammonita, dagoen ta kan tulongan. 
13 Mampabiskeg kayoy linawa! Pasiaen tayoy mibakal para saray totoo tayo tan para saray siudad na Dios tayo. Say linawa na Katawan komun so nagawa!” 


14 Kanyan kinmurang a dinmogpa si Joab tan saray totoo to, et kibatiktik iray taga Siria. 
15 Nen anengneng na saray Ammonita a kibatiktik iray taga Siria, imbatikan day Abisai tan sinmoner irad siudad. Insan pinmawil lad Jerusalem si Joab. 


16 Abirbir na saray taga Siria a tinalo ra na saray Israelita, kanyan angawit iray sondalon taga saray lugar a sakop na Siria diad bokig na Ilog na Eufrates; impangulo ra nen Sofac, say pangulo da ray sondalo nen Hadadezer na Soba. 
17 Nen abalitaan ya nen David, impantitipon to ray sondalo to, binaliw day Ilog na Jordan, tan imparaan to ran miarapan ed saray taga Siria. Ginmapoy bakal, 
18 et pinasoner na saray Israelita iray taga Siria. Akapatey si David tan saray totoo to na piton libon kumakarwahin taga Siria, tan apataplon libo a sondalo. Apatey da met si Sofac a pangulo na saray sondalon taga Siria. 
19 Nen naamtaan na saray ararin walad pakaoley nen Hadadezer a tinalo ra na saray Israelita, akikaaro rad kinen David tan nagmaliw iran walad silong na pakaoley to. 
20 Ag lan balut inmabuloy iray taga Siria a tulongan da ray Ammonita.  

Adakep nen David so Rabba 


1 Diad ontombuk a tiagew, say panaon a saray ari et ompaway iran mibakal, impangulo nen Joab iray sondalo tan dinakep day dalin na Ammon. Balet nanayam ed Jerusalem si David. Nilooban day siudad na Rabba, dinogpaan da tan dineral da. 
2 Say talintaoy dios na saray Ammonita a si Milcom et walay balituk a korona to a mambelat na sakey a talomplo tan apat a kilo; walay mablin bato ed samay korona. Inala nen David imay bato, insan to inyan ed korona to. Amayamay met ni ray nala ton bengatla ed siudad. 
3 Inala nen David iray totood mad siudad tan impankikimey to rad panamegley na saray ligari, bukan balatyang, tan wasay. Onya met so ginagawa tod saray totood arum a baley na Ammon. Insan pinmawil ed Jerusalem a kaiba to ray totoo to. 

Saray Bakal a Sumpad saray Alan a Filisteo 

(2 Sam. 21:15-22) 


4 Diad ontombuk a panaon wala lamet so bakal na saray Israelita tan saray Filisteo diad Gezer. Diad sayan bakal pinatey nen Sibecai a taga Husa so sakey ya alan a manngaran na Sipai; atalo ray Filisteo ed sayan bakal. 


5 Walay sakey nin bakal da ray Israelita tan saray Filisteo. Diad sayan bakal pinatey nen Elhanan a lakin anak nen Jair Lahmi a lakin agi nen Goliat a taga Gat, a say potan na pika to et singa kabaleg na panagpotipotay tinebey ed panaglagaay abel. 


6 Walay sananey nin bakal ed Gat. Diad sayan bakal walay sakey ya alan ya anemiray gamet na balang lima tan sali to. Sikatoy kabyangay boleg na saray gendat ya alan. 
7 Sinagyat ton milaban iray Israelita, et pinatey nen Jonatan a lakin anak nen Simea a lakin agi nen David. 


8 Sarayan talo a pinatey nen David tan saray totoo to et kabyangan ira na boleg na saray alan ed Gat.  

Impabilang nen David iray Totood Israel 

(2 Sam. 24:1-25) 


1 Nilabay nen Satanas ya itday gunigon iray totood Israel, kanyan tinangguyor toy David ya alaen toy bilang da. 
2 Ingganggan nen David si Joab tan saray arum a pangulo na saray sondalo, “Laka yod intiron dalin na Israel, manlapud Beer-seba a sakey a ketegan na bansa ya anggad Dan a sananey a ketegan, ta bilang yo ray totoo. Labay kon naamtaan so karakel da.” 


3 Inmebat si Joab, “Say Katawan et parakelen to komun a maminlasus so totoo to. Kagalang kon Ari, aliwa tan aripen yo ran amin? Akin et labay yo yan gawaen tan pankasalananen yoy intiron bansa?” 
4 Balet naonur lamlamang so ganggan na ari ed kinen Joab. Linmay Joab tan niliber toy intiron bansa, insan pinmawil ed Jerusalem. 
5 Imbaga tod Ari David so abilang to: diad Israel sakey milyon tan sanlasus libo a lalaki so nayarin mansondalo, tan diad Juda apat a lasus tan pitomplon libo a lalaki so nayarin mansondalo. 
6 Lapud sumlang si Joab ed ganggan na ari, ag to la binilang iray totoon kabyangay tribu di Levi tan Benjamin. 


7 Ag akaliket so Dios ed sayan agawa, kanyan dinusa toy bansa na Israel. 
8 Inkuanen David ed Dios, “Ambelat so kasalanan ko lapud sayan ginawak! Pirdona mo ak pa. Inaambagel so ginawak.” 


9 Inkuan na Katawan ed kinen Gad a propita nen David, 
10 “Lakad kinen David, ta ibagam ed sikato ya itdan koy taloran pampilian. Gawaen ko so antokaman a pilien to.” 


11 Linma sirin si Gad ed kinen David, sinalita toy impaibaga na Katawan, tan tinepet to, “Dinay pilien mo? 
12 Taloy taon ya eras? Odino taloy bulan a deralderalen kayo na saray kalaban yo tan ibatik-batikan yo ra? Odino taloy agew ya idogpa na Katawan ed sikayo so ispada to tan mangibaki na salot ed dalin yo tan say anghil to so ikana tod pampatey na saray totood intiron dalin? Anto so ebat mo ya ibagak ed Katawan?” 


13 Inmebat si David ed kinen Gad, “Makapasinagem so kipapasen ko! Balet ag ko labay a dusaen ak na too. Say Katawan so labay kon manusad siak ta mapangpangasi.” 


14 Kanyan say Katawan angibaki na salot ed saray totood Israel, tan pitomplon libo so inatey ed sikara. 
15 Say Dios angibaki na sakey ya anghil a maneral ed Jerusalem, balet angoman na kanunotan tan kuantod samay anghil, “Tondaan mo la! Duga la tan!” Manalalagey imay anghil ed abay na panagilikan nen Arauna a Jebuseo. 


16 Tinmangay si David et anengneng to may anghil a manalalagey ed liwang, sankabembenan toy ispada to, tan akaparaan lan maneral ed Jerusalem. Insan si David tan saray pangulo da ray totoo—akakawes iran amin na sako—dinmakmomo ra ya anggad dalin. 
17 Nampikasiy David, “O Dios, siak so nanggaway kaogsan. Siak so angiganggan a bilangen iray totoo. Antoy ginawa na sarayan totoo? Katawan a Dios ko, siak pay dusam tan say pamilyak, aliwan saray totoom.” 


18 Imbaga na samay anghil na Katawan ed kinen Gad ya iganggan toy David ya onlan manggawa na altar a para Katawan diad panagilikan nen Arauna. 
19 Inonur nen David so ganggan na Katawan; linma sirin onung na imbaga nen Gad ed sikato. 
20 Diad saman a bekta, manaani na trigo si Arauna tan saray apatiran lalakin anak to. Nen anengneng da may anghil batik tan inmamut ira may anak to. 
21 Kanengneng nen Arauna ya onsasabiy Ari David, tinaynan to may panagilikan tan dinmakmomo ya anggad dalin diad impangigalang to. 
22 Inkuanen David ed sikato, “Ilakom ed siak yay pasen a panagilikan mo, pian makapanggawa ak na altar a para Katawan, et ontonda lay salot. Iter kod sikay intiron bili to.” 


23 “Alam labat, Kagalang kon Ari,” kuanen Arauna, “ta gawam so labay mo. Nia ray bakan isaklang a bagat a popoolan; nia ray tablan panagilikan a nayarin pamparlang, tan say trigon isaklang a bagat. Iter ko ran amin ed sika.” 


24 Balet inmebat so ari, “Andi, bayaran kod sikay intiron bili to. Ag ak mangibagat ed Katawan na antokaman a kayaryan mo ya ag ko binayaran.” 
25 Kanyan initdan toy Arauna na anem a lasus a kuartan balituk a bayar na samay pasen a panagilikan. 
26 Insan nanggaway altar a para Katawan tan angisaklang na saray bagat a popoolan tan saray bagat a para kareenan. Nampikasi, et inebatan na Katawan diad panamegley na impangibaki toy apoy a nanlapud tawen ya amool ed saramay imbagat ed tapew na altar. 


27 Ingganggan na Katawan imay anghil ya ikaluban to la may ispada to, et inmonur imay anghil. 
28 Diad saya anengneng nen David ya inebatan na Katawan so pikakasi to, kanyan angisaklang na saray bagat ed tapew na altar diad panagilikan nen Arauna. 
29 Diad sayan panaon wala nid altar ed Gabaon so Tuldan Ayamay Katawan a ginawa nen Moises diad kalawakan, tan say altar a nampopoolan ed saray bagat; 
30 balet ag akakar diman si David a mangigalang ed Dios, lapud antakot ed samay ispada na anghil na Katawan.  

1 Kanyan inkuanen David, “Dia so pangipaalageyan na Timplo na Katawan a Dios. Dia so kiwalaay altar a pangisaklangan na saray totood Israel na saray bagat a popoolan.” 

Say Impanparaan ed Pamaalagey na Timplo 


2 Ingganggan nen Ari David a mantitipon iray amin a sangkaili a manaayam ed dalin na Israel, insan to ra impankimey. Saray arum nantabas iray bato ya ikanad pamaalagey na Timplo. 
3 Angiter si David na amayamay a balatyang a gawaen a pamasak tan panigpit na saray kaput da ray puirta; angiter met na gansa ya ag nasimbang lapud kinarakel. 
4 Amaolur met ed saray totood Tiro tan Sidon na amayamay a troson sidro. 
5 Ninunot nen David, “Say Timplon ipaalagey na anak ton Solomon et nepeg a sankaabigan tan bantug ed intiron mundo. Balet malangwer ni tan aliwa nin dakel so asalsali tod panagbilay, kanyan nepeg kon iparaan iray ikana.” Kanyan kasakbayan ya inatey si David imparaan to ni so amayamay ya ikanad pamaalagey na Timplo. 


6 Impaawit toy anak ton Solomon tan ingganggan ton mangipaalagey na Timplon para Katawan a Dios na Israel. 
7 Inkuanen David ed sikato, “Anak ko, nilabay koy mamaalagey nen saman na Timplon pamagalang ed Katawan kon Dios. 
8 Balet imbagay Katawan ya amayamay a tuloy so pinatey kon totoo tan amayamay so akibakalan ko. Lapud sayan impamatey ko na amayamay a totoo, ag to abuloyan a siak so mamaalagey na timplon para sikato. 
9 Anggaman ontan walay insipan tod siak. Inkuanto, ‘Nawalaan kay anak a laki a diad panoley to walay kareenan, lapud ag la sigensigenen na amin da ray kalaban tod kaliber-liber. Solomon* so ingaran ed sikato, lapud legay panoley to itdan koy kareenan so Israel tan iyarawik ed kaatapan. 
10 Ipaalageyan to ak na timplo. Magmaliw ya anak ko tan magmaliw ak ya ama to. Pansiansiaen ko ya anggad angga so nanarian to.’ ” 


11 Intuloy ya inkuanen David, “Natan, anak ko, mansiansia komun ed sika so Katawan a Dios mo, tan sumpalen to komun so sipan to a sikay mamaalagey na timplon para sikato. 
12 Itdan ka komun na Katawan a Dios mo na maung a pakatalus tan kakabatan, pian naoleyan moy Israel onung ed Ganggan to. 
13 Onaligwas ka no apigeren mon onuren iray amin a ganggan a para Israel ya inter na Katawan ed kinen Moises. Mampabiskeg ka tan pakpel moy linawam, tan ag mo aabuloyan a napatakot kay antokaman. 
14 Diad impanggawak na anggaay nayarian ko, akatipon ak na ngalngalin apat a libon toniladan balituk tan ngalngalin apataplon libon toniladan pilak ya onkanan pamaalagey ed Timplo na Katawan. Likud nid saraya, masolusoluk iray ikanan gansa tan balatyang. Wala met iray akaparaan a kiew tan bato, balet aruman mo ni ra. 
15 Dakel iray kumikimey mo. Wala ray lalakin managtabas na bato, kantiro, tan karpintero. Amayamay met iray marunong ed antokaman a kimey a nayarian day mampanday 
16 na balituk, pilak, gansa, tan balatyang. Kanyan igapom la so kimey, tan mansiansia komun ed sika so Katawan.” 


17 Ingganggan nen David iray amin a pangulo ed Israel a tulongan day Solomon ya anak to. 
18 Inkuanto, “Walad sikayoy Katawan a Dios yo tan initdan to kayoy kareenan ed kaliber-liber yo. Impadakep tod siak iray amin a totoon nanaayam ed sayan dalin, tan wala la rad silong na pakaoley yo tan diad Katawan. 
19 Nepeg natan a masimoon tan matoor so panlingkur yod Katawan a Dios yo. Igapo yon ipaalagey so Timplo a pamagalang ed Katawan, pian niiyan yod dalem to imay Kaban na Sipanan na Katawan tan saray arum a masanton kagawaan ya ikakanad pangigalang ed sikato.”  

1 Nen masikesiken lay David ginawa ton ari na Israel si Solomon ya anak to. 

Say Kimey na Saray Levita 


2 Impantitipon nen Ari David iray amin a pangulo da ray Israelita tan amin iray papari tan saray Levita. 
3 Impabilang ton amin iray Levitan lalaki a mantaoy talomplo a mampaatagey. Talomplo tan walon libo so bilang dan amin. 
4 Impasen na ari iray duamplo tan apat a libo a mangipangulo na kimey ed Timplo, tan say anem a libo et impasen to ran makaoley ed pansulat na awaran tan panintinsia ed antokaman a kolkolan. 
5 Impasen to ray apat a libo a mangguardia, tan say apat a libo et impasen to ran mangigalang ed Dios diad pangikana ray kagawaan ed musika ya inter ton para sayan pamaakaran. 


6 Si David impankatlo ton grupo iray Levita, onung ed saray boleg da: Gerson, Coat, tan Merari. 


7 Duaray lalakin anak nen Gerson: di Ladan tan Simei. 
8 Taloray lalakin anak nen Ladan: di Jehiel, Zetam, tan Joel, 
9 tan sikaray pangulo na saray boleg a say sengeg da si Ladan. (Taloray lalakin anak nen Simei: di Zelomot, Haziel, tan Haran.) 
10-11 Apatiray lalakin anak nen Simei: manlapud sanka pangulowanan ya anggad sankayogtanan, sikara di Jahat, Zina, Jeus, tan Berias. Aliwan dakel iray kabyangay boleg di Jeus tan Berias, kanyan nipasen iran saksakey a boleg. 


12 Apatiray lalakin anak nen Coat: di Amram, Izhar, Hebron, tan Uziel. 
13 Si Amram so pangulowan tan sikatoy ama di Aaron tan Moises. (Si Aaron tan saray kabyangay boleg to et apili ran makaoley ya anggad angga ed saray masanton bengatla, mampool na insinso diad arapan na Katawan, manlingkur ed sikato, tan mamindision ed saray totoo diad ngaran na Katawan. 
14 Balet nipasen a kabyangan na saray Levita iray lalakin anak nen Moises a too na Dios.) 
15 Duaray lalakin anak nen Moises: di Gersom tan Eliezer. 
16 Si Sebuel so pangulo na saray lalakin anak nen Gersom. 
17 Saksakey so lakin anak nen Eliezer a si Rehabias. Balet amayamay so kabyangay boleg nen Rehabias. 


18 Say kumadwan lakin anak nen Coat a si Izhar et walay anak ton laki a si Zelomit, say pangulo na boleg. 
19 Say kumatlon lakin anak nen Coat a si Hebron et walay apatiran lalaki ya anak to: di Jerias, Amarias, Jahaziel, tan Jekameam. 
20 Say kumapat a lakin anak nen Coat a si Uziel et walay duaran lalakin anak to: di Mica tan Isias. 


21 Duaray lalakin anak nen Merari: di Mahli tan Musi. Duaray lalakin anak nen Mahli: sikara di Eleazar, tan Cis. 
22 Inatey si Eleazar ya anggapoy anak ton laki; bibii labat iray anak to. Akiasawa ray anak to ed saray kakapinsan da, saray anak nen Cis. 
23 Taloray lalakin anak nen Musi a kumadwan lakin anak nen Merari: di Mahli, Eder, tan Jeremot. 


24 Sikara yay kabyangay boleg nen Levi. Sansakey a nipalistay kangaranan da onung ed saray boleg tan pamilyan nanlapwan da. Balang kabyangay boleg to a mantaon na duamplo a mampaatagey et walay biang tod kimey ed Timplo na Katawan. 


25 Inkuanen David, “Say Katawan a Dios na Israel initdan to na kareenan iray totoo to, tan sikato et manayam ya anggad angga ed Jerusalem. 
26 Anggapo la natan sirin so pankaukolan ya alalsaen na saray Levita so Tuldan Ayamay Katawan tan amin da ray ikakana ed panangigalang.” 
27 Onung na saray kaonuran a bilin nen David, nipalistan manlingkur iray amin a Levitan makasabid taon a duamplo. 
28 Saray kimey da et say itulong dad saray paparin kabyangay boleg nen Aaron diad panangigalang ed dalem na Timplo, say pangasikasod saray solar tan saray kuarto na Timplo, tan say pangimanon ag narotakan iray amin a bengatlan masanto. 
29 Sikara met so makaoley ed saray tinapay ya imbagat ed Dios, diad arinan inkana ed saray panagbagat, diad saray maimpis a tinapay ya anggapoy libadura, diad saray bagat ya inggawan kanen, tan diad arinan inkames ed larak; sikara met so makaoley ed panagsimbang tan panagsukat na saray bagat ed Timplo. 
30 Nepeg day onalagey a misalamat tan mangigalang ed Katawan kapag kabwasan tan kapag labi 
31 tan kapag isaklang so bagat a popoolan no Agew na Panagpainawa, no Pistay Balon Bulan, tan no arum iran pista. Wala ray totontonen a mangibaga no pigaray Levitan manggawa ed sayan kimey da. Say pangigalang ed Katawan so kimey lawas na saray Levita. 
32 Sikaray makaoley a mangasikasod Tuldan Ayamay Katawan tan say Timplo. Sikara met so ontulong ed saray kakanayon dan papari a kabyangay boleg nen Aaron, diad panangigalang ed dalem na Timplo.  

Say Kimey a Nipabetang ed saray Papari 


1 Sikara yay olup na totoon kabyangay boleg nen Aaron. Apatiray lalakin anak nen Aaron: di Nadab, Abiu, Eleazar, tan Itamar. 
2 Inatey ira di Nadab tan Abiu kasakbayan na impatey nen ama ra et anggapoy ataynan dan kabyangay boleg da, kanyan nagmaliw a papari ira di Eleazar tan Itamar ya agagi ra. 
3 Tinogyup nen Ari David iray kabyangay boleg nen Aaron onung na saramay kimey da. Diad impanogyup nen David tinulongan nen Sadoc a kabyangay boleg nen Eleazar, tan si Ahimelec a kabyangay boleg nen Itamar. 
4 Atogyup ed labinanem ya olup iray kabyangay boleg nen Eleazar tan waloran olup iray saray kabyangay boleg nen Itamar; onyay agawa lapud dakel ni ray lalakin pangulo na saray pamilyad kabyangay boleg nen Eleazar. 
5 Nipabetang iray kimey diad panamegley pampapalaranan, lapud wala ray opisyal na Timplo tan wala ra met so maispiritun pangulo ed saray kabyangay boleg nen Eleazar tan Itamar. 
6 Nansosoblayan a nampapalaranan iray kabyangay boleg nen Eleazar tan saray kabyangay boleg nen Itamar. Inlista ra nen Semaya, say sikritario na saray Levita tan sikatoy lakin anak nen Natanael. Saray tasi ed sayan impangilista et say ari, saray opisyal to, si Sadoc a pari, si Ahimelec a lakin anak nen Abiatar, saray pangulo na saray pamilya da ray papari tan saray pamilya da ray Levita. 


7-18 Saya so impantotombukan na saray duamplo tan apat ya olup na pamilya onung na pinawayay impanpapalaranan da: 1) Joyarib; 2) Jedayas; 3) Harim; 4) Seorim; 5) Malkias; 6) Mijamin; 7) Haccoz; 8) Abias; 9) Jesua; 10) Secanias; 11) Eliasib; 12) Jakim; 13) Hupa; 14) Jesebeab; 15) Bilga; 16) Imer; 17) Hezir; 18) Hapizez; 19) Petaya; 20) Jezekiel; 21) Jakin; 22) Gamul; 23) Delayas; 24) Maasias. 


19 Nilista ra yan lalaki onung na saray kimey da ya onlad dalem na Timplo tan manggawa na saray kimey ya inletneg na laki ra a si Aaron diad impangonur tod saray ganggan na Katawan a Dios na Israel. 

Say Listaan na saray Levita 


20 Sikara yay arum a pangulo na saray pamilyan kabyangay tribu nen Levi: 

Jehedias a kabyangay boleg nen Amram diad panamegley nen Subael; 


21 Isias a kabyangay boleg nen Rehabias; 


22 Jahat a kabyangay boleg nen Izhar diad panamegley nen Zelomit; 


23 Jerias, Amarias, Jehaziel, tan Jecameam ya anak nen Hebron manlapud sankapangulowan ya anggad sankayogtanan; 


24 Samir a kabyangay boleg nen Uziel diad panamegley nen Mica; 


25 Zacarias a kabyangay boleg nen Uziel diad panamegley nen Isias ya agi nen Mica; 


26 Mahli, Musi, tan Jaasias a kabyangan iray boleg nen Merari. 
27 Taloray lalakin anak nen Jaasias: di Soham, Zacur, tan Ibri. 
28-29 Duaray lalakin anak nen Mahli: di Eleazar tan Cis. Anggapoy lakin anak nen Eleazar, balet walay lakin anak nen Cis a si Jerameel. 
30 Taloray lalakin anak nen Musi: di Mahli, Eder, tan Jeremot. 

Sikara yay pamilya na saray Levita. 


31 Say pangulo na balang pamilya tan say sakey ed saray yogtan ton lalaki so akipalaranan diad impangamta rad saray kimey da a singa ginagawa met na saray kakanayon dan papari a kabyangay boleg nen Aaron. Saray tasi ed sayan impanpapalaranan da et di Ari David, Sadoc, Ahimelec, tan saray pangulo na saray pamilya da ray papari tan saray pamilya da ray Levita.  

Saray Kumakanta tan saray Tumutogtog ed Timplo 


1 Pinili nen David tan saray pangulo da ray Levita iray onggendan a boleg na Levita a mangipangulo ed pangigalang ed Dios: Asaf, Heman, tan Jedutun. Sikaray mangibawag na saray salitay Dios legan a totogtogen iray saltirio, saray arpa tan saray piangpiang. Saya so listaan da ray totoon apilin mangipangulo na pangigalang ed Dios tan saray kimey da: 


2 Saray lalakin anak nen Asaf a di: Zacur, Jose, Netanias, tan Asarela. Diad panangiwanwan nen Asaf imbawag da ray salita na Dios kapag iganggan ira na ari. 


3 Saray lalakin anak nen Jedutun a di: Gedalias, Zeri, Isayas, Simei, Hasabias, tan Matatias. Diad panangiwanwan nen ama ra, imbawag day salitay Dios legan a totogtogen iray arpa; nankakanta ray dayew tan pisasalamat ed Katawan. 


4 Saray lalakin anak nen Heman a di: Bukias, Matanias, Uziel, Sebuel, Jerimot, Hananias, Hanani, Eliata, Gidalti, Romamti-ezer, Josbekasa, Malloti, Hotir, tan Mahaziot. 
5 Initdan na Dios di Heman a propita na ari na sarayan labinapat ya anak a lalaki tan taloran bibii onung na insipan to, pian naitdan toy pakayari si Heman. 
6 Diad panangiwanwan nen ama ra nantotogtog ira na saray piangpiang tan saray arpa legan a gagawaen ed dalem na Timplo so panangigalang ed Dios. Di Asaf, Jedutun, tan Heman et wala rad silong na panangiganggan na ari. 


7 Amin da ra yan duamplo tan apat a lalaki et marunong ira; tan saray kapara ran Levita et abangatan irad musika. Duan lasus tan walomplo tan walo ran amin. 


8 Malangwer may matakken ira, marunong may kagapogapo ra lambengat ed sayan kimey, nampapalaranan iran amin, pian naamtaan da no antoy betang dan kimeyan. 


9-31 Sarayan duan lasus tan walomplo tan walo et naapag ira a duamplo tan apat ya olup onung na nanlapwan dan pamilya; balang olup labinduay kabyangay to tan walay pangulo to. Onyay impantotombukan dan nanlilingkur: 1) Jose a kabyangay pamilya nen Asaf; 2) Gedalias; 3) Zacur; 4) Izri; 5) Netanias; 6) Bukias; 7) Jesarela; 8) Jesaias; 9) Matanias; 10) Simei; 11) Azariel; 12) Hasabias; 13) Subael; 14) Matitias; 15) Jeremot; 16) Hananias; 17) Josbekasa; 18) Hanani; 19) Malloti; 20) Eliata; 21) Hotir; 22) Gidalti; 23) Mahaziot; 24) Romamti-ezer.  

Saray Guardia ed Timplo 


1 Sikara yay kimey a nipabetang ed saray Levitan guardia ed Timplo. Manlapud boleg nen Core, walay Meselemias a lakin anak nen Core tan kabyangay pamilya nen Asaf. 
2 Pitoray lalakin anak nen Neselemias, manlapud sankapangulowanan ya anggad sankayogtanan: di Zacarias, Jediael, Zebadias, Jatniel, 
3 Elam, Johanan, tan Elioenai. 


4 Wala met si Obed-edom a binindisionan na Dios na waloran lalakin anak a di Semaya, Jozabad, Joah, Sacar, Nataniel, 
5 Amiel, Isacar, tan Peulletai. 


6 Say pangulowan ya anak nen Obed-edom a si Semaya et wala ray lalakin anak to a bibirbiren irad boleg da lapud mapalaloy pakapanyari ra. 
7 Say kangaranan da et Otni, Refael, Obed, Elizabad, Eliu, tan Samakias. Nidoma-domay karunongan di Eliu tan Samakias. 


8 Manlapud pamilya nen Obed-edom, wala ray anemaplo tan duan lalaki a manepeg ed sayan kimey. 


9 Manlapud pamilya nen Meselemias wala ray labinwalon lalaki a manepeg ed sayan kimey. 


10 Manlapud pamilya nen Merari walay Hosa ya lalakin anak to a di Simri, (si ama to ginawa ton pangulo anggaman ya aliwan sikatoy pangulowan), 
11 Hilcias, Tebalias, tan Zacarias. Manlapud pamilya nen Hosa labintalon amin so guardiay Timplo. 


12 Naapag-apag ed nandoroman olup iray Timplo onung ed nanlapwan dan pamilya, tan naitdan ira na saray kimey ed Timplo a singa saray arum a Levita. 
13 Balang sakey a pamilya, baleg may melag, akipalaranan ira diad pangamta rad puirtan guardiaan da. 
14 Si Selemias apalaran to so puirtad bokig, tan si lakin anak to a si Zacarias a maung lawas so isisimbawa to et apalaran to so puirtad baybay. 
15 Si Obed-edom apalaran to so puirtad abalaten tan saray lalakin anak to apalaran da a guardiaan iray panagsinupan a kuarto. 
16 Di Supim tan Hosa apalaran da so puirtad sagur tan say puirtan tatawagey Salleket diad niatagey a dalan. Walay oras a nipabetang ed saray guardia tan nantotombukan so oras na panagguardia ra. 
17 Diad puirtad bokig anemiray nangguardian inagew-agew; diad baybay, apatira, tan diad abalaten, apatira met. Inagew-agew apatiray nangguardiad saray panagsinupan a kuarto, duara ed kapag sakey a panagsipunan. 
18 Diad asingger ed nisagur a paalagey diad gilig na dalan apatiray guardia, tan diad dilin paalagey duaray guardia. 
19 Sikara yay nipabetang a pangguardiaan na saray kabyangay pamilya nen Core tan saray kabyangay pamilya nen Merari. 

Saray Arum a Kimey ed Timplo 


20 Saray arum a kapara ran Levita et makaoley irad pananginay kayamanan na Timplo tan saray kuarton panagsinupan na saray rigalon nisaklang ed Dios. 
21 Si Ladan a kabyangay boleg nen Gerson et laki na pigaran olup na pamilya; sakey ed saraya so pamilya nen Jehiel ya anak to. 
22 Saray duaran arum nin anak nen Ladan a di Zetam tan Joel et makaoley irad pananginay kayamanan na Timplo tan saray kuarton panagsinupan. 


23 Nipabetang met iray kimey ed saray kabyangay boleg di Amram, Izhar, Hebron, tan Uziel. 


24 Si Sebuel a kabyangay boleg nen Gersom a lakin anak nen Moises so manonan opisyal ed saray makaoley ed pananginay kayamanan na Timplo. 
25 Mankanayon si Sebuel tan si Zelomit diad panamegley nen Eliezer a lakin agi nen Gersom. Si Eliezer so ama nen Rehabias ya ama nen Jesaias. Si Jesaias so ama nen Joram ya ama nen Zicri. Si Zicri so ama nen Zelomit. 
26 Si Zelomit tan saray kabyangay pamilya to so makaoley ed amin da ray rigalon nisaklang ed Dios; saray angisaklang ed sarayan rigalo et di Ari David, saray pangulo da ray pamilya, saray pangulo da ray olup na boleg, tan saray opisyal da ray sondalo. 
27 Nanaala ra na pigara ed saray asamsamsam dad bakal, insan da ra insaklang ya ikana ed dalem na Timplo. 
28 Si Zelomit tan saray kabyangay pamilya to so makaoley ed saray amin a nisaklang ya ikana ed dalem na Timplo, pati saray rigalon inyaakar di propita Samuel, Ari Saul, Abner a lakin anak nen Ner, tan Joab a lakin anak nen Sarvia. 

Saray Kimey na saray Arum a Levita 


29 Nipabetang ed saray kabyangay boleg nen Izhar, a si Kenanias tan saray lalakin anak to, so kimey a pangikorit na saray awaran tan panariglo ed saray kolkolan da ray totood Israel. 


30 Saray kimey a para Katawan tan saray kimey para gobirno diad sagur na Ilog na Jordan et nipabetang ed saray kabyangay boleg nen Hebron a si Hasabias tan saray sanlibo tan piton lasus a kakanayon ton matalonggaring. 
31 Si Jerias so pangulo da ray kabyangay boleg nen Hebron. Nen kumaapataploy taon a panaari nen David agaway sakey ya impanoysoy ed saray mikanayon ed kinen Hebron, et arumog ed Jazer a sakop na dalin na Galaad iray pigaran matalonan sondalo a kabyangan na sayan boleg. 
32 Amiliy Ari David na matalonan duan libo tan piton lasus a pangulo na saray pamilyan kakanayon nen Jerias, insan to ra impasen a makaoley ed kimey a para Dios tan saray kimey a para gobirno diad saray dalin na Ruben, Gad, tan kapalduay Manases.  

Saray Olupan da ray Sondalo tan saray Aliwan Sondalo 


1 Sikatoya so listaan na saray Israelitan pangulo da ray pamilya tan saray pangulo da ray boleg, tan saray opisyal dan angikurang ed saray kimey na nanarian. Duamplo tan apat a libon lalaki so walad balang olup ya ipapangulo na sakey a kapitan. Kapag bulan ed sakey taon sananey ya olupan so nanlingkur. 


2-15 Saray onggendan et saray kapitan ed kapag bulan: 

Ononan bulan: Jasobeam a lakin anak nen Zabdiel (sikatoy kabyangan na boleg nen Fares a kabyangay tribu nen Juda). 

Kumadwan bulan: Dedai a kabyangay boleg nen Ahohi (si Miklot so onkumadwad sikato ed betang) 

Kumatlon bulan: Benaya a lakin anak nen Joiada a pari; sikatoy pangulo na “Saray Talomplon” (say anak ton laki a si Amizabad so sinmalat ed sikaton pangulo na sayan olupan) 

Kumapat a bulan: Asael a lakin agi nen Joab (say lakin anak to a si Zebadias so sinmalat ed sikato) 

Kumaliman bulan: Samhut a kabyangay boleg nen Izhar 

Kumanem a bulan: Ira a lakin anak nen Ikes a taga Tecoa 

Kumapiton bulan: Helez ya Efraimita a taga Pelon 

Kumawalon bulan: Sibecai a taga Husa (sikatoy kabyangay boleg nen Zera, tan kabyangay tribu nen Juda) 

Kumasyam a bulan: Abiezer a taga Anatot a sakop na dalin na tribu nen Benjamin 

Kumaplon bulan: Maharai a taga Netofa (sikatoy kabyangay boleg nen Zera) 

Kumalabinsakey a bulan: Benaya a taga Piraton a sakop na dalin na tribu nen Efraim 

Kumalabinduan bulan: Heldai a taga Netopa (sikatoy kabyangay boleg nen Otniel) 

Saray Pangulo na saray Tribu na Israel 


16-22 Sikato yay listaan na saray pangulo da ray tribu na Israel: 

Diad tribu nen Ruben si Eliezer a lakin anak nen Zicri 

Diad tribu nen Simeon si Sefatias a lakin anak nen Maaca 

Diad tribu nen Levi si Hasabias a lakin anak nen Kemuel 

Diad tribu nen Aaron si Sadoc 

Diad tribu nen Juda si Eliu, a sakey ed saray lalakin agagi nen Ari David 

Diad tribu nen Isacar si Omri a lakin anak nen Micael 

Diad tribu nen Zabulon si Ismaias a lakin anak nen Obadias 

Diad tribu nen Neftali si Jeremot a lakin anak nen Azriel 

Diad tribu nen Efraim si Oseas a lakin anak nen Azarias 

Diad tribu nen Kapalduay Manases si Joel a lakin anak nen Pedaya 

Diad tribu nen Kapalduay Manases si Iddo a lakin anak nen Zacarias 

Diad tribu nen Benjamin si Jaasiel a lakin anak nen Abner 

Diad tribu nen Dan si Azarel a lakin anak nen Jeroham 


23 Ag impabilang nen Ari David iray totoon onleksab ed duamplo so taon da, lapud samay sipan na Katawan a parakelen ton singa bitewen ed tawen iray totood Israel. 
24 Inggapo nen Joab a lakin anak nen Sarvia so impanbilang ed saray totoo, balet ag to sinumpal. Dinusa na Dios so Israel lapud sayan impanbilang ed saray totoo, kanyan ag nikorit ed awaran nen Ari David iray kaonuran a bilang. 

Saray Makaoley ed saray Kayaryan na Ari 


25-31 Sikato yay listaan na saray makaoley ed saray kayaryan na ari: 

Saray kuarton panagsinupan: Azmavet a lakin anak nen Abdiel 

Saray kuarton panagsinupan diad luyag, diad saray siudad, diad saray bario, tan diad saray tori: Jonatan a lakin anak nen Uzias 

Say panagkimey ed kaalogan: Ezri a lakin anak nen Kelub 

Saray kaubasan: Simei a taga Rama 

Saray panagsinupan na alak: si Zabdi a taga Sefam 

Saray kiew ya oliba tan sikamoro (diad nisagur ya alusadsar na saray pokdul): Baal-hanan a taga Geder 

Say panagsinupan na larak na oliba: Joas 

Saray baka ed patar na Saron: Sitrai a taga Saron 

Saray baka ed saray patar: Safat a lakin anak nen Adlai 

Saray kamilyo: Obil ya Ismaelita 

Saray asno: si Jedeias a taga Meronot 

Saray karniro tan saray kanding: si Jaziz a taga Agar 

Saray Sumisimbawa nen David 


32 Si Jonatan a pangamaen nen Ari David et maung a sumisimbawa tan makabat. Sikato tan si Jehiel a lakin anak nen Hacmoni so makaoley ed impanaral da ray lalakin anak na ari. 
33 Si Ahitofel so sumisimbawa na ari, tan si Husai ya Arkita so malet a kaaro na ari. 
34 Kapatey nen Ahitofel sinalatan di Abiatar tan Joiada a lakin anak nen Benaya. Si Joab so manonan pangulo da ray sondalo na ari.  

Saray Bilin nen David nipaakar ed Timplo 


1 Ingganggan nen David a mantitipon ed Jerusalem iray amin ya opisyal na Israel. Kanyan nantitipon ed Jerusalem iray amin ya opisyal na saray tribu, saray opisyal a pangulo na saray kimey ed nanarian, saray pangulo na saray boleg, saray makaoley ed saray amin a kayaryan tan ayayep na ari tan saray lalakin anak to, pati saray opisyal na palasio, saray matalonan sondalo, tan saray lalakin gagalangen ed baley. 


2 Nanalagey ed arap da si Ari David tan nansalita ed sikara. Inkuanto, “Dengel yo ak, sikayon agagik tan totook. Nampilalekan koy mangipaalagey na mansiansian panayaman na Kaban na Sipanan, say panangitapeway sali na Katawan tayon Dios. Imparaan ko ray nakaukolan ed pangipaalagey na sakey a timplo a pamagalang ed Dios, 
3 balet sinebelan to ak a mangipaalagey, lapud sakey ak a sondalo tan dakel so pinaagos kon dala. 
4 Say Katawan a Dios na Israel pinili to ak tan saray kabyangay boleg ko a manoley ya anggad angga ed Israel. Pinili toy tribu nen Juda a panlapwan na mangipangulo, tan diad tribu nen Juda pinili toy pamilya nen amak. Diad amin a kabyangan na sayan pamilya et nanliketan toy impamili tod siak, insan to ak ginawan ari ed intiron Israel. 
5 Initdan to ak na amayamay ya anak a laki tan diad sikara pinili toy Solomon a manoley ed intiron Israel, saray panarian na Katawan. 


6 “Inkuan na Katawan ed siak, ‘Si anak mon Solomon so mangipaalagey na Timplok ta pinilik a magmaliw ya anak ko tan siak so magmaliw ya ama to. 
7 Pansiansiaen kod anggad angga so nanarian to, no ituloy ton apiapigeren ya onuren iray ganggan tan saray bilin ko a singa gagawaen to la.’ 


8 “Kanyan natan, totook ira, diad imaton na Dios tan sayan tipon na amin ya Israelita a totoo na Katawan, simbawaen ta kayo ya apiapiger yon onuren iray amin ya ingganggan ed sikatayo na Katawan a Dios tayo, pian mansiansian kayaryan yo yan mabonan dalin, tan nipatawir yod saray ontombuk a kailalakan ya anggad angga.” 


9 Insan inkuantod kinen Solomon, “Anak ko, nia so bilin kod sika: birbir moy Dios nen amam tan panlingkuran mod intiron pusom tan mabolbolus a linawa. Amta to ray amin a kanunotan tan saray pilalek tayo. No ondago kad sikato, awaten to ka; balet no ibeneg mo, ando lan andon ikaindan to ka. 
10 Nepeg mon nunoten a say Katawan pinili to kan mangipaalagey na masanton Timplo to. Pabiskeg moy linawam—ipaalagey mo.” 


11 Inter nen David ed kinen Solomon iray plano na amin a paalagey na Timplo, saray panagsinupan a kuarto tan amin nin arum a kuarto, tan say Sankasantosan a Pasen a diay pakapirdonaan na kasalanan. 
12 Inter to met ed sikato iray plano na nununoten ton pakagawa ed saray solar tan saray kuartod kaliber-liber da, tan saray kuarton panagsinupan na saray kagawaan ed Timplo tan saray rigalon nisaklang ed Katawan. 
13 Inter met nen David ed sikato iray plano na nipaakar ed pakaapag-apag na saray papari tan saray Levita diad panggawa saray kimey dad Timplo tan say pangasikaso rad saray amin ya ikakanad Timplo. 
14 Imbaga to no kaunongay pilak tan balituk ya ikana ed panggawad saray ikakana ed Timplo, 
15 say balang lamparaan tan say balang panangipatoonan na lamparaan, 
16 saray pilak a lamisaan, tan balang balituk a lamisaan a pangitapewad saray tinapay ya ibagat ed Dios. 
17 Imbaga to met no kaunongay puron balituk ya ikana ed panggawad saray tinidor, saray yaung, tan saray boyug; ontan met no kaunongay pilak tan balituk ed panggawad saray plato. 
18 Imbaga to met no kaonungay puron balituk ya ikana diad panggawad altar a pampoolay insinso, tan say panggawad karwahi a para saray kirubin ya akabuskag iray payak da tan asakbungan day Kaban na Sipanan na Katawan. 
19 Inkuanen Ari David, “Amin da ra ya et wala rad plano a nisulat onung ed saray bilin na dilin Katawan a gawaen ko.” 


20 Inkuanen Ari David ed anak ton Solomon, “Pabiskeg moy linawam tan ag ka natatakot. Igapom so kimey tan ag mo aabuloyan so antokaman a manebel ed sika, ta walad sika so Katawan a Dios a panlilingkuran ko. Ag to ka ikaindan; mansiansiad sika ya anggad pakasumpal moy kimey ed Timplo to. 
21 Nipabetang lad saray papari tan saray Levita iray amin a kimey a gawaen dad dalem na Timplo. Mampilalek ya ontulong ed sika iray totoon marunong ed antokaman a kimey. Nayarian mon iganggan iray amin a totoo tan saray pangulo ra.”  

Saray Rigalo ya Onkanad Pamaalagey na Timplo 


1 Inkuanen David ed amin da ray totoon nantitipon, “Si Solomon ya anak ko so pinili na Dios, balet malangwer ni tan daiset niy asalsali tod panagbilay. Baleg a tuloy so kimey a gawaen, ta aliwa yan palasio na saray totoo, no ag ingen sakey a Timplon para Katawan a Dios. 
2 Ginawak so anggaay nayarian kon angiparaan na saray nakaukolan ed pamaalagey ed Timplo na Dios ko: balituk pilak, gansa, balatyang, tabla, saray nandoroman mabmablin bato tan alahas, saray baton nandoromay kolor, tan saray marmol. 
3 Aliwan saraya labat so imparaan ko; angiter ak ni na saray dilin pilak tan balituk ko lapud panamablik ed Timplo na Dios ko. 
4 Angiter ak na sanlasus tan labinliman tonilada a sankapuroan a balituk tan duan lasus tan anemaplo tan liman tonilada a puron pilak a pamarakep ed saray padir na Timplo, 
5 tan para amin a bengatlan gawaen na saray platiro. Siopa natan ed sikayo so mabolus so linawa ton mangiter na panangaro tod Katawan?” 


6 Insan saray pangulo da ray boleg, saray opisyal da ray tribu, saray kapitan da ray sondalo, tan saray makaoley ed saray kayaryan na ari et mabolus so linawa ran angiter 
7 na panangaro rad Katawan ya onkanan pamaalagey ed Timplo. Angiter ira na sanlasus tan siamaplon tonilada a balituk, talon lasus tan walomplon tonilada a pilak, anem a lasus tan pitomplo tan liman tonilada a gansa, tan talon libo, pitomplon lasus tan limamplon tonilada a balatyang. 
8 Saray walaan na mabmablin bato inyaakar da ra ed panagsinupan na kayamanan na Timplo ya aasikasoen nen Jehiel a Levita a kabyangan na boleg nen Gerson. 
9 Mabolbolus ya angiiter ed Katawan iray totoo, tan maliket ira lapud dakerakel so niiter da. Malikeliket met si Ari David. 

Indayew nen David so Dios 


10 Diman ed arap na saray atiptipon a totoo indayew nen David so Katawan. Inkuanto, “Katawan a Dios na laki min Jacob, nadayew ka komun ed ando lan ando! 
11 Kayaryan mo, Katawan, so talonggaring, pakapanyari, pananalo, kagalangan, tan tanduro. Kayaryan moy amin a bengatlad tawen tan diad dalin. Sika so ari tan sankatageyan a manoley ed ganagana. 
12 Amin a kayamanan tan kagalangan manlalapud sika; diad panamegley na biskeg tan pakayarim ooleyan moy amin a bengatla. Nayarian mon pagmaliwen a matalonggaring tan mabiskeg so siopaman. 
13 Pisalamatan mi ka natan, O Dios mi, tan idayew mi so mapagalang a ngaran mo. 


14 “Diad tuay tua balet, saray totook tan siak et ag kami makapangiter ed sika na antokaman, lapud manlalapud sika iray amin a bengatla. Impawil mid sika labat iray bengatlan kayaryan mo. 
15 Amtam, O Katawan, a diad pambibilay mi sikamiy akar-akar a sangkaili tan totoon nibantak ed arum a bansa, a singa impanbilay na saray lalaki mi. Singa labat ondadalan ya anino iray agew mid tapew na dalin, tan ag mi napaliisan so patey. 
16 O Katawan a Dios mi, impantitipon min iter ira yan amin a kayamanan a pamaalagey na sakey a Timplo a pamagalang na masanton ngaran mo; balet nanlapu ra yan amin ed sika tan kayaryan mo ran amin. 
17 Amtak a susuboken moy puso na balang too tan maliket kad kaptekan. Diad katooran tan diad kaptekan mabolbolos kon inter ira yan amin ed sika. Anengneng ko a sarayan totoom a nantitipon dia natan et maliket tan mabolus so linawa ran angiter ed sika. 
18 O Katawan a Dios na saray lalaki min Abraham, Isaac, tan Jacob, pansiansiam pa a mamposapos ya ando lan ando ed kapusoan na sarayan totoom, ira yan getma tan kanunotan da. Pansiansiam pa met a matoor ira lawas ed sika. 
19 Itdan mo pay anak kon Solomon na impapuson pilalek a mangonur na amin a ganggan tan bilin mo, pian nipaalagey to so Timplo a saray onkana et imparaan ko la.” 


20 Insan ingganggan nen David ya amin iray totoo, “Igalang yoy Katawan a Dios yo!” Kanyan inggalang na amin da ra may totoon nantitipon so Katawan a Dios na saray lalaki ra. Tinmewek ira diad impangigalang dad Katawan tan diad impangidayew dad ari. 


21 Diad ontombuk ya agew amatey ira na saray ayayep ya imbagat da tan insaklang dad Katawan, insan da inter a kanen na saray totoo. Angisaklang met ira na saray bagat a popoolan: sanlibon bakan kalakyan, sanlibon karniron kalakyan, tan sanlibon kordiro. Angisaklang met ni ra na saray bagat ya alak. 
22 Kanyan diad saman ya agew malikeliket ira legan dan nanaakan tan naniinom diad arap na Katawan. 

Imbawag dan manari si Solomon; kumadwa la yan impangibawag da. Diad ngaran na Katawan nilanaan da a manoley ed sikara tan nilanaan da met a mampari si Sadoc. 
23 Kanyan si Solomon sinalatan ton manari si ama ton David, tan inmirung ed tronon inletneg na Katawan. Maaligwas so impanari to, tan inmonur ed sikato ray amin ya Israelita. 
24 Saray amin ya opisyal tan saray amin a sondalo, tan saray amin a lalakin anak nen David et nansipan iran matoor ed kinen ari Solomon. 
25 Say Katawan initdan toy Solomon na baleg a tanduro ed arap na amin da ray Israelita. Impagmaliw to a matalonggaring ya ari nen say siopaman ya akaona nen say sikato a nanoley ed Israel. 

Say Segek na Impanoley nen David 


26 Si David a lakin anak nen Jesse et nanoley 
27 na apataploy taon. Nanoley ed Hebron na pitoy taon tan diad Jerusalem talomplo tan taloy taon. 
28 Masiken la nen inatey. Andokey so bilay to, mayaman tan napnoy kagalangan. Sinmalat ed sikaton nanari si Solomon a lakin anak to. 
29 Say awaran na impanbilay nen Ari David, manlapud gapo ya anggad samput, et nikorit ed saray awaran di propita Samuel, Natan, tan Gad. 
30 Nikorit so impanoley to, say ontan lan pakayari to, tan saray amin ya agawad sikato, saray agawad Israel, tan saray agawad kaliber-liber iran nanarian. 



* 1:19
 PELEG: Diad salitay Hebreo say tanul na sayan ngaran et singa “siyanen.”

* 4:9
 JABES: Diad salitay Hebreo say tanul na sayan ngaran singa “irap.”

* 5:22
 INKIBANTAK DAD ARUM A BANSA: Nen sakey a 733 K.C. saray taga Asiria dinakep day nibaybay a dalin na Israel tan say dalin ed nibokig na Ilog na Jordan a sakop na saray Israelita tan imbandak da rad arum a bansa (nengneng yoy II Arari 15:29).

* 6:57-59
 SALIMBENGAN A SIUDAD: No say sakey a too et ag to ginagalan apatey so kapara ton too, nayarian toy ombatik ed dinan man ed saray siudad, et napaliisan toy ibawi na arum (nengneng yoy Josue 20:1-9).

* 7:13
 BILHA: Biin inyamung nen Jacob tan ina na ilalak ton di Dan tan Neftali.

† 7:23
 BERIAS: Diad salitay Hebreo say tanul na sayan ngaran et singa “sinmabin gunigon.”

* 9:18
 PUIRTAY ARI: Say puirtad bokig na Timplo, a diay lolooban na ari.

† 9:32
 MASANTON TINAPAY: Labinduan tinapay a niiyan ed tapew na lamisaan diad dalem na Timplo kapag Agew na Panagpainawa; sakey iran bagat ed Dios (nengneng yoy Levitico 24:5-9).

* 13:11
 PEREZ-UZA: Diad salitay Hebreo say kabaliksan na sayan ngaran et “Dusa nen Usa.”

* 14:11
 BAAL-PERASIM: Diad salitay Hebreo say kabaliksan na sayan ngaran et “KATAWAN na Panagderal.”

* 15:1
 SIUDAD NEN DAVID: Say kabyangan na dalin na Jerusalem a dinakep nen David ed saray inmona-onan totood man, salanti saray Jebuseo (nengneng yoy 2 Sam. 5:6-10).

* 22:9
 SOLOMON: Say sengeg na sayan ngaran et “shalom,” sakey a salitad Hebreo a say kabaliksan to et “kareenan tan maligen a panagbilay.”

Say Ononan Sulat nen Pablo ed saray 

TAGA CORINTO 

Pangiparontal 

Nikorit so Ononan Sulat nen Pablo ed saray taga Corinto, pian naebatan to ray probliman nipaakar ed macristianon panagbilay tan pananisia a niwala rad iglisia ya inletneg nen Pablo ed siudad na Corinto. Diad saman a panaon balbaleg a siudad na saray Hintil so Corinto, tan sikatoy manonan siudad na luyag na Acaya a sakop na Roma. Bantug yan siudad lapud walad may baleg a nigosio, bolaslas na panagbilay, malaknab ya immoralidad, tan nandoroma ran rilihion. 

Saray manonan gunigon nen Pablo et saray problima a singa say inkaapag-apag tan say immoralidad ed iglisia, say nipaakar ed pipiakdul tan pipiasawa, saray bengatlan nipaakar ed konsinsia, say oksuy ed iglisia, saray langkap na Ispiritu Santo, tan say kiolid bilay. Diad panamegley na aralem a panagnunot, impanengneng nen Pablo a say Maung a Balita et mansasalita nipaakar ed sarayan problima. 

Say kapitulo 13, ya ipaparontal toy panangaro a sankaabigan ed saray langkap na Dios ed saray totoo, et nayarin sikatoy sankabantugan a parti na sayan libro. 

Logan na sayan Libro 

Pangiparontal 1:1-9 

Say inkaapag-apag na iglisia 1:10–4:21 

Say moralidad na pipiakdul tan say bilay na pamilya 5:1–7:40 

Saray Cristiano tan saray pagano 8:1–11:1 

Say bilay na iglisia tan say panangigalang ed Dios 11:2–14:40 

Say inkiolid bilay nen Cristo tan say kiolid bilay na saray mananisia 15:1-58 

Say tulong ed saray Cristiano ed Judea 16:1-4 

Saray plano nen Pablo tan pangisamput 16:5-24  

1



1 Sayan sulat nanlapud kinen Pablo, ya atawag a magmaliw ya apostol nen Cristo Jesus onung ed linaway Dios, tan nanlapud agi tayon si Sostenes— 


2 Diad iglisia na Dios a walad Corinto, diad amin da ray tinawag na Dios a magmaliw a masanton totoo to, diad panamegley na pikakasakey ed Cristo Jesus, ontan met a diad saray amin a totood inerman a pasen, saray ontatawag ed ngaran na Katawan dan Jesu-Cristo a Katawan tayo met: 


3 Itdan kayo komun na Dios ya Ama tayo tan say Katawan tayon Jesu-Cristo na bindision tan kareenan. 

Saray Bindision na Dios diad Panamegley nen Cristo 


4 Misasalamat ak lawas ed Dios para sikayo, lapud baleg a panangaron inter tod sikayo diad panamegley nen Cristo Jesus. 
5 Ta diad pikakasakey yod Cristo nagmaliw kayon mayaman ed amin a bengatla, anggan diad amin a panagsalita tan amin a karunongan. 
6 Saray bangat a nipaakar ed Cristo et kinmetket la rad sikayo, 
7 kanyan amin a bindision aawaten yo, legan ya aalagden yon ompanengneng so Katawan tin Jesu-Cristo. 
8 Antabayen kayoy Dios anggad kaonuran, pian anggapoy pakadusaan yo no Agew na Katawan tin Jesu-Cristo. 
9 Matoor so Dios, say Dios ya anawag ed impikasakey yod Anak ton Jesu-Cristo a Katawan tayo. 

Naapag-apag so Iglisia 


10 Agagi, sisimbawaen ta kayo diad panamegley na ngaran na Katawan tin Jesu-Cristo: mankakasakey kayod amin a salitaen yo, pian ag kayo naapag-apag. Ayadyari komuy pankakasakey yo diad kanunotan tan getma. 
11 Ta, agagik, imbalitad siak na saray totoo nen Cloe a wala rad sikayoy mankokolkol. 
12 Say labay kon ibaga, say pandoromaay ibabaga yo. Kuay sakey, “Si Pablo so kaibak”; kuay sananey, “Si Apolos so kaibak”; kuay sakey, “Si Cefas so kaibak”; kuay sananey, “Si Cristo so kaibak.” 
13 Naapag-apag sirin si Cristo?* Si Pablo siriy nipasak ed krus para sikayo? Abinyagan kayo sirin ed ngaran nen Pablo? 


14 Misalamat ak ed Dios, ta si Crispo tan si Gayo labat so bininyagan kod sikayo. 
15 Kanyan anggapoy makapangibagad sikayo a bininyagan kayod ngaran ko. 
16 (Anunotan ko, bininyagan ko met manayay Estefanas tan say pamilya to. Likud ed sikara, anggapo lay arum a nanunotan kon bininyagan ko.) 
17 Ta si Cristo ag to ak imbaki a maminyag, no ag ingen mangipulong, na Maung a Balita. Mampupulong ak, aliwan diad panamegley na panagsalitan manlapud kakabatan na sankamundoan, pian ag naekalay pakayari so impatey nen Cristo ed krus. 

Si Cristo so Pakayari tan Kakabatan na Dios 


18 Ta diad saray nababalang, anggapoy kabaliksan na balitan nipaakar ed impatey nen Cristo ed krus; balet diad sikatayon nilalaban, sikatoy pakayari na Dios. 
19 Ta ibabagay Masanton Sulat, 

“Deralen koy kakabatan da ray 

makabat, 

pagmaliwen kon andi-kakanaan 

so pakatalus da ray marunong.” 


20 No ontan sirin, antoy kana da ray makabat? Odino saray iskriba? Odino saray maung a dibatista ed sayan mundo? Ag ta impagmaliw na Dios ya anggapoy kabaliksan so kakabatan na sankamundoan? 


21 Ta lapud kakabatay Dios, ag to inyabuloy a sikatoy nakabatay too diad panamegley na kakabatan na sankamundoan. Ingen nilabay ton ilaban iray totoon manisia diad panamegley na ipupulong min Maung a Balita ya ipapasen ya andi-kakanaan na sankamundoan. 
22 Saray Judio pilalek da ray milagro a pamaneknek, tan saray Grigo aanapen da so kakabatan. 
23 Balet no nipaakar ed sikami, ipupulong miy Cristo a nipasak ed krus, sakey a bangat a diad saray Judio et pakatumbaan tan diad saray Hintil et anggapoy kabaliksan. 
24 Balet diad saray tinawag na Dios, Judio o Grigo man ira, si Cristo so pakayari tan kakabatan na Dios. 
25 Ta say singa kakulang-kulangan na Dios et makabat nen say kakabatay too, tan say singa kakapoyay Dios et mabiskeg nen say biskeg na too. 


26 Agagi, nunot yo pay kipapasen yo nen tawagen kayoy Dios. Pigpigarad sikayoy makabat, o makapanyari, o bibirbiren ed baley, onung ed panangipasey too. 
27 Balet pinili na Dios so ipapasen ya andi-kakanaan na sankamundoan, pian napabaingan to ray makabat a totoo, tan pinili to so ipapasen a makapoy na sankamundoan, pian napabaingan to ray mabiskeg. 
28 Pinili na Dios so pabpaabebaen, balbalawen, tan ibanbantak na sankamundoan, pian naderal to ray pinabpabli na sankamundoan. 
29 Kanyan anggapoy toon makapampasirayew ed arap na Dios. 
30 Balet say Dios impikasakey to itayod Cristo Jesus tan ginawa to a kakabatan tayo. Diad panamegley nen Cristo, apirdona ray kasalanan tayo ed arap na Dios, nagmaliw itayon masanton totooy Dios, tan arondon itayo la. 
31 Kanyan sirin, onung na ibabagay Masanton Sulat, “Siopamay mampasirayew, saray ginagaway Katawan so nepeg ton ipasirayew.”  

2

Say Bangat a nipaakar ed Inkipasak nen Cristo ed Krus 


1 Agagi, nen linma ak ditan a mangipulong ed sikayo na niamut a katwaan na Dios,* ag ko inkanay araralem iran salita odino atatagey a kakabatan. 
2 Ta nen wadtan ak, tinibokel kod kanunotan ko ya anggapoy arum a kabaten ko no ag si Jesu-Cristo labat, tan say inkipasak tod krus. 
3 Kanyan makapoy, natatakot, tan manggiwgiw ak ya akiarapad sikayo. 
4 Aliwan diad panamegley na makaayayat iran balikas a nanlapud kakabatay too so inkanak ed impansalitak tan impanpulong ko, no ag ingen diad panamegley na paneknek na Ispiritu tan say pakayari na Dios. 
5 Say pananisia yo sirin et ag niletneg ed kakabatay too, no ag ingen diad pakayariy Dios. 

Say Kakabatay Dios 


6 Ibabangat miy kakabatan ed saray mamatakken lad maispiritun bilay, balet aliwan say kakabatan na sankamundoan odino say kakabatan na saray manoley ed sayan mundo, saray manoley a nababalang da lay pakayari ra. 
7 Say labay kon ibaga et say niamut a kakabatan na Dios, ya inggana ton pakagalangan tayo nanlapu lad inkapalsay mundo. 
8 Anggapoy anggan sakey a manoley ed sayan panaon so makaamta ed sayan kakabatan. Ta no amta ra komun, ag da impasak ed krus so Katawan na kagalangan. 
9 Balet onung na ibabagay Masanton Sulat, 

“Ag ni anengneng odino nadngel na too, 

ag met ni anggan sinmibang ed nunot to, 

so imparaan na Dios ed saray mangarod sikato.” 


10 Balet† say Dios impaamta to yad sikatayo diad panamegley na Ispiritu. Ta sokimaten na Ispiritu iray amin a bengatla, anggan saray sankaaraleman a getmay Dios. 
11 Anggapoy makaamtad nununotey too, no ag say dilin ispiritu to labat. Ontan met, anggapoy makaamtad nununotey Dios, no ag say Ispiritu na Dios labat. 
12 Aliwan ispirituy sankamundoan no ag ingen Ispiritu na Dios so inawat tayo, pian naamtaan tayo ray amin a panangaroy Dios ed sikatayo. 


13 Kanyan diad pampapaliwawa miy maispiritun katwaan ed saray totoon walad sikaray Ispiritu,‡ ag mi ikakana ray salitan ibabangat na kakabatay too, no ag ingen saray salitan ibabangat na Ispiritu. 
14 Ta say toon anggapod sikatoy Ispiritu ag to awaten iray bengatlan iter na Ispiritu na Dios. Diad tuay tua, ag to ra natalusan; anggapoy kabaliksan da ra yad sikato, ta saray maispiritun bengatla natalusan ira labat diad panamegley na maispiritun panagnunot. 
15 Say toon walad sikatoy Ispiritu natalusan to so kabaliksan na amin a bengatla, balet anggapoy toon makatalus ed sikato. 
16 Ta onung na ibabagay Masanton Sulat, 

“Siopay makaamtad kanunotay Katawan? 

Siopay makasimbawad sikato?” 

Balet, walad sikatayoy panagnunot nen Cristo.  

3

Saray Aripen na Dios 


1 Agagi, ag ak makapitongtong ed sikayo a singa pitotongtong kod saray totoon walad sikaray Ispiritu. Kinaukolan a mitongtong ak ed sikayo a singa pitotongtong ed saray totoon minumundoy panagbilay da, singa ogogaw ed pananisiad Cristo. 
2 Pinainom ta kayoy gatas, ta ag yo nayariay mangan na anawet. Diad tuay tua, anggad natan ag yo ni nayarian, 
3 ta minumundo niy panagbilay yo. Maniimonan tan mankokolkol kayo ni. Ag ta ra ya mangipatnag a minumundo kayo ni, tan say panagbilay yo et onung na panagbilay na karaklan? 
4 No ikuay sakey ed sikayo, “Si Pablo so kaibak,” tan say sananey ikuanto, “Si Apolos so kaibak”—ag kasi ya tanda na pambibilay yon onung ed panagbilay na karaklan? 


5 Siopay Apolos a? O siopay Pablo a? Aripen kami labat na Dios, ya inkana ton ananggoyur ed sikayo a manisia. Gagawaen na balang sakey ed sikami so kimey ya inawat tod Katawan. 
6 Siak so angisokit na bokel, si Apolos so nansalug, balet say Dios so amatubo tan amabaleg. 
7 Say manona aliwan say mantatanem odino say mansasalug, no ag say Dios a mamapabaleg. 
8 Anggapoy pandomaan na toon mantanem tan toon mansalug. Tumangan iray Dios onung ed saray kimey ya agawaan da. 
9 Nampapara kamin kumikimey na Dios, tan sikayoy alog to. 

Sikayo met so paalagey na Dios. 
10 Onung ed langkap ya inter na Dios ed siak, inletneg koy pundasion a singa gagawaey marunong a karpintiro. Insan sananey lay mangisumpal ed pangipaalagey. Balet nepeg a manalwar so siopaman a mangipaalagey, 
11 ta anggapo lay arum a pundasion a nayarin iletneg, likud ed samay niletneg la, a si Jesu-Cristo. 
12 Wala ray mangikanay balituk, pilak, odino mabmablin bato ed pangituloy day pangipaalagey; wala ray mangikanay kiew, dika, odino dayami. 
13 Naamtaan so klasiy kimey na balang too no ipatnag la na Agew nen Cristo. Ta say apoy na satan ya Agew so manubok tan mangipatnag na klasiy kimey na balang too. 
14 No ag napoolan so impaalagey na siopaman ed tapew na pundasion, satan a too makaawat na tumang to. 
15 Balet no napoolan, nadarak imay impaalagey to. Anggaman ontan, sikato et nilaban, balet singa dinmalan ed apoy. 


16 Ag yo ta amtan sikayoy timplo na Dios tan manaayam ed sikayo so Ispiritu na Dios? 
17 No deralen na sakey a too so timplo na Dios, sikatoy deralen na Dios. Ta masanto so timplo na Dios, tan sikayo so timplo to. 


18 Nepeg ya anggapoy toon tilaan toy sikaton dili. No abaloan na sakey ed sikayo a sikatoy makabat onung ed kakabatan na sankamundoan, nepeg a magmaliw a makulang-kulang, pian magmaliw a petepeteg a makabat. 
19 Ta say kakabatan na sankamundoan, kakulang-kulangan ed arap na Dios. Onung na ibabagay Masanton Sulat, “Erelen na Dios iray makabat diad panamegley na dilin silib da.” 
20 Ibabaga to ni, “Amtay Katawan a saray nununoten da ray makabat et andi-kakanaan.” 
21 Nepeg sirin ya anggapoy mangipasirayew ed nagawaay too. Ta kayaryan yoy amin a bengatla: 
22 Si Pablo, si Apolos, tan si Pedro; say intiron mundo, say bilay, say patey, say natan tan say arapen; kayaryan yo ra yan amin. 
23 Kayaryan kayo nen Cristo, tan kayaryan na Dios si Cristo.  

4

Saray Apostol nen Cristo 


1 Nepeg ya ipasen yo kamin aripen nen Cristo tan managasikaso na saray niamut a katwaan na Dios. 
2 Nakaukolan a matoor ed amo to so toon managasikaso. 
3 Anggapoy walad siak no sintinsiaan yo ak, odino sintinsiaan ak na panagsintinsiay too; ni anggan siak ag ko sintinsiaay laman kon dili. 
4 Malinis so konsinsiak, balet ag to labay ya ibaga ya anggapoy kasalanan ko. Say Katawan so manintinsiad siak. 
5 Kanyan ag kayo manisintinsia no aliwa nin panaon to. Manalagar kayo ya anggad isabiy Katawan. Ipalinew tod satan iray bengatlan niamut ed kabilongetan tan ipaamta to ray niamut a getma na katoowan. Diad satan ya oras, naawat na balang sakey so kanepegan ton dayew a manlapud Dios. 


6 Agagi, lapud sikayo, impasen kon alimbawa si Apolos tan siak, pian naaralan yoy kabaliksan na sayan balikas, “Ag yo pasosolukay nisulat.” Ag yo nepeg ya ipasirayew so sakey tan balawen so sananey. 
7 Siopay angipasen a maung kayo ni nen saray arum? Antoy walad sikayo ya ag inter na Dios? No ontan sirin, panoy pampasirayew yon singa aliwan rigaloy Dios iray walad sikayo? 


8 Wala la ray amin a nakaukolan yo! Mayaman kayo la! Arari kayo la, anggaman a sikami et andi! Maung no petepeteg kayo lan arari, pian kaiba yo kami met a makapanoley. 
9 Ta angangko, sikami ran apostol ginaway Dios a sankaabebaan kamid amin da ray totoo. Singa kami totoon asintinsiaay patey, nenengnengen na sankamundoan, saray anghil tan saray katoowan. 
10 Makulang-kulang kami nisengeg ed Cristo, balet makabat kayo diad pikakasakey ed Cristo! Makapkapoy kami, balet mabisbiskeg kayo! Nababalaw kami, balet napapagalangan kayo! 
11 Anggad sayan bekta nanaerasan tan nanaapgaan kami; apilat-pilat iray kawes mi; papairapen da kami tan anggapoy napanayaman mi. 
12 Mapalaloy kababanalan mid panagkimey mi. No nisasamba kami, mamibindision kami; no napapairap kami, itetepel mi; 
13 no napapabaingan kami, anlemek so kakaebat mi. Anggad natan, aliling miy dotak tan andi-kakanaan a bengatla diad tapew na dalin. 


14 Isusulat ko ra ya, aliwan lapud labay ta kayon pabaingan, no ag ingen lapud labay ta kayon simbawaan, a singa ta kayo inararon anak. 
15 Ta anggan samplon liboy managbangat yon nipaakar ed pambibilay yon Cristiano, saksakey labat so ama yo. Ta diad pikakasakey yod Cristo Jesus anak ta kayo, diad panamegley na Maung a Balitan impupulong kod sikayo. 
16 Kerewen ko sirin ya alig yo ak. 
17 Lapud saya, ibakik ditay Timoteo a matoor tan inararok ya anak ed Katawan. Sikatoy mangipanunot ed sikayo na panagbilay a totombuken ko, diad pikakasakey kod Cristo Jesus. Ibabangat ko met yan panagbilay ed amin ya iglisiad inerman a pasen. 


18 Wala rad sikayoy mapaatagey, ta abaloan dan ag ak la onlad tan. 
19 Balet no iyabuloy na Katawan, magano lay iyakar kod tan. Nengnengen ko pad satan no antoy nagawaan, ya aliwan say panagsalita labat, na saratay mapaatagey! 
20 Ta say Panarian na Dios aliwan diad salita, no ag diad pakayari. 
21 Antoy labay yo: onla ak ditan ya awit koy pekpek, odino onla ak ditan ya maararo tan maoyoyamo?  

5

Say Inmoralidad a Nagagawa ed Iglisiad Corinto 


1 Nibabalitan walay inmoralidad a nagagawa ed sikayo, gawan sankabandayan a tuloy tan ag gagawaen na anggan saray Hintil. Nibabalitad siak ya iyaamung na sakey ed sikayo so asawan pidwa na ama to! 
2 Insan, mapasirayew kayo ni! Ingen manermen kayo komun tan paekal yo lad moyungan yo itay toon manggagaway inmoralidad. 
3 No nipaakar ed siak, anggaman ya andi ak ditan ed laman, singa wadtan ak lamlamang ed ispiritu. Diad ngaran na Katawan tayon Jesus, sinintinsiaan ko la tan a toon manggagaway sankabandayan a kasalanan, a singa wadtan ak a kaiba yo. 
4 Diad pantitipon yo, kaiba yo ak ed ispiritu. Tan lapud pakapanyariy Katawan a Jesus ed sikatayo, 
5 ipalima yo tan a too ed Satanas pian naderal so laman to, et nayarin nilaban so ispiritu to no Agew na Katawan. 


6 Maoges itan so panagpasirayew yo! Ag yo ta amtay kabaliksan na sayan balikas, “Say daiset a libadura napaalsa toy masa?” 
7 Nepeg yon ekaley daan a libadura, say kasalanan, pian magmaliw kayon petepeteg a malinis. Diad ontan mipara kayod balon masa ya anggapoy libadura, ta talagan ontan kayo. Ta nibagat lay Cristo a Kordiro tayon onkanad Paskua. 
8 Kanyan pistaan tayoy Paskua, aliwan diad panamegley na tinapay a walay lauk ton daan a libaduray kasalanan tan kaogsan, no ag diad panamegley na tinapay ya anggapoy libadura, say tinapay na katooran tan katwaan. 


9 Imbagak ed samay sulat ko ya ag kayo mimiolup ed saray totoon manggagaway inmoralidad. 
10 Aliwan saray totoon pagano a manggagaway inmoralidad so labay kon ibaga, odino saray maagom, saray matakew odino saray manangigalang ed saray talintaoy diriyos. Ta napaliisan yo ra ya labat no andi ki lad sayan mundo. 
11 Say labay kon ibaga, ag yo pipiolupan so toon ipapasen toy sikaton dili a Cristiano, balet manggagaway inmoralidad, maagom, manangigalang ed saray talintaoy diriyos, managpabaing, buanges, odino matakew. Ag kayo anggan mirorongod satan a klasiy too. 


12-13 Ta anggapoy kanepegan kon sintinsiaan iray aliwan Cristiano. Say Dios so manintinsiad sikara. Ag ta sikayoy manintinsia ed saray walad loob na iglisia? Onyay ibabagay Masanton Sulat, “Paekal yoy maoges a too ed olupan yo.”  

6

Say Pangisigep na Kaso Sumlang ed Agi 


1 No say sakey ed sikayo et walay riklamo ton sumlang ed sakey ya agi, mangisigep kasiy kaso ed saray huis a pagano, ya ag to paarigload saray totoon pinili na Dios? 
2 Ag yo ta amtan saray totoon pinili na Dios so manintinsiad sankamundoan? No sikayoy manintisiad sankamundoan, ag yo ta nayarian ya arigloan iray ankekelag a pamaakaran? 
3 Ag yo ta amtan sikatayoy manintinsiad saray anghil? Nagkalalo la sirin ed saray bengatlad sayan bilay! 
4 No wala ray onyan kaso yo, paarigloan yo kasid saray totoon ag bibirbirey iglisia? 
5 Kababaing kayo! Anggapo la sirin ed sikayoy makabat a sarag toy mangariglod siblangay sanaagi? 
6 Akin et say sakey ya agi irimanda toy sakey ya agi, anta saray huis yo ni met et aliwa ran mananisia? 


7 Say katwaan to, diad satay pandidimandaan yo, ipapanengneng yoy kakapoyan yo. Ag kasi lalon maung no itepel yo la so pansasaol tan panlalames dad sikayo? 
8 Balet sikayo ingen so mansasaol tan manlalames—tan saray agagi yo ni met so panggagawaan yo! 
9 Ag yo ta amtan saray makasalanan et ag da natawir so Panariay Dios? Ag kayo patitilaan! Saray managgaway inmoralidad, saray manangigalang ed saray talintaoy diriyos, saray managkaloguran, saray managliket ed laman na kapara ran laki o kapara ran bii, 
10 saray matakew, saray managlames, saray buanges, saray managpabaing, tan saray maagom—anggapod sarayan totoo so makatawir ed Panarian na Dios. 
11 Ontan met iray arum ed sikayo nen saman. Balet naorasan ki lad kasalanan yo; apasanto ki lad Dios; nibilang ki lan anggapoy kasalanan ed arap na Dios diad panamegley na ngaran na Katawan tayon Jesu-Cristo tan lapud Ispiritu na Dios tayo. 

Timplo na Dios so Laman yo 


12 Walay mangibaga, “Nayarian kon gawaen so anggan anto.” On, nayari, balet aliwan amin et pankaabigan yo. Nayarian ko met ya ibaga, “Nayarian kon gawaen so anggan anto”; balet ag ak paoleyan ed anggan anto. 
13 Ibaga na arum, “Say kanen para eges, tan say eges para kanen.” Tua tan, balet say Dios deralen to ran dua. Say lamay too aliwan para panggaway inmoralidad, no ag ta para Katawan, tan say Katawan para laman. 
14 Say Dios pinaoli tod bilay so Katawan, ontan met a paolien to itayo diad panamegley na pakayari to. 


15 Ag yo ta amta a saray laman yo et kabyangan nen Cristo? Alaen ko tay kabyangan nen Cristo, insan ko gawaen a kabyangan na biin marotak? Ag nayarin balut! 
16 Ag yo ta amtan say lakin miakdul ed marotak a bii et mankasakey irad laman? Ta ibabagay Masanton Sulat, “Magmaliw a saksakey a laman iran dua.” 
17 Balet say toon mitipon ed Katawan mikasakey a maispiritu ed sikato. 


18 Ag kayo manggagaway inmoralidad. Say toon manggaway inmoralidad mankasalanan ed laman ton dili. Say toon manggaway arum nin kasalanan, anggapoy nagawad laman to. 
19 Ag yo ta amtan say laman yo et timplo na Ispiritu Santo a manaayam ed sikayo tan inter na Dios ed sikayo? Ag yo kayaryay laman yo; say Dios so makankayaryan, ta 
20 mabliy impanaliw tod sikayo. Kanyan ikana yoy laman yo a pamagalang ed Dios.  

Saray Probliman nipaakar ed Panangasawa 


1 Nipaakar ed saramay bengatlan insulat yo, onyay nayarian kon ibaga: maung ed sakey a laki no ag mangasawa. 
2 Balet lapud ontan lan karakel a nagagawan inmoralidad, nepeg a walay asawa so balang laki tan balang bii. 
3 Nepeg a gawaen na laki so kanepegan tod asawa to; ontan met ed bii. 
4 Ta aliwa lan say bii so kawalaay pakayari ed laman ton dili, no ag say asawa to; ontan met, aliwa lan say laki so kawalaay pakayari ed laman ton dili, no ag say asawa to. 
5 Ag kayo mansisibletay liket na laman, likud labat no mampaknaan kayon ag manakdul a magano, pian niiter yoy panaon yo ed pampikasi. Balet pawil kayon manakdul lamet, pian nipaliis kayod pananukso nen Satanas, lapud ag yo pakatepel. 


6 Sakey a panangyabuloy yay ibabagak, aliwan sakey a ganggan. 
7 Labay kon aligen yo ak komun ya amin. Balet balang sakey walay langkap ton manlapud Dios, tan ag nampaparay walad sinansakey. 


8 Sayay ibabagak met ed saray tubonbalo tan saray balo: lalon maung ni no mansiansia kayon anggapoy asawa, a singa siak. 
9 Balet no ag yo natepelan, mangasawa kayo; ta lalon maung niy mangasawa nen say napoolan na pilalek na laman. 


10 Walay ganggan kod saray walay asawa, ya ag nanlapud siak no ag diad Katawan: ag nepeg a misiyan so bii ed asawa to. 
11 No bilang ta gawaen to ya, nepeg ya ag miasawad sananey, odino andi mipulangad asawa to. Say laki ag to nepeg met ya isian so asawa to. 


12 Diad saray arum, nia met so ibabagak, aliwan say Katawan: no say sakey a lakin mananisia et walay asawa ton aliwan mananisia ya ag to labay so misiyan, nepeg ya ag to isian. 
13 No say sakey a biin Cristiano et walay asawa ton aliwan mananisia ya ag to labay so misiyan, ag to nepeg yan bii so misiyan. 
14 Ta say aliwan mananisian laki et magmaliw a makapaliket ed Dios makasengeg ed mananisian asawa to, tan say aliwan mananisian bii et magmaliw a makapaliket ed Dios, makasengeg ed asawa ton mananisia. Ta no aliwan ontan, ag magmaliw a makapaliket ed Dios iray anak da, balet say katwaan to, makapaliket ira. 
15 Balet no labay na asawan aliwan mananisia so misiyan ed asawa ton Cristiano, paolyan yo labat. Diad satan a nagawa, bolus lay Cristiano ya asawa, bii man o laki, ta tinawag itayoy Dios ed mareen a panagbilay. 
16 Antoy amtam, no sikan bii a Cristiano so ikanay Dios ed kilalaban na asawam?* Antoy amtam, no sikan laki a Cristiano so ikanay Dios ed kilalaban na asawam? 

Mambilay kayo onung ed Anawagay Dios ed sikayo 


17 Nepeg a mambilay so balang sakey ed sikayo onung ed langkap na Katawan ed sikato tan onung ed kipapasen to nen tawagen na Dios. Onyay ibabangat kod amin ya iglisia. 
18 No asegat lay sakey a too nen tawagen na Dios, ag to la nepeg ya ekalen iray pakanengnengay inkasegat to. No ag ni asegat so sakey a too nen tawagey Dios, ag to la nepeg so pasegat. 
19 Anggapoy kakanaay inkasegat odino ag inkasegat. Say manona, say pangonur ed saray ganggan na Dios. 
20 Nepeg a mansiansiay balang sakey ed gendat a kipapasen to nen awaten toy tawag na Dios. 
21 Aripen ka nen tawagen kay Dios? Anggapoy walad satan, balet no walay pankanawnawam a nabolus, ag mo papalabasen.† 
22 Ta say too ya aripen nen tawagey Katawan et bolus la a tooy Katawan. Ontan met a say toon bolus nen tawagen nen Cristo et aripen la nen Cristo. 
23 Mabliy impanaliw na Dios ed sikayo; ag kayo sirin papaaripen ed too. 
24 Agagi, no antoy kipapasen yo nen tawagen kayoy Dios, mansiansia kayod satan a kipapasen a kaolup yoy Dios. 

Saray Probliman nipaakar ed saray Mamarikit tan saray Balo 


25 Nipaakar ed saray totoon anggapoy asawa, anggapoy niiter kon ganggan a manlapud Katawan. Balet siak a napanmatalkan lapud panangasiy Katawan, ibabagak iray walad kanunotan ko. 


26 Lapud sayay peles a kairapan, iisipen ko a lalon maung no mansiansiad kipapasen to so sakey a laki. 
27 Wala lay asawam? Ag ka misisian. Anggapo niy asawam? Ag mo pampipilalekay mangasawa. 
28 Balet no mangasawa ka, ag ka mankasalanan, tan no miasaway sakey a marikit ag met mankasalanan. Balet nagunigon irad sayan bilay, et sikato yay labay kon napaliisan yo. 


29 Niay labay kon ibaga, agagi: manasingger lay niganan panaon, kanyan manlapud natan, saray walay asawa nepeg day mambilay, a singa ra anggapoy asawa; 
30 saray manaakis, a singa ra aliwan maermen; saray manliliket, a singa ra aliwan maliket; saray mansasaliw, a singa anggapoy kayaryan da; 
31 saray manliliket ed saray minumundon bengatla, a singa anggapoy walawala ra yad sikara. Ta naandipat ya amin iray wala natan ed sayan mundo. 


32 Labay ta kayon iyarawi ed saray kapagaay bilay. Say lakin anggapoy asawa et mapaga ed saray kimey a nipaakar ed Katawan, no panoy pamaliket tod Katawan. 
33 Balet say lakin walay asawa mapaga ed saray antokaman ed sayan mundo, no panoy pamaliket tod asawa to. 
34 Kanyan nankadwa so kawalaay kapagaan to. Ontan met, say biin anggapoy asawa o say marikit et mapaga ed saray kimey a nipaakar ed Katawan, no panoy pagmaliw ton masanto diad laman tan ispiritu; balet say biin walay asawa et mapaga ed saray antokaman ed sayan mundo, no panoy pamaliket tod asawa to. 


35 Ibabagak ya, ta labay ta kayon tulongan. Ag ta kayo sesebelan; labay ko labat a maptek tan maoksuy so pambilay yo, pian diad panlingkur yod Katawan et anggapoy makaskasbel. 


36 Nipaakar ed saray nansipanan a mankasal ya ag da labay lan ituloy so pankasal da, onyay ibagak: no isipen na laki a mabanday yan nagawad kasipan to, no ag to la napokpokay pilalek na laman to, tan nalikna ton nakaukolan iran mankasal, nepeg a mankasal ira, onung ed labay to. Anggapoy kaogsan to ya. 
37 Balet no say laki et pinaletan tod kanunotan to ya ag la mangasawa, ya anggapoy mamasoot ed sikato, no sarag ton pokpokan a maung so inkasikato, tan talagan ag to la omaney kanunotan to, maabig so ag to la pangasawa ed kasipan to. 
38 No ontan sirin, maabig ed laki no asawaen toy kasipan to, balet lalon maabig no ag to la asawaen. 


39 Aliwan bolus so bii no mabilay ni so asawa to. Balet no inatey lay asawa to, nayarian to lay miasawa ed anggan siopan laki a labay to, balet nakaukolan a Cristiano yan laki. 
40 Balet lalon maliket no ag la miasawan pidwa. Saya so walad kanunotan ko, et isipen kon walad siak met so Ispiritu na Dios.  

Say Tepet a nipaakar ed Kakanen ya Imbagat ed saray Talintaoy Diriyos 


1 Onya met so nibagak, nipaakar ed kakanen ya imbagat ed saray talintaoy diriyos. 

Amta tayon “walay pakaamta tayon amin.” Say pakaamta pagmaliwen ton mapaatagey so too; balet say aro mamabiskeg. 
2 Say toon abaloan ton walay amta to, ag to ni amtay nepeg ton amtaen. 
3 Balet kabat na Dios so toon mangaarod sikato. 


4 Kanyan nipaakar ed pangay kakanen a nibagat ed saray talintaoy diriyos: amta tayon anggapoy kabaliksan na talintaoy dios; kabat tayon saksakey labat so Dios. 
5 Anggaman a dakerakel ira yan tatawagey “diriyos” diad tawen o diad dalin, tan talagan amayamay “iray diriyos” tan “saray kakatawan,” 
6 para sikatayo saksakey so Dios, say Ama ya amalsad amin a bengatla tan mambibilay itayon para sikato. Saksakey met so Katawan, si Jesu-Cristo, a diad panamegley to apalsay amin a bengatla, tan diad panamegley to met mambibilay itayo. 


7 Balet sayan katwaan ag amta na amin a katoowan. Wala ray niilwam lad saray talintaoy diriyos kanyan, anggad natan, no mangan iray imbagat ed talintaoy diriyos, abaloan dan kayaryan na talintaoy diriyos yan kakanen. Lapud makapoy so konsinsia ra, mapaga ra ta abaloan dan mankasalanan ira. 
8 Say kakanen ag to paabigey pikakasakey tayod Dios. Anggapoy nabawas ed sikatayo no ag itayo mangan, tan anggapo met so kaabigan a naala tayo no mangan itayo. 


9 Balet manalwar kayo, ta ompan lapud nayarian yoy mangan na antokaman et saya so makasengeg na pankasalanan da ray makapoy ed pananisia. 
10 No bilang ta sikayon walay pakaamta et anengneng kayoy sakey a toon makapoy so konsinsia to, a mangakan kayod dalem na timploy dios, ag met kasi nadagdag a mangan na kakanen ya imbagat ed saray talintaoy diriyos? 
11 Kanyan sayan too a makapoy ed pananisia, say agi yon makasengeg na inateyan nen Cristo, nabalang lapud “pakaamta” yo! 
12 Lapud saya, mankasalanan kayod Cristo, diad pankakasalanan yod agagi yo, tan diad pandederal yoy konsinsia ran makapoy. 
13 Kanyan no kakanen so makasengeg na pankasalanan na agik, ag ak lan balut mangan na karni, pian ag ko la nalagyat a mankasalanan so agik.  

Saray Kanepegan tan saray Kimey na sakey ya Apostol 


1 Aliwa ak ta a toon bolus? Aliwa ak ta ya apostol? Ag ko ta anengneng si Jesus a Katawan tayo? Aliwa kasin sikayo ray bungay panlilingkur kod Katawan? 
2 No ag birbiren na saray arum ya apostol ak, andi-duaruwan birbiren yo ak! Ta sikayon dili so pakapatnagan ya apostol ak na Katawan. 


3 Onyay ebat kod saray mamabalaw ed siak: 
4 Anggapo tay kanepegan min naitday kanen tan inomen? 
5 Anggapo tay kanepegan min mangawit na asawan Cristiano, a singa gagawaen nen Pedro, saray arum ya apostol, tan saray agagi na Katawan? 
6 Sikami ta labat nen Bernabe so nakaukolan ya ag ontondad anapay-bilay? 
7 Siopa ta a sondalo so igastosan toy sikaton dili diad panlingkur to? Siopa ta a dumaralus so ag to pambilay so intanem to? Siopa ta a managkomponiy karniro so ag to ikanay gatas na karniro to? 


8 Ag ira ya labat paneknekay inagew-agew a nagagawad bilay na too; sikato met so sasalitaen na Ganggan. 
9 Nisulat ed Ganggan nen Moises, “Ag mo babalungosay bakan maniilik.” Akin baka so aasikasoen na Dios? 
10 Aliwa kasin sikatayoy labay ton ibaga nen inkuan to ya? On, sikatayoy makasengeg no akin et nisulat ya, ta say toon mambaka tan say toon manani walay ilalo ran makapiapag ed naani. 
11 Angipasek kamid sikayo na saray maispiritu ran bokel. Makapabelat la kasin tuloy so panani mid sikayo na matiryal iran bengatla? 
12 No saray arum et walay onyan kanepegan dad sikayo, ag kasi nagkalalod sikami? 

Balet ag mi ya inkanan kanepegan. Intepel mi ingen iray amin a bengatla, pian ag kami makapangyay makasbel ed ikayat na Maung a Balitan nipaakar ed Cristo. 
13 Ag yo ta kabat a saray manlilingkur ed Timplo et diad Timplo met so pangaalaan day kakanen da, tan saray mangibabagat ed altar et minanabang irad saray ibabagat? 
14 Ontan met ya ingganggan na Katawan a saray mampulong na Maung a Balita et nepeg a diad Maung a Balita so pangalaan day pambilay da. 


15 Balet anggapoy inkanak ed sarayan kanepegan ko, tan aliwan say pikekerew koy pambilay ko so makasengeg na pansusulat kod saraya. Lablabayen ko niy ompatey nen say pagmaliwen dan andi-kakanaan so makanepegan a pampasirayew ko! 
16 Anggapoy kanepegan kon mampasirayew makasengeg labat ed pampupulong koy Maung a Balita! Ta ingganggan ak a manggawad saya, et pakaskasi ak no ag ko ipulong so Maung a Balita! 
17 No pinilik yan kimey, walay ilaloan kon tumang. Balet gagawaen ko yan pangonur kod sakey a ganggan, ta nipia yan kimey ed siak. 
18 Anto siriy tumang ko? Say tumang ko say pankanawnawak a mangipulong ya anggapoy bayar na Maung a Balita, say ag ko pangaalay intiron kanepegan a para siak diad pampupulong koy Maung a Balita. 


19 Bolus ak tan anggapon balut so mangaariped siak, balet papaaripen ak ed amin a too, pian dakel so natanggoyur kod pananisia. 
20 No kaibak iray Judio singa ak Judio, pian natanggoyur ko ra. Anggaman ya ag ak nasasakopay Ganggan nen Moises, pasasakop ak no kaibak iray nasasakopay Ganggan, pian natanggoyur ko ra. 
21 Ontan met, no kaibak iray Hintil mambibilay ak a singa Hintil ya ag nasasakopay Ganggan, pian natanggoyur ko ra. Ag to kabaliksan yan ag ko oonurey ganggan na Dios, ta tuan nasasakopan ak na ganggan nen Cristo. 
22 No kaibak iray makapoy, mampapakapoy ak met a singa sikara, pian natanggoyur ko ra. Mipapara ak ed amin a totoo diad amin a kipapasen da, pian nilaban ko ray arum ed sikara diad anggan anton pamaakaran. 


23 Gagawaen ko yan amin makasengeg ed Maung a Balita, pian makapinabang ak met ed saray bindision to. 
24 Amta yon saray milulumba ombabatik iran amin, balet sakey labat ed sikara so makalay tumang. Batik kayo sirin a singa milulumba, pian makala kayoy tumang! 
25 Saray mampapasal a milumba nakaukolan a mandangka rad amin a ganagana. Gagawaen da ya, pian nagamuran day korona a naderal lamlamang, balet koronan ag naderal so nagamuran tayo. 
26 Kanyan singa ak milulumba a pilalek koy manalo, tan singa ak buksingiron ag mamoponitid dagem. 
27 Papairapen koy laman ko tan aaripenen ko, ta ompan kasumpal kon mampulong ed arum et siak so nipolisay.  

Saray Pasakbay a nipaakar ed saray Talintaoy Diriyos 


1 Labay kon nunoten yo, agagi, no antoy agawa ed saray lalaki tayo a tinmombuk ed kinen Moises. Tinarungan iran amin na lorem tan binaliw dan amin so Dayat ya Ambalanga. 
2 Kanyan diad lorem tan dayat, amin da abinyagan a mananombuk nen Moises. 
3 Angan iran amin na namparan maispiritun kakanen, 
4 inminom ira na namparan maispiritu ya iinomen. Inminom ira ed maispiritun bato ya angolup ed sikara, tan sayan baton-dampay et si Cristo. 
5 Anggaman ontan, karaklan ed sikaray ag akapaliket ed Dios, kanyan akaykayat ed kalawakan iray bangkay da. 


6 Sarayan agawa et pamasakbay ed sikatayo, pian ag tayo pampilalekan iray bengatlan maoges, a singa impanpipilalek da, 
7 tan ag itayo mangigalang ed saray talintaoy diriyos, a singa ginagaway arum ed sikara. Onung na ibabagay Masanton Sulat, “Saray totoo nandorongo ran nampista, tan say pista et agawan inoman tan liketay laman.” 
8 Ag itayo met komun manggagaway inmoralidad, a singa ginagaway arum ed sikara, kanyan duamplo tan talon libo ed sikara so inatey ed loob na sanagew. 
9 Ag tayo nepeg a subokey Katawan,* a singa ginagaway arum ed sikara, kanyan pinapatey ira na saray oleg. 
10 Ag itayo nepeg a manriklamo, a singa ginagaway arum ed sikara, kanyan pinapatey iray Anghil na Patey. 


11 Agawgawa ra ya ed sikara pian napasakbayan iray arum, tan nisulat ira pian nabangatan itayo, ta mambibilay ti lad kaonuran a panaon. 


12 Kanyan manalwar so siopaman ya abaloan ton akaalagey, ta ompan natumba. 
13 Anggapo niy sinmabin tukso ed sikayo ya ag ni asaliy karaklan. Matoor so Dios, kanyan ag to iyabuloy ya onsabid sikayoy tukson ag yo nayarian a taloen. Itdan to kayo ingey biskeg no natukso kayo, pian napaliisan yo, et manalo kayo. 


14 Kanyan sirin, inararo, ag kayo mangigagalang ed saray talintaoy diriyos. 
15 Makakabat kayon totoo a susulaten ko, kanyan akaoley ki la no antoy pangipasen yod ibabagak. 
16 Aliwa kasin say iyiinom tayod kupa na bindision a pisasalamatan tayod Dios et pinanabang ed dala nen Cristo? Tan say papangan tayoy tinapay a pipisagen tayo et pinabang ed laman nen Cristo? 
17 Lapud saksakey so tinapay saksakey itayon laman, anggaman ya amayamay itayo, ta saksakey a tinapay so pannanabangan tayo. 


18 Imano yo pa ray Israelita: ag ta minanabang ed panlilingkur ed Dios diad altar iray mangakay imbagat? 
19 Antoy labay kon ibaga? Labay ko kasin ibaga a makabaliksan so dios odino say kakanen ya imbagat ed talintaoy dios? 
20 Andi! Say labay kon ibaga: saray Hintil mangibabagat iray kakanen diad saray dimonyo, aliwan diad Dios, et ag ko labay a mikasakey kayod saray dimonyo. 
21 Ag yo nayariay oninom ed kupay Katawan tan diad kupa da ray dimonyo. Ag yo nayariay ondongod lamisaay Katawan tan diad lamisaan da ray dimonyo. 
22 Labay tayo kasin pangimoney Katawan? Mabiskeg itayo ta nen say sikato? 


23 Walay mangikuan, “Nayarian kon gawaey antokaman.” On, balet aliwan amin et maung. “Nayarian kon gawaey antokaman.” On, balet aliwan amin et makatulong. 
24 Nepeg ya anggapoy mananap na pankaabigan ton dili, no ag say pankaabigan na arum. 


25 Nayarian yon kaney antokaman a nasaliw ed lakoway karni ya ag kayo la tepet-tepet, lapud konsinsia. 
26 Ta ibabagay Masanton Sulat, “Kayaryan na Katawan so mundo tan amin a logan to.” 


27 No bagaan kayoy sakey ed saray aliwan mananisia, et labay yoy onla, akan yoy antokaman ya iparongo tod sikayo, ya ag kayo la tepet-tepet, lapud konsinsia. 
28 Balet no walay mangikuan ed sikayo, “Imbagat yad saray talintaoy diriyos,” ag yo kakanen, makasengeg ed samay angipaamtad sikayo tan say konsinsia; 
29 aliwan say konsinsia yo no ag say konsinsia to, so labay kon ibaga. 

Ta akin et dangkaan na konsinsiay arum so kanepegan kon manggaway labay kon gawaen? 
30 Akin et balawen ak na arum lapud papangan koy kakanen a pisasalamatan kod Dios? 


31 Kanyan sirin, mangan kayo man odino oninom, o anggan antoy gawaen yo, gawa yon amin a pakagalangan na Dios. 
32 Mambilay kayo ya aliwan sikayoy panlapwan na pankasalanay siopaman—saray Judio, saray Grigo, o saray kabyangay iglisia na Dios. 
33 Gawa yoy gagawaen ko; papaliketen koy amin a katoowan tan ag ko nununotey pankaabigan ko, no ag say pankaabigan na amin pian nilaban ira.  

1 Alig yo ak sirin, a singa pangaalig kod Cristo. 

Say Panagpandung no Mangigalang 


2 Idadayew ta kayo, ta nununoten yo ak lawas tan oonuren yo ray bangabangat kod sikayo. 
3 Balet labay kon talusan yo a si Cristo so manoley ed amin a lalaki, say laki so manoley ed asawa to, tan say Dios so manoley ed Cristo. 
4 Kanyan say lakin akapandung no mampikasi o mampulong na salitay Dios, pabaingan toy Cristo. 
5 Say biin ag akapandung a mampikasi o mampulong na salitay Dios, pabaingan toy asawa to; singa biin kiskis so olo to. 
6 No ag labay na sakey a bii so mampandung, mampakiskis la laingen na olo to. Balet lapud makapabaing ed sakey a bii so mampakatli o mampakiskis na olo to, nepeg a mampandung. 
7 Ag nepeg a mampandung so laki, ta sikatoy kaolibay tan kagalangay Dios. Balet say bii kagalangay laki, 
8 ta ag nanlapuy laki ed bii, no ag say bii so nanlapud laki. 
9 Ag met pinalsa so laki a para bii, no ag say bii pinalsan laki. 
10 Lapud saray anghil, nepeg a mampandung so bii, pian napatnagan a sikatoy walad silong na pakaoley na asawa to. 
11 Anggaman ontan, onung ed pikakasakey tayod Katawan nakaukolan na bii so laki, tan nakaukolan na laki so bii. 
12 No nanlapuy bii ed laki, say laki met et inyanak na bii; tan nanlapud Dios so amin a bengatla. 


13 Sikayo lay makaoley no antoy pangipasen yo ed saya: maabig kasin nengnengen so sakey a biin ag akapandung no mampikasi ed Dios? 
14 Ag kasi natural a mabanday ed laki so mamparokey na buek? 
15 Balet pakadayewan na bii so mamparokey na buek, ta onkanan panakbung. 
16 Balet no walay labay toy misangsangan nipaakar ed saya, anggapoy nibagak no ag saya: anggapoy arum ya ogali mi tan saray iglisia na Dios. 

Say Masanton Pandem 


17 Diad saray onggendan iran bitlaen ko natan, ag ta kayo nayarin idayew ta aliwan say kamaungan so iiter na pantitipon yo, no ag ingen say kaogsan. 
18 Onona, abalitaan kon naapag-apag so pantitipon yo, tan manisia ak a walay katwaan to ya. 
19 (Nakaukolan a naapag-apag kayo, pian naamtaan no siopad sikayoy walad kaptekan.) 
20 Diad pantitipon yo, aliwan say pangan yoy Pandem na Katawan so iyaakaran yo. 
21 Ta manlulumbaay balang sakey a mangay balun to, kanyan nanaerasan iray arum tan nabuebuek ni ra ingey arum. 
22 Anggapo tay kaabungan yon panganan tan inoman yo? Odino lalon labay yon lemlemewey iglisiay Dios tan pabpabaingan iray mairap-bilay? Antoy ibagak ed sikayo natan? Idayew ta kayo kasi? Andi! Ag ta kayo nepeg ya idayew ed sayan gagawaen yo! 


23 Ta inawat kod Katawan so bangat ya inter kod sikayo: say Katawan a Jesus, diad samay labin impangyawat dad sikato, angalay tinapay, 
24 akisalamat ed Dios, insan to pinipisag tan kuanto, “Sikato yay laman ko a para sikayo; gawa yo ya a pakanudnunotan ed siak.” 
25 Ontan met kasumpal dan nandem, angalay kupa tan kuanto, “Sayan kupa sikatoy balon impisipanay Dios a paneknekay dalak. Kapag oninom kayod saya, gawa yo a pakanudnunotan ed siak.” 
26 Ta kapag kanen yo yan tinapay tan oninom kayod sayan kupa, ipaamta yoy impatey na Katawan anggad ipawil to dia. 


27 Ontan sirin, siopamay aliwan manepeg a mangan na tinapay tan oninom ed kupa na Katawan, mankasalanan ed laman tan dala na Katawan. 
28 Kanyan nakaukolan a sokayan na balang sakey so sikaton dili, kasakbayan a mangan na tinapay tan oninom ed kupa. 
29 Ta siopamay ag mamirbir ed kabaliksan na lamay Katawan, sintinsiaan toy sikaton dili diad pangan toy tinapay tan iyinom tod kupa. 
30 Sikato yay makasengeg no akin et dakel ed sikayo ray makapoy tan mansasakit, tan amayamay lay inatey. 
31 No sokayan tayon maung ya onona so sikatayon dili, ag itayo dusaey Dios. 
32 Balet no dusaen itayoy Katawan, labay to itayon peteken, pian ag itayo nasintinsiaay dusa a kaiba tayoy sankamundoan. 


33 Kanyan, agagi, manaalagaran kayo no mantitipon kayon mangay Masanton Pandem. 
34 No walay narasan, nepeg a mangad abung, pian ag mansumpal ed panusay Katawan so pantitipon yo. Nipaakar ed saray arum a bengatla, arigloan ko la no onsabi ak ditan.  

Saray Langkap na Ispiritu Santo 


1 Natan, ipaliwawak ed sikayo ray nipaakar ed saray langkap na Ispiritu Santo. 

Agagi, labay kon malinew ed sikayon amin ira ya. 
2 Amta yo a nen aliwa ki nin mananisia, tinmotombuk kayod saray ag makasalitan talintaoy diriyos a lawas angibabalang ed sikayo. 
3 Kanyan labay kon naamtaan yo ya anggapoy toon iwawanwan na Ispiritu na Dios a makapangikuan, “Naayew si Jesus!” Ag met nikuan na siopaman a toon ag iwawanwan na Ispiritu Santo, “Katawan si Jesus.” 


4 Nandoromay langkap a maispiritu, balet saksakey ya Ispiritu so mangiiter ed saraya. 
5 Nandoromay panaglingkur, balet saksakey a Katawan so panlilingkuran. 
6 Nandoromay pakayari ed panagkimey, balet saksakey so Dios a mangiiter ed balang sakey na pakayarin mankimey. 
7 Say kiwawalay Ispiritu nipapatnag ed balang sakey diad nandoroman nengneng, a para kaabigan na amin. 
8 Iiter na Ispiritu ed sakey a too so pakayarin mangipulong na salitay Dios, tan diad sananey a too say pakayarin mantalus na salitay Dios. 
9 Say Ispiritu met so mangiiter ed sakey a too na pananisia, tan diad sananey a too say pakayarin mamaabig ed saray mansasakit. 
10 Say Ispiritu met so mangiiter ed sakey a too na pakayarin manggaway milagro; diad sananey a too, say langkap a mampulong na salitay Dios; tan diad sananey nin too, say pakayarin napambiigan to ray langkap a manlalapud Ispiritu tan saray manlalapud maoges ya ispiritu. Diad sakey a too iiter toy pakapansalitay nandoroman salita, tan diad sananey a too say pakapangipatalus ed sarayan nandoroman salita. 
11 Balet saksakey labat ya Ispiritu so manggagawa ed amin da ra ya, tan nandoroman langkap so iiter tod balang sakey, onung ed linawa to. 

Amayamay so Kabyangan na sakey a Laman 


12 Si Cristo et singa sakey a laman ya amayamay so kabyangan to; anggaman a titibokeley nandoroman kabyangan, saksakey ni lamlamang yan laman. 
13 Ontan met ya amin tayo, Judio man o Hintil, aripen man o andi, bininyagan itayo na saksakey ya Ispiritu, tan nagmaliw itayon sakey a laman. Pinainom itayo met ya amin ed saksakey ya Ispiritu. 


14 Ta say dilin laman et titibokeley amayamay a kabyangan, aliwan saksakey labat. 
15 No ibagay sali, “Aliwa ak a lima, kanyan aliwa ak a kabyangay laman,” ag to kabaliksan ya aliwa lan kabyangay laman. 
16 No ibagay layag, “Aliwa ak a mata, kanyan aliwa ak a kabyangay laman,” ag to kabaliksan ya aliwa lan kabyangay laman. 
17 No say intiron laman et mata labat, panoy pakadngel to? Tan no layag labat, panoy pakaangub to? 
18 Balet, onung ed labay na Dios, impasen tod laman iray nandoroman kabyangan. 
19 Anggapoy laman no saksakey so kabyangan to! 
20 Say katwaan to, amayamay so kabyangan balet saksakey so laman. 


21 Kanyan sirin, ag nibaga na mata ed lima, “Ag ta ka nakaukolan!” Ag met nibaga na olo ed saray sali, “Ag ta kayo nakaukolan.” 
22 Say katwaan to, saray singa anggapoy kanan kabyangay laman et sikara la laingey nakaukolan. 
23 Papagalangan tin maung iray kabyangay laman a nababaloan tayon andiay kagalangan. Paparakepen ti ray kabyangan ya aliwliway nengneng da. 
24 Ag nakaukolan a gawaen tayo ya ed saray marakep a kabyangay laman. Nen inoksuy na Dios so laman tayo, pinagalangan to ray kabyangan a kulang so kagalangan da, 
25 pian anggapoy pansisian da ray kabyangay laman, no ag ingen manmamasakitan ira. 
26 No apasakitay sakey a kabyangan, nalikna ran amin. No apagalangay sakey a kabyangan, naliketan iran amin. 


27 Amin yo sirin et saksakey a laman nen Cristo, tan balang sakey et kabyangan to. 
28 Impasen na Dios ed iglisia, onona, saray apostol; onkumadwa, saray propita; onkumatlo, saray bumabangat. Insan impasen to ray managgawa na milagro, saray walay pakayarin mamaabig na mansasakit, saray mananulong, saray inkargado na kimey, tan saray managsalitay nandoroman salita. 
29 Aliwan amin da et apostol, o propita, o bumabangat. Ag ira naitdan ya amin na pakayarin manggaway milagro, 
30 o mamaabig na mansasakit, o mansalitay nandoroman salita, odino mangipatalus ed sarayan salita. 
31 Pampilalekan yo sirin iray lalon manonan langkap. 

Balet iparontal kod sikayo niy sankaabigan ed amin.  

Say Aro 


1 Anggaman a nayarian koy mansalita na nandoroman salita da ray totoo tan saray anghil, no anggapo balet so arok, singa ak labat matalangatang a kampana tan makmaknul a piangpiang. 
2 Anggaman a naitdan ak na pakayarin mampulong na salitay Dios; anggaman a walad siak so kakabatan tan pakatalus ed amin da ray niamut a katwaan; anggaman a walay mabiskeg a pananisiak pian nayarian kon paekalen iray palandey ed kawalaan da, no anggapo balet so arok, anggapoy kakanaan kon too. 
3 Anggaman ya iter kod saray mairap-bilay iray amin a kayaryan ko, o ibagat koy laman kon papoolan,* no anggapo balet so arok, anggapoy kaabigan a niiter to yad siak. 


4 Say aro maanos tan mapangasi; aliwan maimon, o mapasirayew, o mapaatagey; 
5 say aro aliwan mabanday so kagagawa to, aliwan masiblet, o maipapasnuk; ag mamopokuk na sakit na linawa. 
6 Say aro ag manliliket ed kaogsan, no ag ingen manliliket ed katwaan. 
7 Say aro et ag balut onsuko, tan ag balut naandian na pananisia, ilalo, tan anos. 


8 Walay pakayarin mampulong na salitay Dios, et ag mansiansia. Wala ray langkap na panagsalitay nandoroman salita, et ag ira mansiansia. Wala met so kakabatan, et ag mansiansia. Balet say aro mansiansiad anggad angga. 
9 Aliwa nin nagnap so kakabatan tayo tan say pakayari tayon mampulong na salitay Dios. 
10 Balet no onsabi lay ayadyari, naekal lay aliwan ayadyari. 


11 Nen ogaw ak ni inoogaw so panagsalitak, panagliknak, tan panag-isip ko. Balet natan ta matakken ak la, nilingwanan ko la ray inoogaw a kagagawa. 
12 Say nanenengneng tayo natan et singa burarog a lupa ed salming; balet onsabiy agew a nanengneng tayo ed lupa-lupaan. Daiset niy amtak natan, balet onsabiy agew a magmaliw ya ayadyari so pakaamtak, a singa ayadyarin pakapikabat na Dios ed siak. 


13 Mansiansia ra yan talo: say pananisia, ilalo, tan aro; balet say aro so sankabalgan ed saraya.  

Saray Arum nin Langkap na Ispiritu 


1 Pampirawatan yo sirin so aro. Pampelengan yo ray maispiritun langkap, nagkalalo lad pampulong na salitay Dios. 
2 Say toon mansasalitay nandoroman salita et say Dios so pitotongtongan to, aliwan say totoo, ta anggapoy makatalus ed sikato. Mansasalita na niamut iran katwaan lapud pakayari na Ispiritu. 
3 Balet say toon mampupulong na salitay Dios et mitotongtong ed saray totoo tan pabibiskegen toy pananisia ra, sisimbawaen, tan liligliwaen to ra. 
4 Say toon mansalitay nandoroman salita et pabiskegen to labat so maispiritun bilay to, balet say toon mampulong na salitay Dios pabiskegen toy iglisia. 


5 Labay ko komun a makapansalita kayon amin na nandoroman salita, balet nagkalalon pilalek ko a makapampulong kayon amin na salitay Dios. Makana niy toon mampulong na salitay Dios nen say toon mansalitay nandoroman salita, likud labat no walay mangipatalus ed salitaen to, pian makatulong ed ibiskeg na iglisia. 
6 Kanyan, agagi, no onla ak ditan tan mansalita ak na nandoroman salita, antoy napinabangan yod siak? Anggapo! Wala labat so nagunggona yo, no awit kod sikayoy puyan na Dios, o say kakabatan, o saray nagawa, o arum iran bangat. 


7 Anggan saray anggapoy bilay ya ikakanad panagtogtog, a singa say plauta tan say arpa—panoy pakaamta na anggan siopa no antoy totogtogen da, no aliwan malinew so tanul da ray nota? 
8 Tan no aliwan malinew so panawag na trumpita, siopay mamparaan a mibakal? 
9 Ontan met, panoy pakatalus na siopaman ed labay yon ibaga no say pansalita yo na nandoroman salita et aliwan malinew? Saray salita yo et singa labat onlalabas a dagem! 
10 Dakel iray nandoroman salitad mundo, tan natalusan iran amin. 
11 Balet no ag ko amtay salitan ikakanay katongtong ko, ag kami makapantalusan. 
12 Bangta pampilalekan yoy pakagamur yo ray maispiritun langkap, pampelengan yon maung iray langkap a makapabiskeg ed iglisia. 


13 Lapud saya, say mansalitay nandoroman salita nakaukolan a mampikasi a naitdan met komun na langkap a mangipatalus ed salitaen to. 
14 Ta no mampikasi ak diad panamegley na nandoroman salita, mampikasin tuay ispirituk, balet anggapoy pibiang na kanunotan ko. 
15 Anto siriy nepeg kon gawaen? Mampikasi ak diad panamegley na ispirituk, balet ikanak met ed panagpikasik so kanunotan ko. Mankanta ak diad panamegley na ispirituk, balet ikanak met ed panagkantak so kanunotan ko. 
16 No misalamat kad Dios diad panamegley na ispiritu labat, panoy pangikuay “Amen” na sakey a toon wadman ya anggapod sikatoy ontan a langkap, bangta ag to natalusay ibagam? 
17 Maung a tua so pisasalamat mod Dios, balet ag to napabiskeg so maispiritun bilay na arum a too. 


18 Misalamat ak ed Dios, ta lalon makapansalita ak na nandoroman salita nen say sikayon amin. 
19 Balet diad pantitipon na iglisia, lablabayen ko niy mansalitay limlimaran balikas a natalusan pian nibangat ko ray arum, nen say nilibon balikas ya ag natalusan. 


20 Agagi, ag kayo singa ogogaw diad panagnunot yo. Mipara kayod saray ogogaw no nipaakar ed kaogsan, balet singa kayo komun matakken diad panagnunot yo. 
21 Onyay walad Masanton Sulat, 

“Inkuay Katawan: mansalita ak ed sayan bansa, 

diad panamegley na totoon nandoromay salita ra, 

diad panamegley na saray bibil na totoon nanlapud arum a bansa. 

Anggaman ontan, ag da ak dengelen.” 


22 Ontan sirin, say langkap na pakapansalitay nandoroman salita et sakey a tanda a para saray aliwan mananisia, aliwan para saray mananisia. Balet say langkap na pampulong na salitay Dios et sakey a tanda a para saray mananisia, aliwan para saray aliwan mananisia. 


23 No diad pantitipon na intiron iglisia et mansalitay balang sakey na nandoroman salita, insan onloob iray arum a totoo ya anggapoy ontan a langkap da odino ag ira manisia, ag da kasi ibagan ambagel kin amin? 
24 Balet no amin yo et mampulong na salitay Dios, insan onloob so sakey ya ag manisia odino anggapod sikatoy ontan a langkap, nabirbir ton sikatoy makasalanan, nasintinsiaan diad panamegley na amin a narengel to, 
25 tan naamtaan to ray iyaamut na puso to. Kanyan ondakmomo, igalang toy Dios, tan ikuanto, “Tuan wadyay Dios ed pegley yo!” 

Say Oksuy ed Iglisia 


26 Anto sirin so labay kon ibaga ed sarayan amin, agagi? Diad pantitipon yo a mangigalang, walay manganta, walay mambangat, walay mangipaamta na puyan na Dios, wala met so mansalitay nandoroman salita, tan walay mangipatalus ed sarayan salita. Gawa yo ray amin a bengatlan makapabiskeg ed iglisia. 
27 No walay mansalitay nandoroman salita, duga lay duara tan ag la nepeg ya onsoluk ed talora, mampapalabasan iran mansalita, tan nepeg a walay mangipatalus na ibaga ra. 
28 Balet no anggapoy mangipatalus, nepeg a mandeen ira, tan mitongtong ira labat a bukbukor ed Dios. 
29 Nepeg a duara o talora ya akaawat na langkap a mampulong na salitay Dios so mansalita, tan saray arum so manimbang ed ibaga ra. 
30 No walay toon akayorung diman ya akaawat na balitan nanlapud Dios, nepeg ya ontonda so siopaman a mansasalita. 
31 Nayari ya amin yo et sansakey a mampulong na salitay Dios, pian makaaral tan napabiskeg so linawa yon amin. 
32 Saray walay langkap a mampulong na salitay Dios nepeg a napatonda ray laman dan dili. 
33 Ta say Dios aliwan Dios na golo, no ag ingen Dios na kareenan. 

Onung na nepeg a nagawad amin da ray iglisia na totooy Dios, 
34 nepeg a mandeen iray bibii diad pantitipon na saray kabyangay iglisia. Ta ag nayarin mansalita ra diad ontan iran pantitipon; nepeg a sikaray paoleyan onung na ibabagay Ganggan. 
35 No walay labay dan amtaen, tepeten da lad kaasawaan da no kasabi rad abung, ta mabambanday so sakey a biin mansalita ed pantitipon da ray kabyangay iglisia. 


36 Ompan nababaloan yo a nanlapud sikayoy salitay Dios? O sikayo labat so akaawat? 
37 No nababaloan na siopaman a sikatoy managpulong na Dios o walay maispiritun langkap to, nepeg ton birbiren a saray isusulat kod sikayo et ganggay Katawan. 
38 Say toon ag mamirbir ed saya, ag yo nepeg a birbiren. 


39 Kanyan, agagi, pampilalekan yoy pakapampulong yoy salitay Dios, balet ag yo sesebelay pansalitay nandoroman salita. 
40 Nepeg a maabig tan maoksuy so panggawa yod antokaman.  

Say Inkiolid Bilay nen Cristo 


1 Natan ipapanunot kod sikayo, agagi, so ibanghilyo ya impulong kod sikayo, say Maung a Balita ya inawat yo tan niletnegay pananisia yo. 
2 Nilaban kayo diad panamegley na Maung a Balitan impulong ko no bembenan yon malet—likud labat no anggapoy kabaliksan na impanisia yo. 


3 Ta inter kod sikayo so manonan bangat ya inawat ko met, salanti, inatey si Cristo lapud saray kasalanan tayo, onung ed Masanton Sulat; 
4 imponpon tan inmolin binmilay ed kumatlon agew, onung met ed Masanton Sulat; 
5 pinmanengneng ed kinen Pedro, insan diad sikaran amin a labinduan apostol. 
6 Pinmanengneng met ed masoluk a liman lasus ya agagi a nantitipon. Karaklan ed sikaray mabilay ni ya anggad natan, balet inaatey la ray arum. 
7 Pinmanengneng met ed kinen Santiago, insan diad saray amin ya apostol. 


8 Diad kasamputan, pinmanengneng met ed siak, anggaman a kaparak so ogaw a nianak ed oras ya ag ilaloan,* 
9 ta sankaabebaan ak ed saray apostol, ag ak ingen manepeg a tawagey apostol, ta pinapairap koy iglisia na Dios. 
10 Balet lapud baleg a panangaroy Dios, nagmaliw ak ya apostol, tan ag met naandiay kakanaan so baleg a panangaro ya inter tod siak. Mairap niy impankimey ko nen say siopaman ed sikara, anggaman ya aliwan lapud biskeg kon dili, no ag lapud baleg a panangaro na Dios ed siak. 
11 Kanyan siak man o sikara, sikato yay ipupulong mi tan sikato ya met so panisiaan yo. 

Say Iyoli tayod Bilay 


12 Natan ta ipupulong min naolid bilay si Cristo, akin et saray arum ed sikayo ibabaga ran ag naolid bilay iray inaatey? 
13 No ag naolid bilay iray inaatey, ag met sirin pinaolid bilay si Cristo. 
14 Et no ag naolid bilay si Cristo, anggapoy kakanaay pampupulong mi tan say pananisia yo. 
15 Sakey ni no ontan, ompaway ya aliwa kamin tuan tasi na Dios. Ta pinaneknekan min say Dios pinaoli tod bilay si Cristo, balet ompaway ya aliwa yan tua no talagan ag naolid bilay iray inaatey. 
16 No ag naolid bilay iray inaatey, ag met sirin naolid bilay si Cristo. 
17 No ag naolid bilay si Cristo, anggapoy kakanaay pananisia yo tan ag kayo ni naokpus ed saray kasalanan yo. 
18 Aliwa nin satan labat, ompaway ya amin da ray inaatey a mananisiad Cristo et abalang ira. 
19 No say ilalo tayod Cristo et diad sayan bilay labat, sikatayo lay pangaskasiyan ed amin a katoowan. 


20 Balet say katwaan et naolid bilay si Cristo a pamaneknek a naolid bilay iray inaatey. 
21 No panoy insabiy patey diad panamegley na sakey a too, ontan met a sinmabiy kiolid bilay diad panamegley na sakey a too. 
22 Ta no panoy ipatey na amin a katoowan lapud pikakasakey dad kinen Adan, ontan met a naolid bilay iray amin a katoowan lapud pikakasakey dad Cristo. 
23 Balet balang sakey onung ed niganan panaon to: si Cristo so onaan, insan onsoblay iray totoo nen Cristo, diad ipawil to dia. 
24 Insan onsabiy kasamputan, kasumpal a taloen nen Cristo iray amin a maispiritun manoley, saray walay betang tan pakayari; tan yawat tod Dios Ama so Panarian. 
25 Ta nakaukolan a manariy Cristo, anggad say Dios napasuko tod sikato ray amin a kalaban. 
26 Say patey so kaonuran a tatalowen. 
27 Ta ibabagay Masanton Sulat, “Say Dios pinasuko tod sikato iray amin a bengatla.” Malinew a diad samay salitan “amin a bengatla”, ag ipipila so Dios ya angyay amin a bengatla ed silong na pakayari nen Cristo. 
28 Et no wala lad silong na pakaoley nen Cristo iray amin a bengatla, sikaton dili, say Anak, onsilong met lad satan ed pakaoley na Dios ya angyan na amin a bengatla ed silong na pakayari to. Say Dios ed satan manari lan nagnap ed amiamin. 


29 No aliwan ontan, antoy kipapasen da ra may totoon abinyagan para saray inaatey? No tuan ag naolid bilay iray inaatey, akin sirin et mampabinyag ni ray totoo para saray inaatey? 
30 Tan sikami—akin et ipoposta miy bilay min inoras-oras? 
31 Susubaen koy patey ya inagew-agew, agagi! Ibabagak ya, ta ikikinon ta kayo, lapud pikakasakey tayod Cristo Jesus a Katawan tayo! 
32 No say getmay too labat so makasengeg na impilaban ko diad Efeso, a singa ak milalaban ed masebesebeg iran ayayep, antoy nagunggonak? No ag met lamlamang naolid bilay iray inaatey, lalon maung nin onuren tayo may kuanda, “Mangan tan oninom itayo, ta nabwas ompatey itayo.” 


33 Ag kayo patitilaan. “Saray maoges a kaolup deralen day maung a kagagawa.” 
34 Pawil kayod maptek a panagnunot yo tan ibeneg yo la ray kasalanan yo. Pigarad sikayo so ag makapikabat ed Dios; ibabagak ya, pian nabaingan kayo. 

Say Klasiy Laman ed Kiolid Bilay 


35 Balet walay mantepet, “Panon a naolid bilay iray inaatey? Antoy klasi na laman da?” 
36 Ag ka makatalus! Ag ontuboy bokel ya isokit mod dalin, no ag ni ompatey. 
37 Tan say isokit mod dalin aliwan say baleg lan tanaman, no ag say bokel, a singa bilang say bokel na trigo o arum a bokel. 
38 Say Dios, onung ed labay to, so mangiter na laman ed satan a bokel. Itdan toy manepeg a laman so balang bokel. 


39 Ag nampaparay laman da ray pinalsan walay bilay; domay laman na too, domay laman na ayep, doma met so lamay manok, tan ontan met a domay laman na sira. 


40 Wala ray laman a mangatatawen, tan wala met iray mangaraldalin. Domay dakep da ray laman a mangatatawen, tan domay dakep da ray laman a mangaraldalin. 
41 Walay dilin dakep na agew a nidomad dakep na bulan tan dakep da ray bitewen. Anggan saray bitewen, nandoromay dakep na balang sakey. 


42 Ontan met so nagawa no naolid bilay iray inaatey. Naboluk so laman ya ipompon, balet ag naboluk so laman a naolid bilay. 
43 Aliwliwa tan makapkapoy so laman ya ipompon, balet marakerakep tan mabisbiskeg so laman a paolien ed bilay. 
44 Imponpon a natural a laman, balet naolid bilay ya ispiritual a laman. No walay natural a laman, wala met so ispiritual a laman. 
45 Onung met na ibabagay Masanton Sulat, “Say onaan a too a si Adan et pinalsan initday bilay”; balet say kaonuran ya Adan say Ispiritu a mangiiter na bilay. 
46 Ag inmonay ispiritual, no ag say natural, insan say ispiritual. 
47 Say inmonan too, nanlapud dalin, ta pinalsad dabuk; say kumadwan too nanlapud tawen. 
48 Saray mangaraldalin a laman et mipara rad samay nanlapud dalin; saray mangatatawen a laman, et mipara rad samay nanlapud tawen. 
49 No panoy pipara tayod samay toon nanlapud dalin, ontan met ya onsabiy agew a mipara tayod samay Toon nanlapud tawen. 


50 Sayay labay kon ibaga, agagi: say walay laman tan dala to, ag to natawir so Panariay Dios, tan say laman a naboluk, ag to natawir so ag naboluk. 


51 Dengel kayod sayay niamut a katwaan ya ibagak: ag itayo ompatey ya amin, balet naoman itayon amin, 
52 diad sakey a bekta, diad kakirem labat, no ontanul lay kaonuran a trumpita. Katanul na trumpita, saray inaatey paolien irad bilay tan ag la ra ompatey. Naoman itayon amin, 
53 ta sayan laman a naboluk, nakaukolan a nasalatan na ag naboluk; tan say laman ya ompatey, nakaukolan a nasalatan na ag ompatey. 
54 No asalatan lay ag naboluk so naboluk tan asalatan lay ag ompatey so ompatey, napatwa lad satay ibabagay Masanton Sulat: “Aderal so Patey, nagnap lay pananalo!” 


55 “Iner, O Patey, so kawalaay pananalom? 

Iner, O Patey, so kawalaay pakayarim a mamasakit?” 


56 Say pakayariy patey et manlapud kasalanan, tan say pakayariy kasalanan et manlapud Ganggan. 
57 Balet misalamat itayod Dios a mangiiter ed sikatayoy pananalo diad panamegley na Katawan tayon Jesu-Cristo! 


58 Kanyan, inararok iran agagi, mansiansia kayon malet tan ag nagiing. Mankoli kayod panagkimey a para Katawan, ta amta yon ag nadarak so pansasagput yod Katawan.  

16

Say Tulong ed saray Kaparan Mananisia 


1 Natan, nipaakar met ed kuarta ya itulong ed saray totooy Dios ed Judea, gawa yoy singa imbagak ed saray iglisia ed Galacia. 
2 Kapag Simba mangibiig lay kuarta so balang sakey ed sikayo onung ed nanaalmoan to, tan tipon yo pian ag la nakaukolay pankoliktay kuarta, no onsabi ak ditan. 
3 Kasabik ditan, ibakik tan itdan koy sulat iray totoon pilien yon mangyakar ed Jerusalem na tulong yo. 
4 Balet, no nakaukolan ya onla ak ed Jerusalem, mila la rad siak. 

Saray Plano nen Pablo 


5 Ontuloy ak lad tan a manlapud Macedonia, ta nununoten koy ondalan diman. 
6 Makapambayag ak ditan angangko tan nayarin manayam ak ditan ed legay panaoy ambetel, pian natulongan yo ak ed inerman nin laen ko manlapud tan. 
7 Ag ko labay so onsamar labat ditan, no ag ingen labay koy mambayag ditan na daiset, no iyabuloy na Katawan. 


8 Balet getmak so manayam diad Efeso, anggad agew na Pinticostis. 
9 Baleg dian tuay pankanawnawak a manggaway makana-kana ran kimey, anggaman a dakel iray onsusumlang. 


10 No onsabid tay Timoteo, paliket tan pabiskeg yoy loob to diad pilimug tod sikayo, ta kaparak a manlilingkur ed Katawan. 
11 Anggapo komuy manlemlemew ed sikato, no ag ingen tulongan yo pian mareen so pangituloy toy pambiahi to, et makapawil diad siak, ta alagden ko dia tan saray arum ya agagi. 


12 Nipaakar met ed kinen agin Apolos: tatanggoyuren kon maung ya ompasyar ditan a kaiba to ray arum ya agagi, balet ag to nin talaga labay* so onla natan ditan. Balet no wala lay pankanawnawa to, onlad tan. 

Saray Kasamputan a Salita 


13 Manalwar kayo, mampabiskeg kid pananisia, mampakpel kayoy linawa, tan mampabiskeg kid laman yo. 
14 Amin a gawaen yo, gawa yo a katekep na aro. 


15 Agagi, kabat yoy Estefanas tan say pamilya to; sikaray inmonan nagmaliw a Cristiano dimad Acaya, tan insaklang day bilay da a manlingkur ed saray totoon pinili na Dios. Kerewen ko, agagi, 
16 ya ontoluk kid sikara, tan diad anggan siopan toon mansasagput tan manlilingkur a singa sikara. 


17 Malikeliket ak ed insabi di Estefanas, Fortunato, tan Acaico, ta sikara lay manggagaway nepeg yo ran gawaen lapud andi dia kayo. 
18 Niligliwa da ak, a singa impanligliwa rad sikayo. Manepeg a birbiren yo ray ontan a totoo. 


19 Ibabano da kayo ray iglisiad Asia. Diad ngaran na Katawan, ibabano da kayo met iray sanasawan Akila tan Priscila tan saray kabyangay iglisia a mantitipon ed abung da. 
20 Papaibanoan met iray amin ya agagi dia. 

Mambabanowan kayo ed panamegley na inaagin angub. 


21 Siak, a si Pablo so dilin mangisusulat ya: Komusta kayo. 


22 Naayew so siopaman ya ag mangaarod Katawan! 

Marana tha—Katawan mi, onsabi ka la komun! 


23 Walad sikayo komuy bindision na Katawan a Jesus. 


24 Say arok wala komun ed sikayon amin, diad panamegley nen Cristo Jesus. Amen. 



* 1:13
 Naapag-apag sirin si Cristo? diad pigaran manuskrito ag nayarin naapag si Cristo.

* 2:1
 niamut a katwaan na Dios; diad pigaran manuskrito tistimonia nipaakar ed Dios.

† 2:10
 Balet diad pigaran manuskrito Ta.

‡ 2:13
 ed saray totoon walad sikaray Ispiritu; odino pati saray salitan inter na Ispiritu.

* 7:16
 Antoy amtam…ed kilalaban na asawam? odino Panoy pansigurom…ed kilalaban na asawam?

† 7:21
 balet no walay pankanawnawam a nabolus, ag mo papalabasen odino balet no walay pankanawnawam a nabolus, pilim niy panggaway sankamaungan legay pansiansiam ya aripen.

* 10:9
 Katawan; diad pigaran manuskrito Cristo.

* 13:3
 papoolan; diad pigaran manuskrito mampasirayew.

* 15:8
 nianak ed oras ya ag ilaloan; odino nianak a walay kakulangan.

* 16:12
 ag to nin talaga labay; odino aliwan sigput a linaway Dios.

Say Ononan Sulat nen 

JUAN 

Pangiparontal 

Duaray getma na Ononan Sulat nen Juan: tanggoyuren to ray bumabasa a mambilay iran akikasakey ed Dios tan diad Anak ton Jesu-Cristo, tan pasakbayan to ra sumpad panangonur dad tila-tilan bangat a manderal ed sayan pambilay da. Sayan tila-tilan bangat et niletneg ed pananisian say kaogsan et manlalapud pibibiang ed sankamundoan, kanyan ag nayarin petepeteg a too si Jesus ya Anak na Dios. Ibabaga na sarayan bumabangat a say pakagamur na kilalaban et say ag pibiang ed bilay diad sayan mundo; tan ibabangat da met a say kilalaban et anggapoy pibabali tod moralidad odino say panangarod kaparan too. 

Pian nasumpa to yan bangat, say nansulat imbaga ton malinew a petepeteg a too si Jesu-Cristo, tan impurpurek to ya amin a manisiad Jesus tan mangarod Dios et nepeg met a manaarowan ira. 

Logan na sayan Libro 

Pangiparontal 1:1-4 

Liwawa tan bilonget 1:5–2:29 

Saray anak na Dios tan saray anak na Diablo 3:1-24 

Katwaan tan say lingo 4:1-6 

Say susumpalen na aro 4:7-21 

Mapalabon pananisia 5:1-21  

Say Salitan Mangiter na Bilay 



1 Isusulat mid sikayoy nipaakar ed Salita na bilay a wala la nanlapud gapoy gapo. Nadngel mi, anengneng na dilin mata mi, on, naimatunan mi, tan naegnaan na dilin lima mi. 
2 Nen nagmaliw a nanengneng yan bilay, anengneng mi. Sasalitaen mi tan ibabaga mid sikayoy nipaakar ed bilay ya andi-anggaan a kaibay Ama tan nipaamta ed sikami. 
3 No antoy anengneng tan nadngel mi sikatoy ibaga mi met ed sikayo, pian nakaiba mi kayo ed pikakasakey mid Ama tan diad Anak ton Jesu-Cristo. 
4 Isusulat mi ra ya, pian magmaliw a nagnap so liket tayo.* 

Silew so Dios 


5 Saya so balitan nadngel mid Anak to, tan ipapakabat mid sikayo: Silew so Dios tan anggapon balut so kabilongetan ed sikato. 
6 Kanyan no ibaga tayon walay pikakasakey tayod sikato, balet et mambibilay itayod kabilongetan, mantitila tayo tan ag itayo mambibilay onung ed katwaan. 
7 Balet no mambilay itayo ed silew a singa sikato et walad silew, walay maung a pankakasakey tayo tan say dala na Anak ton Jesus et linisan to itayo ed amin a kasalanan. 


8 No ibaga tayon anggapoy kasalanan tayo, titilaan tayoy sikatayon dili tan anggapoy katwaan ed sikatayo. 
9 Balet no ipatwa tayod Dios iray kasalanan tayo, pirdonaen to ray kasalanan tayo tan gawaen to itayon malinis diad pangekal to ray amin a kaogsan ed bilay tayo, lapud sikato et matoor tan matonung. 
10 No ibaga tayon ag itayo nankasalanan, gawaen tayon matilay Dios tan anggapod sikatayoy salita to.  

Si Cristo so Mananulong tayo 


1 Anak ko, isulat ko ya pian ag kayo manggaway kasalanan. Balet no walay mankasalanan, walay matonung a Jesu-Cristo a mangipipikasid sikatayo ed Ama. 
2 Si Cristo et nibagat a pakapaandian na saray kasalanan tayo, tan aliwa lambengat a saray kasalanan tayo, no ag ingen pati saray kasalanan na sankamundoan. 


3 No onuren tayo ray ganggan na Dios, andi-duaruwad satan a kabat tayoy Dios. 
4 No ibagay sakey a too, “Kabat koy Dios,” balet et ag to onuren iray ganggan na Dios, matila tan a too. Anggapo met so katwaan ed sikato. 
5 Balet siopamay toon mangoonur na salitay Dios, talagan ayadyariy panangaro tod Dios. Dia tayo naamtaan a wala tayo ed Dios. 
6 Siopamay toon mangibagan mansiasiansiad Dios, nepeg a mambilay a singa impanbilay nen Jesu-Cristo. 

Say Balon Ganggan 


7 Inararo, sayan isusulat kon ganggan ed sikayo et aliwan balo, no ag ingen daan a ganggan a wala lad sikayo nanlapud gapo. Say daan a ganggan et say salitan nadngel yo la. 
8 Bangbalet say ganggan ya isusulat kod sikayo et balo, tan anengneng so katwaan to ed Cristo tan ontan met ed sikayo. Ta nanaandi lay kabilongetan tan onsisindag lay petepeteg a silew. 


9 Siopamay mangibabaga a sikatoy walad silew, balet et bobosulen toy agi to, wala nid kabilongetan anggad sayan bekta. 
10 Siopamay aaroen toy agi to, mansiansia ed silew. Kanyan anggapoy antokaman ed sikato a pakapankasalanay arum a totoo.* 
11 Balet siopamay mamobosul ed agi to, sikatoy wala ed kabilongetan; pankukurangan toy kabilongetan tan solingsoling, ta binulag na kabilongetan. 


12 Susulaten ta kayo, anak, ta apirdona la ray kasalanan yo lapud ngaran-nen Cristo. 
13 Susulaten ta kayo, kaamaan, ta kabat yo may wala la nanlapud gapoy gapo. Susulaten ta kayo, tubon-balon lalaki, ta tinalo yo may Maoges. 


14 Susulaten ta kayo, anak, ta kabat yoy Ama. Susulaten ta kayo, kaamaan, ta kabat yo may wala la nanlapud gapoy gapo. Susulaten ta kayo, tubon-balon lalaki, ta mabiskeg kayo; say salitay Dios walad sikayo tan tinalo yo may Maoges. 


15 Ag yo aaroey mundo odino saray bengatlan walad mundo. Siopamay mangaarod mundo, anggapoy panangaro tod Ama. 
16 Amin a bengatlan walad mundo—saray maoges a pilalek na too, saray labalabay a nengnengen tan alaen na totoo, tan amin a bengatla diad mundo ya ipapasirayew na totoo—nanlapu ra yan amin ed mundo. Anggapoy anggan sakey ed saraya so nanlapud Ama. 
17 Say mundo tan amin a bengatlan maoges a pampipilalekan na too et naandipat ira; balet say toon manggagaway linaway Dios mansiansia ya anggad angga. 

Say Anticristo 


18 Anak, asingger lay anggaan! Nibagad sikayon onsabiy Anticristo. Et natan amayamay la ray linmetaw ya Anticristo, kanyan amta tayon asingger lay anggaan. 
19 Sarayan totoo et aliwa ran tuan kabyangay moyungan tayo, kanyan tinaynan da itayo. No talagan kaiba tayo ra ed moyungan tayo, nansiansia ra komun ya akiolup. Balet tinmaynan ira, kanyan malinew ya amin da et aliwan kabyangay moyungan tayo. 


20 Balet amin yo amta yoy katwaan, ta niiter lay Ispiritu Santo ed sikayo. 
21 Susulaten ta kayo, aliwan lapud ag yo amtay katwaan, no ag ingen lapud amta yoy katwaan. Kabat yo met ya anggapoy tila a manlapud katwaan. 


22 Siopa sirin so matila? Say toon mangibabaga a si Jesus et aliwan sikatoy Cristo. Sikato yay Anticristo—ipopolisay toy Ama tan say Anak. 
23 Ta siopaman a mangipolisay ed Anak, ipopolisay to met so Ama; siopaman balet so mangaawat ed Anak walad sikato met so Ama. 


24 Pansiansia yo sirin ed puso yo so salitan nadngel yon nanlapud gapo. No pansiansiaen yoy nadngel yon nanlapud gapo, mansiansia kayo lawas ed Anak tan diad Ama. 
25 Tan say insipan nen Cristo ya iter ed sikayo et say bilay ya andi-anggaan. 


26 Susulaten ta kayo na nipaakar ed saray manasalin mangibalang ed sikayo. 
27 Balet nipaakar ed sikayo, inter nen Cristo so Ispiritu tod sikayo. Dapot mansiansiay Ispiritu tod sikayo, ag yo nakaukolay siopaman a mangibangat ed sikayo. Say Ispiritu to so mangibangat ed sikayo na amin a bengatla, tan say katwaan so ibangat tod sikayo, aliwan say tila. Onur yo sirin so bangat na Ispiritu tan mansiansia kayod Cristo. 


28 On, anak, mansiansia kayod Cristo, pian mataletalek itayo no sikatoy ompatnag tan ag itayo nabaingan ed sikato no Agew na isabi to. 
29 Amta yon matonung si Cristo; nepeg yon kabaten met sirin ya anak na Dios so balang sakey a manggagaway katonungan.  

Saray Anak na Dios 


1 Nengneng yo so ontan lan panangaroy Ama ed sikatayo! Diad kabaleg na panangaro to atawag itayon anak na Dios—tan saya et tua. Ag itayo kabat na sankamundoan, ta say sankamundoan ag to akabat so Dios. 
2 Inararon anak, sikatayo natan so anak na Dios, balet aliwa nin malinew no antoy pagmaliwan tayo. Anggaman ontan, amta tayo a diad ipawil dia nen Cristo, magmaliw itayon singa sikato, ta nanengneng tayo diad dilin inkasikato. 
3 Balang sakey a wala yan ilalo tod Cristo linisan toy panagbilay to, a singa si Cristo et malinis. 


4 Siopamay mankakasalanan susumlangen toy ganggan, ta say kasalanan et say isumlang ed ganggan. 
5 Amta yo a pinmanengneng si Cristo a mangekal ed saray kasalanan na katoowan, tan anggapoy kasalanan to. 
6 Kanyan siopamay mansiansiad Cristo ag to ituloy so mankasalanan; balet siopamay ituloy toy mankasalanan ag ton balut anengneng o akabat si Cristo. 


7 Anak, ag kayo papaibalang ed siopaman! Siopamay manggaway katonungan sikatoy matonung, a singa si Cristo et matonung 
8 Siopamay manggaway kasalanan kayaryan na Diablo, ta say Diablo et nankasalanan nanlapud gapo. Pinmanengneng so Anak na Dios a maneral na saray kimey na Diablo. 


9 Siopaman ya anak na Dios ag to ituloy so mankasalanan, ta walad sikato so inkanatural na Dios; tan lapud say Dios so Ama to, ag to nayarian ya ituloy so mankasalanan. 
10 Say pandomaan na saray anak na Dios tan saray anak na Diablo et saya: siopamay ag manggagaway katonungan o ag to aaroey agi to, sikatoy aliwan anak na Dios. 

Manaarowan kayo 


11 Say bangat a nadngel yon nanlapud gapo et saya: nepeg a manaarowan itayo. 
12 Ag tayo nepeg ya aligey Cain a mananombuk na Diablo, tan pinatey toy agi to. Akin et pinatey nen Cain so agi to? On a, ta maoges iray gawgawa to, balet maung iray gawgawa na agi to. 


13 Kanyan ag kayo mankelaw, agagi, no bosulen kayoy sankamundoan. 
14 Amta tayon imbeneg ti lay patey tan wala ti lad bilay, ta inaro tayo ray agagi tayo. Siopamay ag mangaaro, wala ni ed patey. 
15 Siopamay mamobosul ed agi to, sikatoy managpatey; et amta yon anggapoy bilay ya andi-anggaan ed sakey a toon managpatey. 
16 Onyay pakaamta tayoy kabaliksan na aro: inter nen Cristo so bilay to para sikatayo. Nepeg tayo met sirin ya iter so bilay tayo para saray agagi tayo! 
17 No mayaman so sakey a too tan sankanengneng ton maniirap so agi to et ag to kasian a tulongan, panoy pangibaga ton inaro toy Dios? 
18 Anak! Ag tayo nepeg so mangaro diad panamegley na salita o balikas labat. Nepeg ya ipanengneng tayoy tuan panangaro diad panamegley na gawa. 

Say Biskeg na Linawa tayod arap na Dios 


19 Saya sirin so pakaamtaan tayon wala tayod katwaan. Sikato ya met so pakadeenay konsinsia tayod arap na Dios. 
20 No ag itayo padeeney konsinsia tayo, amta tayon baleg so Dios nen say konsinsia tayo, tan kabat ton amin iray bengatla. 
21 Kanyan, inararo, no mareey konsinsia tayo, walay biskeg na linawa tayod arap na Dios. 
22 Awaten tayo ray amin a kerewen tayod sikato, ta oonuren tayo ray ganggan to tan gagawaen tayo ray makapaliket ed sikato. 
23 Sayay ganggan to: nepeg a manisia tayod ngaran na Anak ton Jesu-Cristo, tan manarowan itayo onung na ingganggan nen Cristo ed sikatayo. 
24 Siopamay mangoonur na saray ganggan na Dios, mansiasiansiad Dios tan say Dios so mansiasiansiad sikato. Diad panamegley na Ispiritu ya inter tod sikatayo, amta tayo a mansiasiansiay Dios ed sikatayo.  

Say Tua tan say Tila-tilan Ispiritu 


1 Inararo, ag yo nepeg a sisiaen iray amin a mangibabagan walad sikaray Ispiritu, no ag ingen sobuk yo ni ra no kasin say ispiritun walad sikara et nanlapud Dios. Ta amayamay a tila-tilan propita so linmetaw lad intiron mundo. 
2 Dia yo naamtaan no siopay kawalaay Ispiritu na Dios: siopamay mangibabagan si Jesu-Cristo et nagmaliw a too, sikatoy kawalaay Ispiritu a nanlapud Dios. 
3 Balet siopamay mangiboborid sayan nipaakar ed kinen Jesus, anggapod sikatoy Ispiritu a nanlapud Dios. Say ispiritu na Anticristo so walad sikato. Nibaga lad sikayon onsabi ya, et wadya la natan ed mundo. 


4 Anak, kayaryan kayoy Dios tan tinalo yo ray tila-tilan propita, ta say Ispiritu a walad sikayo et makapanyari nen say ispiritu a walad mundo. 
5 Minumundo ra, kanyan minumundo ray ibabangat da tan dedengelen iray sankamundoan. 
6 Balet kayaryan itayoy Dios. Siopamay toon kabat toy Dios, dedengelen to itayo, balet ag itayo dengelen na siopaman ya ag kayaryay Dios. Dia tayo naamtaan sirin so pandomaan na Ispiritu na katwaan tan ispiritu na tila. 

Aro so Dios 


7 Inararo, manaarowan itayo, ta say aro manlalapud Dios. Siopamay mangaaro et anak na Dios tan kabat toy Dios. 
8 Siopamay ag mangaaro et ag to kabat so Dios, ta aro so Dios. 
9 Onyay impangipanengneng na Dios na aro tod sikatayo: imbaki tod mundo so bogbogtung ya Anak to, pian nawalaan itayoy bilay ed panamegley to. 
10 Sayay labay kon ibaga a panangaro: aliwan say panangaro tayod Dios, no ag ta say panangaro na Dios ed sikatayo nen imbaki toy Anak ton nibagat a makapaandi na kasalanan tayo. 


11 Inararo, no onyay impangaro na Dios ed sikatayo, nepeg met sirin a manaarowan itayo. 
12 Anggan kapigan, anggapo niy toon akanengneng ed Dios, balet no manaarowan itayo, manayam ed sikatayo so Dios tan ayadyarid sikatayoy aro to. 


13 Inter na Dios so Ispiritu to ed sikatayo, kanyan amta tayon manaayam itayod Dios tan manaayam ed sikatayo. 
14 Anengneng mi tan papaneknekan mid saray arum a say Ama imbaki toy Anak to a Manangilaban na sankamundoan. 
15 Siopamay mangibagan si Jesus et Anak na Dios, manayam so Dios ed sikato tan sikatoy manayam ed Dios. 
16 Kabat tan panisiaan tayoy panangaro na Dios ed sikatayo. 

Aro so Dios. Siopamay mangaro, manayam ed Dios tan manayam so Dios ed sikato. 
17 Say getma na inkayadyari na aro ed sikatayo et say ag tayo itakot no Agew na Okum. Ag itayon talaga ontakot, ta say bilay tayod sayan mundo et kapara na bilay nen Cristo. 
18 Anggapoy takot ed aro, ta ibabantak na aro so takot. Kanyan ag ni ayadyariy aro ed toon walay takot, ta nantekep so takot tan dusa. 


19 Mangaro tayo, ta inmonan angarod sikatayo so Dios. 
20 Matila so toon mangikuan, “Inarok so Dios,” no bosulen toy agi to. Ta say ag mangarod agi to anta sankanengneng to, ag to naaroy Dios ya ag to nanenengneng. 
21 Saya sirin so ganggan ya inter nen Cristo ed sikatayo: say mangarod Dios nepeg met ya aroen toy agi to.  

5

Say Pananalo tayod Sankamundoan 


1 Anak na Dios so toon manisia a si Jesus et sikatoy Cristo. Siopamay mangarod ama, aroen to met so anak na ama. 
2 Diad panamegley na pangaaro tayod Dios tan pangoonur tayod saray ganggan to, naamtaan tayon a aroen tayo ray anak na Dios. 
3 Ta say pangarod Dios kabaliksan toy pangonur tayod saray ganggan to. Et aliwan mairap ya onuren iray ganggan to, 
4 ta balang sakey ya anak na Dios nayarian ton taloen so sankamundoan. Say panatalo tayod sankamundoan et say pananisia tayo. 
5 Siopay nayarin manalod sankamundoan? Say toon manisia a si Jesus et Anak na Dios. 

Say Pantasin nipaakar ed Jesu-Cristo 


6 Si Jesu-Cristo so linma diad mundo, a sikatoy abinyagan ed danum tan angiterter na dala to diad impatey to. Linma dian ag labat abinyagan ed danum, no ag ingen interter to met so dala to. Say dilin Ispiritu so amaneknek a tua ya, ta say Ispiritu et katwaan. 
7 Taloray mantasi: 
8 say Ispiritu, say danum, tan say dala; et mankakasakey ira yan talo. 
9 Manisia tayod panagtasi ray totoo; lalon mabiskeg so panagtasi na Dios tan sikato yay panagtasi to nipaakar ed Anak to. 
10 Kanyan siopamay manisiad Anak na Dios, walad sikato yan panagtasi. Balet siopamay ag manisisiad Dios, ginawa ton matilay Dios lapud ag to anisiad panagtasi na Dios nipaakar ed Anak to. 
11 Saya so panagtasi: say Dios initdan to itayoy bilay ya andi-anggaan, tan sayan bilay et wala ed Anak to. 
12 Siopamay walad sikatoy Anak, walad sikatoy bilay ya andi-anggaan; siopamay anggapod sikatoy Anak na Dios, anggapod sikatoy bilay ya andi-anggaan. 

Say Bilay ya Andi-anggaan 


13 Isusulat ko yad sikayo, pian naamtaan yo a sikayon mananisia ed ngaran na Anak na Dios et walay bilay yon andi-anggaan. 
14 Mataletalek itayon onaasingger ed Dios, ta amta tayo a dengelen to tayo no onkerew itayod sikato na bengatlan ag onsumpa ed linawa to. 
15 Bangta amta tayon dengelen to itayo no onkerew itayod sikato, amta tayo met ya iter to ray kekerewen tayod sikato. 


16 No nanengneng na siopaman so agi to a manggagaway kasalanan ya ag mansusumpal ed patey, nepeg ya ipikasi to, tan say Dios itdan toy bilay yan agi. Say kipaakaran to ya et saray totoon saray kasalanan da et ag mansusumpal ed patey. Ta walay kasalanan a mansusumpal ed patey, tan ag ko ibabagan ipikasian yoy toon manggagawad saya. 
17 Kasalanan so amin a gawan maoges, balet walay kasalanan ya ag mansumpal ed patey. 


18 Amta tayo ya anggapoy anak na Dios ya itutuloy toy mankasalanan, ta aasikasoen na Anak na Dios, tan ag balut nadiwit na samay Maoges. 


19 Amta tayo a say Dios so akankayaryan ed sikatayo, tan walad silong na pakaoley na samay Maoges so sankamundoan. 


20 Amta tayo a linma diay Anak na Dios tan initdan to itayoy pakatalus, pian naamtaan tayoy tuan Dios. Wala itayod tuan Dios—diad Anak ton Jesu-Cristo. Sikato yay tuan Dios, tan sikato yay bilay ya andi-anggaan. 


21 Anak, manalwar kayon maung ed talintao da ray tila-tilan diriyos! 



* 1:4
 tayo; diad pigaran manuskrito yo.

* 2:10
 arum a totoo; odino to.

Say Ononan Libro na 

SARAY ARARI 

Pangiparontal 

Say Ononan Arari et itutuloy toy istoria na saray Israelita nen ooleyan ira na ari a ginmapo lad saray libro nen Samuel. Nayarin pankatloen a parti yan libro: 1) Say insalat nen Solomon ya ari na Israel tan Juda, tan say impatey nen David ya ama to. 2) Say impanoley tan saray agawaan nen Solomon. Makatawag na imano so inkipaalagey na Timplo ed Jerusalem. 3) Say inkaapag na bansa tan nagmaliw a duaran nanarian, say nanarian ed baybay tan say nanarian ed abalaten, tan saray istoria na nipaakar ed saray arari a nanoley ed sikara ya anggad kapegleyan na kumasiam a siglo K.C. 

Diad saray duaran libro na Arari, asintinsiaan so balang manoley onung ed inkatoor tod Dios, tan say aligwas na bansa et nipasen ya akasaral ed sayan inkatoor na ari, balet say panangigalang ed saray talintaoy diriyos tan say kasusumlang ed Dios et mansumpal ed deral. Naplag ed sayan subok iray amin ya ararid nanarian ed baybay; diad Juda, wala ray ararin neplag tan wala ray andi. 

Matalonan abitla ed libro na Ononan Arari iray propita na Katawan, saray mapuson sangiyan na Dios ya amasakbay ed saray totoo ya ag ira mangigalang ed saray talintaoy diriyos tan ag ira onsumlang ed Dios. Makatawag na imano si Elias tan say istoria na impiobayan tod saray papari nen Baal (kapitulo 18). 

Logan na sayan Libro 

Say kasamputan na impanoley nen David 1:1–2:12 

Nagmaliw ya ari si Solomon 2:13-46 

Say impanoley nen Solomon 3:1–11:43 

a. Saray akaonan taon 3:1–4:34 

b. Nipaalagey so Timplo 5:1–8:66 

c. Saray kaonuran a taon 9:1–11:43 

Say apalduan nanarian 12:1–22:53 

a. Say inlaban na saray tribu ed baybay 12:1–14:20 

b. Saray arari na Juda tan diad Israel 14:21–16:34 

c. Si Propita Elias 17:1–19:21 

d. Si Ari Acab na Israel 20:1–22:40 

e. Si Josafat na Juda tan si Ahazias na Israel 22:41-53  

1

Masiken lay Ari David 



1 Masikesiken lay Ari David. Ag la napepetangan so laman to anggan nanlalatup so iyooles dad sikato. 
2 Kanyan inkuan ed sikato na saray opisyal to, “Kagalang ya Ari, iyabuloy mon mananap kamiy marikit a nakaibam tan manasikasod sika. Ondokul ed abay mo, pian napetangan ka.” 
3 Nananap ira ed intiron dalin na Israel na sakey a magangganan marikit, et nalmo ray Abisag a taga Sunem. Inyakar da sirin ed ari. 
4 Ontan lay ganggana to, tan pinagaan tan inasikaso toy ari; balet ag inakdulan na ari. 

Nampirawat a Magmaliw ya Ari si Adonias 


5-6 Si Adonias ya anak di David tan Hagit et yogtan nen Absalom tan mapalaloy inkaguapo ton laki. Ag balut apampasnukan nen David, tan pirawat toy magmaliw ya ari. Angiparaan la na saray ikana ton karwahi tan saray kabayo tan limamplon lalaki a mangolup ed sikato. 
7 Akitongtong lad kinen Joab (a say ina to et si Sarvia) tan si Abiatar a pari, et inmabuloy iran tulongan da. 
8 Balet ag akigampid sikato si Sadoc a pari, si Benaya a lakin anak nen Jehoyada, si Natan a propita, si Simei, si Rei, tan saray umaantabay ed kinen David. 


9 Aminsan ya agew, angibagat si Adonias na saray karniro, baka, tan pinataban kilaw na baka diad Oleg a Baton-Dampay ya asingger ed sobul na En-rogel. Binagaan tod sayan pista na bagat iray arum a lalakin anak nen David tan saray taga Juda ya opisyal na ari. 
10 Balet ag to binagaan si agi tod ina a si Solomon, si Natan a propita, si Benaya odino saray umaantabay na ari. 

Agawan Ari si Solomon 


11 Insan linmay Natan ed kinen Bat-seba ya ina nen Solomon tan kuanto, “Ag mo ni nadngelan a si Adonias a lakin anak nen Hagit et ginawa toy sikaton dili ya ari? Ag ya kabat nen Ari David! 
12 No labay mon niagel so bilay mo tan say bilay na anak mon Solomon, gawam yan simbawak ed sika: 
13 Lakan tampol ed kinen Ari David tan tepet mod sikato, ‘Ag mo ta sinambaan, Kagalang ya Ari, a si Solomon ya anak ko so onsalat ed sikan manari? Akin sirin et nagmaliw ya ari si Adonias?’ ” 
14 Insan inyarum nen Natan ya inkuan, “Legan mod satan a mitotongtong ed ari, onloob ak tan paneknekan koy ibabagam.” 


15 Kanyan linmay Bat-seba, ta pitongtongan toy ari diad dokulan to. Mataktakken lay ari, tan si Abisag a taga Sunem so manaasikasod sikato. 
16 Dinmakmomo si Bat-seba a pamagalang tod ari, insan tinepet na ari ed sikato, “Antoy labay mo?” 


17 Inmebat, “Kagalang ya Ari, sinambaan mod ngaran na Katawan a Dios mo a si anak kon Solomon so onsalat ed sikan manari. 
18 Balet nagmaliw lan ari si Adonias, anggaman ya anggapoy pikakabat mo. 
19 Angibagat na amayamay a baka, karniro, tan pinataban kilaw na baka, insan to binagaan ed pista iray lalakin anak mo, si Abiatar a pari, tan si Joab a pangulo na saray sondalom, balet ag to binagaan si anak mon Solomon. 
20 Kagalang ya Ari, amin da ray totood Israel et sikay aalagaren dan mangibagad sikara no siopay manarin onsalat ed sika. 
21 No ag mo ya gawaen natan, kapatey mo siak tan si Solomon ya anak ko et nipasen kamin traidor.” 


22 Mitotongtong niy Bat-seba ed ari nen sinmabid palasio si Natan. 
23 Nibagad ari a sinmabiy propita Natan. Linmoob si Natan, insan dinmakmomod arap na ari. 
24 Insan inkuanto, “Kagalang ya Ari, imbawag mo la a si Adonias so onsalat ed sikan manari? 
25 Diad sayan agew, linman angibagat si Adonias na amayamay a baka, karniro, tan pinataban kilaw na baka, tan binagaan to ray lalakin anak mo, si Joab a pangulo na saray sondalom* tan si Abiatar a pari. Diad sayan bekta, kaiba ran manaakan tan maniinom tan iyeeyag na saray kakaiba to, ‘Andokey komun so bilay nen Ari Adonias!’ 
26 Balet ag to ak binagaan, Kagalang ya Ari; ag to met binagaan si Sadoc a pari, si Benaya odino anggan si Solomon. 
27 Inabubonan mo ya kasi, Kagalang kon Ari, anta ag mo anggan imbaga ed saray opisyal mo no siopay manarin onsalat ed sika?” 


28 Inkuanen Ari David, “Ibagam ed kinen Bat-seba ya ompawil diad abay ko”—et pinmawil si Bat-seba tan nanalagey ed arap na ari. 
29 Insan inkuan na ari ed sikato, “Sambaan kod sika, diad ngaran na mabilay a Katawan ya angekal ed siak ed amin a gunigon ko, 
30 a sumpalen ko natan imay sinambaan kod sika diad ngaran na Katawan a Dios na Israel a say anak mon Solomon so onsalat ed siak a manari.” 


31 Dinmakmomo si Bat-seba a pamagalang to tan kuanto, “Mambilay komun ed ando lan ando so Kagalang ya Ari!” 


32 Insan ingganggan na ari, “Tawag yo ra dia di Sadoc, Natan, tan Benaya.” Dinmago rad arap na ari, 
33 tan kuan na arid sikara, “Itagar yo ray opisyal ko, pakabayo yod dilin mulak si Solomon, tan olup yon onlad Gihon. 
34 Sikayon dua, Sadoc tan Natan, so manlana ed kinen Solomon a manari ed Israel. Insan yo paknulen so trumpita tan iyeyag yo, ‘Andokey komun so bilay nen Ari Solomon!’ 
35 Tombuk yon ompawil dia, tan kasabi to onirung lad tronok. Salatan to ak a manari, ta sikatoy pinilik a manoley ed Israel tan Juda.” 


36 “Nasumpal so labay mo,” ebat nen Benaya “Abuloyan ya komun na Katawan a Dios mo. 
37 No kaonungay inkiwala na Katawan ed Kagalang ya ari, ontan met komun so kiwala tod kinen Solomon, tan gawaen ton maaligwas niy panoley to nen say sika.” 


38 Kanyan si Sadoc, si Natan, si Benaya, tan saray umaantabay na ari et pinakabayo ray Solomon ed mula nen Ari David, tan inolup dan linmad Gihon. 
39 Inala nen Sadoc so pananginan na larak na oliban inala tod Tuldan Ayamay Katawan, insan to nilanaay Solomon. Pinaknul day trumpita, tan ineyag na amin a totoo, “Andokey komun so bilay nen Ari Solomon!” 
40 Insan da tinombuk ed impawil to a maneeyag irad liket tan mantotogtog ira na saray plauta; diad kasil na ingal da, ayegyeg so dalin. 


41 Nen nasusumpal lay Adonias tan saray bisita to a mansisilibra, nadngel day ingal. Nen nadngel nen Joab so trumpita, inkuanto, “Antoy kabaliksan na saman ya ingal ed siudad?” 
42 Mansasalita ni nen sinmabiy Jonatan a lakin anak nen Abiatar a pari. “Loob ka,” kuanen Adonias. “Maung kan too—kanyan andi-duaruwan maung a balita so ipasabim.” 


43 “Andi, aliwan maung a balita,” ebat nen Jonatan. “Ta say Kagalang ya Ari David et ginawa ton ari si Solomon. 
44 Imbaki ton mangolup ed sikato ira di Sadoc, Natan, Benaya, tan saray umaantabay na ari. Pinakabayo rad mula na ari si Solomon, 
45 insan diad Gihon di Sadoc tan Natan et nilanaan da a manari. Linma rad satan ed siudad, maneeyag-eyag ed liket iray totoo, tan natan wadman iran magolo-golon ingal lan ingal. Sikato man imay kadkadngel yon ingal. 
46 Si Solomon la natan so ari. 
47 Aliwan satan labat, linmad Kagalang ya Ari David iray opisyal to a mangilugay ed sikato tan kuanda, ‘Say Dios mo gawaen to komun si Solomon a bantug nen say sika, tan say panoley to et maaligwas nen say impanoley mo.’ Insan si Ari David a walad dokulan et tinmuek ya angigalang ed Dios, 
48 tan kuanto, ‘Idayew tayoy Katawan a Dios na Israel, ta diad sayan agew ginawa toy sakey ed saray kabyangay pamilyak a manarin onsalat ed siak, tan inyabuloy ton anengneng ko nin agawa ya!’ ” 


49 Insan tinmakot iray bisita nen Adonias, kanyan inmalagey iran amin tan nagsitaynan la ran amin. 
50 Diad gaway baleg a takot nen Adonias ed kinen Solomon, linmad Tuldan Ayamay Katawan tan pinmeket ed saray pinagkasaklur na altar.† 
51 Nibagad Ari Solomon a si Adonias et antakot ed sikato tan akapeket ed saray pinagkasaklur na altar tan inkuanto, “Labay ko nin sambaan ed siak nen Ari Solomon ya ag to ak papatey.” 


52 Inmebat si Solomon, “No ipanengneng ton matoor ed siak, anggapoy maoges a nagawad sikato, balet no andi, nepeg a pateyen.” 
53 Kanyan angibakiy Ari Solomon, na amaepas ed kinen Adonias. Linmad ari tan dinmakmomod arap to a pamagalang to, tan kuan na arid sikato, “Nayarian mo lay onsempet.”  

2

Saray Kaonuran a Bilin nen David ed kinen Solomon 


1 Nen magano lan ompatey si David, binilin toy anak ton Solomon. 
2 Inkuanto, “Magano lay ipatey ko. Pabiskeg moy linawam tan ipanengneng mon laki ka; 
3 sumpal moy amin ya iganggan ed sika na Katawan a Dios mo. Toluk mon amin iray ganggan tan bilin to onung na nisulat ed Ganggan nen Moises, pian onaligwas ka ed antokaman a gawaen mo, inerman so laen mo. 
4 No onuren mo ray ganggan to, sumpalen met na Katawan so sipan tod siak a manoley ed Israel iray kabyangay boleg ko, legan a mabolbolus tan matoor iran mangonur ed saray ganggan to. 


5 “Wala niy ibagak ed sika. Amtam iman so ginawa nen Joab ed siak nen pinatey to ray duaran pangulo na saray sondalo na Israel a di Abner a lakin anak nen Ner tan Amasa a lakin anak nen Jeter. Amtam no panoy impamatey tod sikara nen panaon na kareenan lapud imbawi tod impamatey da nen panaon na bakal. Pinatey to ray totoon anggapoy kasalanan* tan natan siak so natetetel lapud saray ginawa to, tan siak so manaani† na saray bungay kaogsan to. 
6 Gawam so isisipen mon maabig; ag mo aabuloyan a nasabi toy agew na ipatey to. 


7 “Balet kasian mo ray lalakin anak nen Barsillai a taga Galaad; itdan mo ra lawas na nakaukolan da, ta kinasian da ak nen ibabatikan koy agim ya Absalom. 


8 “Sakey met iman si Simei a lakin anak nen Gera tan taga baley na Bahurim a sakop nen Benjamin. Mapalalo so impangisamba tod siak diad samay agew a linma ak ed Mahanaim, balet nen inabet to ak ed Ilog na Jordan sinambaan kod sikato ya ag ko papatey. 
9 Natan balet ag mo papaolyan ya ag nadusa. Gawam so isisipen mon maabig; nepeg mon papatey ya andi-saew.” 

Say Impatey nen David 


10 Inatey si David tan nipompon ed Jerusalem. 
11 Nanari na apataplon taon, pitoy taon ed Hebron tan talomplo tan taloy taon ed Jerusalem. 
12 Si Solomon sinalatan ton ari si ama ton David, tan binmiskeg so inkiletneg na nanarian to. 

Say Impatey nen Adonias 


13 Aminsan ya agew, linmad kinen Bat-seba ya ina nen Solomon si Adonias a say ina to et si Hagit. Tinepet nen Bat-seba ed sikato, “Maabig kasiy iter to yan imbisitam?” 

“On,” ebat to, 
14 insan to inyarum, “Wala pa labat so kerewen kod sika.” 

“Anto tan?” tepet nen Bat-seba. 


15 Inmebat, “Amtam a siak komuy nagmaliw ya ari tan inilaloan ya na amin a too ed Israel. Balet sananey so agawa, ta say agik so nagmaliw ya ari lapud linawa na Katawan a sikatoy manari. 
16 Wala natay labay kon kerewen; ag mo ak komun papabaingan.” 

“Anto tan?” tepet nen Bat-seba. 


17 Inmebat, “Kerew mo pad Ari Solomon ya iter ton asawak si Abisag a taga Sunem. Amtak ya ag to ka pabaingan.” 


18 “Maung so kanunotan mo,” ebat nen Bat-seba. “Onla ak, ta isalitaan ta kad ari.” 


19 Kanyan linmay Bat-seba ed ari, ta isalitaan toy Adonias. Inmalagey so ari a pangilugay tod ina to, insan tinmuek ya angigalang. Inmirung ed trono to tan amaiyan na yorungan ed nikawanan to tan inirungan nen ina to. 
20 Inkuanen Bat-seba, “Walay melag a bengatlan kerewen kod sika; ag mo ak komun papabaingan.” 

“Antoy kerew yo, ina?” tepet nen Solomon, “Ag ta kayo pabaingan.” 


21 Inmebat, “Iter mo pan asawa nen Adonias si Abisag.” 


22 “Akin et kekerewen yon iter kod sikatoy Abisag?” tepet na ari. “Kerew yo met ni laingen ya iter ko met ed sikatoy trono. Andi-bali ta sikatoy pangulowan ko, tan walad diking to si Abiatar a pari tan si Joab!” 
23 Insan insamba nen Solomon diad ngaray Katawan, “Pateyen ak komun na Dios no aliwan bilay nen Adonias so paibayar kod sikato, lapud sayan kekerewen to! 
24 Pinaletan na Katawan a pairungen ak ed trono nen amak a David; tinoor toy sipan to tan inter toy nanarian ed siak tan saray kabyangay pamilyak. Isambak ed ngaran na mabilay a Katawan ya ompatey si Adonias natad sayan agew!” 


25 Kanyan ingganggan nen Ari Solomon si Benaya; linmay Benaya tan pinatey toy Adonias. 

Nibantak si Abiatar tan Apatey si Joab 


26 Insan inkuanen Ari Solomon ed kinen Abiatar a pari, “Sempet ka lad abung mod bario diad Anatot. Kanepegan moy ompatey, balet ag ta ka pateyen natan, lapud sikay nanasikasod Kaban na Sipanan legan a kaibam si amak a David tan lapud akidamay kad saray gunigon da.” 
27 Kanyan pinaekal nen Solomon si Abiatar ed kipapasen ton pari na Katawan; lapud saya apatwa so sinalita na Katawan diad Silo nipaakar ed kinen Eli a pari tan saray kabyangay boleg to. 


28 Nadngelan nen Joab so agawa. (Tinulongan toy Adonias, balet ag to tinulongan si Absalom.) Kanyan batik ed Masanton Tulda tan pinmeket ed pinagkasaklur na altar.‡ 
29 Nen nibalitad kinen Ari Solomon a batik ed Tuldan Ayamay Katawan si Joab tan walad abay na altar, angibaki na toon anepet ed sikato no akin et batik ed altar. Inmebat si Joab a sikatoy batik ed Katawan, ta antakot toy Solomon. Kanyan imbaki nen Ari Solomon si Benaya§ a pateyen toy Joab. 
30 Linmad samay tulda si Benaya tan kuantod kinen Joab, “Ingganggan na ari ya ompaway ka.” 

“Andi,” ebat nen Joab. “Labay ko diay ompatey.” 

Pinmawil ed ari si Benaya tan imbalita toy imbaga nen Joab. 


31 “Gawam so imbaga nen Joab,” ebat nen Solomon. “Patey mo tan ipompon mo. Diad satan anggapo lay ebatan ko tan siopaman nin kabyangay boleg nen David, lapud samay ginawa nen Joab nen pinatey to ray totoon anggapoy kasalanan. 
32 Dusaen na Katawan si Joab lapud saraman ya impamatey to ya anggapoy pikakabat nen amak a David. Pinatey nen Joab si Abner a pangulo na saray sondalo na Israel, tan si Amasa a pangulo na saray sondalo na Juda. Pinatey to ran anggapoy kasalanan, anta maung tan matonung ni ra nen say sikato. 
33 Andi-anggaan so pakadusa nen Joab tan saray kabyangay boleg to, lapud sarayan impamatey tod saray totoon anggapoy kasalanan. Balet paaligwasen lawas na Katawan so siopaman ed saray kabyangay boleg nen David ya onyorung ed trono to.” 


34 Kanyan linmay Benaya ed Tuldan Ayamay Katawan tan pinatey toy Joab, insan nipompon ed dilin abung to diad kalawakan. 
35 Si Benaya so insalat na ari ed kinen Joab a pangulo na saray sondalo, tan si Sadoc a pari so insalat tod kinen Abiatar. 

Say Impatey nen Simei 


36 Insan impatawag na ari si Simei tan kuantod sikato, “Mangipaalagey kad Jerusalem na abung mo. Manayam kad man tan ag ka ompapaway ed baley. 
37 No ompaway tan labasan moy Kolus na Kidron, andi-duaruwan ompatey ka, et sikan diliy natetel.” 


38 “Maung itan so imbagam, Kagalang ya Ari,” ebat nen Simei. “Gawaen ko so labay mo.” Kanyan abayag a nanayam ed Jerusalem si Simei. 


39 Kalabas na taloy taon balet, duaran aripen nen Simei so batik ed ari na Gat a si Akis a lakin anak nen Maaca. Nen nadngelan nen Simei a wala rad Gat, 
40 kinabayoan toy asno to tan linmad Gat diad kinen Ari Akis, ta anapen to ray aripen to. Nalmo to ra, kanyan insempet to ra. 
41 Nen nadngelan nen Solomon so ginawa nen Simei, 
42 impatawag to tan kuantod sikato, “Ag ko ta impasambaan ed sika diad ngaran na Katawan ya ag ka ontataynan ed Jerusalem? Ag ka ta inmabubon tan insipan mon onuren mo ak? 
43 Akin sirin et ag mo tinoor so sinambaan mod Katawan tan ag mo sinumpal so ganggan ko?” 
44 Insan to inyarum ya inkuan, “Kabkabat mo ray maoges a ginagawam ed kinen amak a David, anto? Dusaen kay Katawan, lapud saraman a maoges a ginagawam. 
45 Balet bindisionan to ak tan paletan toy inkiletneg na nanarian nen David ed ando lan ando.” 


46 Insan ingganggan na ari si Benaya; linmay Benaya tan pinatey toy Simei. Kanyan maligen la natan so panaari nen Solomon.  

Kinmerew na Kakabatan si Solomon 

(2 Awa. 1:3-12) 


1 Akigampiy Solomon ed ari na Egipto, lapud impangasawa nen Solomon ed anak na ari. Inyakar to yan asawa to ed Siudad nen David, tan impanayam tod man ya anggad asumpal ton impaalagey so palasio to, say Timplo, tan say padir ed kaliber-liber na Jerusalem. 
2 Nen saman ag ni nipaalagey so Timplo a para Katawan, kanyan nambabagat nin nandoroman altar iray totoo. 
3 Inaro nen Solomon so Katawan tan sinumpal to ray bilibilin nen ama ton David, balet nampapatas met na saray amayamay ya ayayep tan imbabagat to rad nandoroman altar. 


4 Aminsan linmad Gabaon a mangibagat si Solomon, ta dimay kawalaay sankabantugan ya altar. Nilasus la ran ayayep so imbabagat tod man nen saman. 
5 Diad saman a labi, pinmayawar ed sikato so Katawan diad sakey a kogip tan tinepet na Katawan ed sikato, “Antoy labay mon iter kod sika?” 


6 Inmebat si Solomon, “Balbaleg a panangaroy inter mod kinen amak a David ya aripen mo, ta maung, matoor, tan matonung so impanbilay tod arap mo. Intuloy mo nin inter ed sikato yan baleg tan ag naoman a panangaro diad impangiter mod sikatoy sakey ya anak a lakin manooley natan a kasalat to. 
7 O Katawan a Dios, insalat mo ak ed kinen amak a manari, anggaman ya ogaogaw ak ni tan ag ko amta no panoy panoley. 
8 Wadya ak sirin a manoley ed saray totoon pinilim a kayaryan mo; ag ira nabilang lapud dakerakel la ra. 
9 Kanyan itdan mo ak pay kakabatan a nakaukolan kod matonung a panoley ed saray totoom tan pakaamta na pandomaan na maung tan maoges. Ta no andi, panon kon naoleyan ira yan matalonggaring a totoom?” 


10 Akaliket so Katawan lapud saya so kinerew nen Solomon. 
11 Kanyan kuantod sikato, “Lapud ag ka kinmerew na andokey a bilay, odino kayamanan ya onkanad sikan dili, odino say ipatey na saray kalaban mo, no ag ingen kinmerew ka na kakabatan pian matonung so panoley mo, 
12 iter kod sikay kinerew mo. Iter kod sikay kakabatan tan pakatalus a matalonggaring ni nen say nipalabo lad siopaman a toon akaonan nambilay nen say sika odino diad toon mambilay a naonur nen say sika. 
13 Iter ko met ed sikay ag mo kinerew: makagamur kay kayamanan tan say kagalangan ed legay pambilay mo, tan ag yan balut naparaan na anggan siopan ari. 
14 Et no mambilay ka onung na linawak, no onuren mo ray ganggan tan saray bilin ko a singa ginawa nen amam a David, itdan ta ka na andokey a bilay.” 


15 Abangon si Solomon, insan to naamtaan ya akisalitad sikato so Dios diad panamegley na kogip. Insan linmad Jerusalem, nanalagey ed arap na Kaban na Sipanan na Katawan tan angisaklang ed Katawan na bagat a popoolan tan say bagat a para kareenan. Kayari to ya, nanggaway baleg a ponsia a para saray amin ya opisyal to. 

Sinintinsiaan nen Solomon so Mairap a Kaso 


16 Aminsan, walay duaran marotak a bibii ya inmapireng ed Ari Solomon. 
17 Inkuan na sakey ed sikara, “Kagalang ya Ari, manaayam kami yan bii ed saksakey ya abung! Legan ton wadman ed abung, nananak ak na sakey a laki. 
18 Kayariy taloran agew ed impananak ko, nananak met na sakey a laki. Bukbukor min duay wadman ed abung—anggapo lay arum a kaiba mi. 
19 Balet aminsan a labi atapilan toy anak to, kanyan inatey imay ogaw. 
20 Binmangon ed saman a labi, inala toy anak ko, insan to inyan ed dokulan to; inala to may inatey ya anak to, insan to inyan ed dokulan ko. 
21 Diad kaimbuas, abangon ak, et nen pasusoen ko lay anak ko anengneng kon inatey met la. Ninengneng kon maung imay ogaw, et abirbir kon ag ko anak.” 


22 Balet samay sakey a bii inmebat, “Andi! Anak ko yay mabilay! Anak mo may inatey!” 

Inmebat imay sakey a bii, “Andi! Anak mo may inatey! Anak ko yay mabilay!” 

Onyay impansangsangan da diad arap na ari. 


23 Insan inkuanen Ari Solomon, “Kakayaryanen na balang sakey ed sikayo so mabilay ya ogaw, tan ag birbiren na balang sakey ed sikayo ya anak to may inatey ya ogaw.” 
24 Kanyan amaalay sakey ya ispada so ari, et nen wala la may ispada 
25 inkuanto, “Pankadwa yo tay ogaw; say kapaldua iter yod sayay sakey a bii, tan say kapaldua iter yod sayay sakey.” 


26 Say peteg ya ina a napnoy puso to na panangaro ed saman ya anak to inkuantod ari, “Panangasi yo, Kagalang ya Ari, ag yo papateyen so ogaw! Iter yo lad sikato!” 

Balet samay sakey a bii inkuanto, “Anggapoy pangitdan yod sikami tay ogaw, paldua yo la.” 


27 Insan inkuanen Solomon, “Ag yo papateyen so ogaw! Iter yod sayan bii—sikatoy petepeteg ya akananak.” 


28 Nen nadngelan na saray totood Israel yan impanintinsia nen Solomon, mapalaloy panamagalang dad sikato, ta amta ran initdan na Dios na kakabatan a mangiter na katonungan.  

Saray Opisyal nen Solomon 


1 Si Solomon so ari ed intiron Israel, 


2 tan saraya so atagey ya opisyal to: 

Say pari: si Azarias a lakin anak nen Sadoc 


3 Saray sikritario na korti: di Elihoref tan Ahias a lalakin anak nen Sisa 

Say makaoley ed saray walan nisulat: si Josafat a lakin anak nen Ahilud 


4 Say manonan pangulo da ray sondalo: si Benaya a lakin anak nen Joiada 

Saray papari: di Sadoc tan Abiatar 


5 Say manona ed saray gobirnador na distrito: si Asarias a lakin anak nen Natan 

Say sumisimbawa na ari: si Zabud a pari tan anak nen Natan 


6 Say makaoley ed saray aripen ed palasio: si Ahisar 

Say makaoley ed impasoot a kimey: si Adoniram a lakin anak nen Abda 


7 Anoroy Solomon na labinduan gobirnador na saray distrito na Israel. Manlapud saray distrito ra so iiter dan taganoy ari tan say pamilya to; balang sakey ed sikara sakey bulan so paniter to na tagano kapag taon. 
8 Saraya so kangaranan da ray gobirnador tan saray distriton ooleyan da: 

Ben-hur: say nipokdul a pasen na Efraim 


9 Ben-deker: saray siudad na Macaz, Saalbim, Bet-semas, Elon, tan Bet-hanan 


10 Ben-hased: saray siudad na Arubot, tan Soco, tan say intiron dalin na Hefer 


11 Ben-abinadab ya asawa toy Tafat ya anak nen Solomon: say intiron dalin na Dor 


12 Baana a lakin anak nen Ahilud: saray siudad na Taanac, Megido, tan amin a dalin ya asingger ed Bet-sean, say asingger ed baley na Zaretan, say sagur na baley na Jesreel, tan anggad siudad na Abel-menhola tan say siudad na Jocneam 


13 Ben-geber: say siudad na Ramot-galaad, tan saray bario na Galaad a sakop na boleg nen Jair a lakin kabyangay boleg nen Manases, tan say dalin na Argob diad Basan, anemaplon ankakabaleg a baley ya amin, apaliberan iray padir tan gansa iray balewet na puirta ra 


14 Ahinadab a lakin anak nen Iddo: say distrito na Mahanaim 


15 Ahimaaz ya asawa nen Basemat a sakey nin anak nen Solomon: say dalin na Neftali 


16 Baana a lakin anak nen Husai: say dalin nen Aser tan say baley na Bealot 


17 Josafat a lakin anak nen Parua: say dalin nen Isacar 


18 Simei a lakin anak nen Ela: say dalin nen Benjamin 


19 Geber a lakin anak nen Uri: say dalin na Galaad a nanoleyan nen Sehon ya ari na saray Amorreo tan si Ari Og na Basan 

Likud ed sarayan labindua, walay sakey a gobirnador na intiron bansa na Israel. 

Say Maaligwas ya Impanoley nen Solomon 


20 Singa la karakel na buer ed gilig na dayat so karakel na saray totood Juda tan Israel. Daakan so kakanen tan iinomen da; maliket so panagbilay da. 
21 Sakop na nanarian nen Solomon iray amin a bansa a manlapud bokig na Ilog na Eufrates ya anggad sagur na Filistia, tan anggad ketegay Egipto. Nambabayar iray buis ed sikato tan wala rad silong na pakaoley to legan ton nambilay. 


22 Say inagew-agew a taganon nakaukolan nen Solomon et a sanlasus tan limamplon sako a pinon arina tan talon lasus a salup a magasal ya sako; 
23 samploran pinataban baka, duamplon ipapastol a baka, tan sanlasus a karniro, a andi-bali ray ankabaleg tan ankelag ya ulsa, tan saray pinataban manok. 


24 Manoley si Solomon ed saray dalin ed sagur na Ilog na Eufrates, manlapud Tifsa ya anggad Eufrates tan anggad sagur na siudad na Gaza. Walad silong na pakaoley to ray amin ya ararid sagur na Eufrates, tan maung so pipiolup tod saray kakaabay ton bansa. 
25 Legan ton nambilay, arawid kaatapan iray totood Juda tan Israel; balang pamilya wala ray tanaman ton ubas tan kakiewan ya igos. 


26 Si Solomon walay apataplon libo a kabayo to a para karwahi tan labinduan libo a lalakin kumakabayo. 
27 Sakey bulan ed kapag taon, say sakey ed saray labinduan gobirnador to so makaoley a mangiter na taganon nakaukolan nen Solomon tan amin da ray mamangakan ed palasio to; iniiter da lawas iray amin a nakaukolan. 
28 Sikara met so makaoley a mangiter na sibada tan dayamin nakaukolan na saray kabayon para karwahi tan saray ayayep a panagkimey; no iner so kawalaay pankaukolan ed saraya dimay pangyakaran da. 


29 Initdan na Dios si Solomon na nidoma-doman kakabatan tan pakatalus, tan say karunongan ya ag natokur. 
30 Makabat si Solomon nen saray makabat a totood Bokig odino saray makabat a totood Egipto. 
31 Sankakabatan ed amin da ray totoo: makabat nen si Etan ya Ezrahita, tan di Heman, Calcol, tan Darda a lalakin anak nen Mahol. Binmantug ed saray bansad kaliber-liber na nanarian to. 
32 Nanggawa na talon libon probirbio tan sanlibo tan limaran kanta. 
33 Nansasalita na nipaakar ed saray kiew tan saray tanaman, manlapud saray sidro ed Libano ya anggad isopo ya ontutubod saray padir; nansasalita met na nipaakar ed saray ayayep, saray manok, saray ayayep ya onkokorung, tan saray sira. 
34 Nadngelan na amin da ray arari ed intiron mundo so kakabatan nen Solomon, kanyan angibaki ray totoon ondengel ed sikato.  

Imparaan nen Solomon so Pamaalagey na Timplo 

(2 Awa. 2:1-18) 


1 Si Ari Hiram na Tiro et kaaro nen David, kanyan nen nadngelan ton si Solomon so sinmalat ed ama ton David a manari, angibaki na pigaran opisyal to. 
2 Impaikuanen Solomon ed sikato, 
3 “Amtam ya ag akapangipaalagey si amak a David na timplon pangigalangan ed Katawan a Dios to, lapud mabetbet so impibakal tod saray kalaban ton bansa a wala rad kaliber-liber to. Ag makapangipaalagey na Timplo ya anggad say Katawan et panaloen tod saray amin a kalaban to. 
4 Balet, natan, initdan ak na Katawan a Dios ko na kareenan ed inerman a pasen a sakop na nanarian ko. Anggapo la ray kalaban ko tan anggapo lay kaatapan a nepeg kon takotan. 
5 Insipan na Katawan ed kinen amak a David, ‘Say anak mon laki ya isalat kod sikan manari so mangipaalagey na timplo a para siak.’ Peteg a ginetmak la natan sirin so mangipaalagey na Timplon pangigalangan ed Katawan a Dios ko. 
6 Kanyan mangibaki ka pad Libano na saray totoom, ta ibatangan da ak na saray sidro. Tulongan ira na saray totook, et bayaran ko ray totoom no pigaray labay mo. Sikakabat ka met lanti ya ag naparaan na saray totook so dunong na saray totoom ed pambatang na saray kiew a sidro.” 


7 Akaliket a maung si Hiram nen naawat toy impaibaga nen Solomon, kanyan inkuanto, “Nagalang natan so Katawan, lapud initdan toy David na sakey ya anak a manari ed saman a matalonggaring a bansa!” 
8 Insan impaikuanen Hiram ed kinen Solomon: “Naawat koy impaibagam ed siak. Akaparaan ak a manggawad kekerewen mo; itdan ta ka na saray kiew a sidro tan saray saleng. 
9 Saray totook iyakseb dad dayat iray troson manlapud Libano, insan pabalkot kon singa saray lamo, pian nipaanor da ra ya anggad labay mon pasen. Okbaren diman na saray totook, insan makaoley la rad satan iray totoom. Sika la komun balet so makaoley a mangiter na tagano da ray totook.” 


10 Kanyan initdan nen Hiram si Solomon na amin a troson sidro tan saleng a nakaukolan to, 
11 tan si Solomon initdan ton tinaon si Hiram na sanlasus libon sako ya arina tan sanlasus tan samplon libon galon* a puron larak na oliba ya ipakan tod saray totoo to. 


12 Initdan na Katawan si Solomon na kakabatan onung na insipan to. Maung so olupan dan dua nen Solomon tan si Hiram, tan nanggawa ray sakey a paknaan. 


13 Manlapud intiron Israel, talomplon libon lalaki so impasen nen Ari Solomon a pinasoot iran mankimey, 
14 tan si Adoniram so makaoley ed sikara. Impankatlo nen Adoniram so grupo ra; samplon libon lalaki so balang grupo tan nanayam iray sakey bulan ed Libano tan duay bulan ed dilin bansa ra. 
15 Si Solomon walaan met na walomplon libon lalaki a managtabas na bato diad kapokdulan a pasen, tan pitomplon libon lalakin managawit na saray baton atabas; 
16 say impasen ton makaoley ed sayan kimey et talon libo tan talon lasus a lalaki. 
17 Lapud ganggan nen Ari Solomon, nantatabas iray mararakep ya ankakabaleg a bato ya onkanad pundasion na Timplo. 
18 Saray totoo di Solomon tan Hiram, tan saray totoon taga Gebal et imparaan da ray bato tan saray kiew ya onkanan pangipaalagey na Timplo.  

Impaalagey nen Solomon so Timplo 


1 Inggapo nen Solomon ya impaalagey so Timplo nen kayariy apat a lasus tan walomplon taon manlapud samay agew a tinaynan na saray Israelita so Egipto, tan legan na kumapat a taon a panaari nen Solomon, diad bulan na Sib a kumadwan bulan na taon. 
2 Talomplon mitro so karokey na dalem na Timplo, samploran mitro so kaawang to, tan labinliman mitro so kaatagey to. 
3 Limaran mitro so karokey na kuarton lolooban tan samploran mitro so kaawang to a singa kaawang na santuario. 
4 Wala ray bongaw ed saray padir na Timplo, a mainget nid paway nen say loob da. 
5 Wala ray kuarton nisuldong ed nantopag a dapag na padir na Timplo, ontan to met ed beneg na Timplo. Taloran grado ra yan kuarto; balang grado duara tan kapalduan mitro so kaatagey to. 
6 Kapag kuarto ed sankaleksaban a grado taloran mitro so kaawang to, tan say sankatageyan talora tan kapalduan mitro so kaawang to. Manmelag manlapud leksab ed kapag grado so padir na Timplo, kanyan akapapeg la ra may kuarto tan ag insoksok ed padir iray panuksolan to. 


7 Tinabas la ed panagtebagan iray baton inkana ed impamaalagey na Timplo, kanyan anggapoy nadngel a tanul na martilyo, wasay, odino antokaman a kagawaan a balatyang legan ya ipapaalagey so Timplo. 


8 Walad abalaten a dapag na Timplo so lolooban na sankaleksaban* a grado na saramay kuarto, tan dia met so kawalaay takayan a mamaarap ed kumadwa tan kumatlon grado. 
9 Asumpal nen Solomon ya impaalagey so Timplo. Makakapal a tablan sidro iray ginawa ton panuksolan tan bubida. 
10 Nipapeg ed paway na saray padir ira may taloran gradon kakuartoan a say balang kuarto† et duara tan kapalduan mitro so kaatagey to, tan nisoldung ira na saray sidron panuksolan. 


11 Inkuan na Katawan ed kinen Solomon, 
12 “No onuren mo ray ganggan tan saray bilin ko, sumpalen kod sikay insipan kod kinen amam a David. 
13 Manayam ak ed pegley da ray totook ya Israelita diad sayan Timplo ya ipapaalagey mo, tan ag ko ran balut ikaindan.” 


14 Asumpal sirin nen Solomon ya impaalagey so Timplo. 

Saray Kagawaan ed Dalem na Timplo 

(2 Awa. 3:8-14) 


15 Manlapud datal ya anggad bubida pinalkapan na tablan sidro so loob na saray padir, tan tablan saleng so datal to. 
16 Agawad beneg na dalem na Timplo so bandad dalem a kuarto a tatawagen na Sankasantosan a Pasen. Diad kumaplon mitro manlapud beneg na Sankasantosan a Pasen kineteg na tablan sidro, manlapud datal ya anggad bubida.‡ 
17 Duamplon mitro so karokey na kuarto ed arap na Sankasantosan a Pasen. 
18 Nikortid saray tablan sidro ya impalkap ed saray padir iray bungay kiew tan saray rosas; pinalkapan na tablan sidro so intiron dalem na Timplo, kanyan anggapoy baton nanengneng ed padir. 


19 Agawa so bandad dalem a kuarto ed beneg na dalem na Timplo, tan diay getma ran panginan na Kaban na Sipanan na Katawan. 
20 Sayan bandad dalem a kuarto et samploran mitro so karokey to, samploran mitro so kaawang to, tan samploran mitro so kaatagey to; naokupan ya amin na puron balituk. Apalkapan na sidron tabla so altar. 
21 Naokupan na balituk so intiron dalem na Timplo, tan walay akabeltang a balituk a golunggolung ed lolooban na bandad dalem na kuarto a naokupan met na balituk so intiron dalem to. 
22 Naokupan na balituk so intiron dalem na Timplo, anggan say altar a walad Sankasantosan a Pasen. 


23 Duaran kiew na oliban kirubin so niiyan ed Sankasantosan a Pasen; limaran mitro so kaatagey na balang sakey. 
24-26 Namparay kabaleg tan inkagawa ra. Sanderwa ray payak; duara tan kapalduan mitro so karokey na balang sakey a payak da. 
27 Impanampar iran dua diad dalem na Sankasantosan a Pasen, kanyan akapanapitan so duaran payak da diad pegley na kuarto, tan saray arum a duaran payak da et akadiwit ed nantupag a padir. 
28 Naokupan na balituk ira yan duan kirubin. 


29 Nikortid padir na manonan kuarto tan diad padir na bandad dalem a kuarto iray kirubin, kiew a palmira, tan saray rosas. 
30 Naokupan met na balituk so anggan datal. 


31 Duara so kaput na puirtan lolooban ed Sankasantosan a Pasen tan agawa ra ed tablan oliba; akatoron arko so walad tagey na puirta na lolooban. 
32 Nikorti ed saray kaput iray kirubin, kiew a palmira, tan saray rosas. Apalkapan na balituk iray kaput, saray kirubin, tan saray kiew a palmira. 
33 Ngalngalin kuadrado so agawan hamba na lolooban na manonan kuarto; tablan oliba so nikana. 
34 Walay duaran nikopit a kaput ya agawad tablan saleng. 
35 Nikorti met ira diay kirubin, kiew a palmira, tan saray rosas tan namparparay kapal na balituk a niokup ed saraya. 


36 Nipaalagey ed arap na Timplo so patio; aliber na padir a walay sidron panuksolan ed tapew na kapag mikatlon tinabas a bato. 


37 Diad bulan na Sib, say kumadwan bulan na kumapat a taon na panooley nen Solomon, niletneg so pundasion na Timplo. 
38 Diad bulan na Bul, say kumawalon bulan na kumalabinsakey a taon na panooley nen Solomon, asumsumpal a nipaalagey so Timplo onung na implano. Pitoy taon ya impaalagey nen Solomon so Timplo.  

Say Palasio nen Solomon 


1 Impaalagey met nen Solomon so palasio to, tan asumpal na labintaloy taon. 
2-3 Limamplon mitro so karokey na Baleg a Kuarton Takel na Libano,* duamplo tan liman mitro so kaawang to, tan labinliman mitro so kaatagey to. Walay taloran† talonton a sidron lusek to, labinlima a lusek so kapag talonton, tan wala ray sidro a panuksolan ya akapeket ed kapag talonton. Sidro met so bubida to, tan nituloy ed saray panagsinupan a kuarto ya inagto met ira na saray lusek. 
4 Diad kapag dapag na nantopag a padir, walay taloran talonton na bintana. 
5 Ngalngalin kuadrado iray hamba na saray lolooban tan saray bintana‡ tan nampepetekan ira may bintana ed nantopag a padir. 


6 Say Baleg a Kuarto na Saray Lusek et duamplo tan anem a mitro so karokey to tan labinliman mitro so kaawang to. Walay balkon ton atarungan ya inagto na saray lusek. 


7 Say Kuarton Trono a tatawagen met na Korti na Katonungan, a diay panagsintinsiaan nen Solomon ed saray kaso, et tablan sidro so nipalkap ed saray padir to manlapud datal ya anggad wanan.§ 


8 Agawa met a singa inkagawa na saray arum a paalagey so ayaman nen Solomon diad beneg na Korti na Katonungan. Amaalagey met si Solomon na onyan ayaman a para asawa to ya anak na ari na Egipto. 


9 Amin da ra yan paalagey a pati say maawang a patio, manlapud pundasion ya anggad bobung, et agawa rad saray baton niparaan ed panagtebagan a diman ira tinatabas onung ed nitandan sukat tan nililinisay lagari diad duaran pagpag. 
10 Ankakabaleg a baton niparaan ed panagtebagan iray niiyan ed saray pundasion, apatiran mitro so karokey na saray arum tan limaran mitro iray arum. 
11 Diad tapew da ra ya, niiyan iray tinatabas onung ed sukat a bato, tan saray sidron panuksolan. 
12 Say patio na palasio, say patiod Timplo, tan say kuarton lolooban ed Timplo et wala ray padir da a walay sidron panuksolan ed tapew na kapag mikatlon baton tinabas. 

Say Kimey nen Hiram 


13 Impaawit nen Ari Solomon so sakey a lakin manggaray Hiram a taga Tiro, sakey a marunong a pumapanday na gansa. 
14 Inatey lay ama ton taga met Tiro tan marunong met a pumapanday na gansa; kabyangay tribu nen Neftali so ina to. Maung ya impanolo si Hiram tan abayag lan pumapanday na gansa. Inmabubon ed labay na ari a sikatoy makaoley ed saray kimey a nipaakar ed gansa. 

Saray Duaran Gansan Lusek 

(2 Awa. 3:15-17) 


15 Angibubo si Hiram na duaran malimpek a gansan lusek a siamiran mitro so kaatagey tan anemiran mitro so kinalimpek na balang sakey.* 
16 Nanggawa met na duaran gansan olo-olo a duara tan kapalduan mitro so kaatagey na balang sakey; inyan to ira ya ed toktok na saramay lusek. 
17 Diad nansaipan na balang lusek tan olo-olo, dinikoraan to na singa alaga-lagan golunggolung, 
18 tan diad tapew to ya, ininan toy duaran talonton a gansan granada. 


19 Singa lirio so nengneng da ra may olo-olo, tan duaran mitro so kaatagey da, 
20 tan nitapew ed duaran malimpek a parti a walad tapew na samay singa golunggolung. Apaliberan so balang sakey† ed saramay olo-olo na duaran talonton na gansan granada a duan lasus so bilang da. 


21 Impaalagey nen Hiram ira yan duaran gansan lusek diad arap na lolooban ed Timplo: walad bandad abalaten so sakey ya angaranan na Jakin,‡ tan walad bandad baybay so sakey ya angaranan na Booz.§ 
22 Niiyan ed toktok na saramay lusek ira may singa lirion gansan olo-olo. 

Kanyan asumpal so kimey ed saramay duaran lusek. 

Say Gansan Dipositoway Danum 

(2 Awa. 4:2-5) 


23 Nanggaway Hiram na gansan kawa a dipositoway danum; duaran mitroy kaaralem to, limaran mitroy kaawang to, tan labinliman mitroy kinalimpek to. 
24 Diad kaliber-liber na paway na sangab na kawa walay duaran labinliman mitron talonton na gansan atsiw. Nibubo ra ya nen nibubo may kawa. 
25 Naampatut yan kawa ed beneg na saray labinduan gansan bakan kalakyan ya akaarap irad paway, taloray akaarap ed baybay, abalaten, bokig tan sagur. 
26 Sankarangan so kakapal to may kawa. Singa sangab na kupa so sangab to, tan binmaluk ed paway a singa rosas na lirio. Samplon libon galon so nakarga to. 

Saray Gansan Kariton 


27 Nanggawa met si Hiram na samploran gansan kariton; balang sakey duaran mitroy karokey to, duaran mitroy kaawang to, tan sakey tan kapalduan mitroy kaatagey to. 
28 Agawa ra ed saray kuadradon dingding a nibastidor ira. 
29 Diad saray dingding nitatak iray lion, bakan kalakyan, tan saray kirubin; tan diad saray bastidor, diad tagey tan silong na saray lion tan saray bakan kalakyan wala ray nitatak a nibalbaliber a gulis. 
30 Kapag kariton walay apatiran gansan dalig to tan wala ray ihi ra. Diad apatiran suyok, wala ray gansan ampatot na kawa. Sarayan gansan ampatot et adikoraan iray nibalbaliber a gulis. 
31 Diad tapew na kariton walay liken a gatonay kawa. Niatagey na labinwalon pulgada manlapud tapew na kariton tan niabeba na pitoran pulgada. Wala ray nikorkortin parakep ed kaliber-liber to. 
32 Duamplo tan liman pulgada so kaatagey na saramay dalig; wala rad silong na dingding, tan akitekep ed saray kariton ira may ihi. 
33 Singa dalig na karwahi ira may dalig to; gansa ray ihi, bakkag, taglang, tan saray kubo ra. 
34 Diad leksab a sokung na balang kariton walay apatiran ampatot a nitekep irad kariton. 
35 Kapag kariton walay balkes ya akabariber ed tagey to a siamiran pulgaday lapar to. Nitekep ed kariton ira may ampatot tan saramay dingding, 
36 tan adikoraan ira na saray nitatak a kirubin, lion, tan saray palmiran kiew, inermay kawalaay pasen a pakapangitatakan ed sikara, tan aliber iray nitatak a nibalbaliber a gulis. 
37 Onya sirin so impakagawa ed saramay kariton. Nampapara ran amin; namparay kabaleg da tan say nengneng da. 


38 Nanggawa met si Hiram na samploran kawa; sansasakey ira may kariton. Duaran mitro so benlag na sakey, tan mankargay duan lasus a galon. 
39 Inyan tod abalaten na Timplo so limara, diad baybay iray arum a limara; inyan tod abalaten a bokig imay kawa a dipositoway danum. 

Say Listaan na saray Kagawaan na Timplo 

(2 Awa. 4:11–5:1) 


40-45 Nanggawa met si Hiram na saray banga, pala, tan saray palanggana. Asumpal ton amin iray kimey tod Timplo na Katawan, tan para si Ari Solomon. Nia ray ginawa to: 

Saray duaran lusek 

Saray duaran singa yaung ya olo 

na saramay duaran lusek ed 

toktok na olo na saramay lusek 

Saray golunggolung a balibalin 

imbaliber ed kapag olo-olo 

Saray apat a lasus a gansan granada 

a nidasig ya amidwa ed talonton, 

ya asanlasus so kapag olo na saray 

lusek 

Saray samploran kariton 

Saray samploran palanggana 

Say kawa 

Saray labinduan bakan kalakyan 

ya ampatot na kawa 

Saray banga, pala, 

tan saray yaung 

Pinasileng a gansa ira yan amin a kagawaan na Timplo, a ginawa nen Hiram para si Ari Solomon. 
46 Say ari impagawa to ra yan amin diad pandayan a walad nanleetan na Socot tan Zaretan, diad patar na Jordan. 
47 Ag impasimbang nen Solomon ira yan gansan kagawaan, ta diad karakel da ag nibagay belat da. 


48 Nanggawa met si Solomon na saray balituk a kagawaan a para Timplo: say altar, say lamisaan a para masanton tinapay, 
49 saray samploran panangipatoonan na lamparaan a wala rad arap na Sankasantosan a Pasen, limaray walad bandad abalaten tan limaray walad bandad baybay; sary rosas, saray lamparaan, tan saray sipit; 
50 saray kupa, saray panagpotut na pabilo, saray yaung, saray plato a pananginay insinso, tan saray kawalin pananginay ngalab; tan saray bisagra na saray kaput na Sankasantosan a Pasen tan bisagra na saray kaput na saray puirtay Timplo. Balituk ya amin ira yan kagawaan. 


51 Nen asumpal nen Ari Solomon iray amin a kimey ed Timplo, inyan tod saray kuarton panagsinupan ed Timplo ya amin iray amin a bengatlan insaklang nen ama ton David ed Katawan—saray pilak, balituk, tan saray arum a kagawaan.  

Niayan ed Timplo so Kaban na Sipanan 

(2 Awa. 5:2–6:2) 


1 Insan impaawit nen Ari Solomon a mankakasakey ed Jerusalem iray amin a pangulo na saray tribu tan saray boleg na Israel, ta iyakar dad Timplo so Kaban na Sipanan na Katawan manlapud Sion, say siudad nen David. 
2 Nantitipon iran amin nen Pista na saray Abung-abung ed kumapiton bulan na Etanim. 
3 Nen akapantitipon lan amin iray pangulo, inalsa na saray papari so Kaban na Sipanan, 
4 tan inyakar dad Timplo. Saray papari tan saray Levita inyalis da met ed Timplo so Tuldan Ayamay Katawan, tan amin a kagawaan to. 
5 Nantitipon ed arap na Kaban na Sipanan ira di Ari Solomon tan amin a totoo, tan angibagat ira na amayamay a karniro tan baka ya ag ira nabilang lapud karakel da. 
6 Insan saray papari inawit dad dalem na Timplo so Kaban na Sipanan tan inyan dad Sankasantosan a Pasen, diad silong na saray payak da ray kirubin. 
7 Saray akabuskag a payak da ray kirubin et asakbungan da may kaban tan saramay tiken a panagsakbatan. 
8 Siopamay toon manalalagey ed arap na Sankasantosan a Pasen a nanengneng to ray ngoro na saramay tiken. Balet diad arum a pasen ag to ra nanengneng. (Wadman ni ra yan tiken ya anggad natan.) 
9 Anggapoy arum a karga to may Kaban na Sipanan likud labat ed saramay duaran tapyak a bato ya inyan nen Moises diman nen walad Palandey na Sinai, nen akisipanan so Katawan ed saray Israelita nen tataynan day Egipto. 


10 Kapaway ed Timplo na saray papari, biglan napno na lorem so Timplo na Katawan. 
11 Ag ira makapawil a manggawa na saray susumpalen da, lapud pinano na kagalangan na Katawan so Timplo. 
12 Insan nampikasiy Solomon: 

“Katawan, sikay angilira na 

agew ed tawen,* 

balet nilabay moy manayam 

ed kaloreman tan diad ambilonget a pasen. 


13 Amaalagey ak na marakerakep a Timplon para sika, 

sakey a pasen a panayaman mo diad ando lan ando.” 

Say Paliwawa nen Solomon ed saray Totoo 

(2 Awa. 6:3-11) 


14 Legan a manalalagey iray totood man, inarap ira nen Ari Solomon, tan kinerew ton bindisionan iray Dios. 
15 Inkuanto, “Nagalang komun so Katawan a Dios na Israel! Sinumpal toy sipan tod amak a David, nen inkuantod sikato, 
16 ‘Manlapud samay agew ya impangipaway kod Egipto na saray totook ya Israelita, ag ak nampili na anggan anton siudad ed intiron dalin na Israel a pangipaalageyan na timplon pangigalangan ed siak. Balet pinili ta ka, David, a manoley ed saray totook.’ ” 


17 Intuloy nen Solomon ya inkuan, “Nampilalekan nen amak a David so mangipaalagey na timplo a pangigalangan ed Katawan a Dios na Israel, 
18 balet inkuan na Katawan ed sikara, ‘Maung so impanpilalek mon mamaalagey na timplo a para siak, 
19 balet aliwan sikay mangipaalagey. Say dilin lakin anak mo so mangipaalagey na timplok.’ 


20 “Sinumpal natan na Katawan yan sipan to; sinalatan kon manarid Israel si amak a David, tan nipaalagey koy timplon pangigalangan ed Katawan a Dios na Israel. 
21 Nanggawa ak met na pasen ed Timplo a pangiliraan na Kaban na Sipanan a nankarga na saray tapyak a bato a tanda na impisipanay Katawan ed saray lalaki tayo nen impaway to ra ed Egipto.” 

Say Pikakasi nen Solomon 

(2 Awa. 6:12-42) 


22 Kayari to ya, dia nid arap na saray totoo, nanalagey si Solomon ed arap na altar. Intagey to ray lima to 
23 tan nampikasi, “Katawan a Dios na Israel, anggapoy arum a dios a miparad sika diad tawen odino diad dalin! Matoor kad impisipanan mod saray totoom tan ipapanengneng moy ag mangoman a panangarom ed saray totoon sigput a matoor ed sika. 
24 Tinoor moy sipan mod amak a David ya aripen mo, tan diad sayan agew sinumpal moy amin ya imbagam. 
25 Et natan, Katawan a Dios na Israel, pikasik ed sika a sumpal mo pa ni may sakey ya insipan mod amak a David nen inkuan mod sikaton wala lawas so kabyangay boleg ton manari ed Israel, no saray kabyangay boleg to et mapeleng iran mangonur ed sika a singa impangonur tod sika. 
26 Kanyan pikasik ed sika, O Dios na Israel, a sumpal mo pay amin ya insipan mod kinen amak a David ya aripen mo. 


27 “Balet tua kasin makapanayam ka ed tapew na dalin, O Dios? Ag ka nakarga na anggan say intiron tawen; panon ko sirin a kargaen na sayan Timplon impaalagey ko? 
28  Katawan a Dios ko, dengel mo pay pikakasik tan saray kerew ko natad sayan agew, siak ya aripen mo. 
29 Bantayan mo pad agew tan labi yan Timplo, say pasen a pinilim a pangigalangan ed sika. Dengel mo ak pa sirin legan kon mampipikasi ya akaarap ed sayan Timplo. 
30 Dengel mo pa ray pikakasik tan saray pikakasi na saray totoom no mampikasi ran akaarap ed sayan Timplo. Diad ayaman mon tawen, dengel mo kami pa tan pirdona mo kami. 


31 “No nidalem so siopaman a too lapud impanggawa toy kaogsan ed kapara ton too tan niakar ed altar mo diad sayan Timplo, ta mansamban anggapoy kasalanan to, 
32 O Katawan, dengel ka pad tawen tan sintinsiaan mo ray aripen mo. Dusam pay toon nankasalanan onung na kanepegan to, tan ibolus moy anggapoy kasalanan. 


33 “No atalo na saray kalaban da iray totoom ya Israelita lapud nankasalanan irad sika, insan ira ompawil ed sika tan mampikasi rad sika diad sayan Timplo, ta onkerew iray pirdona, 
34 dengel ka pad tawen. Pirdonam pa ray kasalanan da tan ipawil mo rad dalin ya inter mod saray lalaki ra. 


35 “No mankasalanan ed sika ray totoom, et dusaen mo ra diad panamegley na ag mo pangiter na oran, insan ira magbabawi tan onarap irad sayan Timplo diad pampikasi ra, 
36 dengel mo pa rad tawen. Pirdonam pa ray kasalanan na ari tan saray totoom ya Israelita. Ibangat mo pad sikaray matonung a pambilay da, tan ipelag moy oran ed sayan dalin mo ya impatawir mod saray totoom. 


37 “No walay eras ed dalin, odino salot, odino namagaan iray tanaman, odino deralen ira na saray dorun, odino dogpaan na saray kalaban iray totoom, odino mansakit o manginagem ira, 
38 dengel mo pa ray pikakasi ra. No siopaman ed saray totoom ya Israelita, odino amin da, et iyonat day kalimaan da ed sayan Timplo diad pampikasi ra lapud impapuson ermen da, 
39 dengel mo pay pikakasi ra. Diad ayaman mod tawen dengel mo pa ra, pirdonam ira, tan tulongan mo ra. Sika labat so makaamta ed kanunotan na balang sakey a too. Iter mo pad balang sakey so kanepegan ton awaten, 
40 pian takotan ka na saray totoom legay panaon na pambilay da ed dalin ya inter mod saray lalaki ra. 


41-42 “No say sakey a sangkailin manaayam ed arawin bansa et nadngelan toy inkabantug mo tan saray ankakabaleg a bengatlan gagawaen mod saray totoom, et onla diad igalang to ka tan mampikasi diad dalem na Timplo, 
43 dengel mo pay pikakasi to. Diad ayaman mod tawen dengel mo pa, tan iter mo so antokaman a kerewen tod sika, pian naamtaan tan takotan ka na amin a katoowan ed mundo a singa pakaamta tan itatakot ed sika na saray dilin totoom. Naamtaan dad satan a diad sayan Timplo ya impaalagey ko so nepeg a pangigalangan ed sika. 


44 “No iganggan mo ray totoom ya onla ran mibakal ed saray kalaban da et mampikasi rad sika iner man so kawalaan da ya akaarap irad sayan siudad a pinilim tan diad sayan Timplo ya impaalagey kon para sika, 
45 dengel mo pa ray pikakasi ra. Dengel mo pa rad tawen tan panalom ira. 


46 “No mankasalanan ed sika iray totoom—ta anggapo lantiy anggan sakey a toon ag mankakasalanan—tan diad pasnuk mo, et ipatalom irad saray kalaban da tan ipadakep mo rad arum a dalin ya anggan anto lay kaarawi to, 
47 dengel mo pa ray pikakasi na saray totoom. No diad saman a dalin et magbabawi ra tan mampikasi rad sika, ipatwa ray inkakasalanan tan inkaoges da, dengel mo pay pikakasi ra, O Katawan. 
48 No diad saman a dalin et petepeteg tan masimoon iran magbabawi tan mampikasi ran akaarap ed sayan dalin ya inter mod saray lalaki mi, diad sayan siudad a pinilim tan diad sayan Timplo ya impaalagey kon para sika, 
49 dengel mo pa ray pikakasi ra. Dengel mo pa rad ayaman mon tawen, tan kasian mo ra. 
50 Pirdonam pan amin iray kasalanan da tan say inkasumlang dad sika, tan iyabuloy mon kasian ira na saray kalaban da. 
51 Totoom iran dili ya impaway mod Egipto, say bansan singa tonaway balatyang. 


52 “Katawan a Dios, maabig lawas komun so linawam ed saray totoom tan say ari ra, tan dengel moy pikakasi ra kapag onkerew irad sikay tulong. 
53 Ta pinilim irad saray katoowan ed intiron mundo, pian magmaliw iran dilin totoom, onung na imbagam ed panamegley nen Moises ya aripen mo nen impaway mod Egipto iray lalaki mi.” 

Say Kaonuran a Pikakasi nen Solomon 


54 Kasumpal nen Solomon a nampikasi ed Katawan, nanalagey ed arap na altar, a diman lay nantalimukoran ton akatagey iray lima to. 
55 Diad maksil a bosis kinerew ton bindisionan na Dios iray totoon nandaragop diman. Inkuanto, 
56 “Nadayew komun so Katawan ya angiter na kareenan ed saray totoo to, onung na insipan to. Sinumpal ton amin iray maabig ya insipan to diad panamegley na aripen ton si Moises. 
57 Miayam komun ed sikatayo so Katawan a Dios tayo, a singa impiayam tod saray lalaki tayo; ag to itayo komun taynanan o kaindanan; 
58 pagmaliwen to itayo komun a maonur ed sikato, pian mambilay itayo lawas onung ed linawa to tan onuren tayo ray ganggan tan saray bilin ya inter tod saray lalaki tayo. 
59 Lawas nanunotan komun na Katawan yan pikakasik tan saray kerew kod sikato. Lawas kasian to komun iray totoo ton Israelita tan say ari ra ya iter to ray inagew-agew a nakaukolan da. 
60 Diad saya, naamtaan na amin a katoowan ed intiron mundo a bukbukor na Katawan so Dios—anggapo lay arum. 
61 Sikayo ran totoo to, matoor kayo komun lawas ed Katawan a Dios tayo, maonur ed saray ganggan tan saray bilin to, a singa gagawaen yo la natan.” 

Say Impangisaklang ed Timplo 

(2 Awa. 7:4-10) 


62 Insan angibagat ed Katawan si Ari Solomon tan amin da ray totoo. 
63 Duamplo tan duan libon baka tan sanlasus tan duamplon libon karniro so insaklang nen Solomon a bagat a para kareenan. Diad onya insaklang nen Solomon tan amin da ray totoo so Timplo. 
64 Diad saman met ya agew insaklang met nen Solomon ed Katawan so pegley a parti na patio a walad arap na Timplo, insan angisaklang diman na saray bagat a popoolan, saray bagat a trigo, tan say taba na saray bagat a para kareenan. Dia to ra insaklang ta say gansan altar et melag a pangisaklangan ed sarayan bagat. 


65 Pitoy agew,† diad Timplo a sinilibraan nen Solomon tan amin da ray Israelita so Pista na saray Abung-abung. Dinmago ya amin iray totoo a nanlapud nandoroman pasen, manlapud dalan a tatawagey Hamat diad baybay ya anggad ketegay Egipto diad abalaten. 
66 Diad kumawalon agew, pinasempet la nen Solomon iray totoo. Inggalang na amin a totoo si Ari Solomon tan sinmempet iran maliket lapud amin a bindision ya inter na Katawan ed aripen ton David tan saray totoo ton Israelita.  

Pinmayawar Lamet so Dios ed kinen Solomon 

(2 Awa. 7:11-22) 


1 Kayarin impaalagey nen Ari Solomon so Timplo tan say palasio to tan amin nin arum a nilabay ton impaalagey, 
2 pinmayawar lamet so Katawan ed sikato, a singa samay agawa lad Gabaon. 
3 Inkuan na Katawan ed sikato, “Nadngel koy pikakasim. Pasantosen ko yan Timplon impaalagey mo, ta sikatoy pasen a pangigalangan ed siak diad ando lan ando. Asikasoen tan iyagel ko ed anggan anton panaon. 
4 No panlingkuran mo ak diad katooran tan kasantosan a singa impaglingkur nen amam a David tan onuren mon amin iray bilin tan saray ganggan ko, 
5 sumpalen ko may insipan kod kinen amam a David nen imbagak ed sikato a sakey a kabyangay boleg to so lawas manoley ed Israel. 
6 Balet no sika odino saray kabyangay boleg mo et tondaan yo ak ya onuren, tan ag yo la onuren iray ganggan tan saray bilin kod sikayo, tan manlingkur tan mangigalang kayo lad saray arum a diriyos, 
7 paekalen ko ray totook ya Israelita ed dalin ya inter kod sikara. Ikaindan ko met yan pinasantok a Timplo a sikatoy pangigalangan ed siak; balawen tan melag-melagen met na saray totoo ed inerman a pasen so bansan Israel. 
8 Bontun na saray deral-deral* so pagmaliwan na sayan Timplo, tan nabiglaan tan nikelawan so siopaman ya ondalan. Tepetan da, ‘Akin et ginawa na Katawan so onya ed sayan dalin tan diad sayan Timplo?’ 
9 Onebat iray totoo, ‘Lapud inkaindan na saray totoo so Katawan a Dios da, ya angipaway ed saray lalaki ra ed dalin na Egipto. Sinmingger irad arum a diriyos tan sikara yay inggalang tan nanlingkuran da. Kanyan inter na Katawan yan kaogsan ed sikara.’ ” 

Akipaknaan si Solomon ed kinen Hiram 

(2 Awa. 8:1-2) 


10 Duamploy taon ya impaalagey nen Solomon so Timplo tan say palasio to. 
11 Si Ari Hiram na Tiro so angiter ed sikato na amin a kiew a sidro tan saleng tan amin a balituk a kinaukolan tod sayan kimey. Nen asumpal la ran nipaalagey, initdan nen Ari Solomon si Hiram na duamplon baley a walad sakop na dalin na Galilea. 
12 Linmay Hiram, ta nengnengen to ra may baley, balet ag akaliket ed anengneng to. 
13 Kanyan inkuantod kinen Solomon, “Anto ra man a klasin baley so inter mod siak, agi?” Lapud saya atawag ni ya anggad natan iman a pasen na Cabul.† 
14 Ngalngalin limaran toniladan balituk so impaiyakar nen Hiram ed kinen Solomon. 

Saray Arum a Ginagawa nen Solomon 

(2 Awa. 8:3-18) 


15 Pinasoot ya impankikimey nen Ari Solomon iray angipaalagey na Timplo tan say palasio, saray nantabun na dalin ed bokig na siudad, tan saray angipaalagey na padir na siudad. Pinasoot to met ya impankikimey iray amasimbalon angipaalagey na saray baley na Hazor, Megido, tan say Gezer. 
16 (Nen saman dinogpaan na ari ed Egipto so Gezer tan adakep to. Pinapatey to ray Cananeo a manaayam ed sayan baley, insan pinoolan to. Insan to impangaro ed kinen anak to nen naasawa nen Solomon, 
17 kanyan si Solomon so amasimbalon angipaalagey ed sayan baley.) Pinasoot met ya impankikimey nen Solomon iray totoon amasimbalon angipaalagey na Aleksab a Bet-horon, 
18 Baalat, Tamar ed kalawakan na Juda, 
19 saray baley a panagsinupan na saray abasto to, saray baley a kawalaan da ray kabayo tan saray karwahi to, tan saray arum a nilabay ton inpaalagey ed Jerusalem, diad Libano, tan diad saray arum a pasen ed nanarian. 
20-21 Saray pinapasoot nen Solomon ya impankikimey et saray kabyangay boleg na saray totoon manaayam ed Canaan ya ag pinatey na saray Israelita nen nilooban day dalin. Kabyangan na sayan boleg iray totoon Amorreo, Heteo, Perezeo, Heveo, tan Jebuseo. Aripen ni ya anggad natan iray totoon kabyangay boleg na sarayan totoo. 
22 Si Solomon anggapoy Israelitan ginawa ton aripen, no ag ingen impanlingkur to ran sondalo, opisyal, pangulo na saray sondalo, kapitan na saray kumakarwahi, tan kumakabayo. 


23 Liman lasus tan limamplon opisyal iray makaoley ed saray totoon pinasoot a mankimey ed saray nandoroman impaalagey nen Solomon. 


24 Nen say biin anak na ari na Egipto ya asawa nen Solomon et akaalis lan manlapud Siudad nen David tan manaayam lad palasion impagawa nen Solomon para sikato, impatabunan nen Solomon so dalin a walad bokig na siudad. 


25 Mamitlod sakey taon a mangisaklang si Solomon na saray bagat a popoolan tan saray bagat a para kareenan, diad altar ya impaalagey ton para Katawan. Nampopool met na insinson para Katawan. Onya so impakasusumpal na Timplo. 


26 Nanggawa met si Solomon na amayamay a barko diad Ezion-geber ya asingger ed Elot diad gilig na Dayat na Akaba tan sakop na dalin na Edom. 
27 Angibakiy ari Hiram na pigaran totoo ton walad saray barko to ya angibad saray totoo nen Solomon. 
28 Nambiahi rad dalin na Ofir, tan diad impawil da angawit irad kinen Solomon na ngalngali labinanem a toniladan balituk.  

Say Indalaw na Riyna na Seba 

(2 Awa. 9:1-12) 


1 Nadngelan na riyna na Seba so inkabantug nen Solomon,* kanyan linmad Jerusalem ta suboken toy Solomon diad panamegley na saray mairap a tepet. 
2 Sinmabin kaiba to ray amayamay ya aripen, pati saray kamilyo a napnoy beneg da na saray rikado, alahas, tan balituk. Nen kaarap toy Solomon, intepet to lay amin a nanunotan to. 
3 Inebatan iran amin nen Solomon; anggapoy nanirapan ton impaliwawad sikato. 
4 Samay riyna na Seba nadngel toy kakabatan nen Solomon tan anengneng toy palasio ya impaalagey to. 
5 Anengneng to ray niparongod lamisaan to, saray ayaman da ray opisyal to, say inkaoksuy da ray kumikimey ed palasio tan saray isosolung dan kawes, saray aripen a mansisirbid sikato no pista, tan saray isasaklang ton bagat ed dalem na Timplo. Mapalaloy pankelaw to diad impakanengneng tod sarayan amin. 
6 Inkuantod Ari Solomon, “Tuan amin iray nadngelan ko nipaakar ed sika† tan say kakabatan mo nen wala ak ed dilin bansak! 
7 Balet ag ak anisia ya anggad impakakar ko dia, et siak a diliy akanengneng. Say nadngelan ko et ag onkapalduad tuan kakabatan mo; lalon aralem so kakabatan mo tan dakerakel ni so kayamanan mo nen say samay nibagad siak. 
8 Mapalar iray asawam!‡ Mapalar iray aripen mo, a wala ra lawas ed arap mo tan narerengel day kakabatan mo! 
9 Nadayew komun so Katawan a Dios mo! Diad impakaliket tod sika, ginawa to kan ari na Israel. Lapud andiangga so panangaro tod Israel, impagmaliw to kan ari ra pian napansiansiam so kaptekan tan katonungan.” 


10 Insan samay riyna na Seba initdan toy Solomon na ngalngali limaran toniladan balituk tan saray amayamay a rikado tan alahas. Diad amin da ray rikadon naawat nen Solomon ed anggan anton panaon, sankarakelan ira yay inter to. 


11 (Likud ed saray balituk ya inawit na saray barko nen Hiram nen kasabi ran nanlapud Ofir, nanawit met iray amayamay a tablan sandalo tan alahas. 
12 Inkana nen Solomon ira yan tabla ed impanggawa tod saray barandilyas ed Timplo tan diad palasio, tan inkana to ra met ed impanggagawa to na saray arpa tan saray saltirio a para saray tumutogtog tan saray kumakanta. Sankaabigan yan tablan sandalo a nilakod Israel; anggapo niy singa onyan anengneng ya anggad natan.) 


13 Inter nen Solomon ed kinen riyna na Seba so antokaman a kinerew to, andi bali ni ray arum a naogaliyan a rigalon inter tod sikato. Insan pinmawil lad dalin na Seba imay riyna tan saray aripen to. 

Say Kayamanan nen Solomon 

(2 Awa. 9:13-29) 


14 Tinaon a makakaawat si Ari Solomon na masoluk a duamplo tan liman toniladan balituk, 
15 likud ed buis§ na saray nigosianti, tan saray iiter na saray ararid Arabia, tan saray gobirnador na distrito na Israel. 


16 Nanggaway Solomon na duan lasus ya ankabaleg a samper tan inokupan to na pitoran kilon balituk so balang sakey. 
17 Nanggawa met na talon lasus ya ankelag a samper tan inokupan to na duaran kilon balituk so balang sakey. Inyan to ra yan amin a samper ed Baleg a Kuarton Takel na Libano.* 


18 Nanggawa met na baleg a tronon garing tan inokupan to na sankaabigan a balituk. 
19-20 Anemiray balitang to yan trono tan kapag samput na balang balitang walay kinortin lion; labindua ran amin. Diad beneg na trono walay kinortin olo na bakan kalakyan, tan diad diking na balang panangitapeway lima walay kinortin akaalagey a lion. Anggapoy nanarian a walay onyan trono to. 


21 Balituk ya amin iray kupa nen Solomon, tan puron balituk ya amin iray ikakana ed baleg a kuarton tatawagey Takel na Libano. Anggapoy pilak ya inkana, ta diad panaon nen Solomon aliwa nin mabli so pilak. 
22 Wala ray bapor ton ombibiahid Tarsis a kaiba da ray bapor nen Hiram. Kapag kayariy taloy taon ompawil iran sankaawit da ray balituk, pilak, garing, tan saray bakes ya ankelag tan ankabaleg. 


23 Mayaman tan makabat niy Ari Solomon nen saray arum ya arari. 
24 Nampilalekan na sankamundoan so onlad sikato, ta ondengel iray kakabatan ya inter na Dios ed sikato. 
25 Balang sakey a linma inawitan to na rigalo—saray kagawaan a balituk tan pilak, saray kawes, saray armas, saray rikado, saray kabayo, tan saray mula. Tinaon yan nagagawa. 


26 Si Solomon nantipon na sanlibo tan apat a lasus a karwahi tan labinduan libo a kabayon para bakal. Impanayam tod Jerusalem iray pigara ed saraya, tan impanayam tod nandoroman siudad iray arum. 
27 Legan na impanoley to, say pilak et singa karakel na bato ed Jerusalem tan saray tablan sidro et singa karakel na kiew a sikamoro ed alusadsar na kapokdulay Juda. 
28 Saray nigosianti na ari nansasaliw irad Musri† tan Cilicia‡ na saray kabayo to. 
29 Nansasaliw met irad Egipto na saray karwahi. Nanlalako rad saray ararin Heteo tan Siriano na saray kabayo tan saray karwahi; anem a lasus a pilak so bili na sakey na karwahi tan sanlasus tan limamplon pilak so sakey a kabayo.  

Inmarawid Dios si Solomon 


1 Amayamay si bibiid arum a bansa so naibegan nen Solomon. Likud ed samay inasawa ton anak na ari ed Egipto, angasawa ni na saray bibiin Moabita, Ammonita, Edomita, Sidonia, tan Hetea. 
2 Inasawa to ra, anggaman ya ingganggan na Katawan ed saray Israelita ya ag ira mangasawa o miasawa ed sarayan totoo, ta tanggoyuren dan mangigalang ed arum a diriyos iray Israelita. 
3 Angasawa na piton lasus a prinsisa tan angyamung ni na talon lasus ya arum iran bibii. Tinanggoyur dan onarawi ed Dios, 
4 et masiken la nen naayat dan mangigalang ed saray diriyos na arum a bansa. Ag to naaligay ama ton David a matoor ed Katawan a Dios to. 
5 Inggalang nen Solomon si Astarte a diosa na Sidon, tan si Milcom a makapaingungot a dios na Ammon. 
6 Nankasalanan ed Katawan, kanyan ag to naaligay ama ton David a matoor ed Katawan. 
7 Diad tapew na palandey ed nibokig na Jerusalem, nanggaway pasen a pangigalangan ed kinen Cemos a makapaingungot a dios na Moab. Nanggawa met na pasen a pangigalangan ed kinen Milcom a makapaingungot a dios na Ammon. 
8 Nanggawa met ni na arum iran pasen a panangigalangan, a dimay pakapampoolan na insinso na saray asawa ton sangkaili tan dimay pakapangisaklangan da na saray bagat dad saray diriyos dan dili. 


9-10 Anggaman ya amidwan pinmayawar ed kinen Solomon so Katawan a Dios na Israel tan ingganggan tod sikaton ag mangigalang ed saray diriyos na arum a bansa, ag tinmoluk si Solomon ed sikato; inarawian to ni ingen. Kanyan akapasnuk so Katawan ed kinen Solomon, 
11 tan kuantod sikato, “Lapud ginagalam a dineral so impisipanan mod siak tan ag mo inonur iray ganggan kod sika, ekalen kon ekalen so nanarian ed sika tan iter kod sakey ed saray opisyal mo. 
12 Anggaman ontan, lapud kinen amam a David ag ko ya gawaen legan mon mambibilay, no ag ingen legan na panooley na anak mon laki. 
13 Ag ko ekalen ed sikatoy intiron nanarian; ingen mangikera ak na sakey a tribu, lapud kinen aripen kon David tan lapud Jerusalem a pinilik a siudad ko.” 

Saray Kalaban nen Solomon 


14 Kanyan tinanggoyur na Katawan si Hadad a kabyangay pamilya na ari ed Edom ya onlaban ed kinen Solomon. 
15-16 Nen saman a panaon kasakbayan to ya, nen tinalo nen David so Edom, linmad may Joab a pangulo na saray sondalo to, ta ipompon to ray inaatey. Nanayam na anem bulan ed Edom si Joab tan saray totoo to. Legan to yan panaon pinapatey da ray lalakin taga Edom 
17 likud ed kinen Hadad tan saray pigaran aripen nen ama to a taga ra Edom, ta akabatik irad Egipto. (Ogaw nid saman si Hadad.) 
18 Manlapud Madian, linma rad Paran a walad sayan lugar so pigaran lalakin akikasakey ed sikara; insan ira tinmuloy ed Egipto. Linma rad ari, tan initdan to ray sakey ya abung, tagano, tan dalin. 
19 Nala nen Hadad so maung a linawa na ari na Egipto, et impaasawa na ari ed kinen Hadad so ayro ton agi nen Riyna Tapenes. 
20 Akaanak ed sikato na sakey a laki a si Genubat, a pinabaleg na riyna ed palasio a dimay nanayaman ton kaiba to ray lalakin anak na ari. 


21 Nen nadngelan nen Hadad ed Egipto so balitan inatey lay David tan si Joab a pangulo na saray sondalo, inkuantod kinen ari, “Abuloyan mo pan ompawil ak ed dilin bansak.” 


22 Balet tinepet na ari, “Akin? Walay kinulangan kod sika, kanyan labay mo lay onsempet?” 

“Abuloyan mo ak labat ya onla,” ebat nen Hadad ed ari. Kanyan pinmawil ed dilin bansa to* si Hadad. 

Maoges tan mapalalon kalaban na Israel si Hadad ya ari na Edom.† 


23 Tinanggoyur met na Dios ya onlaban ed kinen Ari Solomon si Rezon a lakin anak nen Eliada. Imbatikan nen Rezon si amo ton Ari Hadadezer na Zoba, 
24 tan nagmaliw a pangulo na grupoy tutulisan. (Agawa ya nen tinalo nen David si Hadadezer tan pinapatey to ray Sirianon kakaiba to.) Linman nanayam ed Damasco si Rezon tan saray totoo to, tan ginawad man na totoo to ya arid Siria. 
25 Kalaban na Israel si Rezon legan a mabilay si Solomon. 

Say Sipan na Dios ed kinen Jeroboam 


26 Say sakey nin linmaban ed kinen Ari Solomon et say sakey ed saray opisyal to, si Jeroboam a lakin anak nen Nebat tan taga Sereda na Efraim. Balon manngaran na Zerua so ina to. 
27 Onyay makasengeg na insumpa tod kinen Solomon. 

Mampapatabun na dalin nen saman si Solomon diad bokig na Jerusalem tan itutuloy ton pagaway padir na siudad. 
28 Wala nid kalangweran si Jeroboam tan walay ibabaga ton too. Nen naimano nen Solomon so inkakoli to, ginawa ton makaoley ed amin da ray pinasoot a mankimey diad lugar da ray tribu di Manases tan Efraim. 
29 Aminsan ya agew, nen manaakar a nanlapud Jerusalem si Jeroboam, inabet nen propita Ahias a taga Silo; bukbukor dan dua ed dalan diad maawang a bario. Akasolung na balon kawes si Ahias; 
30 nilakseb to, impankalabindua to, 
31 insan to inkuan ed kinen Jeroboam, “Ala kay samploran pinglis para sika, ta say Katawan a Dios na Israel kuantod sika, ‘Ikalen toy nanarian ed kinen Solomon, tan iter kod sikay samploran tribu. 
32 Natilak ed kinen Solomon so sakey a tribu lapud aripen kon David tan lapud Jerusalem, say siudad a pinilik ed intiron dalin na Israel. 
33 Gawaen ko ya, ta impolisay ak nen Solomon tan angigalang‡ ed Astarte a diosa na Sidon, Cemos a dios na Moab, tan Milcom a dios na Ammon. Ag ak inonur nen Solomon;§ ag to inalig si ama ton David a nanggaway katonungan tan angonur ed saray ganggan tan saray bilin kod sikato. 
34 Balet ag ko ekalen so intiron nanarian ed kinen Solomon, tan pansiansiaen kon manoley legan ton mambibilay, lapud kinen pinilik a David ya aripen kon angonur na saray ganggan tan saray bilin ko. 
35 Ekalen koy nanarian ed anak ton laki, insan ko iter ed sikay samploran tribu. 
36 Iter koy sakey a tribu ed lakin anak nen Solomon, pian nawalaan ak lawas na kabyangay boleg nen aripen kon David a manoley ed Jerusalem, say pinilik a siudad a pangigalangan ed siak. 
37 Gawaen ta ka, Jeroboam, ya ari na Israel, tan manoley ka ed amin a lugar a labay mo. 
38 Wala ak lawas ed sika no sigput ya onuren mo ak tan gawaen moy linawak diad panumpal mod saray ganggan tan saray bilin ko a singa ginawa nen David ya aripen ko. Gawaen ta kan ari na Israel tan pansiansiaen ko a saray kabyangay boleg mo so onsalat ed sikan manoley, a singa samay ginawak ed kinen David. 
39 Lapud kasalanan nen Solomon dusaen ko ray kabyangay boleg nen David, balet aliwan ando lan ando so panusak.’ ” 


40 Lapud saya, labay a pateyen nen Solomon si Jeroboam, balet batik ed Ari Sisak na Egipto tan nanayam diman ya anggad impatey nen Solomon. 

Say Impatey nen Solomon 

(2 Awa. 9:29-31) 


41 Nisulat ed libron Say Awaran nen Solomon iray arum nin gawgawa tan say nipaakar ed kakabatan nen Solomon. 
42 Nanayam ya ari ed Jerusalem legan ton nanoley ed intiron Israel na apataploy taon. 
43 Inatey tan nipompon ed Siudad nen David, insan sinmalat ed sikaton nanari si Roboam a lakin anak to.  

Linmaban iray Tribu ed Baybay 

(2 Awa. 10:1-19) 


1 Linmay Roboam ed Sikem a nantitiponan na saray totood Israel a wala rad baybay, ta gawaen dan ari. 
2 Nadngelan ya nen Jeroboam a lakin anak nen Nebat, a wadman nid Egipto a dimay nila to nen imbatikan toy Ari Solomon, kanyan pinmawil* manlapud Egipto. 
3 Impaawit na saray tribu ed baybay, insan ira linman amin ed kinen Roboam tan kuandad sikato, 
4 “Ambelat so impasakbat nen amam ed sikami. No palemewan moy sasakbaten mi tan painomayan moy panagbilay mi, panlingkuran mi ka.” 


5 “Pawil ki dia kayariy taloy agew, ta ibagak ed sikayoy ebat ko,” inkuantod sikara. Kanyan linma la ra. 


6 Insan impanon ya nen Roboam ed saray mamatakken a lalakin sumisimbawa nen ama ton Solomon. “Antoy isimbawa yon iyebat kod saraman a totoo?” tepet tod sikara. 


7 Inmebat ira, “No labay mo a maung so panlingkur mod saraman a totoo, iter moy kerew da, et matoor ira lawas a manlingkur ed sika.” 


8 Balet ag dinengel nen Roboam so simbawa ra. Ingen linmad saray lalakin binmaleg a kaiba to a sikaray sumisimbawa to la natan. 
9 Tinepet tod sikara, “Antoy isimbawa yod siak? Antoy ibagak ed saraman a totoon onkekerew a palemewan koy sasakbaten da?” 


10 Inmebat ira, “Onyay ikuan mod saraman a totoo: ‘Mabiskeg niy kiking ko nen say ulpo nen amak. 
11 Ambelat so impasakbat ed sikayo nen amak; ambelat niy ipasakbat kod sikayo. Nilatiko kayo nen amak; pekpeken ta kayoy balatyang!’ ” 


12 Kayariy taloran agew, pinmawil ed kinen Ari Roboam si Jeroboam tan amin a totoo, onung na imbaga na ari ed sikara. 
13 Maruksa ya inmebat ed sikara tan ag to tinombuk so simbawa da ra may mamatakken a sumisimbawa. 
14 Sinalita to may impaikuan na saray mamalangwer a sumisimbawa: “Ambelat so impasakbat ed sikayo nen amak; ambelat niy ipasakbat kod sikayo. Nilatiko kayo nen amak; pekpeken ta kayoy balatyang!” 
15 Say Katawan so akanlinawa a si Roboam et ipolisay toy kerew na saray totoo, pian napatwa so imbaga tod kinen Jeroboam diad panamegley nen propita Ahias a taga Silo. Sikato yay makasengeg ya ag dinengel na ari iray totoo. 


16 Nen abirbir na saray totoo ya ag ira dengelen na ari, inmeyag ira, “Anggapo lay pibibiang tayod kinen David tan say pamilya to. Antoy ginawa ran para sikatayo? Totood Israel, onsempet ti la! Akaoley lad sikaton dili si Roboam!” 

Kanyan sinmempet lan amin iray totood Israel. 
17 Pinaolyan da lay Roboam a nanoley ed saray totoon manaayam labat ed sakop na Juda. 


18 Insan imbaki nen Ari Roboam si Adoniram, say makaoley ed saray totoon pinasoot a mankimey, ya onlad saray Israelita, balet tinutupak da ya anggad inatey. Lapud saya, nangganat si Roboam a linmogan ed karwahi to, insan batik ed Jerusalem. 
19 Nanlapud saman, sumpad saray manaarin kabyangay boleg nen David iray totood baybay a nanarian na Israel. 


20 Nen nadngelan na saray totood Israel a pinmawil lay Jeroboam a nanlapud Egipto, binagaan dan mitongtong ed saray totoo, insan da ginawan ari na Israel. Saray kabyangan labat na tribu nen Juda so nansiansian matoor ed saray kabyangay boleg nen David. 

Say Propisiya nen Semaya 

(2 Awa. 11:1-4) 


21 Nen akasabid Jerusalem si Roboam, impantitipon to ray sanlasus tan walomplon libo a pinilin lalaki ed saray tribu di Juda tan Benjamin, ta mibakal ira pian nipawil tod sikaton dili so panagoley tod saray tribu na Israel a wala rad baybay. 
22 Balet imbaga na Dios ed kinen propita Semaya 
23 ya onlad kinen kinen Ari Roboam na Juda, ta ibaga tod sikato tan amin a totood saray tribu di Juda tan Benjamin 
24 a say Katawan kuanto, “Ag yo dodogpaan iray dilin agagi yo, saray totood Israel. Sempet kayo la, balang sakey ed sikayo, ta siak so nanlapwan na samay agawa.” Inonur dan amin so ganggan na Katawan, kanyan sinmempet la ra. 

Inkaindan nen Jeroboam so Dios 


25 Si Ari Jeroboam na Israel niliber toy padir so baley na Sikem diad nipokdul a luyag na Efraim tan nanayam diman ya agano. Tinmaynan diman tan niliber toy padir so baley na Penuel ya inalisan to. 
26-27 Inkuantod sikaton dili, “No onya lan onyay nagagawa ya onlad Jerusalem iray totook a mangibagat ed Katawan diad Timplod man, naayat iran migampid kinen Ari Roboam na Juda, insan da ak pateyen.” 


28 Kayari to yan dinalepdep, nanggawa na duaran balituk a kilaw na bakan kalakyan, insan inkuantod saray totoo, “Abaybayag lay iyaakar yo lan iyaakar a mangigalang ed Jerusalem. Tondaan yo la. Totood Israel, nia ray diriyos yo ya angipaway ed sikayo ed Egipto!” 
29 Inyan tod Betel imay sakey a bakan balituk tan diad Dan so sakey. 
30 Kanyan nankasalanan iray totoo diad iyaakar dan mangigalang ed Betel tan diad Dan.† 
31 Nanggawa met ed saray toktok na pokdul na saray pasen a panangigalangan, tan anoro na saray papari diad saray pamilya ya aliwa ran kabyangan na tribu nen Levi. 

Dineral na Dios so Altar ed Betel 


32 Ginawa nen Jeroboam a sakey a pista so kumalabinliman agew na kumawalon bulan, kaparay agew a sisilibraan ed Juda. Diad tapew na altar diad Betel nambabagat ed saray bakan balituk a ginawa to, tan angipasen ed Betel na saray papari a manlingkur ed altar a ginawa to. 
33 Diad kumalabinliman agew na kumawalon bulan, say agew a sikaton diliy angigana, linmad Betel, ta mansilibra onung na imbaga ton gawaen na saray totood Israel, diad panamegley na pambagat tod tapew na altar.  

1 Lapud ganggan na Katawan, linmad Betel a nanlapud Juda so sakey a propita tan asabian ton manalalagey ed abay na altar si Jeroboam a mangibabagat. 
2 Diad panangonur tod Katawan imay propita, inkuanto, “O altar, altar, onyay inkuan na Katawan: Nianak ed pamilya nen David so sakey a lakin ogaw a manngaran na Josias. Pateyen tod tapew mo ray paparin managlingkur ed saray paganon altar tan mangibabagat irad sika; poolan to met ed tapew mo ray pokel na inaatey a totoo.” 
3 Intuloy na samay propita ya inkuan, “Natemek yan altar, tan nataytayak iray dapul to. No nagawa ya, naamtaan mod satan a nansalitay Katawan diad panamegley ko.” 


4 Nen nadngel ya nen Jeroboam, intoro to may too tan ingganggan to, “Erel yo man a too!” Aparalitikon tampol so taklay na ari, kanyan ag to la napikus. 
5 Insan biglan atemek so altar tan ataytayak ed dalin iray dapul, a singa samay impasakbay na propita diad ngaran na Katawan. 
6 Inkuanen Ari Jeroboam ed samay propita, “Ipikasi mo ak pa ed Katawan a Dios mo, tan kerew mon paabigen toy taklay ko.” 

Nampikasid Katawan imay propita, et inmabig so taklay na ari. 
7 Insan inkuan na ari ed samay propita, “Mila kad siak ed abung, ta pakanen ta ka. Itdan ta ka met na tumang mod ginawam.” 


8 Inmebat imay propita, “Anggan iter mod siak so kapalduay kayamanan mo, ag ak milad sika, odino say oninom o mangan ed sayan lugar, 
9 ta ingganggan na Katawan ya ag ak mangan o oninom, tan ag ak ondalan ed dalan a dinalan ko no ompawil ak.” 
10 Kanyan nen pinmawil ag la dinmalan ed dinalan to, no ag ingen diad sananey lan dalan. 

Say Masiken a Propita ed Betel 


11 Diad saman a panaon, walay masiken a propitan manaayam ed Betel. Linmad sikato ray lalakin anak* to tan imbalita rad sikato may ginawa na propitan taga Juda diad Betel ed saman ya agew, tan no anto so imbaga tod kinen Ari Jeroboam. 
12 “Nen tinmaynan imay propita, dinay dinalan to?” tepet ed sikara na samay masiken a propita. Intoro rad sikato† so dalan, 
13 insan to imbaga a sintaan day asnon kabayoan to. Ginawa ra, insan kinmabayo. 
14 Tinombuk to may propitan taga Juda, insan to nalmon manyodyorung ed silong na kiew a robli. “Sikay propitan taga Juda?” tepet to. 

“Siak,” ebat to may too. 


15 “Mila kad siak ed abung, ta mangan ka,” inkuanto. 


16 Balet inmebat imay propitan taga Juda, “Ag ak milad sikad abung mo odino awaten koy panangkailim ed siak. Ag ak mangan odino oninom na antokaman ed sayan lugar, 
17 ta ingganggan na Katawan ya ag ak mangan odino oninom, tan ag ak ondalan ed dinalan ko no ompawil ak.” 


18 Insan inkuan na samay masiken a propitan taga Betel, “Propita ak met a singa sika, tan diad ganggan na Katawan inkuan ed siak na anghil ya itagar ta kad abung ko, ta sangkailien ta ka.” Balet mantitila may masiken a propita. 


19 Kanyan akilad samay masiken a propita imay propitan taga Juda, insan ira dinmongo. 
20 Legan dan mangakan ed lamisaan, nadngel na samay masiken a propita so salita na Katawan, 
21 kanyan ineyag ton inkuan ed samay propitan taga Juda, “Imbagay Katawan a lapud ag mo inonur tan ag mo ginaway pagagawa tod sika, 
22 no ag ingen pinmawil ka tan angan kad lugar ya ingganggan ton ag mo panganan, napatey ka tan ag nipompon ed lobuk na pamilyam so bangkay mo.” 


23 Kayari ran angan samay masiken a propita insintaan toy asno may propitan taga Juda. 
24 Linma la may propitan taga Juda, tan diad dalan inabet na lion tan pinatey da. Abaktar ed dalan so bangkay na samay propita, tan nanalagey ed abay to imay asno tan samay lion. 
25 Wala ray pigaran totoon dinmalan, et anengneng dad dalan so bangkay, tan samay lion a manalalagey ed ag arawi. Tinmuloy irad Betel, insan da imbalitay anengneng da. 


26 Nen nadngelan na samay masiken a propita, inkuanto, “Bangkay iman na samay propitan ag to inonur so ganggan na Katawan! Ag tinmoluk kanyan angibakiy Katawan na lion ya amatey ed sikato, onung na imbaga na Katawan a gawaen to.” 
27 Insan to inkuan ed saray lalakin anak to, “Isintaan yo ak na asnon kabayoan ko.” Ginawa ray imbaga to, 
28 insan nankabayon linma. Nalmo to may bangkay na propitan abaktar ed dalan, tan manalalagey nid abay to ira may asno tan lion. Ag kinan na lion imay bangkay odino diniwit to may asno. 
29 Inalsa na samay masiken a propita imay bangkay, inlogan tod beneg na asno, impawil tod Betel, ta panermenan to, insan to ipompon. 
30 Imponpon tod lobuk na dilin pamilya to imay masiken a propita tan inermenan to pati saray lalakin anak to. Inkuanda, “Agi, O agi!” 
31 Kayariy pompon inkuan na samay propita ed saray anak to, “No ompatey ak, ipompon yo ak ed angipomponan ed samay propita, tan iyabay yoy bangkay kod sikato. 
32 Ontuan ontua ira may sinalita to, lapud ganggan na Katawan, sumpad altar ed Betel tan saray amin a panangigalangan a pasen ed saray baley na Samaria.” 

Say Kasalanan ya Inateyan nen Jeroboam 


33 Ag siansian inkaindan nen Ari Jeroboam so maoges a gagawaen to. Intuloy to ingen a pinilid saray ordinarion pamilya iray totoon magmaliw a paparin manlingkur ed saray altar a ginagawa to. Ginawa ton pari so siopaman a toon malabay a mampari. 
34 Kasalanan nen Jeroboam yan ginawa to, tan lapud saya sikatoy makasengeg na inkaderal tan inkaandipat na panoley na saray kabyangay boleg to.  

Say Impatey na Lakin Anak nen Jeroboam 


1 Diad saman a panaon nansakit si Abias a lakin anak nen Ari Jeroboam. 
2 Inkuanen Jeroboam ed kinen asawa to, “Oman moy nengneng mo, pian anggapoy makabirbir ed sika. Insan lakad Silo a panaayaman nen Ahias, say propitan angibagan manari ak ed Israel. 
3 Iyawitan mo na samploran tinapay, pigaran kanen, tan sakey a garapon a dilo. Tepet mo no antoy nagawad ogaw, et ibaga tod sika.” 


4 Kanyan linmad abung nen Ahias diad Silo imay asawa nen Jeroboam. Ag la makanengneng si Ahias lapud kinamasiken to la. 
5 Imbaga na Katawan ed sikato ya onsasabiy asawa nen Jeroboam, ta tepeten to so nipaakar ed lakin anak to a mansasakit. Imbaga met na Katawan no antoy nepeg ton ibaga. 

Sinmabi may asawa nen Jeroboam, tan nankonkoanan a sananey a bii. 
6 Balet nen alikas la nen Ahias so isasabi tod puirta, inkuanto, “Loob ka. Amtak ya asawa ka nen Jeroboam. Akin et mankonkoanan kan sananey a bii? Walay makapoy a balitak ed sika. 
7 Laka ta ibagam ed kinen Jeroboam ya onyay kuan ed sikato na Katawan a Dios na Israel, ‘Pinili ta kad saray totoo tan ginawa ta kan manoley ed saray totook ya Israelita. 
8 Inekal koy nanarian ed saray kabyangay boleg nen David tan inter kod sika. Balet ag mo naaligan si aripen kon David a sigput so inkatoor tod siak, inonur to ray ganggan ko, tan say matonung labat so ginawa to ed arap ko. 
9 Ambelat ni ray ginawam a kasalanan nen saray akaonan nanoley nen say sika. Impolisay mo ak tan impanpasnuk mo ak lapud impanggagawam na saray talintaoy diriyos tan saray imahin a mital a panagpikasian mo. 
10 Lapud saya deralen koy boleg mo tan pateyen kon amin iray lakin kabyangay boleg mo, malangwer may matakken. Paandipaten koy pamilyam; magmaliw iran singa dotak a pinoolan na sakey a too. 
11 Kanen na saray aso so siopaman ya ompatey ed siudad a kabyangay pamilyam, tan siraen na saray manok a buitri so siopaman ya ompatey ed maawang ya alog. Siak a Katawan so nansalita.’ ” 


12 Intuloy nen Ahias ya inkuan ed kinen asawa nen Jeroboam, “Sempet ka la. Ompatey so ogaw ya anak mo kaloob mod baley. 
13 Panermenan na amin a totood Israel, insan da ipompon. Sikato labat so kabyangay pamilya nen Jeroboam a maung so kipompon to, ta bukbukor toy akaliketan na Katawan a Dios na Israel. 
14 Mangipayorung so Katawan na sakey a toon manarid Israel tan sikatoy mamaandi ed saray manoley a kabyangay boleg nen Jerobaom. 
15 Dusaen na Katawan so Israel, tan magmaliw a singa kiew a payar ya iwal-iwalen na mabiskeg ya agos na danum. Pataynanen to ray totood Israel ed sayan maung a dalin ya inter tod saray lalaki ra, insan to ra ikaykayat ed nibaliw na Ilog na Eufrates, ta apampasnuk da lapud impanggawa ra na saray talintao nen diosan Asera. 
16 Ikaindan na Katawan so Israel, lapud nankasalanan si Jeroboam tan inlagyat ton nankasalanan iray totood Israel.” 


17 Tinmaynan imay asawa nen Jeroboam tan pinmawil ed Tirsa. Kaloob tod abung to, inatey so ogaw ya anak to. 
18 Inermenan na saray totood Israel, insan da imponpon, onung na imbaga na Katawan diad panamegley na aripen ton propita a si Ahias. 

Say Impatey nen Jeroboam 


19 Nisulat ed libron Awaran da ray Ararid Israel iray arum nin ginagawa nen Ari Jeroboam, saray bakal ya akilabanan to, tan no panoy impanoley to. 
20 Nanari si Jeroboam na duamplo tan duay taon. Inatey, nipompon, insan sinmalat ed sikaton nanari si Nadab a lakin anak to. 

Si Ari Roboam na Juda 

(2 Awa. 11:5–12:15) 


21 Apataplo tan sakey so taon nen Roboam a lakin anak nen Solomon nen nagmaliw ya ari na Juda, tan nanoley na labinpitoy taon ed Jerusalem, say siudad a pinili na Katawan ed intiron dalin na Israel a pangigalangan ed sikato. Si Naama a taga Ammon so ina nen Roboam. 


22 Nankasalanan ed Katawan iray totood Juda tan lalon maoges iray ginagawa ra nen saray ginagawa da ray lalaki ra. Sikaray akasonglur na baleg a pasnuk na Katawan ed sikara. 
23 Nanggagawa ra na saray pasen a pangigalangan ed saray tila-tilan diriyos, saray baton lusek, tan saray talintao nen diosan Asera diad toktok na saray pokdul tan diad silong na saray masalumpapak a kiew. 
24 Say sankaogsan ed amin a ginagawa ra et say inkiwala na saray lalaki tan saray bibiin marotak diad saray ginagawa ran altar. Inalig na saray totood Juda iray amin a bengatlan makapabaing a ginagawa na saray totoon pinataynan na Katawan nen nilooban na saray Israelita so bansa. 


25 Diad kumaliman taon na panooley nen Roboam, dinogpaan nen Ari Sisak na Egipto so Jerusalem. 
26 Imbatik ton amin iray kayamanan ed dalem na Timplo tan palasio, pati saray balituk a samper a ginagawa nen Solomon. 
27 Nanggaway Ari Roboam na pigaran gansan samper ya isalat tod saramay balituk a samper, insan to ra impalima ed saray opisyal a makaoley ed saray guardia na saray puirta na palasio. 
28 Kapag onlad Timplo so ari awiten na saray guardia ira may samper, insan da ra lamlamang ipawil ed kuarton panagguardiaan. 


29 Nisulat ed libron Say Awaran da ray Ararid Juda iray arum nin ginagawa nen Ari Roboam. 
30 Legan na impanoley di Roboam tan Jeroboam naynay so impanbabakal dan dua. 
31 Inatey si Roboam, nipompon ed kamposanto da ray arari diad siudad nen David (say ina to si Naama a taga Ammon), insan sinmalat ed sikaton nanari si Abiam a lakin anak to.  

Si Ari Abiam na Juda 

(2 Awa. 13:1–14:1) 


1 Diad kumalabinwalon taon na panooley nen Ari Jeroboam ed Israel, nagmaliw ya ari na Juda si Abiam, 
2 tan nanoley ed Jerusalem na taloy taon. Si Maaca ya anak nen Absalom so ina to. 
3 Ginawa to ray kasalanan a ginagawa nen ama to tan aliwan sigput a matoor ed Katawan a Dios to; ag to naaligan si laki tod dapan a si David. 
4 Balet lapud kinen David, say Katawan a Dios to initdan toy Abiam na sakey a lakin anak ya onsalat ed sikaton manoley ed Jerusalem tan mamasiansian arawid kaatapan so Jerusalem. 
5 Ginagawa ya na Katawan, lapud ginawa nen David iray makapaliket ed sikato tan ag ton balut sinumlang iray ganggan to, likud ed samay ginawa to ed Urias a Heteo. 
6 Legan na impanoley nen Abiam naynay so impanbabakal dan dua nen Jeroboam. 
7 Nisulat ed libron Say Awaran da ray Ararid Juda iray arum nin ginagawa nen Abiam. 


8 Inatey si Abiam, nipompon ed Siudad nen David, insan sinmalat ed sikaton nanari si Asa a lakin anak to. 

Si Ari Asa na Juda 

(2 Awa. 15:16–16:6) 


9 Diad kumaduamplon taon na panooley nen Ari Jeroboam ed Israel, nagmaliw ya ari na Juda si Asa, 
10 tan nanoley ed Jerusalem na apataplo tan sakey a taon. Si Maaca ya anak nen Absalom so bai to. 
11 Ginagawa nen Asa iray makapaliket ed Katawan, a singa saray ginagawa nen David. 
12 Pinataynan tod bansa iray amin a lalaki tan bibiin marotak a manlilingkur ed saray paganon altar, tan inekal to ray amin a talintaoy diriyos a ginagawa na saray akaonan nanoley nen say sikato. 
13 Inekal to si bai ton Maaca ed kipapasen ton riynan ina, ta nanggawa na makapaingungot a talintao na diosan Asera. Binatang nen Asa imay talintao, insan to pinoolan ed Patar na Cedron. 
14 Nansiansian matoor ed Katawan si Asa legan na impanbilay to, anggan ag to dineral ya amin iray paganon pasen a panangigalangan. 
15 Inyan tod dalem na Timplo ya amin iray kagawaan ya insasaklang nen ama to ed Dios. Inyan to met iray balituk tan pilak a kagawaan ya insasaklang ton dili. 


16 Legan a walad pakaoley ira di Ari Asa na Juda tan Ari Baasa na Israel, naynay iran nambabakal a dua. 
17 Nilooban nen Baasa so Juda tan ginapwan ton paliberan na padir so Rama, pian anggapoy makaonla o makapaway ed Juda. 
18 Kanyan inala nen Ari Asa iray amin a pilak tan balituk ya atilak nid dalem na Timplo tan diad dalem na palasio, insan to ingganggan iray pigaran opisyal to ya iyakar da rad Damasco. Diad Damasco so panaayaman na ari na Siria a si Ari Ben-hadad a lakin anak nen Tabrimon tan apo nen Hezion. Inter dad ari imay pilak tan balituk, insan da sinalita so papaibaga nen Ari Asa: 
19 “Manibaan ita, a singa ginawa na saray kaamaan ta. Panangarok ed sika ra yay pilak tan balituk. Lingwanan mo lay impigampim ed Ari Baasa, et ekalen to ray sondalo ton walad nasasakopan kon dalin.” 


20 Inmabubon ed kinen Asa si Ari Ben-hadad, kanyan imbaki ton ondogpad saray siudad na Israel iray sondalo to tan saray pangulo ra. Adakep day Ijon, Dan, Abel-bet-maaca, say pasen ya asingger ed Dayat na Galilea, tan say intiron nasasakopan na Neftali. 
21 Nen nadngelan nen Ari Baasa so nagagawa, tinondaan toy pamapadir tod Rama tan linma lad Tirza. 


22 Insan ingganggan nen Ari Asa a balang sakey a tood Juda, anggapoy impoktil, et ontulong ed pangekal ed Rama na saray bato tan saray tablan impanpadir nen Baasa. Impamadir nen Asa ira yan bato tan tabla ed Mizpa tan Geba, sakey a siudad a nasasakopan na Benjamin. 


23 Nisulat ed libron say Awaran da ray Ararid Juda iray arum nin ginagawa nen Ari Asa, saray impanatalo tod bakal tan saray baley a pinapadir to. Balet nen masiken la, alopuy lapud sakit na sali a nilikna to. 
24 Inatey si Asa, nipompon ed kamposanto da ray arari diad Siudad nen David, insan sinmalat ed sikaton nanari si Josafat a lakin anak to. 

Si Ari Nadab na Israel 


25 Diad kumadwan taon na panooley nen Ari Asa na Juda, nagmaliw ya arid Israel si Nadab a lakin anak nen Ari Jeroboam, tan nanoley a duay taon. 
26 Nanggagaway kaogsan ed arap na Katawan tan inlagyat ton nankasalanan so Israel, a singa ginawa nen ama to. 


27 Si Baasa a lakin anak nen Ahias tan kabyangan na tribu nen Isacar et niliputan toy Nadab tan pinatey to legan a lolooban nen Nadab so siudad na Gibeton diad Filistia. 
28 Agawa ya nen kumatlon taon na panooley nen Ari Asa ed Juda. Kanyan sinalatan nen Baasa si Nadab a nanari ed Israel. 
29 Kayorung ton ari, ginapwan ton pinatey ya amin iray kabyangay pamilya nen Jeroboam. Onung na imbagay Katawan diad panamegley na aripen ton si Propita Ahias na Silo, apatey ya amin iray kabyangay pamilya nen Jeroboam; anggapoy anggan sakey ya atilak. 
30 Agawa ya lapud impanpasnuk nen Jeroboam so Katawan a Dios na Israel, diad impankasalanan to tan diad impangilagyat ton nankasalanan so Israel. 


31 Nisulat ed libron Say Awaran da ray Ararid Israel iray arum nin ginagawa nen Nadab. 
32 Legan a walad pakaoley si Ari Asa na Juda tan si Ari Baasa na Israel, naynay iran nambabakal a dua. 

Si Ari Baasa na Israel 


33 Diad kumatlon taon na impanoley nen Ari Asa ed Juda, nagmaliw ya ari na Israel si Baasa a lakin anak nen Ahias, tan nanoley ed Tirza a duamplo tan apat a taon. 
34 Nanggagaway kaogsan ed arap na Katawan tan inlagyat ton nankasalanan so Israel a singa ginawa nen Jeroboam ya akaonan nanoley nen say sikato.  

1 Nansalitay Katawan ed kinen propita Jehu a lakin anak nen Hanani tan impaikuantod kinen Baasa: 
2 “Ag da ka ni italtalek nen saman, et ginawa ta kan pangulo na saray totook ya Israelita, balet nankasalanan kan singa si Jeroboam tan inlagyat mon nankasalanan iray totook. Pinmetang so olok lapud saray kasalanan da, 
3 kanyan paandipaten ta ka tan saray kabyangay pamilyam, a singa ginawak ed kinen Jeroboam. 
4 Kanen na saray aso so angkay na siopaman a kabyangay pamilyam ya ompatey ed siudad, tan siraen na saray manok a buitri so bangkay na siopaman ya ompatey ed kaalogan!” 


5 Nisulat ed libron Say Awaran da ray Ararid Israel iray arum nin ginagawa nen Baasa tan saray impanatalo tod bakal. 
6 Inatey si Baasa, nipompon ed Tirza, insan sinmalat ed sikaton nanari si Ela a lakin anak to. 


7 Niiter ed panamegley nen propita Jehu a lakin anak nen Hanani so salita na Katawan sumpad kinen Baasa tan saray kabyangan na pamilya to, lapud saray kasalanan nen Baasa ed Katawan. Aliwa labat a say impanggagawa toy kaogsan, a singa say impanggagawa nen Jeroboam ya akaonan nanoley nen say sikato, so makasengeg na impamasnuk na Katawan, no ag ingen lapu met ed impamatey tod kinen Jeroboam tan amin kabyangan na pamilya to. 

Si Ari Ela na Israel 


8 Diad kumaduamplo tan anem a taon na panooley nen Ari Asa ed Juda, nagmaliw ya ari na Israel si Ela a lakin anak nen Baasa, tan nanoley a duay taon ed Tirza. 
9 Nantraidoran nen Zimri a sakey ed saray opisyal ton makaoley ed kapalduad saray karwahi na ari. Aminsan ya agew, maniinom na alak ed Tirza so ari diad abung nen Arza a makaoley ed palasio. 
10 Linmoob ed abung si Zimri, pinatey toy Ela, insan sinalatan ton nanari. Agawa ya diad kumaduamplo tan piton taon na panooley nen Asa ed Juda. 


11 Kagapoy impanari nen Zimri, pinatey ton amin iray kabyangay pamilya nen Baasa. Apatey ya amin iray lalakin kakanayon tan kakaaro to. 
12 Kanyan onung na imbagay Katawan sumpad kinen Baasa diad panamegley nen propita Jehu, pinatey nen Zimri ya amin iray kabyangay pamilya nen Baasa. 
13 Apampasnuk nen Baasa tan say lakin anak ton si Ela so Katawan a Dios na Israel, lapug impangigalang dad saray talintaoy diriyos tan lapud impangilagyat dan nankasalanan iray Israelita. 
14 Nisulat ed libron Say Awaran da ray Ararid Israel iray arum nin ginagawa nen Ela. 

Si Ari Zimri na Israel 


15 Diad kumaduamplo tan piton taon na impanoley nen Ari Asa ed Juda, nanoley ed Tirza diad Israel na pitoy agew si Zimri. Lolooban ed saman na saray sondalo na Israel so siudad na Gibeton na Filistia, 
16 et nen nadngelan dan nantraidoran nen Zimri so ari tan pinatey to, imbawag da lad man a manari ed Israel si Omri a pangulo ra. 
17 Tinaynan nen Omri tan saray sondalo to so Gibeton, ta nila ran nilooban so Tirza. 
18 Nen anengneng nen Zimri ya alooban lay siudad, linmad tirinsira ed dalem na palasio, insan pinoolan toy palasio tan diman la akalut. 
19 Agawa ya lapud saray kasalanan to tan, lapud nilagyat ton nankasalanan so Israel a singa ginawa nen Jeroboam ya akaonan nanoley nen say sikato. 
20 Nisulat ed libron Say Awaran da ray Ararid Israel iray arum nin ginagawa nen Zimri pati say impamatey tod lipotan. 

Si Ari Omri na Israel 


21 Apaldua so totood Israel: say kapalduad sikara labay et dan manari si Tibni a lakin anak nen Ginat, balet say kapaldua labay day Omri. 
22 Diad kaonuran, analo ra may malabay ed kinen Omri; inatey si Tibni tan nagmaliw ya ari si Omri. 
23 Kanyan diad kumatalomplo tan sakey a taon na panooley nen Ari Asa ed Juda, nagmaliw ya arid Israel si Omri, tan nanoley a labinduay taon. Nanoley ed Tirza nen ononan anemiran taon, 
24 insan to sinaliw na anem a libon pilak ed toon manngaran na Semer so pokdul na Samaria. Pinadir nen Omri imay pokdul, amaalagey na sakey a baley diman, insan to inngaran na Samaria, say ngaran ya inaon ed Semer ya akankien nen saman ed samay pokdul. 


25 Pinalumbasan nen Omri iray akaonan nanoley nen say sikato diad impankasalanan tod Katawan. 
26 Singa si Jeroboam, apampasnuk toy Katawan a Dios na Israel, lapud saray kasalanan to tan lapud nilagyat ton nankasalanan tan angigalang ed saray talintaoy diriyos iray totoo. 
27 Nisulat ed libron Say Awaran da ray Ararid Israel iray arum nin ginagawa nen Omri tan amin ya asumpal ton kimey. 
28 Inatey si Omri, nipompon ed Samaria, insan sinmalat ed sikaton nanari si Acab a lakin anak to. 

Si Ari Acab na Israel 


29 Diad kumatalomplo tan walon taon na panooley nen Ari Asa ed Juda, nagmaliw ya arid Israel si Acab a lakin anak nen Omri, tan nanoley ed Samaria na duamplo tan duan taon. 
30 Pinalumbasan ton amin iray akaonan nanoley nen say sikato diad impankasalanan tod Katawan. 
31 Ag apera ed impangalig tod kasalanan nen Jeroboam; pinalumbasan to ingen, ta inasawa toy Jezebel ya anak nen Ari Etbaal na Sidon, tan angigalang ed Baal. 
32 Nanggawad Samaria na timplo nen Baal, inggawaan to met na altar, insan to inyan ed dalem na timplo. 
33 Nanggawa met na talintao nen diosan Asera. Pinalumbasan ton nankasalanan iray amin ya ararid Israel ya akaonan nanoley nen say sikato, lapud saray ginagawa ton maoges ya amasnukay Katawan a Dios na Israel. 
34 Legan na impanoley to, si Hiel a taga Betel pinasimbalo ton impaalagey so Jerico. Diad impangiletneg tod pundasion na Jerico inatey si Abiram a lakin pangulowan ya anak to, tan diad impamaalagey tod saray puirta inatey si Segub a lakin yogtan ya anak to. Abalang nen Hiel ira yan anak to, onung na impasakbay na Katawan diad panamegley nen Josue a lakin anak nen Nun.  

Si Elias tan say Panaon ya Anggapoy Oran 


1 Inkuanen propita Elias a taga Tisbe na Galaad ed kinen Ari Aca, “Diad ngaran na Katawan a mabilay a Dios na Israel a panlilingkuran ko, ibagak ed sikan anggapoy napelag a linaew o oran ed loob na arapen a duara odino taloy taon ya anggad ag ko pangibagan onoran la.” 


2 Insan inkuan na Katawan ed kinen Elias, 
3 “Taynan mo yan pasen tan lakad bokig, insan ka onamut ed Kolus na Carit a nibokig na Jordan. 
4 Diad kolus ka manalay inomen mo, tan ingganggan kon maniter ed sikay taganom iray wawak.” 


5 Inonur nen Elias so ganggan na Katawan; linman nanayam ed abay na Kolus na Carit. 
6 Naniinom ed danum na kolus, tan kabwasan tan labi ya inyaakaran na saray wawak na tinapay tan karni. 
7 Ag abayag nakatan imay kolus, lapud anggapoy oran. 

Si Elias tan say Biin Balo ed Sarepta 


8 Insan inkuan na Katawan ed kinen Elias, 
9 “Lakad baley na Sarepta, diad asingger ed Sidon tan manayam kad man. Ingganggan koy sakey a biin balo a tagad man a pakanen to ka.” 
10 Kanyan linmad Sarepta si Elias; nen manasingger lad puirta na baley akanengneng na sakey a biin balo a mandodokdok na kiew ya itotongo. Inkuantod sikato, “Itdan mo ak pay danum ya inomen.” 
11 Nen oonla lan mangala may balo na inomen, impaabot ton inkuan, “Iyalaan mo ak pa met na pigaran tinapay.” 


12 Inmebat imay bii, “Diad ngaran na mabilay a Katawan a Dios mo, sambaan kod sikan anggapoy tinapay ko. Sankaakup labat so arinak a walad pasig tan dagdaiset a larak na oliban walad garapon. Linma ak diad mandokdok na itongo, insan ko isempet, ta iparaan ko may arinak a para siak tan say anak kon laki. Kaonuran la man a kanen mi, insan ompatey kami lad eras.” 


13 “Ag ka mapaga,” kuanen Elias ed sikato. “Laka la, ta iparaan moy kanen yo. Balet igawaan mo ak ni ed satay walad sikan arina na sakey a tinapay, insan mo dia iyakar. Kayarim iparaan moy kera para sika tan say anak mon laki. 
14 Ta onyay inkuan na Katawan a Dios na Israel, ‘Ag naandian na arina so pasig, tan ag naandian na larak so garapon anggad ed agew a siak, say Katawan et mangipelag ak na oran.’ ” 


15 Anempet imay balo tan ginawa toy onung na imbagad sikato nen Elias, et awalaan iran amin na nakan ed amayamay ya agew. 
16 Onung na insipan na Katawan, diad panamegley nen Elias, ag naandian na arina so pasig tan ag naandian na larak so garapon. 


17 Nen ontombuk iran agew, akainagem imay lakin anak na samay balo; dinmenden lan dinmenden so sakit to, insan diad kaonuran inatey. 
18 Inkuantod kinen Elias, “Too na Dios, akin et ginawam ed siak ya? Linma ka dian mangipanunot ed Dios na kasalanan ko, pian onsabiy patey ed anak ko?” 


19 “Iyakar mod siak itay anak mo,” kuanen Elias. Sinakloy nen Elias imay ogaw, inyakar tod kuartod tagey a panaayaman to, tan imparokul tod katri. 
20 Insan maksil so bosis ton nampikasi, “O Katawan kon Dios, akin et onya lan makapasinagem so ginawam ed samay balo? Pinatuloy to ak tan pinagaan to ak; akin et binabawim lad bilay so anak to?” 
21 Insan amitlon inyonat toy laman to ed tapew na samay ogaw, tan nampikasi, “O Katawan a Dios ko, pabilay mo pa yan ogaw!” 
22 Inebatan na Katawan so pikakasi nen Elias; pinmawil so kamarerwa to may ogaw, et abilay. 


23 Impawil nen Elias imay ogaw diad leksab na abung ed kinen ina to tan kuantod sikato, “Nengneng mo, mabilay so anak mo!” 


24 Inmebat imay balo, “Amtak la natan a sakey kan too na Dios, tan tuan mansasalitay Katawan diad panamegley mo!”  

Si Elias tan saray Propita nen Baal 


1 Kayariy pigaran agew, nen mikatloy taon lan anggapoy oran, inkuan na Katawan ed kinen Elias, “Laka, ta iparontal moy sikan dili ed kinen Ari Acab, insan ko la paoranen.” 
2 Linma sirin si Elias. 

Mapalalo lan tuloy natan so eras ed Samaria, 
3 kanyan tinawag nen Acab si Obadias a makaoley ed palasio. (Masimoon so panamagalang nen Obadias ed Katawan, 
4 et nen papateyen nen Jezebel iray propita na Katawan inala toy sanlasus ed sikara, pinaamut to ran alimamplo ed saray ongib, tan iniitdan to ray tagano tan nainom.) 
5 Inkuanen Acab ed kinen Obadias, “Tala, ta anapen tan* amin iray kawalaay sobul tan saray kolus diad intiron nanarian, tan nengnengen ta no wala ray dikan nipakan tayod saray kabayo tan saray mula, pian ag ira ompatey. Angangko ag tayo mamatey na anggan sakey ed saray ayayep tayo.” 
6 Akapampakna ra no anton pasen so laen na balang sakey ed sikara, kanyan nansian ira. 


7 Nen walad dalan si Obadias, biglan nabet toy Elias. Abirbir to, dinmakmomod arap to, tan tinepet to, “Sikan tua si Elias?” 


8 “On, siak,” ebat to. “Laka, ta ibagam ed amom ya ari a wadya ak.” 


9 Inmebat si Obadias, “Antoy ginawak a kaogsan a makasengeg na pangitapang mod siak, pian napatey ak nen Ari Acab? 
10 Diad ngaran na mabilay a Katawan a Dios mo, sambaan ko ya impaanap ka na ari ed anggad iner a sokung na mundo. Diad inerman a baley ya impakapangibagaan ya andi kad man, impansamba toy pangulod saman a pasen ya ag da kad man narumog. 
11 Et natan papaonlaen mo ak ed sikato, ta ibagak ed sikaton wadya ka? 
12 Antoy amtak no kataynan ko dia et awiten ka na ispiritu na Katawan ed pasen ya anggapoy mikabat? Insan mo ibagak ed kinen Acab a wadya ka tan ag to ka narumog, pateyen to ak. Nepeg mon nunoten a gagalangen koy Katawan nanlapu lad impanogaw ko. 
13 Ag mo ta nadngelan a nen papateyen nen Jezebel iray propita na Katawan et pinaamut kon alimamplo ed saray ongib iray sanlasus ed sikara, iniitdan ko ray tagano tan say nainom da? 
14 Panon sirin so pangibabakim ed siak ya ibagak ed ari a wadya ka? Andi-saew a pateyen to ak!” 


15 Inmebat si Elias, “Diad pakayari na Makapanyarin-amin a Katawan a panlilingkuran ko, isipan ko ya iparontal ko natan so siak a dili ed ari.” 


16 Kanyan linmad Acab si Obadias tan imbaga tod sikato imay papaibaga nen Elias. Linma sirin ya onabet ed kinen Elias si Acab. 
17 Nen anengneng nen Acab si Elias, inkuanto, “A, wadya ka manaya, sikan managgunigon ed Israel!” 


18 “Aliwan siak so managgunigon,” ebat nen Elias. “Sika—sika tan si amam. Ag mo oonuren iray ganggan na Katawan tan igagalang mo ray talintao nen Baal. 
19 Iganggan mon banaen ak na amin a totood Israel diad Palandey na Carmelo. Awit mo ray apat a lasus tan limamplon propita nen Baal tan saray apat a lasus a propita na diosan Asera a tataganoen ira nen Riyna Jezebel.” 


20 Kanyan impantitipon nen Acab ed Palandey na Carmelo iray amin a totood Israel tan saray propita nen Baal. 
21 Linmay Elias ed saray totoo tan kuanto, “Kapigay pangipasakey yod kanunotan yo? No Dios so Katawan, sikatoy igalang yo; no Dios si Baal, sikatoy igalang yo!” Balet ag inmesel iray totoo. 
22 Insan inkuanen Elias, “Bukbukor ko lay atilak a propita na Katawan, balet apat a lasus iray propita nen Baal. 
23 Ala kayoy duaran bakan kalakyan; paala yod sikaray sakey, pateyen da, insan da tegtegtegen; iyan dad tapew na saray kiew—balet ag da seselselan. Nampara met so gawaen kod samay sakey a baka. 
24 Insan pampikasi yod dios da iray propita nen Baal, balet mampikasi ak ed Katawan; say Dios a mangipelag na apoy ya ebat na pikakasi—sikato so Dios.” 

Inmebat iray totoo, “Maung itan. Siabobun kami.” 


25 Insan inkuanen Elias ed saray propita, “Lapud dakerakel kayo, ala kayoy sakey a bakan kalakyan, ta onona kayon mamparaan. Mampikasi kayod dios yo, balet ag yo seselselan so kiew.” 


26 Inala da may bakan niiter ed sikara, imparaan da, tan nampikasi rad kinen Baal ya anggad kaagewan. Ineyag da, “Ebatan mo kami pa, Baal!” tan nansayaw-sayaw irad kaliber-liber na altar a ginawa ra. Balet anggapoy ebat a naalagar da. 


27 Nen kaagewan la ginapwan nen Elias a lureyen ira, “Ikasil yoy mampikasi! Sikatoy sakey a dios! Ompano mankokogip, odino mampapainawa, odino walay nila to! Odino ompan nanaogip, kanyan nepeg yon bangonen!” 
28 Kanyan inkasil day pampipikasi ra, tan sinasalger day laman da na saray yuro tan saray punyal, onung na sirimonya ra, ya anggad inmaagos so dala. 
29 Nanlalabir-labir tan naneeyag-eyag ira ya anggad onngangarem la; balet anggapoy ebat, anggapoy anggan narengel a tanul. 


30 Insan inkuanen Elias ed saray totoo, “Asinggeran yo ak,” kanyan minokut da. Inapiger toy nigeban altar na Katawan. 
31 Angalay labinduan bato, sakey so para kapag sakey a tribu ya inngaran onung ed saramay labinduan anak nen Jacob, say lakin angitdan na Katawan na ngaran ya Israel. 
32 Inkana nen Elias ira yan bato diad impangapiger tod samay altar a pangigalangan ed Katawan. Angotkot na banawang ed kaliber-liber na altar, a nayarin mankarga na apatiran galon a danum diad kinabaleg to. 
33 Insan to intapew ed altar iray kiew, tinetegteg to may baka, tan intapew tod saramay kiew. Inkuanto, “Pano yoy danum so apatiran boyug tan ikalbo yod samay bagat tan saramay kiew.” Ginawa ray imbaga to 
34 tan kuanto, “Pidwa yon gawaen”—et ginawa ra. “Gawa yo ni lamet,” kuanto ni—et ginawa ra. 
35 Inmagos ed kaliber-liber to may altar so danum tan napno may banawang. 


36 Diad oras na panagbagat ed ngarem, inasinggeran nen Elias imay altar tan nampikasi, “O Katawan a Dios di Abraham, Isaac, tan Jacob, ipaamtam natan a sikay Dios na Israel, tan siak so aripen mo a nanggawad saya, lapud panangiganggan mo. 
37 Ebatan mo ak pa, Katawan, ebatan mo ak pa, pian nabirbir na sarayan totoo a sika, say Katawan, et Dios, tan papapawilen mo rad sikan dili.”† 


38 Angipelag na apoy so Katawan, tan pinoolan to may bagat, saramay kiew, tan saramay bato, tan tinektek toy dalin tan pinamaga to may banawang a kawalaay danum. 
39 Nen anengneng ya na saray totoo tinmiblak irad dalin, tan kuanda, “Say Katawan et Dios; say Katawan labat so Dios!” 


40 Ingganggan nen Elias, “Erel yo ray propita nen Baal; ag kayo mamapabatik na anggan sakey ed sikara!” Inerel da ra, insan inyakar nen Elias iran amin ed Kolus na Kison tan diman to ra pinapatey. 

Say Inggapo Lamet na Oran 


41 Inkuanen Elias ed kinen Ari Acab, “Laka, ta mangan ka la. Narerengel koy ungol na onsasabin oran.” 
42 Nen onlan mangan si Acab, kinmalab ed toktok na Palandey na Carmelo si Elias tan diman dinmakmomo ya anggad dalin a walad pegley na saray pueg to so olo to. 
43 Inkuantod aripen to, “Laka, ta bantag moy dayat.” 

Linma may aripen, insan pinmawil a kuanto, “Anggapoy anengneng ko.” Amimpiton imbaki nen Elias ya onlan onnengneng. 
44 Diad kumapito pinmawil tan kuanto, “Akanengneng ak na melag a lorem a singa daklap so kabaleg to tan ontatagey a nanlapud dayat.” 

Ingganggan nen Elias imay aripen to, “Lakad Ari Acab, ta ibagam ed sikaton onlogan lad karwahi to tan onsempet la, ta ompan naabot na oran ed dalan.” 


45 Kabebekta akobutan na makapal a lorem so tawen, ginmapon sinmiplug so dagem, tan pinmelag so mapmaples ya oran. Linmogan ed karwahi to si Acab tan pinmawil ed Jezreel. 
46 Linmoob so pakayari na Katawan ed kinen Elias; malet ton imbariber so kawes tod balangbang to tan batik ya inonaan si Acab ya anggad lolooban ed Jezreel.  

Kinmalab ed Toktok na Palandey na Sinai si Elias 


1 Imbaga nen Ari Acab ed kinen asawa ton Jezebel iray amin a ginawa nen Elias tan say impamatey tod amin da ray propita nen Baal. 
2 Impaikuanen Jezebel ed kinen Elias: “Pateyen ak komun na saray diriyos no diad onyan oras nabwas et ag ko gawaen ed sika so singa ginawam ed saray propita.” 
3 Tinmakot si Elias, kanyan batik diad pangyagel tod bilay to; intagar tod Beerseba na Juda imay aripen to. 

Intilak diman nen Elias imay aripen to 
4 tan nanakar a sanagew ed kalawakan. Tinmonda tan inmirung ed silong na sakey a kiew tan labay to la komun so ompatey. Nampikasi, “Alablabas la ya, Katawan. Babawim lay bilay ko, ta singa ak met la lamlamang inatey!” 


5 Dinmokul ed silong na kiew, insan akaogip. Kabebekta diniwit na anghil tan kuanto, “Bangon ka, ta mangan ka.” 
6 Ninmengneng ed kaliber-liber, et anengneng tod olowan to so sakey a tinapay tan sakey a garapon na danum. Angan tan inminom, insan dinmokul lamet. 
7 Pinmawil imay anghil na Katawan tan pinidwa ton binangon, insan kuanto, “Bangon ka, ta mangan ka; no ag ka mangan nairapan kad panakar mo.” 
8 Binmangon si Elias, angan tan inminom; angiter ed sikato na biskeg imay tagano diad impanakar to na apataplon agew tan apataplon labi ya anggad Sinai, say masanton palandey. 
9 Nampalabas diman na labi ed dalem na sakey ya ongib. 

Kabebekta akisalitad sikato so Katawan, “Elias, antoy gagawaen mo dia?” 


10 Inmebat si Elias, “Katawan a Dios a Makapanyarin-amin, panlilingkuran ta ka lawas, tan sika labat so panlilingkuran ko. Balet inkaindan na saray totood Israel so impisipanan dad sika, dinederal da ray altar mo, tan pinapatey da ray propitam. Bukbukor ko lay atilak—tan labay da ak nin pateyen.” 


11 “Paway ka tan manalagey kad arap ko diad toktok na palandey,” inkuan ed sikato na Katawan. Insan dinmalan so Katawan, angibakiy mabiskeg a dagem a nanyegyeg ed saray palandey tan amisagpisag ed saray baton ankabaleg—balet andid man ed dagem so Katawan. Tinmonday siplug to may mabiskeg a dagem, insan walay yegyeg—balet andid man ed yegyeg so Katawan. 
12 Kayari to may yegyeg walay pool—balet andid man ed pool so Katawan. Kayariy pool walay makalkalnan esaes na bosis. 


13 Nen nadngel nen Elias insakbung tod lupa toy kolibemben to, pinmaway tan nanalagey ed wangalay ongib. Inkuan ed sikato na samay bosis, “Elias, antoy gagawaen mo dia?” 


14 Inmebat, “Katawan a Dios a Makapanyarin-amin, panlilingkuran ta ka lawas, tan sika labat so panlilingkuran ko. Balet inkaindan na totood Israel so impisipanan dad sika, dinederal da ray altar mo, tan pinapatey da ray propitam. Bukbukor ko lay atilak—tan labay da ak nin pateyen.” 


15 Inkuan na Katawan, “Pawil ka tan lakad kalawakan ya asingger ed Damasco. Loob kad siudad, lanaan mon manari ed Siria si Hazael, 
16 tan lanaan mo met a manarid Israel si Jehu a lakin anak nen Nimsi. Lanaan mo met ya onsalat ed sikan mampropita si Eliseo a lakin anak nen Safat a taga Abelmehola. 
17 Siopamay ag napatey nen Hazael pateyen nen Jehu, tan siopamay ag napatey nen Jehu pateyen nen Eliseo. 
18 Balet mangikera ak ed Israel na piton libon mabilay a totoo—amin da ray matoor ed siak tan ag ira dinmakmomod kinen Baal odino inmangub ed talintao to.” 

Say Inkatawag nen Eliseo 


19 Tinmaynan si Elias, insan asabi toy Eliseo a mambabaka a kaiba toy olup na pigaran baka; walad onaan to ray labinsakey ya olup, tan pambabaka toy mikalabinduan olup. Sininggeran nen Elias, insan to inkolibemben ed kinen Eliseo so kolibemben to. 
20 Intilak ed satan nen Eliseo iray baka to, tan inabot toy Elias, tan kuanto, “Abuloyan mo ak pa nin onangub ed kindi amak tan inak diad pampatanir kod sikara, insan mila ak ed sika.” 

Inmebat si Elias, “Sigi, pawil ka. Ag ta ka sesebelan!”* 


21 Kayari ton nampatanir, inala to ra may baka to, pinatas to ra, tan inluto to ra. Insonglur to ray pako da ra may baka to. Inter tod saray totoo so aluton karni tan kinan da. Insan linma a tinmombuk a katambayan nen Elias ed saray kimey to.  

Say Bakal a Sumpad Siria 


1 Impantitipon nen Ari Ben-hadad na Siria iray amin a sondalo to. Kaiba toy talomplo tan duan manoley a kaolup da ray kabayo ra tan saray karwahi ra, ta looban day Samaria, insan dinogpaan da. 
2 Angibakid siudad na pigaran totoo tan inkuandad Ari Acab, “Papaibaga nen Ari Ben-hadad 
3 ya isukom ed sikato ray pilak tan saray balituk mo, saray sankagangganaan ya asawam tan saray sankabiskegan ya anak mo.” 


4 “Ibaga yod kagalang kon Ari Ben-hadad ya onabuloy ak; alaen to ak tan amin a kayaryan ko,” ebat nen Acab. 


5 Ag abayag, pinmawil ed Acab ira may imbaki tan imbaga ray impaikuanen Ari Ben-hadad: “Impaibagak lad sika ya ipalimam ed siak iray pilak tan saray balituk mo, saray asawam tan saray anak mo. 
6 Natan, balet, ibakik iray opisyal ko, ta mansokimat irad palasiom tan diad kaabungan na saray opisyal mo tan alaen day antokaman ya ipapasen dan* mabli. Diad singa onyan oras nabwas onla rad tan.” 


7 Impaawit nen Ari Acab ya amin iray pangulo na bansa tan kuanto, “Nengneng yo no panoy panggugunigon na sayan too ed sikatayo. Inmabuloy ak la lantid pangala tod saray asawak tan saray anak ko, saray pilak tan saray balituk ko.” 


8 Inmebat ira may pangulo tan saray totoo, “Ag mo dedengelen; ag ka onaabuloy ed labay to.” 


9 Kanyan inmebat si Acab ed saramay imbaki nen Ben-hadad, “Ibaga yod Kagalang kon Ari ya onabuloy ak ed samay inmonan aalaen to, balet ag ak onabuloy ed sayay kumadwan labay ton gawaen.” 

Tinmaynan ira may imbaki, insan pinmawil iran onyay papaibaga 
10 nen Ben-hadad: “Looban ta kad tan a kaibak iray amayamay a sondalon maneral na siudad mo. Diad karakel da sarasarag dan akupen iray deral-deral. Pateyen ak komun na saray diriyos no ag ko ya gawaen!” 


11 Inmebat si Ari Acab, “Ibaga yod kinen Ben-hadad a mampasirayew so peteg a sondalo kayariy bakal, aliwan diad kasakbayan na bakal.” 


12 Naawat nen Ben-hadad so ebat nen Acab legan a sikato tan saray kakaiba ton pangulo et maniinoman irad dalem na saray tulda ra. Kanyan ingganggan tod saray totoo to a mamparaan iran ondogpa ed siudad; et namparaan ira. 


13 Legan to ya, linmay sakey a propita ed kinen Ari Acab tan kuanto, “Ibabagay Katawan, ‘Ag ka ontatakot ed saraman ya amayamay a sondalo! Panaloen ta kad sayan agew, et diad ontan naamtaan mo a siak so Katawan.’ ” 


14 “Siopa ray mangipangulod idogpa?” tepet nen Acab. 

Inmebat imay propita, “Saray sondalon walad silong na pakaoley da ray gobirnador na saray distrito, ta onyay imbilin na Katawan.” 

“Siopay mangipangulod amin da ray sondalo?” tepet nen Acab. 

“Sika,” ebat to may propita. 


15 Kanyan tinawag na ari iray sondalon walad silong na pakaoley da ray gobirnador na saray distrito; duan lasus tan talomplo tan dua ran amin. Insan tinawag to ray sondalo na Israel; piton libo ran amin a lalaki. 


16 Ginmapod kaagwan so indogpa ra legan a si Ben-hadad tan saray talomplo tan duan kakaiba ton pangulo et maniinoman irad dalem na saray tulda ra. 
17 Inmonan kinmurang ira may duan lasus tan talomplo tan dua a sondalo. Saray managsiim ya imbaki nen Ben-hadad imbaga rad sikaton walay sakey a grupo na saray sondalon ompapaway ed Samaria. 
18 Ingganggan nen Ben-hadad, “Ala yo ran mabilay, onla ra dia man a milaban odino mikaaro.” 


19 Inmonan dinmogpa ra may duan lasus tan talomplo tan duan sondalo, insan tomtombuken ira na saray sondalon Israelita. 
20 Apatey na balang sakey ed sikara so kalaban to. Batik iray Siriano, tan inoosilan ira na saray Israelita. Akakabayon binmatik si Ben-hadad tan saray pigaran akakabayo met a kaiba to. 
21 Linmad bakalan si Ari Acab, inaala† to ray kabayo tan saray karwahi na saray kalaban to, tan amayamay so pinapatey ton Siriano. 


22 Insan linmay propita ed kinen Ari Acab tan kuanto, “Pawil ka tan pabiskeg moy kipapasen da ray sondalom tan apiapiger moy panagplanom, ta diad arapen a tiagew dogpaan ka lamet na ari na Siria.” 

Say Kumadwan Indogpa na saray Siriano 


23 Inkuan na saray opisyal nen Ben-hadad ed sikato, “Diriyos na palandey iray diriyos na Israel, kanyan tinalo itayo na taga Israel. Balet andi-saew a taloen tayo ra no labanan ti rad saray patar. 
24 Ekal mo lad kipapasen da ra may talomplo tan duan manoley tan salatan mo ra na saray opisyal da ray sondalo. 
25 Insan ka manipon na singa karakel na saramay angikaindan ed sika, tan manipon ka met na singa karakel na saray kabayo tan saray karwahi. Labanan tid patar iray taga Israel, et taloen ti rad satan.” 

Inmabubon si Ari Ben-hadad tan tinombuk to may simbawa ra. 
26 Diad ontombuk a tiagew tinipon nen Ben-hadad iray totoo to, ta onla rad siudad na Afek, insan dogpaan da ray taga Israel. 
27 Atipon met iray totood Israel tan naitdan iray ikana ra; kinmurang ira tan nanayam irad kampon sankaarap da ray Siriano. Duara ran grupo tan singa ra labat duaran ankekelag a poluk na saray kanding no ipara rad saray Siriano, ta pinanatan na saray Siriano so intiron sakey a bario. 


28 Walay sakey a propita a linmad kinen Ari Acab tan kuanto, “Ibabagay Katawan: ‘Lapud ibabaga na saray Siriano a dios ak na saray palandey, aliwan dios na saray patar, panaloen ta kad saray amayamay a sondalo ra, et nabirbir mo tan saray totoom a siak so Katawan.’ ” 


29 Pitoy agew a saray Siriano tan saray taga Israel et nanayam irad saray kampo ra a nanaarapan. Diad kumapiton agew ginapwan day nanlalaban, et akapatey iray Israelita na sanlasus libon Siriano. 
30 Saray ag apatey batik irad siudad na Afek, et apataan diman na saray padir na siudad iray duamplo tan piton libo ed sikara. 

Batik met ed loob na siudad si Ben-hadad, tan inmamut ed kuartod beneg na sakey ya abung. 
31 Linma ray opisyal to tan kuandad sikato, “Nadngelan min mapangasi ray arari na Israel. Abuloyan mo kamin mamberber na sakod balangbang mi tan mangibaliber na lobir ed beklew mi, insan kami onlad ari, ta ag la pigan ag to ka pateyen.” 
32 Kanyan namberber iray sako ed balangbang da, nambaliber iray lobir ed beklew da, tan linma rad kinen Acab tan kuanda, “Mikakasid sikayoy aripen yon Ben-hadad ya ag mo la komun papateyen.” 

Inmebat si Acab, “Mabilay ni? Maung! Singa agi so pasen tod siak!” 


33 Inimano na saray opisyal nen Ben-hadad so maung a pakapatnagan, et nen inkuanen Acab so “agi” sinambot dan inkuan, “On, tua tay kuanmo, agim si Ben-hadad!” 

“Awit yo dia,” ganggan nen Acab. Kasabi nen Ben-hadad, inimbitaan nen Acab a manloganan irad karwahi. 
34 Inkuanen Ben-hadad ed sikato, “Ipawil kod sika ray baley a sinamsam nen amak ed kinen amam, tan nayaryan moy mamaalagey na panaglakowan ed Damasco, a singa ginawa nen amak ed Samaria.” 

Inmebat si Acab, “Ibolus ta ka sirin lapud saratan a paknaan.” Akipaknay Acab ed sikato, insan to la imbolus. 

Sinintinsiaan na Sakey a Propita si Acab 


35 Lapud ganggan na Katawan, say sakey a kabyangay grupo na saray propita ingganggan toy sakey a kapara ton propita, “Kabil mo ak!” Balet ag to kinabil. 
36 Kanyan inkuantod sikato, “Lapud ag mo inonur so ganggan na Katawan, pateyen ka na lion kataynan mo dia.” Kataynan to may propita, sinabat tan pinatey na lion. 


37 Insan linmad sananey a too man a propita tan kuanto lamet, “Kabil mo ak!” Kinabil to tan asugatan. 
38 Binerberan toy abel so lupa to pian ag nabirbir, insan linman nanalagar diad abay na dalan ed ilabas na ari na Israel. 
39 Nen onlalabas lay ari, tinawag na samay propita tan kuanto, “Kagalang ya Ari, mibabakal ak nen angyakar ed siak so sakey a sondalo na sakey ya adakep a kalaban tan kuanto, ‘Bantayan mo yan too; no nabolus mo, bilay moy ibayar mo, odino mambayar kay talon libon pilak.’ 
40 Balet nen amayamay so gagawaen kon arum a bengatla, akabatik imay too.” 

Inmebat may ari, “Sikay anintinsiad sikan dili, nepeg kan mambayar.” 


41 Biglan inekal to may akabariber ed lupa to, et say ari abirbir ton tampol a sakey ed saray propita. 
42 Insan inkuan na samay propita ed ari, “Ibabagay Katawan; ‘Lapud inabuloyan mon makabatik so ingganggan ko a pateyen mon too, patey so ibayar mo, tan napatey iray totoom lapud impamabatik mod saray totoo to.’ ” 


43 Agunigon tan maerermen a sinmempet imay ari ed abung tod Samaria.  

Say Kaubasan nen Nabot 


1 Diad asingger ed palasio nen Ari Acab diad Jezreel, walay kaubasan a kayaryan na sakey a lakin manngaray Nabot. 
2 Aminsan inkuanen Acab ed kinen Nabot, “Iter mo pad siak so kaubasan mo; asingger ed palasiok, et labay kon pantanemay pising. Salatan ko na magmaung a kaubasan, o no labay mo bayaran koy kanepegan ton bili.” 


3 “Tinawir ko yan kaubasan ed saray lalakik,” ebat nen Nabot. “Ag iyabuloy na Katawan ya iter kod sika!” 


4 Agunigon tan akapasnuk a sinmempet ed abung si Acab lapud samay imbaga nen Nabot ed sikato. Dinmokul ed katri to, inarap toy padir, tan ag mangan. 
5 Dinago nen Jezebel ya asawa to tan tinepet to, “Akin et mapalaloy kagugunigon mo? Akin et ag ka mangan?” 


6 Inmebat si Acab, “Lapud samay imbaga nen Nabot ed siak. Imbagak ed sikaton saliwen ko may kaubasan to o no labay to, salatan koy sananey a kaubasan, balet imbaga ton ag ko naala!” 


7 “Aliwa tan ari ka na Israel?” ebat nen Jezebel. “Bangon kad tad katri, manliket ka tan mangan ka. Iter kod sikay kaubasan nen Nabot!” 


8 Insan nanggawa na saray sulat, impirma toy ngaran nen Acab, intimbri toy timbri nen Acab, insan to impawit ed saray opisyal tan saray manonan totoo ed Jezreel. 
9 Onyay tanul na saray sulat: “Ibawag yoy sakey ya agew a panayuno, pantitipon yo ray totoo, insan yo payorungen ed pasen na kagalangan si Nabot. 
10 Mangala kayoy duaran luko-lukon lalaki, paalagey yo rad arap nen Nabot, insan akusaen dan aayewen toy Dios tan say ari. Ipaway yod satan ed siudad, insan yo tupaken ya anggad ompatey.” 


11 Ginawa na saray opisyal tan saray manonan totoo ed Jezreel so ingganggan nen Jezebel. 
12 Imbawag day sakey ya agew a panayuno, impantitipon da ray totoo, insan da pinayorung ed pasen na kagalangan si Nabot. 
13 Diad arap na saray totoo, inakusa na saramay duaran lalaki si Nabot ya aayewen toy Dios tan say ari. Kanyan impaway dad siudad si Nabot, tan tinupak da ya anggad inatey. 
14 Insan impaibaga rad kinen Jezebel. “Apatey lay Nabot.” 


15 Kapangawat nen Jezebel ed balita, inkuantod kinen Acab, “Inatey lay Nabot. Laka la, ta kayaryanen mo la may kaubasan ton ag to ilakod sika.” 
16 Linman tampol si Acab a mangayaryan ed samay kaubasan. 


17 Insan inkuan na Katawan ed kinen propita Elias a taga Tisbe, 
18 “Lakad kinen Ari Acab na Samaria. Nasabim a mangakayaryan ed kaubasan nen Nabot. 
19 Ibagam ed sikato a siak, say Katawan, kuankod sikato, ‘Anta pinatey mo la may too, alaen mo ni lamet so kayaryan to?’ Ibagam ed sikaton onyay kuanko, ‘Dildilan na saray aso so dalam ed pasen a nandildilan na saray aso ed dala nen Nabot!’ ” 


20 Nen anengneng nen Acab si Elias inkuanto, “Nalmo mo ak lamet, kalaban ko?” 

“On, nalmo ta ka lamet,” ebat nen Elias. “Sigput so panggagawam na kaogsan ed arap na Katawan. 
21 Kanyan inkuan na Katawan ed sika, ‘Panliknaen ta kay segsegang. Ekalen ta kan ari tan paandipaten kon amin iray lalakin kabyangay pamilyam, malangwer may matakken. 
22 Saray kabyangay pamilyam magmaliw iran singa saray kabyangay pamilya di Jeroboam a lakin anak nen Nebat tan Ari Baasa a lakin anak nen Ahias, lapud impanpasnuk mo ak diad impangilagyat mon mankasalanan iray taga Israel.’ 
23 Inkuan met na Katawan a kanen na saray aso diad siudad na Jezreel so bangkay nen Jezebel. 
24 Kanen met na saray aso so bangkay na siopaman a kakanayon mon ompatey ed siudad, tan kanen na saray buitri so bangkay na siopaman ya ompatey ed kaalogan.” 


25 (Anggapoy manoley a singa si Acab a sigput so impanggawa toy kaogsan ed arap na Katawan—si asawa ton Jezebel so nantatanggoyur ed sikato. 
26 Nanggagawa na saray makapabaing a tuloy a kasalanan na panangigalang ed saray talintao, a singa ginagawa na saray Amorreo, saray totoon pinataynan na Katawan ed dalin nen nilooban na saray Israelita.) 


27 Nen asumpal a nansalitay Elias, pinilat nen Acab so kawes to, inekal to tan nansolung na sako. Ag angan, dinmokul ed sako, tan nanakar-akar a maerermen. 


28 Inkuan na Katawan ed kinen propita Elias, 
29 “Naimanom no panoy impamaabeba nen Acab ed sikaton dili diad arap ko? Lapud onyan ginawa to, ag ko iter ed sikato so dusa legan ton mambilay; legan na pambilay na anak ton laki, iter koy dusa ed saray kabyangay pamilya nen Acab.”  

Pinaksakbayan nen Micaya si Acab 

(2 Awa. 18:2-27) 


1 Duay taon ya anggapoy balingaan na Israel tan Siria, 
2 balet diad kumatlon taon linman akitongtong si Ari Josafat na Juda ed kinen Ari Acab na Israel. 


3 Tinepet nen Acab ed saray opisyal to, “Amta yo a kayaryan tayoy Ramot-Galaad. Akin balet et ag tayo babawien ed ari na Siria?” 
4 Inkuanen Acab ed kinen Josafat, “Mila ka pad sikamin mibakal ed Ramot-galaad.” 

Inmebat si Josafat, “No akaparaan kayo la, akaparaan kami met la. Mikasakey kamid sikayon mibakal.” 
5 Insan inkuanto ni, “Balet ipanon tayo ni ya ed Katawan.” 


6 Impantitipon sirin nen Acab iray propita a sakey ya apat a lasus ira tan tinepet tod sikara, “Laen kon dogpaan so Ramot-galaad odino andi?” 

“Dogpaan mo,” ebat da. “Panaloen ka na Katawan.” 


7 Balet tinepet nen Josafat, “Anggapo ta lay sananey a propita na Katawan a pangipanonan tayo?” 


8 Inmebat si Acab, “Wala niy sananey, si Micaya a lakin anak nen Imla. Balet kabosul ko, ta ag balut mampropropisiya na pankaabigan ko; pakaderalan kon amin.” 

“Ag mo nepeg ya ibaga tan!” ebat nen Josafat. 


9 Tinawag sirin nen Ari Acab so sakey ya opisyal, tan imbaga tod sikato ya awiten ton tampol si Micaya. 


10 Saramay duaran ari akasolung ira na kawes da ray arari et akayorung irad saray trono ra diad samay pasen a panagilikan ya asingger ed puirta na Samaria. Mampropropisiyad arap da ira may amin a propita. 
11 Nanggawa na saray saklur a balatyang so sakey ed sarap propita a si Sedekias a lakin anak nen Canaana tan kuantod kinen Acab, “Onyay inkuan na Katawan: ‘Diad panamegley na saraya, labanan mo ray Siriano, et sigput a taloen mo ra.’ ” 
12 Nampapara so imbaga na amin da ra may propita. Inkuanda, “Lakad Ramot-galaad, et manalo ka. Panaloen ka na Katawan.” 


13 Legan to ya, samay opisyal a mangaawit ed kinen Micaya inkuantod sikato, “Aligwas na ari so impropisiya na amin da ray arum a propita, kanyan onya met so ipropisiyam.” 


14 Balet inmebat si Micaya, “Diad ngaran na mabilay a Katawan, say papaibaga tod siak so ibagak!” 


15 Nen pinmarontal ed arap nen Ari Acab si Micaya, inkuan na ari ed sikato, “Micaya, dogpaan mi nen Ari Josafat so Ramot-galaad odino andi?” 

Inmebat si Micaya, “Laka yo, ta manalo kayo. Panaloen kayo na Katawan.” 


16 Balet inmebat si Acab, “Mamimpigan ibagak ed sikan say katwaan labat so ibagam ed siak diad ngaray Katawan?” 


17 Inmebat si Micaya “Anengneng kon ataytayak ed saray pokdul iray totood Israel, a singa ra karniron anggapoy pumapastol da. Insan inkuan na Katawan, ‘Anggapoy pangulo da ra yan totoo; pasempet mo la ran walay kareenan.’ ” 


18 Inkuanen Acab ed kinen Josafat, “Imbagak ed sikan ag balut mampropropisiyay pankaabigan ko; pakaderalan kon amin!” 


19 Intuloy nen Micaya ya inkuan, “Dengel mo natan so ibabagay Katawan! Anengneng koy Katawan a manyodyorung ed trono tod tawen, tan manalalagey ed diking to iray amin ya anghil to. 
20 Tinepet na Katawan, ‘Siopay mamalikdod kinen Acab, pian onlad Ramot-galaad tan diman napatey?’ Sananey so imbaga na saray arum ya anghil tan sananey met so imbaga na arum. 
21 Kabebekta inmasingger so sakey ya ispiritu, nanalagey ed arap na Katawan tan kuanto, ‘Siak so mamalikdo.’ ‘Panon mon palikdoen?’ tepet na Katawan. 
22 Inmebat imay ispiritu, ‘Onla ak, ta pantilaen kon amin iray propita nen Acab.’ Inkuan na Katawan, ‘Laka, ta palikdom si Acab. Nagaway pilalek mo.’ ” 


23 Inkuanen Micaya ed kaonuran, “Saya sirin so agawa. Impantila na Katawan ed sika ra yan propitam. Balet imbaga la na Katawan ed sika so kaogsan a nagawad sika.” 


24 Balet inasinggeran nen Sedekias si Micaya, tinampal to, tan kuanto, “Kapigan ya inmekal ed siak so ispiritu na Katawan, insan nansalita ed sika?” 


25 “Naamtaan mo no onla kan onamut ed kuarton walad beneg,” ebat nen Micaya. 


26 Insan ingganggan nen Acab so sakey ed saray opisyal to, “Singkat moy Micaya, insan mo iyakar ed kinen Amon a gobirnador na siudad, tan kinen Prinsipi Joas. 
27 Ibagam ed sikaran ipriso ra tan pakanen da labat na tinapay tan itdan day danum ya anggad isabik ya anggapoy maoges ya agawad siak.” 


28 “No ompawil kan anggapoy maoges ya agawa,” kuanen Micaya, “ag nansalitad panamegley ko so Katawan!” Insan to inyarum ya inkuan, “Tandaan yon amin a totoo—imay imbagak!” 

Say Impatey nen Acab 

(2 Awa. 18:28-34) 


29 Linman dinmogpad siudad na Ramot-galaad si Ari Acab na Israel tan si Ari Josafat na Juda. 
30 Inkuanen Acab ed kinen Josafat, “No onla itayon mibakal ag ak pabirbir, balet mansolung kay kawes na ari.” Kanyan ag nampabirbir so ari na Israel nen linman mibakal. 


31 Ingganggan na arid Siria iray talomplo tan duan pangulo na saray sondalon akakarwahi ya anggapoy arum a dogpaan da no ag say ari na Israel. 
32 Nen anengneng day Ari Josafat abaloan dan ari na Israel, kanyan dinogpaan da. Balet nen inmeyag, 
33 abirbir dan aliwan ari na Israel, kanyan tinondaan dan dogpaan. 
34 Balet apalaranan ya apana na sakey a sondalon Siriano si Acab diad nanleetan na saray kawes ton para bakal. Ineyag tod kutsiroy karwahi to, “Asugatan ak! Poliktar ka, ta onarawi ta lad bakalan.” 


35 Legan na pinasian laban, nansiansian akasaral ed karwahi to si Ari Acab tan sankaarap to ray Siriano. Managagos so dala a manlalapud sugat to tan aluak na dala so datal na karwahi, insan inatey nen labi la. 
36 Nen onlalabi la niganggan ed saray sondalo na Israelita, “Onsempet lay balang sakey a laki ed dilin bansa tan siudad to!” 


37 Kanyan inatey si Ari Acab. Niakar ed Samaria so bangkay to tan diman nipompon. 
38 Naorasan ed dipositoway danum so karwahi to diad Samaria a diman dinidildilan na saray aso so dala to tan dimay nanoorasan na saray marotak a bibii, onung na sinalita na Katawan. 


39 Nisulat ed libron Say Awaran da ray Ararid Israel iray arum nin ginagawa nen Ari Acab, pati say nipaakar ed palasio ton garing tan saray siudad ya impapaalagey to. 
40 Kapatey nen Acab sinmalat ed sikaton nanari so lakin anak to a si Ahazias. 

Si Ari Josafat na Juda 

(2 Awa. 20:31–21:1) 


41 Diad kumapat a taon na panooley nen Ari Acab ed Israel, nagmaliw ya ari na Juda si Josafat a lakin anak nen Asa. 
42 Talomplo tan limay taon to nen ginmapon manari, tan nanayam ed Jerusalem legan ton nanoley a duamplo tan limay taon. Si Azuba ya anak nen Silhi so ina to. 
43 Ginawa toy kaptekan ed arap na Katawan a singa ginawa nen Asa ya ama to; balet ag to aderal iray paganon pasen a panangigalangan, kanyan intuloy na saray totoo so nambabagat tan nampopool na insinso ed saraman a pasen. 
44 Akikaaro si Josafat ed ari na Israel. 


45 Nisulat ed libron Saray Awaran da ray Ararid Juda iray arum nin ginagawa nen Josafat, say inkasebeg to tan saray impibakal to. 
46 Pinataynan ton amin ed dalin iray marotak a lalaki tan bibiin atilak nid saramay panaon nen ama ton Asa, tan manlilingkur irad saray paganon altar. 


47 Nen saman anggapoy ari ed dalin na Edom; inoleyan na toon tinoro na ari ed Juda. 


48 Wala ray barko nen Josafat a para biahid dalin na Ofir, ta manalay balituk; balet aderal irad Ezion-geber, kanyan ag la ra nambiahin balut. 
49 Insan imbaga nen Ari Ahazias na Israel a mambiahid bapor iray totoo to a kaolup da ray totoo nen Josafat, balet ag inmabubon si Josafat. 


50 Inatey si Josafat tan nipompon ed Siudad nen David, insan sinmalat ed sikaton nanari si Jehoram a lakin anak to. 

Si Ari Ahazias na Israel 


51 Diad kumalabinpiton taon na panooley nen Ari Josafat ed Juda, nagmaliw ya ari na Israel si Ahazias a lakin anak nen Acab, tan nanoley ed Samaria na duay taon. 
52 Nankasalanan ed Katawan, ta inalig toy ginagawa di Acab ya ama to, Jezebel ya ina to, tan Ari Jeroboam a nilagyat dan nankasalanan so Israel. 
53 Inggalang tan nanlingkuran toy Baal tan impanpasnuk toy Katawan a Dios na Israel, a singa si ama to. 



* 1:25
 Diad sakey a dagdaan a patalus Joab a pangulo na saray sondalom; diad tikston Hebreo saray pangulo da ray sondalom.

† 1:50
 PINAGKASAKLUR NA ALTAR: Ankelag ira yan singa saklur a niatagey ed apatiran suyok na altar. Siopaman ya ompeket ed saraya napaliisan toy pamatey ed sikato.

* 2:5
 Diad pigaran dagdaan a patalus totoon anggapoy kasalanan; diad tikston Hebreo totood bakal.

† 2:5
 Diad pigaran dagdaan a patalus siak so natetetel…tan siak so manaani; diad tikston Hebreo sikato so natetetel…tan sikato so manaani.

‡ 2:28
 PINAGKASAKLUR NA ALTAR: Nengneng yoy 1:50.

§ 2:29
 Diad sakey a dagdaan a patalus angibaki na toon…imbaki nen Ari Solomon si Benaya; diad tikston Hebreo Imbaki nen Solomon si Benaya.

* 5:11
 Diad pigaran dagdaan a patalus (nengneng yoy 2 Awa. 2:10) sanlasus tan samplon libon galon; diad tikston Hebreo sanlibo tan sanlasus a galon.

* 6:8
 Diad pigaran dagdaan a patalus sankaleksaban; diad tikston Hebreo pegley.

† 6:10
 taloran gradon kakuartoan a say balang kuarto; diad tikston Hebreo taloran gradon kakuartoan.

‡ 6:16
 Diad sakey a dagdaan a patalus bubida; diad tikston Hebreo saray padir.

* 7:2-3
 BALEG A KUARTON TAKEL NA LIBANO: Sakey a baleg a kuartod palasio a diay panggagawaay sirimonya, tan onya lagiy ngaran to lapud kiew a sidro iray nipalkap ed padir to.

† 7:2-3
 Diad sakey a dagdaan a patalus taloran; diad tikston Hebreo apatiran.

‡ 7:5
 Diad sakey a dagdaan a patalus bintana; diad tikston Hebreo saray lusek na puirta.

§ 7:7
 Diad pigaran dagdaan a patalus wanan; diad Tikston Hebreo datal.

* 7:15
 Diad pigaran dagdaan a patalus siamiran…sakey; diad tikston Hebreo say ononan lusek siamiran mitro so kaatagey to tan say kumadwan lusek anemiran mitro so kinalimpek to.

† 7:20
 Diad sakey a dagdaan a patalus balang sakey; diad tikston Hebreo kumadwa.

‡ 7:21
 JAKIN: Say tanul na sayan ngaran kapara toy Hebreon salita a kabaliksan toy “sikatoy (Dios) so mangipapaalagey.”

§ 7:21
 BOOZ: Say tanul na sayan ngaran kapara toy Hebreon salita a kabaliksan toy “lapud biskeg to (Dios).”

* 8:12
 Diad sakey a dagdaan a patalus  Katawan…tawen; diad tikston Hebreo anggapo ra yan salita.

† 8:65
 Diad sakey a dagdaan a patalus Pitoy agew; diad tikston Hebreo Labinapat ya agew.

* 9:8
 Diad sakey a dagdaan a patalus Bontun na saray deral-deral; diad tikston Hebreo Atagey.

† 9:13
 CABUL: Sayan tanul na sayan ngaran singa “ke-bal”, tan diad salitay Hebreo say talus to “Andi-kakanaan.”

* 10:1
 Say sankanayarian a tiksto (Nengneng yoy II Awaran 9:1) inkabantug nen Solomon; diad tikston Hebreo inkabantug nen Solomon nipaakar ed ngaran na KATAWAN.

† 10:6
 sika; odino saray gawgawam.

‡ 10:8
 Diad pigaran dagdaan a patalus iray asawam; diad tikston Hebreo totoom.

§ 10:15
 Diad pigaran dagdaan a patalus buis, diad tikston Hebreo totoo.

* 10:17
 BALEG A KUARTON TAKEL NA LIBANO: Nengneng yoy 7:2-3.

† 10:28
 Say sankanayarian a tiksto Musri; diad tikston Hebreo Egipto.

‡ 10:28
 MUSRI TAN CILICIA: Duaran dagdaan a bansa a sikara natan so abalaten na bokig a Turkeya a panagpolian ira na kabayo nen panaon nen Solomon.

* 11:22
 Diad sakey a dagdaan a patalus Kanyan pinmawil ed dilin bansa to; anggapo ra yan salita ed tikston Hebreo.

† 11:22
 Diad sakey a dagdaan a patalus Maoges…Edom; diad tikston Hebreo wala ra yan salita ed samput na birsikulo 24, balet walay pigaran pidomaan to.

‡ 11:33
 Diad pigaran dagdaan a patalus impolisay ak…tan angigalang; diad tikston Hebreo impolisay da ak…tan angigalang irad.

§ 11:33
 Diad pigaran dagdaan a patalus nen Solomon; diad tikston Hebreo na saray totoo.

* 12:2
 Diad pigaran dagdaan a patalus (nengneng yoy II Awaran 10:2) pinmawil; diad tikston Hebreo nansiansia ed.

† 12:30
 Diad sakey a dagdaan a patalus ed Betel tan diad Dan; diad tikston Hebreo ed Dan.

* 13:11
 Diad pigaran dagdaan a patalus lalakin anak; diad tikston Hebreo lakin anak.

† 13:12
 Diad pigaran dagdaan a patalus intoro rad sikato; diad tikston Hebreo anengneng.

* 18:5
 Diad sakey a dagdaan a patalus Tala, ta anapen tan; diad tikston Hebreo laka, ta anap mo.

† 18:37
 papapawilen mo rad sikan dili; odino sikan dili pinaarawim irad sika.

* 19:20
 Sigi…sesebelan; odino Laka la, balet pawil ka, ta peteg a nakaukolan so agangganok nin ginawad sika.

* 20:6
 Diad pigaran dagdaan a patalus dan; diad tikston Hebreo mon.

† 20:21
 Diad sakey a dagdaan a patalus inaala; diad tikston Hebreo dinederal.

Say Ononan Sulat nen 

PEDRO 

Pangiparontal 

Say Ononan Sulat nen Pedro et para saray Cristiano, a tatawagen ira dia na “saray totoon pinili na Dios,” ya akaykayat irad intiron baybay na Asia Minor. Say manonan getma na sayan sulat et say pamabiskeg na linawa da ray bumabasa a manliliknay kairapan tan panamasegsegang lapud pananisia ra. Ginawa ya na nansulat diad impangipanunot tod saray bumabasa na Maung a Balitan nipaakar ed Jesu-Cristo a say impatey, inyoli tan nisipan ya ipawil to et akaiter na ilalod sikara. Lapud sayan katwaan, nepeg dan akoen tan itepel so kairapan, a sitatalek iran sakey yan subok no kasi matway pananisia ra tan natumangan ira no “Agew a nipanengneng si Jesu-Cristo.” 

Likud ed impamabiskeg toy linawa da legay panaon na kairapan, say nansulat tinanggoyur to met iray bumabasa a mambilay iran totoo a kayaryan nen Cristo. 

Logan na sayan Libro 

Pangiparontal 1:1-2 

Panunot a nipaakar ed panangilaban na Dios 1:3-12 

Simbawan nipaakar ed pambilay a masanto 1:13–2:10 

Saray susumpalen na sakey a Cristiano no panaon na kairapan 2:11–4:19 

Macristianon panagpaabeba tan panaglingkur 5:1-11 

Pangisamput 5:12-14  

1 Sayan sulat nanlapud kinen Pedro ya apostol nen Jesu-Cristo— 

Diad saray totoon pinili na Dios ya ataytayak tan mimiayam irad nandoroman baley na saray luyag na Ponto, Galacia, Capadocia, Asia, tan Bitinia. 
2 Pinili kayoy Dios Ama, onung ed getma to lan nanlapud gapoy gapo, tan pinasanto kayoy Ispiritu, pian magmaliw kayon maonur ed Jesu-Cristo tan nalinisan kayoy dala to. 

Nawalaan kayo komuy ag nasabsabaan a bindision tan kareenan. 

Say Mabilay ya Ilalo 


3 Nagalang komuy Dios tan Ama na Katawan tayon Jesu-Cristo! Lapud baleg a panangasiy Dios Ama, initdan to itayoy balon bilay diad panamegley na inkiolid bilay nen Jesu-Cristo. Sayan balon bilay so angiter ed sikatayoy mabilay ya ilalo, 
4 tan say panawir tayoy bindision ya ag naderal, ag naboluk, o onkupas. Akaparaan yan bindision ed sikayo dimad tawen. 
5 Lapud mananisia kayo, sasalimbengan kayo na pakayariy Dios legan yon aalagden so kilalaban ya akaparaan lan nipaamta ed kaonuray panaon. 


6 Nepeg yo yan panliketan, anggaman a nayarin nakaukolan ni a manermen kayon magano lapud saray nandoroman subsubok na bilay. 
7 Say balituk a naderal, iparalad apoy pian naamtaan no tuan puro. Ontan met, say pananisia yo a maung nen say balituk, nasubok pian naamtaan no tuan malet. Diad ontan napagalangan, nadayew, tan nitanduro kayo no Agew a nipanengneng si Jesu-Cristo. 
8 Anggaman ya ag yo anengneng, aaroen yo. Anggaman ya ag yo nanenengneng natan, manisia kayod sikato. Kanyan manlepwad puso yoy baleg a liket ya ag nayarin ibalikas, 
9 ta aanien yo lay bungay pananisia yo, salanti say kilalabay kamarerwa yo. 


10 Inanap tan inosisa na saray propita so sayan kilalaban tan impasakbay dan imbaga so nipaakar ed sayan rigalon iter na Dios ed sikayo. 
11 Sinali ran inanap no kapigan tan no panoy isabi to yan panaon.* Say Ispiritu nen Cristo a walad sikara intoro to yan panaon, nen impasakbay to ray kairapan a liknaen nen Cristo tan say kagalangan ya ontombuk. 
12 Nen ipakabat na saray propita ira yan katwaan a nadngel yo natan, impaamta na Dios ed sikara ya aliwan para kaabigan da so kimey da, no ag ingen para sikayo. Saray managpulong na Maung a Balita imbabaga rad sikayo ra yan katwaan, tan nampupulong iran napnoy pakayariy Ispiritu Santo a nibakin nanlapud tawen. Anggan saray anghil ed tawen nampilalekan da a natalusan ira yan katwaan. 

Say Matonung a Panagbilay 


13 Kanyan iparaan yo ray kanunotan yo. Mantadya kayo lawas tan sigput yon ipeket so ilalo yo ed bindision a niiter ed sikayo no nipaamta lay Jesu-Cristo. 
14 Toluk kayod Dios a singa katotoluk na anak, tan ag ki la papaiwanwan ed saray maoges a pilalek na laman yo nen ag yo ni amtay katwaan. 
15 Ingen mambilay kayon masanto, a singa say Dios ya anawag ed sikayo et masanto. 
16 Ta ibabagay Masanton Sulat, “Nepeg a masanto kayo, ta masanto ak.” 


17 Say Dios anggapoy lalabien to. Sintinsiaan toy balang sakey onung ed saray ginagawa to; tan lapud tatawagen yo na Ama, nepeg yon pagalangan legay panayam yo a sangkaili diad tapew na dalin. 
18 Amta yo no antoy impanondon ed sikayo ed andi-kakanaan a kabibilay a tinawir yod saray lalaki yo. Say impanondon ed sikayo et aliwan bengatlan naderal, a singa say balituk, o pilak, 
19 no ag ingen say mablin dala nen Cristo, a singa kordiron anggapoy deral o dotak to. 
20 Pinili la na Dios kasakbayan na inkapalsay mundo, tan sikatoy pinmanengneng ed sayan kaonuran iran panaon makasengeg ed sikayo. 
21 Diad panamegley to, manisia kayod Dios ya amaolid bilay tan amagalang ed sikato, et diad ontan niletneg ed Dios so pananisia tan ilalo yo. 


22 Natan ta alinisan yo lay sikayon dili lapud itotoluk yod katwaan, tan diad ontan et wala lad sikayoy puron panangaro ed saray agagi yod pananisia, papetang tan manlapud otel na puso yoy† panaarowan yo. 
23 Ta nianak kayo lamet aliwan diad panamegley na too, no ag ingen diad panamegley na pakayari na mabilay tan ag manganggan salitay Dios. 
24 Onung na ibabagay Masanton Sulat, 

“Amin a too singa ra dika, 

amin a kagalangan da singa ra rosas na dika. 

Namagaay dika, tan say rosas nalaylay met la, 


25 balet say salitay Katawan anggan kapigan mansiansia.” 

Sikato yay Maung a Balitan nipulong ed sikayo.  

2

Say Baton Mabilay tan say Bansan Apili 


1 Kanyan ekal yo lad bilay yo ray amin a kaogsan, panagtila, pansimpisimpitan, panagimon, panagpaoges na kagalangan. 
2 Singa saray mansususon ogogaw, pampilalekan yon inomen so puron maispiritun gatas, pian diad paninom yo, ombaleg kayod pananisia ya anggad pakagamur yoy nagnap a kilalaban. 
3 Onung na ibabagay Masanton Sulat, “Atawayan yo lay kaabigay Katawan.” 


4 Singger kayod Katawan, say baton mabilay ya imbantak na totoo, balet pinili na Dios tan mabmablid pakanengneng to. 
5 Singger kayon singa mabilay iran bato, tan paikana kayo ed panggaway maispiritun timplo. Magmaliw kayon masanto a papari ed sayan timplo tan mangyapay kayoy maispiritu tan makapaliket iran bagat ed Dios diad panamegley nen Jesu-Cristo. 
6 Ta ibabagay Masanton Sulat, 

“Pinilik so sakey a mablin bato, 

ya ililirak a pundasion ed Sion; 

tan ag nabaingan so siopaman a manisiad sikato.” 


7 Mabmabli yan bato ed sikayo ran mananisia, balet diad saray aliwan mananisia nasumpal so walad Masanton Sulat: 

“Say baton impasen ya andi-kakanaan na saray karpintiro, 

nagmaliw lamlamang a sankakanaan a bato.” 


8 tan, 

“Nagmaliw a katiruran a bato, 

tan kaparokulay totoo.” 

Atumba ra, ta ag ira inmonur ed salitay Dios; sikato yay ingganay Dios para sikara. 


9 Balet sikayoy apilin totoo, papari na Ari, sakey a bansan masanto, tan totoo na Dios. Say Dios pinili to kayon mangipulong na makapakelaw iran gawgawa to. Sikato met so anawag ed sikayod kabilongetan tan angyakar ed sikayod makapakelaw a liwawa to. 
10 Nen saman, aliwa kayon totooy Dios, balet natan totoo to ki la. Ag yo ni naawat so panangasi na Dios nen saman, balet natan naawat yo la. 

Saray Aripen na Dios 


11 Inararok, lapud sangkaili kayon mimiayam labat ed sayan mundo, kekerewen kod sikayo ya ibeneg yo la ray maoges a pilalek na laman a milalaban ed kamarerwa. 
12 Nepeg a mambilay kayon masimpit ed pegley da ray aliwan mananisia. Anggaman a palsaan da kayon manggagaway kaogsan natan, nabirbir da met lamlamang so maung iran gawgawa yo tan diad ontan, igalang day Dios no Agew na isabi to. 


13 Lapud Katawan, toluk kayod saray manoley: diad Impirador a sikatoy sankatageyan a manoley, 
14 tan diad saray gobirnador ya imbaki na Impirador a sikaray manusad saray manggagaway kaogsan tan mamagalang ed saray manggagaway kamaungan. 
15 Ta labay na Dios a patondaen yoy andi-kakanaan a lalabiren da ray makulang-kulang a totoo, diad panamegley na saray maung a gagawaen yo. 
16 Bolus kayo, balet ag yo gagawaey inkabolus yo a panakbung na antokaman a kaogsan, no ag ingen mambilay kayon aripey Dios. 
17 Pagalangan yo ray amin a katoowan tan aro yo ray kapara yon mananisian agagid Cristo. Mambilay kayon walay takot ed Dios tan walay panangigalang ed Impirador. 

Say Oliran na Impanirap nen Cristo 


18 Sikayo ran aripen, paoleyan kayod saray amo yo tan pagalangan yo ra, aliwa labat a saray mapangasi tan maoyamo no ag pati saray maruksa. 
19 Ta panliketan na Dios so pangitepel yoy kadusa yon anggapoy kasalanan, lapud amta yon sikato yay linawa to. 
20 Wala tay nagunggona yo no manirap kayo lapud panggawa yoy kaogsan? Anggapo! Balet panliketan na Dios so pangitepel yoy kadusa yon anggapoy kasalanan lapud panggawa yoy kamaungan. 
21 Say pantepel na kairapan et kabyangay impamili na Dios ed sikayo; ta nanirap met si Cristo lapud sikayo tan angitilak na oliran ya aligen yo. 
22 Anggapoy ginawa ton kasalanan; ag met nantila ya anggan kapigan. 
23 Nen pinapabaingan da, ag to ra pinabaingan. Nen pinapairap da, ag to ra tinaktakot, no ag ingen nanmatalek ed Dios a maptek so panagsintinsia to. 
24 Diad impatey nen Cristo ed tagey na krus, sinakbat tod laman to ray kasalanan tayo, pian taynan ti lay kasalanan tan mambilay ti la onung ed linaway Dios. Inmabig kayo diad panamegley na saray sugat to. 
25 Nen saman singa kayo saray karniron abalbalang, balet natan akapawil ki lan ontotombuk ed Pastol tan Managasikaso na kamarerwa yo.  

3

Saray Nepeg a Gawaen na saray Sanasawa 


1 Ontan met, sikayo ran bibii, paoleyan kayod kaasawaan yo. No walad sikaray ag ni manisiad salitay Dios natanggoyur iran manisia, diad panamegley na maung ya ogali yo. Anggano ag yo la ra paliwawaan, 
2 ta nanengneng da lay masimpit tan malinis a kabibilay yo. 
3 Say ganggana yo nepeg ya aliwan walad pangapiger yod buek yo, o pangikana yo ray alahas, o pangisolung yo ray kawes. 
4 Say ganggana yo et nepeg a walad peteg ya inkatoo yon niamut ed puso yo, say ag onkupas a ganggana a katekep toy maoyamo tan mareen ya ogali. Sikato yay mabmabli ed matay Dios. 
5 Nen inmonan panaon, saray bibiin masimpit tan masanto et onyay impamaganggana rad sikaran dili: nanilalo rad Dios tan impaoleyan irad kaasawaan da. 
6 Onyay ginawa nen Sara. Tinoluk tan tinawag ton katawan si Abraham ya asawa to. Nibilang kayo met a bibiin anak to, no maung so gawaen yo tan ag yo takotay antokaman. 


7 Sikayo ra met a lalaki, talusan tan pagalangan yoy kaasawaan yo diad piaamung yod sikara, ta makapoy ira tan kapara yo ran manawir na bilay a rigaloy Dios. Diad panggawa yod saya, ag nasebelay pikakasi yo. 

Say Pantepel na Kairapan lapud Panggaway Inkatonung 


8 Kaonuran, nepeg a mankakasakey kayod kanunotan tan liknaan. Nepeg a panaaroway sanaagi so panaarowan yo; mapangasi tan mapaabeba kayo. 
9 Ag yo ibabales so maoges ed saray manggagaway kaogsan ed sikayo. Ag yo aayewey mangaayew ed sikayo, no ag ingen panggawaan yoy kamaungan, ta atawag kayo a mangawat na bindisioy Dios. 
10 Onung na ibabagay Masanton Sulat, 

“Say malabay a mambilay a maliket tan mareen, 

nepeg lan ontondan mansalitay kaogsan tan manlabir na katilaan. 


11 Nepeg to lan ibeneg so kaogsan tan manggawa lay kamaungan; 

nepeg to met lan anapey kareenan tan pampilalekay pambilay a mareen. 


12 Ta sankanengneng lawas na Katawan iray matonung, 

tan diad saray pikakasi ra sikato lawas so ontalineng; 

balet sumpa ed saray manggagaway kaogsan.” 


13 Siopay manggaway makapoy ed sikayo no say kaabigan so pilalek yon gawaen? 
14 Balet manliket ki nin siansia, anggaman a pairapen da kayo lapud panggawa yoy kaabigan! Ag yo tatakotay panangigagaem da, tan ag kayo mapaga. 
15 Pagalangan yod puso yo si Criston Katawan. Nepeg a sipaparaan kayon onebat ed siopaman a manepet no akin et walay ilalo yo. 
16 Balet nepeg a maoyamo tan mapagalang kayod panagebat yo. Pansiansia yon malinis so konsinsia yo, pian nabaingan iray mamaoges ed panggawa yoy kamaungan diad itombuk yod Cristo. 
17 Ta lalon maabig no mantepel kayoy kairapan, lapud panggawa yoy kamaungan no sikatoy linaway Dios, nen say mantepel kayoy kairapan, lapud panggawa yoy kaogsan. 
18 Ta inatey* si Cristo ya amimpinsan para saray kasalanan, say anggapoy kasalanan para saray makasalanan, pian niasingger to itayod Dios. Inatey onung ed laman tan pinaolid bilay onung ed ispiritu. 
19 Onung ed maispiritun kipapasen to, linmad saray aprison ispiritu tan pinulongan to ra. 
20 Sikara ya may ispiritu ya ag tinmoluk nen say Dios et inanosan to ran inalagar ya ompawil ed sikato, diad saramay agew a gagawaen nen Noe so biong. Lapud tulong na saman a biong, walwaloran totoo so nilaban ed danum. 
21 Sayan danum aliling toy binyag a mangilaban ed sikayo natan. Say binyag et aliwan panlinis na dotak na laman, no ag ingen say sipan ed Dios a nanlapud sakey a malinis a konsinsia. Ilaban kayoy binyag diad panamegley na inkiolid bilay nen Jesu-Cristo, 
22 a linmad tawen tan manyodyorung ed nikawanay Dios. Manooley diman ed saray anghil, tan saray mangatatawen a pakayari tan pakaoley.  

4

Say Apasimbalon Bilay 


1 Lapud nanirap ed laman si Cristo, nepeg a sipaparaan ki met a manirap a singa sikato. Ta say maniirap ed laman ibebeneg to lay kasalanan. 
2 Kanyan manlapud natan ya anggad arapen a panaon, pampelengan yo lan onurey linaway Dios, aliwan saray maoges a pilalek na laman. 
3 Duga la may panaon a dinarak yo nen saman diad impanggagawa yoy labalabay a gawaen na saray Hintil; mabambanday a kagagawa, maoges a pilalek na laman, panagbuanges, alablabas a panagliket, panaginom na sankakaaro, tan say makarimdimlan panagdayew ed saray talintaoy diriyos. 
4 Mankelaw ira la sirin natan no akin et ag kayo la mimiolup ed alablabas tan anggapoy adyan panagbilay da, kanyan pagpaogesen da kayo. 
5 Balet ebatan da ya ed Dios ya akaparaan a manintinsiad saray mabilay tan saray inatey. 
6 Lapud saya nipulong met so Maung a Balita ed saray inaatey, pian mambilay iran maispiritu a singa pambibilay na Dios, anggaman ontan ya asintinsiaan la ra ed pisikal a bilay da a singa kasisintinsiaan na amin a katoowan. 

Say Maung a Panangasikasod saray Rigaloy Dios 


7 Asingger lay anggaay amin a bengatla, kanyan nepeg a manadya tan mamparaan kayo, pian nayarian yoy mampikasi. 
8 Manonad amin, manaarowan kayon maung, ta sakuban na aro so dakerakel a kasalanan. 
9 Balang sakey ed sikayo nepeg a sililiket a mamatuloy ed abung to na agi to. 
10 Singa maung a manangasikasoy nandoroman rigaloy Dios, nepeg ya ikana na balang sakey so langkap na Dios ed sikato a pankaabigay arum a totoo. 
11 Sarag moy mampulong? Ipulong moy salitay Dios. Sarag moy manlingkur? Ikanam ed panaglingkur so biskeg ya inter na Dios ed sika; diad ontan, napagalangay Dios ed amin a bengatla, diad panamegley nen Jesu-Cristo. Kayaryan na Dios so galang tan pakayari ed ando lan ando! Amen. 

Say Panagtepel na Cristiano 


12 Inararo, ag yo nepeg a pankelawan tan ipasen a nidoma-doman bengatla so ansakisakit a pananubok a liliknaen yo. 
13 Ingen, manliket kayo ta minanabang kayod saray kairapan nen Cristo, pian napano kayoy liket no nipaamta lay kagalangan to. 
14 Manliket kayo no napabaingan kayo lapud itotombuk yod Cristo, ta mapatnag ed satan a say mapagalang tan makapanyarin Ispiritu na Dios et manaayam ed sikayo. 
15 Nepeg ya anggapoy nadusad sikayo lapud pampatey na too, o pantakew, o panggaway kaogsan, o pibalid ag to nepeg a pibalian. 
16 Balet no manirap kayo lapud sakey kin Cristiano, ag yo nepeg ya ibaing; igalang yo ingen so Dios diad ngaran nen Cristo. 


17 Sinmabi lay oras na igapoy pananintinsia, tan onaan a nasintinsiaan iray totooy Dios. No onaan itayon nasintinsiaan, anto siriy pansumpalan da ray ag ontotombuk ed Maung a Balita na Dios? 
18 Onung na ibabagay Masanton Sulat, 

“No mapmairap a nilaban iray maung a totoo, 

anto kasiy pansumpalay totoon 

makasalanan tan anggapoy Dios?” 


19 Kanyan saray manirap onung ed linaway Dios nepeg a manmatalek irad matoor a Manamalsa. Imatalek day intiron bilay dad sikato diad panamegley na panggawa ray maung a bengatla.  

5

Say Poluk da ray Karniro na Dios 


1 Siak, a sakey a matakken na iglisia, tatawagen koy imano yo, sikayon mamatakken na iglisia. Naimatunan koy impanirap nen Cristo tan minabang ak ed kagalangan a nipaamta. Pikakasik ed sikayo: 
2 pastolan yoy poluk da ray karniro na Dios ya impalima tod sikayo. Asikaso yon mabolbolus onung ed linaway Dios, aliwan diad pasootan. Gawa yoy kimey yo, aliwa labat a lapud pangawat yoy bayar, no ag ingen lapud liket yon manlingkur. 
3 Ag yo aaripenen iray nipaliman asikasoen yo, no ag ingen magmaliw kayon oliran na poluk na saray karniroy Dios. 
4 Et no onsabiy Pangulon Pastol, awaten yoy koronan ag onkupas so kagalangan to. 


5 Sikayo ra met a mamalangwer, toluk kayod saray mamatakken. Mampaabeba kayo ya amin tan manlilingkuran kayo, ta onung na ibabagay Masanton Sulat, “Say Dios sumlang ed toon mapaatagey, balet inaro toy toon mapaabeba.” 
6 Toluk kayo sirin ed pakayariy Dios, pian itanduro to kayo no onsabiy panaon ya inggana to. 
7 Imatalek yod sikato ray amin a kapagaan yo, ta asikasoen to kayo. 


8 Mamparaan tan manasikaso kayo! Ta say kalaban yon Diablo et singa lion a mangwam tan liber-liber a mananap na buagen to. 
9 Pabiskeg yoy pananisia yo, tan sumpa yoy Diablo, ta kabkabat yon ag yo bukbukor so mantetepel na kairapan, no ag ingen pati saray amin a kapara yon mananisia a walad intiron mundo. 
10 Kasumpal na panirap yon magano, say Dios a sobul na amin a panangaro tan sikatoy anawag ed sikayon minabang ed andi-anggaan a kagalangan to, diad panamegley na pikakasakey ed Cristo, et pagmaliwen to kayon ayadyari, pabiskegen, tan paeleten to kayo. 
11 Kayaryan to komuy pakayari ed ando lan ando! Amen. 

Saray Kaonuran a Pabano 


12 Sinulat ta kayoy antikey diad tulong nen Silvano, ya ipapasen kon agi a matoor, ta labay kon pabiskegey linawa yo tan paneknekan a sikato yay tuan baleg a panangaroy Dios. Mansiansia kid sayan panangaro to. 


13 Papaibanoan iray agagi yon walad Babilonia,* a kapara yo met iran pinili na Dios. Ibabano to ki met nen anak kon si Marcos. 
14 Mambabanowan kayod panamegley na macristianon angub. 

Nawalaan kayo komuy kareenan, amin yon mananombuk nen Cristo. 



* 1:11
 no kapigan tan no panoy isabi na panaon; odino no siopay too tan no kapigay isabi to.

† 1:22
 manlapud otel na puso yoy; diad pigaran manuskrito manlapud malinis a puso yoy.

* 3:18
 inatey; diad amayamay a manuskrito manirap.

* 5:13
 BABILONIA: Say sankanayarian a tutukoyen to ya et say Roma, a singa diad libron Puyan.

Say Ononan Libro nen 

SAMUEL 

Pangiparontal 

Say Ononan Libro nen Samuel et isasalaysay toy impakaoman na oley ed Israel manlapud panaon na saray huis ya anggad panaon na saray arari. Sayan impakaoman na panagbilay na intiron bansa na Israel et nipanengneng ed bilay na taloran lalaki: si Samuel a sankaonuran ed saray matalonan huis; si Saul ya ononan ari na Israel; tan si David a saray inmonan ginagawa to kasakbayan na impagmaliw ton ari et nisalet-salet ed saray istoria di Samuel tan Saul. 

Say tima na sayan libro, a singa tima da ray arum a libro na awaran ed Daan a Sipanan, et saya: mangipapasabi na aligwas so inkatoor ed Dios, balet mangipapadalan na deral so ag pangonur ed Dios. Malinew yan abitla ed balikas na Katawan ed kinen Eli a pari, a narumog ed 2:30: “Pagalangan ko ray mamagalang ed siak balet lemlemewen ko ray mambalaw ed siak.” 

Nikorit ed sayan libro so nankapigan liknaan ed inkiletneg na oley na ari. Say Katawan a dili et nipasen a peteg ya ari na Israel, balet pian nagamuran na saray totoo so kerew da, sikatoy amili na sakey a manari ed sikara. Say manonan katwaan et nambilay so ari tan saray Israelita ed silong na pakayari tan pananintinsia na Dios (2:7-10). Diad panamegley na saray ganggan na Dios, nepeg a pansiansiaen so katonungan na amin a totoo, mayaman may mairap-bilay. 

Logan na sayan Libro 

Si Samuel a huis na Israel 1:1–7:17 

Nagmaliw ya ari si Saul 8:1–10:27 

Saray ononan taon na impanoley nen Saul 11:1–15:35 

Si David tan si Saul 16:1–30:31 

Say impatey nen Saul tan saray lalakin anak to 31:1-13  

1

Si Elcana tan say Pamilya to ed Silo 



1 Walay sakey a lakin manngaray Elcana, a taga baley na Rama diad nipokdul a dalin na Efraim. Kabyangay tribu nen Efraim, anak nen Jeroham tan apo nen Eliu, a kabyangay pamilya nen Tohu, a kabyangay boleg nen Zuf. 
2 Si Elcana duaray asawa to, si Ana tan si Penina. Si Penina wala ray anak to, balet si Ana anggapo. 
3 Tinaon ya ontataynan ed Rama si Elcana, ta onlad Silo a mangigalang tan mangibagat ed Katawan a Makapanyarin-amin. Diad Silo manaayam irad man di Ofni tan Finees ya anak nen Eli, ta papari ra na Katawan. 
4 Kapag mangibagat si Elcana, sakey a betang so iter tod kinen Penina tan sansasakey a betang ed saray anak to. 
5 Anggaman ya inararo ton maung si Ana sakey labat a betang so iter tod sikato, lapud say Katawan et ag to abuloyan a mananak. 
6 Sotil-sotilen tan pabpaabebaen nen Penina a kalaban to diad sayan ag impangyabuloy na Katawan ed sikato ya ag mananak. 
7 Tinaon yan nagagawa; kapag onla rad abung na Katawan sotil-sotilen nen Penina, kanyan onakis si Ana tan ag balut mangan. 
8 Tepeten ed satan nen Elcana ya asawa to, “Ana, akin et onaakis ka? Akin et ag ka mangan? Ag ka la kari maneermen. Ag mo ak ta pinabli nen saray samploran anak a lalaki?” 

Si Ana tan si Eli 


9-10 Aminsan diad Silo, kayari ran angan ed loob na abung na Katawan, inmalagey si Ana. Maerermen si Ana tan mannangnangis na ampaipait legan ton mampipikasid Katawan. Diad sayan bekta manyodyurong ed abay na puirta si Eli a pari. 
11 Si Ana nanggaway sipan a sinambaan to: “Katawan a Makapanyarin-amin, no imanoen mo ak ya aripen mon pangaskasiyan, no nonuten mo ak, ag mo ak lingwanan, tan itdan mo ak na anak a laki, isaklang kod sika legan a mabilay tan ag kon balut pakatlian.”* 


12 Abaybayag a nampikasi tan inimano nen Eli so bibil to. 
13 Marereen a mampipikasi; manggalaw so bibil to, balet anggapoy narengel a bosis to. Kanyan abaloan nen Eli ya abuek. 
14 Inkuantod sikato, “Dakel amoy nainom mo? Mampamawmaw ka ni!” 


15 Inmebat, “Aliwak ak pan abuek. Ag ak inminom na alak no ag ingen maermen ak a maung. Mampipikasi ak tan ibabagak ed Katawan iray gunigon ko. 
16 Ag yo ak komun ipapasen ya andi-kakanaan a bii. Onyay pampipikasik ta maermen ak a maung tan pangakasiyan ak.” 


17 Inkuanen Eli, “Laka lan mareen so kalakal mo. Iter komun na Dios na Israel so kinerew mod sikato.” 


18 “Maabig lawas komun so linawa yod siak,” ebat nen Ana. Tinmaynan la, angan, tan nakal lay ermen to. 

Say Inkianak nen Samuel tan say Impangisaklang ed Sikato 


19 Kaimbuas binmangon a masakbay si Elcana tan say pamilya to, inggalang day Katawan, insan ira amawil ed Rama. Inakdulan nen Elcana si asawa ton Ana et inebatan na Katawan so pikakasi nen Ana. 
20 Nanlokun sirin tan nananak na sakey a laki. Inngaran to na Samuel, ta inkuanto, “Kinerew ko ed Katawan.” 


21 Sinmabi lamet so panaon ya iyakar ed Silo nen Elcana tan say pamilya to a mangisaklang na tinaon a bagat tan say nidoma-doman bagat ya insipan to. 
22 Balet ag akila natan si Ana. Inkuantod kinen asawa to, “No apakso lay ogaw, sikato lay pangawit kod abung na Katawan, tan diman lay panayaman to legan a mabilay.” 


23 Inkuanen Elcana, “Gawam so isisipen mon sankaabigan. Tilak ka dia sirin ed abung anggad napaksom. Tulongan ka komun na Katawan ed panumpal mod sipan mo.”† Nanayam sirin ed abung si Ana tan inasikaso toy anak to. 


24 Nen apakso to lay ogaw, inyakar tod Silo. Nanawit na taloy taon a bakan kalakyan,‡ sakey salup ya arina, tan sakey a pananginan a katat a napnoy alak. Ogaw ni sirin si Samuel nen inawit nen ina to ed abung na Katawan diad Silo. 
25 Kayari ran pinatey imay bakan kalakyan, inyakar da may ogaw ed kinen Eli. 
26 Inkuanen Ana ed kinen Eli, “Nabirbir yo ak ni? Siak imay biin anengneng yon manalalagey dian mampipikasi ed Katawan. 
27 Inebatan na Katawan so pikakasik tan sayan ogaw so inter tod siak. 
28 Kanyan isaklang ko natan ed Katawan. Legan a mabilay, kayaryay Katawan.” 

Insan da§ inggalang diman so Katawan.  

2

Say Pikakasi nen Ana 


1 Nampikasi si Ana: 

   

“Say Katawan pinano toy liket so pusok; 

agaylay liket ko lapud ginawa to. 

Elekan ko ray onlalaban ed siak; 

agaylay gayagak ta tinulongan ak na Dios. 


2 “Anggapoy masanto a singa say Katawan; 

anggapoy miparad sikato, 

anggapoy manangyagel a singa say Dios tayo. 


3 Itonda yo lay makmaknul a panagpasirayew yo; 

ag ki la mampapasirayew ed saray panagsalita yo. 

Ta say Katawan et sakey a Dios a makapikabat ed amin, 

tan sintinsiaan toy amin a gawgawa na katoowan. 


4 Napoter iray pana na saray mabiskeg a sondalo, 

balet ombiskeg iray makapoy. 


5 Saray totoon daakan so kakanen da 

nen saman miuupa la ra natan a mananap na nakan, 

balet aliwa lan narasan iray 

anggapoy nakan nen saman. 

Say biin lepes nananak na pitora, 

balet anggapoy nakdaan ya anak na biin maanak. 


6 Say Katawan mamatey tan mamabilay; 

ibaki tod pasen a panaayaman da ray inaatey iray totoo, 

tan agwaten to ra. 

   


7 Pagmaliwen ton mairap-bilay iray 

arum tan mayaman iray arum; 

paabebaen tod kipapasen iray 

arum tan paatageyen to ray arum. 


8 Agwaten tod dabuk iray mairap-bilay, 

tan aonen tod kairapan iray pangaskasiyan. 

Gawaen to ran kakaiba na saray prinsipi, 

tan iyakar to rad saray pasen na kagalangan. 

Kayaryan na Katawan iray punda-sion na mundo; 

diad saraya so angiletnegan toy mundo. 


9 “Iyagel toy bilay da ray totoo ton matoor, 

balet naandipat ed kabilongetan iray totoon maoges; 

ag manalo so too lapud biskeg ton dili. 


10 Napatey iray onlalaban ed Katawan; 

manlapud tawen pakarulan to ra. 

Sintinsiaan na Katawan so intiron mundo; 

pabiskegen toy ari to, 

panaloen toy pinili ton ari.” 


11 Insan sinmempet ed Rama si Elcana, balet nanayam ed Silo si ogaw a Samuel tan nanlingkur ed Katawan diad silong na panangiwanwan nen Eli a pari. 

Saray Lalakin Anak nen Eli 


12 Maoges iray lalakin anak nen Eli. Ag da italtalek so Katawan 
13 tan saray totontonen a nipaakar ed kanepegan ya alaen na saray papari ed saray totoo. Ta kapag mangibabagat so siopaman, nitan met lay aripen na pari a sankaawit toy taloray torok a tinidor. Legan a lalambungen so karni, 
14 itorok toy tinidor ed lambungan, tan no antoy nala to sikatoy kayaryay pari. Amin ya Israelitan onlad Silo a mangibagat et onyay nagawad sikara. 
15 Likud ed saya, anggan kasakbayan a naekal so taba tan napoolan, nitan lay aripen na pari tan kuantod toon mangibabagat, “Itdan mo ak na karnin ikalot na pari; ag to awaten ed sika so inlambung a karni, sa labat so ag ni inlotun karni.” 


16 No onebat so too, “Gawaen ta niy kanepegan tan poolan nin onona so taba, insan ka la mangalay labay mo,” say aripen na pari ikuanto, “Andi! Iter mo lad siak natan! No ag ka, alaen kod pasootan!” 


17 Sayan kasalanan na saray lalakin anak nen Eli et ambelat a tuloy ed arap na Katawan, lapud nilemlemew da ray bagat ed Katawan. 

Si Samuel ed Silo 


18 Si ogaw a Samuel intuloy toy nanlingkur ed Katawan, tan akasolung na ipod a linen. 
19 Tinaon ya igawaan nen ina to na melag a kawes tan awit ton iter ed sikato no olupen toy asawa ton mangisaklang na tinaon a bagat. 
20 Insan bindisionan nen Eli si Elcana tan si asawa to, tan ikuantod Elcana, “Iyabuloy komun na Katawan a makaanak ka nid sayan bii, pian walay mangalay pasen na anak yon insaklang yod Katawan.” 

Kayari to ya, onsempet la ra. 


21 Binindisionan a tua na Katawan si Ana, tan akaanak ni na taloran lalaki tan duaran bibii. Binmaleg a manlilingkur ed Katawan si ogaw a Samuel. 

Si Eli tan saray Lalakin Anak To 


22 Masikesiken la natay Eli. Naynay ton narerengel iray amin a bengatlan gagawaen na saray lalakin anak to ed saray Israelita, tan anggan say pipiakdul dad saray bibiin mankikimey ed puirta na Tuldan Ayamay Katawan. 
23 Kanyan inkuantod sikara, “Akin et gagawaen yo ra yan bengatla? Ibabagad siak na amin a totoo so nipaakar ed saray maoges a gagawaen yo. 
24 Tondaan yo anak ko. Mabambanday yan tongtongtongen na saray totoo na Katawan! 
25 No say sakey a too et mankasalanan ed kapara ton too, nayarin iyagel na Dios; balet siopay nayarin mangyagel ed toon mankasalanan ed Katawan?” 

Balet ag ira dinmengel ed ama ra, ta ginetma la na Katawan a pateyen to ra. 


26 Binmaleg si ogaw a Samuel, tan binmaleg met so panangaroy Katawan tan saray totoo ed sikato. 

Say Propisiyam Sumpad Pamilya nen Eli 


27 Linmad kinen Eli so sakey a propita a nankuan, “Onyay papaibagay Katawan: ‘Nen si lakim ya Aaron tan say pamilya to et aripen iray ari na Egipto, impaamtak ed sikara so siak a dili. 
28 Diad saray amin a tribu na Israel, pinilik iray kabyangay pamilya to a magmaliw iran paparik, manlingkur ed altar, mamool na insinso, tan mansolung na ipod* no mangipanon irad siak. Inter kod sikaray kanepegan a mangalay betang da ed saray bagat a popoolan. 
29 Akin, sirin et aagoman yo ray bagat tan saray saklang ko ya ingganggan ko ran gawaen na totook? Akin et papablien mo ni ray lalakin anak mo nen say siak? Akin et aabuloyan mo ran mampatabad sikaran dili diad pangakan dad saray sankaabigan a parti na amin a bagat ya isasaklang ed siak na saray totook? 
30 Siak, say Katawan a Dios na Israel, insipan ko nen saman a say pamilyam tan saray kabyangay boleg mo et anggad anggan manlingkur iran papari ed siak. Balet ibabagak natan ya ag ko la sumpalen! Ingen, pagalangan ko ray mamagalang ed siak, balet lemlemewen ko ray mambalaw ed siak. 
31 Dengel ka, onsabi la so panaon a pateyen ko ray babalolakin kabyangay pamilyam tan boleg mo, pian anggapoy ontakken a lakin kabyangay pamilyam. 
32 Nagunigon kayo tan makaibeg kayo naani ed amin a bindision ya iter kod saray arum a totood Israel, balet anggapon balut ed pamilyam so mambilay na andokey. 
33 Anggaman ontan, pansiansiaen kon mabilay so sakey a kabyangay boleg mo, tan manlingkur a sakey a pari ed siak. Balet nabulag tan nabalang toy† amin ya ilalo, tan ompatey ya amin iray arum a kabyangay boleg mo diad panamegley na ispada. 
34 No saray duaran lalakin anak mo a di Ofni tan Finees et ompatey irad saksakey ya agew, mangipanengneng yad sika ya ontua ray amin ya imbagak. 
35 Mamili ak na sakey a parin matoor ed siak tan manggaway amin ya ibagak ed sikato. Itdan ko na saray kabyangay boleg to tan manlingkur ira lawas ed arap na pinilik ya ari. 
36 Siopaman ed saray kabyangay pamilyam so mansiansian mabilay et nakaukolan ya onlan mikerew ed sayan pari na kuarta tan say nakan, tan onkerew na abuloy ya ontulong ed saray papari, pian nawalaan na pambilay.’ ”  

Pinmayawar so Katawan ed kinen Samuel 


1 Diad saraman ya agew nen si ogaw a Samuel et manlilingkur ed Katawan diad silong na panangiwanwan nen Eli, mataltalag a narengel so bosis na Katawan, tan pigpigaray nagagawan payawar to. 
2 Aminsan a labi si Eli a ngalngali la bulag et naogip ed dilin kuarto to. 
3 Naogip met si Samuel ed dalem na Timplo na Katawan, diad kawalaay Kaban na Sipanan na Dios. Kasakbayan na palbangon, legan a mandarlang niy lamparaan, 
4 si Samuel tinawag na Katawan, “Samuel, Samuel!” Inmebat, “Wadya ak!” 
5 insan binmatik ed kinen Eli tan kuanto, “Wadya ak, ta tinawag yo ak.” 

Balet inmebat si Eli, “Ag ta ka tinawag; pawil kad dokulan mo.” Kanyan amawil si Samuel ed dokulan to. 


6-7 Tinmawag lamet so Katawan, “Samuel!” Ag to amta a say Katawan so ontatawag, ta ag ni akisalita so Katawan ed sikato nen saman. Kanyan binmangon, linmad kinen Eli tan kuanto, “Wadya ak, ta tinawag yo ak.” 

Balet inmebat si Eli, “Anak ko, ag ta ka tinawag. Pawil kad dokulan mo.” 


8 Pitlon tinawag na Katawan si Samuel; binmangon, linmad kinen Eli tan kuanto, “Wadya ak, ta tinawag yo ak.” 

Insan atalusan la nen Eli a say Katawan so manatawag ed ogaw, 
9 kanyan inkuantod sikato, “Pawil kad dokulan mo, tan no tawagen to ka lamet kuanmo, ‘Mansalita ka, Katawan; onderengel so aripen mo!’ ” Kanyan amawil si Samuel ed dokulan to. 


10 Sinmabi so Katawan tan nanalagey diman, tan tinawag to a singa impanawag to nen inmona, “Samuel! Samuel!” 

Inmebat si Samuel, “Mansalita ka; onderengel so aripen mo.” 


11 Inkuan na Katawan ed sikato, “Onsabiy agew a walay gawaen kod saray totood Israel, et siopamay makadngel na nipaakar ed saya ombegas so bago tod takot to. 
12 Diad satan ya agew gawaen ko, manlapud gapo ya anggad samput, iray amin ya imbagak sumpad pamilya nen Eli. 
13 Imbagak lad sikato* a dusaen kon andi-anggaan so pamilya to, lapud saray lalakin anak to et nansalita ray maoges sumpad siak. Kabat nen Eli so panggagawa rad saya, balet ag to ra pinatonda. 
14 Kanyan sinambaan kod pamilya nen Eli ya anggapoy bagat o saklang a makaekal ed dusa na sayan kaogsan a ginawa na pamilya nen Eli.” 


15 Nandokul ni ya anggad kabwasan si Samuel; insan binmangon tan nilukasan to ray puirta na abung na Katawan. Antakot ton ibaga ed kinen Eli so nipaakar ed payawar. 
16 Tinawag nen Eli, “Samuel, anak ko!” 

Inmebat si Samuel, “Wadya ak.” 


17 “Antoy imbagay Katawan ed sika?” tepet nen Eli. “Ag mo komun iyaamut ed siak. Ambelat so panusay Dios ed sika no ag mo ibagad siak iray amin ya imbaga to.” 
18 Kanyan imbaga nen Samuel iray amin a bengatla; anggapoy inyamut to. Inkuanen Eli, “Sikato so Katawan; gawaen toy antokaman ya isisipen ton maabig.” 


19 Legan ya ombabaleg si Samuel, walad sikatoy Katawan tan pinapatua to ray amin ya imbabaga nen Samuel. 
20 Kanyan amta na amin a totood Israel, manlapud baley na Dan ya anggad baley na Beer-seba, a tuan propita na Katawan si Samuel. 
21 Intuloy na Katawan ya ipaamta so sikaton dili ed Silo, a dimay pinayawaran tan akisalitaan tod kinen Samuel. Tan no mansalitay Samuel ondengel ya amin iray Israelita.  

Asamsam so Kaban na Sipanan 


1 Diad saman a panaon, nantitipon iray Filisteo a mibakal ed saray totood Israel, kanyan* namparaan iray Israelita. Saray Israelita nankampo ra ed Ebenezer tan saray Filisteo diad Afec. 
2 Dinmogpa ray Filisteo, tan kayariy pinasyan laban, tinalo da ray Israelita tan pinatey dad lawak na bakalan so sakey ya apat a libon lalaki. 
3 Nen pinmawil ed kampo iray ag apatey ed bakal, inkuan na saray pangulod Israel, “Akin et inyabuloy na Katawan a taloen itayo natan na saray Filisteo? Tila ta alaen tayod Silo so Kaban na Sipanan na Katawan, pian milad sikatayo so Katawan tan iyagel to itayod saray kalaban tayo.” 
4 Kanyan angibaki ray pigaran totoo ed Silo tan inala ra may Kaban na Sipanan na Katawan a Makapanyarin-amin, a walad trono diad tagey na saray kiruben. Inolup na saray lalakin anak nen Eli, a di Ofni tan Finees, so Kaban na Sipanan. 


5 Nen sinmabiy Kaban na Sipanan, ayegyeg so dalin diad kasil na maliket ya impaneyag-eyag da ray Israelita. 
6 Nadngel na saray Filisteo so eyagan, tan kuanda, “Dengel yoy maksil ya eyagan ed kampo da ray Hebreo! Anto kasiy kabaliksan to?” Nen naamtaan da a sinmabid kampo da ray Hebreo so Kaban na Sipanan na Katawan, 
7 ataktakot ira tan kuanda, “Sinmabid kampo ra so sakey a dios! Pakaskasi itayo la! Anggapo niy singa onyan agawad sikatayo nen saman! 
8 Siopay makapangilaban ed sikatayo ed saray makapanyarin diriyos? Sikaray diriyos ya amatey ed saray Egipsio diad panamegley na saray nandoroman salot diad kalawakan! 
9 Mampabiskeg kayoy linawa, sikayo ran Filisteo! Milaban kayon singa tuan lalaki, ta no andi, magmaliw itayon aripen na saray Hebreo, a singa impangaripen tayod sikara. Kanyan milaban kayon singa tuan lalaki!” 


10 Akilaban iray Filisteo; atalo ray Israelita tan kibatiktik irad kaabungan da. Amayamay a maung so inaatey: talomplon libon Israelitan sondalo so inaatey. 
11 Asamsam so Kaban na Sipanan na Katawan, tan inatey ira di Ofni tan Finees a lalakin anak nen Eli. 

Say Impatey nen Eli 


12 Manlapud lawak na bakalan walay sakey a toon kabyangay boleg nen Benjamin a binmatik ya onlad Silo. Sinmabi ed samay agew lamlamang ya insiput to. Diad pangipanengneng toy ermen to, pinipilat toy kawes to tan ininan toy dabuk so olo to. 
13 Manyodyorung si Eli ed yorungan to diad gilig na dalan, ta manaalagar. Mapaga lapud Kaban na Sipanan. Samay too imbalita tod intiron baley so agawa, et nanakis ya amin iray totoo diad takot da. 
14 Nadngel nen Eli so akisan tan tinepet to, “Antoy kabaliksan to yan akisan?” Nangganat ya inmasingger ed kinen Eli imay too, tan imbaga to met ed sikatoy balita. 
15 (Siamaplo tan walo lay taon nen Eli natan tan ngalngalin ag la makanengneng.) 
16 Inkuan na samay too, “Akapaliis ak manlapud lawak na bakalan tan ag ak tinmondan binmatik ya angga dia, diad sayan agew.” 

Tinepet nen Eli ed sikato, “Antoy agawa, anak ko?” 


17 Inmebat may mangibabalita, “Imbatikan na saray Israelita iray Filisteo; agaylay inkatalo tayo! Apatey met iray lalakin anak mo a di Ofni tan Finees, tan asamsam so Kaban na Sipanan!” 


18 Nen asalita na samay too so Kaban na Sipanan na Dios, abalintuag si Eli manlapud yorungan to diad abay na puirta. Masikesiken la tan mataba-taba, kanyan apoter so tenger to, tan inatey. Apataploy taon a sikatoy pangulo na Israel. 

Say Impatey na Asawa nen Finees 


19 Say manugang nen Eli, say asawa nen Finees, et malokun tan ngalngali la mananak. Nen nadngelan ton asamsam so Kaban na Sipanan na Dios tan inatey so katolangan to tan say asawa to, biglan nampasakit tan nananak. 
20 Nen ompapatey, inkuan ed sikato na saray bibiin ontutulong ed sikato, “Pabiskeg moy linawam! Sakey a laki so anak mo!” Balet ag to inimano, tan ag inmebat. 
21 Icabod† so inngaran tod samay ogaw, ta inkuanto, “Say Israel tinaynan na kagalangan na Dios”—totokuyen toy inkasamsam na Kaban na Sipanan tan say impatey na katolangan to tan say asawa to. 
22 Inkuanto, “Say Israel tinaynan na kagalangan na Dios, lapud asamsam so Kaban na Sipanan na Dios.”  

Say Kaban na Sipanan diad Filistia 


1 Kayarin asamsam na saray Filisteo so Kaban na Sipanan na Dios, manlapud Ebenezer inyakar dad siudad dan Asdod. 
2 Inawit dad dalem na timplo na dios dan Dagon, tan inyan dad abay na talintao to. 
3 Diad kabkabwasan na ontombuk ya agew anengneng na saray taga Asdod a say talintao nen Dagon et atumban tikleb diad arap na Kaban na Sipanan na Katawan. Impaalagey da sirin tan impawil dad pasen to. 
4 Diad kabkabwasan ed ontombuk ya agew anengneng da a say talintao et atumba lamet a tikleb diad arap na Kaban na Sipanan. Nakal natan so olo to tan saray taklay to, tan wala rad pasen a mamaarap ed puirta; atilak so kabalgan labat. 
5 (Kanyan anggad natan saray papari nen Dagon tan saray manangigalang ed sikato diad Asdod et luluksoan da man a pasen tan ag da gagatinan.) 


6 Mapalaloy impanusa na Katawan ed saray taga Asdod, tan pinatakot to ra. Dinusa to ra tan saray totood kaliber-liber dan pasen diad panamegley na inkapelpelsaan da. 
7 Nen anengneng day nagagawa, inkuanda, “Say Dios na Israel et dudusaen to itayo tan say dios tayon Dagon. Ag tayo la nayarin panayamen dia tay Kaban na Sipanan.” 
8 Angibaki ra sirin na manawag ed amin da ray limaran arari na saray Filisteo! Nen atipon la ran lima, tinepet dad sikara, “Antoy gawaen tayo ed Kaban na Sipanan na Dios na Israel?” 

Inmebat ira, “Iyakar yod Gat.” Kanyan inyakar dad Gat, sakey a siudad ed Filistia. 
9 Balet kasabi tod man, dinusa met na Katawan iman a siudad, tan ginewgew ton maung iray totood man. Dinusa to ra diad panamegley na inkapelpelsaan na amin a totood siudad, mamatakken man o mamalangwer. 
10 Kanyan impaiyakar day Kaban na Sipanan ed siudad na Ecron. Kasabi tod man, ineyag na saray totoo, “Inyakar da diay Kaban na Sipanan na Dios na Israel a mamatey ed sikatayon amin!” 
11 Kanyan angibaki ra lamet na manawag ed amin da ray limaran arari na Filistia. Nen atipon la ran lima, inkuanda, “Iyakar yoy Kaban na Sipanan na Dios ed pasen ton dili, pian ag to tayo pateyen tan saray pamilya tayo.” Walay gewgew ed intiron siudad, ta dudusaen iran maung na Dios. 
12 Anggan saray totoon ag inatey et apelpelsaan ira, tan inmakis iran kinmerew na tulong ed saray diriyos da.  

Say Impakaipawil ed Kaban na Sipanan 


1 Kayariy pitoy bulan ya impanayam ed Filistia na Kaban na Sipanan na Katawan, 
2 tinawag na saray Filisteo iray papari tan saray salamangkiro, tan tinepet da, “Antoy gawaen tayod Kaban na Sipanan na Katawan? No ipawil tayod pasen ton gendat, antoy ipila tayo?” 


3 Inmebat ira, “No ipawil yoy Kaban na Sipanan na Dios na Israel, nepeg a walay ipila yon rigalo ya ibayar yod impankasalanan yo. Ag yo ipapawil ya anggapoy rigalo so Kaban na Sipanan. Diad saya, onabig kayo, tan naamtaan yo no akin et dudusaen to kayo.” 


4 “Antoy ipila min rigalo?” tepet da ray arari. 

Inmebat ira, “Limaran pelsan balituk tan limaran otut a balituk, ta limaray pangulo na Filistia. Namparan salot so sinmabid sikayon amin tan saray limaran arariy Filistia. 
5 Nakaukolan a manggawa kayo na sarayan balituk a pelsa tan balituk ya otut a mandederal ed bansa yo, tan pagalangan yoy Dios na Israel. Itonda to angangko so panudusa tod sikayo, saray diriyos yo, tan say dalin yo. 
6 Akin et paaweten yoy olo yo a singa say ari na Egipto tan saray Egipsio? Ag yo ta amtan kayarin pinapairap iray Dios et inabuloyan da ray Israelita ya ontaynan ed Egipto? 
7 Kanyan mangiparaan kayoy balon kariton tan duaran bakan kabatyan ya ag nin balut nisagur. Isinta yo ra tan papawil yo ray kilaw dad koral. 
8 Ikarga yod kariton so Kaban na Sipanan, tan iyan yod abay to so kahon ya anginan yod saramay balituk ya ipawit yon rigalo ya ibayar yod impankasalanan yo. Paolyan yon mankurang a bukor iray baka, 
9 insan yo ra bantayan; no mamaarap irad baley na Bet-semes, say dilin pasen na Kaban na Sipanan, labay ton ibaga a say dios na saray Israelita so amairap a maung ed sikatayo. No ag ira mamaarap ed Bet-semes, naamtaan tayod satan ya aliwan sikatoy amairap; nibambana labat.” 


10 Ginawa ray nibagad sikara: angala ray duaran baka tan insinta da rad kariton, tan impokuk dad koral iray kilaw da. 
11 Inkarga rad kariton so Kaban na Sipanan, pati samay kahon ya anginan na saray otut a balituk tan saray pelsan balituk. 
12 Inmakar ira may baka, tan nampaarap iran mapmaptek ed Bet-semes, ya ag ira linmiko ed kawanan o diad kawigi. Manngakngak iran manaakar. Tinombuk ira na saramay limaran arari na Filistia ya anggad ketegan na Bet-semes. 


13 Saray taga Bet-semes et manaani ray trigo ed patar. Kabebekta tinmangwa ra tan anengneng day Kaban na Sipanan, et mapalaloy liket da lapud impakanengneng da. 
14 Tinmuloy imay kariton ed alog a kayaryan nen Josue a taga Bet-semes tan tinmondad man diad abay na baleg a bato. Binelang na saray totoo imay tablan kariton, tan pinatey da ra may baka, insan da ra insaklang a sakey a bagat a popoolan ed Katawan. 
15 Inalsa na saray Levita so Kaban na Sipanan na Katawan tan samay kahon a kawalaan da ray balituk, tan inyan da rad mad tapew na baleg a bato. Diad saman ya agew saray taga Bet-semes et angisaklang ira na saray bagat a popoolan tan saray arum a bagat ed Katawan. 
16 Nambantay ira may limaran arari na Filistia ed impanggawa rad saya, insan ira amawil ed Ecron ed saman met lamlamang ya agew. 


17 Impawit na saray Filisteo so limaran pelsan balituk a rigalo rad Katawan a pambayar dad saray kasalanan da; sakey so para siudad na Asdod; sakey so para siudad na Gaza, sakey so para siudad na Ascalon, sakey so para siudad na Gat, tan sakey so para siudad na Ecron. 
18 Impawit da met ira may otut a balituk, sakey so para kapag baley a panooleyan na limaran arari na Filistia, saray apaliberay padir a baley tan saray anggapoy padir a bario. Samay baleg a baton walad alog nen Josue a taga Bet-semes, ya angitapewan na samay Kaban na Sipanan na Katawan, et wadman ni a mantasi ed agawa. 


19 Pinatey na Katawan so pitomplon lalaki a taga Bet-semes, ta ninengneng day dalem na Kaban na Sipanan. Nanermen iray totoo lapud impamatey na Katawan ed saray dakerakel a totoon kabandaan da. 

Say Kaban na Sipanan ed Siudad na Kiryat-jearim 


20 Kanyan inkuan na saray taga Bet-semes, “Siopay nayarin ontalindeg ed arap na Katawan, sayan masanton Dios? Iner so pangyakaran tayod Kaban to, pian naarawian to tayo la?” 
21 Angibaki rad saray taga siudad na Kiryat-jearim na pigaran totoo tan impaibaga ra, “Impawil la na saray Filisteo so Kaban na Sipanan na Katawan. Gali dia ta ala yo.”  

1 Kanyan inala na saray taga siudad na Kiryat-jearim so Kaban na Sipanan na Katawan tan inyakar dad abung nen Abinadab a manaayam ed toktok na sakey a pokdul. Si Eleazar a lakin anak nen Abinadab so kinonsagra ran mangasikasoy Kaban na Sipanan na Katawan. 

Nanoley si Samuel ed Israel 


2 Abayag a walad siudad na Kiryat-jearim so Kaban na Sipanan na Katawan, sakey a duamplon taon. Diad loob to yan panaon, amin ya Israelita et kinmekerew iray tulong na Katawan. 


3 Inkuanen Samuel ed saray totood Israel, “No impapusoy ipawil yod Katawan, nakaukolan ya ibantak yo la ray diriyos na saray arum a bansa tan saray talintao nen diosan Astarot. Isaklang yod Katawan so sikayon dili tan sikato labat so panlingkuran yo, et ekalen to kayo ed pakayari na saray Filisteo.” 
4 Kanyan imbantak na saray Israelita iray talintao na saray diriyos a Baal tan Astarte, tan say Katawan labat so nanlingkuran da. 


5 Insan inkuanen Samuel ed amin da ray Israelita, “Mantitipon kayod Mizpa, tan ipikasi ta kayod man ed Katawan.” 
6 Kanyan nantitipon iran amin ed Mizpa. Angala ray danum tan imbales dan imbagat ed Katawan, tan nanayuno ran sanagew. Inkuanda, “Nankasalanan kamid Katawan.” (Diad Mizpa so nansintinsiaan nen Samuel ed saray kolkolan da ray Israelita.) 


7 Nen nadngelan na saray Filisteo a nantitipon ed Mizpa iray Israelita, saramay limaran arari et namparaan iran ondogpad sikara. Nen nadngelan ya na saray Israelita, ataktakot ira, 
8 tan inkuandad kinen Samuel, “Ituloy moy mampikasid Katawan a Dios tayo, pian iyagel to itayod saray Filisteo.” 
9 Angalay Samuel na onsususo nin kordiro tan pinoolan ton intiro ya imbagat ed Katawan. Insan akikasi a tulongan na Katawan so Israel, et inebatan na Katawan so pikakasi to. 
10 Legan nen Samuel a mangibabagat, onaasingger iray Filisteo ya ondogpa, balet makmaksil a pinakarulan ira na Katawan. Agewgew ira, tan kibatiktik ira. 
11 Saray Israelitan walad Mizpa inosilan da ra ya anggad Bet-car, tan pinapatey da rad dalan. 


12 Insan angalay Samuel na sakey a bato, tan inyan tod ketegan na Mizpa tan Sen, tan inngaran to na Ebenezer,* ta inkuanto, “Tinulongan itayo na Katawan.” 
13 Atalo sirin iray Filisteo, tan ag inabuloyan na Katawan a makasakop irad dalin na Israel legan a nambilay si Samuel. 
14 Nipawil ed Israel iray amin a siudad ya asamsam na saray Filisteo, saray siudad a walad nanleetay Ecron tan Gat, kanyan abawi na Israel so intiron dalin to. Anggapo met so kolkolan da ray Israelita tan saray Cananeo. 


15 Legan a nambilay si Samuel, inoleyan toy Israel. 
16 Tinaon a liberen toy Betel, Gilgal, tan Mizpa, tan sinisintinsiaan to ray kolkolan na saray totood sarayan pasen. 
17 Insan ompawil ed abung tod Rama, tan diman met nanlingkur a sakey a huis. Amaalagey diman na altar ed Katawan.  

Akikerew iray Totoo na Ari 


1 Nen masiken lay Samuel, impagmaliw ton huis ed Israel iray lalaki anak to. 
2 Joel so ngaran na pangulowan, tan Abias so yogtan; huis irad Beer-seba. 
3 Balet ag da inalig so ama ra; kayamanan labat so pilalek dan nagamuran, kanyan nanaala ray pasoksok tan pinipekewet day katunongan. 


4 Lapud saya, amin da ray pangulo na Israel nantitipon ira, linma ran nanoolup ed kinen Samuel diad Rama, 
5 tan kuandad sikato, “Masiken ka la, tan saray anak mo et ag da ka aaligen. Kanyan sirin, manuro ka na ari a manoley ed sikami, pian wala met so ari mi, a singa saray arum a bansa.” 
6 Naermenan si Samuel ed sayan inkerew da na sakey ya ari; kanyan nampikasid Katawan, 
7 et inkuan na Katawan, “Onur mon amin so ibagay totoo ed sika. Aliwan sikay impolisay da; siak so impolisay da ya ari ra. 
8 Nanlapu lad impangipaway kod sikara ed Egipto, ibebeneg da ak tan manlilingkur irad saray arum a diriyos; natan gagawaen dad sika so gagawaen da lan gendat ed siak. 
9 Onur mo ra sirin, balet itdan mo ray mapeget a pasakbay tan ipaliwawam no panoy panoley na ari ed sikara.” 


10 Imbaga nen Samuel ed saray totoon onkekerew na ari ed sikato iray amin ya imbaga na Katawan ed sikato. 
11 Impaliwawa to, “Onyay panoley ed sikayo na ari yo: Pagmaliwen ton sondalo ray anak yon lalaki; manlogan iray arum ed saray karwahi ton para bakal, mankabayo ray arum, tan mambatik iray arum diad onaan da ray karwahi to. 
12 Pagmaliwen to ray arum ed sikara a pangulo na tunggal libon sondalo, tan saray arum pangulo na tonggal limamplon sondalo. Pambakaen tod alog to iray anak yo, pananien to ra, tan panggawaen to ra na armas tan kagawaan na saray karwahi to. 
13 Pagmaliwen to ray anak yon bibii a managgaway pabalingit to, managluto to ra, tan managgawa ray tinapay to. 
14 Alaen to ray sankaabigan ya kaalogan yo, saray kaubasan yo, tan saray kaolibaan yo, insan to ra iter ed saray opisyal to. 
15 Alaen toy kakaplo na saray naani yo tan saray bungay ubas yo, insan to ra iter ed saray opisyal na palasio to tan saray arum ya opisyal to. 
16 Alaen to ray aripen yo, lalaki may bibii, saray sankaabigan a baka* yo tan saray asno yo, tan ikana to rad dilin pankaabigan to. 
17 Alaen toy kakaplo na saray karniro yo. Pagmaliwen to kayo ran aripen to. 
18 No onsabi yan panaon, onakis kayon manriklamo lapud ari yo—et sikayon diliy nanlabay a nawalaan kayoy ari—balet ag kayo dengelen na Katawan.” 


19 Ag dinengel na saray totoo si Samuel. Inkuanda, “Andi! Labay miy nawalaan na ari, 
20 pian singa kami saray arum a bansa, a walay dilin ari mi a manoley ed sikami, tan mangipangulod sikami a mibakal.” 
21 Dinengel nen Samuel ya amin iray imbaga ra tan linman imbaga tod Katawan. 
22 Inmebat so Katawan, “Gawam so labay da tan itdan mo ray sakey ya ari.” Insan inkuanen Samuel ed saray amin a totood Israel, “Pawil kayo lad kaabungan yo.”  

Apilupaan nen Saul si Samuel 


1 Walay sakey a mayaman a lakin kabyangay tribu nen Benjamin a say ngaran to et Cis. Si Cis et anak nen Abiel tan apo nen Zeror tan kabyangay pamilya nen Becorat a kabyangay boleg nen Afia. 
2 Walay anak ton laki a manngaray Saul; malangwer ni, atagey ni na sankarangan nen amin da ray totood Israel, tan sankaguapuan ed sikara. 


3 Aminsan ya agew, abalang iray pigaran asno nen Cis. Kanyan inkuantod anak ton Saul, “Mangitagar kay sakey ed saray aripen tan laka yon mananap ed saray asno.” 
4 Linma rad kapokdulan a dalin na Efraim tan diad dalin na Salisa, balet ag da ra naalmo; kanyan linma rad dalin na Saalim, balet andid man ira may asno. Linma ra sirin ya anggad pasen a sakop nen Benjamin, balet siansian ag da ni ra naalmo. 
5 Nen akakar irad dalin na Zaf, inkuanen Saul ed aripen a kaiba to, “Onsempet ta la, ta ompan tondaan la nen amak a nunoten iray asno tan sikata lay pampagaan to.” 


6 Inmebat imay aripen, “Alagar ka! Walay sakey a toon masanto ed sayan baley. Bibirbiren da yan too, ta ontutua ray amin ya ibabaga to. Laen ta, ta ag la pigan nibaga to no iner so pakalmoan tad saramay asno.” 


7 Tinepet nen Saul, “No onla tad sikato, antoy niiter tad sikato? Anggapo lay atilak a nakan ed pananginan ta, tan anggapoy antokaman a nayarin iter ta. Akin wala?” 


8 Inmebat imay aripen, “Walay awit ko dian sakey a melag a pilak. Nayarian kon iter, et ibaga to no iner so pakalmoan tad saray asno.” 


9-11 Inmebat si Saul, “Maung itan! Tala.” Kanyan linma rad baley a panaayaman to may masanton too. Nen ontatatdang iran onlad baley, nabet da ray pigaran bibii ya onlan onasul. Tinepet dad saramay bibii, “Wadya may managparles?” 

(Diad saman a panaon, managparles so tawag dad sakey a propita, kanyan no walay malabay ya ontepet ed Dios, ikuanto, “Onla tayod managparles.”) 


12-13 “On, wadya,” ebat da ra may bibii. “Ganatan yo, pian naabot yo ni, ta akaonay daiset nen say sikayo. Kasabi yod baley, narumog yod man. Sinmabi natan ed baley, ta saray totoo et onla ran mangibagat ed altar a walad toktok na pokdul. Ag ni mangan iray totoon naimbitaan ya anggad isabi to, ta nepeg to nin bindisionan iray bagat. Laki la natan, et narumog yon tampol, kasakbayan ya onlan mangan ed pokdul.” 
14 Kanyan tinmuloy irad baley, et nen onloloob ira anengneng day Samuel a mamapaarap ed sikara ta onlad pasen a panangigalangan. 


15 Diad agew kasakbayan na insabi nen Saul, say Katawan inkuantod kinen Samuel, 
16 “Nabwas, sakey ya onyan oras, ibakik ed sikay sakey a lakin kabyangay tribu nen Benjamin; lanaan mo ta sikatoy manoley ed saray totook ya Israelita, tan iyagel to rad saray Filisteo. Anengneng koy kairapan da ray totook, tan nadngel koy ikekerew dad siak na tulong.” 


17 Nen anengneng nen Samuel si Saul, say Katawan inkuantod sikato, “Sikato ya may lakin imbagak ed siak. Sikatoy manoley ed saray totook.” 
18 Insan sinmingger si Saul ed kinen Samuel, diad abay na puirta, tan tinepet to, “Ibagam pad siak, iner so panaayaman to may managparles?” 


19 Inmebat si Samuel, “Siak so managparles. Onona ka lan onlad pasen a panangigalangan. Mirongo kayon mangan ed siak diad sayan agew. Nabwas na kabwasan ebatan koy amin a tepet mo tan ibaki ta ka la. 
20 No nipaakar ed saray asno a taloy agew la ran abalang, ag yo la ra pampapagaan; nalmo la ra. Balet siopay pampilpilalekan na saray totood Israel?* Sika—sika tan say pamilya na amam.” 


21 Inmebat si Saul, “Kabyangan ak na tribu nen Benjamin, say sankamelagan a tribu ed Israel, tan say pamilyak et sankamugmoan ed tribu. Akin, sirin, et onyay ibabagam ed siak?” 


22 Intagar nen Samuel si Saul tan saray aripen ed baleg a kuarto tan pinayorung to rad kabisira diad lamisaan a kawalaan na saray bisita, a sakey a talomplo ran amin. 
23 Inkuanen Samuel ed lumuluto, “Awit mo dia may karnin inter kod sikan ibiig mo.” 
24 Kanyan inala na samay lumuluto so pinilin karni a parti na ulpo tan inyan tod arap nen Saul. Inkuanen Samuel† ed kinen Saul, “Niay karnin nisinup para sika. Akan mo. Impaibiig kon para sika a kanen mod sayan bekta a kaibam iray inimbitaan ko.” 

Kanyan si Saul karungo ton angan si Samuel ed saman ya agew. 
25 Nen linmeksab iran onlad baley manlapud samay pasen a panangigalangan imbilkagan‡ dad toktok na abung§ si Saul, 
26 tan diman inmogip.* 

Si Samuel Nilanaan ton Manari si Saul 

Diad palbangon, tinawag nen Samuel si Saul a walad toktok na abung. “Bangon ka la, ta papawilen ta ka la.” Binmangon si Saul, tan linma ran dua nen Samuel ed dalan. 
27 Kasabi rad ketegan na baley, inkuanen Samuel ed kinen Saul, “Ibagam ed satay aripen ya onona la.” Inmona la sirin imay aripen, tan intuloy nen Samuel so nansalita, “Tilak ka ni dian magano, ta ipaamtak ed sikay imbaga na Dios.”  

1 Insan angalay Samuel na sakey a botilyan larak na oliba tan inkalbo tod olo nen Saul, inanguban to, tan kuanto, “Say Katawan lalanaan to kan manoley ed saray totoo ton Israelita. Oleyan mo ray totoo to tan iyagel mo rad saray kalaban da. Saya so pakapatnagan mo a pinili say Katawan* a manoley ed saray totoo to. 
2 No taynan mo ak ed sayan agew, nasabat moy duaran lalaki diad abay na lobuk nen Raquel diad Selsa, diad pasen a sakop nen Benjamin. Ibaga rad sika a nalmo la ra may asno ya aanapen mo, kanyan ag la ra pampapagaan nen amam no ag ingen sika natan so pampapagaan to. Pitepet to, ‘Anto kasiy gawaen kon nipaakar ed samay anak ko?’ 
3 Ituloy moy kurang mo ya anggad pakasabim ed masanton kiew diad Tabor, a dimay pakaabetan mod taloran lalaki ya onlad Betel a diman ira mangisaklang na bagat ed Dios. Igagayugoy na sakey ed sikara so taloran kanding, sankaawit na sakey so taloran tinapay, tan sankaawit na kumatlo so katat a pananginan a napnoy alak. 
4 Ilugay da ka tan itdan da kay duaran tinapay; awat mo ra. 
5 Insan ka onla ed Pokdul na Dios diad Gabaa a kawalaay sakey a kampo da ray Filisteo. Kaloob mod baley, naabet moy sakey ya olup na saray propita ya onleleksab iran nanlapu ed altar a walad toktok na pokdul. Manotogtog ira na saray arpa, tambul, plauta, tan saray saltirio. Mansayaw-sayaw tan maneeyag-eyag ira. 
6 Biglad satan ya onloob ed sika so ispiritu na Katawan; mikasakey kan manggawa na gagawaen da, tan magmaliw kan doma a too. 
7 No nagawa ra ya, gawam so antokaman a pagawad sika na Dios. 
8 Onaan mo ak ya onlad Gilgal, a diman ta ka banaen tan mangisaklang ak na saray bagat a popoolan tan saray bagat a para kareenan. Manalagar kad man na pitoy agew ya anggad isabik tan ibagak ed sika ray gawaen mo.” 


9 Nen si Saul et tinaynan toy Samuel, say Dios initdan toy Saul na balon inkatoo. Amin ya imbagad sikato nen Samuel agawa ed saman ya agew. 
10 Nen akasabid Gabaa si Saul tan samay aripen to, sakey ya olup na propita so angabet ed kinen Saul. Biglan linmoob ed sikatoy ispiritu na Dios, tan akikasakey ed gagawaen da. 
11 Saray totoon makaamtad sikato nen saman nantetepetan ira, “Antoy agawad anak nen Cis? Nagmaliw ta lan sakey a propita si Saul?” 
12 Tinepet na sakey a lakin tagad man, “Saratay arum ey—propita ta ray kaamaan da?” Onyay inggapo na sayan balikas, “Nagmaliw ta met lan sakey a propita si Saul?” 
13 Nen ayari lay Saul ed ginawa to, linmad pokdul. 


14 Say pangamaen nen Saul anengneng toy Saul tan samay aripen to, tan tinepet tod sikara, “Nanlapwan yo?” 

“Anapen mi ray asno,” ebat nen Saul. “Nen ag mi ra narumog, linma kamid kinen Samuel.” 


15 “Antoy imbaga tod sikayo?” tepet na pangamaen to. 


16 “Imbaga tod sikami a nalmo la ray asno,” ebat nen Saul—balet ag to imbagad kinen pangamaen to so imbaga nen Samuel nipaakar ed pagmaliw ton ari. 

Nibawag ya Ari si Saul 


17 Impantitipon nen Samuel ed Mizpa iray totoo, diad ngaray Katawan, 
18 tan inkuantod sikara, “Say Katawan, say Dios na Israel, kuanto, ‘Siak so angipaway ed sikayo ed Egipto, tan angyagel ed sikayod saray Egipsio tan diad saray arum a totoon nampapairap ed sikayo. 
19 Sikatoy Dios yo, say angyagel ed sikayod amin a gunigon tan kairapan yo, balet natan impolisay yo ak tan kinmerew kayo na sakey ya ari. Sigi sirin, mantitipon kayod arap na Katawan, onung ed tribu tan onung ed boleg.’ ” 


20 Pinarago nen Samuel so balang tribu, tan say Katawan pinili toy tribu nen Benjamin. 
21 Insan lamet pinarago nen Samuel iray pamilyad tribu nen Benjamin, et say pamilya nen Matri so apili. Insan dinmago ray lalakid pamilya nen Matri† et si Saul ya anak nen Cis so apili. Inanap da, baleg nen ag da narumog, 
22 tinepet dad Katawan, “Wala niy arum?” 

Inmebat so Katawan, “Wadmay Saul, onaamut ed kawalaay abasto.” 


23 Kanyan batik ira tan inawit day Saul ed kawalaan da ray totoo, tan anengneng da ya atagey ni na sakey dangan nen say sikaran amin. 
24 Inkuanen Samuel ed saray totoo, “Nia so toon pinili na Katawan! Anggapoy mipara ed sikato.” 

Inmeyag iray amin a totoo, “Andokey komuy bilay na ari!” 


25 Impaliwawa nen Samuel ed saray totoo iray kanepegan tan saray kimey na sakey ya ari, insulat to rad sakey a libro, tan insinup to ed sakey a masanton pasen. Insan to la pinasempet iray totoo ed kaabungan da. 
26 Pinmawil met lay Saul ed abung to diad Gabaa. Wala ray akilad sikato a pigaran makapanyarin lalaki‡ a tinenyeg na Dios so puso ra. 
27 Balet wala ray pigaran andi-kakanaan a totoo ya inkuanda, “Panon to itayon niyagel yan too?” Binalaw day Saul tan ag da initdan na antokaman.  

11

Tinalo nen Saul iray Ammonita 


1 Kalabas na nayarin sakey bulan, si Nahas ya ari ed Ammon tan saray sondalo to et linma ran onlaban ed baley na Jabes a sakop na Galaad. Kinobkub da may baley, tan inkuan na saray taga Jabes ed kinen Nahas, “Mipaknaan kad sikami, tan awaten mi kan manoley ed sikami.” 


2 Inmebat si Nahas, “Mipaknaan ak ed sikayo no ontoluk kayon sukiten koy kawanan a mata na balang sakey ed sikayo, pian napabanday so intiron Israel.” 


3 Saray pangulo na Jabes kuanda, “Itdan mo kami na pitoran agew, ta mangibaki kamiy mangibalitad intiron dalin na Israel. No anggapoy ontulong ed sikami, onsuko kami lad sika.” 


4 Saramay nibaki akasabi rad Gabaa a panaayaman nen Saul, et nen imbaga ray balita, manakis iray totoo ed ermen da. 
5 Onsasabid saman si Saul a nanlapud alog tan sankatengteng to ray baka to. Tinepet to, “Antoy maoges ya agawa? Akin et onaakis so balang sakey?” Imbaga rad sikato so imbalita da ra may nanlapud Jabes. 
6 Nen nadngel ya nen Saul, linmoob ed sikato so ispiritu na Dios tan pinmetang a maung so olo to. 
7 Angalay duaran baka, pinatas to, tan impailiber tod intiron dalin na Israel tan impaibaga to, “Siopamay ag milad kinen Saul tan si Samuel a mibakal, onyay nagawad saray baka to!” 

Saray totood Israel tinmakot irad Katawan, kanyan akila ran amin ed bakal. 
8 Impantitipon nen Saul iran amin ed Bezec: talon lasus a libo so nanlapud Israel tan talomplon libo so nanlapud Juda. 
9 Imbaga rad saramay nibakin nanlapud Jabes, “Ibaga yod saray kabandaan yo a no onkakaaguan nabwas, niagel kayo.” Akaliket a maung iray taga Jabes nen nadngel day balita, 
10 tan kuandad kinen Nahas, “Nabwas onsuko kamid lad sika, tan gawam lay labay mon gawaen ed sikami.” 


11 Kaimbuas ginawa nen Saul a taloran grupo iray totoo to, tan diad palbangon dinogpaan da ray Ammonita a walad kampo. Kasabiy kaaguan apatey da la ra. Ataytayak iray akeraan, tan nagsibatik so balang sakey ed sikara. 


12 Insan inkuan na saray totood Israel ed kinen Samuel, “Iner so kawalaan da ra may totoon angikuan a si Saul et ag nepeg ya ari mi? Iyakar mo ra dia, ta pateyen mi ra!” 


13 Balet inkuanen Saul, “Anggapo natan so pateyen, ta diad sayan agew inyagel na Katawan so Israel.” 
14 Inkuanen Samuel ed sikara, “Onla itayod Gilgal tan oliten tayon ibawag ya ari tayo si Saul.” 
15 Linma ra sirin ya amin ed Gilgal, tan diad masanton pasen imbawag dan ari si Saul. Angisaklang ira na saray bagat a para kareenan, tan nanliket na baleg ed sayan agawa si Saul tan amin da ray totood Israel.  

Say Paliwawa nen Samuel 


1 Insan inkuanen Samuel ed saray totood Israel, “Ginawak lay labay yon gawaen ko. Initdan ta ki lay arin manoley ed sikayo, 
2 tan natan sikato lay mangiwanwan ed sikayo. Para say siak, masiken ak la tan ampoti lay buek ko, kanyan saray anak ko lay kaiba yo. Siak so pangulo yo nanlapud lad balolaki ak ya anggad natan. 
3 Nia ak natan ya akatalindeg ed arap yo. No walay ginawak a makapoy, akusa yo ak natan ed arap na Katawan tan diad arap na pinili ton ari. Walay inalak a bakan kayaryan na arum o asnon kayaryan na arum? Sinaol o pinairap koy siopaman? Angawat ak na pasoksok ed siopaman, kanyan nambulag-bulagan ak? No walay ginawak ed saraya, ipawil koy inalak.” 


4 Inmebat iray totoo, “Ag mo kami sinaol o pinairap; anggapoy antokaman ya inalam ed sikami.” 


5 Inmebat si Samuel, “Say Katawan tan say pinili ton ari, sikaray tasik ed sayan agew ya anggapoy nalmoan yon kasalanan ko.” 

“On, say Katawan so tasi mi,” ebat da. 


6 Intuloy nen Samuel so nansalita, “Say Katawan so amili ed kinen Moises tan si Aaron tan sikatoy angipaway ed Egipto ed saray lalaki yo. 
7 Alagey kayo natan ed kawalaan yo, tan akusaen ta kayod arap na Katawan. Ipanunot kod sikayoy* amin a pakelaw a ginagaway Katawan diad impangilaban tod sikayo tan saray lalaki yo. 
8 Nen linmad Egipto si Jacob tan say pamilya to, pinapairap iray tagad man.† Kinmerew na tulong iray lalaki yo. Imbaki na Katawan ed satan ira di Moises tan Aaron, a sikaray angipangulo ed intaynan dad Egipto tan angiter na panayaman da ed sayan dalin. 
9 Balet impolisay na saray lalaki yo so Katawan a Dios da. Kanyan inabuloyan na Katawan a taloen ira na saray Filisteo, tan say ari na Moab, tan si Sisera, say pangulo da ray sondalo na siudad na Hazor. 
10 Insan kinmerew iray tulong ed Katawan tan kuanda, ‘Nankasalanan kami, ta impolisay mi ka, Katawan, tan nanlingkur kamid saray talintaoy diriyos di Baal tan Astarot. Iyagel mo kami pad saray kalaban mi, et panlingkuran mi ka!’ 
11 Imbaki na Katawan si Gideon, insan si Barak,‡ insan si Jefte, insan siak. Balang sakey ed sikami inyagel mi kayod saray kalaban yo, tan niarawi kayod kaatapan. 
12 Balet nen ngalngali kayo la labanan nen Nahas ya ari ed Ammon, impolisay yon ari yo so Katawan tan kuanyod siak, ‘Labay miy sakey ya arin manoley ed sikami.’ ” 


13 “Nia natan so arin pinili yo; kinerew yo, et natan inter lad sikayo na Katawan. 
14 Maung so kipapasen yo no takotan yoy Katawan a Dios yo, panlingkuran yo, dengelen yo, tan onuren yo ray ganggan to, tan no sikayo tan say ari yo et tumboken yo. 
15 Balet no ag yo dengelen so Katawan no ag ingen sumlangen yo ray ganggan to, sumpaen to kayo tan say ari yo.§ 
16 Kanyan sirin, manalagey kayod kawalaan yo, et nanengneng yoy bengatlan makapakelaw a gawaen na Katawan. 
17 Tiagew ed natan, anto? Balet mampikasi ak, et say Katawan pakarulen tan paoranen to. No nagawa ya, nabirbir yon nanggawa kayoy baleg a kasalanan ed Katawan nen kinmerew kayod sikato na sakey ya ari.” 


18 Kanyan nampikasiy Samuel, tan diad saman ya agew pinakarul tan pinaoran na Katawan. Insan tinmakot ed Katawan tan diad kinen Samuel, iray totoo tan 
19 inkuandad kinen Samuel, “Ipikasi mo kami pad Katawan a Dios mo, pian ag kami ompatey. Abirbir mi la natan, a likud ed saray arum a kasalanan nankasalanan kamid impankerew miy sakey ya ari.” 


20 “Ag kayo natatakot,” ebat nen Samuel. “Anggaman a ginawa yo yan kaogsan, ag yo komun ipopolisay so Katawan, no ag ingen panlingkuran yod intiron puso yo. 
21 Ag kayo manlilingkur ed saray tila-tilan diriyos; ag da kayo natulongan odino nilaban, ta aliwa ran peteg a Dios. 
22 Sinambaan na Katawan ya ag to kayo ikaindan, ta ginetma to lan pagmaliwen kayo a totoo to. 
23 Para say siak, ag komun iyabuloy na Katawan a mankasalanan ak diad pangitondak na pangipikasik ed sikayo. Ingen, ibangat kod sikayo no anto ray maung tan maptek a gawaen yo. 
24 Takotan yoy Katawan, tan matoor so panlingkur yod sikato diad intiron puso yo. Ag yo lilingwanan iray makapakelaw a ginagawa ton para sikayo. 
25 Balet no itoluy yoy mankasalanan, napatey kayo tan say ari yo.”  

Say Bakal Sumpad saray Filisteo 

* 
2 Amili si Saul na talon libon lalakin taga Israel: say duan libo kaiba to ra diad Micmas tan diad nipokdul a dalin na Betel, tan say sanlibo kaiba ra nen Jonatan diad Gabaa, diad dalin a sakop na tribu nen Benjamin. Pinasempet la nen Saul iray arum a lalaki. 


3 Pinatey nen Jonatan so pangulo na saray sondalo na Filistia† a walad Geba, tan amin da ray Filisteo et nadngelan da yan agawa. Insan angibakiy Saul na saray managtrumpita tan linma ran nampapaknul na trumpita diad intiron bansa. Say kabaliksan to ya say panawag tod saray Hebreo a mibakal. 
4 Abalitaan na amin ya Israelita a pinatey nen Saul so pangulo na saray sondalo na Filistia tan kabosul iray Filisteo. Kanyan diad impakadngel na saray totoo ed tawag, akitipon irad kinen Saul diad Gilgal. 


5 Nantitipon iray Filisteo a mibakal ed saray Israelita. Talomplon liboy karwahi ra; anem a liboy sondalon akakabayo, tan singa karakel na buer ed dayat iray arum a sondalo ra. Linma rad Micmas diad bokig na Bet-aven, tan diman ira nankampo. 
6 Insan pinasia ran dinogpaan iray Israelita, et pangaskasiyay kipapasen na saray Israelita. Inmaamut iray arum ed sikara diad saray ongib tan diad saray abut, diad nanleleetan na saray ankakabaleg a bato, tan diad saray araralem ya abut tan saray bobun; 
7 binaliw na saray arum so Ilog na Jordan, diad pasen a sakop na Gad tan Galaad. 

Wala nid Gilgal si Saul, tan manggiwgiw ed takot iray totoon kakaiba to. 
8 Inalagar toy Samuel a pitoy agew, onung na imbilin nen Samuel ed sikato, balet ag ni sinmabid Gilgal si Samuel. Saray totoo tataynan da lay Saul, 
9 kanyan inkuantod sikara, “Awit yo dia ray bagat a popoolan tan saray bagat a para kareenan.” Angisaklang na bagat a popoolan, 
10 tan diad pakasusumpal to, sinmabiy Samuel. Pinmaway ya onabet si Saul, tan inggalang to. 
11 Balet inkuanen Samuel, “Antoy ginawam?” 

Inmebat si Saul, “Tataynan ak la na saray totoo, ta ag ka sinmabid oras ya imbagam tan, sakey ni, mantitipon ed Micmas iray Filisteo. 
12 Kanyan inisip ko, ‘Dogpaan ak diad Gilgal na saray Filisteo, et ag ko ni inalay maung a linaway Dios.’ Kanyan apasootan ak a mangibagat.” 


13 “Kalokowan so ginawam,” ebat nen Samuel. “Ag mo inonur so ingganggan ed sika na Katawan a Dios mo. No inonur mo komun, abuloyan to ka tan saray kabyangay boleg mo a manoley ya anggad angga ed Israel. 
14 Balet natan ag la mansiansia so panoley mo. Lapud ag mo inonur so Katawan, mananap la na lakin labay to tan panoleyen tod saray totoo to.” 


15 Tinmaynan ed Gilgal si Samuel, tan intuloy toy kurang to. Saray atilak a totoo akila rad kinen Saul ya onlan mitipon ed saray sondalo to. Manlapud Gilgal,‡ linma rad Gabaa, a sakop na dalin nen Benjamin. Ninengneng nen Saul iray sondalo to, a sakey anem a lasus ira. 
16 Si Saul, si anak ton Jonatan, tan saray totoo to et nanayam irad Geba a sakop na dalin nen Benjamin; walad Micmas balet so kampo na saray Filisteo. 
17 Saray sondalo na Filistia tinaynan day kampo ra, ta linma ran ondogpa. Talora ran grupo: say sakey amaarap ed Ofra, diad dalin a sakop na Sual; 
18 say kumadwa amaarap ed Bet-horon tan say kumatlo amaarap ed ketegan ya ososdungan toy Patar na Zeboim tan say kalawakan. 


19 Anggapod saman so pumapanday ed intiron dalin na Israel, ta ag labay na saray Filisteo a saray Israelita et manggawa ray ispada tan pika. 
20 (Saray Israelita et nakaukolan ya onla rad Filistia a mampatarem na saray lukoy, buka, wasay, tan saray palot§ da. 
21 Say bayar dad pampatarem na wasay tan pampaapiger na gayang et sakey a melag a pilak, tan duara ed pampatarem na lukoy odino buka.) 
22 Kanyan diad agew na bakal anggapod saray Israelitan sondalo, likud ed kinen Saul tan si anak ton Jonatan, so walay ispada odino pika. 


23 Saray Filisteo angibaki ray sakey a grupoy sondalo a mangyagel ed Dalan na Micmas.  

Say Makapataktakot a Ginawa nen Jonatan 


1 Aminsan ya agew inkuanen Jonatan ed balolakin umaawit na armas to, “Talad kampo da ray Filisteo.” Balet ag ya imbaga nen Jonatan ed kinen ama ton Saul, 
2 a say kampo to et walad silong na kiew a granada diad Migron ya ag arawid Gabaa; wala ray kaiba ton sakey ya anem a lasus a lalaki. 
3 (Say parin akasolung na ipod et si Ahias, say lakin anak na agi nen Icabod a si Ahitob, a lakin anak nen Finees tan apo nen Eli a pari na Katawan diad Silo.) Anggapoy makaamta a tinmaynan si Jonatan. 


4 Diad Dalan na Micmas a nepeg a baliwen nen Jonatan diad iyakar tod kampo da ray Filisteo, walay duaran ankakabaleg tan nanotuk-otuk a bato ed balang dapag: Boses so tawag ed sakey, Sene so sakey. 
5 Say sakey walad baybay na dalan tan akaarap ed Micmas; say sakey walad abalaten tan akaarap ed Geba. 


6 Inkuanen Jonatan ed samay balolaki, “Onla tad kampo da ray paganon Filisteo. Tulongan ita angangko na Katawan; no tulongan to ta, anggapoy antokaman a makasbel ed sikato diad pangiter tod sikatay pananalo, anggaman a dagdaiset ita.” 


7 Inmebat imay balolaki, “Kaiba mo ak ed antokaman a labay mon gawaen.”* 


8 “Sigi, sirin,” kuanen Jonatan. “Ombeltang ta tan mampanengneng tad saray Filisteo. 
9 No ibaga rad sikatan alagaren ta ran ondagod sikata, ag ta onalis ed kawalaan ta. 
10 No ibaga ran dagoen ta ra, laen ta ra, ta sikatoy pakapatnagan ya inter na Katawan ed sikata so pananalo ed saray Filisteo.” 


11 Nampanengneng ira sirin ed saray Filisteo, et saray Filisteo kuanda, “Nengneng yo! Ompapaway iray pigaran Hebreo ed saray abut a nanaamutan da!” 
12 Insan da ra tinawag di Jonatan tan samay balolaki, “Gali dia! Walay ibaga† mid sikayo!” 

Inkuanen Jonatan ed samay balolaki, “Tombuk mo ak. Say Katawan initdan toy Israel na pananalo ed sikara.” 
13 Kinmalab si Jonatan diad impaway tod samay dalan, ya inkana to ray lima tan say pueg to. Tinmombuk ed sikato may balolaki. Dinogpaan nen Jonatan iray Filisteo et aleslespak ira, tan samay balolaki pinapatey to ra. 
14 Diad saman a laban, sakey a duamplon lalaki so pinapatey di Jonatan tan samay balolaki diad pasen a sakey a kapalduay iktario so kabaleg to. 
15 Manggiwgiw ed takot iray amin a Filisteon walad samay pasen; saray sondalon walad kampo tan saray walad lawak na bakalan et manggiwgiw irad takot; yenmegyeg, tan walay baleg ya aligewgewan. 

Say Inkatalo da ray Filisteo 


16 Saray bantay a totoo nen Saul a wala rad Gabaa, a sakop na dalin nen Benjamin, anengneng da ray Filisteon kibatiktik ed anggan iner. 
17 Kanyan inkuanen Saul ed saray totoo to, “Bilang yo ray sondalo, ta nengneng yo no siopay anggapo.” Nen abilang da la ra, arumog dan anggapo ra di Jonatan tan samay balolakin umaawit na armas to. 
18 “Awit yo dia may ipod”‡ kuanen Saul ed kinen Ahias a pari. (Diad saman ya agew sankaawit nen Ahias ed onaan da ray Israelita.)§ 
19 Legan a mitotongtong si Saul ed samay pari, lalon onloloor so gewgew ed kampo da ray Filisteo, kanyan inkuanen Saul ed samay pari, “Anggapo lay panaon na pangipanon ed Katawan!” 
20 Insan si Saul tan saray totoo to linma ran mibakal ed saray Filisteo a lapud aligewgewan et manlalaban iran dili. 
21 Saray Hebreo, ya akigampi ed saray Filisteo tan akila la rad sikara ed kampo, binmiek irad dapag* di Saul tan Jonatan. 
22 Saray arum ya Israelita a manaamut irad kapokdulan na Efraim et nadngelan dan kibatiktik iray Filisteo, kanyan angiba ran mibakal. 
23 Nilabanan da ray Filisteo ya anggad labas na Bet-aven. Diad saman ya agew inyagel na Katawan so Israel. 

Saray Agawgawa Kayariy Bakal 


24 Diad saman ya agew makapkapoy ed eras iray Israelita, ta walay ganggan nen Saul ed sikara. Sinambaan tod sikara, “Nisamba so toon mangan ed sayan agew, kasakbayan a makabawi ak ed saray kalaban ko.” Kanyan anggapoy angan ya anggan sakey ed sanagew. 
25 Linma ran amin† ed takel, tan amayamay so dilod man. 
26 Napnoy dilo so takel, balet anggapoy angan ta antakot irad samay samba nen Saul. 
27 Balet ag nadngel nen Jonatan so impantaktakot nen ama to diad panamegley na sakey a samba; kanyan indelnet tod kawalaay dilo so bislak a sankaawit to, tan angan na dilo. Binmiskeg a tampol. 
28 Balet inkuan na sakey ed sikato, “Makapkapoy itayon amin ed eras, balet pinatakot itayo nen amam tan kuanto, ‘Nisamba so toon mangan ed sayan agew.’ ” 


29 Inmebat si Jonatan, “Makapasinagem so ginawa nen amak ed saray totoo! Nengneng moy inbiskeg ko lapud impangan koy dilo! 
30 Lalon maung komun ed sayan no saray totoo tayo et kinan day asamsam dan kakanen nen tinalo da ray kalaban. Lalon dakerakel ni komuy apatey da a Filisteo!” 


31 Diad saman ya agew tinalo na saray Israelita iray Filisteo, a nilalabanan da manlapud Micmas ya anggad Ahilon. Diad sayan bekta makapkapoy lad eras iray Israelita, 
32 kanyan nanlulumbaan irad saray asamsam dad saray kalaban da, inaala da ray karniro, saray baka, tan saray kilaw, pinapatas da ran tampol diman, tan kinakakan da ran walay dala. 
33 Nibagad kinen Saul, “Nengneng mo, mankakasalanan ed Katawan iray totoo diad papangan day karnin walay dala.” 

“Traidor kayo!” eyag nen Saul. “Mangitolin kayo diad abay ko‡ na baleg a bato.” 
34 Insan ingganggan to, “Laka kayod saray totoo tan ibaga yod sikaran amin ya awiten da dia ray baka tan saray karniro ra. Patasen tan kanen da ra dia, pian ag ira mangay karnin walay dala et ag ira mankasalanan ed Katawan.” Kanyan diad saman lamlamang a labi, inyaakar da ray baka ra tan pinapatas da rad man. 
35 Nanggaway Saul na altar ed Katawan; sayan altar so ononan ginawa to. 


36 Inkuanen Saul ed saray totoo to, “Leksaban tin dogpaan iray Filisteo no labi. Pairapen ti ra ya anggad palbangon, insan pateyen ti ran amin.” 

“Gawam so antokaman ya isisipen mon maabig,” ebat da. 

Balet inkuanto may pari, “Ipanon ti nid Dios.” 


37 Kanyan tinepet nen Saul ed Dios, “Dogpaan ko ra kasiy Filisteo? Panaloen mo kami kasi ed sikara?” Balet ag inmebat so Dios ed saman ya agew. 
38 Kanyan inkuanen Saul ed saray pangulo da ray totoo, “Gali dia ta nengnengen tayo no anton kasalanan so agawad sayan agew. 
39 Isipan kod mabilay a Katawan, say manangilaban na Israel, a pateyen so nankasalanan, anggan si Jonatan ya anak ko.” Balet anggapoy imbaga na siopaman. 
40 Inkuanen Saul ed sikara, “Alagey kayon amin ed satan a dapag, tan sikami nen Jonatan manalagey ed sayan dapag.” 

“Gawan so antokaman ya isisipen mon maabig,” ebat da. 


41 Inkuanen Saul, “Katawan a Dios na Israel, akin et ag mo ak inebatan ed sayan agew? Ebatan mo ak pa diad panamegley na sarayan bato. No say nankasalanan et si Jonatan o siak, ebat kad panamegley na Urim; balet no saray totoom ya Israel,§ ebat kad panamegley na Tummim.”* Onung ed ebat si Jonatan tan si Saul iray atoro, tan saray totoo et anggapoy kasalanan da. 
42 Insan inkuanen Saul, “Gawa yo natay pampapalaranan pian natoro no siopad sikamin dua nen Jonatan so nankasalanan.” Et si Jonatan so atoro. 
43 Insan tinepet nen Saul ed kinen Jonatan, “Antoy ginawam?” 

Inmebat si Jonatan, “Angan ak na daiset a dilo ed ngoro na bislak a sankabembenan ko. Nia ak—akaparaanan ak ya ompatey.” 


44 Inmebat si Saul ed sikato, “Pateyen ak komun na Dios no ag ta ka papatey!” 


45 Balet inkuan na saray totoo ed kinen Saul, “Pateyen kasi si Jonatan ya angipanguloy impanalo na Israel? Andi! Isipan mid mabilay a Katawan ya ag naandi so anggan saksakey a buek nen Jonatan. Tinulongan na Dios ed ginawa tod sayan agew.” Kanyan saray totoo impaliis day Jonatan ed ipapatey. 


46 Kayari to ya tinondaan nen Saul ya inosilan iray Filisteo, tan amawil la rad dilin dalin da. 

Say Impanoley nen Saul tan say Pamilya to 


47 Nen ari lad Israel si Saul, nilabanan to ray kalaban tod inerman a pasen: saray totood Moab, Ammon, tan Edom, saray ararid Zoba, tan saray Filisteo. Analo† ed inerman ya akibakalan to. 
48 Matalonggaring so impibakal to, tan tinalo to ray anggan saray Amalecita. Inyagel toy Israel ed amin da ray dinmodogpa. 


49 Saray anak nen Saul et di Jonatan, Isui, tan Melkisua. Say pangulowan ya anak ton bii et si Merab, tan say yogtan et si Micol. 
50 Say asawa to et si Ahinoam, say anak nen Ahimaaz; say pangulo da ray sondalo to et si kapinsan ton Abner, say lakin anak nen pangamaen to a si Ner. 
51 Si Cis ya ama nen Saul tan si Ner ya ama nen Abner et anak ira nen Abiel. 


52 Legan a nambilay si Saul pinasiay impibakal tod saray Filisteo. Kanyan kapag makanengneng na lakin mabiskeg tan masebeg, pagmaliwen ton kabyangan na saray sondalo to.  

Say Bakal na saray Israelita tan say Amalecita 


1 Inkuanen Samuel ed kinen Saul, “Say Katawan et siak so imbaki to a lanaan ta kan manari ed saray totoo tod Israel. Natan sirin, dengel moy ibaga na Katawan a Makapanyarin-amin. 
2 Dusaen to ray totoon Amalecita, ta sinumpa da ray Israelita nen tataynan day dalin na Egipto. 
3 Laka, ta dogpaan mo ray Amalecita, tan deral mon sigput so antokaman a walad sikara. Ag kan balut mangikekera; patey mo ray amin a lalaki, bibii, ogogaw, tan amin a kapangyanak; saray baka, karniro, kamilyo, tan saray asno.” 


4 Impantitipon nen Saul iray sondalo to tan ninengneng to rad Telaim: duan lasus libon sondalo so nanlapud Israel tan samplon libo so nanlapud Juda. 
5 Insan sikato tan saray totoo to linma rad siudad na Amalec, tan nantalaran irad nakatan ya ilog. 
6 Pinasakbayan da ray Cineo, “Taynan kayo pian ag mi kayo napipatey, ta kinasian yo ray Israelita nen ontataynan irad Egipto.” Kanyan tinmaynan iray Cineo. 


7 Tinalo nen Saul ray Amalecita; nilabanan da ra manlapud Havila ya anggad Sur, diad bokig na Egipto; 
8 dinakep dan mabilay si Agag ya ari da ray Amalecita, balet pinatey dad panamegley na ispada iray amin a totoo. 
9 Si Saul tan saray totoo to et ag da pinatey si Agag, tan ag da met pinatey iray sankaabigan a karniro, baka, saray kilaw na baka tan kordiro, tan amin a bengatlan walay kana; dineral da balet iray amin ya andi-kana o aliwliwa. 

Nipolisay ya Ari si Saul 


10 Inkuan na Katawan ed kinen Samuel, 
11 “Magbabawi ak a ginawak ya ari si Saul; imbeneg to ak tan ag to inonur iray ganggan ko.” Apasnukay Samuel, tan sanlabin akikasi ed Katawan. 
12 Kabkabwasan ed ontombuk ya agew linman anapen toy Saul. Nadngelan ton linmad baley na Carmel si Saul, a dimay nanggawaan toy monuminto to, insan tinmuloy ed Gilgal. 
13 Linmay Samuel ed kinen Saul tan angilugay ed sikato, “Bindisionan kay Katawan. Samuel! Inonur koy ganggan to.” 


14 Tinepet nen Samuel, “Akin balet et walay narerengel kon manngakngak iran baka tan mambikbik iran karniro?” 


15 Inmebat si Saul, “Inala ra na saray totook ed saray Amalecita. Ag da pinatey iray sankaabigan a karniro tan saray baka, ta isaklang da ran bagat ed Katawan a Dios mo, balet sigput min pinatey iray arum.”* 


16 Inkuanen Samuel, “Tonda ka la, ta ibagak ed sikay imbagay Katawan ed siak kalabyan.” 

“Ibagam pa sirin,” kuanen Saul. 


17 Inmebat si Samuel, “Anggaman ya ipapasen moy sikan dili ya abeba, sikay pangulo da ray tribu ed Israel. Say Katawan nilanaan to kan manari ed Israel, 
18 tan ingganggan to kan mamatey ed saray Amalecitan maoges a totoo. Imbaga ton labanan yo ra ya anggad napatey yo ran amin. 
19 Akin sirin et ag mo inonur? Akin et nanlulumbaan kayod saray asamsam yo, et lapud saya ginawa yoy maoges ed Katawan?” 


20 “Inonur koy Katawan,” ebat nen Saul. “Linma ak ed angibakian to, inalak a mabilay si Ari Agag, tan pinapatey ko ray amin ya Amalecita. 
21 Balet saray totook ag da pinatey iray sankaabigan a karniro tan saray baka ya asamsam da; ingen, inyakar da ra diad Gilgal ya ibagat ed Katawan a Dios mo.” 


22 Inkuanen Samuel, “Antoy lalon labay na Katawan: say pangonur, odino saray saklang tan saray bagat? Maung niy ononur ed sikato nen say mangibagat ed sikato na saray sankaabigan a karniro. 
23 Say isumpa ed sikato et singa kinaoges na panangipanon ed saray maoges ya ispiritu tan say panagpaatagey et singa kinaoges na panangigalang ed saray diriyos. Lapud impolisay moy ganggan na Katawan, impolisay to ka met ya ari.” 


24 “On, nankasalanan ak,” ebat nen Saul, “Ag ko inonur so ganggan na Katawan tan saray bilibilin mo. Antakot ak ed saray totook, kanyan ginawak iray labay da. 
25 Balet natan kerewen kod sika, pirdona mo ak tan mila kad siak ed Gilgal, pian nigalang koy Katawan.” 


26 “Ag ak milad sika,” ebat nen Samuel. “Impolisay moy ganggan na Katawan, kanyan impolisay to ka ya ari na Israel.” 


27 Insan pinmoliktar lan ontaynan si Samuel, balet siningkat nen Saul so kolibemben to, et apilat. 
28 Inkuanen Samuel ed sikato, “Say Katawan inekal to natan ed sika so nanarian na Israel tan inter tod sakey a toon maung nen say sika. 
29 Say mapagalang a Dios na Israel et ag mantila o mangoman na kanunotan. Aliwan too a mangoman na kanonutan.” 


30 “Nankasalanan ak,” ebat nen Saul. “Balet pagalangan mo ak pa ni labat diad arap da ray pangulo na totook tan amin a totood Israel. Mila kad siak pian nigalang koy Katawan a Dios mo.” 
31 Kanyan akilay Samuel ed sikato ed Gilgal, tan inggalang nen Saul so Katawan. 


32 “Iyakar yo diad siak si Agag ya ari da ray Amalecita,” ganggan nen Samuel. Inmasingger ed sikato si Agag, manggiwgiw ed takot, ta inisisip tod sikaton dili, “Agaylay irap na ompatey!”† 
33 Inkuanen Samuel, “Say ispadam impagmaliw ton anggapoy anak iray amayamay ya ina; ontan met a magmaliw ya anggapoy anak so inam.” Insan tinartar toy Agag diad arap na altar ed Gilgal. 


34 Insan linma lay Samuel ed Rama, tan sinmempet lay Ari Saul ed Gabaa. 
35 Legan na impambilay ni nen Samuel ag to la anengneng si Saul; balet nanermen lapud kinen Saul. Nagbabawi so Katawan a ginawa ton arid Israel si Saul.  

16

Alanaan ya Ari si David 


1 Inkuan na Katawan ed kinen Samuel, “Kaonungay kabayag so panermen mo lapud kinen Saul? Impolisay ko lan ari na Israel. Mangala kay larak na oliba tan lakad lakin say ngaran to et Jesse, a walad Betlehem, ta pinilik ya ari so sakey ed saray anak ton lalaki.” 


2 “Panoy panggawak ed satan?” tepet nen Samuel. “No narengelan nen Saul, pateyen to ak!” 

Inmebat so Katawan, “Mangawit kay kilaw a baka tan ibagam a wadman kan mangibagat ed Katawan. 
3 Imbitaan moy Jesse ed bagat, tan ibagak ed sikay gawaen mo. Lanaan mon manari so lakin ibagak ed sika.” 


4 Ginawa nen Samuel so imbaga na Katawan a gawaen to. Linmad Betlehem, a diman inabet na saray manggiwgiw a panguloy siudad tan tinepet da, “Mangiter kasiy kareenan yan imbisitam, managparles?” 


5 “On,” ebat to. “Linma ak dian mangibagat ed Katawan. Linisan yoy sikayon dili tan mila kayod siak.” Impanpalinis to ra di Jesse tan saray anak ton lalaki, tan inimbitaan to rad bagat. 


6 Kasabi ra, anengneng nen Samuel si Eliab a lakin anak nen Jesse tan kuantod sikaton dili, “Sayan lakin manalalagey ed arap na Katawan et andi-duaruwan sikatoy pinili ton manari.” 
7 Balet inkuan na Katawan ed sikato, “Ag mo iimanoen no panoy kinabaleg tan kinaguapo to. Impolisay ko, ta say panagpilik aliwan singa panagpili na too. Say too say walad paway so nenengnengen to, balet say puso so nenengnengen ko.” 


8 Insan tinawag nen Jesse si anak ton Abinadab tan inyakar tod kinen Samuel. Balet inkuanen Samuel, “Andi, say Katawan ag to met ya pinili.” 
9 Insan inyakar nen Jesse si Samma. “Andi, say Katawan ag to met ya pinili,” kuanen Samuel. 
10 Onyay impangyakar nen Jesse ed saray pitoran anak ton lalakin diad kinen Samuel. Inkuanen Samuel ed sikato, “Andi, say Katawan anggapoy pinili tod saraya.” 
11 Insan to tinepet, “Wala ni ray anak mon lalaki?” 

Inmebat si Jesse, “Wala ni, say sankayogtanan, balet andi dia ta aasikasoen to ray karniro.” 

“Paonlam dia,” kuanen Samuel. “Ag itayo mangibagat, no ag ni sinmabi.” 
12 Kanyan nampabakian nen Jesse. Guapon laki, maung a laman, tan manimimis so mata to. Inkuan na Katawan ed kinen Samuel, “Sikato ya—lanaan mo!” 
13 Inala nen Samuel so larak na oliba tan nilanaan toy David diad arap da ray agagi to. Linmoob a tampol ed kinen David so ispiritu na Katawan tan walad sikato manlapud saman ya agew. Insan amawil lad Rama si Samuel. 

Si David diad Ayaman nen Saul 


14 Tinaynan na ispiritu na Katawan si Saul, tan pinairap na sakey a ispiritun maoges ya imbakiy Katawan. 
15 Inkuan ed sikato na saray managlingkur to, “Amta min papairapen kay sakey ya ispiritun maoges ya imbakiy Dios. 
16 Iganggan mo kami et mananap kamiy sakey a lakin amta toy manogtog na arpa. No onloob ed sika so ispiritun maoges, say laki manogtog na arpa et diad satan onmaung kayo lamet.” 


17 Ingganggan ira nen Saul, “Iyanapan yo ak sirin na lakin maung a manogtog tan iyakar yo dia.” 


18 Inkuan na sakey ed saray managlingkur to, “Si Jesse a taga Betlehem et walay anak ton laki a maung a manogtog. Masebeg met tan guapon laki, maung a sondalo, tan maung a manalita. Walad sikato so Katawan.” 


19 Angibaki sirin ed kinen Jesse si Saul tan impaikuanto, “Ibakim ed siak si David ya anak mon managasikasoy karniro.” 
20 Si Jesse imbaki toy David ed kinen Saul tan impanawit toy katat a pananginan a napnoy alak, sakey a malangwer a kanding, tan sakey ya asno a napnoy tinapay so beneg to. 
21 Linmay David ed kinen Saul tan nilingkuran to. Labalabay nen Saul tan pinili ton umaawit na saray armas to. 
22 Insan si Saul impaikuan tod kinen Jesse, “Labay koy David. Iyabuloy mon manayam la dian manlingkur.” 
23 Nanlapud saman, kapag say ispiritun maoges ya imbaki na Dios et onloob ed kinen Saul, alaen nen David so arpa to tan manogtog. Ontaynan ed satan so ispiritun maoges, tan onmaung si Saul et ompawil so gendat a liknaan to.  

Sinagyat nen Goliat a Milaban iray Israelita 


1 Saray Filisteo nantitipon irad Soco, sakey a baley ed Juda, ta mibakal ira; nanggawa ray kampo ed sakey a pasen a tatawagey Efes-dammin, diad nanleetan na Soco tan Azeca. 
2 Si Saul tan saray Israelita nantitipon ira tan nanggawa ray kampo ed Patar na Ela a dimay namparaanan dan mibakal ed saray Filisteo. 
3 Nandarasig iray Filisteo ed toktok na sakey a pokdul tan saray Israelita diad sananey a pokdul, tan sakey a patar so nanleetan da. 


4 Walay sakey a lakin manngaray Goliat a taga siudad na Gat, pinmaway ed kampo da ray Filisteo tan sinagyat ton milaban iray Israelita. Taloran mitro* so kaatagey to, 
5 tan akakawes na gansan limamplo tan liman kilo so belat to, tan akahilmit met na gansa. 
6 Asolungan met na gansa ed bikking tan ulpo to, tan sankasakbat toy sakey a pikan gansa. 
7 Say potan na gayang to et singa ngalngalowan so kabaleg to tan say tarem ton balatyang et mambelat na anemiran kilo. Walay sakey a sondalon manaakar ed onaan to a manaawit na samper to. 
8 Nanalagey si Goliat tan inmeyag ed saray Israelita, “Antoy gagawaen yod tan et akadasig kayon mibakal? Sakey ak a Filisteo, sikayo ran aripen nen Saul! Mamili kayoy sakey ed saray totoo yo a milaban ed siak. 
9 No manalo tan napatey to ak, magmaliw kamin aripen yo; balet no manalo ak tan napatey ko magmaliw kayon aripen mi. 
10 Sagyaten ko dia natan iray sondaloy Israel. Mamili kayoy sakey a milaban ed siak!” 
11 Nen nadngel ya nen Saul tan saray totoo to, ataktakot ira. 

Si David ed Kampo nen Saul 


12 Si David et anak nen Jesse ya Efratita, a taga Betlehem ed Juda. Si Jesse waloray anak ton lalaki, tan masikesiken la nen ari si Saul. 
13 Akilad kinen Saul a mibakal iray taloran anak ton pangulowan. Eliab so ngaran na sankapangulowanan, Abinadab so kumadwa, Samma so kumatlo, 
14 tan si David so sankayogtanan. Legan a kaiba nen Saul ira may taloran pangulowan, 
15 si David nampawil-pawil ed Betlehem a manasikasoy karniro nen ama to. 


16 Diad loob na apataplon agew, kabwasan tan labin sinasagyat nen Goliat a milaban iray Israelita. 


17 Aminsan ya agew inkuanen Jesse ed kinen David, “Awit mo yay sansalup ya insanglil a trigo tan sarayay samploran tinapay, tan igangganat mon iter ed kindi kuyam diad kampo. 
18 Awit mo met ira yay samploran kiso a para samay panguloy sanlibon sondalo. Nengneng mo no antoy kipapasen da ra may kuyam, tan mangawit ka diay bengatlan pakapatnagan ya anengneng mo ra tan maung so kipapasen da. 
19 Si Ari Saul, saray kuyam, tan amin iray arum ya Israelita et wala rad Patar na Ela a mibabakal ed saray Filisteo.” 


20 Diad kaimbuas, asaksakbay a binmangon si David, impaasikaso tod sananey a too iray karniro, inala to may kakanen, tan linma la, onung na imbaga nen Jesse ed sikato. Nen sinmabid kampo, duga-rugan mandarasig lan mibakal iray Israelita tan maneeyag-eyag ira. 
21 Nanaarapan la ran mambakal iray sondalo na Filistia tan saray sondalo na Israel. 
22 Intilak nen David ed opisyal a managasikasoy abasto so awit to, linmad saray nandarasig a sondalon mibakal, dinago to ray kuya to, tan tinepet toy kipapasen da. 
23 Nen mitongtong si David ed sikara, linmad onaan da ray sondalon Filisteo si Goliat tan sinagyat ton milaban iray Israelita, a singa gagawaen ton gendat. Nadngel nen David. 
24 Nen anengneng na saray Israelita si Goliat, kibatiktik irad takot, 
25 “Nengneng yo!” inkuan na sakey tan sakey ed sikara. “Dengel yoy panasagyat to! Insipan nen Ari Saul ya itdan toy baleg a tumang so toon makapatey ed sikato; ipaasawa to nid sikato so anak ton marikit, tan ag to pambuisen† iray kabyangay pamilya na ama to.” 


26 Tinepet nen David ed saray totoon asingger ed sikato, “Antoy nagamuran na toon makapatey ed sayan Filisteo tan makapangipaliis ed kababaingan na Israel? Ta siopa ta yan paganon Filisteo et sagyaten ton milaban iray sondalo na mabilay a Dios?” 
27 Imbaga rad sikato so nagamuran na toon makapatey ed kinen Goliat. 


28 Si Eliab a sankapangulowanan a kuya nen David, nadngel toy David a mitotongtong ed saray totoo. Asanukan ed kinen David tan kuanto, “Antoy gagawaen mo dia? Siopay manaasikasod saray pigaran karniro diad kalawakan? Mamaung ka! Linma ka dia labat a mambantay ed bakal!” 


29 “Anto tay ginawak a?” tepet nen David. “Ag nayariy anggan mantepet sirin?” 
30 Imbeneg toy kuya to tan akitongtong ed sakey a too, tan intepet to lamet imay tepet to, et kapag ontepet namparay iyebat dad sikato. 


31 Nadngel na pigaran totoo so imbaga nen David insan da imbagad kinen Saul. Impatawag nen Saul si David. 
32 Inkuanen David ed kinen Saul, “Anggapoy nepeg ya ontakot ed saman a Filisteo! Onla ak tan labanan ko.” 


33 “Andi,” ebat nen Saul. “Panoy pilaban mod sikato? Ogaw ka ni, tan sikato et sondalo lan nanlapud ogaw ni!” 


34 Inkuanen David, “Aasikasoen ko ray karniro nen amak. No walay lion o uson manegkem ed sakey a kordiro, 
35 osilan kon dogpaan, tan alaen ko may karnirod sangi to. No say lion o uso et poliktaran to ak a labanan, singkaten kod beklew tan pekpeken ko ya anggad ompatey. 
36 Akapatey ak la na saray lion tan saray uso, tan pateyen ko met iman a Filisteo a manasagyat a milaban iray sondalo na mabilay a Dios. 
37 Say Katawan inyagel to ak ed saray lion tan saray uso; iyagel to ak met ed saman a Filisteo.” 

Inmebat si Saul, “Sigi, laka, tan say Katawan wala komud sika.” 
38 Impaisolung tod David iray dilin armas to; say gansan hilmit ya insolung tod olo nen David, tan say kawes a para bakal. 
39 Imbalkes tod tapew na kawes ton para bakal so ispada nen Saul tan sinali toy onakar, balet ag to nayarian, ta ag to ra pasal ya isolung. Inkuantod kinen Saul, “Ag ak makapilaban no walad siak ira ya. Ag ko ra pasal.” Kanyan inekal to ran amin. 
40 Inala toy baston to, tan anokdok ed kolus na malinggas a limaran bato tan inyan to rad supot to. Akaparaan so bansut ton onabet ed kinen Goliat. 

Tinalo nen David si Goliat 


41 Inmakar ya onabet ed kinen David imay Filisteo, tan walad onaan to may managawit na samper ton balatyang. Manasingger, 
42 et nen anengneng to lan maung si David, binalaw to, ta sakey labat a balolakin maung so alagey to tan guapo. 
43 Inkuantod kinen David, “Antoy gawaen mod satay baston? Abaloan mo sirin ya aso ak?” Kinerew to ya isamba na saray dios to si David. 
44 Inkuantod kinen David, “Gala dia, ta ipakan kod saray manok tan saray ayayep so bangkay mo.” 


45 Inmebat si David, “Onla kan milaban ed siak a sankaawit moy ispada, doyuk, tan pika, balet onla ak ed sikan milaban diad ngaran na Katawan a Makapanyarin-amin, say Dios na saray sondalon Israelita a sinagyat mon milaban. 
46 Diad sayan agew say Katawan iyawat to kad limak; taloen ta ka tan potuten koy olom. Saray bangkay da ray sondalon Filisteo et ipakan kod saray manok tan saray ayayep. Naamtaan ed satan na intiron mundo a say Israel et walay Dios to, 
47 tan nanengneng na amin da ray wadya ya ag to nakaukolay ispada o pika diad pangyagel tod saray totoo to. Sikatoy mananalo ed bakal, tan ipasilong to kayod pakayari mi.” 


48 Kinmurang lamet si Goliat ya onabet ed kinen David, et masiglat ya amaarap si David ed kawalaay dasig da ray Filisteo ta labanan toy Goliat. 
49 Kinaut toy supot to tan angalay sakey a bato, insan to imbansut ed kinen Goliat. Nakna tod moling, nabtag so lapis-lapis na olo to, tan atumban tikleb ed dalin. 
50 Kanyan, anggan anggapoy nikanan ispada, tinalo nen David si Goliat, tan pinatey to ed panamegley na bansut tan sakey a bato! 
51 Binatik to, nanalagey ed abay to, inoyus toy ispada nen Goliat, tan pinatey to, insan to pinotutay olo. 

Nen anengneng na saray Filisteo ya inatey so palbayani ra, kibatiktik ira. 
52 Inoosilan ira na saray totoo ed Israel tan Juda; naneeyag ira tan inoosilan da ra ya anggad Gat tan saray puirta ed Ecron. Saray Filisteo kibalatar iran sugatan ed dalan a mamaarap ed Saaraim ya anggad Gat‡ tan Ecron. 
53 Nen amawil iray Israelita, kayari ran inoosilan iray Filisteo, inaala ray antokaman a walad kampo ra. 
54 Inala nen David so olo nen Goliat tan inawit tod Jerusalem, balet insinop tod tulda to ray armas nen Goliat. 

Niarap si David ed kinen Saul 


55 Nen si Saul et anengneng toy David ya onlan milaban ed kinen Goliat, tinepet tod kinen Abner a pangulo na saray sondalo to, “Siopa man a balolaki?” 

“Ag ko amta, O ari,” ebat nen Abner. 


56 “Laka sirin, ta tepet mo,” inkuanen Saul. 


57 Kanyan nen pinmawil si David ed kampo, kayari ton pinatey si Goliat, inawit nen Abner ed kinen Saul. Sankaawit ni nen David so olo nen Goliat. 
58 Tinepet nen Saul, “Balolaki, siopay akan-anak ed sika?”  

“Siak si David, ya anak na aripen mon si Jesse a taga Betlehem,” ebat to. 
1 Asumpal a nantongtong si Saul tan si David, kayari to ya, si Jonatan a lakin anak nen Saul et naayat a maung ed kinen David tan inaro ton singa panangaro tod sikaton dili. 
2 Nanlapud saman ya agew si Saul inala toy David tan ag to la pinasempet. 
3 Si Jonatan akisipanan a mikaaron anggad angga ed kinen David, ta inaro to a singa panangaro tod sikaton dili. 
4 Inekal toy kawes ya akasolung ed laman to tan inter tod kinen David; inter to met so kawes ton para bakal a pati say ispada, pana, tan say balkes to. 
5 Si David analo ed amin a bakal ya angibakian nen Saul ed sikato, kanyan ginawa nen Saul a sakey ya opisyal na saray sondalo to. Akapaliket ya ed saray totoo nen Saul tan saray opisyal to. 

Angimon si Saul ed kinen David 


6 Nen ompawil si David, kayari ton pinatey si Goliat, tan onsesempet met la ray sondalo, inmabet ed kinen Saul iray bibiin nanlapud amin a baley na Israel. Nankakanta ray maliket a kansion, nansasayaw ira, tan nantotogtog iray tamborin tan saltirio. 
7 Diad panliliket da, anganta ray bibii. “Si Saul amatey na nilibo, balet si David amatey na asamplon libo.” 
8 Ag ya labay nen Saul, tan pinmetang so olo to. Inkuanto, “Ibabaga ran asamplon liboy pinatey nen David, balet nilibo labat ed siak. Anggapo lay nagawan onsoblay no ag say panari to!” 
9 Nanlapud saman ya agew, angimon ed kinen David. 


10 Diad ontombuk ya agew linmoob ed kinen Saul so maoges ya ispiritu a nanlapud Dios, kanyan manitaw a singa ambagel ed abung to. Manotogtog si David, na arpa, a singa gagawaen ton inagew-agew, tan sankabembenan nen Saul so pika. 
11 “Ipanek kod padir,” kuanen Saul ed sikaton dili, tan pinika ton amidwa; balet alikiran iran dua nen David. 


12 Antakot si Saul ed kinen David, ta walad kinen David so Katawan a tinmaynan lad kinen Saul. 
13 Kanyan pinaarawi nen Saul si David tan ginawa ton pangulo na saray sanlibon sondalo. Diad bakal, sikatoy dilin angiwawanwan ed saray totoo to, 
14 tan maaligwas ed amin a ginawa to, ta walad sikato so Katawan. 
15 Naimano nen Saul so ontan lan iyaaligwas nen David tan lalon tinmakot ed sikato. 
16 Balet si David inaroy amin a totoo ed Israel tan Juda, ta maaligwas a pangulo. 

Inasawa nen David so Anak nen Saul 


17 Insan inkuanen Saul ed kinen David, “Niay Merab, say anak kon sankapangulowanan a bii. Iter kod sikan asawaen mo, dapot no masebeg tan matoor kan sondalo a manlingkur ed siak, tan milaban kad saray bakal na Katawan.” (Ginawa ya nen Saul, ta abaloan ton diad onya napatey na saray Filisteo si David, et aliwa lan sikaton dili so mamatey.) 


18 Inmebat si David, “Siopa ak, tan siopa ray pamilyak, et magmaliw ak a manugang na ari?” 
19 Balet nen sinmabiy agew a niiter lan asawa nen David si Merab, si Adriel a taga Mehola so angikasal. 


20 Balet si Micol ya anak nen Saul inmibeg ed kinen David, tan akaliket si Saul nen akabatan to. 
21 Inkuantod sikaton dili, “Iter kon asawaen nen David si Micol; agamilen kon mangalut ed sikato, pian napatey na saray Filisteo.” 
22 Ingganggan to ray opisyal a mitongtong irad kinen David no anggapoy arum a makadngel tan ibaga rad sikato, “Makaliliket so ari ed sika tan labay ka na amin ya opisyal to; kanyan maung no asawaen mo la natan so anak ton marikit.” 


23 Kanyan imbaga da ya ed kinen David, tan inmebat, “Baleg a kagalangan so magmaliw a manugang na ari, baleg a tuloy ed sakey a mairap-bilay tan abebad kipapasen a singa siak.” 


24 Saray opisyal imbaga rad kinen Saul so ebat nen David, 
25 et si Saul ingganggan to ran mangibaga ed kinen David: “Say labay labat na ari ya ibayar mod sikato pian naasawam so marikit to et say baog na ngoroy kayaryan na sanlasus ya inatey a lalakin Filisteo, pian makabawid saray kalaban to.” (Onyay inisip nen Saul a pagawa; pian napatey na saray Filisteo si David.) 
26 Imbaga na saray opisyal ed kinen David so papaibaga nen Saul, tan maliket si David ed pagmaliw ton manugang na ari. Kasakbayay agew na kasal, 
27 si David tan saray totoo to linma ran amatey na duan lasus a Filisteo. Inawit toy baog na kayaryan na balang sakey tan imbilang tod ari, pian magmaliw a manugang to. Kanyan apasootan si Saul ya impaasawa tod kinen David si anak ton Micol. 


28 Abirbir lan sigput nen Saul a say Katawan et walad kinen David; abirbir to met ya inaro nen anak ton Micol. 
29 Kanyan lalon tinmakot ed kinen David tan kinabosul to legan ton nambilay. 


30 Kapag onsabin mibakal iray Filisteo, maaligwas nin mibakal si David nen saray arum ya opisyal nen Saul. Lapud saya, lalon binmantug si David.  

Pinairap nen Saul si David 


1 Imbaga nen Saul ed kinen anak ton Jonatan tan saray amin ya opisyal to a getma ton pateyen si David. Balet inararo nen Jonatan si David, 
2 kanyan inkuantod sikato, “Labay kan pateyen nen amak. Manalwar ka nabwas na kabwasan; lakad maamut a pasen tan diman ka. 
3 Onla ak tan abayan koy amak diad alog a panamutan mo tan salitaen koy nipaakar ed sika. No walay nakabatan ko ibagak ed sika.” 


4 Indayew nen Jonatan si David ed kinen Saul, tan kuanto, “Ag kayo komun manggagaway maoges ed kinen aripen yon David. Anggapoy kaogsan a ginawa tod sikayo; amin ingen a ginawa to et pankaabigan yo. 
5 Imposta toy bilay to nen pinatey toy Goliat, et baleg so pananalon inter na Katawan ed Israel. Nanliket kayo nen anengneng yo yan pananalo. Akin, sirin, et labay yoy manggaway kaogsan ed toon anggapoy kasalanan diad pamatey yod kinen David ya anggapon balut so makasengeg?” 


6 Dinengel nen Saul si Jonatan tan sinambaan tod ngaran na Katawan ya ag to la pateyen si David. 
7 Kanyan tinawag nen Jonatan si David tan imbaga toy amin a nantongtongan da; insan to inyakar ed kinen Saul, et nanlingkur si David ed ari a singa ginawa to nen saman. 


8 Tinmerak lamet so bakal sumpad saray Filisteo. Dinogpaan ira nen David; amayamay iray apatey a Filisteo, kanyan kibatiktik iray arum. 


9 Aminsan linmoob kinen Saul so maoges ya ispiritu. Manyodyorung ed loob na abung tan sankabembenan toy pika. Wadman met si David a manotogtog na arpa. 
10 Si Saul pinika ton ipanek ed padir si David, balet akalikir si David, kanyan nipanek ed dingding imay pika. Batik si David tan tinmaynan. 


11 Diad saman a labi angibakiy Saul na pigaran totoo a mambantay na abung nen David tan mamatey ed sikato diad kaimbuas. Pinasakbayan nen Micol si David, “No ag ka ombatik ed sayan labi, ompatey ka nabwas.” 
12 Pinalasur to sirin ed bintana, insan batik, tan tinmaynan si David. 
13 Inala nen Micol so talintaoy dios a para abung, imparokul tod katri, inyan tod olowan to so danganan a bagoy karniro, tan sinakbungan toy abel. 
14 Nen alaen na saray totoo nen Saul si David, imbaga nen Micol ed sikara a mansasakit. 
15 Balet pinapawil ira nen Saul ta nengnengen dan dili si David. Inkuantod sikara, “Alsa yod katri to, awit yo dia, ta pateyen ko.” 
16 Linmoob ira tan arumog dad katri so talintaoy dios a para abung, tan say danganan a bagoy karniro ed olowan to. 
17 Tinepet nen Saul ed kinen Micol, “Akin et pinalikdo mo ak diad impamabatik mod kalaban ko?” 

Inmebat si Micol, “Imbaga tod siak a pateyen to ak no ag ko tulongan ya ombatik.” 


18 Batik si David tan linmad kinen Samuel diad Rama tan imbaga toy amin a ginagawa nen Saul ed sikato. Insan linma ra nen Samuel ed Nayot tan nanayam irad man. 
19 Nadngelan nen Saul a walad Nayot si David, diad Rama, 
20 kanyan angibakiy pigaran lalaki a mangalad sikato. Anengneng na sarayan imbaki* so grupo na saray propita a mansasayaw-sayaw tan maneeyag-eyag; si Samuel so pangulo ra. Linmoob ed sikaray ispiritu na Dios, tan ginapwan da met so mansayaw-sayaw tan maneyag-eyag. 
21 Nen nadngelan ya nen Saul angibaki na pigaran lalaki, balet ginapwan da met so mansayaw-sayaw tan maneyag-eyag. Pinitlo toy angibaki, tan namparay agawa. 
22 Insan sikaton diliy linma ed Rama. Nen akasabid samay baleg a bobun ed Secu, tinepet to no iner so kawalaan nen Samuel tan si David, et nibagad sikato a wala rad Nayot, diad Rama. 
23 Nen oonlad man, linmoob met ed sikato so ispiritu na Katawan, insan nansasayaw-sayaw tan naneeyag-eyag ya anggad impakasabi tod Nayot. 
24 Inekal toy kawes to tan nansasayaw-sayaw tan naneeyag-eyag ed arap nen Samuel, tan labus-lakseb a nandokul a sanagew tan sanlabi. (Sikato yay inggapo na balikas, “Nagmaliw ta met lan sakey a propita si Saul?”)  

Tinulongan nen Jonatan si David 


1 Insan tinmaynan si David manlapud Nayot, diad Rama, linmad kinen Jonatan tan kuantod sikato, “Antoy ginawak? Antoy kasalanan ko? Antoy maoges a ginawak ed kinen amam a pamateyan tod siak?” 


2 Inmebat si Jonatan, “Ag iyabuloy na Dios ya ompatey ka! Ibabaga na amak so amin a gagawaen da, makabaliksan man o andi, tan akin et iyamut da yad siak? Anggapoy katwaan to!” 


3 Balet inmebat* si David, “Kabkabat nen amam so ontan lan panangarom ed siak, kanyan ginetma to lan iyamut ed sikay gawaen to, pian ag ka nasakitan a maung. Sambaan kod sika diad ngaray mabilay a Katawan a wala ak lad sangabay lobuk!” 


4 Inkuanen Jonatan, “Gawaen koy amin ya ibagam.” 


5 Inmebat si David, “Nabwas et Pistay Balon Bulan; nepeg a mirongo ak ed ari. Balet abuloyan mon onla ak ya onamut ed alog, anggad labi na kumatlon agew. 
6 No naimano nen amam ya anggapo ak ed lamisaan, ibagam ed sikaton nampatanir ak ed sika ya ongganggano ak ed Betlehem, ta asabiy tinaon a bagat a para intiron pamilyak. 
7 No ikuanto, ‘Andi bali,’ andi ak ed kaatapan; balet no mampasnuk, naamtaan mo a talagan walay maoges a getma tod siak. 
8 Ipangasim pan gawaen ya para siak, tan sumpal moy masanton sipanan ta. Balet no nankasalanan ak, sika lan diliy mamatey ed siak! Akin et abuloyan mon say amam so manggawa?” 


9 Inmebat si Jonatan, “Ag ka mannununot na ontan! No amtak a talagan walay maoges a getma nen amak, imbagak la komun ed sika.” 


10 Insan tinepet nen David, “Siopay mangipakabat ed siak no mamapasnuk ya onebat si amam ed sika?” 


11 “Talad alog,” ebat nen Jonatan. Kanyan linma ra, 
12 tan inkuanen Jonatan ed kinen David, “Say Katawan a Dios na Israel komun so tasi ta!† Diad onyan oras nabwas tan diad ontombuk ya agew tepetan koy amak. No maung lay linawa tod sika, paipakabat kod sika. 
13 No getma to ka nin pasakitan, pateyen ak komun na Katawan no ag ko paipakabat ed sika, pian nibatikan moy kaatapan. Wala komud sikay Katawan a singa inkiwala to nen saman ed kinen amak! 
14 Legan kon mambilay, matoor ka komun ed siak tan sumpal moy masanton sipan mo; balet no ompatey ak,‡ 
15 ag napoltut komuy pangiter moy panangasi ed pamilyak. No sigput lan naoput na Katawan iray kalaban mo, 
16 mansiansia ni komun so sipanan tan dua. No ag natoor, dusaen ka na Katawan.” 


17 Si Jonatan impansamba to lamet si David ya aroen to, ta si Jonatan inaro toy David a singa panangaro tod sikaton dili. 
18 Insan inkuanen Jonatan ed kinen David, “Lapud nabwas et Pista na Balon Bulan, naimano ya anggapo kad man ed pasen mo. 
19 Nabwasa sakey, lalon naimano ya anggapo ka;§ laka sirin ed pasen ya inamutan mo nen saman, tan amut kad abonbonton iran batod man.* 
20 Mangibolus ak na taloran pana, a singa dimay kekenaen ko. 
21 Insan ko ibagad aripen ko ya alaen to ra. No ikuankod sikato, ‘Nengneng mo, wadtan ed sayan diking mo iray pana; alam ira,’ say labat ton ibaga arawi kad kaatapan, et nayarian moy ompaway. Sambaan kod ngaran na mabilay a Katawan ya arawi kad kaatapan. 
22 Balet no ikuanko, ‘Wadtan ed sananey a diking mo ray pana,’ taynan kad satan, ta patataynanen kay Katawan. 
23 No nipaakar ed sipanan tan dua, andi-duaruwan tulongan ita na Katawan a tooren ta, anggad angga.” 


24 Kanyan inmamut ed alog si David. Diad agew na Pistay Balon Bulan, dinmongon mangan si Saul. 
25 Inmirung ed gendat a yorungan tod abay na dingding. Kaabay toy Abner, tan inmirung ed petek to† si Jonatan. Anggapoy akayorung ed pasen nen David, 
26 balet anggapoy imbaga nen Saul, ta inisip to, “Wala angangkoy agawad sikato kanyan aliwan malinis onung ed ganggan.” 
27 Diad ontombuk ya agew, say agew kayariy Pistay Balon Bulan anggapo niy akayorung ed pasen nen David, kanyan tinepet tod kinen Jonatan, “Akin et ag dia angay David karuman tan natan?” 


28 Inmebat si Jonatan, “Akikasid siak ya abuloyan kon onlad Jerusalem. 
29 Inkuanto, ‘Abuloyan mo pan onla ak, ta say pamilyak et onla rad baley a mangibagat, tan imbilin nen kuyak a nepeg koy onlad man. Kanyan no talagan kaaro mo ak, abuloyan mo ak ya onla, pian nanengneng ko ray kakanayon ko!’ Sikato yay makasengeg no akin et anggapod pasen to diad lamisaan yo.” 


30 Ampetang so olo nen Saul ed kinen Jonatan tan kuantod sikato, “Anak kay maoges tan mananumpan bii! Amtak la natan a pipilaan moy David, tan papabandayen moy sikan dili tan si inam! 
31 Ag mo ta amtan no mabilay si David et ag kan balut magmaliw ya ari ed sayan bansa? Laka, ta awit mo dia—nepeg ya ompatey!” 


32 Inmebat si Jonatan, “Akin et nepeg ya ompatey? Antoy ginawa to?” 


33 Lapud saya, pinika nen Saul si Jonatan, ta labay ton pateyen; atalusan nen Jonatan a talagan getma nen ama to a patayen si David. 
34 Ampetang so olo nen Jonatan, tinmaynan ed lamisaan tan ag angan ed saman ya agew, say kumadwan agew na Pistay Balon Bulan. Nanermenan ton maung si David, ta pinabaingan nen Saul. 
35 Diad ontombuk a kabwasan linmay Jonatan ed alog, ta nengnengen toy David onung na paknaan dan dua. Kaiba toy sakey a ogaw a laki, 
36 tan kuantod sikato, “Batik ka ta anap moy panan ibolus ko.” Batik imay ogaw, insan angipanay Jonatan ed labas to. 
37 Nen asabi toy pasen a kawalaay pana, kinolyaotan nen Jonatan, “Say pana et wadman nid bandad man! 
38 Ag kad tan labat manalalagey! Ganatan mo!” Inala na samay ogaw imay pana tan pinmawil ed kinen amo to. 
39 Anggapoy amta tod nagagawa; si Jonatan tan si David labat so makaamta. 
40 Inter nen Jonatan iray armas to ed samay ogaw tan impaipawil to rad baley. 


41 Kasiput to may ogaw, pinmaway ed abonbonton iran bato‡ si David, tinmalimukor tan amitlon dinmakmomo ya anggad dalin. Manakis iran dua nen Jonatan legan dan nanlakapan; maermen niy David nen si Jonatan. 
42 Insan inkuanen Jonatan ed kinen David, “Wala komuy Dios ed sika. Andi-duaruwan ontulong so Katawan pian sika tan siak, saray kabyangan na boleg mo tan saray kabyangan na boleg ko, et tooren tayon anggad angga so masanton sipanan tan dua.” Insan tinmaynan lay David tan amawil lad baley si Jonatan.  

Imbatikan nen David si Saul 


1 Linmay David ed kinen pari Ahimelec diad Nob. Manggiwgiw si Ahimelec a pinmaway a mangabet ed sikato tan tinepet to, “Akin et bukbukor moy linma dia?” 


2 “Wadya ak, ta ingganggan ak na ari,” ebat nen David. “Binilin to ak ya ag ko ibagay angibakian tod siak a gawaen ko. Imbagak ed saray totook a mambabana kamid sakey a pasen. 
3 Antoy walad tan a nakan? Itdan mo ak na limaran tinapay o antokaman a wala.” 


4 Inkuan na pari, “Anggapoy tinapay ko, no ag say masanton tinapay labat; nayarian mon alaen no saray totoom et ag ira akiakdul ed bii nen imbeneg iran agew.” 


5 “Talagan andi,” ebat nen David. “Ag papaolyan na saray totook a malinis ira onung ed ganggan, anggan ordinario so pegdat mi; insan la natan, ta nidomay pegdat mi!” 


6 Kanyan inter na pari ed kinen David so masanton tinapay, ta say wala labat et saray tinapay ya insaklang ed Dios a sikaray inekal lad masanton lamisaan tan sinalatan lay kapanggawan tinapay. 


7 (Say pangulo da ray pastol nen Saul, a si Doeg a taga Edom, et nibanan wadman ed saman ya agew, ta mangigalang ed Katawan.) 


8 Inkuanen David ed kinen Ahimelec, “Walay pika o ispadan niiter mod siak? Magangganat ak lapud ganggan na ari, kanyan anggapo lay oras kon angalay ispadak odino arum ya armas.” 


9 Inmebat si Ahimelec, “Walad siak so ispada nen Goliat a Filisteo a pinatey mod Patar na Ela; wadmad beneg na ipod, abalkut ed abel. No labay mo, alam—sikato labat so armas a wadya.” 

“Anggapo lay arum a miparad satan,” inkuanen David. “Iter mod siak!” 


10 Kanyan tinmaynan si David, imbatikan toy Saul, tan linmad kinen Ari Akis na Gat. 
11 Inkuan na saray opisyal na ari ed kinen Akis, “Aliwa tan sikato ya may David, say ari na bansa to? Sikato ya may lakin totokuyen na saray bibii ed kakantaen da legan dan mansasayaw, ‘Si Saul amatey na nilibo, balet si David amatey na asamplon libo.’ ” 


12 Atenyeg so liknaan nen David lapud sarayan salita, tan tinmakot a maung ed kinen Ari Akis. 
13 Kanyan no walad arap da, omanen toy kagagawa to, tan no pokpokan da manamambagelan; mansulsulat ed saray puirta na siudad* tan palpaolyan ton onagos ed balbas to so ilol to. 
14 Kanyan inkuanen Akis ed saray opisyal to, “Nengneng yo tan a too! Ambagel! Akin et inawit yo ni dia? 
15 Amayamay la diay ambagel. Akin et angawit ki ni diay manggaway inaambagel diad loob na dilin abung ko?”  

Say Impamatey ed saray Papari 


1 Tinmaynan si David ed siudad na Gat tan linmad sakey ya ongib diad asingger ed baley na Adullam. Nen nadngelan na saray agagi to tan saray arum a kabyangay pamilya to a wadmay David, akikasakey irad sikato. 
2 Linmad sikato ray totoon napapairap, o saray walay utang, o saray walay riklamo; sakey ya apat a lasus iran amin, tan nagmaliw a pangulo ra. 


3 Linmay David ed Mizpa, tan kuantod ari na Moab, “Ipangasim a manayam ni ra dia di amak tan inak anggad naamtaan ko no antoy gawaen na Dios para siak.” 
4 Kanyan intilak nen David iray atateng to ed ari na Moab, tan nanayam irad man legan a nanamut si David ed dalem na ongib. 


5 Insan linmay propita Gad ed kinen David tan kuanto, “Ag ka dia manaayam; lakan tampol ed dalin na Juda.” Kanyan pinmikal si David tan linmad takel na Heret. 


6 Aminsan ya agew walad Gabaa si Saul, manyodyorung ed silong na kiew a tamarisko diad pokdul, sankabembenan toy pika to, tan akaalagey ed kaliber-liber to iray amin ya opisyal to. Nibagad sikato ya arumog lay David tan saray totoo to; 
7 kanyan kuantod saray opisyal to, “Dengel kayo, totoo na Benjamin! Say abaloan yo sirin ya itdan kayo nen David na saray alog tan kaubasan, tan gawaen to kayon opisyal na saray sondalo! 
8 Sikato yay makasengeg a pankokomplutan yo ak? Anggapoy anggan sakey ed sikayo so angidalem ed siak ya akigampid kinen David so dilin anak ko. Anggapoy anggan sakey ed sikayoy angabagey ed siak o mangibagad siak a si David a sakey ed saray dilin totook, et manaanap natan na pankanawnawan pamatey tod siak, tan say anak kon dili so ananggoyur ed sikato!” 


9 Si Doeg a taga Edom et manalalagey diman a kaiba na saray opisyal nen Saul, tan inkuanto, “Anengneng koy David nen linmad kinen Ahimelec ya anak nen Ahitub diad Nob. 
10 Tinepet nen Ahimelec ed KATAWAN no antoy nepeg a gawaen nen David, insan initdan toy nakan tan inter to may ispada nen Goliat a Filisteo.” 


11 Kanyan impaawit nen Ari Saul si Ahimelec a pari tan amin a kakanayon to a papari met ira diad Nob, tan linma rad sikato. 
12 Inkuanen Saul ed kinen Ahimelec, “Dengel ka, Ahimelec!” 

“Sipaparaan ak,” ebat to. 


13 Tinepet nen Saul, “Akin et pankokomplutan yo ak nen David? Akin et initdan moy nakan tan sakey ya ispada, tan impanonan mod Dios? Natan sinumlang to ak tan manaalagar na pankanawnawan pamatey tod siak!” 


14 Inmebat si Ahimelec, “Sankatooran si David ed saray opisyal mo! Sikatoy dilin manugang mo, kapitan na* saray managbantay ed sika, tan gagalangen ed palasiom. 
15 On, impanonan kod Dios, tan amimpiga la yan ginawak. No nipaakar ed pankokomplut ya ibabagam, ag mo ak aakusaen tan say siopaman ed pamilyak. Anggapoy pakapikabat kod sayan pamaakaran!” 


16 Inkuan na ari, “Ahimelec, nepeg ya ompatey ka tan amin a kakanayon mo.” 
17 Insan inkuantod saray guardian manalalagey ed abay to, “Patey yo ray papari na Katawan! Akikomplut irad kinen David tan ag da imbagad siak a batik, anggaman ya amta ra.” Balet anggapod saramay guardia so angigalaw na lima ton mamatey ed saray papariy Katawan. 
18 Kanyan inkuanen Saul ed kinen Doeg, “Patey mo ra!”—kanyan pinatey nen Doeg iran amin. Diad saman ya agew walomplo tan liman papari na Katawan so pinatey to; mansosolung na ipod ira yan papari. 
19 Impapatey met nen Saul iray arum ni ran manaayam ed Nob, say siudad da ray papari; bibii tan lalaki, ogogaw tan saray mansususo, saray baka, saray asno, tan saray karniro—apatey iran amin. 


20 Balet akabatik si Abiatar a sakey ed saray lalakin anak nen Ahimelec, tan akikasakey ed kinen David. 
21 Imbaga tod sikato so impamatey nen Saul ed saray papari na Katawan. 
22 Inkuanen David ed sikato, “Nen anengneng koy Doeg ed saman ya agew, amtak ya andisaew ton ibaga. Kanyan siak so makasengeg† na impatey na amin a kakanayon mo. 
23 Miayam kad siak, tan ag ka natatakot. Labay nen Saul a pateyen to tan dua, balet arawi kad kaatapan no kaiba mo ak.”  

Inyagel nen David so Baley na Keila 


1 Nadngelan nen David a dodogpaan na saray Filisteo so baley na Keila tan tatakewen day kasumsumpal ya inani. 
2 Kanyan tinepet tod Katawan, “Laen kon dogpaan iray Filisteo?” 

“On,” ebat na Katawan. “Dogpaan mo ra tan iyagel moy Keila.” 


3 Balet inkuan ed sikato na saray totoo to, “Antakot kami la diad Juda; aloor so takot mi no onla tayod Keila tan dogpaan tayo ray sondalon Filisteo!” 
4 Kanyan impanon lamet nen David ed Katawan, tan imbagay Katawan ed sikato, “Lakad Keila tan dogpaan mo ray Filisteo ta panaloen ta kad sikara.” 
5 Kanyan si David tan saray totoo to et linma rad Keila tan dinogpaan da ray Filisteo; dakerakel so pinapatey dad sikara tan inaala ray baka ra. Kanyan inyagel nen David iray totoo ed saman a baley. 


6 Nen si Abiatar a lakin anak nen Ahimelec et akabatik tan akikasakey ed kinen David ed Keila, inawit toy ipod. 


7 Nibagad kinen Saul a linmay David ed Keila, tan kuanto, “Say Dios impasilong to lad pakayarik si David. Inkolung toy sikaton dili diad inyakar tod baley ya aliber na padir tan abalewetan iray puirta to.” 
8 Kanyan tinawag to ray totoo to ta mibakal irad Keila, pian nadakep day David tan saray totoo to. 


9 Nen nadngelan nen David a getma nen Saul a dogpaan, inkuantod kinen Abiatar a pari, “Iyakar mo dia may ipod.” 
10 Insan kuanen David, “Katawan a Dios na Israel, nadngelan kon getma nen Saul so onla diad Keila tan deralen to, lapud siak ya aripen mo. 
11 Ipalima ak kasi na saray totood Keila ed kinen Saul? Talaga kasin onla diay Saul onung na nadngelan ko? Katawan a Dios na Israel, pikasik ya ebatan mo ak!” 

Inmebat so Katawan, “Onsabiy Saul.” 


12 “Siak kasi tan saray totook et ipalima na saray totood Keila ed kinen Saul?” tepet lamet nen David. 

“On, ipalima da kayo,” ebat na Katawan. 


13 Kanyan si David tan saray totoo to—sakey a anem a lasus iran amin—tinmayinan ran tampol so Keila tan nanalis-alis ira. Nen nadngelan nen Saul a tinaynan nen David so Keila, ag to la intuloy so getma to. 

Si David diad Nipokdul a Dalin 


14 Nanaamut ed nipokdul a dalin si David diad kalawakan ya asingger ed Zif. Ag tinondaan nen Saul ya anapen, balet ag ipalima na Dios ed sikato. 
15 Antakot si David, ta anapen nen Saul a pateyen. 

Si David walad Hores, diad kalawakan ya asingger ed Zif. 
16 Nilad man nen Jonatan, pinabiskeg toy linawa to tan impanonut to ya ag paolyan na Dios. 
17 Inkuanto, “Ag ka natatakot, ta ag ka nadiwit nen amak. Kabkabat to a sikay manari ed Israel tan siak so onkumaduad sika ed betang.” 
18 Nanggawa ray masanton sipanan a mankaaro ra lawas. Tinmilak ed Hores si David, tan sinmempet lay Jonatan. 


19 Walay pigaran taga Zif a linmad kinen Saul diad Gabaa tan kuanda, “Si David et manaamut ed Hores a lugar mi, diad palandey na Hakila a nisagur na kalawakad Juda. 
20 Amta mi, O Ari, ya ontan lay pilalek mon mangerel ed sikato; lakad man tan andi-duaruwan nipalima mid sika.” 


21 Inmebat si Saul, “Bindisionan kayo komun na Katawan lapud mapangasi kayod siak! 
22 Laka yo tan palinew yo nin maminsan; anap yo no iner so talagan kawalaan to tan no siopay akanengneng ed sikatod man. Nadngelan kon masilib a maung. 
23 Anap yo ray petepeteg a pasen a panaamutan to, insan ki dia ompawil a tampol a mangibagad siak. Et no wadman nid saman a pasen, laen kon anapen ed anggan intiron dalin na Juda.” 


24 Kanyan amawil irad Zif tan akaona la ra nen si Saul. Si David tan saray totoo to et wala rad kalawakan na Maon, diad nisolinek a patar a nisagur na kalawakay Juda. 
25 Linmay Saul tan saray totoo to a mananap ed kinen David. Balet nadngelan ya nen David, kanyan linmad mabaton pokdul a walad kalawakan na Maon tan nanayam diman. Nen nadngelan ya nen Saul, nila ton tinombuk si David. 
26 Si Saul tan saray totoo to et wala rad sakey a dapag na pokdul, balet si David tan saray totoo to et wala rad biek a dapag to man a pokdul. Maganat dan ibabatikan si Saul tan saray totoo to, ta manasingger la rad sikara tan ngalngali la ra nadakep. 
27 Balet sinmabiy sakey ya ibabaki tan kuantod kinen Saul, “Pawil kayon tampol! Lolooban na saray Filisteo so bansa!” 
28 Kanyan tinondaan ton inosilan si David tan linman akilaban ed saray Filisteo. Lapud saya, atawag iman a pasen na Pokdul a Nansianan. 
29 Tinmaynan diman si David tan linmad lugar na Engadi, tan dimay nanamutan to.  

Ag Pinatey nen David si Saul 


1 Nen amawil si Saul kayari ton nilabanan iray Filisteo, nibagad sikato a walad kalawakan na En-gadi si David. 
2 Angalay talon libon sankamaungan a mibakal a lalaki ed Israel tan linma ran mananap ed kinen David tan saray totoo to diad bokig na Saray Bato na Kanding ed Takel. 
3 Linmad sakey ya ongib a walad abay na pigaran koral na karniro diad gilig na dalan, tan sinmorub diman ta labay toy nainawaan. Nibana a diad daledalem to man ya ongib akaamut ira di David tan saray totoo to. 
4 Inkuan ed sikato na saray totoo to, “Sikato la yay pankanawnawam! Imbagad sika na Katawan ya ipasilong tod pakayarim so kalaban mo tan nayarian mon gawaen ed sikato so antokaman a labay mo.” Nankalkalnan kinorung nen David si Saul tan angerger na saloy na kawes nen Saul ya ag to amta. 
5 Balet kabebekta ag pinareen na konsinsia to, 
6 tan kuantod saray totoo to, “Ag iyabuloy komun na Katawan a pasakitan koy pinili ton ari! Ag ko nepeg a pasakitan ta sikatoy ari a pinili na Katawan!” 
7 Kanyan tinanggoyur to ray totoo ton ag da dogpaan si Saul. 

Inmalagey si Saul, pinmaway ed ongib, tan ontataynan la. 
8 Pinmaway met ed ongib si David, tinombuk to, insan to tinawag, “Kagalgalang kon Ari!” Linmingaw si Saul et si David dinmakmomo ya anggad dalin a pamagalang to, 
9 tan kuanto, “Akin et dedengelen mo ray totoon mangibabaga a pasakitan ta ka? 
10 Nanengneng mon dili a nanagonuyan labat impasilong ka na Katawan ed pakayarik. Pigaran totook so angibagad siak a pateyen ta ka, balet et ag ko ya ginawa tan kuankon ag ta ka pasakitan, ta pinili ka na Katawan a manari. 
11 Nengneng mo, ama, nengneng mo yay sankabembenan kon parti na saloy na kawes mo! Apatey ta ka la komun, balet saya labat lay ginerger ko. Diam nanengneng ya anggapoy kanunutan kon onlaban ed sika o pasakitan ka. Aanapen mo ak a pateyen anggaman ya anggapoy ginawak a maoges ed sika. 
12 Sintinsiaan ita komun na Katawan, no siopad sikatay manggagaway maoges! Dusaen ka komun na Katawan lapud gagawaen mod siak, ta no siak ag ta ka pasakitan. 
13 Onung na inkuay sakey a daan a balikas, ‘Saray maoges a totoo labat so manggaway kaogsan.’ Kanyan ag ta ka pasakitan. 
14 Nengneng mo no siopay labay a pateyen na ariy Israel! Nengneng mo no siopay oosilan to! Sakey ya inatey ya aso, sakey a lies! 
15 Say Katawan so manintinsia, tan ibaga to no siopad sikatay manggagaway kaogsan. Ag to ya komun paolyan, siak komuy iyalagey to, tan iyagel to ak ed sika.” 


16 Kayari nen David a nansalita, inkuanen Saul, “Sikan talaga anak kon David?” Ginapwan toy onakis, 
17 insan to inkuan ed kinen David, “Maptek ka nen say siak. Maung so ipapatnag mod siak, balet maoges so gagawaen kod sika! 
18 Diad sayan agew impatnag mo so ontan lan kamaungan mod siak, ta ag mo ak pinatey, anggaman ya impasilong ak na Katawan ed pakayarim. 
19 No naerel na sakey a too so kalaban to, ibolus to kasin ag adiwit? Bindisionan ka komuy Dios lapud ginawam ed siak ed sayan agew! 
20 Amtak la natan ya andi-duaruwan manari kad Israel, tan mansiansiay nanarian diad silong na oley mo. 
21 Isipan mod siak diad ngaray Katawan ya ag mo didiwiten iray kabyangay boleg ko, pian say ngaran ko tan say ngaray pamilyak et ag nalingwanan.” 
22 Insipan ya nen David. 

Insan la sinmempet si Saul, tan pinmawil ed panaamutan to si David tan saray totoo to.  

Say Impatey nen Samuel 


1 Inatey si Samuel, kanyan nantitipon iray amin ya Israelita tan nanermen ira lapud sikato. Insan impompon dad abung to diad Rama. 

Si David tan si Abigail 

Kayari to ya, tinmaynan si David tan linmad kalawakan na Paran. 
2-3 Walay sakey a lakin kabyangay boleg nen Caleb a manngaray Nabal; taga baley na Maon, balet say kawalaay anapan to diad baley na Carmel. Mayaman a maung yan too: talon libo so karniro to tan sanlibo so kanding to. Say asawa to si Abigail, sakey a maganggana tan maotek a bii; balet si Nabal maonganget tan aliwliway ogali to. 

Aminsan walad Carmel si Nabal a mangakatliy karniro to. 
4 Walad kalawakan si David tan nadngelan to yan gagawaen nen Nabal. 
5 Kanyan angibakid Carmel na samploran balolaki; binilin to ran anapen day Nabal, tan ipasabi ray panangilugay to. 
6 Binilin to ran ikuan dad kinen Nabal: “Ilulugay to ka nen David, pinablin kaaro. Maung komun konoy kipapasen mo, say pamilyam, tan amin a kayaryan mo. 
7 Nadngelan ton kakatilian mo ray karnirom, tan labay ton ipaamtad sika a kaiba mi ray pumapastol mo et ag mi ra pinasakitan. Anggapoy abalang da legan a wala rad Carmel. 
8 Tepet mo labat ed sikara et ibaga rad sika. Linma kami dia ed agew na pista; maung komuy pangawat mod sikami. Iter mo pa komun so nayarian mon iter ed sikami ya aripen mo, tan diad kinen David a kaarom.” 


9 Nen sinmabid Carmel ira may totoo nen David, imbaga ra may papaibaga to. Insan ira nanalagar diman, 
10 tan inmebat a siansiay Nabal ed sikara, “David? Siopa tan a too? Natad sayan panaon, amayamay iray aripen ya ibabatikan da ray amo ra! 
11 Ag ko iter so tinapay tan danum, tan saray ayayep a pinapatas kon para saray kumakatliy karnirok, ed saray totoon ag ko amta no iner so nanlapwan da!” 


12 Amawil ed kinen David ira may totoo to tan imbaga rad sikatoy imbaga nen Nabal. 
13 “Ibalkes yo ray ispada yo!” ingganggan to, et sikatoy ginawa ran amin. Imbalkes met nen David so ispada to tan pinmikal a kaiba to ray sakey a apat a lasus a lalaki; saray duan lasus atilak iran mambantay ed saray abasto. 


14 Say sakey ed saray aripen nen Nabal inkuantod kinen Abigail ya asawa nen Nabal, “Ag yo ni nadngelan? Manlapud kalawakan angibakiy David na pigaran totoo tan impaisabi toy panangilugay ed kinen amo mi, balet pinabaingan to ra. 
15 Saraman a totoo et maumaung irad sikami; ag da kamin balut sinigensigen, tan legan a kaiba mi rad man ed kaalogan, anggapon balut so abalang mi. 
16 Agew-labi da kamin inyagel nen inaasikaso mi ray karniro. 
17 Nudnunot mo ya natan sirin no antoy nepeg yon gawaen. Nayarin maoges so nagawad amo mi tan say intiron pamilya to. Maonganget, kanyan anggapoy dengelen to!” 


18 Nangganat ya angalay Abigail na duan lasus a tinapay; duaran pananginan a katat a napnoy alak, limaran litson a karniro, limaran salup ya insanglil a trigo, sanlasus a monggol na ubas, duan lasus a kanen ya impamagan bungay igos, tan inyan to rad beneg na saray asno. 
19 Insan to inkuan ed saray aripen, “Onona kayon onla, ta ontombuk ak la.” Balet anggapoy imbaga tod kinen asawa to. 


20 Akakabayod asno si Abigail tan ondadalan ed kakurbad gilig na palandey, insan kabebekta nabet toy David tan saray totoo to. 
21 Nunudnunoten nen David, “Akin et binabantayan kod kalawakan so kayaryan na saman a too? Anggapoy kayaryan ton abalang, et natan onyay ibales tod tulong kod sikato! 
22 Pateyen ak* komun na Dios no kasabiy kabwasan et walay inkerak a mabilay a lakin kaiba to!” 


23 Nen anengneng nen Abigail si David, inmepas a tampol tan tinmikleb ed dalin, 
24 diad saliyan nen David, tan kuantod sikato, “Ipangasim, dengel mo ak! Siak lay tetel mo ed amin ya agawa. 
25 Paolyan mo pa la komun iman a Nabal, ta andi-kabaliksan a too! Say inkatoo to et kapara na kabaliksan na ngaran to—sakey ya ambagel!† Andid man ak, nen linma rad may aripen mo. 
26 Say Katawan so manesebel a sikan dili so ombawi tan mamatey ed saray kalaban mo. Natan sambaan ko diad ngaran na mabilay a Katawan a nadusan singa si Nabal iray kalaban mo tan amin da ray malabay a mamasakit ed sika. 
27 Kanyan awat mo pa yay panangaron awit ko a para sika, tan iter mod saray totoom. 
28 Pirdona mo ak pa, no wala bilang so maoges a ginawak. Say Katawan gawaen to kan ari, tan anggan saray kabyangay boleg mo, ta milalaban kad saray bakal na Katawan; ag ka manggaway kaogsan‡ legay pambilay mo. 
29 No walay ondogpad sika tan labay to kan pateyen, say Katawan a Dios iyarawi to kad kaatapan, a singa pambantay na sakey a too ed mablin kayamanan. Ibasileng na Katawan iray kalaban mo, a singa pangipalsut na sakey too ed saray bato. 
30 No sinumpal la na Katawan iray maung a bengatlan insipan tod sika, tan ginawa to ka lan ari na Israel, 
31 anggapo lad satan so pagbabawian o panermenan mo, lapud impamatey mon anggapoy makasengeg odino lapud imbawim. No binindisionan ka lay Katawan, ag mo ak pa komun lilingwanan.” 


32 Inkuanen David ed sikato, “Nagalang so Katawan, say Dios na Israel, ya angibakid sikan mangabet ed siak natan! 
33 Salamat ed Dios lapud kamaungay impannonut mo tan lapud impangipaliis mod siak ed pamatey kod kaparak a too tan say impamanom ya ombawi ak a dili. 
34 Sinambaan ko lad ngaray mabilay a Dios na Israel a pateyen ko ray amin a totoo nen Nabal. No ag ka labat nangganat ya inmabet ed siak, ompatey iran amin komun kasakbayay kabwasan. Say Katawan so anebel ed siak ya ag to kayo napasakitan! 
35 Insan inawat nen David iray awit to tan kuantod sikato, “Sempet ka la tan ag ka mapaga. Gawaen koy labay mon nagawa.” 


36 Amawil lay Abigail ed kinen Nabal a diad abung to walay baleg a ponsian manepeg a para ari. Abuek la tan masayaksak so nengneng to, kanyan anggapo lay imbaga nen Abigail ed sikato anggad kabwasan. 
37 Nen amawmawan lan maung, imbaga nen Abigail ed sikato so amin ya agawa. Naataki tan nagmaliw a paralitiko. 
38 Kayariy sakey a samploran agew dinusa na Katawan si Nabal, et inatey. 


39 Nen nadngelan nen David ya inatey si Nabal, inkuanto, “Nagalang so Katawan! Binmawid kinen Nabal lapud impamabaing tod siak. Say Katawan so angipaliis ed siak ya aripen to ed panggawak na maoges. Dinusa na Katawan si Nabal lapud kaogsan to.” 

Insan angibakiy David na mangibagan labay ton asawaen si Abigail. 
40 Saray aripen to linma rad kinen Abigail diad Carmelo tan inkuan dad sikato, “Si David imbaki to kamin mangalad sika ta iyakar mi kad sikaton asawaen to.” 


41 Dinmakmomoy Abigail ya anggad dalin tan kuanto, “Siak so aripen ton sipaparaan a mangoras ed saray sali na saray aripen to.” 
42 Magangganat ya inmalagey tan kinmabayod asno to. Inolup na limaran aripen ton bibii diad impila tod saray aripen nen David, tan nagmaliw ya asawa to. 


43 Inasawa nen David si Ahinoam a taga Jezreel, tan natan nagmaliw met ya asawa toy Abigail. 
44 Legan to ya impaasawa nen Saul so anak to a si Micol ed kinen Palti ya anak nen Lain a taga baley na Gallim. Si Micol asawa nen David nen saman.  

Ag Lamet Pinatey nen David si Saul 


1 Wala ray pigaran taga Zif a linmad kinen Saul diad Gabaa tan imbaga rad sikaton manaamut si David diad pokdul na Hakila a nibokig na Jesimon. 
2 Amiliy Saul na talon libon sankamaungan a sondalo na Israel tan kaiba to ran linman mananap ed kinen David diad Zif. 
3 Nankampo rad pokdul na Hakila diad gilig na dalan. Wala nid kalawakan si David, ta nen akabatan ton aanapen nen Saul, 
4 angibaki na saray ispia. Nalmoan da a wadman a talagay Saul. 
5 Linman tampol tan ninengneng toy inogipan nen Saul tan say anak nen Ner a si Abner a pangulo na saray sondalo nen Saul. Naogip si Saul ed dalem na kampo, tan niliber na saray totoo to. 


6 Insan tinepet nen David ed kinen Ahimelec a Heteo, tan diad kinen Abisai ya anak nen Zarvia tan agi nen Joab, “Siopad sikayon dua so milad siak ya onlad kampo nen Saul?” 

“Siak,” ebat nen Abisai. 


7 Kanyan diad saman a labi linmoob si David tan si Abisai ed kampo nen Saul et nalmo ran naogip si Saul diad pegley na kampo tan walad olowan toy pika ton akapanek ed dalin. Naogip ed kaliber-liber si Abner tan saray sondalo to. 
8 Inkuanen Abisai ed kinen David, “Natan ed sayan labi impasilong na Dios ed pakayarim so kalaban mo. Iyabuloy mon say pika ton dili so idoyuk kod sikato tan ipanek kod dalin diad maminsan labat a doyuk—ag la nakaukolay mamidwa!” 


9 Balet inkuanen David, “Ag mo didiwiten! Andi-saew a dusaen na Katawan so siopaman a maniwit ed pinili ton ari. 
10 Diad ngaran na mabilay a Katawan,” kuanen David ya intoluy, “Amtak a say dilin Katawan so mamatey ed kinen Saul, diad isabi na agew na ipatey ton bukor o diad ipatey tod bakal. 
11 Ag komun iyabuloy na Katawan a siak so mamasakit ed toon pinili ton ari! Alaen ta labat so pika to tan say pananginan toy danum, insan ta la onla.” 
12 Kanyan inala nen David so pika tan say pananginay danum a wala rad olowan nen Saul, insan tinmaynan la ra nen Abisai. Anggapoy akanengneng o akaamta ed agawa, o abangon; akaogip iran maung, ta malet so impamaogip na Katawan ed sikaran amin. 


13 Linmay David ed biek a dapag na patar tan kinmalab ed pokdul ya araw-dawi met la. 
14 Insan inmeyag ed saray sondalo nen Saul tan kinen Abner, “Abner! Narerengel mo ak?” 

“Siopa tay maneeyag et babangonen toy ari?” tepet nen Abner. 


15 Inmebat si David, “Abner, aliwa tan sikay sankatalonggaringan a tood Israel? Akin balet et ag mo iyaagel so katawan mon ari? Walad tay linmoob ed kampo yo a sakey a toon mamatey ed ari. 
16 Pinaolyan moy kimey mo, Abner! Diad ngaran na mabilay a Katawan, nepeg yoy pateyen ya amin, ta ag yo inyagel so toon ginawa na Katawan ya ari. Nengneng yo! Iner so kawalaay pika na ari? Iner so kawalaay pananginay danum a walad olowan to?” 


17 Abirbir nen Saul so bosis nen David, tan tinepet to, “Sika tan a tua, anak kon David?” 

“On, siak, O ari,” ebat nen David. 
18 Intuloy ton inkuan, “Akin et oosilan mo ak ni ya aripen mo? Anto tay ginawak a? Antoy ginawak a kasalanan? 
19 Dengel mo pay ibagak, O ari. No say Katawan so anagdag ed sika a sumpaen mo ak, sakey a bagat komuy makaoman na kanunutan to; balet no totooy anagdag, isamba ra komun na Katawan. Pinataynan da ak manlapud dalin na Katawan tan apasoot ak a manayam ed sakey a bansa a saray diriyos to labat so nayarian kon igalang. 
20 Ag mo komun aabuloyan a napatey ak ed arum a bansa, ya arawi ed Katawan. Akin et say ari na Israel anapen to ak a pateyen a singa sakey a lies? Akin et anapen to ak a singa sakey a manok ya atap?” 


21 Inmebat si Saul, “Makapoy so ginawak. Pawil ka la, David, ya anak ko! Ag ta ka lan balut pasakitan, ta ag mo ak pinatey ed sayan labi. Nakalan ak na kalakal! Maoges a tuloy so ginawak!” 


22 Inmebat si David, “Niay pikam, O ari! Mangibaki kay sakey ed saray totoom, ta alaen to. 
23 Tumangan na Katawan iray matoor tan matonung. Impasilong ka natan na Katawan ed pakayarik, balet et ag ta ka diniwit, ta say Katawan ginawa kan ari. 
24 No antoy ginawak ed sika natan, ontan met komun so gawaen na Katawan ed siak, tan iyarawi to ak ed antokaman a gunigon!” 


25 Inkuanen Saul ed kinen David, “Bindisionan ka komun na Dios, anak ko! Onaligwas so antokaman a gawaen mo!” 

Kanyan linma lay David, tan sinmempet met lay Saul.  

Si David ed Kawalaan da ray Filisteo 


1 Inkuanen David ed sikaton dili, “Onsabiy agew a pateyen ak nen Saul. Say sankaabigan a gawaen ko et say ibatik kod Filistia. Tondaan to ak ed satan ya anapen ed Israel, et niarawi ak ed kaatapan.” 
2 Kanyan si David tan saray anem a libon totoo to linma ran tampol ed anak nen Maoc, a si Akis ya ari na Gat. 
3 Nanayam irad Gat a kaiba da ray pamilya ra. Kaiba nen David iray duaran asawa to, a si Ahinoam a taga Jezreel, tan si Abigail ya asawa nen Nabal a taga Carmel. 
4 Nen nadngelan nen Saul a batik ed Gat si David, tinondaan to lan anapen. 


5 Inkuanen David ed kinen Akis, “No kaaro mo ak, itdan mo ak na melag a baley a panayaman ko. Ag nakaukolan a miayam ak ed sikad manonan siudad.” 
6 Kanyan inter toy baley a Siclag, tan lapud saya say Siclag sasakupen ya anggad natan na saray ararid Juda. 
7 Labinanem a bulan a nanayam si David ed Filistia. 


8 Diad legan to yan panaon, si David tan saray totoo to et dinodogpaan da ray totood Gesur, Girzi, tan Amalek, ya abayag la ran manaayam ed sarayan lugar. Dinodogpaan to ra lugar ya anggad Sur, tan anggad Egipto, 
9 tan pinapatey to ray amin a lalaki tan amin a bibii, tan inaala to ray karniro, baka, asno, kamilyo, tan anggan saray kawekawes. Insan ompawil ed kinen Akis, 
10 a manepet ed sikato, “Iner so nandogpaan mo natan?” Si David ibaga tod sikaton nanlapud sagur na Juda, odino diad lugar na tribu nen Jerameel, odino diad lugar a panaayaman da ray Cineo. 
11 Pinapatey nen David so balang sakey, laki may bii, pian anggapoy makakar ed Gat a mangibalita ed talagan gagawaen to tan saray totoo to. Onyay gagawaen nen David legan ton nanayam ed Filistia. 
12 Balet nanmatalek si Akis ed kinen David, tan kuantod sikaton dili, “Kabosul a maung na saray dilin totoo ton Israelita, kanyan manlingkur ed siak legan ton mambilay.”  

1 Ag abayag, tinipon na saray Filisteo iray sondalo ra ta mibakal irad Israel. Inkuan sirin nen Akis ed kinen David, “Andi-duaruwan natalusan mo a sika tan saray totoom et nepeg a mangibad sikamin mibakal.” 


2 “Talaga,” ebat nen David, “Aripen mo ak, tan sikan dili so makanengneng no antoy nagawaan ko.” 

Inkuanen Akis, “Maung! Gawaen ta kan managbantay ed siak legan kon mambilay.” 

Angipanon si Saul ed sakey a Bii 


3 Inatey lad saman si Samuel, kanyan nanermen iray amin a totood Israel. Impompon dad Rama a dilin baley to. Pinataynan nen Saul ed paway na Israel iray amin a managpalar tan amin a manangipanon ed saray ispiritu na inaatey. 


4 Nantitipon iray sondalo na Filistia tan nankampo rad asingger ed baley na Sunem; tinipon nen Saul iray Israelita tan nankampo rad Palandey na Gilboa. 
5 Nen anengneng nen Saul iray sondalo na Filistia, ataktakot, 
6 kanyan tinepet tod Katawan no antoy gawaen to. Balet ag balut inebatan na Katawan, diad panamegley na kogip, odino diad panamegley na Urim tan Tummim, odino diad panamegley na saray propita. 
7 Insan to ingganggan iray opisyal to, “Iyanapan yo ak na sakey a biin manangipanon ed saray ispiritu na inaatey, ta onla ak a mangipanon.” 

“Walay sakey ed Endor,” ebat da. 


8 Nansolung na nidoman kawes si Saul, pian ag nabirbir tan diad kapansironget linman kaiba to ray duaran totoo to, ta nengnengen da may bii. “Ipanonan mo ak ed saray ispiritu tan ibagam ed siak no antoy nagawa,” inkuantod samay bii. “Tawag moy ispiritun bitlaen ko.” 


9 Inmebat may bii, “Andi-duaruwan amtam so ginawa nen Ari Saul, no panoy impamataynan* tod Israel ed saray managpalar tan saray manangipanon ed saray ispiritu na inaatey. Akin, sirin, et papatitan mo ak pian napapatey mo ak.” 


10 Insamba nen Saul, “Diad ngaran na mabilay a Katawan, isipan kod sikan ag ka nadusa diad panggawam ed saya.” 


11 “Siopay tawagen ko?” tepet to may bii. 

“Si Samuel,” ebat to. 


12 Nen anengneng na samay bii si Samuel, inmeyag tan kuantod kinen Saul, “Akin et pinalikdo mo ak? Si Ari Saul ka!” 


13 “Ag ka natatakot!” kuanen ari ed sikato, “Antoy nanenengneng mo?” 

“Nanenengneng kon ompapaway ed dalin so sakey ya ispiritu,” ebat to. 


14 “Antoy nengneng to ey?” tepet nen Saul. 

“Sakey a masiken so ompapaway,” ebat to. “Akakolibemben.” 

Insan naamtaan nen Saul a si Samuel iman a tua, kanyan dinmakmomo ya anggad dalin a pamagalang to. 


15 Inkuanen Samuel ed kinen Saul, “Akin et sinigensigen mo ak? Akin et pinapawil mo ak?” 

Inmebat si Saul, “Nagugunigonan ak a maung! Babakalen ak na saray Filisteo, tan inkaindan ak na Dios. Ag to ak la ebatan a balut, diad panamegley na saray propita, o diad saray kogip. Kanyan tinawag ta kan mangibagad siak no antoy nepeg kon gawaen.” 


16 Inkuanen Samuel, “Akin et tawagen mo ak, no inkaindan kay Katawan tan nagmaliw kan kalaban ko? 
17 Ginawa na Katawan so impaibaga tod siak ed sika: inala toy nanarian ed sika tan inter tod kinen David. 
18 Ag mo inonur so ganggan na Katawan ta ag mo sigput a pinatey iray Amalecita tan dineral iray kayaryan da. Sikato yay makasengeg a gagawaen ya na Katawan ed sika. 
19 Ipalima to ka tan say Israel ed Filistia. Nabwas sika tan say anak mo et mitipon kayod siak, tan ipalima met na Katawan ed Filistia iray sondalo na Israel.” 


20 Atumban tampol si Saul tan naonat ed dalin, ta ataktakot ed imbaga nen Samuel. Makapkapoy, ta ag balut angan a sanagew tan sanlabi. 
21 Dinago na samay bii tan anengneng ton ataktakot, kanyan kuantod sikato, “Impostak so bilay kod panggawak na kinerew mon gawaen ko. 
22 Gawam pa sirin so kerewen ko. Iyabuloy mon iparaanan ta kay kanen mo. Nepeg a mangan ka, pian mabiskeg kan ompawil.” 


23 Ag inmabuloy si Saul, tan inkuanton ag mangan na antokaman. Balet tinanggoyur met na saray opisyal to. Inmabuloy a siansia, binmangon, tan inmirung ed katri. 
24 Pinatey a tampol na samay bii so pinataba ton kilaw a baka. Insan angalay arina, kinames to, tan nanggaway tinapay ya anggapoy libadura. 
25 Insaklangan toy Saul tan saray opisyal to, et angan ira. Pinmikal irad saman met lamlamang a labi.  

Impolisay na saray Filisteo si David 


1 Impantitipon na saray Filisteo ed Afeo iray sondalo ra, balet nanggaway kampo iray Israelita ed abay na sobul diad Patar na Jezreel. 
2 Kinmurang iray limaran arari na Filistia a kaiba da ray nilasus tan nilibon totoo ra; walad beneg nen Akis si David tan saray totoo to. 
3 Anengneng ira na saray pangulo da ray sondalo na Filistia tan tinepet da, “Antoy gagawaen da ra tay Hebreo dia?” 

Inmebat si Akis, “Si David itan, sakey ya opisyal nen Ari Saul na Israel. Abayag lan kaiba to ak. Anggapo niy nalmok a nankasalananan to nanlapu lad insabi tod siak.” 


4 Balet ampetang so olo da ra may pangulo na saray sondalo na Filistia ed kinen Akis tan kuandad sikato, “Papawil mo tan a too ed baley ya inter mod sikato. Ag mo pipilaen ed sikatayon mibakal, ta ag la pigan sikatayo la laingen so labanan to no peles na bakal. Anto ta niy lalon maabig a polaing ed pamapawil toy maung a linawa na katawan to nen say pamatey tod saray totoo tayo? 
5 Sikato ya may David a totokuyen na saray bibii ed kakantaen da legan dan mansasayaw, ‘Si Saul amatey na nilibo, balet si David amatey na asamplon libo.’ ” 


6 Tinawag nen Akis si David tan kuantod sikato, “Sambaan kod mabilay a Dios na Israel a matoor kad siak; tan maliket ak a kaiba ta kan milaban ed sayan bakal. Anggapo niy nalmok a nankasalananan mo nanlapu lad insabim ed siak ya anggad natan. Balet ag ka abuloyan na saray arum a panguloy sondalo. 
7 Kanyan laka lan mareen, tan ag ka manggagaway makapaimbel na linawa ra.” 


8 Inmebat si David, “Antoy ginawak a makapoy a? No onung na imbagam et anggapoy nalmom a nankasalanan ko nanlapu lad inggapok a manlingkur ed sika ya anggad natan, akin et ag ak milad sikan milaban ed saray kalaban mo, katawan ko tan arik?” 


9 Inmebat si Akis, “Tua tay imbagam. Ipapasen ta kan matoor a singa sakey ya anghil na Dios. Balet inkuan na saray arum a panguloy sondalo ya ag ka makapilad sikamin mibakal. 
10 Kanyan sirin, David, amin yon anaynan ed kinen Saul tan tinmipon ed siak, nepeg yoy ombangon a masaksakbay nabwas tan pawil ki la kaliwawa to.” 


11 Kanyan kaimbuas, si David tan saray totoo to, asaksakbay iran pinmikal ya ompawil ed Filistia, balet saray Filisteo linma rad Jezreel.  

Say Bakal a Sumpad saray Amalecita 


1 Kalabas na duay agew, sinmabid Siclag si David tan saray totoo to. Dinogpaan na saray Amalecita so sagur na Juda tan say Siclag. Pinoolan day baley na Siclag, 
2 tan dinakep da ray bii; anggapoy pinatey da, balet inawit da ran amin nen tinmaynan ira. 
3 Nen sinmabiy David tan saray totoo to, nalmo ran apoolan so baley tan adakep iray kaasawaan da, tan saray anak dan lalaki tan bibii. 
4 Kanyan nanakis si David tan saray totoo to, tan ag ira tinmonda ya anggad makapkapoy la ran maung. 
5 Adakep met iray anggan duaran asawa nen David, a si Ahinoam a taga Jezreel tan si Abigail ya asawa nen Nabal a taga Carmelo. 


6 Agunigon a maung si David, ta ansakit a maung so linawa da ray totoo to lapud inkabalang na saray anak da, tan pantotongtongan da lan tupaken. Balet pinabiskeg na Katawan a Dios to so linawa to. 
7 Inkuanen David ed kinen Abiatar a pari tan lakin anak nen Ahimelec, “Iyakar mo dia may ipod,” et inyakar nen Abiatar ed sikato. 
8 Tinepet nen David ed Katawan, “Osilan ko ray dinmogpa? Naabot ko ni ra kasi?” 

Inmebat so Katawan, “Osilan mo ra: andi-duaruwan naabot mo ra tan nabawim iray adakep.” 


9 Pinmikal si David tan saray anem a lasus a totoo to, et nen akasabi rad Kolus na Besor, tinmilak iray arum diman. 
10 Intuloy nen David so kurang to a kaiba to ray apat a lasus a lalaki; atilak iray duan lasus, ta diad inkaksawan da, ag da nabaliw lay kolus. 
11 Saramay kaiba nen David akalmo rad bario na ogaw ya Egipsio tan inyakar dad kinen David. Pinakan tan pinainom da; 
12 initdan da met na pigaran impamagan bungay igos tan duaran monggol a pasas. Kayari ton angan, pinmawil so gendat a biskeg to; diad imbeneg a taloy agew tan taloy labi ag balut angan o inminom. 
13 Tinepet nen David ed sikato, “Siopay amom, tan taga ka iner?” 

“Taga ak Egipto, tan aripen ak na sakey ya Amalecita,” ebat to. “Taloy agew lay apalabas nanlapu lad impangitilak na amok; ta nansakit ak. 
14 Dinogpaan miy lugar da ray Kereteo, diad sagur na Juda, tan say lugar da ray boleg nen Caleb; pinoolan miy Siclag.” 


15 “Ibaan mo ak pan onlad kawalaan da ray dinmogpa,” kuanen David. 

Inmebat, “Ibaan ta ka no isipan mod ngaran na Dios ya ag yo ak papateyen o ipapalima ed amok.” 
16 Inibaan to sirin si David a mananap ed sikara. 

Akaykayat ed nandoroman pasen iray dinmogpa tan malikeliket iran manaakan tan maniinom, lapud karakel na asamsam dad dalin na Filistia tan Juda. 
17 Diad palbangon ed ontombuk ya agew, dinogpaan ira nen David tan nilabanan to ra ya anggad labi. Likud ed apat a lasus a babalolakin batik a nankabayod kamilyo, anggapo lay arum ya akabatik. 
18 Abawi nen David ya amin iray sinamsam na saray Amalecita, pati saray duaran asawa to. 
19 Anggapon balut so naandi; abawi nen David ya amin iray lalaki tan bibiin anak na saray totoo to, tan amin a bengatlan sinamsam na saray Amalecita. 
20 Abawi to met ya amin iray baka tan karniro; saray totoo to dinadagdag da ran amin* tan kuanda, “Kayaryan nen David ira ya!” 


21 Insan amawil ed saramay duan lasus a lalakin tinmilak ed gilig na Kolus na Besor lapud inkaksawan dan maung. Inmabet irad kinen David tan saray totoo to; dinago ra nen David tan ampetapetang so impangilugay tod sikara. 
22 Balet inkuan na saray maoges tan andi-kakanaan a totoon akilad kinen David, “Ag ira akilad sikatayo, kanyan ag ti ra itdan na antokaman ya asamsam. Alaen da labat iray kaasawaan da tan saray anak da tan onla la ra.” 


23 Balet inmebat si David, “Agagik ira, ag yo ya nayarin gawaen ed saray inter na Katawan ed sikatayo! Inyarawi to tayod kaatapan tan impanalo to itayod saray dinmogpa. 
24 Anggapoy onabuloy ed satay ibabaga yo! Nepeg a panaapagan yoy betang na balang sakey. Namparay betang na saray ontilak a nambantay na abasto tan saray onlan mibakal.” 
25 Ginawa nen David yan totontonen et anggad natan, totombuken ni ya na saray Israelita. 


26 Nen pinmawil ed Siclag si David, impawitan to ray kakaaro to, saray panguloy Juda, na saray asamsam tan impaibaga to, “Niay panangarok ed sikayo; kabyangan ya na saray asamsam mid saray kalaban na Katawan.” 
27 Impawitan to ray totood Betel, saray totood Ramot a sagur na Juda, tan saray totood Jatir, 
28 Aroer, Sifmot, Estemoa, 
29 tan Racal; saray kabyangay boleg nen Jerameel, tan saray Cineo, 
30 saray totood Horma, Borasan, Atac, 
31 tan Hebron. Impawitan to ray amin a lugar a nanlalapwan to tan saray totoo to.  

31

Say Impatey nen Saul tan saray Anak ton Lalaki 

(1 Awa. 10:1-12) 


1 Saray Filisteo binakal da ray Israelita diad Palandey na Gilboa. Amayamay iray inaatey ya Israelita balet akabatik iray arum. 
2 Nabot na saray Filisteo si Saul tan saray lalakin anak to, tan pinatey da ray talora ed saray anak to a di Jonatan, Abinadab, tan Milkisua. 
3 Pinasiay laban ed kawalaan nen Saul, et pinana na saray kalaban da, tan mapalaloy inkasugatan to. 
4 Inkuantod balolakin umaawit na armas to, “Oyus moy ispadam tan patey mo ak, ompan panggalaw-galawan da ak ira yan anggapoy Dios.” Balet ag ginawa na samay balolaki, ta mapalaloy takot to. Kanyan inala nen Saul so dilin ispada to, insan to intakbay laman to ed samay ispada. 
5 Nen anengneng na samay balolaki ya inatey lay Saul, intakba to met so laman to ed dilin ispada to, et inatey a kaiba toy Saul. 
6 Onyay impatey nen Saul, saray taloran anak ton lalaki, tan samay balolaki; diad saman ya agew inaatey iray amin a totoo nen Saul. 
7 Nen saray Israelitan manaayam ed biek a dapag na Patar na Jezreel tan bokig na Ilog na Jordan et nadngelan dan kibatiktik iray sondalo na Israel tan apatey si Saul tan saray anak ton lalaki, tinaynanan da ray baley da. Insan sinmabi ray Filisteo tan nanayam irad saraman a baley. 


8 Diad kaimbuas na kayariy bakal, saray Filisteo linma ran mangalay antokaman a naala rad saray bangkay. Nalmo ray bangkay nen Saul tan saray taloran lalakin anak to a kibalatar irad Palandey na Gilboa. 
9 Pinotut day olo nan Saul tan inala ray armas to, insan ira angibaki ed Filistia na pigaran totoo a mangibagay maung a balita ed saray talintaoy diriyos da tan diad saray totoo ra; impaawit dad sikara imay olo tan saramay armas nen Saul. 
10 Insan da inyan ed dalem na timplo na diosan Astarot iray armas nen Saul, tan impasak day kabalgan tod padir na siudad na Bet-san. 


11 Nen nadngelan na saray totood Jabes diad Galaad so ginawa na saray Filisteo ed kinen Saul, 
12 amin a sankasebegan a lalaki, nanakar iran sanlabi a linmad Bet-san. Inala rad padir iray bangkay di Saul tan saray anak ton lalaki, insan inyakar da rad Jabes a diman da ra pinoolan. 
13 Inala da ray pokel tan inkotkot da rad silong na tamarisko, diad baley na Jabes, insan ira nanayuno a pitoy agew. 



* 1:11
 AG KON BALUT PAKATLIAN: Sakey yan tanda na panangisaklang na bilay ed Katawan (nengneng yoy Saray Bilang 6:5).

† 1:23
 Diad pigaran dagdaan a patalus mo; diad tikston Hebreo to.

‡ 1:24
 Diad pigaran dagdaan a patalus taloy taon a bakan kalakyan; diad tikston Hebreo taloran bakan kalakyan.

§ 1:28
 Diad pigaran dagdaan a patalus da; diad tikston Hebreo to.

* 2:28
 IPOD: Nengneng yoy Glosario.

† 2:33
 Diad sakey a dagdaan a patalus toy; diad tikston Hebreo moy.

* 3:13
 Diad sakey a dagdaan a patalus Imbagak lad sikato; diad tikston Hebreo Ibagak ed sikato.

* 4:1
 nantitipon…kanyan; diad tikston Hebreo anggapo ra yan salita.

† 4:21
 ICABOD: Diad salitay Hebreo “anggapoy kagalangan” so kabaliksan to yan ngaran.

* 7:12
 EBENEZER: Diad salitay Hebreo “bato na tulong” so kabaliksan to yan ngaran.

* 8:16
 Diad sakey a dagdaan a patalus baka; diad tikston Hebreo babalolaki.

* 9:20
 siopay…Israel? odino siopay nepeg a mangayaryan na bengatlan pampilpilalekan ed Israel?

† 9:24
 Diad pigaran dagdaan a patalus Samuel; Diad tikston Hebreo Inkuanto (salanti samay lumuluto.)

‡ 9:25
 Diad sakey a dagdaan a patalus imbilkagan dad toktok na abung si Saul; diad tikston Hebreo akisalitad kinen Saul.

§ 9:25
 TOKTOK NA ABUNG: Nen saman palanas so atep na abung, kanyan wala ray totoon ogali ray naogip diman.

* 9:26
 Diad pigaran dagdaan a patalus tan diman inmogip; diad tikston Hebreo tan asakbay iran binmangon.

* 10:1
 Diad pigaran dagdaan a patalus lalanaan to kan manoley…pinili kay Katawan; diad tikstron Hebreo anggapo ira yan salita.

† 10:21
 Diad sakey a dagdaan a patalus Insan dinmago ray lalakid pamilya nen Matri; diad tikston Hebreo anggapo ra yan salita.

‡ 10:26
 Diad sakey a dagdaan a patalus pigaran makapanyarin lalaki; diad tikston Hebreo Saray sondalo.

* 12:7
 Diad sakey a dagdaan a patalus Ipanunot kod sikayoy; diad tikston Hebreo angapo ra yan salita.

† 12:8
 Diad sakey a dagdaan a patalus pinapairap iray tagad man; diad salitay Hebreo anggapo ra yan salita.

‡ 12:11
 Diad pigaran dagdaan a patalus Barak; diad tikston Hebreo Bedan.

§ 12:15
 Diad pigaran dagdaan a patalus say ari yo; diad tikson, Hebreo saray lalaki yo.

* 13:
 Diad sakey a dagdaan a patalus anggapo so birsikulo 1; diad tikston Hebreo say birsikulo Si Saul…taon to nen nagmaliw ya ari tan nanoley ed Israel na duay taon. Diad tikston Hebreo wala ray salitan kulang ed sayan birsikulo.

† 13:3
 Pinatey…so pangulo na saray sondalo na Filistia; odino Tinalo…iray Filisteon mankakampo.

‡ 13:15
 Diad pigaran dagdaan a patalus intuloy toy kurang to…Manlapud Gilgal linma; diad tikston Hebreo anggapo ra yan salita.

§ 13:20
 Diad sakey a dagdaan a patalus saray palot; diad tikston Hebreo saray lukoy.

* 14:7
 Diad sakey a dagdaan a patalus labay mon gawaen; diad tikston Hebreo labay mon gawaen. Poliktar.

† 14:12
 ibaga; odino ipanengneng.

‡ 14:18
 Diad sakey a dagdaan a patalus ipod (nengneng yoy 2:28); diad tikston Hebreo Kaban na Sipanan.

§ 14:18
 Diad sakey a dagdaan a patalus Diad saman ya agew…Israelita; diad tikston Hebreo Ta diad saman ya agew say Kaban na Sipanan na Dios tan saray totood Israel.

* 14:21
 Diad pigaran dagdaan a patalus binmiek irad dapag; diad tikston Hebreo.

† 14:25
 Say sankanayarian a tiksto ran amin; diad tikston Hebreo intiron dalin.

‡ 14:33
 Diad sakey a dagdaan a patalus abay ko; diad tikston Hebreo sayan agew.

§ 14:41
 Diad pigaran dagdaan a patalus Ebatan mo ak pa diad panamegley na sarayan bato…saray totoom ya Israel; diad tikston Hebreo anggapo ra yan salita.

* 14:41
 URIM…TUMMIM: Duaran bato ya ikakana na pari nen saman a pangamta na linaway Dios; ag amta no panoy panangikanad saraya.

† 14:47
 Diad sakey a dagdaan a patalus Analo; diad tikston Hebreo nanggagaway kaogsan.

* 15:15
 SIGPUT MIN DINERAL: Insaklang a sigput ira yan ayayep ed Katawan, kanyan nepeg iran pateyen (nengneng yoy Levitico 27:28).

† 15:32
 manggiwgiw ed takot…ompatey; odino a mataletalek, ta inisisip tod sikaton dili, “Linmabas lan tua so ampait a kaatapan na patey!”

* 17:4
 Diad tikston Hebreo Taloran mitro; diad sakey a dagdaan a manuskriton Hebreo tan diad sakey a dagdaan a patalus duara tan kapalduan mitro.

† 17:25
 ag to pambuisen; odino balang lad ag to pambuisen o ag to panlingkuren.

‡ 17:52
 Diad sakey a patalus Gat; diad tikston Hebreo sakey a patar.

* 19:20
 Diad pigaran dagdaan a patalus Anengneng na sarayan imbaki; diad tikston Hebreo Anengneng to.

* 20:3
 Diad sakey a dagdaan a patalus inmebat; diad tikston Hebreo sinambaan to lamet.

† 20:12
 Diad sakey a dagdaan patalus so tasi ta; diad tikston Hebreo anggapo ra yan salita.

‡ 20:14
 Diad pigaran dagdaan a patalus no ompatey ak; diad tikston Hebreo pian ak ompatey.

§ 20:19
 Diad pigaran dagdaan a patalus lalon naimano ya anggapo ka; diad tikston Hebreo lasur ka.

* 20:19
 Say sankanayarian a tiksto abonbontun iran batod man; diad tikston Hebreo Bato na Ezel.

† 20:25
 Diad sakey a dagdaan a patalus inmirung ed petek to; diad tikston Hebreo nanalagey.

‡ 20:41
 Say sankanayarian a tiksto abonbontun iran bato; diad tikston Hebreo abalaten.

* 21:13
 siudad; odino palasio.

* 22:14
 Diad pigaran dagdaan a patalus kapitan na; diad tikston Hebreo inarap to.

† 22:22
 Diad pigaran dagdaan a patalus siak so makasengeg; diad tikston Hebreo inmarap ak.

* 25:22
 Diad sakey a dagdaan a patalus ak; diad tikston Hebreo iray kalaban ko.

† 25:25
 SAKEY YA AMBAGEL: Sikato yay kabaliksan na Nabal ed salitay Hebreo.

‡ 25:28
 ag ka manggaway kaogsan; odino anggapoy kaogsan a nagawad sika.

* 28:9
 impamataynan…inaatey; odino impamatey tod saray managpalar tan saray manangipanon ed saray ispiritu na inaatey diad Israel.

* 30:20
 Say sankanayarian a tiksto saray totoo to…amin; aliwa yan malinew ed tikston Hebreo.









	1 TESALONICA


	1

	2

	3

	4

	5






Say Ononan Sulat nen Pablo ed saray 

TAGA TESALONICA 

Pangiparontal 

Say Tesalonica et manonan siudad na Macedonia, sakey a luyag na Roma. Angiletneg diman si Pablo na iglisia kataynan tod Filipos. Balet ag abayag, wala ray Judion anumlang ed kinen Pablo lapud angimon irad aligwas na impanpulong tod saray aliwan Judio a nanaayat ed Judaismo. Apilit a taynan nen Pablo so Tesalonica, tan linmad Berea. Insan ag abayag, kasumpal a sinmabid Corinto si Pablo, akaawat diman na balitan nanlapud kaiba tan kakimeyan ton Timoteo nipaakar ed kipapasen na iglisia ed Tesalonica. 

Say Ononan Sulat nen Pablo ed saray taga Tesalonica et nikorit, pian napabiskeg so linawa da ray Cristianod man tan naandi so panduaruwa ra. Angiter na pisasalamat si Pablo lapud balitan nipaakar ed pananisia tan panangaro ra; impanunot tod sikara no panoy impanbilay to legan ton kaiba ra, insan to inebatan iray tepet a niwalad iglisia nipaakar ed ipawil nen Cristo: Makapinabang kasi iray mananisian inaatey la kasakbayan na ipawil nen Cristo ed andi-anggaan a bilay ya itaruk na ipawil to? Kapigan kasiy ipawil nen Cristo dia? Inanamut nen Pablo yan pankanawnawa a mangibagad sikara a mareen dan ituloy so mankimey legan a mailalo ran manaalagar na ipawil nen Cristo. 

Logan na sayan Libro 

Pangiparontal 1:1 

Pisasalamat tan dayew 1:2–3:13 

Say panunot a nipaakar ed macristianon kagagawa 4:1-12 

Saray bilin a nipaakar ed isabi nen Cristo 4:13–5:11 

Say kaonuran a bilin 5:12-22 

Pangisamput 5:23-28  

1



1 Sayan sulat nanlapud kindi Pablo, Silvano, tan Timoteo— 

Diad iglisian walad Tesalonica, a sikaray totoo na Dios Ama tan say Katawan a Jesu-Cristo: 

Nawalaan kayo komuy bindision tan kareenan. 

Say Kabibilay tan Pananisia da ray taga Tesalonica 


2 Misasalamat kami lawas ed Dios lapud sikayon amin tan itetekep mi kayo lawas ed saray pikakasi mi. 
3 Diad arap na Dios tan Ama tayo, nanunotan miy kimey yon bungay pananisia yo, say pamapasya yon mankimey lapud panangaro, tan say malmalet ya ilalo yod Katawan tayon Jesu-Cristo. 
4 Amta mi, agagi, ya inaro kayoy Dios tan pinili to kayon kayaryan to. 
5 Ta say Maung a Balita et impulong mid sikayo aliwan diad panamegley na salita labat, no ag ingen nantekep na pakayari, tan diad tulong na Ispiritu Santo, tan ag min balut nanduaruwaan so katwaan to. Anengneng yo no panoy impanbilay mi nen wadtan kami. Ginawa mi man a pankaabigan yo. 
6 Inalig yo kami tan say Katawan. Diad impangawat yoy Maung a Balita, nanlikna kayoy ontan lan kairapan; balet anggaman ontan, walad sikayoy liket a manlalapud Ispiritu Santo. 
7 Kanyan nagmaliw kayon oliran na amin da ray mananisian taga Macedonia tan Acaya. 
8 Ta diad panamegley yo aliwa labat a salitay Katawan so kinmayat ed Macedonia tan Acaya, no ag ingen pati say balitan nipaakar ed pananisia yod Dios so kinmayat ed amin a pasen. Ag la nakaukolan a mansalita kami niy nipaakar ed saya. 
9 Sikara lan diliy mangibabalita no panoy impangawat yod sikami, tan no panoy impangibeneg yod panaglingkur ed saray talintaoy diriyos, pian makapanlingkur kayod tua tan mabilay a Dios. 
10 Tan natan aalagaren yo ya onsabi a manlapud tawen so Anak to, a si Jesus a pinaoli tod bilay, tan sayan Jesus so mangilalaban ed sikatayo ed onsabin pasnuk na Dios.  

2

Say Kimey nen Pablo ed Tesalonica 


1 Sikayon diliy makaamta, agagi, ya aliwan andi-kakanaan so inyakar mid tan. 
2 Amta yon pinapabaingan tan pinapairap da kamid Filipos. Balet anggaman a dakel so makasbel, pinabiskeg na Dios so linawa mi a mangipulong na Maung a Balitan nanlapud sikato. 
3 Ta say pantatanggoyur mi et ag niletneg ed lingo, o maoges a getma, odino pilalek miy mangibalang. 
4 Ingen, lapud inabubonan kamiy Dios tan impia tod sikami so Maung a Balita, mampupulong kami onung ed linawa to. Aliwan say too so paliliketen mi, no ag ingen say Dios a manusubok no antoy getma mi. 
5 Say Dios so makatasi tan kabat yo met a diad inyakar mid tan, ag mi kayo indayew a konkonwari o kinanaan na saray salitan panakbung na kinaagom. 
6 Ag mi inanap so pangidayew yod sikami o say pangidayew ed sikami na saray arum a totoo, 
7 anggaman a walay kanepegan min nadayew, lapud apostol kami nen Cristo. Balet inanosan mi kayo a singa panaanos na inan mangaasikasod saray anak to nen wadtan kamid sikayo.* 
8 Lapud ontan lan panangaro tan panamabli mid sikayo, maliket kamin manginagnag na Maung a Balitad sikayo tan sipaparaan kami met a mangisaklang para sikayo na anggan say bilay mi. 
9 Natandaan yo ni, agagi, so impansasagput tan impankekesaw mi; nankimey kamid agew tan labi pian ag kami la makasakisakit na olod siopaman legan min ipupulong ed sikayo so Maung a Balitan nanlapud Dios. 


10 Natasian yo, ontan met na Dios, a nambilay kamin masanto, matonung, tan anggapoy pakabalawan ed impipiolup mid sikayo ran mananisia. 
11 Kabkabat yo no panoy impangipasen mid sikayo; singa kami ama na balang sakey ed sikayo. 
12 Pinapabiskeg miy linawa yo, nililigliwa mi kayo, tan sinisimbawa mi kayon mambilay a matoor tan makapaliket ed arap na Dios ya anawag ed sikayo, pian makapinabang kayod Panarian tan kagalangan to. 


13 Say sakey nin makasengeg na pangiiteran mi lawas na pisasalamat ed Dios, saya: nen impulong miy salitay Dios ed sikayo inawat yon aliwan salitay too, no ag ta peteg a salitay Dios. Say pakayari to yan salitay Dios et nanengneng ed panagbilay yon mananisia. 
14 Say nagagawad sikayo, agagi, et kapara to may agawad saray iglisiay Dios a walad Judea, diad saray totoon wadman a manmamatalek ed Cristo Jesus. Papairapen kayo ray dilin kabandaan yo, a singa saray taga Judea a pinasegsegang na saray kapara ran Judio. 
15 Saray Judio so amatey ed Katawan a Jesus tan saray propita. Sikara met so amairap ed sikami. Makapaingungot irad Dios tan kalaban day amin a katoowan! 
16 Labay da ni ingen a patondaen kami ed pangipupulong mid saray Hintil na Maung a Balitan kilabanan da. Napno da lay bayung na kasalanan, kanyan sinmabin siansiay pasnuk na Dios ed sikara! 

Mampilalek si Pablo a Bisitaen to ra Lamet 


17 Agagi, nen niarawi kamin aganod sikayo—aliwan diad kanunotan no ag ta diad laman—maililiw kamid sikayo tan ontan lay pilalek min makapinengneng lamet ed sikayo! 
18 Labalabay miy makapawil ditan. Diad tuay tua, siak, a si Pablo, aliwan aminpinsay iyakar kod tan lawari, balet sinesebelan kami nen Satanas. 
19 Ta anggapoy arum ya ilalo tan liket mi, no ag say sikayo. Sikayoy tanday impanalo mi a nayarian min ipasirayew diad arap na Katawan tin Jesus no sikatoy onsabi. 
20 On, sikayoy kagalangan tan liket mi!  

3


1 Nen ag kami la makaanos, nilabay mi lay tinmilak a bukor ed Atenas, 
2 insan mi imbakiy Timoteo ya agi tayo tan kaiban manlilingkur ed Dios diad panangipulong na Maung a Balitan nipaakar ed Cristo. Imbaki mid tan a mamabiskeg na linawa yo tan ontulong ed pananisia yo, 
3 pian anggapod sikayoy onkapoy lapud sarayan kairapan. Ta sikayon dili, amta yo a saray kairapan et kabyangan iray linaway Dios ed sikatayo. 
4 Ta nen wadtan kamin kaiba yo impasakbay mi lad sikayon napairap itayo—tan amta yo a sikaton tuay agawa. 
5 Kanyan nen ag ko la nitepel imbakik lad tay Timoteo a mangamta ed kipapasey pananisia yo. Ag la pigan atukso ki la na Diablo tan say sagput mid tan et magmaliw ya andi-kakanaan. 


6 Akapawil la dia natay Timoteo a nanlapud tad sikayo. Walay awit ton marakep a balitan nipaakar ed pananisia tan panangaro yo. Imbalita to met ed sikamin pinunot yo kami lawas, tan no kaonungay pampipilalek min makapinengneng ed sikayo, ontan yo met manaya. 
7 Kanyan, agagi, diad pegley na segsegang tan kairapan mi, aligliwa kami diad impakadngel miy pananisia yod Cristo. 
8 Say pansiansia yon malet ed pananisiad Katawan et mangiiter ed sikamiy bilay. 
9 Natan nayarian miy misalamat ed Dios lapud sikayo. Misalamat kami lapud amin a liket mid arap na Dios makasengeg ed sikayo. 
10 Labi-agew masimoon min ipipikasi ed Dios a napinengnengan mi kayo komun lamet tan niiter miy kakulangan ed pananisia yo. 


11 Iyabuloy komuy Dios tan Ama tayo tan say Katawan tin Jesus, a makaonla kamid tan. 
12 Pabalegen tan palaknabey Katawan komun so panaarowan yo tan say panangaro yod arum a totoo, a singa panangaro mid sikayo. 
13 Pabiskegen tod satan so linawa yo, tan magmaliw kayon masanto tan anggapoy pakabalawan ed arap na Dios tan Ama tayo, no onsabiy Katawan tayon Jesus a kaiba ton amin iray totoo to.  

4

Say Bilay a Makapaliket ed Dios 


1 Kaonuran, peteg a mambibilay kayon makapaliket ed Dios onung na naaralan yod sikami. Natan balet, kerewen tan simbawaen mi kayo diad ngaran na Katawan a Jesus, a lalon mambilay kayon makapaliket ed Dios. 
2 Ta amta yo ray inter mid sikayon bangabangat a nanlapud Katawan a Jesus. 
3 Say linawa na Dios et say pambilay yon masanto tan say iyarawi yod inmoralidad. 
4 Sikayo ran lalaki, nepeg a masanto tan masimpit so pangyamung yod kaasawaan yo,* 
5 aliwan diad pangonur yo labat ed liket na laman, a singa gagawaen da ray Hintil ya ag makaamtad Dios. 
6 Nipaakar ed saya sirin, nepeg ya anggapoy toon manggaway maoges o mansaol ed agi to. Pinasakbayan mi kayo lan maung nen saman, a say Katawan dusaen ton dusaen iray manggaway onya ran kaogsan. 
7 Tinawag itayoy Dios pian mambilay itayod katonungan, aliwan diad karotakan. 
8 Kanyan siopamay mangipolisay ed sayan bangat, aliwan say too so ipolisay to, no ag ingen say Dios a mangiiter ed sikayoy Ispiritu Santo to. 


9 Nipaakar ed pangarod agagid pananisia, ag la nakaukolan ya isulat ed sikayo, ta imbangat lad sikayo na Dios no panoy panaarowan yo. 
10 Tan onyan tuay gagawaen yod amin da ray agagid intiron Macedonia. Anggaman ontan, kekerewen mi nid sikayo, agagi, ya aruman yo niy panangaro yo. 
11 Gawa yoy anggaay nayarian yon mambilay a mareen. Arap yo labat so kimey yon bukor tan mananap kayoy pambilay yo, onung na ingganggan mi lad sikayo. 
12 Diad ontan, baingan da ki ray aliwan mananisia. Sakey ni, ag yod satan panilaloay arum ed pambilay yo. 

Say Isabiy Katawan 


13 Agagi, labay min naamtaan yoy katwaan nipaakar ed saray inaatey la, pian ag kayo manermen a singa saray anggapoy ilalo. 
14 Manisia tayon inatey tan inmolid bilay si Jesus. Ontan met sirin a manisia tayon say Dios awiten ton kaiba nen Jesus iray inaatey a mananisiad sikato. 


15 Say bangat na Katawan ya ibabaga mid sikayo, saya: diad agew na isabiy Katawan, sikatayon mabilay ni ag tayo naonaan iray inaatey la. 
16 Diad satan ya agew, say dilin Katawan onakseb a manlapud tawen a kabansag toy sakey a nieyag a ganggan, bosis na arkanghil, tan say tanul na trumpitay Dios. Saray inaatey a mananisiad Cristo onona ran onolid bilay. 
17 Insan sikatayon mabilay naala itayon mitipon ed sikara diad kaloreman, tan onabet itayod Katawan diad liwang. Diad ontan, kaiba tayo lawas so Katawan. 
18 Kanyan manliligliwaan kayo diad panamegley na sayan bangat.  

5

Nepeg a Sipaparaan kayo no Onsabiy Katawan 


1 Ag la nakaukolan ya isulat mid sikayo, agagi, so nipaakar ed oras tan panaon, 
2 ta kabkabat yo a say isabiy Agew na Katawan et singa isabiy matakew no labi. 
3 No ikuay totoo, “Mareen tan anggapoy kaatapan,” biglan onsabid sikaray kadederal. Ag ira makaliktar ta say isabi to et singa isabiy panagpasakit na biin magano lan mananak. 
4 Balet sikayo, agagi, aliwa kayon walad bilonget, kanyan diad satan ya Agew, ag yo nepeg so nabiglaan a singa kabiglaad matakew. 
5 Anak na liwawa tan anak na agew kayon amin. Aliwa tayon anak na bilonget o anak na labi. 
6 Kanyan nakaukolan ya ag itayo nanaogip a singa saray arum; nepeg a sipaparaan tayo tan nakaukolan a lawas malinew so kanunotan tayo. 
7 Labi so kakaogip da ray totoo, tan labi met so panagbuek da. 
8 Balet lapud wala tayod agew, kanepegan a malinew so kanunotan tayo. Nepeg tayon isolung so pananisia tan aro a pinagkasamper na pagew tayo, tan say ilalo ed kilalaban a pinagkahilmit tayo. 
9 Ta say Dios ag to itayo ingganan nadusa, no ag ingen nilaban, diad panamegley na Katawan tayon Jesu-Cristo, 
10 ya inatey para sikatayo pian nakaiba tayo, inatey man o mabilay itayo. 
11 Kanyan ituloy yoy mansisimbawaan tan mantutulongan, a singa gagawaen yo natan. 

Saray Kaonuran a Bilin tan Pabano 


12 Kerewen mid sikayo, agagi, a pagalangan yo ray kumikimey a kaiba yo, ta sikaray pinili na Katawan tan sikaray manangiwanwan tan managsimbawa yo. 
13 Iter yod sikaray sankabalgan a panamagalang tan panangaro lapud kimey a gagawaen da. Gawa yon mareen so panoolup yo. 


14 Agagi, ipurek mid sikayo a bilin yo ray mangiras, pabiskeg yo ray mabaing, tulongan yo ray makapoy, tan anosan yo ran amin. 
15 Ag kayo ombabawid saray nanggaway maoges ed sikayo, no ag ingen manggawa kayo lawas na pankaabigay sakey tan sakey ed sikayo tan amin a katoowan. 


16 Manliket kayo lawas. 
17 Ag yo totondaay mampikasi. 
18 Diad anggan anton kipapasen misalamat kayod Dios, ta sikato yay linawa to para sikayo, diad pambibilay yon kaolup yoy Cristo Jesus. 


19 Ag yo sesebelay Ispiritu Santo. 
20 Ag yo babalawey antokaman a bangat a nanlapud Dios. 
21 Subok yoy amin a bengatla tan pili yo ray maung. 
22 Arawian yoy amin a klasiy kaogsan. 


23 Pasantosen kayon sigput komun na Dios a mangiiter na kareenan. Pansiansiaen to komun ya anggapoy pakabalawan so intiron inkatoo yo—say ispiritu, kamarerwa, tan say laman yo—anggad isabiy Katawan tayon Jesu-Cristo. 
24 Gawaen ya na anawag ed sikayo, ta sikato et matoor! 


25 Ipikasi yo kami pa met, agagi. 


26 Ibano yoy amin ya agagi, diad panamegley na inaagin angub. 


27 Ipupurek kod sikayo, diad pakayari na Katawan, ya ibasa yo yan sulat ed amin da ray agagi. 


28 Nawalaan kayo komuy bindision na Katawan tayon Jesu-Cristo. 



* 2:7
 inanosan mi kayo a singa inan mangaasikasod saray anak to nen wadtan kamid sikayo diad pigaran manuskrito singa kami ogogaw nen wadtan kamid sikayo; singa kami sakey ya ina.

* 4:4
 pangyamung yod kaasawaan yo; odino pamemben na laman yon dili.

Say Ononan Sulat nen Pablo ed kinen 

TIMOTEO 

Pangiparontal 

Si Timoteo, sakey a malangwer a Cristianon taga Asia Minor, et lakin anak na sakey a Judion ina tan sakey a Grigon ama. Sikatoy nagmaliw a kaibiba tan katulongan nen Pablo ed impanliliber ton nampulong. Diad Ononan Sulat nen Pablo ed kinen Timoteo, taloran tima so insalaysay to. 

Ononaona, sayan sulat et sakey a pasakbay sumpad aliwan bangat ed iglisia. Sayan bangat a nanlapud kanunotan na saray Judio tan say kanunotan na saray totoon aliwan Judio et niletneg ed pananisia a maoges so mundo tan nagamuran na sakey a too so kilalaban diad panamegley labat na nidoma-doma tan maamut a kakabatan tan diad panamegley na saray gawa, a singa say ag pangan na saray arum a kakanen tan say ag pangasawa. Lalaonen met na sayan sulat so nipaakar ed panangikurang na iglisia tan say panangigalang ed Dios. Wala met iray ibabaga ton nepeg ya ogali na saray pangulo na iglisia tan saray katulongan da. Diad kaonuran, asimbawaan si Timoteo no panoy pagmaliw ton maung a kumikimey nen Jesu-Cristo. Asimbawaan met na nipaakar ed manepeg ton gawaen ed saray nandoroman grupo na mananisia. 

Logan na sayan Libro 

Pangiparontal 1:1-2 

Saray bilin a nipaakar ed iglisia tan saray opisyal to 1:3–3:16 

Saray bilin ed kinen Timoteo nipaakar ed kimey to 4:1–6:21  

1 Sayan sulat nanlapud kinen Pablo ya apostol nen Cristo Jesus, onung ed ganggan na Dios a Manangilaban tayo tan si Cristo Jesus ya ilalo tayo— 


2 Diad kinen Timoteo, say anak kon peteg ed pananisia: 

Itdan kayo komun na Dios ya Ama tayo tan say Katawan a Jesu-Cristo na bindision tan kareenan. 

Saray Pasakbay a sumlang ed Tila-tilan Bangat 


3 Singa samay imbilin kod sika nen mamapaarap ak ed Macedonia, manayam ka nid Efeso. Iganggan mod saray mambabangat na saray tila-tilan aral ya ontonda ra. 
4 Ibagam met ed sikara ya ag da la panaabalaay oras iray tongtong ya andi-kakanaan tan andorokey a listaan na kangaranay inmonan lalaki, ta panlapwan ira labat na sangsangan. Sakey ni, ag ira makatulong ed iyaligwas na planoy Dios, a nakabatay too diad panamegley na pananisia. 
5 Say getma na sayan ganggan mi et say pamawala na panangaron manlapud puson malinis, malinew a konsinsia, tan tuan pananisia. 
6 Wala ray pigaran angibeneg ed saraya et abalang irad andi-kakanaan a sangsangan. 
7 Labay day magmaliw a bumabangat na Ganggan, anggaman ya ag da natatalusay ibabaga ra o anggan saray bengatla ya ibabangat dan mataletalek. 


8 Amta tayo a say Ganggan et maung, dapot no dugay pangikana. 
9 Nepeg tin tandaan a saray ganggan et ag ira agawa para saray matonung a totoo, no ag ingen para saray mananumlang na ganggan, saray kriminal, saray ag mamirbir ed Dios, saray makasalanan, saray aliwan matonung, saray ag mangitaltalek ed maispiritun bangat, saray managpatey na saray kaamaan tan kainaan da, saray managpatey na kapara ran too, 
10 saray managgaway inmoralidad, saray lalakin miaakdul ed kapara ran lalaki, saray managalay ogaw, saray matitila, saray tasin tilay tatasian da tan saray manggagaway antokaman ya onsumlang ed tuan bangat. 
11 Sayan bangat naalmod Maung a Balitan manlalapud mapagalang tan masanton Dios, tan nimatalek ed siak ya ipulong ko. 

Pisasalamat lapud Panangasiy Dios 


12 Misasalamat ak ed Katawan tayon Cristo Jesus, ya amabiskeg ed siak para sayan kimey ko, ta impasen to ak a manepeg diad impanoro tod siak a kumikimey to. 
13 Anggaman a nansasalita ak na maoges sumpad sikato, pinapairap tan pinapasegsegang ko, siansian tinoro to ak a kumikimey to. Balet kinasian ak na Dios, ta ag ko amtay gagawaen ko nen aliwa ak nin mananisia. 
14 Say Katawan inibung tod siak so ag nasabsabaan a bindision to tan initdan to ak na pananisia tan aro a walad sikatayo diad pikakasakey tid Cristo Jesus. 
15 Niay sakey a katwaan a nepeg ya awaten tan sisiaen na amin: linma diad mundo si Cristo Jesus a mangilaban ed saray makasalanan. Siak so sankaogsan ed sikara, 
16 balet sikato yay makasengeg a kinasian ak na Dios, pian nipanengneng nen Cristo Jesus so ontan lan anos tod siak a sankaogsan a makasalanan. Kanyan siak so oliran da ray manisiad sikato tan mangawat na bilay ya andi-anggaan. 
17 Diad andi-anggaan ya Ari, ag ompatey, tan ag nanengneng, say saksakey a Dios so kawalaan komuy dayew tan galang ed ando lan ando! Amen. 


18 Anak kon Timoteo, imatalek kod sika yan ganggan, onung ed saramay abayag lan propisiyan nipaakar ed sika. Saraman a salita so ikanam ya armas diad pibakal mod maung a laban, 
19 tan pansiansiam so pananisiam tan say malinis a konsinsiam. Wala ray totoon ag angonur ed konsinsia ra, kanyan aderal so pananisia ra. 
20 Saray arum ed saraya et sikara di Himeneo tan Alejandro; sikara lay impalimak ed pakayari nen Satanas, pian nabangatan ira ya ag la ra mansalitay maoges sumpad Dios.  

Saray Bilin 


1 Manonad amin, sirin, ipupurek ko a nisaklang komun ed Dios iray pikekerew, pikakasi, tagleey, tan pisasalamat para amin a katoowan. 
2 Ontan met komun so nagawa para saray arari tan amin da ray manoley, pian makapambilay itayon anggapoy golo tan mareen, walay nagnap a kinasanto tan kasimpitan. 
3 Saya et maung tan makapaliket ed Manangilaban tayon Dios, 
4 a labay ton nilaban ya amin iray katoowan tan nakabatan day katwaan. 
5 Ta saksakey so Dios, tan saksakey met so manamegley ed Dios tan saray totoo, salanti say toon Cristo Jesus, 
6 ya inter toy sikaton dili a panondon ed amin a katoowan. Sikato yay pakanengnengay pilalek na Dios, tan nipanengneng ed niganan panaon. 
7 Lapud saya, atoro ak ya apostol tan bumabangat ed saray Hintil, pian nipulong kod sikaray nipaakar ed pananisia tan katwaan. Katwaay ibabagak, ag ak mantitila! 


8 Labay kon saray lalakid inerman a pasen et mampikasi ra, saray lalakin matoor ed Dios, anggapoy iirapen day linawa tan anggapoy kakolkol da. 


9 Labay ko met a masimpit, maalwar, tan duga ed panangawes iray bibii. Ag komun nambabangil so panangapiger dad buek da, ag ira manaalahas na balituk o pirlas, tan ag ira mansosolung na mabmabli ran kawes. 
10 Ingen nepeg a nanengneng ed sikaray maung iran gawgawa, ta sikato yay akbibit na bibiin ipapasen day laman dan dili a mananisia rad Dios. 
11 Nakaukolan a mareen iray bibii no mantitipon iran manaral tan nakaukolan a sigput iran matoluk. 
12 Ag ko abuloyan a saray bibii et mambangat o manoley ira ed saray lalaki; nakaukolan a mandeen ira. 
13 Ta si Adan sikatoy inmonan pinalsa, insan si Eva. 
14 Aliwan si Adan no ag ingen samay bii so apalingo tan anumlang ed ganggay Dios. 
15 Balet say bii nilaban diad panamegley na pananak to,* no sikatoy mansiansiad† pananisia, aro, tan kasantosan a katekep day kasimpitan.  

Saray Pangulod Iglisia 


1 Tua yan salita: No say sakey a too et labay toy magmaliw a panguloy iglisia, marakep yan pampipilalekan ton kimey. 
2 Say panguloy iglisia, sirin, nakaukolan a toon anggapoy pakabalawan, saksakey so asawa to, maadya, makabat, masimpit, amta toy manangkaili, tan nayarian toy mambangat. 
3 Nakaukolan met ya aliwan buanges, aliwan maigaganon mangabil, no ag ingen maoyamo, labay toy mareen a bilay, tan aliwan lupay kuarta. 
4 Nakaukolan a say pangipapangulo tod pamilya to et maung, oonuren tan gagalangen a maung na saray anak to. 
5 Ta panon a maung so pangipanguloy sakey a too ed iglisia, no ag to amtan asikasoen so dilin pamilya to? 
6 Ag met nayarin agano nin mananisiad Cristo, ta ag la pigan mampaatagey, et nadusan singa say Diablo. 
7 Nepeg met a gagalangey totoon aliwan kabyangay iglisia, pian ag napelag ed kababaingan tan ag naerel ed patit nen Diablo. 

Saray Mananulong ed Iglisia 


8 Ontan met, nakaukolan a saray mananulong ed iglisia et maung so ogali ra, matoor ed saray salita ra, aliwa ran buanges, tan aliwa ran maagom. 
9 Nakaukolan a malinis so konsinsia ra diad pambenben dad katwaan na pananisia. 
10 Nakaukolan a suboken iran onona, tan no anggapoy pakabalawan ed sikara, manlingkur ira. 
11 Nakaukolan met a say kaasawaan da* et maung so ogali ra, aliwa ran managtalabutob, no ag ingen maadya tan matoor ed amin a pamaakaran. 
12 Say mananulong nakaukolan a saksakey so asawa to, tan maung so pangipapangulo tod saray anak tan say intiron pamilya to. 
13 Saray matoor ed kimey da makagamur iray kagalangan tan nayarian dan salitaen a matalek so nipaakar ed pananisia rad Cristo Jesus. 

Say Baleg a Niamut a Katwaan 


14 Iilaloan ko a magano lay pakapannengneng ta. Anggaman ontan, insulat ko ra yan bilin, 
15 pian no bilang ta naabala ak tan ag ko makakar ditan a tampol, amtam no antoy nepeg a gawaey sakey a too ed pikakabyangan tod pamilyay Dios, salanti say iglisia na mabilay a Dios. Sayan iglisia et sikatoy lusek tan pundasion na katwaan. 
16 Anggapoy makapangibori no panoy kabaleg na niamut a katwaan na rilihion tayo. 

Sikatoy pinmanengneng a sakey a too, 

pinaneknekan na Ispiritu a sayan too et maptek, tan anengneng na saray anghil. 

Nipulong ed nandoroman bansa, 

sinisia na saray katoowan, tan niatagey ed tawen.  

Saray Tila-tilan Bumabangat 


1 Malinew ya ibabagay Ispiritu, a diad kaonuran iran panaon, ikaindan na saray arum so pananisia; onuren da ray manamalingon ispiritu tan tombuken da ray bangat na saray dimonyo. 
2 Sarayan bangat ya ikakayat na saray matitilan totoo a say konsinsia ra et inatey la, a singa apoolan na ampetapetang a balatyang. 
3 Saratan a totoo isebel day pangasawa tan say pangan na pigara a kakanen. Balet pinalsa na Dios iray nakan a kanen na saray mananisia tan makapikabat ed katwaan, kasumpal dan misalamat ed Dios. 
4 Ta amin a pinalsa na Dios et maung; anggapoy nepeg ya ipolisay dapot no kanen a katekep toy pikakasi na pisasalamat, 
5 lapud lilinisan la na salitay Dios tan samay pikakasi. 

Say Maung a Managlingkur nen Cristo Jesus 


6 Magmaliw kan maung a managlingkur nen Cristo Jesus no ibangat mo ra yan bilin ed saray agagi. Legan mon ibabangat ira ya, tataganoen mo met so sikan dili na maispiritun kakanen, salanti saray salitan nipaakar ed pananisia tan say tuan bangat ya oonuren mo la. 
7 Ag mo nepeg ya abakey oras mo ed saray andi-kakanaan tan minumundon tongtong. Ipasal mo ingey sikan dili ed masanton panagbilay. 
8 Walay kaabigan ya iiter na pangipasal na laman. Balet say pangipasal ed masanton panagbilay et lalon maabig so iter to, ta isipan toy bilay a para natan tan diad arapen. 
9 Tua yan salita a nepeg ya awaten tan sisiaen. 
10 Kanyan mankikimey* tan mansasagput itayon maung, ta maniilalo tayod mabilay a Dios, say Manangilaban na amin a katoowan, lautlad saray mananisia. 


11 Iganggan tan ibangat mo ra ya. 
12 Ag mo aabuloyan a lemlemewen kay siopaman lapud kinaogaw mo. Ingen, sika komuy oliran da ray mananisia diad panagsalitam, kagagawam, panangarom, pananisiam, tan malinis a panagbilay mo. 
13 Anggad ag ko ni isabi, ikanam so oras tan biskeg mo diad pangibasam na Masanton Sulat ed saray totoon mantitipon, tan diad pampulong tan pambangat. 
14 Ag mo papaolyay maispiritun langkap a walad sika, a niiter ed sika nen nansasalita ray propita tan intapew na mamatakken ed sika iray lima ra. 
15 Gawam tan isaklang mod saraya so bilay mo, pian nanengneng na amin so iyaaligwas mod pananisia. 
16 Asikasom so sikan dili tan say ibabangat mo. Ituloy mon gawaen ira ya, ta diad panggawam ilaban moy sikan dili tan saray ondengel ed sika.  

Saray Kanepegan a Gawaen ed saray Kaparan Mananisia 


1 Ag mo pampapasnukay toon matakken nen sika, no ag ingen pitongtongan mo a singa amam. Ipasen mon singa agagim iray lalakin tubon-balo. 
2 Ipasen mon singa inam iray bibiin mamatakken tan singa agagim iray bibiin tubon-balo, ya anggapoy maoges a getmam ed sikara. 


3 Pagalangan mo ray tuan balo a bibii. 
4 No say sakey a balon bii et wala ray anak o apo to, saratan ya anak o apo et nepeg a gawaen dan manonaan so kanepegan dad pamilya ra, ta diad ontan makabales iray utang dan maung a linawa ed saray atateng da. Makapaliket ya ed Dios. 
5 Say tuan balo et say biin mambukbukor lad bilay to. Say Dios labat so kawalaay ilalo to, tan agew-labin itutuloy toy mampikasi tan mankerew. 
6 Balet say biin balo a mambibilay ed minumundon liket, inatey la anggaman a mabilay ni. 
7 Iganggan mon onuren da ya, pian ag ira nabalaw. 
8 Balet siopamay ag mangasikasod kakanayon to, lautlad saray kabyangay dilin pamilya to, imbeneg to lay pananisia tan alabas ni nen say aliwan mananisia. 


9 Iyan mod listaan na bibiin balo so siopaman a walad saray onggendan: ag onkulang ed anemaplo so taon to, amimpinsan ya akiasawa, 
10 kabkabat na karaklan a maung so ginagawa to, pinabaleg to ray anak to ed masimpit a panagbilay, sinasangkaili to ray anggan ag to kabat, nampaabeba diad impanlingkur tod kapara ton Cristiano, tinmutulong ed saray walad kairapan, tan insaklang toy bilay tod panggaway amin a kamaungan. 


11 Ag mo ipipilad listaan iray balon bibii a malangwer ni, ta no say pilalek dad liket na laman et magmaliw a lalon ompetang nen say panlilingkur dad Cristo, miasawa ra lamet. 
12 Lapud saya, mankasalanan ira lapud inkaindan day inmonan sipan dad sikato. 
13 Naaralan da ni ingey manngiras tan mandarak na panaon diad panliber dad saray kabkaabay. Say lalon maoges, magmaliw iran managtalabutob tan mibabalid bilay na arum a totoo, tan manlabir iray ag da nepeg a labiren. 
14 Kanyan para say siak, labay kon miasawa lamet iray malangwer a bibiin balo, mananak tan asikasoen day dilin abung da, pian saray kalaban et ag ira nawalaay pankanawnawa a mamaoges ed sikatayo. 
15 Ibabagak ya, ta wala ray balon bibii a tinmombuk ed kinen Satanas. 
16 Balet no say biin mananisia et wala ray bibiin balo a kakanayon to, nepeg ton asikasoen ira pian ag la ra sakbatey iglisia. Diad ontan, say iglisia naasikaso to ray tuan balo ya anggapoy mangasikaso. 


17 Nakaukolan a dobli so upa ya awaten da ray mamatakken a marakep so pangipapangulo ra, lautlad saray mamapasyan mampupulong tan mambabangat. 
18 Ta ibabagay Masanton Sulat, “Ag mo babalungosay baka no maniilik.” Ibabaga to met ni, “Kanepegan na kumikimey so mangawat na upa.” 
19 Ag mo aawatey dalem a sumlang ed sakey a matakken no ag tasiay duara o taloran too. 
20 Pampasnukan mod arap na totoo so toon nankasalanan, pian ontakot iray arum. 


21 Diad arap na Dios tan si Cristo Jesus tan saray masanton anghil to, mapilit kon igaganggan ed sika ya onur mo ra yan bilin. Anggapo komuy lalabien o ibibiig mo. 
22 Ag ka maganat a mangitapew na limam a pangiter mod siopaman na pakayarin mangipangulod kimey ed iglisia. Ag ka mibibiang ed kasalanay arum. Mansiansia kan ag namansaay kasalanan. 


23 Aliwan danum labat so inomen mo; inom ka met na daiset ya alak, ta makatulong yad panonaw na kakanen mo tan say naynay a pansasakit mo. 


24 Mabatabatar a nengnengen iray kasalanan na saray arum, tan makakaona ed sintinsia ray kasalanan da. Saray kasalanay arum balet, naonur a nakabatan. 
25 Ontan met mabatabatar a nengnengen so maung a gawa, tan no bilang ta ag naimanon tampol, ag balet mansiansian akaamut.  

1 Kaukolan a saray aripen ipasen da a saray amo ra et manepeg iran mangawat na amin a kagalangan, pian anggan siopa anggapoy nibaga ton maoges sumlang ed ngaray Dios tan say bangat tayo. 
2 Ag nepeg a balawen na saray aripen iray amo ran mananisia, ta agagi da rad pananisia. Apiapigeren da ingey panaglingkur dad sikara, ta saray naitdan day kaabigan et saray mananisian inaro ra. 

Say Tila-tilan Bangat tan say Tuan Kayamanan 

Ipurek mon ibangat ira yan bengatla. 
3 Siopamay mangibangat na nidoman bangat tan ag onabubon ed saray tuan salita na Katawan tayon Jesu-Cristo tan say bangat a nipaakar ed rilihion tayo, 
4 mapaatagey tan anggapoy amta to. Sakit to lay misangsangan tan mikolkol nipaakar ed saray salita, tan sikato yay sengegan labat na imonan, kolkolan, insultowan, maoges a palsaan, 
5 tan naynay a sangsangan na saray totoon pikewet so kanunotan tan ag mamirbir ed katwaan. Abaloan dan say rilihion et sakey ya anapan. 


6 Baleg a kayamanan so niiter na rilihion ed sakey a too ya amta toy mamasarag na antokaman a walad sikato. 
7 Ta anggapoy awit tayod sayan mundo, kanyan anggapo met so naawit tayo no taynan ti la. 
8 Kanyan dapot walay kanen tan ikawes tayo, nepeg a manliket itayo la. 
9 Balet saray totoon mampipilalek ya onyaman, napepelag irad tukso tan napapatitan ira na andi-kakanaan tan makaderal iran likeliket a mangitatabuy ed sikara diad kaderalan tan kabagbagan. 
10 Ta say panangarod kuarta et lamut na amin a kaogsan. Wala ray nampipilalek a makatipoy kayamanan et sikato yay makasengeg na inarawian dad pananisia, tan adoyuk-doyuk so puso ra na amayamay a kaermenan. 

Binilin nen Pablo si Timoteo 


11 Balet sikan tooy Dios, paliisan mo ra yan amin. Seetan mon tombukey katonungan, kasantosan, pananisia, panangaro, panaganos, tan kinaoyamo. 
12 Gawam so anggaay nayarian mon mibakal nipaakar ed pananisia, tan nagamuran mod satay bilay ya andi-anggaan ya anawagay Dios ed sika nen impaamtam so pananisiam ed arap na amayamay a tasi. 
13 Diad arap na Dios a mangiiter na bilay ed amin a bengatla, tan diad arap nen Cristo Jesus a maung so impantasi tod arap nen Poncio Pilato, igaganggan ta ka: 
14 Onur mo ray niganggan ed sika tan mansiansia kan matoor ed pangonur mod sikara ya anggad ompatnag lay Katawan tayon Jesu-Cristo. 
15 Ompanengneng no asabi lay oras ya ingganay Dios, a sikato labat so masanton Manoley, Ari da ray arari, tan Katawan da ray kakatawan. 
16 Sikato labat so ag ompatey; manaayam ed liwawan anggapoy makaasingger. Anggapo niy akanengneng, anggapo ingey nayarin makanengneng ed sikato. Diad sikato labat komuy kawalaay galang tan andi-anggaan a pakayari! Amen. 


17 Bilin mo ray mamayaman ed sayan mundo ya ag ira mapasirayew, tan ag ira manmatalek ed ag mansiansian kayamanan, no ag ingen manmatalek irad Dios a mangiiter a mabonbonluk ed sikatayo na amin a bengatlan panliketan tayo. 
18 Ibangat mo ran manggaway kamaungan, mampayaman irad saray maung a gawa, mabonluk irad panangiter, tan sipaparaan iran mangyapag ed saray arum na kayaryan da. 
19 Diad onya, makapantipon iray kayamanan a mabiskeg a pundasion ya onkanad sikara ed arapen. Diad saya nagamuran day tuan bilay. 


20 Timoteo, asikasom a maung so nipia ed sika. Paliisan moy tongtongan ya aliwan makapaliket ed Dios, tan say sangsangan na “Pakatalus,” onung ed aliwan pananawag na arum a totoo. 
21 Ta kuanda ray arum a wala yad sikara, kanyan abalang irad tuan dalan na pananisia. 

Nawalaan kayon amin komuy bindision na Dios. 



* 2:15
 nilaban diad panamegley na pananak to odino nilaban lapud wala ray anak to.

† 2:15
 no mansiansiad; odino no mansiansia rad.

* 3:11
 saray kaasawaan da; odino saray katulong a bibii.

* 4:10
 mankikimey; diad pigaran manuskrito napapasegsegang itayo.

Say Kumadwan Libro na 

SARAY AWARAN 

Pangiparontal 

No iner so anondaay Ononan Awaran, dimay angigapoan na Kumadwan Awaran. Nikorit ed sayan libro so impanoley nen Ari Solomon, say inlaban na saray tribu ed baybay, diad panangipangulo nen Jeroboam sumpad Rehoboam a lakin anak nen Ari Solomon, tan sikatoy sinmalat ed sikato. Itutuloy met na sayan libro so istoriay nanarian na Juda ya anggad inkatalo na Jerusalem nen taon 586 K.C. 

Logan na sayan Libro 

Say impanoley nen Solomon 1:1–9:31 

a. Saray ononan taon 1:1-17 

b. Nipaalagey so Timplo 2:1–7:10 

c. Saray kaonuran a taon 7:11–9:31 

Say inlaban na saray tribu ed baybay 10:1-19 

Saray ararid Juda 11:1–36:12 

Say inkatalo na Jerusalem 36:13-23  

Kinmerew na Kakabatan si Solomon 

(1 Ar. 3:1-15) 



1 Malet ya inoleyan nen Solomon a lakin anek nen Ari David so nanarian. Binindisionan na Katawan a Dios si Solomon tan impagmaliw ton makapanyarin tuloy. 


2 Ingganggan ton amin iray opisyal na sanlilibon sondalo tan saray opisyal na sanlalasus, amin da ray opisyal na gobirno, amin da ray pangulo na pamilya, tan saray arum a totoo 
3 a mila rad sikatod pasen na panangigalangan diad Gabaon. Linma rad man lapud diman so kawalaay Tuldan Ayamay Katawan a ginawa nen Moises ya aripen na Dios nen wala rad kalawakan. 
4 (Diad saman a panaon balet, walad Jerusalem so Kaban na Sipanan; nisinup ed dalem na tuldan impaalagey nen Ari David nen inyakar ton manlapud Kiryat-jearim imay kaban.) 
5 Wadman met ed Gabaon diad arap na Tuldan Ayamay Katawan so gansan altar a ginawa nen Bezalel a lakin anak nen Uri tan apo nen Hur. Si Solomon tan amin da ray totoo et inggalang day Katawan diman ed Gabaon. 
6 Diad arap na samay Tulda inggalang na ari so Katawan diad impangisaklang to na saray bagat ed tapew na samay gansan altar; angisaklang na sanlibon bagat a popoolan ed tapew na samay altar. 


7 Diad saman a labi pinmayawar so Dios ed kinen Solomon tan tinepet to, “Antoy labay mon iter kod sika?” 


8 Inmebat si Solomon, “Impatnag mo lawas so baleg a panangarom ed kinen amak a David, tan natan insalat mo ak a manari. 
9 O Katawan a Dios, sumpal mo pa la natan imay sipan mod kinen amak. Impagmaliw mo ak ya ari na saray totoon ag nayari ran bilangen lapud karakel da. 
10 Kanyan iter mo pad siak so kakabatan tan pakatalus a nakaukolan ko ed panoley kod sikara. Ta no andi, panon kon naoleyan ira yan matalonggaring a totoom?” 


11 Inmebat so Dios ed kinen Solomon, “Duga so kinerew mo. Ag ka kinmerew na saray kayaryan, odino kayamanan, odino kagalangan, odino say ipatey da ray kalaban mo, odino say pambilay mo na andokey. Ingen kinmerew ka na kakabatan tan pakatalus pian naoleyan mo ray totook ya angipasenan kod sikan ari. 
12 Itdan ta ka na kakabatan tan pakatalus. Itdan ta ka met na saray kayaryan, kayamanan, tan kagalangan a dakel ni nen saray a kayaryan na anggan siopan ari ya akaona nen say sika odino say arin mantombuk ed sika.” 

Say Pakayari tan say Kayamanan nen Ari Solomon 

(1 Ar. 10:26-29) 


13 Kanyan tinaynan* nen Solomon imay pasen na panangigalangan diad Gabaon a kawalaay Tuldan Ayamay Katawan, insan pinmawil ed Jerusalem. Diman nanoley ed Israel si Solomon. 
14 Anipon si Solomon na sanlibo tan apat a lasus a karwahi tan labinduan libon kabayo a para bakal. Inyan to ray arum ed Jerusalem, tan saray arum diad nandoroman siudad. 
15 Legan na impanoley to, saray pilak tan balituk et singa karakel na bato ed Jerusalem, tan saray tablan sidro et singa karakel na kiew a sikomoro ed saray alusadsar na Juda. 
16 Saray totoo na ari so makaoley ed panagsaliw na kabayo ed Musri† tan Cilicia,‡ 
17 tan say panagsaliw na karwahi ed Egipto. Sikaray manlalako na saray kabayo tan saray karwahi ed saray arari da ray Heteo tan Siriano. Anem a lasus a pilak so lako rad sakey a karwahi tan sanlasus tan limamplon pilak so sakey a kabayo.  

Niparaan so Pangipaalagey na Timplo 

(1 Ar. 5:1-18) 


1 Ginetma nen Solomon so mangipaalagey na timplo a pangigalangan na saray totoo ed Katawan tan ginetma to met so mangipaalagey na palasion panayaman to. 
2 Pitomplon libon lalaki so impasen ton manolur na saray nakaukolan ed pamaalagey, tan walomplon libon lalaki so impasen ton mantabas na bato. Talon libo tan anem a lasus a lalaki iray makaoley a mangasikasod kimey. 


3 Impaikuanen Solomon ed kinen Ari Hiram na Tiro: “Lakoan mo ak met na tablan sidro a singa samay impangilakom ed amak ya Ari David nen amaalagey na palasio ra. 
4 Mamapaalagey ak na timplo tan dia kami mangigalang ed sikato diad pampool mi na insinson agawa rad ambalbalingit iran rikado; dia kami met mangisaklang ya andi-tonda na bagat a tinapay, tan dia met so pangisaklangan mi na saray bagat a popoolan kapag kabwasan tan labi, no Agew na Panagpainawa, no Pistay Balon Bulan, tan no arum iran masanton agew a pamagalang ed Katawan a Dios mi. Ingganggan to ya ed saray Israelita a gawaen dan ando lan ando. 
5 Baleg a timplo so ipapaalagey ko, lapud matalonggaring so Dios nen saray arum a diriyos. 
6 Balet say katwaan to anggapoy makapangipaalagey na timplon para Dios, lapud ag nakarga na anggan say intiron kabaleg na tawen so Dios mi. Kanyan panon so pakapangipaalagey ko na timplon para sikato? Say nayarian kon ipaalagey labat et say sakey a pasen a pampoolan na insinso ed Dios. 
7 Mangibaki ka pa dia sirin na sakey a lakin marunong a mantatak tan mankimey ed balituk, pilak, gansa, tan balatyang, tan marunong met a manggaway asul, purpura, tan ambalangan abel. Mankimey a kaiba to ray marunong a kumikimey a taga Juda tan Jerusalem a pinili ra nen saman nen amak a David. 
8 Amtak a marunong a mambatang na kiew iray totoom, kanyan paiyakaran mo ak pa dia na saray troson sidro, saleng, tan sandalo na Libano. Sipaparaan ak a mangibaki na totook ya ontulong ed sikara 
9 ed pangiparaan na amayamay a tabla, lapud balbaleg tan nidoma-domay dakep a timplo so ipaalagey ko. 
10 Mangiter ak na pantagano da ray kumikimey mo. Ipaiyakaran ta ka na sanlasus libon sakon ya arina, sanlasus libon sakon sibada, sanlasus tan apat a lasus tan labinduan libon litro ya alak tan apat a lasus tan labinduan libon litro ya larak na oliba.” 


11 Saya so insulat nen Ari Hiram na Tiro ed kinen Solomon a pinagkaebat to: “Lapud inaro na Katawan iray totoo to, impagmaliw to kan ari ra. 
12 Nadayew komun so Katawan a Dios na Israel, say Manamalsa ed tawen tan dalin! Initdan toy Ari David na sakey a makabat ya anak a lakin maung so pakatalus to tan marunong ed amin a bengatla. Et natan mangipaalagey na timplon para Katawan tan palasion panayaman to. 
13 Ibakik ed sikay sakey a makabat tan marunong a kumikimey a manngaran na Huram. 
14 Kabyangan na tribu nen Dan so ina to, tan taga Tiro so ama to. Marunong a mankimey ed balituk, pilak, gansa, balatyang, bato, tan tabla. Nayarian toy mankimey ed asul, purpura, tan ambalangan abel, a pati linen. Nayarian ton gawaen ya amiy panagtatak tan natombuk toy antokaman a paitatak ed sikato. Pankimey mo a kaiba to ray marunong a kumikimey mo tan saray impankikimey nen amam ya Ari David. 
15 Ipaiyakar mo diad sikami iray insipan mon trigo, sibada, alak, tan larak na oliba. 
16 Mamatang kamid saray palandey na Libano na amin a naukolan mon sidro. Kayari to singeren mi ran singa lamo, insan mi ra iyanur ed dayat ya anggad Jope. Akaoley kayo lan mangalad man ya iyakar ed Jerusalem.” 

Nigapo so Impangipaalagey ed Timplo 

(1 Ar. 6:1-38) 


17 Impabilang nen Ari Solomon iray amin a sangkaili a manaayam ed dalin na Israel, a singa samay impamilang nen ama to a David ed saray totood Israel. Wala ray sanlasus, limamplo tan talon libo tan anem a lasus a sangkaili a manaayam ed Israel. 
18 Impasen nen Solomon ed sikara iray pitomplom libo a manolur na nakaukolan, tan walomplon libo so impasen ton mantabas na bato ed kapalandeyan. Talon libo tan anem a lasus so impasen ton mangasikaso ed kimey.  

1 Inggapo nen Ari Solomon ya impaalagey so Timplo na Katawan ed Jerusalem diad tapew na Palandey na Moria, a diay pinayawaran na Katawan ed kinen Ari David ya ama nen Solomon. Imparaan la ya nen David a pasen, a sikato ya may kawalaan na panagilikan nen Arauna a Jebuseo. 
2 Ginmapo so impangipaalagey nen kumadwan bulan na kumapat a taon na panaari nen Solomon. 
3 Say Timplon impaalagey nen Ari Solomon et talomplon mitro so karokey to tan samploran mitro so kaawang to. 
4 Say kuarton lolooban et samploran mitro a kaparay kaawang na Timplo, tan anemaplon mitro so kaatagey to. Inokupan na puron balituk so dalem na kuarto. 
5 Say manonan kuarto et adingdingan na tablan sidro tan inokupan na puron balituk. Nikorti dia ray kiew a palmira tan saray golunggolung. 
6 Dinikoraan na ari so Timplo na mararakep iran alahas tan balituk a sinasaliw ed dalin na Parvaim. 
7 Inookup to so balituk ed saray dingding na Timplo, saray pagsen, saray lolooban, tan saray puirta. Saray kumikimey inkokorti rad dingding iray kirubin.* 
8 Say bandad dalem a kuarto, a tatawagey Sankasantosan a Pasen, et samploran mitro so karokey to tan samploran mitro so kaawang to a kaparay kaawang na Timplo. Duamplo tan liman tonilada a balituk so nikanan impanookup ed saray dingding na Sankasantosan a Pasen: 
9 duamplon onsan balituk so nikana ed impanggawa na saray pasak. Inokupan met na balituk iray dingding na saray kuarton walad tagey. 


10 Nanggawa met so ari na duaran kirubin a mital, inokupan to ra na balituk, insan to ra inyan ed Sankasantosan a Pasen, 
11-13 a diman ira nanampar ya akaalagey a sankaarap day lolooban. Sanderwa ray payak a duaran mitroy karokey so balang sakey. Akaonat iray payak da; nandiwitan irad pegley na kuarto tan sinmabi ra ya anggad nantopag a dingding, kanyan binenlagan day samploran mitro a sikatoy kaawang na kuarto. 
14 Nanggawa met so ari na kurtinan para Sankasantosan a Pasen; ginawad pinon linen tan abel iran asul, purpura, tan ambalanga tan binordaan na indengan na saray kirubin. 

Saray Duaran Gansan Lusek 

(1 Ar. 7:15-22) 


15 Nanggawa so ari na duaran lusek a labinanem a mitro so kaatagey na balang sakey, insan to ra inyan ed arap na Timplo. Balang sakey walay olo to a duaran mitroy kaatagey to. 
16 Nanggawa na saray golunggolung tan insabit to ran singa kadina ed toktok da ra may lusek. Nanggawa met na sanlasus a gansan granada tan insasabit to rad saramay golunggolung. 
17 Nipaalagey ed duaran dapag na lolooban na Timplo: samay walad abalaten angaranan na Jakin,† tan samay walad baybay angaranan na Booz.‡  

Saray Kagawaan ed Timplo 

(1 Ar. 7:23-51) 


1 Nanggawa si Ari Solomon na gansan altar a samploran mitro a kuadrado tan limaran mitroy kaatagey to. 
2 Nanggawa met na malimpek a gansan kawa; duaran mitroy kaaralem to, limaran mitroy kaawang to, tan labinliman mitroy kinalimpek to. 
3 Diad kaliber-liber na paway na sangab na kawa et walay duaran dasig na dikorasion a nantapewan. Singa ra bakan kalakyan ira may dikorasion tan nibubo ran nitekep irad samay kawa. 
4 Naampatut yan kawa ed beneg na saray labinduan gansan bakan kalakyan ya akaarap irad paway, taloray akaarap ed baybay, talorad abalaten, talorad bokig, tan talorad sagur. 
5 Sankarangan so kakapal to may kawa. Singa sangab na kupa so sangab to; binmaluk ed paway a singa pital na rosas. Limamplo tan anem a libo, duan lasus tan limamplon litro so nakarga to. 
6 Nanggawa met na samploran palanggana, limara so nipasen ed abalaten na Timplo tan limara diad baybay. Ikana ran panorasan ed saray parti na ayayep ya isaklang a bagat a popoolan. Samay danum ed baleg a kawa et ikana na saray papari a panoras. 


7-8 Nanggawa na samploran balituk a panangipatoonay lamparaan onung na gendat a panaggawa tan samploran lamisaan, insan to ra inyan ed manonan kuarto na Timplo. Limaran panangipatoonan tan limaran lamisaan so niiyan ed baybay a dapag tan saray arum diad abalaten a dapag. Nanggawa met na sanlasus a yaung. 


9 Nanggawa met na patio ed dalem a para papari, tan say patio ed paway. Saray kaput da ray puirta ed nanleetan na saramay duaran patio et naokupan ira na gansa. 
10 Samay kawa et niiyan ed abay na abalaten a bokig, diad suyok na Timplo. 


11-16 Nanggawa met si Huram na saray banga, pala, tan yaung. Sinumpal ton ginawa iray amin a kagawaan ya insipan ton Ari Solomon a gawaen para Timplo: 

Saray duaran lusek 

Saray duaran singa yaung ya olo ed toktok na saramay lusek 

Saray golunggolung ed toktok na olo na saramay lusek 

Saray apat a lasus a gansan granada a nidasig ya amidwa ed kapag olo na saramay lusek 

Saray samploran* kariton 

Saray samploran palanggana 

Say kawa 

Saray labinduan bakan kalakyan ya angampatot ed samay kawa 

Saray banga, saray pala, tan saray tinidor 

Pinasileng a gansa so inkana nen Huram nen ginagawa to ra yan amin a kagawaan† a para Timplo na Katawan, onung na ingganggan nen Ari Solomon. 


17 Ginawa na ari ira yan amin a kagawaan diad panagpandayan a walad ketegan na Sucot tan Zereda‡ diad Patar na Jordan. 
18 Diad ontan lan karakel na agawan kagawaan ag asimbang so intiron belat na gansan nikana. 


19 Nanggawa met si Ari Solomon na saray balituk a kagawaan a para Timplo: say altar tan saray lamisaan a pangibagatan na tinapay ed Dios; 
20 saray panangipatoonan na lamparaan, tan saray lamparaan a puron balituk a selselan irad arap na Sankasantosan a Pasen onung ed plano; 
21 saray dikorasion a rosas, saray lamparaan, tan saray sipit; 
22 saray panagpotut na pabilo, saray yaung, saray pananginay insinso, tan saray pananginay ngalab. Amin da ra yan kagawaan et puro ran balituk. Naokupan na balituk iray puirtad paway na Timplo tan saray puirta na Sankasantosan a Pasen.  

1 Nen asumpal nen Ari Solomon iray amin a kimey ed Timplo, inyan tod saray kuarton panagsinupan ed Timplo ya amin iray bengatlan insaklang nen ama ton David ed Katawan—saray pilak, balituk, tan saray arum a kagawaan. 

Niakar ed Timplo so Kaban na Sipanan 

(1 Ar. 8:1-9) 


2 Insan impaawit nen Ari Solomon iray amin a pangulo na saray tribu tan saray boleg na Israel a mankakasakey irad Jerusalem, ta iyakar dad Timplo so Kaban na Sipanan na Katawan manlapud Sion, say Siudad nen David.* 
3 Nantitipon iran amin nen Pista na saray Abung-abung. 
4 Nen akapantitipon lan amin iray pangulo, inalsa na saray Levita so Kaban na Sipanan 
5 tan inyakar dad Timplo. Saray papari tan saray Levita inyalis da met ed Timplo so Tuldan Ayamay Katawan, tan amin a kagawaan to. 
6 Si Ari Solomon tan amin da ray totood Israel nantitipon irad arap na Kaban na Sipanan tan angibagat ira na amayamay a karniro tan baka ya ag ira nabilang lapud karakel da. 
7 Insan saray papari inawit dad dalem na Timplo so Kaban na Sipanan na Katawan tan inyan dad Sankasantosan a Pasen, diad silong na saray payak da ra may kirubin. 
8 Saray akabuskag a payak da ra may kirubin et asakbungan da may kaban tan saramay tiken a panagsakbatan. 
9 Siopamay toon manalalagey ed arap na Sankasantosan a Pasen nanengneng to ray ngoro na saramay tiken. Balet diad arum a pasen ag to ra nanengneng. (Wadman ni ra yan tiken ya anggad natan.) 
10 Anggapoy karga to may Kaban na Sipanan likud labat ed saramay duaran tapyak a bato ya inyan nen Moises diman nen walad Palandey na Sinai, nen akisipanan so Katawan ed saray totood Israel nen tataynanan day Egipto. 

Say Kagalangan na Katawan 


11-14 Amin a paparin wadman, anggan anton grupoy kawalaan da, insaklang day sikaran dili. Amin da ray Levitan tumutogtog tan kumakanta a di Asaf, Heman, tan Jedutun tan saray kabyangay boleg da et akasolung iray linen a kawes. Nanalagey iray Levita ed abay na altar diad nibokig a dapag. Sankaawit da ray piangpiang tan saray arpa; tan kaiba da ray sanlasus tan duamplon papari a mamapaknul na trumpita. Saray kumakanta indayew day Katawan tan babansagan iray trumpita, saray piangpiang tan arum ni ran kagawaay musika. Kinanta ra: 

“Igalang yoy Katawan ta sikato et maung, 

Tan mansiansia ed ando lan ando 

so panangaro ton ag mangoman.” 

Legan a tataynan na saray papari so Timplo, biglan apano na lorem na Kagalangay Katawan, kanyan ag da la nituloy so pangigagalang da.  

Nampaliwaway Solomon ed saray Totoo 

(1 Ar. 8:12-21) 


1 Nampikasiy Solomon, 

“Katawan, nilabay moy manayam 

ed kaloreman tan kabilongetan. 


2 Amaalagey ak natan na marakerakep a timplon para sika, 

sakey a pasen a panayaman mo 

ed ando lan ando.” 


3 Legan a manalalagey iray totood man, inarap ira nen Solomon, tan kinerew ton bindisionan iray Dios. 
4 Inkuanto, “Nagalang komun so Katawan a Dios na Israel! Sinumpal toy sipan tod amak a David, sanen inkuantod sikato, 
5 ‘Manlapud samay agew ya impangipaway kod Egipto ed saray totook, ag ak nampili na anggan anton siudad ed intiron dalin na Israel a pangipaalageyan na timplon pangigalangan ed siak tan ag ak nampili na siopaman a mangipangulod saray totook ya Israelita. 
6 Balet natan pinilik so Jerusalem a pasen a pangigalangan ed siak, tan pinili ta ka, David, a manoley ed saray totook.’ ” 


7 Intuloy nen Solomon ya inkuan, “Nampilalekan nen amak a David so mangipaalagey na timplo a pangigalangan ed Katawan a Dios na Israel, 
8 balet inkuan na Katawan ed sikato, ‘Maung so impanpilalek mon mamaalagey na timplo a para siak, 
9 balet aliwan sikay mangipaalagey. Say dilin anak mo so mangipaalagey na timplok.’ 


10 “Sinumpal natan na Katawan yan sipan to: sinalatan kon manarid Israel si amak a David, tan nipaalagey koy timplon pangigalangan ed Katawan a Dios na Israel. 
11 Inyan kod Timplo so Kaban na Sipanan a nankarga na saray tapyak a bato a tanda na impisipanay Katawan ed saray totood Israel.” 

Say Pikakasi nen Solomon 

(1 Ar. 8:22-53) 


12 Kayari to ya, diad arap na saray totoo, nanalagey si Solomon ed arap na altar tan intagey to ray lima to a nampikasi. 
13 (Nanggaway Solomon na gansan intablado tan inyan tod pegley na patio. Duara tan kapalduan mitro a kuadrado so kabaleg to tan sakey tan kapalduan mitro so kaatagey to. Sinmapat ed sayan intablado, tinmalimukor ed pasen a nanengneng na balang sakey, insan to inyatagey ed tawen iray lima to.) 
14 Onyay pikakasi nen Solomon: “Katawan a Dios na Israel, anggapoy arum a dios a miparad sika diad tawen odino diad dalin! Matoor kad impisipanan mod saray totoom, tan ipapanengneng moy ag mangoman a panangarom ed saray totoon sigput a matoor ed sika. 
15 Tinoor moy sipan mod amak a David ya aripen mo, tan diad sayan agew sinumpal moy amin ya imbagam. 
16 Et natan, Katawan a Dios na Israel, pikasik ed sika a sumpal mo pa ni may sakey ya insipan mod amak sanen inkuanmod sikaton wala lawas so kabyangay boleg ton manari ed Israel, no saray kabyangay boleg to et pampelengan dan onuren so Ganggan mo a singa impangonur tod sika. 
17 Kanyan pikasik ed sika, O Katawan a Dios na Israel, a sumpal mo pay amin ya insipan mod kinen David ya aripen mo. 


18 “Balet talaga kasin makapiayam kad saray totoo diad tapew na dalin, O Dios? Ag ka nakarga na anggan say intiron tawen, kanyan panon kan nakarga na sayan Timplon impaalagey ko? 
19  Katawan a Dios ko, dengel mo pay pikakasik tan saray kerew ko, siak ya aripen mo. 
20 Bantayan mo pad agew tan labi yan Timplo, say pasen ya insipan mon pangigalangan ed sika. Dengel mo ak pa sirin legan kon mampipikasi ya akaarap ed sayan Timplo. 
21 Dengel mo pa ray pikakasik tan saray pikakasi na saray totoom no mampikasi ran akaarap ed sayan pasen. Ditad ayaman mon tawen, dengel mo kami pa tan pirdona mo kami. 


22 “No naakusa so siopaman a too lapud impanggawa toy kaogsan ed kapara ton too tan niakar ed altar mo diad sayan Timplo, ta mansamban anggapoy kasalanan to, 
23 O Katawan, dengel ka pad tawen ta sintinsiaan mo ray aripen mo. Dusam pay toon nankasalanan onung na kanepegan to, tan ibolus moy anggapoy kasalanan. 


24 “No atalo na saray kalaban da iray totoom ya Israelita, lapud nankasalanan irad sika, insan ira ompawil ed sika tan mampikasi ra diad sayan Timplo, ta onkerew iray pirdona, 
25 dengel ka pad tawen, O Katawan. Pirdonam pa ray kasalanan da, tan ipawil mo rad dalin ya inter mod sikara tan saray lalaki ra. 


26 “No mankasalanan ed sika iray totoom tan dusaen mo ra diad panamegley na ag mo pangiter na oran, insan ira magbabawi tan onarap irad sayan Timplo diad pampikasi ra, 
27 dengel mo pa rad tawen, O Katawan, tan pirdonam iray kasalanan da ray aripen mo, saray totoom ya Israelita tan ibangat mo pad sikaray maptek a pambilay da. Insan, O Katawan, ipelag moy oran ed dalin mo ya impatawir mod saray totoom. 


28 “No walay eras ed dalin, odino salot, odino namagaan iray tanaman, odino deralen ira na saray dorun, odino dogpaan na saray kalaban iray totoom, odino mansakit o manginagem ira, 
29 dengel mo pa ray pikakasi ra. No siopaman ed saray totoom ya Israelita odino amin da et iyonat day kalimaan da ed sayan Timplo diad pampikasi ra lapud impapuson ermen da, 
30 dengel mo pa ray pikakasi ra. Ditad ayaman mod tawen dengel mo pa ra tan pirdonam ira. Sika labat so makaamta ed kanunotan na balang sakey a too. Iter mo pad balang sakey so kanepegan ton awaten, 
31 pian takotan ka na saray totoom tan onuren da ka legay panaon na pambilay da ed dalin ya inter mod saray lalaki ra. 


32 “No say sakey a sangkailin manaayam ed arawin bansa et nadngelan toy ontan lan inkatalonggaring mo tan pakapanyarim, tan no panon a sipaparaan ka lawas ya ontulong, insan onla dian mampikasi diad Timplo, 
33 dengel mo pay pikakasi to. Diad ayaman mod tawen Katawan, dengel mo pa tan iter mo so antokaman a kerewen tod sika, pian naamtaan tan takotan ka na amin a katoowan ed mundo a singa saray totoom ya Israel. Naamtaan dad satan a diad sayan Timplo ya impaalagey ko so nepeg a pangigalangan ed sika. 


34 “No iganggan mo ray totoom ya onlan mibakal ed saray kalaban da et mampikasi rad siak, inerman so kawalaan da ya akaarap irad sayan siudad a pinilim tan diad sayan Timplon impaalagey ko a para sika, 
35 dengel mo pa ray pikakasi ra. Dengel mo pa rad tawen, Katawan, tan panalom ira. 


36 “No mankasalanan ed sika ray totoom—ta anggapo lantiy anggan sakey a too ya ag mankakasalanan—tan diad pasnuk mo et impatalom irad saray kalaban da tan ipadakep mo rad arum a dalin ya anggan anto lay kaarawi to, 
37 dengel mo pa ray pikakasi na saray totoom. No diad saman a dalin et magbabawi ra tan mampikasi rad sika, ipatwa ray inkakasalanan tan inkaoges da, dengel mo pa ray pikakasi ra, O Katawan. 
38 No diad saman a dalin, et petepeteg tan masimoon iran magbabawi, tan mampikasi ran akaarap ed sayan dalin ya inter mod saray lalaki mi, diad sayan siudad a pinilim, tan diad sayan Timplo ya impaalagey kon para sika, 
39 dengel mo pad satan iray pikakasi ra. Dengel mo pa rad ayaman mod tawen, kasian mo ra, tan pirdonam iray amin a kasalanan da. 


40 “Natan, O Dios ko, imano mo kami pa tan talineng mo ray pikakasin nibalikas ed sayan pasen. 
41 Alagey ka, Katawan a Dios, insan ka onloob ed Timplo a kaibam so Kaban na Sipanan a tanda na pakayarim, tan manayam ka dia ed ando lan ando. Bindisionan mo pa ray paparim ed amin a gawaen da, tan manliket komun iray totoom lapud kaabigan mo ed sikara. 
42  Katawan a Dios, ag mo komun ipopolisay so ari a pinilim. Nudnunot mo pa may ag mangoman a panangarom ed kinen David ya aripen mo.”  

Say Impangisaklang na Timplo 

(1 Ar. 8:62-66) 


1 Nen asumpal nen Solomon so pikakasi to, pinmelag a nanlapud tawen so apoy tan pinoolan to ray bagat ya insasaklang. Insan say Timplo napno na kagalangan na Katawan. 
2 Ag makaloob iray papari, lapud napno na kagalangan na Katawan so Timplo. 
3 Nen anengneng na saray totood Israel a naplag a nanlapud tawen so apoy tan pinano na liwawa so Timplo, dinmakmomo ran anggad dalin, inggalang day Dios tan indayew da lapud kaabigan tan ag mangoman a panangaro to. 
4 Insan angibagat ed Katawan si Ari Solomon tan amin da ray totoo. 
5 Duamplo tan duan libon baka tan sanlasus tan duamplon libon karniro so insaklang nen Ari Solomon a bagat a para kareenan. Diad onya si Solomon tan amin da ray totoo insaklang da so Timplo. 
6 Nanalagey iray papari ed angipasenan ed sikara tan nanalagey met iray Levita a sankaarap da ra. Saray Levita indadayew day Katawan diad impantotogtog dad saray kagawaan na musika ya inter nen Ari David tan kinakanta ra may imno, “Andi-anggaan so Panangaro to!” onung na ingganggan nen David ed sikara. Pinaknul na saramay papari iray trumpita tan nanalagey iray totoo. 


7 Diad saman met ya agew insaklang met nen Solomon so pegley a parti na patio a walad arap na Timplo, insan angisaklang diman na saray bagat a popoolan, saray bagat a trigo, tan say taba na saray bagat a para kareenan. Dia to ra insaklang ta say gansan altar a ginawa to et melag a pangisaklangan ed sarayan bagat. 


8 Pitoy agew a sinilibraan nen Solomon tan amin da ray Israelita so Pista na saray Abung-abung. Dinmago ya amin iray totood Israel, manlapud Dalan na Hamat diad baybay ya anggad ketegay Egipto diad abalaten. 
9 Pitoy agew so impangisaklang dad altar tan pitoy agew so impansilibra ra. Nen kaonuran ya agew sinumpal day sirimonya 
10 tan nen ontombuk ya agew, say kumaduamplo tan talon agew na kumapiton bulan, pinasempet la nen Solomon iray totoo. Malikeliket ira lapud amin a bindision ya inter na Katawan ed saray totoo ton Israelita, si David, tan si Solomon. 

Pinmayawar lamet so Dios ed kinen Solomon 

(1 Ar. 9:1-9) 


11 Asumpal nen Solomon ya impaalagey so Timplo tan say palasio; atombuk ya amin iray plano to. 
12 Insan diad labi pinmayawar ed sikato so Katawan tan inkuanto, “Nadngel koy pikakasim, kanyan awaten ko yan Timplo a sikatoy pasen a pangisaklangan ed siak na saray bagat. 
13 Kapag ag ko paoranen, odino kapag mangibaki ak na saray dorun a mangan ed saray tanaman, odino mangipadalan ak na salot ed saray totook, 
14 no mampikasi ra tan magbabawi rad kasalanan da, tan ibeneg da ray kaogsan a gagawaen da, dengelen ko rad satan ed tawen, pirdonaen ko ray kasalanan da, tan paaligwasen ko lamet so dalin da. 
15 Bantayan ko yan pasen tan sipaparaan ak ya ondengel ed amin a pikakasin iyapay dia. 
16 Pinilik tan pinasantok yan Timplo a sikatoy pasen a pangigalangan ed siak diad ando lan ando. Bantayan ko lawas tan iyagel kod amin a panaon. 
17 No matoor kan manlingkur ed siak a singa ginawa nen amam a David, no onuren mo ray ganggan ko tan sumpalen mo ray amin a bilin kod sika, 
18 sumpalen ko may sipan kod kinen amam a David nen imbagak ed sikato a say Israel et lawas oleyan na saray kabyangay boleg to. 
19 Balet no sika tan saray totoom et ag yo onuren iray ganggan tan saray bilin kod sikayo, tan mangigalang kayod arum a diriyos, 
20 ekalen ta kayod dalin ya inter kod sikayo, tan ikaindan ko yan pinasantok a Timplo a sikatoy pangigalangan ed siak. Balawen tan melag-melagen na saray totoo ed inerman a pasen so bansan Israel. 


21 “Sayan Timplo et daydayewen a tuloy natan, balet nikelawan iray amin ya ondalan dia tan tepeten da, ‘Akin et ginawa na Katawan so onya ed sayan dalin tan diad sayan Timplo?’ 
22 Onebat iray totoo, ‘Lapud inkaindan na saray totoo so Katawan a Dios da, ya angipaway ed saray lalaki ra ed dalin na Egipto. Sinmingger irad arum a diriyos, tan sikara yay inggalang tan nanlingkuran da. Kanyan inter na Katawan yan kaogsan ed sikara.’ ”  

Saray Agawaan nen Solomon 

(1 Ar. 9:10-28) 


1 Duamploy taon ya impaalagey nen Solomon so Timplo tan say palasio to. 
2 Pinasimbalo to met ya inletneg iray siudad ya inter ed sikato nen Ari Hiram tan imbaki ton manayam diman iray Israelita. 
3 Adakep toy dalin na Hamatsoba, 
4 tan niliber to na padir so siudad na Palmyra ed kalawakan. Pinasimbalo ton inletneg ya amin iray siudad ed Hamat a panangisempenan ira na abasto. 
5 Pinasimbalon inletneg met nen Solomon iray onggendan a siudad: Bet-horon ed Tagey tan Bet-horon ed Leksab (saray pinadir a siudad a nayarin balewetan iray puirta ra), 
6 say siudad na Baalat, amin da ray siudad a panangisempenan toy abasto, tan saray siudad a pananginan na saray kabayo to tan saray karwahi. Sinumpal ton amin iray plano ton ipaalagey ed Jerusalem, diad Libano, tan diad intiron dalin a panooleyan to. 
7-8 Saray pinapasoot nen Solomon ya impankikimey et saray kabyangay boleg na saray totoon manaayam ed Canaan ya ag pinatey na saray Israelita nen nilooban day dalin. Kabyangan na sayan boleg iray totoon Amorreo, Heteo, Perezeo, Heveo, tan Jebuseo. Aripen ni ya anggad natan iray kabyangay boleg na sarayan totoo. 
9 Anggapoy Israelitan ginawa nen Solomon ya aripen, no ag ingen impanlingkur to ran sondalo, opisyal, pangulo na saray sondalo, kapitan na karwahi, tan kumakabayo. 
10 Duan lasus tan limamplon opisyal iray makaoley ed saray totoon pinasoot a mankimey ed saray nandoroman impaalagey to. 


11 Inala nen Solomon ed Siudad nen David so asawa to ya anak na ari ed Egipto, insan to inyakar ed abung ya impaalagey ton para sikato. Inkuanto, “Ag nepeg na asawak so manayam ed palasio nen Ari David na Israel, lapud masanto so dinan man a pasen a nanayaman na Kaban na Sipanan.” 


12 Angisaklang si Solomon na saray bagat ed Katawan diad tapew na altar ya impagawa to ed arap na Timplo. 
13 Angisaklang na saray bagat a popoolan onung na ibabagay Ganggan nen Moises kapag nasabi ra yan masanton agew: Agew na Panagpainawa, Pistay Balon Bulan, tan saray taloran tinaon a pista, salanti, Pistay Tinapay ya Anggapoy Libadura, Pistay Panagani, tan Pista na saray Abung-abung. 
14 Diad impangonur tod saray bilin na ama ton David, inoksuy to so inagew-agew a kimey da ray papari, tan saray Levita a tinmulong ed saray papari diad panagkanta na saray imno tan diad saray arum a kimey da. Impanggrugrupo to met iray guardiad Timplo diad impanbantay dad balang puirta, onung ed saray ganggan nen David a too na Dios. 
15 Asumpal ya amin iray bilin nen David ed saray papari tan saray Levita nipaakar ed saray abung a panagsinupan tan saray arum a pamaakaran. 


16 Diad sayan panaon, asumsumpal lay amin a kimey ya impagawa nen Solomon, manlapud impangyan na pundasion ya anggad kaonuran a kimey ed Timplo na Katawan. Kanyan asumpal lan impaalagey so Timplo. 


17 Insan linmay Solomon ed Ezion-geber tan Elot, a wala rad gilig na dayat diad dalin na Edom. 
18 Inyakaran nen Ari Hiram na saray bapor a tinoonan na saray dilin opisyal tan saray marunong a mariniro to. Binmiahi ra ed dalin na Ofir a kaiba da ray opisyal nen Solomon tan angisempet irad kinen Solomon na ngalngali labinanem a toniladan balituk.  

Say Imbisita na Riyna na Seba 

(1 Ar. 10:1-13) 


1 Nadngelan na riyna na Seba so inkabantug nen Solomon, kanyan linmad Jerusalem ta suboken toy Solomon diad panamegley na pantepet to na saray mairap a tepet. Sinmabin kaiba to ray amayamay ya aripen, tan saray kamilyo a napnoy beneg da na saray rikado, alahas, tan balituk. Nen kaarap toy Solomon intepet to lay amin a nayarian ton tepeten. 
2 Inebatan iran amin nen Solomon; anggapoy tepet a nanirapan ton impaliwawad sikato. 
3 Samay riyna na Seba nadngel toy kakabatan nen Solomon tan anengneng toy palasio ya impaalagey to. 
4 Anengneng to ray kakanen a niparongod lamisaan to, saray ayaman da ray opisyal to, say inkaoksuy da ray kumikimey ed palasio tan saray isosolung dan kawes, say kawes da ray aripen a mansisirbid sikato no pista, tan saray isasaklang ton bagat* ed Timplo. Mapalaloy impankelaw to diad impakanengneng tod sarayan amin. 


5 Inkuan na samay riyna ed ari, “Tua ray amin a nadngelan ko nipaakar ed sika† tan say kakabatan mo nen wala ak ed dilin bansak. 
6 Balet ag ak anisia ya anggad impakakar ko dia tan siak a diliy akanengneng. Say nadngelan ko et ag onkapalduad tuan kakabatan mo; makabat ka ni nen say nadngelan kod saray totoo. 
7 Mapalar iray totoon mansisirbid sika, a wala ra lawas ed arap mo tan narerengel day kakabatan mo! 
8 Nadayew komun so Katawan a Dios mo! Diad impakaliket tod sika ginawa to kan ari a manoley ed ngaran to. Lapud panangaro tod saray totoo ton Israelita tan lapud labay to ran pansiansiaen ya anggad angga, impagmaliw to kan ari ra pian napansian-siam so kaptekan tan katonungan.” 


9 Insan samay riyna na Seba initdan toy Solomon na ngalngalin limaran toniladan balituk tan saray amayamay a rikado tan alahas. Diad amin da ray rikadon naawat nen Ari Solomon ed anggan anton panaon, sankaabigan ira yay inter nen riyna na Seba. 


10 (Likud ed saramay balituk ya inawit na saray totoo nen Ari Hiram tan Ari Solomon nen kasabi ran nanlapud Ofir, nanawit met iray tablan sandalo tan saray alahas. 
11 Inkana nen Solomon ira yan tabla ed impanggawa tod saray takayan na Timplo tan say palasio to, tan inkana to met ed impanggawa to na saray arpa tan saray saltirio a para saray tumutogtog tan saray kumakanta. Anggapo niy anengneng nen saman a kaparpara ra ed dalin na Juda.) 


12 Inter nen Solomon ed kinen riyna na Seba so antokaman a kinerew to, a kaaruman na saray inter ton pinagkasalat na saramay impaabet na riyna. Insan pinmawil lad dalin na Seba imay riyna tan saray aripen to. 

Say Kayamanan nen Ari Solomon 

(1 Ar. 10:14-25) 


13 Tinaon a makakaawat si Ari Solomon na masoluk a duamplo tan liman toniladan balituk, 
14 likud ed buis na saray nigosianti. Mangiiter met na balituk tan pilak iray amin ya ararid Arabia, tan saray gobirnador na distritod Israel. 
15 Nanggaway Solomon na duan lasus ya ankakabaleg a samper tan kapag sakey inokupan to na sakey a pitoran kilon pinitpit a balituk. 
16 Nanggawa met na talon lasus ya ankekelag a samper tan kapag sakey inokupan to na sakey a duaran kilon pinitpit a balituk. Inyan tod palasio ira yan amin a samper diad baleg a kuarton tatawagey Takel na Libano.‡ 


17 Nanggawa met na baleg a tronon garing tan inokupan to na puron balituk. 
18 Anemiray balitang to yan trono tan walay apakan na sali ya inokupan na balituk. Diad diking na balang panangitapeway lima walay kinortin akaalagey a lion. 
19 Diad duaran samput na balang balitang wala met so kinortin akaalagey a lion; labindua ran amin. Anggapoy nanarian a walay onyan trono to. 


20 Balituk ya amin iray kupa nen Solomon, tan puron balituk ya amin iray ikakana ed baleg a kuarton tatawagey Takel na Libano. Diad panaon nen Solomon aliwa nin mabli so pilak. 
21 Wala ray bapor ton ombibiahid Tarsis a kaiba da ray bapor nen Ari Hiram. Kapag kayariy taloy taon ompawil iran sankaawit da ray balituk, pilak, garing, tan saray bakes ya akekelag tan ankakabaleg. 


22 Mayaman tan makabat niy Ari Solomon nen saray arum ya arari ed intiron mundo. 
23 Linma ran amin a mangipanon ed sikato, pian makarengel iray kakabatan ya inter na Dios ed sikato. 
24 Balang sakey ed sikara inawitan toy Solomon na rigalo—saray kagawaan a balituk tan pilak, saray kawes, saray armas, saray rikado, saray kabayo, tan saray mula. Tinaon yan nagagawa. 


25 Si Ari Solomon walay apat a libon panangisiruman na saray karwahi tan saray kabayo to. Labinduan libo so kabayo ton para bakal. Impanayam tod Jerusalem iray pigara ed saraya, tan impanayam tod nandoroman siudad iray arum. 
26 Sikatoy sankatalonaan a manoley ed amin da ray arari, manlapud Ilog na Eufrates ya anggad Filistia tan diad ketegan na Egipto. 
27 Legan na impanoley to, saray pilak et singa karakel na bato ed Jerusalem iray pilak tan saray tablan sidro et singa karakel na kiew a sikomoro ed alusadsar na kapokdulay Juda. 
28 Diad Musri§ tan arum a bansa so nansasaliwan nen Solomon na saray kabayo to. 

Say Segek na Impanoley nen Solomon 

(1 Ar. 11:41-43) 


29 Say arum nin kabyangan na impanbilay nen Solomon manlapud gapo ya anggad kasamputan et nikorit ira ed Say Awaran nen Propita Natan, diad Say Propisiya nen Ahias a taga Silo, tan diad Saray Pasingayew nen Propita Iddo. Diad saraya nikorit met so nipaakar ed impanoley na lakin anak nen Nebat a si Ari Jeroboam na Israel. 
30 Si Solomon nanayam ed Jerusalem legan ton naoley ya apataploy taon ed intiron Israel. 
31 Inatey tan nipompon ed Siudad nen David tan sinmalat ed sikaton nanari si Roboam a lakin anak to.  

Linmaban iray Tribu ed Baybay 

(1 Ar. 12:1-10) 


1 Linmay Roboam ed Sikem a dimay nantitiponan na saray totood Israel a wala rad baybay, ta gawaen dan ari. 
2 Nadngelan ya nen Jeroboam a lakin anak nen Nebat, a wadman nid Egipto a dimay nila to nen imbatikan toy Ari Solomon, kanyan pinmawil ed Israel. 
3 Impaawit na saray tribu ed baybay, insan ira linman amin ed kinen Roboam tan kuandad sikato, 
4 “Ambelat so impasakbat nen amam ed sikami. No palemewen moy sasakbaten mi tan painomayen moy panagbilay mi, panlingkuran mi ka.” 


5 “Pawil ki dia kayariy taloy agew, ta ibagak ed sikayoy ebat ko,” inkuantod sikara. Kanyan linma la ra. 


6 Insan impanon ya nen Roboam ed saray mamatakken a lalakin sumisimbawa nen ama ton Solomon. “Antoy isimbawa yon iyebat kod saraman a totoo?” tepet tod sikara. 


7 Inmebat ira, “No mapangasi kad saraman a totoo tan panliketen mo ra lapud marakep ya iyebat mo, matoor ira lawas a manlingkur ed sika.” 


8 Balet ag dinengel nen Roboam so simbawa ra. Ingen, linmad saray lalakin binmaleg a kaiba to a sikaray sumisimbawa to la natan. 
9 Tinepet tod sikara, “Antoy isimbawa yod siak? Antoy ibagak ed saraman a totoon onkekerew a palemewen koy sasakbaten da?” 


10 Inmebat ira, “Onyay ikuan mod saraman a totoo: ‘Mabiskeg niy kiking ko nen say ulpo nen amak.’ 
11 Ambelat so impapasakbat ed sikayo nen amak; ambelat niy ipasakbat kod sikayo. Nilatiko kayo nen amak, pekpeken ta kayoy balatyang!’ ” 


12 Kayariy taloran agew, pinmawil ed kinen Ari Roboam si Jeroboam tan amin a totoo onung na imbaga tod sikara. 
13 Maruksa ya inmebat ed sikara tan ag to tinombuk so simbawa da ra may mamatakken a sumisimbawa. 
14 Sinalita to may impaikuan na saray mamalangwer a sumisimbawa: “Ambelat so impasakbat ed sikayo nen amak; ambelat niy ipasakbat kod sikayo. Nilatiko to kayo nen amak; pekpeken ta kayoy balatyang!” 
15 Say Katawan a Dios so akanlinawa a si Roboam et ipolisay toy kerew na saray totoo, pian napatwa so imbaga tod kinen Jeroboam diad panamegley nen propita Ahias a taga Silo. Sikato yay makasengeg ya ag dinengel na ari iray totoo. 


16 Nen abirbir na saray totoo ya ag ira dengelen na ari, inmeyag ira, “Anggapo lay pibibiang tayod kinen David tan say pamilya to! Antoy ginawa ran para sikatayo? Totood Israel, onsempet ti la! Akaoley lad sikaton dili si Roboam!” 

Kanyan sinmempet la ray amin a totood Israel. 
17 Pinaulyan da lay Roboam a nanoley ed saray totoon manaayam labat ed sakop na Juda. 


18 Imbaki nen Ari Roboam si Adoniram, say makaoley ed saray totoon pinasoot a mankimey, ya onlad saray Israelita, balet tinutupak da ya anggad inatey. Lapud saya, nangganat si Roboam a linmogan ed karwahi to, insan batik ed Jerusalem. 
19 Nanlapud saman, sumpad saray manaarin kabyangay boleg nen David iray totood baybay a nanarian na Israel.  

Say Propisiya nen Semaya 

(1 Ar. 12:21-24) 


1 Nen akasabid Jerusalem si Ari Roboam, impantitipon toy sanlasus tan walomplon libo a pinilin lalaki ed saray tribu di Juda tan Benjamin, ta mibakal ira pian nipawil tod sikaton dili so panagoley tod saray tribu na Israel a wala rad baybay. 
2 Balet imbaga na Dios ed kinen propita Semaya 
3 ya onlad kinen Ari Roboam na Juda, ta ibaga tod sikato tan amin a totood saray tribu di Juda tan Benjamin 
4 a say Katawan kuanto, “Ag yo dodogpaan iray kapara yon Israelita. Sempet kayo la, balang sakey ed sikayo, ta siak so nanlapwan na samay agawa.” Inonur da so ganggan na Katawan, kanyan sinmempet la ran amin ya ag da la nilabanan si Jeroboam. 

Pinaliberan nen Roboam na Padir iray Siudad 


5 Nanayam ed Jerusalem si Roboam tan pinaliberan to na padir iray onggendan a siudad na Juda tan Benjamin: 
6 Betlehem, Etam, Tecoa, 
7 Bet-sur, Soco, Adullam, 
8 Gat, Maresa, Zif, 
9 Adoraim, Lakis, Azeca, 
10 Zora, Ayalon, tan Hebron. 
11 Mabiskeg so impamadir tod saray siudad tan anoro na sakey a pangulo na saray sondalo ed balang sakey a siudad. Kapag siudad angyan na saray abaston kakanen, larak na oliba, tan alak; 
12 angyan met na saray samper tan saray pika. Diad onya nansiansian walad silong na pakaoley to iray Juda tan Benjamin. 

Linmad Juda iray Papari tan saray Levita 


13 Linmad Juda iray papari tan saray Levita ed intiron dalin na Israel. 
14 Tinaynan na saray Levita iray pastolan da tan saray arum nin dalin da, insan linma rad Juda tan Jerusalem, lapud si Ari Jeroboam na Israel tan saray sinmalat ed sikato et ag da ra panlingkuren a papari na Katawan. 
15 Anoro si Jeroboam na saray dilin papari to a manlingkur ed saray paganon pasen a panangigalangan tan mangigalang ed saray dimonyo tan saray ginagawa ton talintao na bakan kilaw. 
16 Saray totood amin a tribu na Israel a masimoon so panlabay da a mangigalang ed Katawan, say Dios na Israel, et tinombuk dad Jerusalem iray Levita pian makapangibagat irad Katawan, say Dios na saray lalaki ra. 
17 Lapud saya apabiskeg so nanarian na Juda, tan taloy taon a tinulongan day Roboam a lakin anak nen Solomon tan nambilay iran singa impanbilay da nen wala rad silong na pakaoley nen Ari David tan Ari Solomon. 

Say Pamilya nen Roboam 


18 Inasawa nen Roboam si Mahalat a say ama to et si Jerimot ya anak nen David, tan say ina to et si Abigail ya anak nen Eliab tan apo nen Jesse. 
19 Walay taloran lalakin anak da a di Jeus, Samarias, tan Zaham. 
20 Ag abayag inasawa toy Maaca ya anak nen Absalom, tan walay apatiran lalakin anak da a di Abias, Atai, Ziza, tan Selomit. 
21 Labinwalon amin iray asawa nen Roboam tan anemaplo ray inyaamung ton bibii. Duamplo tan walon lalaki tan anemaplon bibii iray ilalak to. Si Maaca so sankainaroan to ed amin da ray asawa to. 
22 Si Abias so inararo tod amin da ray anak to, tan sikatoy pinili ton onsalat ed sikaton manari. 
23 Lapud inkarunong to initdan toy kanepegan iray anak ton lalaki, tan indatak to ran impasen ed intiron Juda tan Benjamin diad saramay pinadir a siudad. Daakan so iniiter ton nakaukolan da tan amayamay so iniiter ton asawa ra.  

Nilooban na Saray Egipsio so Juda 

(1 Ar. 14:25-28) 


1 Nen mabiskeg lan niletneg nen Roboam so panooley to, inkaindan to tan amin da ray totoo to so Ganggan na Katawan. 
2 Lapud saya, dinogpaan nen Ari Sisak na Egipto so Jerusalem diad kumaliman taon na panooley nen Roboam. 
3 Impangulo to ray sondalo: sanlibo tan duan lasus ya akalogan ed karwahi, anemaplon libo ya akakabayo, tan arum nin sondalo ya ag ira nabilang lapud karakel da, a pati saray taga Libia, saray Sukeo, tan saray taga Etiopia. 
4 Adakep to ray aliber na padir a siudad na Juda tan linma ya anggad Jerusalem. 


5 Linmay propita Semaya ed kinen Ari Roboam tan saray pangulo na Juda a nantitipon ed Jerusalem, ta ibabatikan day Sisak. Inkuantod sikara, “Saya so papaibaga na Katawan ed sikayo: ‘Inkaindan yo ak, kanyan natan inkaindan ta kayo ed lima nen Sisak.’ ” 


6 Binirbir na ari tan saray pangulo a nankasalanan ira, et inkuanda, “Matonung so Dios.” 


7 Nen anengneng na Katawan so impanpaabeba ra, akisalita lamet ed kinen Semaya tan kuantod sikato, “Lapud binirbir dan nankasalanan ira, ag ko ra pateyen. Balet no ondogpay Sisak, ngalngalin ag ira mambilay. Ag ondapod Jerusalem so intiron petang na olok. 
8 Balet taloen ira nen Sisak, et naamtaan da so pandomaan na panlingkur ed siak tan say panlingkur ed saray mangaraldalin a manoley.” 


9 Nilooban nen Ari Sisak so Jerusalem tan inala to ray kayamanan ed Timplo tan saray kayamanan ed palasio. Inala to ray amin a bengatla pati saramay balituk a samper a ginawa nen Ari Solomon. 
10 Pian nasalatan ira may samper, nanggawa na saray gansan samper si Roboam tan impalima to rad saray opisyal a makaoley ed panagguardiad saray puirta na palasio. 
11 Kapag onlad Timplo so ari, awiten na saray guardia ira may samper, insan da ra ipawil ed kuarton panagguardiaan. 
12 Lapud tinmoluk ed Katawan si Roboam, ag impadapo na Katawan so intiron pasnuk to, et siansian maung so kipapasen na Juda. 

Say Segek na Impanoley nen Roboam 


13 Nanoley ed Jerusalem si Roboam tan pinmalaloy pakayari ton ari. Apataplo tan sakey so taon to nen nagmaliw ya ari. Nanoley na labimpitoy taon ed Jerusalem, say siudad a pinili na Katawan, diad intiron dalin na Israel a pasen a pangigalangan ed Katawan. Say ina nen Roboam et si Naama a taga Ammon. 
14 Maoges iray ginagawa to, lapud ag to nampilalekay mangamtad linaway Katawan. 


15 Saray ginagawa nen Roboam manlapud gapo ya anggad kasamputan tan say listaan na pamilya to et nikorit ed Say Awaran nen Propita Semaya tan Say Awaran nen Propita Iddo. Legan na impanoley di Roboam tan Jeroboam naynay so impanbabakal da. 
16 Inatey si Roboam, tan nipompon ed Siudad nen David. Si Abiam a lakin anak to so sinmalat ed sikaton nanari.  

Say Impanbakal di Abiam tan Jeroboam 

(1 Ar. 15:1-8) 


1 Nen kumalabinwalon taon na panooley nen Ari Jeroboam ed Israel, nagmaliw ya ari na Juda si Abiam. 
2 Nanoley na taloy taon ed Jerusalem si Abiam. Say ina to si Micaya ya anak nen Uriel a taga siudad na Gabaa. 

Ginmapo so bakal dan dua di Abiam tan Jeroboam. 
3 Apat a lasus a libo so sondalon impibakal nen Abiam; walon lasus a libo balet si Jeroboam. 


4 Nambabanad kapokdulan na Efraim iray sondalo. Kinmalab ed Palandey na Zemaraim si Ari Abiam tan kinolyaotan toy Jeroboam tan saray Israelita. “Dengel yo ak!” inkuanto. 
5 “Ag yo ta amta a say Katawan, say Dios na Israel, et walay ag naderal ya impisipanan tod David, nen inter tod sikato tan saray kabyangay boleg to so nanarin ed ando lan ando ed Israel? 
6 Si Jeroboam a lakin anak nen Nebat et linmaban ed Solomon ya ari to. 
7 Ag abayag anogyup na saray andi-kakanaan a lalaki, tan impasoot day labay da ed lakin anak nen Solomon a si Roboam ya ogaogaw nid saman tan anggapo niy asalsali tod bilay, kanyan ag to ra nalabanan. 
8 Natan labay yon labanan so pakayari na ari ya inter na Katawan ed saray kabyangay boleg nen David. Dakerakel kayon sondalo, tan walad sikayo ray balituk a bakan kilaw a diriyos yo a ginagawa nen Jeroboam. 
9 Pinapataynan yo ray papari na Katawan a kabyangan iray boleg nen Aaron; pinapataynan yo met iray Levita. Insan anoro kayo na saray papari a singa gagawaen na saray arum a bansa. Siopamay ondagon sankaawit toy bakan kalakyan odino pitoran karniro et nayari lan magmaliw a pari na saray tatawagen yon diriyos yo! 


10 “Balet, sikami, mansiasiansia kamin manlilingkur ed Katawan a Dios mi tan ag mi inkaindan. Saray papari a say sengeg da et si Aaron so manlilingkur ed Katawan tan tutulongan ira na saray Levita. 
11 Kapag kabwasan tan labi mangisasaklang irad Katawan na insinso tan saray ayayep a bagat a popoolan. Mangisasaklang iray bagat a tinapay ed lamisaan a malinis onung ed ganggan, tan kapag labi seselselan da ray lamparaan ya akatoon ed balituk a panangipatoonan. Sikami susumpalen mi ray ganggan na Katawan, balet sikayo inkaindan yo. 
12 Say Dios a dili so pangulo mi, tan wadya ray papari to ya akaparaan lan mamaknul na saray trumpita diad panawag dad sikamin mibakal. Totood Israel, ag yo komun lalabanan so Katawan a Dios na saray lalaki yo! Ag kayo manalo!” 


13 Legan to ya, angibakiy Jeroboam na saray totoo to a biglan ondogpa ed saray sondalo na Juda diad beneg da; saray arum balet a sondalo to akiarapan ira. 
14 Ninmengneng iray taga Juda ed kaliber-liber da et naimano ra ya aliktub la ra. Tinmawag irad Katawan na tulong, tan pinaknul na saray papari iray trumpita. 
15 Diad panangipangulo nen Abiam, inmeyaeyag iray taga Juda tan dinmogpa ra; tinalo na Dios si Jeroboam tan saray sondalon taga Israel. 
16 Imbatikan na saray taga Israel iray taga Juda, tan impanalo na Dios iray taga Juda. 
17 Mapalaloy impanalo nen Abiam tan saray sondalo to ed saray taga Israel—liman lasus libo a sankamaungan a sondalo na Israel iray inaatey. 
18 Lapud saray taga Juda et nanmatalek irad Katawan a Dios na saray lalaki ra, tinalo da ray taga Israel. 


19 Inosilan nen Abiam iray sondalo nen Jeroboam tan adakep da ray onggendan a siudad: Betel, Jesana, tan Efron, tan saray barion asingger ed balang sakey ed sarayan siudad. 
20 Ag la apapawil nen Jeroboam so pakayari to legan na impanoley nen Abiam. Diad kaonuran kinabil na Katawan, et inatey. 


21 Si Abiam, balet, pinmalaloy pakayari to. Labinapat so asawa to, duamplo tan duay lalaki tan labinanem a bibii iray ilalak to. 
22 Say arum nin kabyangan na impanbilay nen Abiam, saray sinasalita tan saray ginagawa to et nikorit ira ed Say Awaran nen Propita Iddo.  

Tinalo nen Ari Asa iray taga Etiopia 


1 Inatey si Ari Abiam tan nipompon ed Siudad nen David. Sinmalat ed sikaton nanari si Asa a lakin anak to. Legan na impanoley nen Asa na samploy taon mareen so nanarian to. 
2 Lapud impanggawa nen Asa na kaptekan tan kamaungan akaliket so Katawan a Dios to. 
3 Ineekal to ray altar na arum a bansa tan saray paganon pasen a panangigalangan; inggegeba to ray masanton bato a lusek, tan binabatang to ray tanda na diosan Asera. 
4 Ingganggan to ray totoo ed Juda ya onuren day linawa na Katawan a Dios na saray lalaki ra, tan sumpalen da ray bangabangat tan saray ganggan to. 
5 Walay kareenan ed nanarian legan na impanoley to lapud inekal tod amin a siudad na Juda iray paganon pasen a panangigalangan tan saray altar a panagpoolay insinso. 
6 Legay impanoley to pinadir to ray siudad na Juda. Pigay taon ya anggapoy bakal, lapud initdan na Katawan si Asa na kareenan. 
7 Inkuantod saray totood Juda, “Paletan ti ray siudad diad pamaalagey tayo na saray padir, saray tori, tan saray puirtan nayarin ikaput tan balewetan. Walad silong na pakayari tayo so dalin, lapud inonur tayoy linawa na Katawan a Dios tayo, kanyan inyagel to itayo tan inyarawi to itayod kaatapan ed amin a pasen.” Impapaalagey da ra ya sirin et inmaligwas ira. 
8 Manlapud Juda talon lasus libo iray sondalo nen Ari Asa, a samper tan pika ray armas da. Manlapud Benjamin duan lasus walomplon liboy sondalo to a samper tan pana iray armas da. Masebeg iran amin tan maung so inkapasal da. 


9 Walay taga Etiopia a manngaran na Zera a nilooban toy Juda tan akasabi ya anggad Maresa. Sakey milyon iray sondalo to tan talon lasus iray karwahi to. 
10 Pinmaway a milaban ed sikato si Asa. Diad Patar na Sefata ya asingger ed Maresa so namparaanan dan dua a mambakal. 
11 Nampikasid Katawan a Dios to si Asa, “O Katawan, anggapoy miparad sika; nayarian mon tulongan iray makapoy tan saray makapanyari. Tulongan mo kami pa natan, O Katawan a Dios mi, lapud manmamatalek kamid sika tan, diad ngaran mo, pinmaway kamin mibakal ed sarayan amayamay a sondalo. Katawan, sika so Dios mi; anggapoy makapanilalon manalod sika.” 


12 Tinalo na Katawan iray taga Etiopia nen dinogpaan ira nen Asa tan saray sondalo na Juda. Batik iray taga Etiopia, 
13 tan inosilan ira nen Asa tan saray sondalo to ya anggad Gerar. Amayamay so apatey a taga Etiopia kanyan ag da la ayariay nantitipon lamet a mibakal.* Tinalo ra na Katawan tan saray sondalo to. Amayamay so asamsam na saray sondalo. 
14 Insan da dinederal iray siudad a walad kaliber-liber na Gerar, lapud ataktakot ed Katawan iray totood man. Sinasamsaman da ra yan siudad tan amayamay so nala ra. 
15 Dinogpaan da met iray kampo da ray pigaran pumapastol tan inaala da ray amayamay a karniro tan saray kamilyo. Insan la ra pinmawil ed Jerusalem.  

Saray Pasimbalon Ginagawa nen Asa 


1 Linmoob ed kinen Azarias a lakin anak nen Obed so ispiritu na Dios, 
2 insan linman inmabet ed Ari Asa. Inkuanto, “Dengel mo ak, Ari Asa, tan amin yon totood Juda tan Benjamin! Mansiansiad sikayo so Katawan, legan a mansiansia kayo ed sikato. No anapen yoy Katawan iyabuloy ton naalmo yo, balet no ibeneg yo ikaindan to kayo. 
3 Abaybayag lan panaon a nambilay so Israel ya anggapoy tua a Dios to, anggapo ray papari a mambangat ed sikara, tan anggapoy ganggan. 
4 Balet nen sinmabiy segsegang, sinmingger irad Katawan a Dios na Israel. Inanap da et arumog da. 
5 Diad saraman ya agew anggapoy toon makapaliis ed kaatapan, lapud walay segsegang tan golo ed intiron dalin. 
6 Say sakey a bansa pinairap toy sananey a bansa, tan say sakey a siudad pinairap toy sananey a siudad, lapud ipapasabi na Dios so segsegang tan kairapan ed sikara. 
7 Balet pabiskeg yoy linawa yo, tan ag yo pakakapoyey sikayon dili. Natumangan iray kimey yo.” 


8 Apabiskeg so linawa nen Asa nen nadngel toy propisiya nen Azarias a lakin anak nen* Obed. Ineekal to ray talintao a walad dalin na Juda tan Benjamin tan amin a talintao da ray siudad ya adakep to ed kapokdulan a bansa na Efraim. Inapiger to met so altar na Katawan a walad patio na Timplo. 


9 Ingganggan nen Asa a mantitipon iray amin a totoo—saray totood Juda tan Benjamin, tan saray amayamay a totoon akigampid sikato nen anengneng dan walad sikato so Katawan, salanti saray taga Efraim, Manases, tan Simeon, tan natan manaayam la ra ed nanarian to. 
10 Nantitipon irad Jerusalem nen kumatlon bulan na kumalabinliman taon na panaari nen Asa. 
11 Diad saman ya agew angibagat irad Katawan na pigarad saramay asamsam da: piton lasus a baka tan piton libon karniro. 
12 Akisipanan ira a diad intiron puso tan kamarerwa ra panlingkuran day Katawan a Dios na saray lalaki ra, tan nepeg a pateyen so 
13 siopaman ed sikara ya ag manlingkur ed Katawan, malangwer may matakken, bii may laki. 
14 Inkasikasil day nansamba ed ngaran na Katawan a sumpalen day impisipanan da, insan ira inmeyag, tan amaknul na saray trumpita tan saray tambuyog. 
15 Maliket iray amin a totood Juda, lapud akisipanan ira diad intiron puso ra. Nanliket iran nanlilingkur ed Katawan; inawat ira sirin na Katawan tan impanari toy kareenan ed amin a pasen. 


16 Inekal nen Ari Asa si bai ton Maaca ed kipapasen ton riynan ina, lapud nampagawa na makapaingungot a talintao na diosan Asera. Binatang nen Asa imay talintao, binelang to, insan to pinoolan ed Patar na Cedron iray abelang to. 
17 Nansiansian matoor ed Katawan si Asa legan na impanbilay to anggaman ya ag to dineral ya amin iray paganon pasen a panangigalangan ed bansa. 
18 Inyan tod Timplo ya amin iray kagawaan ya insasaklang nen ama to ed Dios. Inyan to met iray balituk tan pilak a kagawaan ya insasaklang ton dili, ed Katawan. 
19 Anggapo lay bakal ya agawa anggad kumatalomplo tan limay taon na impanoley to.  

Saray Gunigon na Israel 

(1 Ar. 15:17-22) 


1 Diad kumatalomplo tan anem a taon na panooley nen Ari Asa na Juda, nilooban nen Ari Baasa na Israel so Juda. Ginapwan ton paliberan na padir so Rama, pian anggapoy makaonla o makapaway ed Juda. 
2 Kanyan angala si Ari Asa na pilak tan balituk ed kayamanan na Timplo tan palasio, insan to imbakid Damasco iray pigaran opisyal to. Diad Damasco so panaayaman na ari ed Siria a si Ari Ben-hadad. Inter dad ari may pilak tan balituk, insan da sinalita so papaibaga nen Ari Asa: 
3 “Manibaan ita, a singa ginawa na saray kaamaan ta. Panangarok ed sika ra yay pilak tan balituk. Lingwanan mo lay impisipanan mod Ari Baasa na Israel, et ekalen to ray sondalo ton walad nasasakopan kon dalin.” 


4 Inmabubon ed kinen Asa si Ari Ben-hadad, kanyan imbaki ton ondogpad saray siudad na Israel iray sondalo to tan saray pangulo ra. Adakep day Ijon, Dan, Abel-bet-maaca, tan amin da ray siudad na Neftali a panangisempenan ira na saray abasto. 
5 Nen nadngelan nen Ari Baasa so nagagawa, tinondaan toy pamapadir tod Rama tan tinmaynan la. 
6 Insan impantitipon nen Ari Asa iray lalaki ed intiron Juda tan impaekal to ray bato tan saray tablan pamapadir nen Baasa ed Rama. Impamadir nen Asa ira yan bato tan tabla ed saray siudad na Mizpa tan Geba. 

Si Propita Hanani 


7 Diad saman a panaon linmad kinen Ari Asa si propita Hanani tan kuanto, “Lapud aliwan say Katawan a Dios mo so nanmatalekan mo no ag ingen say ari na Siria, imbatikan ka na saray sondalo na ari ed Israel.* 
8 Ag ta saray taga Etiopia tan saray taga Libia et dakerakel a maung so sondalo ra tan amayamay iray karwahi ra tan saray kumakabayo ra? Balet lapud nanmatalek kad Katawan, impatalo to rad sika. 
9 Iimanoen a maung na Katawan so sankamundoan, pian naitdan to na pakayari iray totoon matoor ed sikato so kapusoan da. Kakulang-kulangan so ginawam, kanyan manlapud natan lawas kan mibakal.” 
10 Lapud saya mapalaloy pasnuk nen Asa ed samay propita tan impagolung-golungan to. Diad sayan panaon met, ginapwan nen Asa a pinapairap iray arum a totoo. 

Say Samput na Impanoley nen Asa 

(1 Ar. 15:23-24) 


11 Amin da ray agawgawa legay impanoley nen Asa manlapud gapo ya anggad samput et nikorit ed Say Awaran da ray Arari ed Juda tan Israel. 
12 Nen kumatalomplo tan siam a taon na panaari nen Asa, alopuy lapud sakit na sali a nilikna to. Saray doktor, aliwan say Katawan, so nanmatalekan ton mamaabig ed sikato. 
13 Kalabas na duay taon inatey 
14 insan nipompon ed lobuk ya inongib ed balbaleg a bato. Impagawa to yan lobuk a para sikato diad Siudad nen David. Nambabangil a rikado tan pabalingit so inkakana ra ed bangkay to ya impompon. Nampool iray balbaleg a pangipanengneng na ermen dad impatey to.  

Nagmaliw ya Ari si Josafat 


1 Si Josafat a lakin anak nen Asa so sinmalat a nanari. Pinabiskeg nen Josafat so kipapasen to sumpad Israel. 
2 Angipasen na saray sondalo ed saray aliber na padir a siudad na Juda, diad saray bario na Juda, tan diad saray siudad ya adakep nen Asa ed dalin na Efraim. 
3 Binindisionan na Katawan si Josafat, lapud inalig toy akaonan impanbilay nen ama to, tan ag to angigalang ed Baal. 
4 Nanlingkuran toy Dios nen ama to, inonur to ray ganggan na Dios, tan ag to nambilay na singa impanbibilay na saray ararid Israel. 
5 Pinabiskeg na Katawan so panooley nen Josafat ed nanarian na Juda, kanyan inyaakaran na saray totoo na saray rigalo. Minmayaman a mapalalo sirin tan daydayewen na saray totoo. 
6 Inkinon to so panaglingkur tod Katawan tan dinederal to ray paganon pasen a panangigalangan tan saray tanda na diosan Asera. 


7 Nen kumatlon taon na panooley nen Josafat, imbaki to ray onggendan ya opisyal, ta nambabangat irad saray siudad na Juda: Ben-hayil, Obadias, Zacarias, Natanael, tan Micaya. 
8 Inolup ira na saray onggendan a siamiran Levita: Semaias, Netanias, Zebadias, Asael, Semiramot, Jonatan, Adonias, Tobias, tan Tobadonias, tan saray duaran pari a di Elisama tan Joram. 
9 Inala ray libro na Ganggan na Katawan tan imbabangat da ray totoo ed amin a baley na Juda. 

Say Inkatalonggaring nen Josafat 


10 Say Katawan pinatakot ton mibakal ed kinen Josafat ya amin iray nanarian a walad kaliber-liber na Juda. 
11 Pigaran Filisteo so angyakar ed kinen Josafat na dakel a pilak tan arum iran rigalo. Pigara met ya Arabe so angyakar ed sikato na piton libo tan piton lasus a karniro tan piton libo tan piton lasus a kanding. 
12 Kanyan pinmalalo lan pinmalalo so pakayari nen Josafat. Diad intiron Juda nampapaalagey na saray ankakabaleg a tirinsira tan saray siudad 
13 a panangisempenan na saray amayamay ya abasto. 

Angipasen ed Jerusalem si Josafat na saray matalonan opisyal. 
14 Impasen to ra onung na saray nanlapwan dan tribu. Si Adna so pangulo na saray sondalon nanlapud saray boleg nen Juda; talon lasus libo iray sondalon walad pakaoley to. 
15 Si Johanan so onkumadwad pakaoley; duan lasus walomplon libo iray sondalon walad pakaoley to. 
16 Say onkumatlo si Amasias a lakin anak nen Zicri; duan lasus libo iray sondalon walad pakaoley to. (Pinalapu nen Amasias ed linawa to so impanlingkur tod Katawan.) 
17 Si Eliada, a matalonan sondalo, so pangulo na saray sondalon nanlapud saray boleg nen Benjamin; walad pakaoley to so duanlasus libon sondalo a samper tan pana ray armas da. 
18 Si Jozabad so onkumadwad pakaoley; walad pakaoley to so sanlasus tan walomplon libon sondalo a dugay armas dan para bakal. 
19 Sikara yay lalakin nanlingkur ed ari tan kaaruman ira na saray sondalon impasen tod saray arum a pinadir a siudad na Juda.  

Pinasakbayan nen Propita Micaya si Acab 

(1 Ar. 22:1-28) 


1 Nen mapalalo lan mayaman tan bantug si Ari Josafat na Juda, akapankaaro ra nen Ari Acab na Israel lapud impanasawa na saray duaran kabyangay pamilya ra. 
2 Kayariy pigaran taon linmad Samaria si Josafat ta binisita toy Acab. Diad impamagalang nen Acab ed kinen Josafat, tan saray kakaiba to, amayamay a karniro tan baka so impapatey to ya impanangkaili to. Sinali nen Acab a tangguyoren si Josafat a mankasakey iran ondogpa ed Ramot-galaad. 
3 Inkuantod kinen Josafat, “Mila ka pad sikamin mibakal ed Ramot-galaad.” 

Inmebat si Josafat, “No akaparaan kayo la, akaparaan ak met la tan saray sondalok. Mikasakey kamid sikayon mibakal.” 
4 Insan inkuanto ni, “Balet ipanon tayo ni ed Katawan.” 


5 Impantitipon sirin nen Acab iray propita, sakey ya apat a lasus ira, tan tinepet tod sikara, “Laen kon dogpaan so Ramot-galaad odino andi?” 

“Dogpaan mo,” ebat da. “Panaloen ka na Dios.” 


6 Balet tinepet nen Josafat, “Anggapo ta lay sananey a propita a diad panamegley to makapangipanon tayod Katawan?” 


7 Inmebat si Acab, “Wala niy sananey, si Micaya a lakin anak nen Imla. Balet kabosul ko, ta ag balut mampropropisiya na pankaabigan ko; pakaderalan kon amin.” 

“Ag mo nepeg ya ibaga tan!” ebat nen Josafat. 


8 Tinawag sirin nen Ari Acab so sakey ya opisyal, tan imbaga tod sikato ya awiten ton tampol si Micaya. 


9 Saramay duaran ari akasolung ira na kawes da ray arari et akayorung irad saray trono ra diad samay pasen a panagilikan ya asingger ed puirta na Samaria. Mampropropisiyad arap da ira may amin a propita. 
10 Nanggawa na saray saklur a balatyang so sakey ed saray propita a si Sedekias a lakin anak nen Canaana tan kuantod kinen Acab, “Onyay inkuan na Katawan: ‘Diad panamegley na saraya, labanan yo ray Siriano, et sigput a taloen yo ra.’ ” 
11 Nampapara so imbaga na amin da ra may propita. Inkuanda, “Lakad Ramot-galaad et manalo ka. Panaloen ka na Katawan.” 


12 Legan to ya, samay opisyal a mangaawit ed kinen Micaya inkuantod sikato, “Aligwas na ari so impropisiya na amin da ray arum a propita, kanyan onya met so ipropisiyam.” 


13 Balet inmebat si Micaya, “Diad ngaran na mabilay a Katawan, say papaibaga na Dios so ibagak!” 


14 Nen pinmarontal ed arap nen Ari Acab si Micaya, tinepet na ari ed sikato, “Micaya, dogpaan mi nen Ari Josafat so Ramot-galaad odino andi?” 

Inmebat si Micaya, “Laka yo, ta manalo kayo. Panaloen kayo na Katawan.” 


15 Balet inmebat si Acab, “Mamimpigan ibagak ed sikan say katwaan labat so ibagam ed siak diad ngaray Katawan?” 


16 Inmebat si Micaya, “Anengneng kon ataytayak ed saray pokdul iray totood Israel, a singa ra karniron anggapoy pumapastol da. Insan inkuan na Katawan, ‘Anggapoy pangulo da ra yan totoo; pasempet mo la ran walay kareenan.’ ” 


17 Inkuanen Acab ed kinen Josafat, “Imbagak ed sikan ag balut mampropropisiyay pankaabigan ko; pakaderalan kon amin!” 


18 Intuloy nen Micaya ya inkuan, “Dengel yo natan so ibabagay Katawan! Anengneng koy Katawan a manyodyorung ed trono tod tawen, tan manalalagey ed diking to iray amin ya anghil. 
19 Tinepet na Katawan, ‘Siopay mamalikdod kinen Acab, pian onlad Ramot-galaad tan diman napatey?’ Sananey so imbaga na saray arum ya anghil tan sananey met so imbaga na saray arum. 
20 Kabebekta inmasingger so sakey ya ispiritu, nanalagey ed arap na Katawan tan kuanto, ‘Siak so mamalikdo.’ ‘Panon mon palikdoen?’ tepet na Katawan. 
21 Inmebat imay ispiritu, ‘Onla ak, ta pantilaen kon amin iray propita nen Acab.’ Inkuan na Katawan, ‘Laka, ta palikdom si Acab. Nagaway pilalek mo.’ ” 


22 Inkuanen Micaya ed kaonuran, “Saya sirin so agawa. Impantila na Katawan ed sika ra yan propitam. Balet imbaga la na Katawan ed sika so kaogsan a nagawad sika!” 


23 Balet inasinggeran nen Sedekias si Micaya, tinampal to, tan kuanto, “Kapigan ta inmekal ed siak so ispiritu na Katawan, insan akisalita ed sika?” 


24 “Naamtaan mo no onla kan onamut ed kuarton walad beneg,” ebat nen Micaya. 


25 Insan ingganggan nen Acab so sakey ed saray opisyal to, “Singkat moy Micaya, insan mo iyakar ed kinen Amon a gobirnador na siudad, tan kinen Prinsipi Joas. 
26 Ibagam ed sikaran ipriso ra, tan pakanen da labat na tinapay tan itdan day danum ya anggad isabik ya anggapoy maoges ya agawad siak.” 


27 “No ompawil kan anggapoy maoges ya agawa,” inkuanen Micaya, “ag nansalitad panamegley ko so Katawan!” Insan to inyarum ya inkuan, “Tandaan yon amin imay imbagak!” 

Say Impatey nen Acab 

(1 Ar. 22:29-35) 


28 Linman dinmogpad siudad na Ramot-galaad si Ari Acab na Israel tan si Ari Josafat na Juda. 
29 Inkuanen Acab ed kinen Josafat, “No onla itayon mibakal ag ak pabirbir, balet mansolung kay kawes na ari.” Kanyan ag nampabirbir so ari na Israel nen linman mibakal. 


30 Ingganggan na ari na Siria iray pangulo na saray sondalon akakarwahi ya anggapoy arum a dogpaan da no ag say ari na Israel. 
31 Nen anengneng day Ari Josafat abaloan dan ari na Israel, kanyan dinogpaan da. Balet inmeyag si Josafat et inyagel na Katawan a Dios tan pinaarawi tod sikato ira may dinmogpa. 
32 Nen saray pangulo da ray akakarwahi et abirbir da ya aliwan sikatoy ari na Israel, tinondaan dan inosilan. 
33 Balet apalaranan ya apana na sakey a sondalon Siriano si Acab diad nanleetan na kawes ton para bakal. Ineyag tod kutsiroy karwahi to, “Asugatan ak! Poliktar ka, ta onarawi ta lad bakalan.” 
34 Legan na pinasyan laban, nansiansian akasaral ed karwahi to si Ari Acab tan sankaarap to ray Siriano. Nen onseselek lay agew inatey.  

Nampasnukan na sakey a Propita si Josafat 


1 Pinmawil ed palasio to ed Jerusalem si Ari Josafat ya anggapoy maoges ya agawad sikato. 
2 Si propita Jehu a lakin anak nen Hanani inabet toy ari tan kuantod sikato, “Abaloan mo a maung a tulongan iray maoges a totoo, tan say migampi ed mamobusol ed Katawan? Diad impanggawam na onya, impanpasnuk mod sika so Katawan. 
3 Anggaman ontan, walay kamaungan mo. Inekal mon amin iray tanda na diosan Asera ya igagalang na saray totoo, tan nampilalekan moy mangonur na linaway Dios.” 

Saray Pasimbalon Ginagawa nen Josafat 


4 Nanayam ed Jerusalem si Josafat, balet ogali toy onla ed saray totoo, manlapud Beer-seba diad abalaten ya anggad samsamput na kapokdulan na Efraim diad baybay, ta tangguyoren to ray totoo ya ompawil ed Katawan a Dios da ray lalaki ra. 
5 Anoro na saray huis ed balang aliber na padir a siudad na Juda 
6 tan binibilin to ra: “Api-apiger yoy panintinsia yo; aliwan too so nanlapwan na pakayari yon manintinsia no ag ingen say Katawan, tan walad sikayo so Katawan no manintinsia kayo. 
7 Takotan yoy Katawan tan apiger yoy antokaman a gawaen yo, lapud say Katawan a Dios tayo et ag to labay so pamikewet ed katunongan, odino say panaglabi, odino say pangawat na pasoksok.” 


8 Diad Jerusalem, anoroy Josafat na saray Levita, papari, tan pigaran matalonggaring a totoo a sikaray manintinsia ed saray kason nipaakar ed impanumlang ed Ganggan na Katawan, odino saray nipaakar ed kolkolan na saray totood siudad. 
9 Saraya so bilin tod sikara: “Nepeg yon gawaen iray kimey yo a katekep na takot ed Katawan; nepeg a matoor kayod sikato ed amin a gawaen yo. 
10 No wala ray kabansaan yon taga inerman a siudad a mangisegep ira na kason nipaakar ed impamatey, odino nipaakar ed impanumlang ed dinanman a ganggan o totontonen, nepeg yo ran bilinen a maung nipaakar ed gawaen da legay bista, pian ag ira mankasalanan ed Katawan. No ag yo ya gawaen, ondapod sikayoy pasnuk na Katawan ed sikayo tan saray kabansaan yo. Balet no gawaen yoy kanepegan yo, ag kayo mankasalanan. 
11 Si Amarias a Pangulon Pari so makaoley ed amin a kason nipaakar ed Katawan. Si Zebadias a lakin anak nen Ismael tan gobirnador na Juda so makaoley ed amin a kason nipaakar ed gobirno. Saray Levita so makaoley ed pakagawa na saray sintinsia na korti. Pabiskeg yoy linawa yo tan tombuk yo ra yan bilin; pilaan komun na Katawan iray matonung!”  

Say Bakal a Sumpad Edom 


1 Ag abayag saray sondalo na Moab tan Ammon, pati saray kagampi ran Meunita,* et nilooban day Juda. 
2 Angibaki ray pigaran totoo ed Ari Josafat tan kuandad sikato, “Wala ray amayamay a sondalo na Edom a sinmabi ran nanlapud basil na Inatey a Dayat ta dogpaan da kayo. Adakep da la so Hazazon-tamar.” (Sikato yay sananey a ngaran na En-gadi.) 
3 Ataktakot si Josafat kanyan kinerew ton iwanwan na Katawan. Insan to ingganggan a nagaway ayuno ed intiron bansa. 
4 Nangganat a linmad Jerusalem iray totood balang siudad na Juda, ta kinerew dad Katawan ya iwanwan to ra. 
5 Nantitipon ira tan saray totood Jerusalem ed balon patio na Timplo. Linmad sikara si Ari Josafat tan nanalagey ed arap da, 
6 insan nampikasi na maksil, “O Katawan a Dios na saray lalaki mi, wala kad tawen a manooley ed amin da ray bansa ed mundo. Makapanyari tan mabiskeg ka, kanyan anggapoy makasumpad sika. 
7 Sika so Dios mi. Nen saray totoom ya Israelita et linma rad sayan dalin, pinataynan mo ray totoon manaayam dia, insan inter mon kayaryan lan anggad angga na saray kabyangay boleg nen Abraham a kaarom. 
8 Nanayam ira dia tan angipaalagey iray sakey a timplo a pamagalang dad sika, ta amta ra 
9 a no ondalan ed sikaray bengatlan manderal, a singa say bakal,† salot, odino eras makakar iran manalagey ed arap na sayan Timplo a pangigagalangan ed sika. Makapampikasi rad sika lapud kagugunigon da, et dengelen tan iyagel mo ra. 


10 “Natan, dinogpaan kami na saray totood Ammon, Moab, tan Edom. Nen pinmaway ed Egipto iray lalaki mi, ag mo inabuloyan a looban da ra man a dalin, kanyan sinmaliberber ira tan ag da ra dineral. 
11 Onya natan so labay dan ibales ed sikami—sinmabi ran mamagit ed sikami ed sayan dalin ya inter mod sikami. 
12 Sika so Dios mi! Dusam pa ra, ta anggapoy nagawaan min onsumpa ed sarayan amayamay a sondalon ondodogpad sikami. Ag mi amta no antoy gawaen mi, balet onaapireng kamid sika a tulongan mo kami.” 


13 Amin da ray lalaki ed Juda, pati saray kaasawaan tan saray anak da, et manalalagey irad man ed arap na Timplo. 
14 Say ispiritu na Katawan linmoob ed sakey a Levita a wadmad saman a simpuk na totoo. Say ngaran to Jahaziel a lakin anak nen Zacarias; sikatoy kabyangay boleg nen Asaf diad panamegley di Matanias, Jeiel, tan Benaya. 
15 Inkuanen Jahaziel, “Kagalang kon Ari tan amin yon totood Juda tan Jerusalem, imbaga na Katawan ya ag yo nepeg a pakakapoyey linawa yo, odino ontatakot a mibakal ed sarayan amayamay a sondalo. Andid lima yo yan bakal no ag ingen walad lima na Dios. 
16 Dogpaan yo ra nabwas no ontatatdang irad dalan na Sis. Naabet yo ra ed samput na patar a mamaarap ed kalawakan ya asingger ed Jeruel. 
17 Aliwan sikayoy nepeg a milaban ed sayan bakal. Ilira yo labat so sikayon dili tan manalagar kayo; nanengneng yoy pangiter na Katawan ed sikayo na pananalo. Totood Juda tan Jerusalem, ag kayo ontatalaw odino ontatakot. Paway kayon mibakal, tan olupen kayo na Katawan!” 


18 Dinmakmomoy Josafat ya anggad dalin tan dinmakmomo met iray arum a totoo, insan inggalang day Katawan. 
19 Saray Levitan kabyangay boleg di Coat tan Cori et nanalagey ira tan makmaksil dan indayew so Katawan a Dios na Israel. 


20 Diad kabkabwasan ed ontombuk ya agew saray totoo linma rad kalawakan ya asingger ed Tecoa. Legan dan oonla, nanalagey si Josafat tan kuantod sikara, “Totood Juda tan Jerusalem! Manmatalek kayod Katawan a Dios yo, et ag kayo napasoner. Manisia kayod saray ibabaga da ray propita to, et manalo kayo.” 
21 Kayari na ari a binilin iray totoo, ingganggan to ray pigaran tumutogtog tan pigaran kumakanta a mansulong iray kawes ya isosolung da no wala ray masanton pista tan mankurang iran walad onaan da ray sondalo tan ikankanta ra: “Nadayew komun so Katawan! Ag mangangga so ag mangoman a panangaro to!” 


22 Nen ginapwan day nankanta, ginewgew na Katawan ira may sondalon ondodogpa. 
23 Saray Ammonita tan saray Moabita et dinogpaan da ray sondalon Edomita tan pinapatey da ran amin. Kayari to ya sikaran diliy nanlalaban na pinasya. 
24 Nen asabi na saray sondalon Judio so sakey a torin panagbantayan a walad kalawakan, binantag da ra may kalaban et anengneng da ran kibalatar ya inaatey. Anggapod sikaray akabatik. 


25 Dinmago ira di Josafat tan saray sondalo to a mangala na saray kayamanan da ray kalaban. Amayamay so nalmo ran baka,‡ abasto, kawes, tan saray mabmablin bengatla. Anggaman a taloy agew iran nanaala, ag da ayarian ya inalan amiy bengatla lapud karakel. 
26 Nen kumapat ya agew nantitipon irad Patar na Beraca tan indayew dad man so Dios lapud amin a ginagawa ton para sikara. Sikato yay makasengeg ya atawag iman a patar na “Beraca.”§ 
27 Malikeliket a pinmawil ed Jerusalem ira di Josafat tan saray sondalo to, lapud tinalo na Katawan iray kalaban da. 
28 Nen kasabi rad siudad, tinmalus irad Timplo a tinogtogan ira na saray arpa tan saray trumpita. 
29 Ataktakot iray amin a bansa ya akadngel no panoy impanalo na Katawan ed saray kalaban na Israel. 
30 Walay kareenan sirin nen nanoley si Josafat tan inyarawi na Dios ed kaatapan diad amin a pasen. 

Say Samput na Impanoley nen Josafat 

(1 Ar. 22:41-50) 


31 Talomplo tan limay taon nen Josafat nen nagmaliw ya ari na Juda, tan nanoley ed Jerusalem na duamplo tan limay taon. Say ina to si Azuba ya anak nen Silhi. 
32 Ginawa toy kaptekan ed arap na Katawan a singa ginawa nen Asa ya ama to; 
33 balet ag aderal iray paganon pasen a panangigalangan. Aliwa nin sigput so impawil na saray totoo ed panangigalang ed Dios da ray lalaki ra. 


34 Amin a ginagawa nen Josafat manlapud gapo na impanoley to ya anggad samput, et nikorit ed Say Awaran nen Jehu a Lakin Anak nen Hanani, a parti na Say Awaran da ray Arari ed Israel. 


35 Aminsan, akigampiy Ari Josafat ed kinen Ari Ahazia na Israel ya amayamay so ginagawa ton kaogsan. 
36 Diad puirto na Ezion-geber nanggagawa ray bapor ya ibiahi rad Tarsis. 
37 Balet si Eliezer a lakin anak nen Dodava a taga baley na Maresa et pinasakbayan toy Josafat, “Lapud akigampi kad Ahazia, deralen na Katawan so ginawam.” Et aderal a tua ira may ginagawa ton bapor kanyan ag la ran balut nibiahi.  

1 Inatey si Josafat tan nipompon ed pantion da ray arari diad Siudad nen David, insan sinmalat ed sikaton nanari si Jehoram a lakin anak to. 

Si Ari Jehoram na Juda 

(2 Ar. 8:17-24) 


2 Walay anemiran lalakin agagi nen Jehoram a lakin anak nen Josafat ya ari na Juda: Azarias, Jehiel, Zacarias, Azarias, Micael, tan Sefatias. 
3 Initdan iray ama ra na amayamay a balituk, pilak, tan arum nin mabmablin kayaryan, insan to impasen so balang sakey ed sikara a makaoley ed sakey a pinadir a siudad na Juda. Balet lapud sankapangulowanan si Jehoram, sikatoy pinili nen Josafat ya onsalat ed sikaton manari. 
4 Nen malet lay panooley tod nanarian, impapatey ton amin iray agagi ton lalaki, tan saray pigaran opisyal ya Israelita. 


5 Nagmaliw ya ari si Jehoram nen mataon na talomplo tan dua, tan nanoley ed Jerusalem na waloy taon. 
6 Inalig toy maoges a ginagawa nen Ari Acab tan saray arum ya arari na Israel, lapud inasawa toy sakey ed saray anak nen Acab. Nankasalanan ed Katawan, 
7 balet ag labay na Katawan a mansamput so panoley da ray kabyangay boleg nen David, lapud akisipanan ed kinen David. Insipan to a saray kabyangay boleg nen David so manoley ya anggad angga. 


8 Legan na panooley nen Jehoram, linmaban ed Juda so Edom, tan nagmaliw a walay dilin ari na Edom. 
9 Kanyan si Jehoram tan saray opisyal to a pati saray karwahi ra et nilooban day Edom. Balet nilakob irad man na saray sondalo na Edom. Diad labi ayarian day sinmelak et akabatik ira. 
10 Nanlapud saman andi lad silong na pakaoley* na Juda so Edom. Diad saman met a panaon, linmaban met ed Juda so siudad na Libna, lapud inkaindan nen Jehoram so Katawan, say Dios na saray lalaki to. 
11 Nanggagawa ni ingen met ed saray pokdul na Juda na saray paganon pasen a panangigalangan tan inlagyat ton nankasalanan ed Katawan iray totoo na Juda tan Jerusalem. 


12 Si propita Elias impawitan toy sulat si Jehoram ya onyay logan to: “Dusaen kay Katawan a Dios nen lakim a David lapud ag mo inalig so maung ya impanoley nen amam a Josafat o si Ari Asa na Juda. 
13 Inalig mo ingen iray maoges ya ararid Israel tan inlagyat mo ray totood Juda tan Jerusalem ed panusumlang dad Dios, a singa impangilagyat nen Acab tan saray sinmasalat ed sikato ed saray totood Israel diad impanumlang dad Katawan. Pinapatey mo met iray agagim a lalakin maung ni ran totoo nen say sika. 
14 Lapud saya, mapalaloy panusa na Katawan ed saray totoom, saray anak mo, saray asawam, tan deralderalen to ray kayamanan mo. 
15 Manirap ka lapud pansakit mod pait ya ondenden lan ondenden ya inagew-agew.” 


16 Wala ray Filisteo tan Arabe a manaayam ed asingger ed panaayaman na saray taga Etiopia diad gilig na dayat. Say Katawan imbaki to ran mibakal ed kinen Jehoram. 
17 Nilooban day Juda, inaala da ray kayamanan ed palasio, tan inaawit dan priso iray amin ya asawa na ari tan saray anak ton lalaki, likud labat ed kinen Ahazia a sankayogtanan ya anak ton laki. 


18 Kayariy inkagawa da ra yan amin, impansakit na Katawan so ari ed saray pait to et mapalaloy impanirap to. 
19 Ngalngalin duay taon a dinmenden lan dinmenden so sakit to, anggad ontan lay impanirap ton inatey. Saray totoo et ag ira nampool a pangipanengneng na ermen dad impatey to; aliwan singa agawgawad saray lalaki to. 


20 Talomplo tan duay taon nen Jehoram nen nagmaliw ya ari tan nanoley ed Jerusalem na waloy taon. Anggapoy nanermen nen inatey. Impompon dad Siudad nen David, balet aliwan diad kamposanto da ray arari.  

Si Ari Ahazia na Juda 

(2 Ar. 8:25-29; 9:21-28) 


1 Walay olup na saray Arabe a dinmogpa, et pinatey da ray amin a lalakin anak nen Ari Jehoram likud ed kinen Ahazia a sankayogtanan ya anak to. Kanyan saray taga Jerusalem insalat dad kinen ama to si Ahazia a manari ed Juda. 
2 Nagmaliw ya ari si Ahazia nen mantaon na duamplo tan dua,* tan nanoley ed Jerusalem na sakey taon. Say ina to et si Atalia ya apo nen Ari Omri na Israel. 
3 Inalig to ray maoges a ginagawa na saray kabyangay pamilya nen Acab, lapud imbabangat nen ina to ed panggaway kaogsan. 
4 Nankasalanan ed Katawan, lapud kapatey nen ama to sinmalat a sumisimbawa to iray arum a kabyangay pamilya nen Ari Acab, et sikaray makasengeg na inkaderal to. 
5 Diad impangonur tod simbawa ra, akigampid Ari Joram na Israel diad impibakal dad Ari Hazael na Siria. Diad Ramot-galaad so nambabakalan da. Asugatan si Joram ed sayan bakal. 
6 Pinmawil ed siudad na Jezreel ta mampaabig ed sugat to, tan binisitad man nen Ahazia. 


7 Linawa na Dios a sayan imbisita tod kinen Joram et sikatoy makasengeg na inkaderal to. Legan a wadmay Ahazia, linma ran dua nen Joram a mangabet ed kinen Jehu a lakin anak nen Nimsi. Si Jehu so pinili na Katawan a mamasamput na panoley na saray kabyangay boleg nen Acab. 
8 Legan a susumpalen nen Jehu so sintinsiay Dios ed saray kabyangay boleg nen Acab, nabet to ray pangulo na Juda tan saray kakaanakan nen Ahazia ya angolup ed imbisita to. Pinatey nen Jehu ran amin. 
9 Inanap day Ahazia tan arumog dan manaamut ed Samaria. Inawit dad kinen Jehu, insan pinatey to. Balet impompon da lapud pamagalang dad kinen laki nen Ahazia a si Ari Josafat a ginawa toy anggaay nayarian ton manlingkur ed Katawan. 

Anggapoy atilak a kabyangay pamilya nen Ahazia a nayarian toy manoley ed nanarian. 

Si Riyna Atalia na Juda 

(2 Ar. 11:1-3) 


10 Kadngel nen Atalia ya ina nen Ari Ahazia ed impamatey ed anak to, impapatey ton amin iray kabyangay pamilya na ari na Juda. 
11 Balet nibatik nen Josaba so sakey a lakin anak nen Ahazia a si Joas a pateyen da met lawari, a pati saray arum ya agagi to. Inyamut to ed sakey a kuarto ed Timplo tan impaibaan to ed sakey a managasikaso. Diad impangyamut tod sikato, inyagel tod patey si Joas ed lima nen Atalia. Si Josaba et biin agid ama nen Ahazia, ta saksakey so ama ra a si Ari Jehoram. Say asawa to et si Joiada a sakey a pari. 
12 Niamut ya anem taon si Joas legan a manooley a riyna si Atalia.  

Nilabanan day Atalia 

(2 Ar. 11:4-16) 


1 Kayariy anem taon, ginetma la nen Joiada a pari so onggalaw. Akipaknaan ed saray limaran opisyal na saray sanlalasus a sondalo, a di Azaria a lakin anak nen Jehoram, Ismael a lakin anak nen Jeohanan, Azaria a lakin anak nen Obed, Maasias a lakin anak nen Adaya, tan Elisafat a lakin anak nen Zicri. 
2 Linma rad amin a siudad na Juda tan inaawit dad Jerusalem iray Levita tan amin da ray pangulo na saray boleg. 


3 Nantitipon iran amin ed Timplo, tan diman ira akisipanan ed kinen Joas ya anak na ari. Inkuanen Joiada ed sikara, “Sikato ya so anak nen Ari Ahazia ya inatey la! Sikato natay magmaliw ya ari, onung na insipan na Katawan ed saray kabyangay boleg nen Ari David. 
4 Onyay gawaen tayo. Saray papari tan saray Levita, no onla ran mankimey no Agew na Panagpainawa, et guardiaan na kakatlod sikara iray puirta na Timplo, 
5 guardiaan na sakey nin kakatlo so palasio, tan guardiaan na saray akeraan so Puirtay Pundasion. Mantitipon ed patio na Timplo iray amin a totoo. 
6 Anggapod satan so onloob ed Timplo, likud ed saray papari tan saray Levita a niganan manlingkur. Nayarin onloob ira ya, lapud nisaklang so bilay da, balet nepeg ya onuren na arum a totoo iray bilin na Katawan kanyan manayam irad paway. 
7 Saray Levita so mangguardia ed kaliber-liber na ari ya akaoyus iray ispada ra, tan olupen da lawas so ari ed inerman a laen to. Pateyen so siopaman ya onloob ed Timplo.” 


8 Inonur na saray Levita tan saray totood Juda iray bilin nen Joiada. Ag ira pinasempet nen Joiada no Agew na Panagpainawa, wala man o anggapoy kimey da, kanyan sipaparaan ira lawas ya iganggan na saray pangulo ra. 
9 Inter nen Joiada ed saray opisyal iray pika tan saray samper a kayaryan nen Ari David a nisinup ira ed Timplo. 
10 Impasen to ray totoo a mangguardia rad kaliber-liber na arap na Timplo, ta iyagel day ari; akaoyus so ispada ran mangguardia. 
11 Insan impaway nen Joiada si Joas, kinoronaan to tan inter tod sikato so kupia na ganggan na nipaakar ed panari. Kanyan nagmaliw ya ari si Joas. Si Joiada a pari tan saray lalakin anak to nilanaan day Joas, insan inmeyag so balang sakey, “Andokey komuy pambilay na ari!” 


12 Nadngel nen Atalia so paneeyagan na saray totoo a pangidayew dad ari, kanyan nangganat a linmad Timplo a dimay nantitiponan na saray totoo. 
13 Anengneng tod man so balon ari a walad lolooban na Timplo; manalalagey ed abay na lusek a niganan para saray arari tan aliber na saray opisyal na sondalo tan saray managtrumpita. Malikeliket a maneeyagan iray amin a totoo tan papaknulen da ray trumpita. Saray tumutogtog tan saray kumakanta ed Timplo so mangipapangulo ed sayan nagagawa, tan ikakana da ray kagawaan da ed musika. Diad inkagunigon to ginebyas toy kawes to tan ineyag to, “Sumlang ya ed pakaoley! Sumlang ya ed pakaoley!” 


14 Ag labay nen Joiada a napatey ed solar na Timplo si Atalia, kanyan ingganggan tod saray opisyal na sondalo, “Ipaway yod dalan ed leet na saray dasig da ray sondalo, tan patey yoy siopaman a mangyagel ed sikato.” 


15 Siningkat da, inyakar dad palasio insan da pinatey ed Puirtay Kabayo. 

Saray Pasimbalon Ginagawa nen Joiada 

(2 Ar. 11:17-20) 


16 Si Joiada a pari impikasakey tod sikato so ari tan saray totoo diad impisipanan to a magmaliw iran totoo na Katawan. 
17 Linma ran amin ed timplo nen Baal, insan inggeba ra; minekmek da ray altar tan saray wadman a talintaoy diriyos, tan pinatey dad arap na saray altar si Matan a pari nen Baal. 
18 Si Joiada impasen ton makaoley ed saray kimey ed Timplo iray papari tan saray Levita. Nepeg dan onuren iray kimey ya impabetang nen Ari David ed sikara. Nepeg da met so mangisaklang ed Katawan na saray bagat a popoolan onung ed Ganggan nen Moises. Makaoley met ira ed musika tan saray pista. 
19 Angipasen met si Joiada na saray mangguardia ed saray puirta na Timplo pian ag makaloob so siopaman ya aliwan malinis onung ed ganggan. 


20 Insan si Joiada, saray pangulo na sondalo, saray matalonggaring ya ombaley, saray opisyal tan amin a totoo et imparada ray ari manlapud Timplo ya anggad palasio. Dinmalan ira ed manonan puirta, insan inlira dad trono to so ari. 
21 Akaliket iray amin a totoo, tan dinmeen so siudad, natan ta inatey lay Atalia.  

Si Ari Joas na Juda 

(2 Ar. 12:1-16) 


1 Nagmaliw ya ari na Juda si Joas nen mantaon na pitora, tan nanoley ed Jerusalem na apataploy taon. Si Zibia a taga siudad na Beer-seba so ina to. 
2 Legay impanbilay nen Joiada a pari, ginagawa nen Joas iray makapaliket ed Katawan. 
3 Amiliy Joiada na duaran bibii ya impaasawa tod Ari Joas, et nanilalak na lalaki tan bibii. 


4 Ag abayag ginetma nen Ari Joas ya apigeren so Timplo na Katawan. 
5 Ingganggan to ray papari tan saray Levita ya onla rad saray siudad na Juda, ta mankolikta rad saray totoo na kuarta a para samay tinaon a pamaapiger ed Timplo. Imbaga tod sikaran ganatan da yan gawaen, balet nantayam-tayam ira may Levita. 
6 Impatawag to sirin si Joiada a pangulo ra, tan tinepet to, “Akin et ag mo ni impakolikta ed saray Levita so buis da ray taga Juda tan Jerusalem, a si Moises ya aripen na Katawan et ingganggan tod saray totoo a bayaran da para Tuldan Ayamay Katawan?” 


7 (Saray mananombuk nen Atalia, samay maoges a bii, et dineral day Timplo tan inkakana rad panangigalang ed Baal iray amayamay a masanton kagawaan.) 


8 Ingganggan na ari iray Levita a manggawa ray kahon a pananginay tulong tan iyan dad puirta na Timplo. 
9 Impaibaga rad intiron Jerusalem tan Juda a balang sakey et nepeg ya iyakar tod Katawan imay buis ya ononan kinoliktad kalawakan nen Moises ya aripen na Dios. 
10 Akaliketan ya na saray totoo tan saray pangulo ra, kanyan inyaakar da may kuarta ran para buis tan pinapano ra may kahon. 
11 Inagew-agew saray Levita iyakar da may kahon ed opisyal na ari a makaoley. No napno la, ondago so sikritario na ari tan say opisyal na Pangulon Pari, alaen day kuarta, insan da ipawil imay kahon ed pasen to. Kanyan amayamay so akolikta ran kuarta. 


12 Insan ipalima na ari tan si Joiada imay kuarta ed saray makaoley ed panagapiger na Timplo, a nanuupa ra na saray manapiger a kantiro, karpintiro, tan platiro. 
13 Pinasiay impankimey da ra may nanapiger, kanyan nipawil dad gendat a kipapasen ton mabisbiskeg imay Timplo. 
14 Nen asumpal so impangapiger, niiter ed ari tan si Joiada iray soluk a balituk tan pilak. Inkana da ra ya ed panggawa na saray yaung tan arum ni ran kagawaan na Timplo. 

Naoman iray Pananontonan ya Impaakseb nen Joiada 

Legan a mabilay si Joiada, ag tinmonda so pangisasaklang na saray bagat ed Timplo. 
15 Masikesiken lay Joiada nen inatey, sanlasus tan talomplo so taon to. 
16 Impompon da ed saray pantion da ray arari diad Siudad nen David, lapud impamirbir da ed impanlilingkur tod saray totood Israel, diad Dios, tan diad Timplo. 


17 Balet kapatey nen Joiada, tinanggoyur na saray pangulo na Juda si Ari Joas ya ondengel ed sikara. 
18 Tinondaan na saray totoo so mangigalang ed Timplo na Katawan, say Dios na saray lalaki ra, tan angigalang irad saray talintaoy diriyos tan saray talintaoy diosan Asera. Lapud sayan kasalanan na saray totood Juda tan Jerusalem, akapasnuk so Katawan ed sikara. 
19 Angibaki so Katawan na saray propita a mamasakbay ed sikara pian makapawil irad Katawan, balet ag da ra dinengel. 
20 Insan say ispiritu na Dios linmoob ed kinen Zacarias a lakin anak nen Joiada a pari. Nanalagey ed sakey a pasen a nanengneng na saray totoo tan inkulyaot to, “Tetepeten ed sikayo na Katawan a Dios no akin et sinumlang yo ray ganggan to tan ipepelag yod sikayon dili so deral! Inkaindan yoy Katawan kanyan inkaindan to kayo!” 
21 Akikomplut si Ari Joas ed saray totoo sumpad kinen Zacarias, et nen ingganggan to tinupak dad patio si Zacarias. 
22 Alingwanan na ari so matoor ya impanlingkur ed sikato nen Joiada ya ama nen Zacarias, kanyan impapatey toy Zacarias. Nen ompapatey si Zacarias, inmeyag, “Nanengneng komun na Katawan so gagawaen yo tan dusaen to kayo!” 

Say Samput na Impanoley nen Joas 


23 Nen magano lan mansamput iman a taon, dinogpaan na saray sondalon Siriano so Juda tan Jerusalem, pinatey da ray amin a pangulo, tan amayamay so asamsam dan insempet ed Damasco. 
24 Daiset iray Sirianon sondalo, balet impatalo na Katawan iray amayamay a Judion sondalo lapud inkaindan na totoo so Katawan a Dios na lalaki ra. Onya so impakadusa nen Ari Joas. 
25 Mapalaloy inkasugat nen Joas, et nen tinmaynan la ra may kalaban da, nankomplut so duaran opisyal to tan pinatey da ed katri to, pian makabales irad samay impamatey ed anak* nen Joiada a pari. Nipompon ed Siudad nen David, balet aliwan diad kamposanto da ray arari. 
26 (Saramay nankomplut ya amatey ed sikato et si Zabad lakin anak na Ammonitan bii a manngaray Simeat, tan si Jozabad a lakin anak na Moabitan bii a manngaray Simrit.) 
27 Nikorit ed Say Komintario ed Libro da ray Arari so istoria na saray lalakin anak nen Joas, saray propisiyan asalita sumpad sikato, tan say impamaapiger tod Timplo. Si Amasias a lakin anak to so sinmalat ed sikaton nanari.  

Si Ari Amasias na Juda 

(2 Ar. 14:2-6) 


1 Nagmaliw ya ari si Amasias nen mantaon na duamplo tan lima, tan nanoley ed Jerusalem na duamplo tan siam a taon. Si Joadan a taga Jerusalem so ina to. 
2 Ginagawa toy makapaliket ed Katawan, balet aliwan maseseg ed saya. 
3 Nen malet lad lima nen Amasias so pakaoley, pinatey to ra may opisyal ya amatey ed kinen ama ton ari. 
4 Balet ag to pinatey iray anak da, no ag ingen tinombuk toy ibabagay Katawan onung ed Ganggan nen Moises: “Ag nepeg a pateyen iray atateng, lapud saray kasalanan a ginawa na saray anak da, tan ag nepeg a pateyen iray anak, lapud saray kasalanan a ginawa na saray atateng da; nepeg a pateyen so sakey a too, lapud kasalanan a ginawa ton dili.” 

Say Impibakal na Juda ed Edom 

(2 Ar. 14:7) 


5 Tinogyup nen Amasias iray amin a lalaki ed saray tribu di Juda tan Benjamin tan impagmaliw to ran pigaran grupoy sondalo onung na nanlalapwan dan boleg. Angipasen na saray opisyal ed saray sanlilibo tan saray sanlalasus a totoo. Talon lasus libo ran amin a sondalo, tan duamplo a mampaatagey so taon da. Pinili ra yan sondalo, akaparaan iran mibakal, tan marunong iran mangikanay pika tan samper. 
6 Likud ed sarayan sondalo to, angupa ni na sanlasus libon sondalo na Israel. Apatiran toniladan pilak so inyupa to. 
7 Balet sakey a propita so linmad kinen Ari Amasias tan kuantod sikato, “Ag mo pipilaen ira yan Israelitan sondalo. Ag kaiba na Katawan ira yan totoon taga Baybay a Nanarian. 
8 Abaloan mo amon napabiskeg kan mibakal no kaibam ira, balet ipatalo ka na Dios ed saray kalaban mo. Walad sikatoy pakayari a panaloen odino ipatalo ka.” 


9 Tinepet nen Amasias ed samay propita, “Antoy gawaen kod samay imbayar kon pilak ed sikara?” 

Inmebat imay propita, “Nayarian na Dios ya ipawil ed sika so masoluk ni nen say saman!” 
10 Pinasempet la sirin nen Amasias ira may inupaan ton sondalo. Lapud saya sinmempet iran mapalaloy pasnuk da ed saray taga Juda. 


11 Pinabiskeg nen Amasias so linawa to tan impangulo to ray sondalo to a linmad Patar na Asin. Diman ira nambabakal et akapatey ira di Amasias na samplon libon Edomitan sondalo 
12 tan akadakep ira na samplon libo. Inyakar da ra yan adakep da ed tambib na kelas ed siudad na Sela insan da ra intutulak. Kanyan inaatey iran amin ed tapew na saray baton ankakabaleg ed leksab. 


13 Legan to ya, saramay sondalon taga Israel ya ag ira impila nen Amasias ed bakal et dinogpaan da ray siudad na Juda a wala rad nanleetan na Samaria tan Bet-horon. Akapatey ira na talon libon lalaki, tan akasamsam ira na amayamay a bengatla. 


14 Kayari nen Amasias a tinalo iray Edomita, pinmawil a sankaawit to ray talintaoy diriyos da. Inlira to ra yan talintao, inggalang to ra, tan nampool ed sikara na insinso. 
15 Akapasnuk so Katawan ed saya, kanyan angibaki na propita ed kinen Amasias. Tinepet na samay propita, “Akin et igagalang mo ray diriyos na arum a bansa ya ag da anggan niyagel ed pakayarim iray dilin totoo ra?” 


16 Tinepet nen Amasias, “Kapigan lay impanggawa mid sikan sumisimbawa na ari? Tonda ka lan mansalita, ta no andi papatey ta ka!” 

Tinmonda may propita kayari ton inkuan, “Amtak la natan a ginetma lay Dios a deralen to ka, lapud ginawam ira yan amin tan ag mo dinengel so simbawak.” 

Say Bakal na Juda tan Israel 

(2 Ar. 14:8-20) 


17 Nankokomplut sumpad Israel si Ari Amasias na Juda tan saray sumisimbawa to. Angibaki na totoo to ed kinen Ari Joas na Israel a lakin anak nen Joacaz tan apo nen Jehu, ta pasasagyat ton mibakal ed sikato.* 
18 Balet onyay ebat nen Ari Joas: “Aminsan, diad Palandey na Libano, impaikuan na masabit a kiew ed kiew a sidro: ‘Ipaasawam so anak mo ed anak ko!’ Insan dinmalan so sakey ya ayep ed katakelan tan ginatinan to may masabit a kiew. 
19 Sika, Amasias, ipapantam a tinalom la ray Edomita, balet ibabagak ed sika natan ya ag ka la onaalis ed nanarian mo. Akin et mangigagapo ka niy golo a pakaderalan mo tan saray totoom?” 


20 Balet ag dinmengel si Amasias. Linawa na Dios a natalo si Amasias, lapud inggalang to ray talintaoy diriyos na saray Edomita. 
21 Kanyan akibakal si Joas na Israel ed kinen Ari Amasias na Juda. Nanabet ira ed Bet-semes na Juda. 
22 Atalo ray sondalo na Juda tan kibatiktik iran sinmempet. 
23 Adakep nen Joas si Amasias tan inawit tod Jerusalem. Inggeba tod man so padir na siudad manlapud Puirtay Efraim ya anggad Puirtay Sokung, sakey a sanlasus tan siamaplon mitroy karokey. 
24 Insempet tod Samaria iray amin a balituk tan pilak ed Timplo, saray kagawaan ed Timplo a guaguardiaan ira na saray kabyangay boleg nen Obed-edom, tan saray kayamanan ed palasio. Angawit met na saray totoon pamasengegan toy panumpal na labay ton nagawa. 


25 Kayariy impatey nen Ari Joas na Israel nambilay niy Ari Amasias na Juda na labinlimay taon. 
26 Nikorit ed Say Awaran da ray Arari ed Juda tan Israel ya amin iray arum a ginagawa nen Amasias manlapud inggapo na impanoley to ya anggad samput. 
27 Nanlapud insumlang tod Katawan, walay komplut a pamatey ed sikato diad Jerusalem. Diad kaonuran batik ed siudad na Lakis, balet tinombuk diman na saray kalaban to tan diman da pinatey. 
28 Nilogan ed beneg na kabayo so bangkay nen Amasias nen niakar ed Jerusalem, tan nipompon ed kamposanto da ray arari diad Siudad nen David.  

Si Ari Uzias na Juda 

(2 Ar. 14:21-22; 15:1-7) 


1 Pinili na amin a totood Juda so lakin anak nen Amasias a si Uzias ya onsalat ed kinen ama to a manari. Labinanem so taon to nen pinili ra. 
2 (Abawi nen Uzias so siudad na Elat tan pinasimbalo ton impaalagey kayari na impatey nen Amasias.) 


3 Nagmaliw ya ari si Uzias nen mantaon na labinanem tan nanoley ed Jerusalem na limamplo tan duay taon. Si Jecolia a taga Jerusalem so ina to. 
4 Ginagawa toy makapaliket ed Katawan tan inalig toy ginagawa nen ama to. 
5 Legan a mabilay si Zacarias, a sumisimbawa ton nipaakar ed itatakot ed Dios, matoor ton nilingkuran so Katawan, kanyan pinaaligwas na Dios. 


6 Akibakal si Uzias ed saray Filisteo. Inggeba to ray padir na saray siudad na Gat, Jabnia, tan Asdod, tan nampapaalagey na saray aliber na padir a siudad diad asingger ed Asdod tan saray arum a pasen ed Filistia. 
7 Tinulongan na Dios ed impanalo tod saray Filisteo, saray Arabe a manaayam ed Gurbaal, tan saray Meunita. 
8 Angiter na saray rigalo iray Ammonita ed kinen Uzias. Nagmaliw a mapalaloy pakayari to kanyan kinmayat ya anggan diad Egipto so inkabantug to. 


9 Pinabiskeg nen Uzias so padir na Jerusalem diad impamaalagey to na saray tori ed Puritay Sokung, Puirtay Patar, tan diad saray nilikuan na padir. 
10 Nampapaalagey met na saray aliber na padir a tori diad kaalogan, tan nampapakotkot na amayamay a bobun, lapud amayamay iray ayayep to ed saray alusadsar tan saray patar ed bokig. Lapud maliket ed panagtanaman, tinanggoyur to ray totoon mantanem ira na ubas tan saray arum nin tanaman diad saray kapokdulan tan diad saray mataban dalin. 


11 Amayamay iray sondalo ton akaparaan a mibakal. Di Jeiel tan Maasias so makaoley ed saray isusulat a nipaakar ed saray sondalo, diad panangiwanwan nen Ananias ya opisyal na ari. 
12 Duan libo tan anem a lasus iray opisyal na sondalo. 
13 Talon lasus tan piton libo tan liman lasus a sondalo so ipapangulo na sarayan opisyal; marunong ira yan mibakal ed saray kalaban diad pangyagel dad ari. 
14 Initdan nen Uzias ira yan sondalo na saray samper, pika, hilmit, kawes a para bakal, pana, tan saray baton para bansut. 
15 Diad Jerusalem, saray marunong a kumikimey to et nanggawa ra na saray kagawaan a pangibansut na saray ankakabaleg a bato tan pana, manlapud saray tori tan saray sokung na padir na siudad. Kinmayat ed anggan iner a pasen so inkabantug nen Uzias, tan mapalaloy pakayari to lapud saray nidoma-doman tulong a nanaawat tod Dios. 

Adusa si Uzias Lapud Panagpaatagey to 


16 Balet nagmaliw a mapaatagey si Ari Uzias nen pinmalaloy pakayari to; sikato yay makasengeg na inkaderal to. Nileglemew to so Katawan a Dios to nen linmad Timplo a nampool na insinso ed tapew na altar a panagpoolay insinso. 
17 Si Azarias a pari, a kaiba to ray walomplon papari a mabiskeg tan makpel so linawa ra, et tinombuk day ari 
18 ta banoen da. Inkuandad sikato, “Uzias! Anggapoy kanepegan mon mamool na insinso ed Katawan. Saray papari labat a say sengeg da et si Aaron so nisaklang a manggawad saya. Taynan mo yan masanton pasen. Mankakasalanan kad Katawan a Dios, kanyan ag to panliketan itay gagawaen mo.” 


19 Si Uzias manalalagey diman ed Timplo diad abay na altar a panagpoolay insinso, tan sankabembenan toy pananginay insinso. Akapasnuk ed saramay papari, et tampol ya akating so muling to. 
20 Ataktakot si Azarias tan saramay arum a papari diad impakanengneng dad muling na ari. Insan da pinasoot a taynan to so Timplo. Nangganat a pinmaway, lapud dinusa na Katawan. 


21 Nanlapud saman ag la inmabig imay kating nen Uzias ya anggad ag to impatey. Lapud sikatoy aliwan malinis onung ed ganggan, ag lan balut akaloob ed Timplo, no ag ta nanayam la ed nibiig ya abung. Nakal ed sikatoy amin a kimey na ari tan si Jotam a lakin anak to so nanoley ed bansa. 


22 Inkorit nen propita Isaias a lakin anak nen Amoz iray arum a ginagawa nen Ari Uzias legan na impanoley to. 
23 Inatey si Uzias tan nipompon ed alog a panangipomponan ed saray arari; ag nipompon ed saray pantion na arari lapud samay sakit to. Si Jotam a lakin anak to so sinmalat ed sikaton nanari.  

Si Ari Jotam na Juda 

(2 Ar. 15:32-38) 


1 Nagmaliw ya ari si Jotam nen mantaon na duamplo tan lima, tan nanoley ed Jerusalem na labinanem taon. Si Jerusa ya anak nen Zadoc so ina to. 
2 Ginagawa to ray makapaliket ed Katawan, a singa ginagawa nen ama to; balet ag to inalig si ama to, ta ag nankasalanan diad panamegley na panagpool na insinso* ed Timplo. Balet siansia so pankakasalanan da ray totoo. 


3 Si Jotam so nanggawa na Puirtad Baybay diad Timplo tan dakel so ginawa ton kimey ed padir na siudad na Jerusalem diad pasen a tatawagey Ofel. 
4 Diad kapalandeyan na Juda angipaalagey na saray siudad, tan diad katakelan angipaalagey na saray tirinsira tan saray tori. 
5 Binakal toy ari na Ammon tan saray sondalo to, tinalo to ra, tan pinasoot to ran mambayar na onggendan a buis a tinaon diad loob na taloy taon: apatiran toniladan pilak, sanlasus libon sakon a trigo, tan sanlasus libon sakon sibada. 
6 Nagmaliw a lalon makapanyari si Jotam, lapud matoor ton inonur so Katawan a Dios to. 
7 Saray arum ya agawaan nen Jotam legan na impanoley to et nikorit ira ed Say Awaran da ray Ararid Israel tan Juda. 
8 Duamplo tan limay taon nen Jotam nen nagmaliw ya ari, tan nanoley ed Jerusalem na labinanem taon. 
9 Inatey tan nipompon ed Siudad nen David tan si Acaz a lakin anak to so sinmalat ed sikaton nanari.  

Si Ari Acaz na Juda 

(2 Ar. 16:1-4) 


1 Nagmaliw ya ari si Acaz nen mantaon na duamplo, tan nanoley ed Jerusalem na labinanem taon. Ag to inalig iray maung a ginagawa nen laki ton Ari David; ginagawa to ingen so aliwan makapaliket ed Katawan, 
2 ta inalig to ray ginagawa na saray ararid Israel. Nampagawa na saray mital a talintao nen Baal; 
3 nampopool na insinso ed Patar na Hinom; tan insaklang ton bagat a popoolan ed saray talintaoy diriyos so anggan saray dilin anak ton lalaki, ta inalig toy makapaingungot a kaogaliyan na saray totoon pinataynan na Katawan legan a mankukurang iray Israelita. 
4 Nambabagat tan nampopool na insinso si Acaz diad saray paganon pasen a panangigalangan, diad saray pokdul, tan diad silong na balang masalumpapak a kiew. 

Say Impibakal na Juda ed Siria tan Israel 

(2 Ar. 16:5) 


5-6 Lapud nankasalanan si Ari Acaz, impatalo na Katawan a Dios to ed ari na Siria; amayamay a totoo na Juda so adakep na sayan ari tan insempet to ra ed Damasco. Si Acaz impatalo met na Katawan ed ari na Israel a si Peca a lakin anak nen Remalias; sanlasus tan duamplon libon sondalo na Juda so apatey na sayan ari ed loob na sakey agew. Say Katawan a Dios na saray lalaki ra et inyabuloy ton nagawa ya ed saray Judio, lapud inkaindan da. 
7 Si Zicri a sondalon Israelita pinatey to ra di Maasias a lakin anak nen Acaz, Azricam a makaoley ya inkargadod palasio, tan Elcana ya opisyal ya onkumadwad ari. 
8 Anggaman a kadalaan da ray totoo na Juda saray totoo na Israel dinakep da so duanlasus libo a bibii tan ogogaw tan insempet da ra ed Samaria, a pati amayamay a bengatlan asamsam da. 

Si Propita Obed 


9 Manaayam ed Samaria so sakey a lakin manngaran na Obed, sakey a propita na Katawan. Inabet to ra may ompapawil a sondalon Israelita ya onloloob la rad siudad tan kuanto, “Akapasnuk ed Juda so Katawan a Dios na saray lalaki yo kanyan impadakep to rad sikayo. Balet nadngelan to a lapud mapalalon petang na olo yo pinapatey yo ra 
10 tan natan getma yon aripenen iray lalaki tan saray bibiin taga Jerusalem tan Juda. Ag yo ta amta a nankasalanan kayo met ed Katawan a Dios yo? 
11 Dengel yo ak! Agagi yo ra yay adakep yo. Papawil yo la ra, ta no andi dusaen kayo na Katawan diad pasnuk to.” 


12 Apatiran pangulon lalaki a taga ra Nanarian ed Baybay so sinmumlang met ed gagawaen na saray sondalo; sarayan apatiran lalaki et di Azarias a lakin anak nen Johanan, Berekias a lakin anak nen Mesillemot, Ezekias a lakin anak nen Sallum, tan Amasa a lakin anak nen Hadlai. 
13 Inkuanda, “Ag yo dia aawiten ira tan a priso! Mapalalo lay impankasalanan tayod Katawan kanyan dusaen to itayo la lapud sikatoy impanpasnuk tayo. Balet natan labay yo nin aruman so kasalanan tayo.” 
14 Kanyan saramay sondalo impalima rad saray totoo tan saray pangulo ra ira may priso tan saray amin a sinasamsam da. 
15 Atoro ira may apatiran pangulo a mangala na saray kawes ed saramay bengatlan asamsam, insan da iter ed saramay priso. Initdan da ra may priso na isolung dan kawes tan sandalya; initdan da met ira na dugan kanen tan inomen da, tan tinatambal da na larak na oliba iray sugasugat da. Inlologan dad asno iray ag makaakar lapud kapoy da, insan saray amin a priso et inyaakar da rad Jerico, say siudad na saray kiew a palmira tan sakop na Juda. Insan pinmawil lad Samaria ira may Israelita. 

Si Acaz Kinmerew na Tulong ed Asiria 

(2 Ar. 16:7-9) 


16-17 Dinogpaan lamet na saray Edomita so Juda tan adakep da ray amayamay a totoo, kanyan kinmerew na tulong si Ari Acaz ed impirador na Asiria. 
18 Legan to ya, dodogpaan met na saray Filisteo iray baley ed saray alusadsar diad sagur tan diad abalaten na Juda. Adakep da ray siudad na Bet-semes, Ayalon, Gederot, Soco, Timna, tan Gimzo a pati saray bario ra, tan nanayaman da ra yan pasen. 
19 Inter na Katawan ira yan segsegang ed Juda lapud pinaolyan nen Ari Acaz so pankaabigan na saray totoo to, tan sinumlang toy linawa na Katawan. 
20 Si Impirador Tiglat-pileser na Asiria et ag to tulongan si Ari Acaz; sinumlang to tan pinairap to ingen. 
21 Kanyan inala nen Acaz iray kayamanan a walad Timplo, palasio, tan saray kaabungan da ray pangulo na totoo, insan to ra inter ed impirador na Asiria. Balet siansian ag to tinulongan. 

Saray Kasalanan nen Acaz 


22 Nen mapalalo lay segsegang nen Acaz, inaruman to niy ginawa ton kasalanan ed Katawan. 
23 Nambabagat ed diriyos na saray Siriano ya analod sikato. Inkuanto, “Saray diriyos da ray Siriano et tinulongan da ray ararid Siria, kanyan no mangibagat ak ed sikara nayarin, tulongan da ak met.” Lapud saya sinmabiy deral ed sikato tan say bansa to. 
24 Likud ed saya, inaala ton amin iray kagawaan na Timplo, insan to ra minemekmek. Kinaputan toy Timplo insan nanggagawa na saray altar ed amin a pasen na Jerusalem. 
25 Diad balang siudad tan baley na Juda, angipaalagey na saray paganon pasen a panangigalangan, a pampoolan da na insinso ed saray diriyos na arum a bansa. Lapud saya sikato lamlamang so nanlapwan na impanpasnuk ed sikato na Katawan a Dios na saray lalaki to. 


26 Nikorit ed Say Awaran da ray Arari na Juda tan Israel iray arum ya agawgawa legay impanoley to manlapud gapo ya anggad samput. 
27 Inatey si Acaz tan nipompon ed Jerusalem, balet aliwan diad pantion da ray arari. Si Ezekias a lakin anak to so sinmalat ed sikaton nanari.  

Si Ari Ezekias na Juda 

(2 Ar. 18:1-3) 


1 Duamplo tan lima nen Ezekias nen nagmaliw ya ari na Juda, tan nanoley ed Jerusalem na duamplo tan siam taon. Si Abia ya anak nen Zacarias so ina to. 
2 Ginagawa toy makapaliket ed Katawan, ta inalig to ray ginagawa nen laki ton Ari David. 

Say Inkalinisan na Timplo Unong ed Ganggan 


3 Diad ononan bulan na taon ya inggapo nen Ezekias a nanari, nilokasan to ray puirta na Timplo tan impaapiger to ra. 
4 Tinipon tod bokig na patio na Timplo iray papari tan saray Levita, 
5 tan diman to ra akitongtongan. Inkuanto, “Sikayo ran Levita, linisan yo onung ed ganggan so sikayon dili tan say Timplo na Katawan a Dios na saray lalaki yo. Ekal yo ray amin a makarotak ed Timplo. 
6 Aliwan matoor ed Katawan a Dios tayo iray lalaki tayo, ta ginagawa ray aliwan makapaliket ed sikato. Inkaindan da tan imbeneg day pasen a panaayaman to. 
7 Insasara da ray puirta na Timplo, ineerep da ray lamparaan, tan ag la ra nampopool na insinso o nansasaklang na saray bagat ed Timplo na Dios na Israel. 
8 Lapud saya akapasnuk so Katawan ed Juda tan Jerusalem, et nikelawan tan ataktakot so balang sakey lapud ginawa tod sikara. Malinlinew so pakaamta yod sayan inkagawa. 
9 Inaatey ed bakal iray lalaki tayo, adakep iray kaasawaan tan saray anak tayo tan niakar irad arum a bansa. 


10 “Ginetmak la natan a misipanan itayo ed Katawan, say Dios na Israel, pian ontonda lay pasnuk tod sikatayo. 
11 Anak ko, ag kayo la manaabala. Sikayo ray pinili na Katawan a mampool na insinso ed sikato tan sikayo ray mangipangulo na saray totoo ed pangigalang ed sikato.” 


12-14 Wadman iray onggendan a Levita: 

Diad boleg nen Coat, 

di Mahat a lakin anak nen Amasai 

tan Joel a lakin anak nen Azarias 

Diad boleg nen Merari, 

di Cis a lakin anak nen Abdi 

tan Azarias a lakin anak nen Jehaleleel 

Diad boleg nen Gerson, 

di Joah a lakin anak nen Zima 

tan Eden a lakin anak nen Joah 

Diad boleg nen Elizafan, 

di Simri tan Jeiel 

Diad boleg nen Asaf, 

di Zacarias tan Matanias 

Diad boleg nen Heman, 

di Jehiel tan Simei 

Diad boleg nen Jedutun, 

di Semaya tan Uziel 


15 Tinipon da ray kapara ran Levita, tan nilinisan day sikaran dili onung ed ganggan. Insan onung na ingganggan na ari ginapwan dan nilinisan so Timplo onung ed Ganggan na Katawan. 
16 Linmoob ed Timplo iray papari ta nilinisan da, insan da impaway ed patio na Timplo iray amin a bengatlan marotak onung ed ganggan. Manlapud man saray amin a bengatlan marotak et inyakar na saray Levita diad Patar na Cedron, diad paway na siudad. 


17 Diad ononan agew na ononan bulan inggapo ray kimey tan diad kumawalon agew asumpal day impanlinis da, pati say kuarton lolooban ed Timplo. Insan ira lamet nankimey ed ontombuk a waloy agew ya anggad kumalabinanem ya agew na saman a bulan, diad impangiparaan dad Timplo a pangigalangan. 

Say Impangisaklang Lamet na Timplo 


18 Linma ra may Levita ed kinen Ari Ezekias tan impaamta ray onggendan: “Asumpal mi la so impanlinis ed intiron Timplo onung ed ganggan, pati say altar a pangisaklangan na bagat a popoolan, say lamisaan a para masanton tinapay, tan amin a kagawaan da. 
19 Impawil mi met iray amin a kagawaan ya inekal nen Ari Acaz legan na saray taon ya ag to tinoor so Dios. Pinasimbalo mi ran insaklang tan wadman ira natan ed arap na altar na Katawan.” 


20 Ag nanabalay Ari Ezekias ed impanipon tod saray manonan totoo ed siudad, insan ira nambabansag a linmad Timplo. 
21 Angala ray pitoran bakan kalakyan, pitoran karniro, pitoran kordiro, tan pitoran kanding ta isaklang da ra a pangekal na saray kasalanan na pamilyay ari tan saray totood Juda, tan panlinis na Timplo onung ed ganggan. Imbaga na ari ed saray papari, a kabyangan ira na boleg nen Aaron, ya isaklang dan bagat ed altar ira may ayayep. 
22 Pinatey ya onona na saramay papari ira may bakan kalakyan, insan saramay karniro, insan saramay kordiro, tan inwawalsik dad altar so dala na balang ayep ya imbagat. 
23 Diad kaonuran inyakar da ra may kanding ed ari tan saray arum a mangigagalang, insan impaitapew dad saramay kanding so kalimaan da. 
24 Kayari to ya pinatey na saray papari ira may kanding, insan da impaturo ed altar so dala ra a sakey a bagat a pangekal na kasalanan na amin a totoo. Ginawa da ya, ta ingganggan na ari ya isaklangan ya amin iray Israelita na saray bagat a popoolan tan saray bagat a para kasalanan. 


25 Tinombuk na ari iray bilin ya inter na Katawan ed kinen Ari David diad panamegley nen Gad a propita na ari tan diad panamegley nen propita Natan; angipasen na saray Levita ed Timplo a wala ray arpa tan piangpiang da, 
26 a singa saray kagawaan na musika ya inkakana ra nen Ari David. Nanalagey met irad may papari a wala ray trumpita ra. 
27 Ingganggan nen Ezekias ya isaklang la so bagat a popoolan; et nen nigapo lay pambabagat, nankanta ray totoo a pangidayew dad Katawan, tan pinaknul na saray tumutogtog iray trumpita ra tan saray arum a kagawaan na musika. 
28 Akibiang so balang sakey ed impangigalang ed Katawan tan nituloy so pankakanta tan pantotogtog ya anggad apoolan ya amin ira may imbagat. 
29 Insan say ari tan amin da ray totoo nantalimukor ira tan inggalang day Dios. 
30 Si Ari Ezekias tan saray pangulo na bansa et imbaga rad saramay Levita a kantaen dad Katawan iray kanta a pangidayew ya insulat ira nen David tan si Asaf a propita. Kanyan kinanta ran malikeliket legan dan mantatalimukor tan mangigagalang ed Dios. 


31 Inkuanen Ezekias ed saray totoo, “Natan ta malinis kayo la onung ed ganggan, mangawit kayo na saray bagat a para pisasalamat ed abung na Katawan.” Tinmoluk ira may totoo, tan angaawit a mabolbolus so arum ed sikara na saray ayayep a para bagat a popoolan. 
32 Angawit ira na pitomplon bakan kalakyan, sanlasus a karniro tan duan lasus a kordiro ya isaklang a bagat a popoolan para Katawan; 
33 angaawit met ira na anem a lasus a bakan kalakyan tan talon libon karniro ya ibagat tan kanen na saray totoo. 
34 Bangta daiset iray papari tan ag da nayarian a pateyen ya amin ira may ayayep, tinulongan ira na saray Levita ya anggad impakapansumpal na kimey tan impakapanlinis da ray arum a papari onung ed ganggan. (Mapeleng ni ray Levita a manlinis na sikaran dili onung ed ganggan nen saray papari.) 
35 Likud ed impangisaklang na saray bagat a popoolan, saramay papari et makaoley ira ed impanpool ed taba da ra may nisaklang a bagat a sinira na saray totoo, tan makaoley met ira ed impangipatoro na alak a nisaklang a kaiba da ray bagat a popoolan. 

Diad saya, ginmapo sirin so panangigalang ed Timplo. 
36 Makaliliket si Ari Ezekias tan saray totoo, lapud tinulongan ira na Dios ed maganon impanumpal dad saray amin.  

Say Impangiparaan ed Pista na Paskua 


1-3 Ag asilibraan na saray totoo so Paskua diad manepeg a panaon, diad ononan bulan, lapud kulang so bilang da ray paparin malinis onung ed ganggan tan aliwan dakerakel so totoon dinmagop ed Jerusalem. Kanyan si Ari Ezekias, saray opisyal to, tan saray totood Jerusalem nampapakna ran silibraan da no kumadwan bulan. Impaibaga ya sirin na ari ed amin da ray totood Israel tan Juda. Nidoma-domay sulat ya impawit tod saray tribu di Efraim tan Manases, diad impangimbita tod sikaran ondagop irad Timplo ed Jerusalem ta silibraan day Paskua a pamagalang dad Katawan a Dios na Israel. 
4 Akaliket so ari tan saray totoo ed sayan plano ra 
5 kanyan inimbitaan da ray amin ya Israelita, manlapud Dan ed baybay ya anggad Beer-seba diad abalaten, ya onla ran amin ed Jerusalem ta silibraan day Paskua onung ed Ganggan, pian lalon dakel ira nen saray totoo ed inmoonan impansilibra ra. 
6 Lapud ganggan na ari tan saray opisyal to saray ibabaki linma rad intiron Juda tan Israel a sankaawit da yan imbitasion: 

“Totood Israel! Apaliisan yoy impanakep na saray taga Asiria ed dalin tayo. Natan pawil kayo ed Katawan, say Dios di Abraham, Isaac, tan Jacob, pian pawilen to kayo. 
7 Ag yo aaligen iray lalaki yo tan saray kapara yon Israelita ya aliwa ran matoor ed Katawan a Dios da. Onung na nanenengneng yo, dinusa to ran mapalalo. 
8 Ag yo papaaweten so puso yon singa sikara, no ag ingen toluk kayod Katawan. Dago kayod Timplo ed Jerusalem a pinasanton andi anggaan na Katawan a Dios yo. Igalang yo pian ag to kayo la pampasnukan. 
9 No ompawil kayo ed Katawan, saray kakanayon to et kasian ira na saray anakep ed sikara, tan papawilen da ra. Mapangasi tan maaro so Katawan a Dios yo, kanyan no ompawil kayod sikato, awaten to kayo.” 


10 Saramay ibabaki linma ra ed balang siudad na dalin na tribu di Efraim tan Manases, tan asabi ra so dalin na tribu nen Zabulon diad baybay, balet inelek-elekan ira na saray totoo tan niluludlurey da ra. 
11 Anggaman ontan wala ray pigaran kabyangan na saray tribu di Aser, Manases, tan Zabulon a maabuloy iran onlad Jerusalem. 
12 Tinenyeg met na Dios so kapusoan da ray totood Juda tan impankakasakey to rad pilalek dan mangonur na linawa to diad panumpal dad saray ganggan na ari tan saray opisyal to. 

Asilibraan so Paskua 


13 Amayamay a totoon dinmagop ed Jerusalem diad kumadwan bulan ta silibraan day Pista na Tinapay ya Anggapoy Libadura. 
14 Inaala da ray amin ya altar ed Jerusalem ya angisasaklangan na saray bagat tan amopoolan na insinso, insan da ra imbantak ed Patar na Cedron. 
15 Diad kumalabinapat ya agew na bulan pinatey da ray kordiro a para bagat ed Paskua. Nababaingan iray papari tan saray Levita ya aliwan malinis onung ed ganggan kanyan insaklang day sikaran dili. Nayarian da la natan sirin so mangisaklang na bagat a popoolan ed Timplo. 
16 Linma rad pasen da ed Timplo onung na totontonen a walad Ganggan nen Moises a too a Dios. Inter na saray Levita ed saray papari so dala da ray imbagat, insan inwawalsik dad altar. 
17 Lapud amayamay iray totoon aliwan malinis onung ed ganggan, ag da nayarin pateyen iray kordiron para Paskua, kanyan impateyan la ra na saray Levita, tan insaklang dad Katawan ira may kordiro. 
18 Amayamay met ed saray totoon nanlapud tribu di Efraim, Manases, Isacar, tan Zabulon so ag nanlinis na sikaran dili onung ed ganggan, kanyan aliwan manepeg so pansisilibra rad Paskua. Kanyan impikasi ra nen Ezekias: 
19 “O Katawan a Dios na saray lalaki mi, lapud kaabigan mo pirdonam pa ra yan masimoon a mangigagalang ed sika, anggaman ya aliwa ran malinis onung ed ganggan.” 
20 Inebatan na Katawan imay pikakasi nen Ezekias; pinirdona to ray totoo tan ag to ra pinasakitan. 
21 Pitoy agew a magayaga sinilibraan na saray totoon nantitipon ed Jerusalem so Pista na Tinapay ya Anggapoy Libadura, tan saray Levita tan saray papari et inagew-agew dan indadayew so Katawan diad anggaay nayarian da.* 
22 Intanduro nen Ezekias ira may Levita lapud kamaungan dan angipangulo ed impangigalang ed Katawan. 

Say Kumadwan Silibrasion 

Kayariy pitoy agew na impangisasaklang day bagat a para kareenan tan say impangiiter day pisasalamat ed Katawan a Dios na saray lalaki ra, 
23 nampapakna ran amin a silibraan da ni na pitoy agew. Kanyan malikeliket ni ra lamet a nansilibra. 
24 Angiter si Ari Ezekias na sanlibon bakan kalakyan tan piton libon karniro ed saray totoo ta pateyen tan kanen da; angiter met ed sikara iray opisyal na sanlibon bakan kalakyan tan samplon libon karniro. Amayamay iray paparin nanlinis na sikaran dili onung ed ganggan. 
25 Kanyan malikeliket so balang sakey—saray totood Juda, saray papari, saray Levita, saray totoon nanlapud baybay, tan saray sangkailin manaayam lad Israel tan Juda. 
26 Awalaan na baleg a liket so Jerusalem, lapud anggapoy singa onyan agawa nanlapud samay panaon nen Ari Solomon a lakin anak nen David. 
27 Kinerew na saray papari tan saray Levita a bindisionan komun na Katawan iray totoo. Nadngel na Dios a manaayam ed tawen so pikakasi ra et inawat to ra.  

Pinasimbalo nen Ezekias so Maispiritun Bilay da ray Totoo 


1 Kayari na pista, amin da ray totood Israel linma rad balang siudad na Juda tan minemekmek da ray baton lusek, binabatang da ray tanda na diosan Asera, tan dinederal da ray altar tan saray paganon pasen a panangigalangan. Onya met so ginagawa ra ed arum a pasen na Juda tan diad saray dalin na Benjamin, Efraim, tan Manases, insan la ra sinmempet. 


2 Pinasimbalo nen Ari Ezekias so togyup da ray papari tan saray Levita. Diad sayan togyup da niiter ed balang sakey so kanepegan ton kimeyan. Saraya so kimey da: say pangisaklang na bagat a popoolan tan say bagat a para kareenan, say pibiang ed panangigalang ed Dios diad Timplo, tan say pangiter na dayew tan pisasalamat diad nandoroman pasen na Timplo. 
3 Naniiter so ari na dilin ayayep to ya isaklang a bagat a popoolan kapag kabwasan tan labi, tan saray ibagat no Agew na Panagpainawa, Pistay Balon Bulan, tan arum ni ran pista onung na nisulat ed Ganggan na Katawan. 


4 Ingganggan ni na ari a mangyakar iray totood Jerusalem na saray bagat a nepeg ya iter ed saray papari tan saray Levita, pian niiter day arum a panaon da ed panumpal day Ganggan na Katawan. 
5 Kapangipaakseb ed ganggan na ari, angyaakar iray totood Israel na saray rigalo ran sankaabigan a trigo, alak, larak na oliba, dilo, tan arum ni ran bungay dalin. Inyaakar da met iray kakaplo* na antokaman a kayaryan da. 
6 Inyaakar na amin da ray totoon manaayam ed saray siudad na Juda so kakaplo na saray baka tan saray karniro ra. Inyaakar da met iray amayamay a rigalo ran isaklang dad Katawan a Dios da. 
7 Diad kumatlon bulan so inggapo na isabi na saray rigalo tan nansiansian apat bulan. 
8 Nen anengneng nen Ari Ezekias tan saray opisyal to so karakel na niiter, inggalang day Katawan tan intanduro da ray totoo ton Israelita. 
9 Akisalitay ari ed saray papari tan saray Levita nipaakar ed sarayan rigalo. 
10 Si Azarias a Pangulon Pari tan kabyangay boleg nen Sadoc kuantod kinen Ezekias, “Nanlapu lad samay panaon a saray totoo et inyaakar dad Timplo iray rigalo ra, duga so kakanen; dakerakel ni ingen so soluk mi. Binindisionan na Katawan iray totoo to kanyan wala ra yan amin ed sikami.” 


11 Onung ed ganggan na ari, angiparaan ira na saray kuarton panagsinupan ed solar na Timplo, 
12 insan da insinup iray amin a rigalo tan saray kakaplo pian anggapoy nabalang. Anoro ra na sakey a Levitan si Conanias a sikatoy makaoley ed saramay kuarto tan tinoro ran katulong to si agi ton laki a si Simei. 
13 Samploran Levita iray atoron mankimey diad panangiwanwan da; di Jehiel, Azazias, Nahat, Asael, Jerimot, Josabad, Eliel, Ismakias, Mahat, tan Benaya. Saray anoro ed saraya et si Ari Ezekias tan si Azarias a Pangulon Pari. 
14 Si Core a lakin anak nen Imna tan sakey a Levita a pangulo da ray guardia ed Puirtay Bokig na Timplo, so makaoley a manawat tan mangibunog na saray rigalon nisaklang ed Katawan. 
15 Diad arum iran siudad a panaayaman na saray papari, matoor a tinmulong ed sikato ira yan Levita: Eden, Minyamin, Jesua, Semaya, Amarias, tan Secanias. Nambubunog ira na kakanen da ray kapara ran Levita onung ed saray kimey da, 
16 aliwan onung ed nanlapwan dan boleg. Inyapag da so balang sakey a lakin mantaon na talomplo† a mampaatagey a walay inagew-agew a kimey to ed Timplo onung na bebembenan ton betang. 
17 Niiter ed saray papari iray kimey da onung na saray nanlapwan dan boleg, balet saray Levitan mantaon na duamplo a mampaatagey onung ed grupon kawalaan da. 
18 Nipalista ran amin a pati saray kaasawaan da, saray anak da, tan saray arum a manaayam ed sikara, ta nakaukolan a sipaparaan ira lawas a manumpal na saray masanton kimey da. 
19 Diad saray paparin manaayam ed saray siudad a nipabetang ed saray kabyangay boleg nen Aaron, odino diad saray panagpastolan a sakop na sarayan siudad, wala ray napampiaan a lalakin mangibunog na kakanen ed amin a lalakin kabyangay pamilya na pari tan diad balang sakey a walad listaan na saray boleg na Levita. 


20 Ginagawa nen Ari Ezekias ed intiron Juda so matunong tan say makapaliket ed Katawan a Dios to. 
21 Maaligwas si Ezekias, lapud antokaman a ginagawa to nipaakar ed Timplo odino pangonur tod Ganggan, ginagawa to lapud masimoon ya inkatoor tan panangaro tod Dios to.  

Tinaktakot na saray taga Asiria iray taga Jerusalem 

(2 Ar. 18:13-37; 19:14-19, 35-37; Isa. 36:1-22; 37:8-38) 


1 Kayari na sarayan agawgawa, say matoor ya impanlilingkur nen Ari Ezekias ed Katawan, nilooban nen Ari Senakerib na Asiria so Juda. Nilakob to ray siudad ya aliber na padir, tan inganggan tod saray sondalo to ya igeba da ray padir pian makaloob ira. 
2 Nen anengneng nen Ezekias a dogpaan met nen Senakerib so Jerusalem, 
3-4 ginetma to tan saray opisyal to a patondaen day danum ed paway na siudad, pian anggapoy danum da ray taga Asiria no kaasingger dad Jerusalem. Impangulo na saray opisyal iray amayamay a totoon pinmaway ed siudad tan sinaraan da ray amin a sobul, pian anggapoy ompaway a danum. 
5 Pinabiskeg na ari so siudad diad impangapiger tod padir, impamaalagey tod saray tori ed tapew na padir,* tan impamaalagey to na kumadwan padir ed bandad paway. Inapiger to met imay pasen a tinabonan diad nibokig na daan a parti na Jerusalem, tan nampapagawa na amayamay a pika tan samper. 
6 Impasen na ari iray amin a lalaki ed siudad diad silong na panangipangulo na saray opisyal na sondalo, insan to ra impantitipon ed plasa diad puirta na siudad. Inkuantod sikara, 
7 “Mampabiskeg kayo tan ag yo patatalawey linawa yo; ag yo tatakotan so impirador na Asiria odino saray sondalon ipapangulo to. Mabiskeg niy pakayarin walad sikatayo nen say pakayarin walad sikato. 
8 Walad sikatoy pakayari na too, balet walad sikatayoy Katawan a Dios tayo ya ontulong ed sikatayo tan milaban ed saray pibakalan tayo.” Apabiskeg so linawa da ray totoo lapud sarayan balikas na ari ra. 


9 Ag abayag, nen wala nid Lakis si Senakerib tan saray sondalo to, angibaki na saray totoo to ed kinen Ezekias tan saray totood Juda a kaiba tod Jerusalem tan impaikuanto: 
10 “Siak, Senakerib, say Impirador na Asiria, tetepeten kod sikayo ran totoo no antoy panmamatalkan yod pansiasiansia yod Jerusalem, anta nalalakob la? 
11 Ibabagad sikayo nen Ezekias a say Katawan a Dios yo so mangyagel ed sikayo ed pakayari mi, balet titilaan to kayo; paolyan to kayon ompatey ed eras tan inkapgaan. 
12 Sikatoy nandederal ed saray pasen a panangigalangan tan saray altar, insan to imbagad saray totood Juda tan Jerusalem a mangigalang tan mampool ira na insinso ed saksakey ya altar labat. 
13 Ag yo ta amta so ginagawa na saray lalakik tan siak ed saray totoo na arum a bansa? Ayarian ta na saray diriyos na arum a bansa ya inyagel ed impirador na Asiria so totoo ra? 
14 Ayarian ta na saray diriyos na arum a bansa ya inyagel ed sikami so bansa ra? Anto sirin so ipapangaya yon niagel kayo na dios yo? 
15 Ag kayo la sirin patitilaan odino papaibalang ed kinen Ezekias. Ag yo sisigsiaen! Anggapoy dios na anggan anton bansa ya akayarin angyagel ed saray totoo to ed pakayari na siopaman ya impirador na Asiria. Kanyan andi-duaruwan ag kayo niagel na satay dios yo!” 


16 Saray opisyal na saray taga Asiria et mapalalo niy imbabaga ran pamaoges ed Katawan a Dios tan si Ezekias ya aripen na Katawan. 
17 Diad samay sulat nen impirador na Asiria nileglemew ton mapalalo so Katawan a Dios na Israel. Inkuantod samay sulat, “Saray diriyos na saray bansa et ag da ayarian ya inyagel iray totoo ra ed pakayarik. Ontan met say dios nen Ezekias et ag to niagel ed pakayarik iray totoo to.” 
18 Ineyag na saramay opisyal yan balikas diad salitay Hebreo, pian nataktakot tan napabetel so linawa da ray totood Jerusalem a wala rad tapew na padir na siudad, et diad ontan mainomay a nadakep so siudad. 
19 Diad panagsalita ra impara ray Dios na Jerusalem ed saray diriyos na arum a totoo, saray talintaoy diriyos a ginagawa na limay too. 


20 Insan si Ari Ezekias tan si propita Isaias a lakin anak nen Amoz nampikasi rad Dios tan kinmerew iray tulong to. 
21 Say Katawan angibaki na sakey ya anghil ya amatey ed saray masesebeg a sondalo tan saray opisyal na saray sondalo na Asiria. Naplag ed kababaingan a pinmawil ed Asiria so impirador. Aminsan ya agew nen sikatoy walad timplo na dios to, pinatey na pigaran anak ton lalaki diad panamegley na ispada. 


22 Onya so impangyagel na Katawan ed kinen Ari Ezekias tan saray totood Jerusalem ed pakayari nen Senakerib ya impirador na Asiria, tan dia met ed pakayari na arum a kalaban da. Impanari na Katawan so kareenan† ed amin a pasen. 
23 Amayamay iray totoon linmad Jerusalem a sankaawit da ray bagat dad Katawan tan saray rigalo rad kinen Ezekias; kanyan nanlapud saman ya agawa, igagalang na amin a totood arum a bansa si Ezekias. 

Say Sakit tan say Panagpaatagey nen Ezekias 

(2 Ar. 20:1-3, 12-19; Isa. 38:1-3; 39:1-8) 


24 Diad sayan panaon, nansakit si Ezekias tan ngalngali inatey. Nampikasid Katawan, et say Katawan initdan to na sakey a tanda ya onabig. 
25 Balet ontan lay impanpaatagey nen Ezekias ta ag to anggan impanengneng so pisasalamat tod Katawan ya amaabig ed sikato. Lapud saya nanliknay kairapan iray totood Juda tan Jerusalem. 
26 Diad kaonuran balet, nampaabeba si Ezekias tan saray totood Jerusalem, kanyan ag dinusa na Katawan iray totoo legan na impanbilay nen Ezekias. 

Say Kayamanan nen Ezekias tan say Kagalangan to 


27 Nagmaliw a mayamyaman si Ezekias, tan igagalang na balang sakey a too. Nanggawa na saray kuarton panagsinupan na saray balituk, pilak, mabmabli ran bato, rikado, samper tan saray arum ni ran mabmablin kayaryan to. 
28 Angipaalagey met na saray panagsinupan na trigo, alak, tan larak na oliba; angipaalagey met na saray koral da ray baka tan saray karniro to. 
29 Likud nid saraya, say Dios initdan to na saray karniro tan saray baka tan ontan lan karakel na arum nin kayamanan, kanyan angipaalagey na amayamay a siudad. 
30 Si Ari Ezekias so anara na papawayan na Sobul na Gihon, insan to impaarap ya onagos ya anggad sakey a pasen ed dalem na saray padir na Jerusalem. Inmaligwas si Ezekias ed amin da ray ginagawa to. 
31 Kanyan anggan nen sinmabi ray taga Babilonia a nibakin manosisad nidoma-doman agawa ed bansa to, inabuloyan na Dios si Ezekias a gawaen toy labay ton dili pian nasubok so petepeteg ya inkatoo to. 

Say Samput na Impanoley nen Ezekias 

(2 Ar. 20:20-21) 


32 Saray arum a ginagawa nen Ari Ezekias tan say panangaro tod Katawan, et nikorit ira ed Say Pasingayew ed kinen Propita Isaias a Lakin Anak nen Amoz tan diad Say Awaran da ray Ararid Juda tan Israel. 
33 Inatey si Ezekias tan nipompon ed niatagey a parti na kamposanto da ray arari. Pinagalangan na amin da ray totood Juda tan Jerusalem si Ezekias diad impatey to. Si Manases a lakin anak to so sinmalat ed sikaton nanari.  

Si Ari Manases na Juda 

(2 Ar. 21:1-9) 


1 Labinduay taon nen Manases nen nagmaliw ya ari na Juda, tan nanoley ed Jerusalem na limamplo tan limay taon. 
2 Nanggagawa na kaogsan ed arap na Katawan, diad impangaalig tod saray makapaingungot ya ogali da ray totoon pinapataynan na Katawan legan a mankukurang iray totoo to. 
3 Pinapasimbalo ton impaalagey iray paganon pasen a panangigalangan a dinederal nen Ezekias ya ama to. Nanggagawa na saray altar a panangigalangan ed Baal, saray talintao na diosan Asera, tan inggagalang to ray bitewen. 
4 Nanggawad Timplo na saray altar a panangigalang na saray pagano, anta say Timplo so pasen ya imbaga na Katawan a pangigalangan ed sikato. 
5 Diad duaran patio na Timplo nanggawa na saray altar a pangigalangan ed saray bitewen. 
6 Insaklang ton bagat a popoolan ed Patar na Hinom iray lalakin anak to. Nambubuyon tan nansasalamangka; nampapanon ed saray managpalar tan saray manangipanon ed saray ispiritu na inaatey. Mapalaloy impankasalanan tod Katawan, kanyan impanpasnuk to. 
7 Angyan na sakey a talintao ed Timplo. Onyay inkuan na Katawan ed kinen David tan si Solomon a lakin anak to nipaakar ed sayan Timplo: “Diad Jerusalem, diad ed sayan Timplo, so pasen a pinilik ed amin da ray lugar na labinduan tribu na Israel a pangigalangan ed siak. 
8 No onuren na saray totood Israel ya amin iray bilin ko, tan sumpalen day intiron Ganggan ya inter ed sikara nen Moises ya aripen ko, ag ko ra abuloyan a napataynan ed dalin ya inter kod saray lalaki ra.” 
9 Inlagyat nen Manases iray totood Juda a mankasalanan na ambelat ni nen saray kasalanan a ginagawa da ray totoon pinapataynan na Katawan legan a mankukurang iray totoo to. 

Nagbabawiy Manases 


10 Anggaman a pinasakbayan na Katawan si Manases tan saray totoo to, siansian ag da dinengel. 
11 Kanyan inabuloyan na Katawan a looban na saray pangulo da ray sondalo na Asiria so Juda. Adakep day Manases, kinawetan da, binalur da na gansan golunggolung, insan da inawit ed Babilonia. 
12 Nampaabeba nen maniirap, inmasingger ed Katawan a Dios to, insan kinmerew na tulong. 
13 Dinengel na Dios so pikakasi nen Manases tan inebatan to diad panamegley na impangyabuloy ton makapawil ed Jerusalem tan manoley lamet. Diad saya anisiay Manases a say Katawan et Dios. 


14 Kayari to ya, pinaatagey nen Manases so padir a walad bandad paway diad nibokig na Siudad nen David manlapud sakey a pasen ed patar ya asingger ed Sobul na Gihon diad baybay na Puirtay Sira tan diad Ofel a sakop na siudad. Angipasen met na opisyal na saray sondalo ed balang siudad ya aliber na padir. 
15 Ineekal tod Timplo iray diriyos na arum a bansa tan samay talintaon inyan tod man nen saman. Ineekal to met iray paganon altar a walad pokdul a panalalageyan na Timplo tan diad saray arum a pasen ed Jerusalem; inyakar tod paway na siudad ira yan ineekal to, insan to ra imbabantak. 
16 Inapiger to met so altar ya angigagalangan ed Katawan, insan angisaklang diman na saray bagat a para kareenan tan saray bagat a pangiter na pisasalamat. Ingganggan to ray amin a totood Juda a panlingkuran day Katawan a Dios na Israel. 
17 Anggaman ya intuloy na saray totoo so nambabagat ed saray arum a pasen a panangigalangan, say Katawan labat so angibagatan da. 

Say Samput na Impanoley nen Manases 

(2 Ar. 21:17-18) 


18 Saray arum a ginagawa nen Manases, say pikakasi tod Dios to, tan saray sinalita na saray propitan nansalitad sikato diad ngaran na Katawan a Dios na Israel et nikorit iran amin ed Say Awaran da ray Ararid Israel. 
19 Say pikakasi na ari tan say ebat na Dios ed sayan pikakasi, saray ginagawa ton kasalanan tan kaogsan kasakbayan a nagbabawi—saray ginagawa ton pasen a panangigalangan na saray pagano tan saray tanda na diosan Asera, tan saray talintaoy diriyos ya inggagalang to et nikorit iran amin ed Say Awaran da ray Propita. 
20 Inatey si Manases tan nipompon ed palasio, insan si Amon a lakin anak to so sinmalat ed sikaton nanari. 

Si Ari Amon na Juda 

(2 Ar. 21:19-26) 


21 Duamplo tan duay taon nen Amon nen nagmaliw ya ari na Juda, tan nanoley ed Jerusalem na duay taon. 
22 Nanggagaway kaogsan ed arap na Katawan a singa si ama ton tan Manases, inggagalang to ray talintaoy diriyos ya inggalang nen ama to. 
23 Balet ag to inalig si ama ton nampaabeba tan inmasingger ed Katawan; mapalalo niy ginagawa ton kaogsan nen si ama to. 


24 Nankokomplut iray opisyal nen Amon sumpad sikato, insan da pinatey ed palasio. 
25 Pinatey na saray totood Juda ira may amatey ed kinen Amon tan ginawa ran ari si Josias a lakin anak to.  

Si Ari Josias na Juda 

(2 Ar. 22:1-2) 


1 Waloy taon nen Josias nen nagmaliw ya ari ed Juda, tan nanoley ed Jerusalem na talomplo tan sakey taon. 
2 Ginagawa toy makapaliket ed Katawan; inalig to ray ginagawa nen laki ton Ari David, ta mapeget ton inonur ya amin iray ganggan na Dios. 

Pinatonda nen Josias so Paganon Panangigalang 


3 Nen kumawalon taon na panooley nen Ari Josias, nen ogaogaw ni, ginapwan to lan inggalang so Dios na laki ton Ari David. Kayariy apat taon ginapwan ton dinederal iray pasen a panangigalangan na saray pagano, saray tanda na diosan Asera, tan saray arum nin talintaoy diriyos. 
4 Diad panangiwanwan to dinederal na saray totoo to iray altar a panangigalangan ed kinen Baal, inggegeba da ray kaabay dan altar a panagpoolan na insinso. Minemekmek da ya anggad dinmabuk iray talintao nen Asera tan saray arum a talintaoy diriyos, insan intatayak day dabuk ed saray lobuk da ray totoon nambabagat ed sarayan diriyos. 
5 Pinoolan to ray pokel da ray paganon papari diad tapew na saray altar ya angigalangan da. Diad impanggagawa tod sarayan amin impagmaliw ton malinis lamet onung ed ganggan so Juda tan say Jerusalem. 
6 Onya met so ginawa tod saray siudad tan saray aderal a lugar na Manases, Efraim, tan Simeon tan anggad Neftali diad baybay. 
7 Diad intiron Nanarian ed Baybay, dinederal to ray altar tan saray tanda na Asera, minemekmek to ya anggad dinmabuk iray talintaoy diriyos, tan tinetemek ton amin iray altar a panagpoolan na insinso. Insan pinmawil ed Jerusalem. 

Say Impakarumog ed Libro na Ganggan 

(2 Ar. 22:3-20) 


8 Nen kumalabinwalon taon na panooley nen Ari Josias, kayari ton nilinisan onung ed ganggan so bansa tan say Timplo, imbaki ton manapiger na Timplo na Katawan a Dios to si Safan a lakin anak nen Azalia, si Maasias, say gobirnador na Jerusalem, tan si Joas a lakin anak nen Joakaz, sakey ya atagey ya opisyal. 
9 Nipalima ed kinen Hilcias a Pangulon Pari so kuarta ya akoliktad Timplo na saray Levitan guardia. (Sayan kolikta et iniiter na saray taga Efraim, Manases, tan saray arum nin pasen ed Nanarian ed Baybay tan saray taga Juda, Benjamin, tan Jerusalem.) 
10 Insan nipalima yan kuarta ed saramay makaoley ed panaapiger na Timplo, insan da inter ed 
11 saray karpintiro tan saray managpaalagey, ta isaliw da na saray bato tan saray tablan ikana ed panaapiger ed saray paalagey a pinaolyan na saray ararid Juda a naboluk. 
12 Napanmatalkan a sigput iray nankimey. Saray angipangulod sikara et si Jahat tan si Obadias a kabyangan iray Levitan boleg nen Merari, tan si Zacarias tan si Mesullam a kabyangan iray Levitan boleg na Coat. (Marunong ed musika iray amin a Levita.) 
13 Saray arum a Levita et sikaray angipangulo ed panagsakbat na saray ikakana tan sikaray kapatas ed saray totoon walad nandoroman kimey. Sikritario odino guardia na Timplo iray arum a Levita. 


14 Nen ipapaway da ra may kuarta ed kuarton panagsinupan, nalmo nen Hilcias so libro na Ganggan na Katawan, samay Ganggan ya inter na Dios ed kinen Moises. 
15 Inkuantod kinen Safan, “Nalmok diad Timplo so libro na Ganggan.” Inter tod Safan imay libro, 
16 insan inyakar nen Safan ed ari. Inkuanto, “Sinumpal mi ray amin ya ingganggan mo. 
17 Inala mi ray kuartan nisinup ed Timplo insan mi ra inter ed saray kumikimey tan saray kapatas da.” 
18 Insan to inyarum ya inkuan, “Niay libron inter ed siak nen Hilcias.” Insan maksil ton imbasa imay libro ed ari. 


19 Nen nadngel na ari so impangibasad libro, ginebyas toy kawes to lapud ermen to. 
20 Ingganggan to ra di Hilcias, Ahicam a lakin anak nen Safan, Abdon* a lakin anak nen Mica, Safan a sikritario na korti, tan si Asaya a mananulong na ari: 
21 “Lakayo ta ipanonan yo ak ed Katawan tan amin iray totoon atilak nin manaayam ed Juda tan Israel. Amtaen yo so nipaakar ed saray bangat na sayan libro. Mamapasnuk so Katawan ed sikatayo, lapud ag inonur na saray lalaki tayo so salita na Katawan tan ag da ginawa so ibabaga na sayan libro.” 


22 Lapud ganggan na ari, si Hilcias tan saray arum et linma ran angipanon ed sakey a biin manngaran na Hulda, sakey a propita a manaayam ed balo nin kabyangan na Jerusalem. (Say asawa to yan bii a si Sallum ya anak nen Tocat tan apo nen Hasra et sikatoy makaoley ed saray kawes ya isosolung na saray papari no manlingkur irad Timplo.) Imbaga rad kinen Hulda iray agawa, 
23 insan to impaikuan ed ari 
24 ira yan salita na Katawan: “Dusaen koy Jerusalem tan amin da ray totoo to onung ed saray samban nisulat ed samay libron nibasa ed ari. 
25 Impolisay da ak tan nambabagat irad saray arum a diriyos, kanyan impanpasnuk da ak lapud amin a ginagawa ra. Pinmetang so olok ed Jerusalem, et ag ombetel. 
26 No nipaakar ed ari, siak, say Katawan a Dios na Israel, kuanko: Dinengel moy nisulat ed samay libro, 
27 nampatauli ka tan nampaabeba kad siak; ginebyas moy kawes mo tan manakakis ka nen nadngelan mo no panoy panusak ed Jerusalem tan saray totoon manaayam diman. Nadngel koy pikakasim, 
28 kanyan no inatey ka la so panusak ed Jerusalem. Iyabuloy kon mareen so ipatey mo.” 

Pinmawil ed kinen Ari Josias ira may totoo tan imbaga ra yan salita. 

Akisipanan si Josias ya Onuren toy Katawan 

(2 Ar. 23:1-20) 


29 Impaawit nen Josias iray amin a pangulo na Juda tan Jerusalem, 
30 insan ira nambabansag a linmad Timplo, a kaolup da ray papari tan saray propita, tan amin da ray arum a totoon manaayam ed Jerusalem, mayaman may mairap-bilay. Imbasa na ari diad arap dan amin so intiron libro na sipanan ya arumog ed Timplo. 
31 Nanalagey si Josias ed abay na lusek a para ari,† insan akisipanan ed Katawan ya onuren toy Katawan, sumpalen to diad intiron puso tan kamarerwa to iray ganggan tan bilin to, tan gawaen to iray kakaukolan na sipanan onung na nisulat ed samay libro. 
32 Impaisipan tod saray totood Benjamin tan amin da ray wadwad Jerusalem a sumpalen da so sipanan. Kanyan sinumpal na saray totood Jerusalem so nepeg dan gawaen lapud impisipanan dad Dios na saray lalaki ra. 
33 Dinederal nen Ari Josias iray amin a makapaingungot a talintaon walad dalin a kayaryan na saray totood Israel. Legan na impanbilay to, pinatoluk to ray totoo a manlingkur ed Katawan a Dios na saray lalaki ra.  

Sinilibraan nen Josias so Paskua 

(2 Ar. 23:21-23) 


1 Sinilibraan nen Josias ed Jerusalem so Paskua ya impamagalang tod Katawan; nen kumalabinapat agew na ononan bulan pinatey da ray ayayep a para pista. 
2 Inter tod saray papari iray nepeg dan gawaen ed Timplo tan binilin to ran apigeren dan gawaen iray kimey da. 
3 Binilin to met iray Levita a bumabangat na Israel a nisaklang iran manlingkur ed Katawan. Inkuantod sikara, “Iyan yoy masanton Kaban na Sipanan ed Timplo ya impaalagey nen Ari Solomon a lakin anak nen David. Ag yo la natan saksakbaten ya iyalis-alis, no ag ta panlingkuran yoy Katawan a Dios yo tan saray totoo ton Israel. 
4 Laka yod Timplo tan manayam kayod pasen a niganad boleg a nanlapwan yo, onung ed saray kimey ya impapabetang ed sikayo nen Ari David tan si Ari Solomon a lakin anak to. 
5 Apiger yon togyupen so sikayon dili pian wala ray pigarad sikayon makatulong ed balang pamilya na saray totood Israel. 
6 Sikayo ray mamatey ed saray kordiro tan saray kanding a para Paskua. Linisan yo lay sikayon dili onung ed ganggan tan iparaan yo ray bagat, pian saray kapara yon Israelita et onuren da ray bilin ya inter na Katawan ed panamegley nen Moises.” 


7 Angiter si Ari Josias na talomplon libon karniro, kordiro, tan malangwer a kanding tan talon libon bakan kalakyan ya ikana na saray totoo no Paskua; dilin ayayep to ra ya. 
8 Angiter met iray opisyal to na ikana na saray totoo, saray papari, tan saray Levita. Insan saray opisyal na Timplo a di Hilcias, Zacarias, tan Jehiel, initdan da ray papari na duanlibo tan anem a lasus a kordiro tan malangwer a kanding, tan talon lasus a bakan kalakyan ya ibagat no pista. 
9 Saray pangulo na saray Levita a di Conanias, Semaya tan say agi ton laki a si Natanael, Hasabias, Jeiel, tan Jozabad et angiter ira na liman libon kordiro tan malangwer a kanding, tan liman lasus a bakan kalakyan ya ibagat na saray Levita no Paskua. 


10 Nen niparaan lan amiy nakaukolan ed Paskua, saray papari tan saray Levita linma rad pasen da onung na ingganggan na ari. 
11 Kayarin apatey ira may kordiro tan saramay kanding, kinatat ira na saray Levita, balet inwawalsik na saray papari ed tapew na altar so dala. 
12 Insan da inapag-apag ed saray totoo, onung na saray grupo na pamilya, ira may karni na ayayep a para bagat a popoolan, pian nibagat da onung na saray bilin a walad Ganggan nen Moises. 
13 Inkakalut na saray Levita iray bagat a para Paskua, onung ed saray totontonen. Inlalambung dad saray banga, kaldiro, tan saray kawali iray masanton bagat, insan masiglat dan imbubunog so karni ed saray totoo. 
14 Kayari to ya, saray Levita imparaanan da na karni so sikaran dili tan saray paparin kabyangay boleg nen Aaron, lapud saray papari et ag ira akatonda ya anggad labi iray papari a nampopool na saray bagat a popoolan tan say taba na saray imbagat. 
15 Saray tumutogtog tan saray kumakanta a kabyangan ira na boleg nen Asaf et wala rad saray pasen ya impabetang ed sikara nen Ari David: Asaf, Heman, tan Jedutun a propita na ari. Ag kinaukolan na saray guardiad saray puirta na Timplo ya ontaynan irad saray pasen da, lapud saray Levita et imparaanan da la ra na Paskua. 
16 Kanyan lapud ganggan nen Ari Josias, niparaan ed saman ya agew iray amin a nakaukolan ed pangigalang ed Katawan, pampistay Paskua, tan pangisaklang na saray bagat a popoolan ed tapew na altar. 
17 Pitoy agew a sinilibraan na amin a totood Israel a wala rad Jerusalem so Paskua tan say Pista na Tinapay ya Anggapoy Libadura. 
18 Nanlapu lad samay panaon nen propita Samuel, anggapo niy singa onyan impansilibra na Paskua. Anggapoy arum ya arin nansilibra na Paskua a singa sayan impansilibra di Ari Josias, saray papari, saray Levita tan saray totood Juda, Israel, tan Jerusalem, 
19 nen kumalabinwalon taon na panooley nen Josias. 

Say Samput na Impanoley nen Josias 

(2 Ar. 23:28-30) 


20 Kayari na saray amin a ginagawa nen Ari Josias para Timplo, impangulo nen Ari Neco na Egipto iray sondalo to a mibakal ed Carkemis diad gilig na Ilog na Eufrates. Nilabanan nen Josias si Neco, 
21 balet angibakiy Neco na saray totoo tan impaikuanto, “Sayan pibabakal ko et anggapoy pibabalim, Ari na Juda. Ag ak dia linman mibakal ed sika, no ag ingen diad saray kalaban ko tan imbaga na Dios a mangganat ak. Kaibak so Dios, kanyan ag mo lalabanan, ta no ipasoot mo pateyen to ka.” 
22 Balet ag sinmener si Josias. Ag to dinengel so ibabaga na Dios diad panamegley nen Ari Neco, kanyan ag nampabirbir a linman akibakal ed patar na Megido. 


23 Legan na bakal, apana na saray Egipsio si Ari Josias, kanyan ingganggan tod saray katulong to, “Iyarawi yo ak ta mapalaloy inkasugat ko.” 
24 Inekal dad karwahi to, inkarga rad sananey a karwahi ton wadman, insan da inyakar ed Jerusalem. Inatey diman tan nipompon ed kamposanto da ray arari. Nanermen ya amin iray totood Juda tan Jerusalem lapud impatey to. 


25 Nanggaway propita Jeremias na kantan panermen ed kinen Ari Josias, tan nagmaliw ed Israel a kantaen ya na saray lalaki tan bibii no manermen irad sikato. Narumog yan kanta ed tipon na saray kantan panermen. 


26 Saray arum a ginagawa nen Ari Josias, say panangaro tod Katawan, say panangonur tod Ganggan, 
27 tan say impanbilay to manlapud gapo ya anggad samput et nikorit ira ed Say Awaran da ray Ararid Israel tan Juda.  

Si Ari Joacas na Juda 

(2 Ar. 23:30-35) 


1 Pinili na saray totood Juda si Joacas a lakin anak nen Josias, insan da nilanaan ed Jerusalem ya onsalat ed kinen ama to. 
2 Duamplo tan taloy taon to nen nagmaliw ya ari na Juda, tan nanoley ed Jerusalem na taloy bulan. 
3 Adakep nen Ari Neco na Egipto si Joacas tan impanbuis toy Juda na talon libo tan liman lasus a kilon pilak, tan talomplo tan liman kilon balituk. 
4 Impasen ton ari na Juda si Eliakim a lakin agi nen Joacas tan sinalatan toy ngaran to na Joakim. Inawit nen Neco si Joacas ed Egipto. 

Si Ari Joakim na Juda 

(2 Ar. 23:36–24:7) 


5 Duamplo tan limay taon nen Joakim nen nagmaliw ya ari na Juda, tan nanoley ed Jerusalem na labinsakey taon. Nanggagawa na kaogsan ed arap na Katawan a Dios to. 
6 Nilooban nen Ari Nabucodonosor na Babilonia so Juda, adakep toy Joakim, tan inawit ton agolunggolungan ed Babilonia. 
7 Inala nen Nebucodonosor so pigaran kayamanan na Timplo, insan to ra inyan ed palasio Tod Babilonia. 
8 Saray arum a ginagawa nen Ari Joakim ed pati saray makapaingungot a kagagawa to tan say kaogsan a ginagawa to et nikorit ira ed Say Awaran da ray Ararid Israel tan Juda. Si Joakin a lakin anak to so sinmalat ed sikaton nanari. 

Si Ari Joakin na Juda 

(2 Ar. 24:8-17) 


9 Labinwaloy taon nen Joakin nen nagmaliw ya ari na Juda, tan nanoley ed Jerusalem na taloy bulan tan samploy agew. Nanggagawa met na kaogsan ed arap na Katawan. 
10 Nen sinmabiy tiagew, si Ari Nabucodonosor inawit toy Joakin a sakey a priso ed Babilonia, tan inala to ray kayamanan na palasioy ari. Insan si Nabucodonosor ginawa ton ari na Juda tan Jerusalem si Sedekias a pangamaen* nen Joakin. 

Si Ari Sedekias na Juda 

(2 Ar. 24:18-20; Jer. 52:1-3a) 


11 Duamplo tan sakey so taon nen Sedekias nen nagmaliw ya ari na Juda, tan nanoley ed Jerusalem na labinsakey taon. 
12 Nanggagawa na kaogsan ed arap na Katawan, tan ag dinmengel a sipapabeba ed kinen propita Jeremias ya angibawag na salitay Katawan. 

Say Inkatalo na Jerusalem 

(2 Ar. 25:1-21; Jer. 52:3b-11) 


13 Linmaban si Sedekias ed Ari Nabucodonosor ya amasoot ed sikaton mansamba diad ngaran na Dios a magmaliw a matoor ed ari. Anawet so puso to kanyan ag nagbabawi o pinmawil ed Katawan a Dios na Israel. 
14 Ontan met, saray pangulo na Juda, saray papari, tan saray karaklan et ag da tinoor so Dios, ta inalig da ray kaogsan da ray bansan walad kaliber-liber da diad impangigalang dad saray talintaoy diriyos. Diad onya, dinotakan day Timplo a pinasanto na Katawan. 
15 Intuloy na Katawan a Dios na saray lalaki ra so angibaki na saray totoon mamasakbay ed sikara, lapud labay ton niagel iray totoo to tan say Timplo to. 
16 Balet niludlurey da ray totoon imbabaki na Dios, ag da dinengel iray salita to, tan inelek-elekan da ray propita to. Diad kaonuran, ontan lay pasnuk na Katawan ed sikara kanyan ag la ra makapaliis. 


17 Kanyan imbaki na Katawan so ari na Babilonia ya ondogpad sikara. Pinapatey na ari iray tobun-balon lalaki a taga Juda, anggan diad Timplo. Anggapoy panangasi to ed anggan siopa, malangwer may matakken, laki may bii, mansasakit may maksil so laman. Say Dios impalima to ran amin ed sikato. 
18 Say ari na Babilonia inala to ray kagawaan ed Timplo, saray kayamanan a walad panagsinupan ed Timplo, tan saray kayamanan na ari tan saray opisyal to, insan to ra inawit ya amin ed Babilonia. 
19 Pinoolan toy Timplo tan say siudad, pati saray palasio to tan saray kayamanan to, insan inggeba to ray padir na siudad. 
20 Siopaman ya apaliisan toy patey et inawit ira nen Nabucodonosor ed Babilonia, tan diman to ra inaripen, pati saray kabyangay boleg da, ya anggad inkiletneg na Impirio na Persia. 
21 Sikato yay impakasumpal na samay impasakbay na Katawan diad panamegley nen propita Jeremias: “Magmaliw ya andi-kabaliksan a pitomploy taon so dalin, pian nasalatan iray ag angilinan ya Agew na Panagpainawa.”† 

Ingganggan nen Ari Ciro ya Ompawil iray Judio 

(Esd. 1:1-4) 


22 Nen ononan taon na panooley ed Babilonia nen Impirador‡ Ciro na Persia, imbaga na Katawan ed sikato a mangipaakseb na sakey a ganggan, paisulat to, insan to paibasay maksil ed inerman a pasen ed impirio. Agawa ya pian napatwa so imbaga na Katawan diad panamegley nen propita Jeremias. 


23 “Sikato ya so ganggan nen Ciro ya Impirador na Persia. Say Katawan a Dios na Tawen ginawa to ak a manoley ed intiron mundo tan ingganggan to ak a mamaalagey na sakey a timplo to diad Jerusalem na Juda. Amin yo sirin a totoo na Dios, pawil kayo lad Jerusalem. Mila komun ed sikayo so Katawan a Dios yo.” 



* 1:13
 Diad pigaran dagdaan a patalus tinaynan; diad tikston Hebreo linmad.

† 1:16
 Say sankanayarian a tiksto Musri; diad tikston Hebreo Egipto.

‡ 1:16
 MUSRI TAN CILICIA: Duaran abaybayag lan bansa diad abalaten a bokig a tatawagen natan na Turkeya; bansa ran panagparakelan na kabayo nen panaon nen Solomon.

* 3:7
 KIRUBIN: Nengneng yoy Glosario.

† 3:17
 JAKIN: Diad salitay Hebreo say tanul na sayan ngaran et singa “ipapaalagey to (na Dios).”

‡ 3:17
 BOOZ: Diad salitay Hebreo say tanul na sayan ngaran et singa “Diad panamegley na biskeg to (na Dios).”

* 4:11-16
 Say sankanayarian a tiksto (nengneng yoy 1 Arari 7:40-45) samploran; diad tikston Hebreo nanggaway.

† 4:11-16
 Diad sakey a dagdaan a patalus amin a kagawaan; diad tikston Hebreo amin a kagawaan da.

‡ 4:17
 ZEREDA: (nengneng yoy Zaretan, 1 Ar. 7:46).

* 5:2
 SIUDAD NEN DAVID: Nengneng yoy Glosario.

* 9:4
 Say sankanayarian a tiksto (nengneng yoy 1 Ar. 10:5) saray isasaklang ton bagat; diad tikston Hebreo saray kuarto tod tagey.

† 9:5
 sika; odino saray gawgawam.

‡ 9:16
 TAKEL NA LIBANO: Sakey ya angangkon baleg a kuarton panaggawaay sirimonya ed palasio; onya angangkoy inkatawag to lapud apalkapan na tablan sidro iray dingding to.

§ 9:28
 Say sankanayarian a tiksto (nengneng yoy 1:16) Musri; diad tikston Hebreo Egipto.

* 14:13
 Amayamay so apatey…mibakal; odino Sigput ya atalo iray taga Sudan; anggapod sikaray akeraan a mabilay.

* 15:8
 Diad pigaran dagdaan a patalus Azarias a lakin anak nen; anggapo ra yan salita ed tikston Hebreo.

* 16:7
 Diad sakey a dagdaan a patalus Israel; diad tikston Hebreo Siria.

* 20:1
 Diad sakey a dagdaan a patalus Meunita; diad tikston Hebreo Ammonita.

† 20:9
 ondalan…bakal; odino ondalan ed sikara, say managderal a bakal.

‡ 20:25
 Diad sakey a dagdaan a patalus baka; diad tikston Hebreo ed sikara.

§ 20:26
 BERACA: Diad salitay Hebreo “dayew” so kabaliksan to yan ngaran.

* 21:10
 andi lad silong na pakaoley; odino milalaban ed.

* 22:2
 Diad pigaran dagdaan a patalus (nengneng yoy 2 Ar. 8:26) duamplo tan dua; diad tikston Hebreo apataplo tan dua.

* 24:25
 Diad pigaran dagdaan a patalus anak; diad tikston Hebreo saray anak.

* 25:17
 pasasagyat ton mibakal ed sikato; odino iimbitaan tod sakey a tontongan.

* 27:2
 ag nankasalanan diad panamegley na panagpool na insinso; odino ag to akibabali ed panangigalang.

* 30:21
 Say sankanayarian a tiksto diad anggaay nayarian da; diad tikston Hebreo a katekep na saray makapanyarin kagawaan ed musika.

* 31:5
 SARAY RIGALO…IRAY KAKAPLO: Para papari iray rigalo, tan para saray Levita iray kakaplo (nengneng yoy Saray Bilang 18.)

† 31:16
 Say sankanayarian a tiksto talomplo; diad tikston Hebreo talora.

* 32:5
 Diad pigaran dagdaan a patalus impamaalagey tod saray tori ed tapew na padir; diad tikston Hebreo impamaalagey tod tapew na saray tori.

† 32:22
 Diad pigaran dagdaan a patalus Impanari na KATAWAN so kareenan; diad tikston Hebreo Inwanwan to ray totoo.

* 34:20
 ABDON: Acbor ed 2 Ar. 22:12.

† 34:31
 Say sankanayarian a tiksto (nengneng yoy 2 Ar. 23:3) ed abay na lusek a para ari; diad tikston Hebreo diad pasen to.

* 36:10
 Diad pigaran dagdaan a patalus (nengneng yoy 2 Ar. 24:17) pangamaen; diad tikston Hebreo lakin agi.

† 36:21
 AG ANGILINAN YA AGEW NA PANAGPAINAWA: Totokuyen toy kakaukolan na Ganggan ya ag dalusan so dalin kapag kumapiton taon (nengneng yoy Lev. 25:1)

‡ 36:22
 IMPIRADOR: Si Ari Ciro na Persia adakep toy siudad na Babilonia nen 539 K.C. tan ginapwan toy nanoley ya impirador na Babilonia.

Say Kumadwan Sulat nen Pablo ed saray 

TAGA CORINTO 

Pangiparontal 

Say Kumadwan Sulat nen Pablo ed saray taga Corinto et nikorit legan na panaon a magotgot so pisisiglaotan tod iglisia ed Corinto. Walay pigarad saray kabyangan na iglisia a mapalaloy impanumlang dad kinen Pablo, balet impanengneng toy ontan lan pilalek ton makapipulangan ed sikara tan imbalikas toy liket to nen agawa ya. 

Diad ononan parti na sulat, insalaysay nen Pablo so pisisiglaotan tod iglisia ed Corinto. Impaliwawa to no akin et ansakit so ebat to ed impamabaing tan say impanumlang ed sikato na saray kabyangan na iglisia. Imbaga toy liket to, ta sayan ansakit ya ebat to et nansumpal ed pagbabawi tan pampupulangan. Insan akikasi ed saray kabyangan na iglisia a mabonluk komun so pangiter day tulong ed saray walad pankaukolan a Cristianod Judea. Diad kaonuran iran kapitulo, inyagel toy inkaapostol to sumpad pigaran totoo ed Corinto ya ipapasen day sikaran dili a tuan apostol, tan aakusaen day Pablo a tila-tilan apostol. 

Logan na sayan Libro 

Pangiparontal 1:1-11 

Si Pablo tan say iglisia ed Corinto 1:12–7:16 

Say tulong a para saray Cristiano ed Judea 8:1–9:15 

Say impangiyagel nen Pablo ed inkaapostol to 8:1–13:10 

Pangisamput 13:11-13  

1 Sayan sulat nanlapud kinen Pablo ya apostol nen Cristo Jesus lapud linaway Dios, tan nanlapu met ed agi tayon si Timoteo— 

Diad iglisia na Dios a walad Corinto, tan diad saray amin a totoon pinili na Dios a wala rad sakop na intiron Acaya: 


2 Itdan kayo komun na Dios ya Ama tayo tan say Katawan tayon Jesu-Cristo na bindision tan kareenan. 

Say Pisasalamat nen Pablo 


3 Igalang tayoy Dios tan Ama na Katawan tayon Jesu-Cristo, say mapangasin Ama tan Dios a panlalapway amin a ligliwa! 
4 Liligliwaen to itayo ed amin a kairapan tayo, pian makatulong ti met ed saray arum a walad antokaman a kairapan diad panamegley na ligliwan inawat tayod sikato. 
5 No panoy karakel na kairapan a sasakbaten mi, lapud pikakasakey mid Cristo, ontan met so karakel na nagagamuran min ligliwa a manlalapud sikato. 
6 No manirap kami, sikatoy pakaligliwaan tan pakailabanan yo; no naligliwa kami, naligliwa kayo met tan ombiskeg kayo, pian naanosan yon sakbaten so kairapan a liliknaen yo, a singa liliknaen mi. 
7 Malet sirin so ilalo mid sikayo, ta amta mi a no kaonungay pinanabang yod saray kairapan mi, ontan met so pinanabang yod ligliwa mi. 


8 Agagi, labay min nakabatan yoy kairapan a sinakbat mi ed Asia. Diad kabaleg tan kabelat na sinakbat mi, nakalan kami lay ilalon mambilay ni. 
9 Abaloan min anggaay bilay mi la man. Balet agawa man, pian ag kami manmatalek ed sikamin dili, no ag ta diad Dios a mamaolid bilay ed saray inaatey. 
10 Inlaban to kamid saman a makapasinagem a kaatapay patey,* tan ituloy toy pangilaban tod sikami. Balbaleg so ilalo min ilaban to kami lamet, 
11 diad tulong na impangipikasi yod sikami. Diad ontan dakel iray misalamat ed Dios lapud saray bindision tod sikami, a pinagkaebat na pikakasi da ray dakerakel a totoo. 

Naomay Plano nen Pablo 


12 Sikato yay nayarian mi ya ikinon: paneknekan na konsinsia mi a masanto tan anggapoy pankonkonwari so pipiolup mid sankamundoan, lautlad pipiolup mid sikayo. Onyay pambibilay mi, lapud baleg a panangaroy Dios, aliwan lapud kakabatay too. 
13 Ta isusulat mi labat so nayarian yon basaen tan talusan. Ilaloan kon natalusan yon nagnap 
14 so ag yo natalusan a maung natan, pian diad Agew na Katawan a Jesus, et ikinon yo kami a singa pangikinon mid sikayo. 


15 Mailalo ak ed saya, kanyan implanok ya onona a bisitaen ta kayo, pian nadobliay liket yo. 
16 Ta implanok lay onsamar ditan no onla ak ed Macedonia, insan onsamar ak lamet ditan no ompawil ak, pian natulongan yo ak met ed pambiahik ya onlad Judea. 
17 Diad sayan impakaomay planok, impanengneng ko kasin kibangkibang so kanunotan ko? Mamplaplano ak kasi a singa pamplaplanoy minumundon too ya, “On, on,” kuanto natan, et kabebekta “Andi, andi”? 
18 Bangta matoor so Dios, say salita mid sikayo aliwan “Andi” tan “On.” 
19 Ta say Anak na Dios a si Jesu-Cristo ya impulong mi di Silvano tan Timoteo et aliwan “On” natan et kabebekta “Andi,” no ag ingen sikatoy “On” na Dios, 
20 ta sikatoy pakasumpalay amin a sipay Dios. Sikato yay makasengeg, a diad panamegley nen Jesu-Cristo, nayarian tayon ibagay “Amen” a pamagalang tayod Dios. 
21 Ta say Dios so mamapaelet na pikakasakey mi tan sikayo ed Cristo. Say Dios met so amilid sikami. 
22 Sikato met niy ananda a kayaryan to kami, tan angiter na Ispiritu Santo ed puso mi, a kaletay panumpal tod saray sipan tod sikami. 


23 Say Dios so tasik—kabat toy walad dalem na pusok. Nununoten ta kayo, kanyan ag ak nid tan linmad Corinto. 
24 Aliwan lapud ooleyan miy pananisia yo, ta malet ki lad pananisia yo, no ag ingen labay mi kayon tulongan, pian manliket kayod kabibilay yo.  

1 Ninunot ko lan ag ak onlad tan lamet a mamaermen ed sikayo. 
2 Ta no paermenen ta kayo, siopa niy mamaliket ed siak? Sikayo met ni lamlamang a pinaermen ko! 
3 Kanyan sinulat ta ki ni, ta ag la pigan napaermen ak na saray totoon nepeg a mamaliket ed siak. Ta manisia ak a say liket ko liket yo met ya amin. 
4 Baleg so pagak tan ermen ko nen sinulat ta kayo. Managagos so luak nen gagawaen ko man a sulat. Sinulat ta kayo ya aliwan say pamaermen kod sikayo, no ag say pangipaaamtak no panoy kabaleg na panangarok ed sikayo. 

Say Pamirdonad Nankasalanan 


5 No walad sikayoy amaermen na siopaman, aliwan siak so pinaermen to no ag sikayo, o nayarin pigarad sikayo, ta ag ko labay a mapeget ak a maung ed sikato. 
6 Balet duga la tay impanusa na karaklan ed sikayo ed satan a too. 
7 Pirdona yo la laingen tan ligliwa yo, ta ag la pigan ompalaloy ermen to, et naekal so intiron ilalo to. 
8 Kerewen ko sirin ya ipaamta yod sikato a tuan inaro yo. 
9 Say sakey nin makasengeg no akin et sinulat ta kayo, say panubok kod sikayo tan say pangamtak no oonuren yo ray amin a bangabangat ko. 
10 Siopamay toon pinirdona yo, pinirdonak met la. Say pinirdonak, no wala bilang, pinirdonak makasengeg ed sikayo, diad arap nen Cristo, 
11 pian ag itayo taloen nen Satanas; ta amta ti la ray getma to. 

Mapagay Pablo nen walad Troas 


12 Nen linma ak ed Troas a mampulong na Maung a Balitan nipaakar ed Cristo, say Katawan initdan to ak na marakep a pankanawnawan mankimey diman. 
13 Balet mapaga ak, ta ag ko naalmod may agi tayon Tito. Kanyan nampatanir ak la, tan tinmuloy ak ed Macedonia. 

Say Pananalo diad Panamegley nen Cristo 


14 Balet salamat ed Dios, ta lawas to kamin pipilaen ed paraday pananalo nen Cristo, lapud pikakasakey mid sikato. Tan diad panamegley mi, ikakayat na Dios ed amin a pasen so pikakabat nipaakar ed Cristo, a singa ikakayat na balingit. 
15 Ta singa kami mansamyong a pabalingit ya isasaklang nen Cristo ed Dios, tan nasosongap na saray nilalaban tan saray nababalang. 
16 Sayan balingit samal ed saray nababalang, balet ambalingit tan mangiiter na bilay ed saray nilalaban. Siopay makagawad sayan kimey? 
17 Aliwa kamin singa saray amayamay a totoon panninigosioan day salitay Dios. Ingen, lapud imbaki kamiy Dios tan aripen kami nen Cristo, matoor kamin mansalita diad arap na Dios.  

3

Say Aripen na Balon Sipanan 


1 Singa mi kasi idadayew lamet so sikamin dili? Kapara mi kasi ray arum a totoo a nakaukolan mi ni ray sulat na rikomindasion a para sikayo o manlapud sikayo? 
2 Sikayon dili so sulat mi a nikorit ed puso mi a nayarin amtaen tan basaen na balang sakey. 
3 Malinew a sikayo so sulat nen Cristo ya impawit ed panamegley mi. Aliwan tinta so impangisulat ed saya, no ag ingen say Ispiritu na mabilay a Dios; tan aliwan diad tapew na baton tapyak so angisulatan, no ag ingen diad pusoy katoowan. 


4 Ibabaga mi ya, ta manmamatalek kamid Dios diad panamegley nen Cristo. 
5 No diad sikamin dili labat, ag mi nipasen a nagnap so pakayari mid sayan gawa; manlalapud Dios so antokaman a pakayari mi. 
6 Sikatoy angiter ed sikami na pakayari min manlingkur ed balon sipanan, say sipanan ya ag inletneg ed nisulat a ganggan, no ag ingen diad Ispiritu. Ta patey so iter na nisulat a ganggan, balet bilay so iter na Ispiritu. 


7 Nen niiter so Ganggan a nikorit ed tapyak a bato, katekep a nipatnag so kagalangay Dios. Lapud makalaram a maung so lupa nen Moises, nasisileng iray Israelita no onnengneng irad sikato, anggaman a kinmupas lamlamang. No say panaglingkur onung ed Ganggan a patey so inter to et sinmabin katekep toy marlang a kagalangan, 
8 ag kasi lalon marlang so kagalangan ya iter na panaglingkur onung ed Ispiritu? 
9 No say panaglingkur a mansumpal ed dusan patey et walay kagalangan to, say panaglingkur a mansumpal ed pakapaandiy kasalanan na too et lalon matalona niy kagalangan to. 
10 Lapud saya nayarian tin ibaga a naandipat la may gendat a kagalangan, ta pinalabsanan lay lalon marlang a kagalangan. 
11 No walay marlang a kagalangan ed onkupas, lalon walay marlang a kagalangan ed ag onkupas. 


12 Lapud walay onyan ilalo tayo, mabiskeg so linawa tayo. 
13 Aliwa tayon singa si Moises a nansakbung na lupa to, pian ag nanengneng na saray Israelita so ikupas tan iyandipat na karlangay lupa to. 
14 Balet anawet so olo da kanyan nasasakbungan nin siansiay kanunotan da, kapag basaen day daan a sipanan. Naekal yan sakbung no mikasakey ed Cristo so sakey a too. 
15 Anggad natan, nasasakbungan niy kanunotan da kapag basaen day libro nen Moises. 
16 Balet siopamay onarap ed Katawan naekalay sakbung.* 
17 Say Katawan ya asalita dia et say Ispiritu; no iner so kawalaay Ispiritu na Katawan, dimay kawalaan na kawayangan. 
18 Natan ta nakal lay sakbung ed lupa tayo, sikatayo lan amiy mangipatnag na marlang a kagalangay Katawan. Saman met lamlamang a marlang a kagalangan a manlapud Katawan a sikatoy Ispiritu so mangoman na nengneng tayo pian magmaliw a lalon marmarlang, anggad makapipara tayod sikato.  

Say Maispiritun Kayamanan a walad saray Banga 


1 Lapud panangasi na Dios, inter tod sikami yan panaglingkur, kanyan ag onkapoy so linawa mi. 
2 Inkaindan mi la ray maamut tan makapabaing a gawa. Ag kami mamapalingo odino mamipikewet na salitay Dios. Diad liwaway katwaan, mambibilay kami ed arap na Dios, tan imamatalek miy sikamin dili ed balang konsinsia na too. 
3 Ta no nasasakbungan niy Maung a Balitan ipupulong mi, nasasakbungan labat ed saray nababalang. 
4 Ag ira manisia ta say dios na sayan mundo et sasakbungan to niy kanununotan da. Sasakbungan to ra, pian ag da nanengneng so liwaway Maung a Balitan nipaakar ed marlang a kagalangan nen Cristo a kaparparay Dios. 
5 Ipupulong mi a Katawan si Jesu-Cristo; ag mi ipupulong so laman min dili. Aripen yo kami lapud kinen Jesus. 
6 Ta say Dios ya angibaga, “Ompaway a manlapud kabilongetan so liwawa!” et sikato lamlamang so angiwandag na liwawad saray puso mi, pian nakabatan miy kagalangay Dios a mandarlang ed lupa nen Cristo. 


7 Balet sikamin walay maispiritun kayamanan et singa kami saray bangan lopuk, pian nipanengneng a say Dios, aliwan sikami, so kawalaay sankatageyan a pakayari. 
8 Biek-ta-biek so pakagogoloan mi, balet ag kami natalo; no maminsan manduaruwa kami, balet ag kami nanaekalay ilalo. 
9 Dakel iray mamapasegsegang ed sikami, balet ag kami nanaandiay kaaro; tutumbaen da kami no maminsan, balet ag kami nalalausan. 
10 Lawas min awit ed laman mi so patey nen Jesus, pian say bilay to et nanengneng ed laman mi. 
11 Lawas maatap so bilay mi lapud kinen Jesus, pian say bilay to et nanengneng ed laman min ompatey. 
12 Say kabaliksan to ya et siber-siber so patey ed sikami, balet nawawalaan kayo lawas na bilay. 


13 Inkuan na Masanton Sulat, “Anisia ak, kanyan nansalita ak.” Diad sayan ispirituy pananisia manisia kami met, kanyan mansalita kami. 
14 Ta amta min say Dios ya amaolid bilay ed Katawan a Jesus so mamaolid bilay ed sikami a kaiba nen Jesus, tan mangyakar ed sikami tan sikayo ed kawalaan to. 
15 Pankaabigan yo ra yan amin a nagagawa, tan diad ikakayat na panangasiy Dios ed saray totoo, ondakel so iter dan pisasalamat a pakagalangan na Dios. 

Mambibilay ed Pananisia 


16 Lapud saya, ag kamin balut nanaekalay biskeg na linawa. Anggaman ya onkakapoy so laman mi, ombibiskeg ya inagew-agew so ispiritu mi. 
17 Sayan daiset tan ag magnayon a kairapan a sasakbaten mi et mambungay baleg, magnayon, tan ag miparan kagalangan. 
18 Ta nenengnengen mi so bengatlan ag nanengneng, aliwan saray nanengneng; mangangga ray nanengneng, balet andi-anggaan iray ag nanengneng.  

1 Ta amta tayo a no naderal so tuldan panaayaman tayo natan—say mangaraldalin a laman tayo—walay andi-anggaan ya abung tayod tawen, sakey ya abung ya ag ginaway too, no ag ingen iter na Dios. 
2 Mankoranges itayon tua natan diad sayan abung tayo tan pampilalekan ti lay nakawesan na abung tayod tawen. 
3 Ta no nakawesan itayo lad saya, ag itayo naalmoan a lakseb. 
4 Ta diad panaayam tid sayan tulda, say laman a mangaraldalin, manngesnges itayod kairapan aliwan lapud labay ti lan naandi yan laman a mangaraldalin, no ag ingen labay ti lan nasalatan na mangatatawen a laman. Diad ontan, say laman tayon ompatey et nasalatan na bilay ya andi-anggaan. 
5 Say Dios a dili so angiparaan ed sikatayo na sayan pakaoman, tan inter tod sikatayoy Ispiritu to a kaletan ed pangoman tod sikatayo. 


6 Kanyan mataletalek kami lawas. Amta tayo a no wala tayod sayan abung, a say laman, arawi tayod abung na Katawan. 
7 Ta mambibilay kami onung ed pananisia, aliwan onung ed saray nanengneng. 
8 Mataletalek kami tan lablabay mi niy ontaynan ed sayan abung, a say laman, tan makapiayam ed abung na Katawan. 
9 Balet say pampirpirawatan mi et say pagmaliw min makapalikliket ed sikato, diad sayan abung o diman ed tawen. 
10 Ta onarap tin amin ed panagsintinsiaan nen Cristo. Balang sakey ed sikatayod satan mangawat na kanepegan to, onung ed ginagawa to, maung o maoges, diad sayan bilay. 

Say Pikakaarod Dios diad Panamegley nen Cristo 


11 Amta miy kabaliksan na ontakot ed Katawan, kanyan tatanggoyuren mi ray totoon ontakot ed sikato. Kabat na Dios so petepeteg ya inkatoo mi, tan iilaloan kon kabkabat yo met ed puso yo. 
12 Ag mi lamet paatageyey sikamin dili ed sikayo, no ag ingen itdan mi kayoy katonungan na pamaatagey yod sikami, pian naebatan yo ray totoon say nengneng na too so ipapasirayew da, aliwan say ogali to. 
13 No singa kami ambagel, Dios so kipaakaran to, no makalakal kami, sikayoy kipaakaran to. 
14 Ta ooleyan kamiy aro nen Cristo, bangta bibirbiren min inatey so sakey a too para amin a katoowan; say labay to yan ibaga, minanabang so amin a katoowan ed impatey to. 
15 Inatey para amin a katoowan si Cristo, pian saray mabilay et ag la ra mambilay para sikaran dili, no ag ingen para samay inatey tan inmolid bilay para sikara. 


16 Kanyan natan, say pangamta miy siopaman et aliwa lan onung ed panagsintinsiay too. Nen inmona, onyay impangamta mid Cristo, balet aliwa lan onya natan. 
17 Kanyan nagmaliw a balon pinalsa so siopaman a toon akikasakey ed Cristo. Linmabas lay daan, tan sinmabi lay balo. 
18 Say Dios so nanggawad sayan amin. Aliwa kami lan kabosul to, no ag ingen imbilang to kami lan kaaro to diad panamegley nen Cristo, tan initdan to kamiy kimey a mamapawil ed saray arum a totoo ed sikato. 
19 Ipupulong min say Dios mikakaarod saray katoowan diad panamegley nen Cristo,* tan lilingwanan to la ray kasalanan da. Et impia na Dios ed sikami yan balita. 


20 Kanyan sikamiy ibabaki nen Cristo. Singa say Dios la sirin so mikakasid sikayo diad panamegley mi; pikasi mid sikayo, diad ngaran nen Cristo, ya abuloyan yoy Dios a pagmaliwen to ki lan kakaaro to! 
21 Ag nankasalanay Cristo, balet lapud pankaabigan tayo, nibilang a makasalanan pian diad pikasakey tid sikato, nibilang itayon matonung ed arap na Dios.  

1 Ontutulong kamid kimey na Dios, kanyan kekerewen mid sikayo ya ag yo dadaraken so baleg a panangaron inawat yod sikato. 
2 Ta ibabaga to, 

“Dinengel ta ka ed manepeg a panaon, 

tinulongan ta ka ed agew na panangilaban.” 

Dengel kayo! Natan so manepeg ya oras a pangawat na panangasiy Dios! Natan so agew na kilalaban! 


3 Ag kami manggagaway antokaman a pakapankasalanay siopaman, pian ag nabalaw so kimey mi. 
4 Ingen, diad amin a gagawaen mi, ipapaamta min kumikimey kami na Dios, lapud ontan lan pantetepel mid saray segsegang, kairapan, tan kaermenan. 
5 Binabasigan, impripriso, tan ginogolo da kami. Asalsali miy aposaposan ed panagkimey, sanlabin ag naogip, tan ag angan ed pigaran agew. 
6 Impaamta min kumikimey kamiy Dios diad panamegley na malinis a panagbilay, diad kakabatan, anos, tan panangasi; ontan met diad panamegley na Ispiritu Santo, matwan panangaro, 
7 diad panangipulong miy katwaan, tan diad pakayariy Dios. Say katonungan so armas mid pananigbat tan pananamper. 
8 Asalsali miy pinapagalangan tan pinapabaingan, pinapaabeba tan pinapaatagey. Nipasen kamin matila, balet katwaay sasalitaen mi. 
9 Nipasen kamin ag kabat na baley, anggaman a bantug kami; nipasen kamin singa la inatey, balet mabilabilay kami. Adusa-dusa kami, balet ag kami inatey; 
10 apapaermen kami, balet malikeliket kami lawas; singa kami mairap-bilay, balet amayamay so pinapayaman mi; singa anggapoy kayaryan mi, balet kayaryan min amiy bengatla. 


11 Kakaaron taga Corinto! Anggapoy iyaamut mid sikayo. Ibabaga miy amin a logay puso mi. 
12 Ag mi kinaputan so puso mi ya angakod sikayon amin, balet kinaputan yoy puso yo ta ag yo kami inawat. 
13 Pitotongtongan ta kayo a singa ta kayo anak, kanyan lokasan yoy puso yon mangawat ed sikami, a singa gagawaen mid sikayo. 

Say ag Piolup ed saray Aliwan Mananisia 


14 Ag kayo nepeg a mikasakey ed saray aliwan mananisia. Makapanolup kasiy katonungan tan say kaogsan? O say liwawa tan say bilonget? 
15 Makapampaknaan kasiy Cristo tan say Diablo? Antoy pikasakeyan na mananisia ed saray aliwan mananisia? 
16 O antoy piparaan na Timploy Dios ed saray talintaoy diriyos? Ta sikatayoy timplo na mabilay a Dios! Onung na ibabagay dilin Dios, 

“Miayam tan milimug ak ed sikara; 

siak so magmaliw a Dios da, tan magmaliw a totook ira.” 


17 Kanyan ibabagay Katawan, 

“Nepeg yo ran taynan tan ibatikan. 

Ag kayo mibabalid marotak ya antokaman, 

et siak so mangawat ed sikayod satan. 


18 Siak met lad satay magmaliw ya ama yo, 

tan sikayon lalaki tan bibii met la so magmaliw ya anak ko, 

say Makapanyarin-amin a Katawan 

onyay ibabaga to.”  

1 Nisipan ira yan amin ed sikatayo, inararon agagi. Linisan tayo sirin so laman tan ispiritu tayo ed amin a makarotak. Pampelengan ti siriy magmaliw a nagnap ed kinasanto, diad panamegley na pambilay a walay panamagalang tayo ed Dios. 

Say Liket nen Pablo 


2 Itdan yo kamiy pasen ed puso yo. Kapigan man, anggapod sikayoy nanggawaan miy kaogsan, dineral, o sinaol mi. 
3 Ibabagak ya, aliwan say sintinsiaan ta kayon nadusa. Ta singa samay imbagak la, inararo mi kayo tan manoolup itayod bilay o patey. 
4 Mapalaloy panagmatalek kod sikayo tan ikikinon ta kayo. Diad pegley da ray segsegang mi, naliligliwa ak tan ag nasabsabaan so liket ko. 


5 Anggan nen kasabi mid Macedonia, ag kamin balut akapainawa, lapud biekta-biek iray kairapan mi; wala ray kolkolan tan mapaga ray puso mi. 
6 Balet say Dios a manliligliwad saray nanaekalay ilalo, niligliwa to kami diad insabi nen Tito. 
7 Aliwa lambengat a say insabi to so nanligliwad sikami, no ag pati say impangibalita toy impanligliwa yod sikato. Imbaga tod sikami no panon so panlabay yon makapinengneng ed siak, no panoy paneermen yo, tan no panoy panangisakit yod siak. Lapud saya, lalon makaliliket ak. 


8 Anggaman ya apaermen ta kid samay sulat ko, ag ko pagbabawiay impansulat ko. Nepeg ak komun a nanermen nen anengneng kon apaermen ta kin agano lapud saman a sulat. 
9 Balet natan maliket ak, aliwan lapud apaermen ta kayo no ag ingen lapud samay impanermen yo et naomay kagagawa yo. Nanlapud Dios iman ya ermen, kanyan ag mi kayo apasakitan. 
10 Ta say ermen a manlalapud Dios omanen toy puso tan mansumpal ed kilalaban, et ag itan nepeg a panermenan! Balet say ermen a manlalapud sankamundoan mansumpal ed patey. 
11 Nengneng yo no antoy ginawad bilay yo na sayan ermen a nanlapud Dios: nagmaliw kin maseet, tan mapeleng kayon mangipapanengneng ya anggapoy kasalanan yo nipaakar ed saraman a bengatla. Saman ya impanpasnuk yo, saman ya inkapagaan yo, saman a liknaan yo, saman a panangaro yo, saman ya inkaparaan yon manusa ed makapoy a gawa! Impanengneng yon ag ki nankasalanan ed saraman a bengatla. 


12 Kanyan anggan ginawak man a sulat, ginawak ya aliwan lapud samay toon nankasalanan o samay toon nankasalananan. Ingen ginawak a pamalinew kod sikayo, diad arap na Dios, na ontan lan panamabli yod sikami. 
13 Sikato yay makasengeg no akin et aligliwa kami. 

Ag kami met labat aligliwa, no ag ingen apaliket kami ni lapud impamaliket yod kinen Tito. 
14 Indayew ta kid sikato, et ag yo ak impaturingan. Tua ran amiy imbabaga mid sikayo. Ontan met apaneknekan a tua so impangidayew mid sikayo ed kinen Tito. 
15 Diad panagnunot tod inkatoluk yo, tan say impangawat yon napnoy takot tan giwgiw ed sikato, lalon ombabaleg so panangaro tod sikayo. 
16 Agaylay liket ko, ta nagnap a napanmatalkan ta kayo!  

Say Macristianon Panangiter 


1 Labay min ipaamtad sikayo, agagi, no panoy impankimey na baleg a panangaroy Dios ed saray iglisiad Macedonia. 
2 Asubok ira na baleg a kairapan, balet malikeliket ni ra, kanyan mabolbolus iran mangiter anggaman ya ontan lay irap na panagbilay da. 
3 Paneknekan kod sikayo ya angiter irad anggaay nayarian da, alablabas ni ingen. Diad linawa ran dili, 
4 impasoot dan kinerew ed sikami so pankanawnawa ran makatulong ed saray totoo na Dios ed Judea. 
5 Alabas ni nen say inilaloan mi! Inter dan inmona so bilay dad Katawan; insan, onung ed linawa na Dios, inter da met ed sikamiy bilay da. 
6 Kanyan tinanggoyur miy Tito ya ituloy to yan kimey ya inggapo to, tan ibaan to kayon manumpal ed sayan nidoman panaglingkur lapud aro. 
7 Mayaman kayo ed pananisia, panagsalita, kakabatan, diad seet yon makatulong, tan diad panangaro yod sikami.* Kanyan diad sayan panaglingkur lapud aro, mabonluk met komun so panangiter yo. 


8 Ag ko igaganggan yad sikayo; balet labay kon nipatnag, diad panamegley na pangipanengneng koy pananulong na saray arum, so katooran met na panangaro yo. 
9 Ta kabat yoy panangaroy Katawan tin Jesu-Cristo; anggaman a mayaman nagmaliw a mairap-bilay makasengeg ed sikayo, pian onyaman kayo diad panamegley na inkamairap-bilay to. 


10 Sikato yay nibagak nipaakar ed saya: lalon pankaabigan yo no isumpal yo natan imay inggapo yo la nen imbeneg a taon. Aliwa labat a sikayoy onaan a nanggawad saya, no ag ingen sikayo niy onaan a malabay a manggawa. 
11 Ituloy tan sumpal yo natan sirin yan kimey. Pampelengan yon isumpal a singa impanpeleng yon angiplano, tan gawa yo onung na anggaay nayarian yo. 
12 No mabolus kayon mangiter, awatey Dios so iter yo. Awaten to onung na walad sikayo, aliwan onung na anggapod sikayo. 


13-14 Ag ko getman palemewen iray arum diad pamabelat kod sikayo; ingen, lapud dakel yo natan, manepeg met ya ontulong kayod saray kaukolan da. Et no mankaukolan ki met tan dakel da, tulongan da kayo met. Diad onya, mampapara kayo. 
15 Onung na ibabagay Masanton Sulat, 

“Say toon anipoy dakel 

ag alabas ed kinarakel so kayaryan to, 

tan say toon anipoy daiset 

ag alabas ed kinaraiset so kayaryan to.” 

Si Tito tan saray Kakaiba to 


16 Ontan lay pisasalamat mid Dios, ta ginawa toy Tito a maseeseet ya ontulong ed sikayo a singa kinaseet mi! 
17 Ag to labat inawat so kerew mi no ag ingen, lapud pirawat ton ontulong ed sikayo, nanlapud sikaton dili so iyakar tod tan. 
18 Pilaen mid sikato so agin gagalangen na amin day iglisia, lapud pangipupulong toy Maung a Balita. 
19 Aliwan satan labat, sikatoy pinili met tan tinoro na saray iglisia a kaiba min mambiahi legan min manlilingkur lapud aro. Sayan panaglingkur et pakagalangay Katawan, tan pakanengnengay panlabay min ontulong. 


20 Maalwar kami ed panangasikasod sayan rigalon niiter a mabonbonluk, pian anggapoy nibagay arum. 
21 Say getma mi et say panggaway maptek, aliwan diad pakanengneng na Katawan labat, no ag dia met ed pakanengneng na too. 


22 Kanyan pilaen mid sikara so agi mi; amimpiga mi lan asubok tan arumog min mampirpirawat ya ontulong. Natan ta balbaleg lay panagmatalek tod sikayo, lalon pirawat toy ontulong ed sikayo. 
23 No nipaakar ed kinen Tito, sikatoy kaibak ya ontutulong ed sikayo; nipaakar ed saray agagin milad sikato, sikaray mangilalaman na saray iglisia tan mangiiter na galang ed Cristo. 
24 Ipanengneng yoy panangaro yod sikara, pian napaneknekan na saray iglisia so panangaro yo, tan naamtaan da ya ag kami alingo ed pangidadayew mid sikayo.  

Say Tulong ed saray Kaparan Cristiano 


1 Ag ko la nakaukolan ya isulat ed sikayoy nipaakar ed tulong ed saray totoo na Dios, diad Judea. 
2 Ta amtak a mabolbolus so linawa yon ontulong, tan ikikinon ta kayod saray taga Macedonia. “Saray agagid Acaya,” kuanko, “akaparaan la ra ya ontulong nen imbeneg a taon ni.” Et lapud seseg yo binmiskeg so linaway karaklan ed sikara. 
3 Ibabakik ira yan agagi natan, pian ag magmaliw ya andi-kakanaan so pangikikinon mid sikayo, tan niparaan yo lay tulong yo, a singa samay imbagak la. 
4 Ta ompan wala ray milan taga Macedonia ed siak et naalmoan dan ag kayo akaparaan, nabaingan kamid satan—ag ko ibagay pati sikayo—ta mapalaloy panmamatalek mid sikayo. 
5 Lapud saya, ninunot kon nakaukolan a kerewen ed sarayan agagi ya onona ran onlad tan, pian niparaan da lay insipan yon tulong. Akaparaan lad satan no onsabi ak ditan; nipanengneng ed saya a mangiiter kayo onung na bolus na linawa, aliwan lapud napapasootan kayo. 


6 Tandaan yo ya: say toon mantanem na daiset manani met na daiset; tan say toon mantanem na dakel manani met na dakel. 
7 Nepeg a mangiter so balang sakey, onung na bolus na linawa to, ya aliwan maermen odino napapasootan labat, ta inaro na Dios so maliket a mangiiter. 
8 Say Dios nayarian to kayon itday masolusoluk nen say nakaukolan yo, pian wala lawas so onkanad sikayo tan wala niy nayarian yon iter ya onkanad amin a maung a pamaakaran. 


9 Onung na ibabagay Masanton Sulat, 

“Itdan ton mabonbonluk iray mairap-bilay; 

mansiansia lawas so panangasi to.” 


10 Say Dios a mangiiter na bokel ed tumatanem tan say tinapay a nakan et iter to met so bokel a nakaukolan yo, tan pabalegen to ni pian makaani kayoy daakan manlapud inkabonluk yo. 
11 Payamanen to kayo lawas, pian mabonluk lawas so panangiter yo, et dakel iray misalamat ed Dios lapud saray tulong yon naawat dad panamegley mi. 
12 Ta say tulong ya iter yo et ag labat manambut ed pankaukolan da ray totooy Dios, no ag ingen mambunga met na dakel a pisasalamat ed Dios. 
13 Tan lapud paneknek ya iter na sayan panlilingkur yo, dakel iray mangigalang ed Dios lapud inkatoor yod Maung a Balita nen Cristo a totombuken yo, tan lapud inkabonluk yon mangiter ed sikara tan saray arum. 
14 Kanyan katekep na baleg a panangaro rad sikayo so pangipikasi rad sikayo, lapud nidoma-doman panangaro ya impanengneng na Dios ed sikayo. 
15 Misalamat itayod Dios lapud sayan ag miparan panangaro to!  

Inyagel nen Pablo so Kimey to 


1 Siak, a si Pablo, so dilin mikakasid sikayo—siak ya asalitan maoyo-yamo no kaiba ta kayo, balet masebesebeg no arawi ak. Diad panamegley na inkaoyamo tan inkaabig nen Cristo, pikasik ed sikayo ya 
2 ag yo ak pampapasnuken no onla ak ditan, ta peteg a nayarian kon pampasnukan ira tay mangibabagan minumundoy panagbilay mi. 
3 Tuan mambibilay kami diad mundo, balet aliwan minumundoy getma mi ed pilalaban mi. 
4 Saray ikakana min armas et aliwan minumundon armas, no ag ingen saray mabiskeg ya armas na Dios a paneral mid saray mabiskeg a tirinsira. Dederalen miy tila-tilan katonungan; 
5 igegeba miy panagpaatagey ya onsumlang ed kakabatay Dios. Pasusukoen miy balang kanunotan tan patotoluken mid Cristo. 
6 No nagnap lay inkatoor yo, akaparaan kami lad satan a manusad anggad anton panagsumlang. 


7 Say paway labat so nenengnengen yo. No ag panduaruwaan na siopaman a sikatoy kayaryan nen Cristo, nepeg ton nunoten a wala kami met ed Cristo. 
8 Ag ak ambaing, anggan impasirayew kon maung bilang so pakayarin inter na Katawan ed sikami, salanti say pakayarin mamabiskeg, aliwan maneral ed sikayo. 
9 Ag ko labay a singa tataktakoten ta kayod saray sulat ko. 
10 Ibabaga ra, “Ambelat tan mabiskeg so panagsulat to, balet diad arap-arapan anggapoy nagawaan to tan andi-kakanaan iray salita to!” 
11 Nepeg ya amtaen na saratan a totoo a no antoy ibabaga mid sulat mi, ontan met so gawaen mi no kaarap mi ki lad tan. 


12 Balet ag mi nitepel ya ibilang o iparay sikamin dili ed saray ipapasirayew day sikaran dili. Kulang iran talagay pakatalus! Susukaten day sikaran dili ed sukatan a ginawa ra, tan sisimbangen day sikaran dili ed simbangan a ginawa ra! 
13 No nipaakar ed sikami balet, ag kami mampasirayew ya onlabas ed panganggaan na kimey ya inter na Dios, tan akila lad satay pankikimey mid sikayo. 
14 Et lapud nasasakopan kid panganggaan, ag kami linmabas ed sayan panganggaan nen linma kamid tan ya angawit na Maung a Balitan nipaakar ed Cristo. 
15 Kanyan ag mi ipapasirayew so kimey a ginawa na saray arum a linmabas ed panganggaan ya inter na Dios ed sikami. Maniilalo kami ingen ya ombaleg komuy pananisia yo tan ondakel komuy nagawaan mid sikayo, tan ag komun onlabas ed panganggaan ya inter na Dios ed sikami. 
16 Diad ontan, makapampulong kamiy Maung a Balita ed arum iran lugar ya onlabas ed kawalaan yo, et ag mi ipasirayew so agawaan lan kimey na arum. 


17 Balet onung na ibabagay Masanton Sulat, “Siopamay mampasirayew, saray ginagaway Katawan so ipasirayew to.” 
18 Aliwan say toon ipasirayew toy sikaton dili so manepeg, no ag ingen say toon itanduro na Katawan.  

Si Pablo tan saray Tila-tilan Apostol 


1 Anosan yo ak komun no bilang ta singa ak makulang-kulang. 
2 Singa pangiimon na Dios so pangiimon kod sikayo, ta singa kayo masimsimpit a marikit ya iyaasawak ed saksakey a laki a si Cristo. 
3 Balet mapaga ak, ta ompan naderal iray kanunotan yo tan niarawi kayod matoor tan malinis a panangarod Cristo, a singa si Eva et apalingo lapud silib na oleg. 
4 Ta maliket kayon mangaawat ed siopaman ya onlad sikayon mampulong na Jesus a sananey ed samay impulong mi; tan aawaten yoy ispiritu tan bangat a nidoma ed samay Ispiritu tan Maung a Balitan inawat yod sikami. 


5 Angangko, ag ak met natilak ed saratan a marlang ya “apostol”. 
6 Nayarin makapoy ak ed pananalita, balet aliwa ak a kulang ed kakabatan. Impalinew mi la yad sikayo diad amin a pankanawnawa mi. 


7 Ag ta kin balut impanbayar nen impulong kod sikayoy Maung a Balita; nampaabeba ak pian napaatagey kayo. Kasalanan ko ya kasi? 
8 Sananey iran iglisia so naniiter na nakaukolan ko nen manlilingkur ak ed sikayo. Singa tinakewan ko ra, pian natulongan ta kayo. 
9 Nen wadtan ak tan kinmulang ak na kuarta, ag ta ki sinigensigen, ta amin a nakaukolan ko et inawit ed siak na saray agagin sinmabi a nanlapud Macedonia. Singa nen saman la, tan anggan kapigan, ag ko labay so pasakbat ed sikayo. 
10 Lapud walad siak so katwaan a nipaakar ed Cristo, ag ko itonda yay pampapasirayew ko, diad inerman a pasen ed Acaya. 
11 Akin et imbagak ya? Lapu kasin ag ta ki inaro? Kabat na Dios ya inaro ta kayo! 


12 Ituloy koy gagawaen ko natan, pian anggapoy nikatonungan da ra tay “apostol” diad pampapasirayew da tan pangibabaga ran say panlilingkur da et singa panlilingkur mi. 
13 Tila-tila ra tan ya “apostol”, manlilingo ra labat tan mialalig iran apostol nen Cristo. 
14 Ag ya pankelawan, ta anggan si Satanas nayarian toy magmaliw a singa anghil na liwawa! 
15 Kanyan ag makapakelaw a saray managlingkur to et mampapanengneng iran singa aripey katonungan. Nasintinsiaan irad kasamputan onung ed saray gagawaen da. 

Saray Nililikna nen Pablo ed Inkaapostol to 


16 Ooliten ko: anggapoy nepeg a manisip a makulang-kulang ak. Balet no onyay pangipapasen yo, awat yo ak sirin ya ontan, pian makapampasirayew ak na daiset. 
17 Say ibabagak natan et ag nanlapud Katawan, no ag ingen talagan mampapasirayew ak a singa makulang-kulang. 
18 Lapud dakel iray mampapasirayew nipaakar ed saray minumundon bengatla, mampasirayew ak met. 
19 Makakabat kayo, kanyan maliket kayon manaanos ed saray makulang-kulang! 
20 Aanosan yo ray mangaariped sikayo, o saray manasaol, o saray mamapatit, o saray mamapaabeba, o saray manatampal ed sikayo. 
21 Ambaing ak a mamirbir ed saya, balet ag mi nitepel a gawaen itan! 

Balet no walay makapangitepel a mampasirayew na antokaman, makapampasirayew ak met. (Mansasalita ak a singa makulang-kulang.) 
22 Hebreo ta ra? Hebreo ak met. Israelita ta ra? Israelita ak met. Anak ira nen Abraham? Anak to ak met. 
23 Managlingkur to ra nen Cristo? Mansasalita ak a singa ambagel, balet maung ak nin managlingkur nen Cristo nen say sikara. Dakel niy kinemeyan ko nen sikara, amimpiga-piga ak ya apriso, piga-pigay dinmadapon lewet ed beneg ko, tan naynay ak a walad sangab na lobuk. 
24 Aminliman akaawat ak ed saray Judio na talomplo tan siam a lewet. 
25 Amitlon nilelewet ak na saray taga Roma, tan aminsan a tinutupak da ak; asalik ya amitlon nakneb so niloganan kon bapor, tan asalik ya aminsan so nampataw-pataw a sanagew tan sanlabi ed pegley na dayat. 
26 Diad mabetbet kon pambiabiahi, dinmadalan ak ed kaatapan diad saray delap, diad saray matatakew, diad saray kaparan Judio, tan diad saray Hintil; dinmadalan ak met diad saray kaatapan ed saray siudad, kalawakan, dayat, tan diad saray tila-tilan kakaaro. 
27 Asalik so nankikimey tan nansasagput; ontan met a naynay so puyat, eras, tan kaapgaan. Naynay a kulang so kanen, ikawes tan siruman ko. 
28 Likud nin sarayan amin, inagew-agew a nagogotgot so olok diad pannununot kod pakatulong kod saray iglisia. 
29 No walay onkapoy, milikna ak ed sikato; tan no walay mankasalanan, ontan lay isakit na pagew ko. 


30 No nakaukolan a mampasirayew ak, saray kakapoyan koy ipasirayew ko. 
31 Kabat na Dios tan Ama na Katawan a Jesus ya ag ak mantitila. Nagalang komuy ngaran to ed ando lan ando. 
32 Nen wala ak ed Damasco, impabantayan na gobirnador a walad sakop nen arin Aretas so puirtay siudad, ta labay to ak ya erelen. 
33 Balet inlasur da ak ya akakargad baleg a tiklis, diad biek na padir, et akabatik ak.  

Saray Nipayawar tan saray Nipuyan ed kinen Pablo 


1 Nakaukolan a mampasirayew ak, anggaman ya anggapo lamlamang so iter to yan kamaungan. Balet say salitaen ko natan et nipaakar ed saray impayawar tan saray impaamta ed siak na Katawan. 
2 Walay kabat kon sakey a Cristiano a niakar ed kumatlon tawen; labinapat lan taon so apalabas. (Ag ko amta no silalaman odino andi; say Dios so makaamta.) 
3 Oliten ko, amtak a niakar yan too ed Paraiso. (Oliten ko, ag ko amta no silalaman odino andi; say Dios so makaamta.) 
4 Akadngel diman na saray bengatlan ag nayarin iritratoy salita tan bitlaey siopaman. 
5 Ipasirayew ko yan too, balet ag ko nipasirayew so siak a dili likud labat ed saray kakapoyan ko. 
6 No siak so mampasirayew ag ak ompaway a makulang-kulang, ta katwaay salitaen ko. Balet ag ak mampasirayew, ta ag ko labay ya atagtagey so pangipasey totoo ed siak nen say nanenengneng dan gagawaen ko tan narerengel dan sasalitaen ko. 


7 Balet pian ag ak lalon mampaatagey lapud saray impuyan ed siak na Dios a makapakelaw iran bengatla, naitdan ak na sakit a liliknaey laman ko, a pinagkalewet nen Satanas a pamairap tod siak, pian ag ak magmaliw a mapaatagey. 
8 Amitlok ya impikasid Katawan ya ekalen to yan sakit, 
9 balet onyay ebat to: “Say baleg a panangarok labat so nakaukolan mo, ta say pakayarik et sankabiskegan ya ontulong no makapoy ka.” Malikeliket ak sirin a mangipasirayew ed saray kakapoyan ko, pian naliknak so panangyagel ed siak na pakayari nen Cristo. 
10 Kanyan no say makasengeg et si Cristo andi balin makapoy ak, napabaingan, napaermen, napasegsegang, tan napairap ak. Ta no kapigan a makapoy ak, diman ak mabiskeg. 

Say Panagabagey nen Pablo ed saray taga Corinto 


11 Nagmaliw ak a singa makulang-kulang, balet sikayoy amasoot ed siak ya onyay gawaen ko. Sikayoy manepeg ya ononan mangidayew ed siak. Ta anggaman ya anggapoy kakanaan ko, ag ak natilak ed saratan a mamaung ya “apostol”. 
12 Inanosan kon pinaneknekan ed sikayo, diad panamegley na saray tanda, pakelaw, tan milagro, a petepeteg ak ya apostol. 
13 Anto ta so ataloan yod arum ya iglisia? Anggapo, likud labat ed ag ko inkerew na tulong ed sikayo. Itepel yo ak ed saman a kakulangan ko! 


14 Kumatlo la yan akaparaan ak ya onlad tan, balet ag ak mialay antokaman ed sikayo. Sikayoy nakaukolan ko, aliwan saray kuarta yo. Saray atateng so manlegpet ed saray anak da, aliwan saray anak so manlegpet ed saray atateng da. 
15 Maliket ak a mangiter na amin a kayaryan ko, anggan say bilay ko, no onkanad pankaabigan yo. Melag labat so pangaro yod siak, anta inararo ta kayo? 


16 Amta yon ag ak akapabelat ed sikayo. Balet ibabagay arum a masilib ak tan sasaolen ta kayo. 
17 Akin, inanamut ko tay kaabigan yo diad panamegley na anggan siopan imbakik ditan? 
18 Kinerew kod kinen Tito ya onlad tan a kaiba to may sakey ya agi. Inanamut ta nen Tito so kaabigan yo? Ag ta namparay prinsipio na panagbilay tan kagagawa mi? 


19 Abaloan yo lagi, nanlapud gapo ya anggad natan, iyaagel miy sikamin dili ed arap yo. Andi! Mansasalita kami diad arap na Dios onung ed labay nen Cristo. Amin a gagawaen mi, inararon agagi, et pankaabigan yo. 
20 Mapaga ak, ta ag la pigan no onla ak ditan, et narumog kon nidoma kayod labay kon kipapasen yo tan nidoma ak ed labay yon kipapasen ko. Ompano narumog kon walay pankokolkolan, paniimonan, pampepetangay olo, pansisibletan, pampapaogesan, pantatalabutoban, pampapaatageyan, tan panggogolowan. 
21 Mapaga ak, ta ompan diad ontombuk ya iyakar kod tan et say Dios ko paabebaen to ak ed arap yo, tan pannangisan kod satay impankasalanan na saray dakel ya ag da ni nagbabawian iray ginagawa ran karotakan, saray ginagawa ran inmoralidad tan pilalawanan.  

Saray Kaonuran a Pasakbay tan Pabano 


1 Kumatlo la yan iyakar kod sikayo. “Antokaman a dalem, nepeg a paneknekay duara o taloran tasi,” onung na ibabagay Masanton Sulat. 
2 Natan ta arawi ak ed sikayo, ooliten kon ibagad saray nankasalanan tan saray arum imay imbagak la nen kumadwan inyakar kod tan: ag la ra makaliktar kasabik ditan. 
3 Paneknekan kon mansasalitay Cristo ed panamegley ko, ta sikato yay anapen yo. Diad piolup tod sikayo aliwan makapoy, no ag ingen makapanyari. 
4 Ta anggaman a sikatoy makapoy nen impasak ed krus, mambibilay natan lapud pakayariy Dios. Diad pikakasakey ed sikato makapoy kami met, balet diad pipiolup mid sikayo kaiba min mambibilay lapud pakayariy Dios. 


5 Subok yoy sikayon dili tan imano yo no mambibilay kayo kasi onung ed pananisia. Ag yo ta nabibirbir ed sikayon dili a walad sikayoy Jesu-Cristo?—likud labat no ag yo nilabas so pananubok. 
6 Maniilalo ak ya naamtaan yon nilabas miy pananubok. 
7 Pikakasi mid Dios ya ag kayo komun manggagaway kaogsan, aliwan pian nipanengneng a nilabas mi so pananubok, no ag pian manggawa kayoy kamaungan, anggaman ya ompaway a singa ag mi nilabas so pananubok. 
8 Ta ag kami makapanggaway bengatlan sumlang ed katwaan, no ag ingen say para katwaan labat. 
9 No makapoy kami et mabiskeg kayo, siansian panliketan mi. Ipipikasi mi a nayadyari kayo komun. 
10 Isusulat ko ra yan bengatla legan ya andi ak nid tan, pian no onsabi ak et ag la nakaukolan a masebesebeg ak ed sikayo, diad pangikanak na pakayarin inter ed siak na Katawan. Niiter ed siak yan pakayari a pankaabigan yo, aliwan kaderalan yo. 


11 Salaya, agagi, tan mampatanir ak la. Panseetan yoy pagmaliw yon ayadyari, onur yo ray bangat ko, mankakasakey kayod kanunotan, tan mambilay kayon mareen. Diad ontan, say Dios na aro tan kareenan so niwalad sikayo. 


12 Mambabanowan kayod panamegley na inaagin angub. 

Ibabano kayoy amin a totooy Dios. 


13 Nawalaan kayon amin komuy bindision na Katawan a Jesu-Cristo, say aroy Dios, tan say pikakasakey na Ispiritu Santo! 



* 1:10
 makapasinagem a kaatapay patey; diad pigaran manuskrito makapasinagem a patey.

* 3:16
 Nayarin ipatalus so birsikulo 16: Balet naekal so sakbung no walay toon onarap ed Katawan.

* 5:19
 say Dios mikakaarod saray katoowan diad panamegley nen Cristo; odino walad Cristo so Dios a mikakaarod katoowan.

* 8:7
 panangaro yod sikami; diad arum a manuskrito panangaro mid sikayo.

Say Kumadwan Sulat nen 

JUAN 

Pangiparontal 

Say Kumadwan Sulat nen Juan et inkorit na “say Masiken” ed pinablin “Bii tan saray anak to,” a totokuyen to angangko so iglisia ed sakey a pasen tan saray kabyangan to. Sayan antikey a sulat et sakey a kerew a manaarowan iray Cristiano; sakey met a pasakbay sumpad saray tila-tilan bumabangat tan saray bangat da. 

Logan na sayan Libro 

Pangiparontal 1-3 

Say inkatalona na aro 4-6 

Pasakbay sumpad tila-tilan bangat 7-11 

Pangisamput 12-13  

1



1 Sayan sulat nanlapud Masiken— 

Diad apilin Bii tan saray anak to,* a petepeteg iran inararok. Siak tan amin met iray makaamtay katwaan so mangaarod sikayo, 
2 makasengeg ed katwaan a walad sikatayo tan mansiansian anggad angga ed sikatayo. 


3 Itdan itayo komun na Dios ya Ama tan si Jesu-Cristo ya Anak na Ama na bindision, panangasi, tan kareenan. 

Say Katwaan tan say Aro 


4 Ontan lay liket kon akarumog ed saray pigaran anak mon mambibilay ed katwaan, onung ed ingganggan na Ama ed sikatayo. 
5 Et natan kekerewen kod sika, apilin Bii, a manaarowan itayo. Aliwa yan balon ganggan so isulat kod sika, no ag ta saya la may ganggan a walad sikatayo nanlapud gapo. 
6 Say kabaliksan na aron sasalitaen ko et say pambilay tayon onung ed saray ganggan na Dios. Say ganggan a nadngel yo lan nanlapud gapo et saya: nepeg a mambilay kayod aro. 


7 Kinmayat ed sankamundoan iray amayamay a managpalikdo—totoo ran ag mamibirbir a si Jesu-Cristo linma dian nagmaliw a too. Managpalikdo tan Anticristo so ontan a too. 
8 Manalwar kayo, pian ag nabalang so nanlingetan yo,† no ag ingen naawat yoy nagnap a tumang yo. 


9 Say toon ag mansiansia ed bangat nen Cristo, no ag ingen papalumbasan to, et andid sikatoy Dios. Balet say toon mansiasiansiad bangat nen Cristo et walad sikatoy Ama tan say Anak. 
10 No walay toon onlad sikayo tan ag to awit yan bangat, ag yo patutuloyen ed abung yo; ag yo anggan ibabano. 
11 Ta siopamay mangibabanod sikato, mibibiang ed maoges a gawa to. 

Saray Kaonuran a Salita 


12 Dakerakel ni komuy labay kon ibagad sikayo, balet aliwa lan diad panamegley na sulat, ta baleg so ilalok a makabisitad sikayo pian napilupaan ta kayo. Diad satan, magmaliw a nagnap so panliket tayo. 


13 Ibabano da kayo ray anak na pinablim ya agim a Bii.‡ 



* 1:1
 BII…ANAK TO: Say sankanayarian a tutukoyen to ya et say sakey ya iglisia tan saray kabyangan to (ontan met ed birsikulo 4-5).

† 1:8
 yo; diad pigaran manuskrito mi.

‡ 1:13
 RAY ANAK NA PINABLIN YA AGIN A BII: Say sankanayarian a tutukoyen to ya et saray kabyangay iglisian kawalaan to.

Say Kumadwan Libro na 

SARAY ARARI 

Pangiparontal 

Itutuloy na Kumadwan Arari  so nansamputan na Ononan Arari, nipaakar ed istoria na duaran nanarian. Nayarin pankadwaen a parti iyan libro: 1) Say istoria na duaran nanarian, manlapud kapegleyan na kumasiam a siglo K.C. ya anggad inkadakep na Samaria tan say impansamput na nanarian ed baybay diad taon 722 K.C. 2) Say istoria na nanarian na Juda manlapud inpakadakep na nanarian na Israel ya anggad impanakep tan impaneral nen Ari Nabucodonosor na Babilonia ed Jerusalem. Nansamput so libro ed salaysay nipaakar ed kinen Gedalias a gobirnador na Juda a walad silong na pakaoley na saray taga Babilonia tan say inkibolus nen Ari Joakin ed prisowan diad Babilonia. 

Dinmalan ed intiron bansa ira yan deral lapud aliwan matoor ed Dios iray arari tan saray totood Israel tan Juda. Say inkaderal na Jerusalem tan say inkibantak ed sananey a bansa na saray amayamay a totood Juda et sikatoy sakey ed saray baleg ya agawad istoria na saray Israelita. 

Si Eliseo a sinmalat ed kinen Elias so matalonan propita ed Kumadwan Arari. 

Logan na sayan Libro 

Say apalduan nanarian 1:1–17:41 

a. Si propita Elias 1:1–8:15 

b. Saray arari na Juda tan diad Israel 8:16–17:4 

c. Say inkatalo na Samaria 17:5-41 

Say nanarian na Juda 18:1–25:30 

a. Manlapud Ezekias ya anggad Josias 18:1–21:26 

b. Say impanoley nen Josias 22:1–23:30 

c. Saray kaonuran ya arari na Juda 23:31–24:20 

d. Say inkatalo na Jerusalem 25:1-30  

1

Si Elias tan si Ari Ahazias 



1 Kayariy impatey nen Ari Acab na Israel, linmaban ed Israel so bansa na Moab. 


2 Aminsan ya agew si Ari Ahazias na Israel apattak a nanlapud balkon na toktok na palasio to ed Samaria tan mapalaloy inkasakitan to. Angibaki sirin na saray mangipanon ed Baalzebub a dios na siudad na Ekron ed Filistia, ta amtaen da no kasi onabig ni odino andi la. 
3 Balet ingganggan na sakey ya anghil na Katawan si Elias, say propitan taga Tisbe, ya onla ta abeten to ra may imbaki nen Ari Ahazias tan tepeten tod sikara, “Anggapo ta lay Dios na Israel, et onla kayon mangipanon ed Baalzebub a dios na Ekron? 
4 Ibaga yod ari ya onya so ibabagay Katawan, ‘Ag ka la onabig ed inkasakitan mo; ompatey ka la!’ ” 

Sinumpal nen Elias so ingganggan na Katawan, 
5 tan amawil ed ari ira may imbaki to. “Akin et pinmawil kayo?” tepet na ari. 


6 Inmebat ira, “Inabet kami na sakey a laki tan imbaga ton ompawil kamid sika, ta ibaga mid sika so ibabagay Katawan, ‘Anggapo ta lay Dios na Israel, kanyan mangibabaki kay mangipanon ed Baalzebub a dios na Ekron? Ag ka la onabig ed inkasakitan mo; ompatey ka la!’ ” 


7 “Antoy nengneng to tan a laki?” tepet na ari. 


8 “Akakawes na katat na ayep tan akabalkes met na katat,” ebat da. 

“Si Elias iman!” inkuan na ari. 


9 Insan angibaki na opisyal to tan limamplon lalaki, ta erelen day Elias. Arumog na samay opisyal si Elias a manyodyorung ed toktok na sakey a pokdul, tan kuantod sikato, “Too na Dios, ingganggan na ari ya onakseb ka.” 


10 “No sakey ak a too na Dios,” ebat nen Elias, “ompelag komun a manlapud tawen so apoy a mamatey ed sika tan saray totoom!” Pinmelag a tampol a nanlapud tawen so apoy ya amatey ed samay opisyal tan saray totoo to. 


11 Angibaki lamet so ari na sananey ya opisyal tan limamplon totoo. Linma ra* tan kuandad kinen Elias, “Too na Dios, ingganggan na ari ya onakseb kan tampol!” 


12 “No sakey ak a too na Dios,” ebat nen Elias, “ompelag komun a manlapud tawen so apoy a mamatey ed sika tan saray totoom!” Pinmelag a tampol a nanlapud tawen so apoy ya amatey ed samay opisyal tan saray totoo to. 


13 Angibaki ni lamet na sakey ya opisyal tan limamplon lalaki. Linmad pokdul imay opisyal, tinmalimukor ed arap nen Elias, tan akikasi, “Too na Dios, kasian mo ak pa tan saray totook. Kawananen mo pay bilay mi! 
14 Pinatey la na apoy a nanlapud tawen ira may duaran opisyal tan saray totoo ra; balet kasian mo ak pa!” 


15 Inkuan na anghil na Katawan ed kinen Elias, “Mila kad sikato, tan ag ka natatakot.” Kanyan akilay Elias ed samay opisyal tan linma rad ari. 
16 Inkuantod ari, “Onya so ibabagay Katawan: ‘Lapud angibaki ka na saray mangipanon ed Baalzebub a dios na Ekron—a singa anggapo lay Dios na Israel a pangipanonan—ag ka la onabig; ompatey ka la!’ ” 


17 Inatey si Ahazias, onung na imbagay Katawan diad panamegley nen Elias. Anggapoy lakin anak nen Ahazias, kanyan sinmalat ed sikaton manari si agi ton† Joram, diad kumadwan taon na panooley nen Jehoram a lakin anak nen Josafat tan ari na Juda. 


18 Nisulat ed libron Say Awaran da ray Ararid Israel iray arum nin ginagawa nen Ari Ahazias.  

2

Niakar ed Tawen si Elias 


1 Sinmabi lay oras na pangala na Katawan ed kinen Elias ed tawen diad panamegley na alimbusabos. Pinmikal ed Gilgal si Elias tan si Eliseo; 
2 nen wala rad dalan inkuanen Elias ed kinen Eliseo, “Tilak ka dia, ta ingganggan na Katawan ya onla ak ed Betel.” 

Balet inmebat si Eliseo, “Sambaan ko diad inkatoor kod mabilay a Katawan tan diad sika ya ag ta ka sianan.” Kanyan linma ran dua ed Betel. 


3 Linmad kinen Eliseo so sakey a grupo na saray propita a manaayam diman tan kuandad sikato, “Amtam a diad sayan agew et alaen ed sika na Katawan so amom?” 

“On, amtak,” ebat nen Eliseo. “Balet ag tayo la tan pantongtongan.” 


4 Insan inkuanen Elias ed kinen Eliseo, “Tilak ka dia natan; ingganggan na Katawan ya onla ak ed Jerico.” 

Balet inmebat si Eliseo, “Sambaan ko diad inkatoor kod mabilay a Katawan tan diad sika, ya ag ta ka sianan.” Kanyan linma ran dua ed Jerico. 


5 Linmad kinen Eliseo so sakey a grupo na saray propita a manaayam diman tan kuandad sikato, “Amtam a diad sayan agew et alaen ed sika na Katawan so amom?” 

“On, amtak,” ebat nen Eliseo. “Balet ag tayo la tan pantongtongan.” 


6 Insan inkuanen Elias ed kinen Eliseo, “Tilak ka dia natan; ingganggan na Katawan ya onla ak ed Ilog na Jordan.” 

Balet inmebat si Eliseo, “Sambaan ko diad inkatoor kod mabilay a Katawan tan diad sika ya ag ta ka sianan.” Kanyan linma ran dua, 
7 tan limamplon propitay tinmombuk ed sikara ya anggad Jordan. Tinmondad gilig na ilog si Elias tan si Eliseo, balet nanalagey ed bandad arawiy daiset ira may limamplon propita. 
8 Inekal nen Elias so kolibemben to, nilokut to, insan impaspas tod danum; apaldua so danum, insan dinmalan iran dua nen Eliseo ed amagan dalin nen binmasil ira. 
9 Diad basil na ilog inkuanen Elias ed kinen Eliseo, “Ibagam no antoy labay mon gawaen kon para sika, kasakbayan a naala ak ya onlad tawen.” 

Inmebat si Eliseo, “Patawiran mo ak pa na babaleg a pakayarim, pian nayarian koy onsalat ed sika.”* 


10 “Mairap ya iter itay kerew mo,” ebat nen Elias. “Anggaman ontan, nagamuran mo no nanengneng mon nanaala ak ed arap mo; balet no ag mo ak nanengneng, ag mo nagamuran.” 


11 Intuloy day pantotongtong da legan dan manaakar, insan kabebekta linmeet ed sikaray karwahin apoy a bibiraen na saray kabayon apoy, tan say alimbusabos inyakar tod tawen si Elias. 
12 Anengneng nen Eliseo so agawa tan ineyag tod kinen Elias, “Ama, ama! Makapanyarin manangyagel na Israel!” Insan ag to la anengneng a balut si Elias. 

Diad ermen nen Eliseo, pinilat ton nankadwa so kolibemben to. 
13 Insan to dinokdok so kolibemben a naplag a nanlapud laman nen Elias, pinmoliktar tan nanalagey ed gilig na Ilog na Jordan. 
14 Impaspas tod danum imay kolibemben nen Elias tan kuanto, “Kawalaan na Katawan, say Dios nen Elias?” Pinaspas to lamet so danum, et abelsay, kanyan nanakar ya anggad basil na ilog. 
15 Anengneng na saramay limamplon propita a nanlapud Jerico si Elias tan kuanda, “Walad kinen Eliseo so pakayari nen Elias!” Nila ran inabet, dinmakmomo rad arap to 
16 tan kuanda, “Limamplo kami dian mabisbiskeg a lalaki. Abuloyan mo kamin onla, ta anapen miy amom. Angangko inyakar ed arawi na ispiritu na Katawan, insan to intilak ed sakey a toktok na palandey, odino diad sakey a patar a pasen.” 

“Andi, ag kayo oonla,” ebat nen Eliseo. 


17 Balet impasoot day kerew da ya anggad inabuloyan to ran onla. Linma ran amin a limamplo tan inanap dan taloy agew si Elias, balet ag da nalmo. 
18 Insan ira pinmawil ed kinen Eliseo a nanalagar ed sikarad Jerico. Inkuantod sikara, “Ag ko ta imbagad sikayon ag kayo oonla?” 

Saray Milagro a Ginawa nen Eliseo 


19 Wala ray linmad kinen Eliseo a pigaran lalakin taga Jerico tan kuandad sikato, “Onung nanenengneng yo marakep yan siudad, balet aliwaliwa diay danum tan makapaekal na lokun da ray bibii.” 


20 Ingganggan tod sikara, “Mangyan kayoy daiset ya asin ed balon yaung tan awit yo diad siak.” Angawit irad sikato, 
21 insan linmad kawalaay sobul na siudad, imbontuk tod danum imay asin, tan kuanto, “Onyay ibabagay Katawan: ‘Gawaen kon masamit yan danum, tan ag la makapatey odino makapaekal na lokun da ray bibii.’ ” 
22 Nanlapud saman nagmaliw a masamit imay danum, onung na nagawan imbaga nen Eliseo. 


23 Tinmaynan ed Jerico si Eliseo, ta onlad Betel, tan diad dalan inabet na pigaran ogogaw a lalakin taga baley tan niluludlurey da. “Taynan ka dia, sikan yangyangan!” ineeyag da. 


24 Nilingaw to ra, minoldagatan to ra, tan insamba to rad ngaran na Katawan. Kabebekta pinmaway ed takel so duaran uso a kabatyan tan binibingkas day apataplo tan dua ed saramay ogogaw a lalaki. 


25 Manlapud man tinmuloy ed Palandey na Carmelo si Eliseo, insan pinmawil ed Samaria.  

3

Say Impanbakal na Israel tan say Moab 


1 Diad kumalabinwalon taon na panooley nen Ari Josafat na Juda, nagmaliw ya ari na Israel si Joram a lakin anak nen Acab, tan nanayam ed Samaria legan ton nanoley a labinduay taon. 
2 Nankasalanan ed Katawan, balet aliwan singa inkaoges nen ama to odino si ina ton Jezebel so inkaoges to; inggeba toy impaalagey nen ama to a baton lusek a panangigalangan ed Baal. 
3 Balet ag to tinondaan a nilagyat a mankasalanan iray Israelita, a singa ginawa nen Ari Jeroboam a lakin anak nen Nebat. 


4 Amayamay so karniro nen Ari Mesa na Moab, tan tinaon a mangiiter ed ari na Israel na buis ton sanlasus libon kordiro, tan say bago na sanlasus libon karniro. 
5 Balet nen inatey lay Ari Acab na Israel, linmaban ed Israel si Mesa. 
6 Tinaynan a tampol nen Ari Joram so Samaria, tan tinipon ton amin iray sondalo to. 
7 Impaibaga to ed kinen Ari Josafat na Juda: “Onlalaban ed siak so ari na Moab; labay mon ibaan ak a mibakal ed sikato?” 

“Labay ko,” ebat nen Josafat. “No akaparaan kayo, akaparaan kami met, siak, saray sondalok tan saray kabayok. 
8 Dinay dalanen tayon ondogpa?” 

“Ondalan tayod kalawakan na Edom,” ebat nen Joram. 


9 Kanyan linman mibakal si Ari Joram, say ari na Juda, tan say ari na Edom. Kayariy pitoy agew a pankukurang da, naoputan iray danum; anggapoy nakdaan a para saray totoo tan saray ayayep. 
10 “Agayla yan inkagawa!” eyag nen Ari Joram. “Say Katawan impanoolup to tayon talo ya ipalimad ari na Moab!” 


11 Tinepet nen Ari Josafat, “Wala diay propita a diad panamegley to et makapangipanon tayod Katawan?” 

Inmebat so sakey ya opisyal na saray sondalo nen Joram, “Wadyay Eliseo a lakin anak nen Safat. Katulongan nen Elias nen saman.” 


12 “Tua man a propita,” inkuanen Josafat. Kanyan linma ra may taloran arari. 


13 “Akin et tulongan ta ka?” inkuanen Eliseo ed ari na Israel. “Lakan mangipanon ed saray propitan angipanonan di amam tan inam.” 

“Andi!” ebat nen Joram. “Say Katawan so nantipon ed sikamin taloran arari, pian napadakep to kami ed ari na Moab.” 


14 Inmebat si Eliseo, “Diad ngaran na mabilay a Katawan a panlilingkuran ko, no ag say panamablik ed Ari Josafat na Juda a kagampim, ag ta kan balut komun tulongan. 
15 Iyakaran mo ak dia sirin natan na managtogtog.” 

Legan a totogtogen toy arpa to may managtogtog, niwalay pakayari na Katawan ed kinen Eliseo, 
16 tan kuanto, “Onyay ibabaga na Katawan: ‘Gawaen kon dipositoy danum yan nakatan a kolus. 
17 Anggaman ya anggapoy nanengneng yon oran odino mabiskeg a dagem, napanoy danum yan kolus, pian nawalaay daakan ya inomen yo, saray baka yo, tan saray arum ya ayayep yo.’ ” 
18 Intuloy nen Eliseo ya inkuan, “Mainomay na Katawan a gawaen ya; panaloen to kayo met ed saray Moabita. 
19 Nadakep yo ray amin a mararakep tan aliber na padir a siudad da; batangen yo ray amin a kakiewan dan mambubungay prutas, patondaen yo ray amin a sobul da, tan deralen yo ray amin a mataban kaalogan da diad panabun yoy bato.” 


20 Diad ontombuk a kabwasan ed oras na panagbagat, inmagos so danum a nanlapud bandad Edom tan nilanayapan toy dalin. 


21 Nen nadngelan na saray Moabita a sinmabi ray taloran ararin ondogpad sikara, atawag tan nipasen ed ketegan iray amin a lalakin makabemben lay armas, manlapud sankalangweran ya anggad sankatakkenan. 
22 Kabangon dad ontombuk a kabwasan, nasisinagan na agew so danum, kanyan ambalbalangan singa dala so nengneng to. 
23 “Dala,” kuanda. “Nanlalaban tan nampapateyan angangko ira may taloran arari! Tila, ta alaen tayo ray antokaman a walad kampo ra!” 


24 Balet kasabi rad kampo, dinogpaan iray Israelita tan pinasener da ra. Inosilan na saray Israelita iray Moabita, pinapatey da ra 
25 tan dinederal da ray siudad da. Kapetek na saray Israelita ed balang mataban alog, tinutupak da na bato anggad atabunan ya amin iray kaalogan. Pinopoletan da ray sobul tan binabatang da ray kakiewan. Diad kaonuran, say manonan siudad na Kir Hares labat so atilak ya ag aderal. Niliktub na saray Israelita, insan dinogpaan da. 


26 Nen anengneng na ari na Moab a natatalo, anipon na piton lasus a sondalon ispaday bebembenan da tan sinali toy onselak ed saray kalaban, pian makabatik ed ari na Siria,* balet ag to ayarian. 
27 Kanyan inala toy sankapangulowanan a lakin anak ton onsalat ed sikaton manari, tan imbagat tod dios na Moab diad tapew na padir na siudad. Ataktakot† iray Israelita, kanyan sinmoner ira tan amawil la rad dilin bansa ra.  

4

Tinulongan nen Eliseo so Mairap bilay a Biin Balo 


1 Linmad kinen Eliseo so sakey a biin balo na sakey a kabyangan na grupo da ray propita tan kuanto, “Inatey lay asawak! Amta yo met la a walay takot tod Dios imay asawak, balet linmad siak so lakin akautangan to, ta aalaen ton aripenen iray duaran lalakin anak ko a pinagkabayar na utang na asawak.” 


2 “Antoy nitulong kod sika?” tepet nen Eliseo. “Antoy kayaryan mon walad abung mo?” 

“Anggapo, likud ed sakey a melag a pasig a napnoy larak na oliba,” ebat to. 


3 “Laka, ta bayes kad saray kakaabay mo na anggan pigaran pasig ya anggapoy karga,” inkuanen Eliseo ed samay bii. 
4 “Insan loob ka tan saray lalakin anak mo ed dalem na abung, ikaput yoy puirta, insan yo balesay larak iray pasig. Ibiig yoy balang napano.” 


5 Kanyan linma may bii tan saray lalakin anak to ed dalem na abung, inkaput day puirta, inala na samay bii so sampasig a larak, insan to binalesan na larak so balang pasig ya iyaasingger ed sikato na saray anak to. 
6 Nen napno da lan amin iray pasig, tinepet to no wala niy arum. “Samput la ya,” ebat na sakey ya anak to. Insan tinmonda lan tinmoro may larak. 
7 Pinmawil imay bii ed kinen Eliseo a too na Dios tan imbaga toy agawa. Inkuan na propita ed sikato, “Ilakom so larak tan bayaran mo ray utang mo; wala nid satan so nakeraan a kuartan pambilay mo tan saray anak mo.” 

Si Eliseo tan say Biin Mayaman a taga Sunem 


8 Aminsan ya agew, linmay Eliseo ed baley na Sunem a dimay panaayaman na sakey a biin mayaman. Binagaan na sayan biin mayaman a mangan si Eliseo, tan nanlapud saman diman la mamangan si Eliseo kapag onlad saman a baley. 
9 Inkuan na samay bii ed asawa to, “Anggapoy duaruwak a masanton too yay mabetbet a mipupondo dia. 
10 Manggawa tad toktok na abung na kuarto, inan tay sakey a katri, sakey a lamisaan, sakey a yorungan, tan sakey a lamparaan; diman la manayam kapag onla dia.” 


11 Aminsan ya agew, pinmawil ed Sunem si Eliseo tan nampainawad kuarto to. 
12 Imbaga tod aripen ton si Giezi a tawagen to may bii. Kasabi to may bii ed kawalaan nen Eliseo, 
13 inkuanen Eliseo ed kinen Giezi, “Tepet mo no antoy nitulong kod sikato a pakabales ed sikatod pangiiter toy nakaukolan ta dia. Angangko labay ton onla ak ed ari odino pangulo na saray sondalo tan isalitaan ko.” 

Inmebat imay bii, “Wadya ak ed saray kakanayon ko tan wala lan amiy nakaukolan ko.” 


14 Tinepet nen Eliseo ed kinen Giezi, “Anto kasiy nayarian kon itulong ed sikato?” 

Inmebat si Giezi, “Anggapoy anak to tan masiken lay asawa to.” 


15 “Ibagam ya onla dia,” ganggan nen Eliseo. Dinmago may bii tan nanalagey ed puirta, 
16 insan inkuanen Eliseo ed sikato, “Diad onya ran agew ed arapen a taon manampopo kay sakey ya anak mon laki.” 

“Tua?” inkuanto, “Ag mo ak kari titilaan. Sakey kan too na Dios!” 


17 Balet, onung na imbaga nen Eliseo, nananak na sakey a laki may bii kayari na ngalngalin sakey taon. 


18 Aminsan ya agew nen baleg la may ogaw, linmad kinen ama to diad alog a kawalaan da ray manaani. 
19 Kabebekta inmeyag ed kinen ama to may ogaw, “Ansakit so olok! Ansakit so olok!” 

“Awit mo yay ogaw ed kinen ina to,” inkuanto may ama ed sakey ya aripen. 
20 Inawit na aripen imay ogaw ed kinen ina to, inakwal na samay ina ya anggad kaagwan, insan inatey. 
21 Inyakar tod samay kuarto nen Eliseo, imparokul tod katri, insan tinmaynan kayari ton inkaput so puirta. 
22 Tinawag to may asawa to tan kuantod sikato, “Mangibaki ka diay aripen a sankaawit toy sakey ya asno. Nakaukolan ya onla ak ed kinen propita Eliseo, insan ak dia ompawil a tampol.” 


23 “Akin et natay iyakar mod sikato?” tepet na samay asawa to. “Aliwan Agew na Panagpainawa natan tan aliwa met a Pista na Balon Bulan.”* 

“Andi bali,” ebat to. 
24 Kanyan kinmabayod samay asno tan ingganggan tod samay aripen, “Pabatik mod anggaay nayarian to, tan ag mo pantatantanen likud no ibagak ed sika.” 
25 Pinmikal sirin tan amaarap ed Palandey na Carmelo, a dimay panaayaman nen Eliseo. 

Arawi ni may bii, anengneng la nen Eliseo, kanyan kuantod si aripen ton Giezi, “Nengneng mo—nitan la may biin taga Sunem! 
26 Ganatan mon abeten tan tepet mo no maung so kipapasen dan sankapamilyaan.” 

Imbaga na samay bii ed kinen Giezi a maung so kipapasen da, 
27 balet kasabi tod kinen Eliseo dinmakmomod arap to tan binembenan tod sali. Ipolisay lawari nen Giezi, balet inkuanen Eliseo, “Paolyan mo labat. Ag mo nanenengneng a maerermen? Ag ni ya imbaga ed siak na Katawan.” 


28 Inkuan na samay bii ed sikato, “Kinmerew ak tad sika na sakey ya anak a laki? Ag ko ta imbagad sika nen saman ya ag mo ak titilaan?” 


29 Inkuanen Eliseo ed kinen Giezi, “Ganatan mo! Alam imay bastun ko, ta laka la. Ag ka ontotondan mangibanod siopaman a naabet mo, ta no walay mangilugay ed sika ag ka la manaabalan mibanowan. Tuloy-tuloy mo lay abung tan itapew mod lupad bangkay na ogaw so bastun ko.” 


30 Inkuan na samay bii ed kinen Eliseo, “Mansasamba ak diad inkatoor kod mabilay a Katawan tan diad sika ya ag ta ka taynan!” Kanyan akilay Eliseo ed samay bii nen pinmawil. 
31 Inmona lay Giezi, insan to intapew ed lupay bangkay na ogaw imay bastun nen Eliseo, balet anggapoy tanul o pakapatnagan a mabilay imay ogaw. Kanyan pinmawil, ta abeten toy Eliseo. Insan inkuanto, “Ag linmiing so ogaw.” 


32 Kasabi nen Eliseo, linmoob a bukor ed kuarto tan anengneng ton inatey lan akarokul ed katri imay ogaw. 
33 Inkaput toy puirta tan nampikasid Katawan. 
34 Insan to tinikleban so bangkay ya impetek toy sangi, mata, tan lima tod sangi, mata, tan lima to may ogaw. Legan ya akaonat so laman tod samay bangkay, pinmetang so laman to may ogaw. 
35 Binmangon si Eliseo, nanakar-akar ed dalem na kuarto, insan tinmikleb lamet ed samay bangkay. Amimpiton binmasis imay ogaw, insan linmimata. 
36 Tinawag nen Eliseo si Giezi tan imbaga tod sikaton tawagen toy ina to may ogaw. Kasabi to may bii, inkuanen Eliseo ed sikato, “Niay anak mo.” 
37 Sinmabid datal so lupa to may bii diad indakmomo tod saliyan nen Eliseo; insan inala toy anak to tan pinmaway ed kuarto. 

Duara nin Milagro 


38 Aminsan ya agew nen dinmalay eras ed intiron bansa, pinmawil ed Gilgal si Eliseo. Legan ton babangatan iray propita, imbaga tod samay aripen to a mangitoon na baleg a sayap, ta ilutoan to ray kanen da. 
39 Linmad alog so sakey ed sikara, ta mangalay pising. Akalmoy wakal a balang, tan namborbor na anggaay nayarian ton awiten a bungan singa kalubasa. Insempet to ra tan ginalip to ran insambung ed samay iluluto, anggaman ya ag to amta no anto man a bunga. 
40 Nen aluto la imbales da, ta mangan la ra may totoo. Balet kapanaway da ineyag dad kinen Eliseo, “Samal ya!”—kanyan ag da labay a kanen. 
41 Akialay Eliseo na daiset ya arina, impelag tod samay banga tan kuanto, “Mangibales kayo lamet, ta mangan ira may totoo.” Ag la natan makasamal. 


42 Aminsan met, walay toon sinmabin nanlapud Baal-salisa. Inawitan toy Eliseo na duamplon tinapay a ginawad ononan inani a sibada ed saman a taon, tan pigaran kapanggetel a dawa a nikargad sako. Imbaga nen Eliseo ed samay aripen to ya ipakan to ya ed saray propita, 
43 balet inmebat imay aripen, “Onduga ya kasin kanen na sanlasus a totoo?” 

Inmebat si Eliseo, “Isaklang mod sikara, ta imbagay Katawan a mangan ira, et wala niy nakeraan.” 
44 Kanyan samay aripen insaklang tod sikara, et angan iran amin tan wala niy akeraan onung na imbagay Katawan.  

5

Inmabig si Naaman 


1 Say ari na Siria bibirbiren ton matalonggaring si Naaman a pangulo na saray sondalon Siriano, ta diad panamegley to impanalo na Katawan iray sondalo na Siria. Matalonggaring ya opisyal si Naaman, balet akating. 
2 Diad aminsan ya indogpa na saray Siriano ed Israel, angawit ira na sakey a melag ya Israelitan bii a nagmaliw ya aripen na asawa nen Naaman. 
3 Aminsan inkuanto yan aripen a bii ed amo ton bii, “Onla komun si amok ed samay propitan manaayam ed Samaria! Paabigen to.” 
4 Nen nadngel ya nen Naaman, linmad ari, ta imbaga toy imbaga na samay bii. 
5 Inkuan na ari, “Lakad ari na Israel, ta iter mod sikato ya sulat.” 

Kanyan linmay Naaman a nanawit na talomplon libon pilak, anem a libon balituk, tan samploran marakerakep a kawes. 
6 Onyay ibabaga na sulat a sankaawit to: “Ikabat na sayan sulat si Naaman a sakey ed saray opisyal ko. Paabig mo pa ed sakit to.” 


7 Kapambasa na ari na Israel ed samay sulat, pinilat toy kawes to a pangipanengneng toy inkagunigon to tan inkuanto, “Panoy panilalo na ari ed Siria a napaabig ko yan too? Dios ak sirin a walay pakayarid bilay tan patey? Mapatnag a labay toy mikolkol ed siak!” 


8 Nen nadngelan nen Eliseo so agawa, impaibaga tod ari: “Akin et nagugunigon ka? Ibakim ed siak itay too, ta ipanengneng kod sikaton walay propita ed Israel!” 


9 Kanyan linmad abung nen Eliseo si Naaman a kaiba to ray kabayo tan saray karwahi to. Tinmondad lolooban na abung nen Eliseo, 
10 insan angibakiy Eliseo na sakey ya aripen a mangibagad kinen Naaman ya orasan ton mamimpito ed Ilog na Jordan so laman to, et sigput ya onabig ed sakit to. 
11 Balet mamapasnuk a tinmaynan si Naaman tan kuantod sikaton dili, “Abaloan kon pawayan to ak, mampikasid Katawan a Dios to, ipetek-petek tod akating a partiy laman ko* so lima to, tan paabigen to ak! 
12 Insan, sakey ni, ag ta malinis ni ra may ilog na Abana tan Farpar diad Damasco nen say dinanman ya ilog diad Israel? Diman ak la komun nanoras, et apaabig ak la!” 


13 Sinmingger ed sikato ray aripen to tan kuanda, “Amo, no mairap so imbagad sika na propita, ag mo komun gawaen. Natan ta mainomay, orasan moy sikan dili onung na imbaga to, ta ag la pigan onabig ka?” 
14 Linma sirin ed Jordan si Naaman, linmegep ya amimpito, onung na imbaga nen Eliseo, et sigput ya inmabig. Balibali so nagmaliway laman to tan singa baog na ogaw so baog to. 
15 Kaiba ton amin iray totoo to nen pinmawil ed kinen Eliseo tan kuanto, “Amtak la natan ya anggapo lay arum a dios no ag say Dios na Israel, kanyan awat mo pa labat yay awit kon rigalod sika.” 


16 Inmebat si Eliseo, “Diad ngaran na mabilay a Katawan a panlilingkuran ko, ag ak mangawat na antokaman a rigalo.” 

Ipapasoot nen Naaman ya iter, balet ag to awaten. 
17 Kanyan inkuanen Naaman, “No ag mo awaten yay rigalok, abuloyan mo pa sirin a mangisempet ak na dalin† a kargaen na duaran mula, ta manlapu lad sayan agew ag ak mangisaklang a mamool na saray bagat ed dinanman a dios likud ed Katawan. 
18 Lapud saya, ilaloan kon pirdonaen ak na Katawan no ibaan koy ari ya onlan mangigalang ed timplo na Rimon a dios na Siria. Andi-duaruwan pirdonaen ak na Katawan!” 


19 “Nayarian mo lay onsempet; mila komun ed sikay kareenan,” inkuanen Eliseo. Insan la linmay Naaman. 

Ag ni akaarawiy Naaman 
20 nen si Giezi ya aripen nen Eliseo et inkuantod sikaton dili, “Ag impanbayar na amok si Naaman a Siriano. Inawat to komun imay iiter to. Diad ngaran na mabilay a Katawan, aboten ko, ta miala ak na antokaman ed sikato.” 
21 Kanyan linman aboten to. Nen anengneng nen Naaman a walay lakin onaabot ed sikato, inmepas ed karwahi to tan inabet to, insan to tinepet, “Antoy agawa?” 


22 “Anggapo,” ebat nen Giezi. “Balet impaabot ka na amok, ta labay ton paibagad sika a kasabsabi na duaran kabyangan na grupo na saray propita ed pokdul na Efraim, et itdan mo kono na talon libon pilak tan duaran sankaabigan a kawes.” 


23 “Itdan ta ka kari na anem a libon pilak,” ebat nen Naaman. Impasoot to yan iter; inyan tod duaran supot, a pati duaran sankaabigan a kawes, insan to ra impaawit ed saray duaran aripen to. Ingganggan ton onona ra nen si Giezi. 
24 Kasabi rad pokdul a panaayaman nen Eliseo, inala nen Giezi imay duaran supot tan inyakar to ra ed abung. Insan pinapawil to la ra may duaran aripen nen Naaman. 
25 Linmoob ed abung tan tinepet nen Eliseo ed sikato, “Nanlapwan mo?” 

“Ag ak pa inmalis,” ebat to. 


26 Balet inmebat si Eliseo, “Ag ta wadman ak ed ispiritu nen inmepas ed karwahi to may too tan inabet to ka? Akin, panaon natan a pangawat na kuarta, tan kawes, kakiewan na oliba, tan kaubasan, karniro, tan baka, odino saray aripen? 
27 Kanyan natan onalis ed sika may sakit nen Naaman, tan mansiansian sakiten na saray kabyangay boleg mo!” 

Kataynan nen Giezi, nagmaliw lan akating—singa kapotiy yilo so baog to.  

6

Say Inletaw na Oloy Wasay 


1 Say grupo na saray propita ya ipapangulo nen Eliseo inkuandad sikato, “Melmelag yay panaayaman tayo! 
2 Abuloyan mo kamin onlad Jordan, ta mamatang kami na saray kiew, pian makapaalagey kamiy babaleg a panayaman tayo.” 

“On, lakayo,” ebat nen Eliseo. 


3 Inkuan na sakey ed saramay propita ed kinen Eliseo, “Mila ka karid sikami.” 

Inmebat si Eliseo, “On, mila ak.” 


4 Kanyan linma ran amin. Kasabi rad Jordan, inggapo ray nambatang na kiew. 
5 Nen mamabatang so sakey ed sikara, biglan naplag ed aralem a danum so oloy wasay to. “Anto natay gawaen ko?” inkuantod kinen Eliseo. “Binayes ko pa ni met iman!” 


6 “Naplagan to?” tepet nen Eliseo. 

Intoro na samay too so pasen, insan amoter si Eliseo na bislak, imbontuk tod danum imay bislak tan pinaletaw to may oloy wasay. 
7 “Alam,” ingganggan nen Eliseo, kanyan linmasur imay too tan inala to. 

Atalo ray Sondalo na Siria 


8 Mibabakal ed Israel so ari na Siria. Kayariy impangipanon tod saray opisyal to, amiliy pasen a pankampoan to. 
9 Balet impaibaga nen Eliseo ed ari na Israel, “Ag ka ondadalan ed saman a pasen, ta tatambangan kad man na saray Siriano.” 
10 Kanyan pinasakbayan na arid Israel iray lalakin manaayam ed saman a pasen, et namparaan ira. Amimpiga yan agawa. 


11 Lapud saya agunigon a maung so ari na Siria; tinawag to ray opisyal to tan tinepet tod sikara, “Siopad sikayoy migagampid ari na Israel?” 


12 Inmebat so sakey ed sikara, “Ang-gapod sikami, Kagalang ya Ari. Ibabaga nen propita Eliseo ed ari na Israel so anggan say ibabagam ed dalem na dilin kuartom.” 


13 Ingganggan na ari, “Anap yo no iner so kawalaan to, ta paerel ko.” 

Nen nibagad sikaton walad Dotan si Eliseo, 
14 angibakid man na amayamay a sondalon akakabayo tan akakarwahi. Labiy insabi rad samay baley tan nilakob da. 
15 Diad kabkabwasan na ontombuk ya agew, binmangon so aripen nen Eliseo, pinmaway ed abung, et anengneng to ray Sirianon sondalo ya akakabayo tan akakarwahi ra a linmakob ed baley. Pinmawil ed kinen Eliseo tan kuanto, “Alakob itayo! Antoy gawaen tayo?” 


16 “Ag ka natatakot,” ebat nen Eliseo. “Dakel niy walad dapag tayo nen say walad sikara.” 
17 Insan nampikasi, “O Katawan, lokasan mo pay mata to, pian nanengneng to!” Inebatan na Katawan so pikakasi to; ninmengneng imay aripen nen Eliseo, et anengneng toy gilig na palandey a napnoy kabayo tan karwahin apoy ya akapaliber iran amin ed kinen Eliseo. 


18 Nen dinmogpa ray Siriano, nampikasiy Eliseo, “O Katawan, pikasik ed sikan bulag mo ra!” Inebatan na Katawan so pikakasi to tan binulag to ra. 
19 Insan dinago to ra nen Eliseo tan kuanto, “Aliway kawalaan yon dalan; aliwan sikato yay baley ya aanapen yo. Tombuk yo ak, ta iyakar ta kayod toon aanapen yo.” Insan inyakar to rad Samaria. 


20 Kaloob dad siudad, nampikasiy Eliseo, “Lokasan mo pay mata ra, Katawan; ipawil mo pa lay pakanengneng da.” Inebatan na Katawan so pikakasi to; impawil toy pakanengneng da, et anengneng dan wala rad loob na Samaria. 


21 Nen anengneng na ari ed Israel iray Siriano, tinepet tod kinen Eliseo, “Kagalang a propita, pateyen ko ra? Pateyen ko la ra?” 


22 Inmebat si Eliseo, “Andi! Papateyen mo ta ray sondalon nadadakep mod bakalan? Itdan mo ray nakan tan inomen, insan mo la ra papawilen ed ari ra.” 
23 Kanyan imparaanan ira na ari ed Israel na baleg a ponsia; kayari ran angan tan inminom, imbaki to la rad ari na Siria. Nanlapu lad saman tinondaan la na saray Siriano so ondogpa ed dalin na Israel. 

Alakob so Samaria 


24 Ag abayag, impangulo nen Ari Ben-hadad na Siria iray amin a sondalo to a mibakal ed Israel tan nilakob day siudad na Samaria. 
25 Lapud sayan inkagawa, mapalaloy inkulang na kanen ed siudad, kanyan mambiliy walomplon pilak so sakey ya oloy asno tan mambiliy limaran pilak so kapalduay latay limon a taiy malapati.* 


26 Aminsan ya agew, nen manaakar ed gilig na padir so ari, ineyag na sakey a bii ed sikato, “Tulongan mo ak pa, Kagalang ya Ari!” 


27 Inmebat so ari, “No ag ka tulongan na Katawan, antoy niiter kod sika? Wala sirin so trigok o alak ko? 
28 Antoy gunigon mo?” 

Inmebat imay bii, “Nen sakey ya agew imbaga na sayan bii a kanen miy anak ko, insan diad ontombuk ya agew say anak to. 
29 Kanyan inluto miy lakin anak ko tan kinan mi. Diad ontombuk ya agew imbagak ed sikaton kanen miy lakin anak to, balet inyamut to!” 


30 Kadngel na arid saya, pinilat toy kawes to diad inkagunigon to, tan naimano na saray totoon walad abay na padir ya akasolung na sako diad dalem na kawes to. 
31 Inkuanto, “Pateyen ak komun na Dios no diad sayan agew et ag napotutay olo si Eliseo!” 
32 Insan angibakiy sakey a toon mangalad kinen Eliseo. 

Legan to ya, kaiba nen Eliseo ed abung to iray pigaran mamasiken na Israel ya ombibisitad sikato. Kasakbayay insabi na samay imbaki na ari, inkuanen Eliseo ed saramay mamasiken, “Saman a managpatey na too et angibakiy mamotul na olok! Kasabi to dia, italak yoy puirta tan ag yo palolooben. Manomtombuk ed sikato so ari.” 
33 Ag to ni asumpal so ibabaga to nen sinmabiy ari† tan kuanto, “Say Katawan so angiter ed sikatayo na sayan gunigon! Akin et manalagar ak niy antokaman a gawaen to?”  

1 Inmebat si Eliseo, “Dengel moy ibabaga na Katawan. Diad onyan oras nabwas nilakod sakey a pilak diad tindaan na Samaria so taloran kilon sankaabigan a trigo odino anemiran kilon sibada.” 


2 Say opisyal ya angolup ed ari kuantod kinen Eliseo, “Ag itan nagawa—anggan mangipelag na oran a tampol so Katawan!” 

“Nanengneng mon nagawa, balet ag mo natawayan yan tagano,” ebat nen Eliseo. 

Tinmaynan iray Sondalo na Siria 


3 Walay apatiran lalakin akating a wala rad paway na saray puirta na siudad, tan kuandad sakey tan sakey, “Akin et manalagar tayo dia ya anggad ag tayo ipatey? 
4 No onloob tayod siudad, ompatey tayod eras labat, ta anggapod may naakan. Balet no manayam tayo dia, ompatey tayo met ni lamlamang. Kanyan onla tayod kampo da ray Siriano; no ag da itayo diwiten mambilay tayo, balet no pateyen da tayo andi bali ta ompatey tayo met ni lamlamang.” 
5 Kanyan kasakbayay imbilonget to, linma rad kampo da ray Siriano, balet kasabi rad man anggapoy wadman ya anggan sakey a too. 
6 Imparengel na Katawan ed saray Siriano so tanul na idodogpa na saray dakerakel a sondalon akakabayo tan akakarwahi, kanyan abaloan na saray Siriano ya impaibaan so ari na Israel ed saray Heteo tan saray Egipsio tan saray arari ra ya ondogpad sikara. 
7 Kanyan diad pangyagel na saray Siriano ed bilay da, batik irad saman a labi; tinaynan da ray tulda ra, saray kabayo ra tan saray asno ra; tinaynan day kampo ed kipapasen ton gendat. 


8 Kasabi na saramay apatiran akating ed gilig na kampo, linmoob irad sakey a tulda, angan tan inminom iray nakan tan nainom a wadman, inaakokus day pilak, balituk, tan kawes a nalmo ra, insan ira pinmaway, ta iyamut da ra; pinmawil iran linmoob ed sakey nin tulda tan ginawa ra lamet imay ginawa ra la nen inmona. 
9 Balet inkuandad balang sakey, “Ag tayo ya nepeg a gawaen! Walad sikatayoy maung a balita; ag tayo nepeg a pokuken ed sikatayon dili. No dia nid kabwasan so pangibalita tayo, andi-saew a nadusa itayo. Ompawil tayo la sirin natan, ta ibaga tayod saray opisyal na ari!” 
10 Kanyan tinaynan day kampo da ray Siriano, linma rad siudad, insan tinawag da ray guardia na saray puirta tan kuandad sikara: “Linma kamid kampo da ray Siriano, et anggapoy toon anengneng o alikas min wadman; ag naokbaran iray kabayo tan saray asno, tan singa kipapasen dan gendat iray tulda.” 


11 Imbawag na saray guardia so balita, insan nipasabi ed palasio. 
12 Labi ni, balet binmangon lay ari tan kuantod saray opisyal to, “Ibagak ed sikayoy implano na saray Siriano! Amta ray nagagawan eras dia, kanyan tinaynan day kampo ra, ta inmaamut irad gilig na kaalogan. Abaloan dan ompaway tayon mananap na nakan, insan da itayod satan dakepen a mabilay tan looban day siudad.” 


13 Inkuan na sakey ed saray opisyal to, “Ompatey met lamlamang iray totoo diad siudad a singa saramay inaatey la. Kanyan magmaung no mangibaki tayoy pigarad sikara, pian naamtaan tayo no antoy tuan agawa. Paikana ti la ra may limara ed saray nakdaan a kabayo.” 
14 Amili ra sirin na pigaran lalaki, pinalogan da rad duaran karwahi, insan ira la imbaki na ari kayari to ran binilin a nengnengen da no antoy agawa ed saray sondalo na Siria. 
15 Linma ra ya anggad Jordan, tan diad dalan anengneng da ray kawes tan saray kagawaan ya intitilak na saray Siriano diad imbatik da. Insan ira pinmawil tan imbaga rad ari so agawa. 
16 Nanlulumbaan a pinmaway iray totood Samaria tan inaakokus day antokaman a walad kampo. Onung na imbagay Katawan, nilako na sakey a pilak so taloran kilon sankaabigan a trigo odino anemiran kilon sibada. 


17 Nibana a say ari impasen ton makaoley ed saray bantay na puirtay siudad imay opisyal ya angolup ed sikato. Agatin-gatinan na saray totoo imay opisyal, kanyan inatey, onung na impasakbay nen Eliseo nen nila na ari. 
18 Imbagad saman nen Eliseo ed ari a diad singa onyan oras nabwas nilako na sakey a pilak diad tindaan na Samaria so taloran kilon sankaabigan a trigo odino anemiran kilon sibada. 
19 Onya balet so ebat na samay opisyal, “Ag itan nagawa—anggan mangipelag na oran a tampol so Katawan!” Inebatan balet nen Eliseo, “Nanengneng mon nagawa, balet ag mo natawayan yan tagano.” 
20 Kanyan sikato yay agawad sikato—inatey, ta agatin-gatinan na saray totoo diad puirtay siudad.  

Pinmawil imay Biin taga Sunem 


1 Inkuanen Eliseo ed samay biin taga Sunem, a say anak ton laki et pinabilay to, “Manayam kad arum a lugar, sika tan say pamilyam, ta say Katawan padalanen tod dalin na Israel so eras tan mansiansian pitoy taon.” 
2 Inmonur imay bii ed kinen Eliseo, kanyan sikato tan say pamilya to et nanayam irad Filistia na pitoy taon. 


3 Kayariy pitoy taon samay bii pinmawil ed Israel, insan linmad ari, ta kerewen ton nipawil ed sikatoy abung to tan say dalin to. 
4 Asabi toy ari a mitotongtong ed kinen Giezi ya aripen nen Eliseo, ta labay na arin amtaen iray milagron gagawaen nen Eliseo. 
5 Nen totongtongen nen Giezi so impamabilay nen Eliseo ed sakey ya ogaw, nibambanan inmapireng imay bii. Inkuanen Giezi ed ari, “Kagalang ya Ari, nia may bii tan samay anak ton pinabilay nen Eliseo!” 
6 Nen inmebat imay bii ed tepet na ari, pinaletan to may tongtong nen Giezi, kanyan anawag na sakey ya opisyal imay ari tan kuantod sikato, “Ibagam ya ipawil dad sayan bii iray kayaryan to, pati say bili na amin a naanid kaalogan to legan na pitoy taon ya inkaandi to.” 

Si Eliseo tan si Ari Ben-hadad na Siria 


7 Linmad Damasco si Eliseo nen mansasakit si Ari Ben-hadad na Siria. Nen nibagad ari a wadmay Eliseo, 
8 inkuantod Hazael a sakey ed saray opisyal to, “Iyawitan moy rigalo may propita, kerew mod sikaton amtaen tod Katawan no onabig ak nikasid sayan sakit ko odino andi la.” 
9 Kanyan pinano nen Hazael na amin a klasiy sankaabigan a bengatlan narumog ed Damasco so beneg na apataplon kamilyo, insan linmad kinen Eliseo. Nen apiarapan nen Hazael si Eliseo, inkuantod sikato, “Imbaki ak dia na managlingkur mon Ari Ben-hadad, ta patetepet tod sika no onabig nikasid sakit to odino andi la.” 


10 Inmebat si Eliseo, “Ibagam ed sikaton onabig ni; balet impaamtad siak na Katawan ya ompatey met lamlamang.” 
11 Insan ninengneng a maung nen Eliseo ya anggad binmaing si Hazael. Kabebekta inmakis si Eliseo. 
12 “Akin et manakis ka?” tepet nen Hazael. 

Inmebat si Eliseo, “Lapud amtak so gawaen mon kaogsan ed saray totood Israel. Poolan mo ray tirinsira ra, pateyen mod panamegley na ispada ray babalolaki ra, ibakbak mod dalin ya anggad ompatey iray anak da, tan butyakan mo ray malokun da.” 


13 “Panon kon nagawaan ira tan a makapasinagem a bengatla, anta sakey ak labat a mugmon too?” tepet nen Hazael. 

“Impaamtad siak na Katawan a magmaliw kan ari na Siria,” ebat nen Eliseo. 


14 Pinmawil ed kinen Ben-hadad si Hazael, tan tinepet tod sikato, “Antoy kuanen Eliseo?” 

“Imbaga tod siak ya onabig ka,” ebat nen Hazael. 
15 Balet diad kaimbuas angalay oles si Hazael, imbasa to, insan to inkobut ed olo na ari ya anggad inatey. 

Si Hazael sinalatan ton nanarid Siria si Ben-hadad. 

Si Ari Jehoram na Juda 

(2 Awa. 21:1-20) 


16 Nen kumaliman taon na panooley ed Israel* nen Ari Joram a lakin anak nen Acab, nagmaliw ya ari na Juda si Jehoram a lakin anak nen Josafat. 
17 Mantaon na talomplo tan dua nen ginmapon manari, tan nanoley ed Jerusalem na waloy taon. 
18 Say anak nen Acab so asawa to; inalig toy maoges a panagbilay na saray ararid Israel a singa say pamilya nen Acab. Nankasalanan ed Katawan, 
19 balet ag labay na Katawan a deralen so Juda, tan insipan tod aripen ton David a saray kabyangay boleg nen David so manoley ya anggad angga. 


20 Legan na panooley nen Jehoram, linmaban ed Juda so Edom, tan nagmaliw a walay dilin ari na Edom. 
21 Kanyan linmad Zair si Jehoram ya awit ton amin iray karwahi to. Balet nilakob irad man na saray sondalo na Edom. Diad labi ayarian day sinmelak di Jehoram tan saray pangulo na saray karwahi, et akabatik ira, balet nagsisempet met iray sondalo to. 
22 Nanlapud saman andi lad silong na pakaoley na Juda so Edom. Diad saman met a panaon, linmaban met ed Juda so siudad na Libna. 


23 Nisulat ed libron Say Awaran da ray Ararid Juda iray arum nin ginagawa nen Jehoram. 
24 Inatey si Jehoram tan nipompon ed kamposanto da ray arari diad Siudad nen David, insan sinmalat ed sikaton manari si Ahazia a lakin anak to. 

Si Ari Ahazia na Juda 

(2 Awa. 22:1-6) 


25 Nen kumalabinduan taon na panooley ed Israel nen Joram a lakin anak nen Acab, nagmaliw ya ari na Juda si Ahazia a lakin anak nen Jehoram. 
26 Ginmapon nanari nen mantaon na duamplo tan dua, tan nanayam ed Jerusalem legan ton nanoley na sakey taon. Si Atalia ya apo nen Ari Omri na Israel so ina to. 
27 Lapud kanayon tod asawa si Ari Acab, nankasalanan ed Katawan, a singa ginagawa na saray kabyangay pamilya nen Acab. 


28 Akigampiy Ari Ahazia ed kinen Ari Joram na Israel diad impibakal dad Ari Hazael na Siria. Diad Ramot-galaad so nambabakalan da. Asugatan si Joram ed sayan bakal. 
29 Pinmawil ed siudad na Jezreel ta mampaabig ed sugat to, tan binisitad man nen Ahazia.  

Alanaan ya Ari na Israel si Jehu 


1 Legan to ya, tinawag nen propita Eliseo so sakey ed saray malangwer a propita tan kuantod sikato, “Mamparaan ka, ta lakad Ramot-galaad. Awit mo yay sakey a garapon a larak na oliba, 
2 tan kasabim diman anap moy Jehu a lakin anak nen Josafat tan apo nen Nimsi. Iyarawim ed saray kakaiba to, itagar mod sakey a kuarto, 
3 kalboan mod man so olo to na larak, tan kuanmo, ‘Ibabawag na Katawan a lalanaan to kan manari ed Israel.’ Insan ganatan moy ontaynan ed saman a lugar.” 


4 Kanyan linmad Ramot-galaad imay malangwer a propita, 
5 tan asabi tod man a mantotongtong iray pangulo na saray sondalo. Inkuanto, “Walay labay kon ibagad sika.” 

Tinepet nen Jehu, “Siopad sikamiy pitotongtongan mo?” 

“Sika,” kuanto may propita. 
6 Linma ran dua ed loob na kuarto, insan inkalbo na samay malangwer a propita so larak na oliba ed olo nen Jehu tan kuantod sikato, “Ibabawag na Katawan a Dios na Israel: ‘Lalanaan ta kan manari ed saray totook ya Israelita. 
7 Nepeg mon pateyen so amom ya ari, say lakin anak nen Acab, pian nadusak si Jezebel lapud impanpapatey tod saray propitak tan saray arum ya aripen ko. 
8 Nepeg ya ompatey ya amin iray kabyangay pamilya tan boleg nen Acab; paandipaten koy amin a laki ed pamilya to, malangwer may matakken. 
9 Gawaen kod pamilya to so singa ginawak ed pamilya nen Ari Jeroboam na Israel tan say pamilya nen Ari Baasa na Israel. 
10 Ag nipompon si Jezebel; siraen na saray aso ed dalin na Jezreel so bangkay to!’ ” Kayari yan imbaga na samay malangwer a propita, pinmaway ed kuarto, insan la tinmaynan. 


11 Pinmawil si Jehu ed saramay kapara ton opisyal, tan tinepet dad sikato, “Kamaungan ya amin so agawa? Antoy nilaan tod sika may ambagel a too?” 

“Amta yo no antoy nilaan to,” ebat nen Jehu. 


12 “Ag mi amta,” ebat da. “Ibagam ed sikami no antoy imbaga to!” 

“Imbaga tod siak a say Katawan ibabawag to: ‘Lalanaan ta kan manari ed Israel!’ ” 


13 Saramay kapara nen Jehu ya opisyal inyaplag dan tampol ed tagey na saray balitang iray kolibemben da, ta toonan nen Jehu, pinaknul da ray trumpita insan da ineyag, “Ari si Jehu!” 

Apatey si Ari Joram na Israel 


14-15 Siniliban a nilabanan nen Jehu si Ari Joram. Walad Jezreel so ari, ta dimay nila ton pampapaabigan ed saray asugat ed sikato nen akilad bakal ed Ramot-galaad sumpad Ari Hazael na Siria. Kanyan inkuanen Jehu ed saray kapara ton opisyal, “No tuan kagampi yo ak, ag yo papaolyan so siopaman diad Ramot-galaad ya onlad Jezreel a mamasakbay ed saray totood man.” 
16 Insan linmogan ed karwahi to, ta onlad Jezreel. Ag ni inmabig si Joram, tan walad Jezreel si Ari Ahazias na Juda, ta bibisitaen to. 


17 Anengneng na sakey a guardian walad panagbantayan si Jehu tan saray totoo to ya onsasabi. Inmeyag, “Walay nanenengneng kon olup na totoo!” 

Inmebat si Joram, “Mangibaki kay sakey a lakin mankabayo, ta nengnengen to no kakaaro ra odino kalaban ira.” 


18 Nankabayon inmabet ed kinen Jehu imay imbaki, insan kuantod sikato, “Labay a kabaten na ari no kasi oonla ka dian sakey a kaaro.” 

“Ag mo tan napibalian!” ebat nen Jehu. “Tombuk mo ak ditad beneg.” 

Imbalita na samay guardia ed panagbantayan ya asabi la na samay imbaki so olup na totoo, balet et ag ni ompapawil. 
19 Nibaki ni so sakey a too tan tinepet toy singa samay tinepet na inmonan nibaki. Inmebat lamet si Jehu, “Ag mo tan napibalian! Tombuk mo ak ditad beneg.” 
20 Imbalita ni lamet na samay guardia ya asabi la na samay imbaki so olup na totoo, balet et ag ni ompapawil. Insan to inyarum, “Singa ambagel a mamapabatik na karwahi to so pangulo na olup; kaparpara nen Jehu!” 


21 “Iparaan yoy karwahik,” ganggan nen Joram. Asumpal so ganggan to, insan ira linmogan nen Ari Ahazia ed dilin karwahi ra, ta abeten day Jehu. Nabet da ed alog a kayaryan nen Nabot. 
22 “Kareenay inyakaran mo dia?” tepet nen Joram ed sikato. 

“Panon a niwalay kareenan,” ebat nen Jehu, “no wala ni diad sikatayoy amin a klasiy panaganito tan panangigalang ed saray talintao da ray diriyos ya inggapo nen inam a Jezebel?” 


23 “Sumlang ya ed pakaoley!” eyag nen Joram legan ton pinapoliktar so karwahi to, ta ombatik. 
24 Inala nen Jehu so pana to tan inyoput toy biskeg to ed impamana tod beneg nen Joram, kanyan tinmalus ya anggad puso to so pana. Atumbay Joram tan inatey ed karwahi to. 
25 Inkuanen Jehu ed kinen Bidkar a kapitan ya umaantabay to, “Alam so bangkay to, ta ibantak mod alog nen Nabot. Nanunotan mo ni may impanloganan tan dua a tomtombuken tay Acab ya ama nen Joram? Imbagad saman na Katawan ira yan salita sumpad kinen Acab: 
26 ‘Anengneng ko karuman so impamatey ed kinen Nabot tan saray anak ton lalaki. Isipan kon dusaen ta kad sayan alog.’ Kanyan alam so bangkay nen Joram,” ganggan nen Jehu ed kapitan, “ta ibantak mod alog nen Nabot, onung na imbagay Katawan.” 

Apatey si Ari Ahazia na Juda 


27 Nen anengneng nen Ahazia so agawa, binmatik ya akalogan ed karwahi to tan amaarap ed baley na Bet-hagan. Balet inosilan nen Jehu tan ingganggan to ray totoo to a pateyen da met. Asugatan da* nen papabatiken toy karwahi tod dalan a mamaarap ed Gur ya asingger ed baley na Ibleam. Balet ayarian ton intuloy so batik to ya anggad siudad na Megido, tan dia la inatey. 
28 Inlogan na saray opisyal to ed sakey a karwahi so bangkay to, insan da inyakar ed Jerusalem. Imponpon da ed kamposanto da ray arari diad Siudad nen David. 


29 Nagmaliw ya ari na Juda si Ahazia nen kumalabinsakey a taon lay panaarid Israel nen Joram a lakin anak nen Acab. 

Apatey si Riyna Jezebel 


30 Akasabid Jezreel si Jehu. Lapud nadngelan nen Jezebel so agawa, kinoloran toy goyamgoyam na mata to, inapiger toy buek to, insan tinmandag ed bintanay palasio. 
31 Nen onloloob ed puirtay siudad si Jehu, ineyag to, “Zimri† ya amatey na amo to! Kareenay inyakaran mo dia?” 


32 Tinmangay si Jehu, insan inmeyag, “Siopay migampid siak?” Duara o taloran opisyal so inmosdung ed bintana, 
33 insan inkuanen Jehu ed sikara, “Ibontuk yo dia tan a bii!” Imbontuk da, et atalaksikan na dala so padir tan saray kabayo. Impadalan nen Jehu ed laman to ray kabayo tan say karwahi to. 
34 Linmoob ed palasio, insan angan. Kabebekta inkuanto, “Ala yo man a nisamban bii, tan ipompon yo, ta sakey met ya anak na ari.” 
35 Balet anggapoy anengneng na saramay imbakin lalaki likud ed lapis-lapis na olo to tan saray pokel na lima tan saray sali to. 
36 Nen imbaga ra ya ed kinen Jehu, inkuanto, “Onyay imbaga na Katawan a nagawa nen nansalita diad panamegley nen Elias: ‘Siraen na saray aso ed dalin Jezreel so bangkay nen Jezebel. 
37 Nabuybuyak a singa dotak so bangkay to tan anggapoy makabirbir ed sikato.’ ”  

Apatey iray Kabyangay Boleg nen Acab 


1 Wala ray pitomplon kabyangay boleg nen Acab a manaayam ed siudad na Samaria. Nansulat si Jehu tan impawitan toy kopia iray manoley ed siudad,* saray manonan ombaley, tan saray manaasikasod saray kabyangay boleg nen Acab. Onyay tanul na sulat: 
2 “Sikayoy makaoley ed saray kabyangay boleg na ari, tan walad sikayo ray karwahi, kabayo, armas, tan saray alibir na padir a siudad. Kanyan kapangawat yod sayan sulat, 
3 nakaukolan a mamili kayoy sankaabigan a kabyangan na boleg na ari, gawa yon ari, insan kayo milaban a mangyagel ed sikato.” 


4 Ataktakot iray manoley ed Samaria. “Panon tayon labanay Jehu,” kuanda, “anta ag alabanan di Ari Joram tan Ari Ahazia?” 
5 Angipawit na sulat a para Jehu iray opisyal a makaoley ed palasio tan saray opisyal a makaoley ed siudad, pati saray manonan ombaley tan saray managasikasod saray kabyangay boleg nen Acab. Onyay tanul na sulat da: “Aripen mo kami, tan sipaparaan kamin manggawa na antokaman a labay mo. Balet ag mi gawaen ya ari so siopaman; gawam so isisipen mon sankaabigan.” 


6 Sinulat to ra lamet nen Jehu: “No migampi kayod siak, tan sipaparaan kayon mangonur ed saray ganggan ko, iyakar yod siak diad Jezreel, diad onyan oras nabwas, iray olo na saray kabyangay boleg nen Ari Acab.” 

Aasikasoen tan papabalegen na saray manonan ombaley na Samaria ira may pitomplon kabyangay boleg nen Ari Acab. 
7 Nen naawat da may sulat, pinatey na saray pangulo na Samaria ira may pitomplon kabyangay boleg nen Acab, inyan dad saray baskit iray olo ra, insan da ra impawit ed kinen Jehu diad Jezreel. 


8 Nen nibagad kinen Jehu a niakar la ra may olo na saray kabyangay boleg nen Acab, ingganggan ton igaton da ra a duaran bontun diad puirta na siudad tan itilak da rad man ya anggad kabwasan. 
9 Kasabiy kabwasan, linmad puirta si Jehu tan inkuantod saray totoon wadman, “Siak so nanlipot a linmaban ed kinen Ari Joram tan pinatey ko; anggapoy kasalanan yod saman ya agawa. Balet siopay amatey ed saraya? 
10 Saya so mamaneknek ya ontuan amin iray imbagay Katawan nipaakar ed saray kabyangay boleg nen Acab. Sinumpal na Katawan so insipan to diad panamegley nen propita ton Elias.” 
11 Insan pinatey nen Jehu iray amin a manaayam ed Jezreel a kakanayon nen Acab tan saray amin ya opisyal to, saray malet a kakaaro to, tan saray papari to; anggapod sikaray atilak a mabilay. 

Apatey iray Kakanayon nen Ari Ahazia 


12 Tinaynan nen Jehu so Jezreel, ta onlad Samaria. Diad dalan, diad pasen a tatawagen na “Kampo da ray Pumapastol,” 
13 nabet to ray pigaran kakanayon nen Ahazia a nanari ed Juda tan tinepet tod sikara, “Siopa kayo?” 

“Kakanayon kami nen Ahazia,” ebat da. “Onla kamid Jezreel, ta bisitaen mi ray anak nen Riyna Jezebel tan saramay arum a kabyangay pamilya na ari.” 
14 Ingganggan nen Jehu ray totoo to, “Ala yo ran mabilay!” Inerel da ra, insan da ra pinatey ed abay na aralem ya abut diman. Apataplo tan dua ran amin; anggapoy anggan sakey ed sikaray atilak a mabilay. 

Apatey ya Amin iray Atilak a Kakanayon nen Acab 


15 Intuloy nen Jehu so panaakar to, tan diad dalan nabet nen Jonadab a lakin anak nen Recab. Imbano nen Jehu tan kuanto, “Sika tan siak et namparay kanunotan ta. Antoy kuanmo, tulongan mo ak?” 

“On, tulongan ta ka,” ebat nen Jonadab. 

“Iderew mod siak sirin so limam,” ebat nen Jehu. Nambenbenan iray lima, insan tinulongan nen Jehu ed inlogan tod karwahi, 
16 tan kuanto, “Mila kad siak, ta nengneng moy inkatoor kod Katawan.” Nanloganan iran dua ya anggad Samaria. 
17 Kasabi rad man, pinatey nen Jehu ray amin a kakanayon nen Acab; anggapoy intilak to ya anggan sakey, onung na imbagay Katawan diad panamegley nen Elias. 

Apatey iray Manangigalang ed Baal 


18 Impantitipon nen Jehu iray amin a totood Samaria tan kuantod sikara, “Nanlingkur ed dios a Baal si Ari Acab, balet mapalalo niy panlingkur kod sikato. 
19 Tawag yo sirin iray amin a propita nen Baal, amin a manangigalang ed sikato, tan amin a papari to. Anggapoy siopaman ya ag dia onla, ta mangisaklang ak na baleg a bagat ed Baal; napatey so siopaman ya andi dia.” (Impansilib ya nen Jehu, ta labay ton pateyen ya amin iray manangigalang ed Baal.) 
20 Insan ingganggan nen Jehu, “Mampili kayoy sakey ya agew a pangigalang ed Baal!” Nampili ra sirin, 
21 insan to ya impaibawag ed intiron dalin na Israel. Dinmagon amin iray manangigalang ed Baal; anggapoy anggan sakey ya ag dinmago. Linma ran amin ed dalem na timplo nen Baal; napnon manlapud bandad arap ya anggad beneg. 
22 Ingganggan nen Jehu may parin makaoley ed saray masanton kawes ya ipaway to ra kawes, insan to ra iter ed saray manangigalang. 
23 Kayari to ya, kaiba nen Jehu a linmoob ed timplo si Jonadab a lakin anak nen Recab, insan kuantod saray totoo, “Apiapiger yo a saray manangigalang ed Baal labat iray wadya; anggapo komuy akaloob ya anggan sakey a manangigalang ed Katawan.” 
24 Insan linmoob iran dua nen Jonadab ya angisaklang tan amool na saray bagat ed Baal. Balet impanbantay tod paway na timplo iray walomplon lalaki tan kuantod sikara, “Patey yo ra yan amin a totoo; siopaman ed sikayoy makapabatik, bilay toy ibayar to!” 


25 Kayariy impangibagat nen Jehu, inkuantod saramay guardia tan saramay opisyal, “Loob ki la, ta patey yo ran amin; ag kayo mamapabatik na anggan sakey!” Linmoob iran sankabembenan day ispada, pinatey da ran amin, insan da inggagayugoy ed paway iray bangkay. Linma rad sankadaleman na timplo, 
26 inala ran impaway so masanton lusek a wadman, insan da pinoolan. 
27 Dineral da sirin so masanton lusek tan say timplo, insan da ginawan kasilyas—a wadman ni ya anggad natan. 


28 Onya so impamatonda nen Jehu ed panangigalang ed Baal diad Israel. 
29 Balet inalig toy kasalanan nen Ari Jeroboam ya angilagyat ed saray Israelita a nankasalanan diad impangigalang dad saray balituk a bakan kalakyan ya impasen to rad Betel tan diad Dan. 
30 Inkuan na Katawan ed kinen Jehu, “Ginawam ed saray kabyangay boleg nen Acab iray bengatlan labay kon nagawa. Kanyan isipan kod sika a manarid Israel iray kabyangay boleg mo ya anggad kumapat a kailalakan.” 
31 Balet aliwan masimoon so impangonur nen Jehu ed saray ganggan na Katawan, say Dios na Israel; inalig to ingen si Jeroboam ya angilagyat a nankasalanan so Israel. 

Say Impatey nen Jehu 


32 Diad sayan panaon pinamelag na Katawan so dalin a nasasakopan na Israel. Adakep nen Ari Hazael na Siria iray amin a dalin a sakop na Israel 
33 diad bokig na Jordan, ya anggad mampaarap ed abalaten diad baley na Aroer ya abay na Ilog na Arnon—pati dalin na Galaad tan Basan a panaayaman na saray kabyangay tribu di Gad, Ruben, tan Bokig a Manases. 


34 Nisulat ed libron Say Awaran da ray Ararid Israel iray arum nin ginagawa nen Jehu a pati saray impanatalo tod bakal. 
35 Inatey, nipompon ed Samaria, insan sinmalat ed sikaton nanari si Joacaz a lakin anak to. 
36 Nanayam ed Samaria si Jehu legan ton nanari ed Israel na duamplo tan waloy taon.  

Si Riyna Atalia na Juda 

(2 Awa. 22:10–23:15) 


1 Kadngel nen Atalia ya ina nen Ari Ahazia ed impamatey ed anak to, impapatey ton amin iray kabyangay pamilya na ari. 
2 Bukbukor nen Joas a lakin anak nen Ahazia so akabatik. Kaiba la lawari na saray arum a napatey, balet inyagel na panginaen ton si Josaba ya anak nen Ari Jehoram tan agi nen Ahazia ed ama. Inyakar tod kuarton ogipan ed dalem na Timplo si Joas tan say kumokomis ed sikato, ta inyamut tod kinen Atalia, kanyan ag apatey. 
3 Kinomisan nen Josaba ya anem taon imay ogaw tan inyaamut tod dalem na Timplo, legan na impanoley nen Atalia a riyna. 


4 Balet nen kumapiton taon, si Joiada a pari impatawag tod Timplo iray opisyal a makaoley ed saray umaantabay na ari tan saray bantay na palasio. Diad dalem na Timplo impansamba to ran onabubon ed gawaen to. Impanengneng tod sikaray Joas a lakin anak nen Ari Ahazia, 
5 insan to ingganggan ed sikara: “No mankimey kayo no Agew na Panagpainawa, kakatlod sikayoy mangguardia na palasio; 
6 say kakatlo mangguardia ed Puirta na Sur, tan say kakatlo mangguardia ed puirta a kaiba da ray arum a guardia. 
7 Mangguardia ed Timplo iray duaran kakatlo ed sikayon ag mankimey no Agew na Panagpainawa, ta guardiaan day ari. 
8 Akaoyus so ispada yon mangguardia ed Ari Joas, tan olup yo ed inermay laen to. Patey yo so siopaman ya onsingger ed sikayo.” 


9 Inonur na saramay opisyal ira may ganggan nen Joiada, tan inyakar dad sikato ray totoo ra—saray ag mangguardia no Agew na Panagpainawa tan saray mangguardia. 
10 Inter tod saramay opisyal iray pika* tan saray samper a kayaryan nen Ari David a nisinup irad dalem na Timplo. 
11 Impasen to rad kaliber-liber na arap na Timplo, ta iyagel day ari; akaoyus so ispada ray nangguardia. 
12 Insan impaway nen Joiada si Joas, kinoronaan to tan inter tod sikato ray ganggan a nipaakar ed panari. Alanaan tan nibawag a manari si Joas. Nantitipak iray totoo tan ineeyag da, “Andokey komun so bilay na ari!” 


13 Nadngel nen Riyna Atalia so ingal da ray guardia tan saray totoo, kanyan nangganat a linmad Timplo a dimay nantitiponan na saray totoo. 
14 Anengneng tod man so balon ari a manalalagey ed abay na lusek ed lolooban na Timplo, onung na naogaliyan. Aliber na saray opisyal tan saray managtrumpita so ari, tan malikeliket a maneeyag tan mampapaknul na trumpita iray totoo. Diad inkagunigon to ginebyas toy kawes to tan ineyag to, “Sumlang ya ed pakaoley! Sumlang ya ed pakaoley!” 


15 Ag labay nen Joiada a napatey ed solar na Timplo si Atalia, kanyan ingganggan tod saray opisyal na sondalo: “Ipaway yon idalan ed leet na saray dasig da ray sondalo, tan patey yoy siopaman a mangyagel ed sikato.” 
16 Siningkat da, inyakar dad palasio, insan da pinatey ed Puirtay Kabayo. 

Saray Pasimbalon Ginagawa nen Joiada 

(2 Awa. 23:16-21) 


17 Si Joiada impisipanan tod Katawan so ari tan saray totoo a sikaray totoo na Katawan; impansipanan to met so ari tan saray totoo. 
18 Linmad timplo nen Baal iray totoo, insan da inggeba; minekmek da ray altar tan saray wadman a talintaoy diriyos, tan pinatey dad arap na saray altar si Matan a pari nen Baal. 

Wala ray impanbantay nen Joiada ed Timplo, 
19 insan sikato, saray opisyal, saray umaantabay na ari, tan saray guardiay palasio et inolup day ari manlapud Timplo ya anggad palasio; tinmombuk ed sikara iray amin a totoo. Dinmalan ed Puirta na Guardia so ari, insan inmirung ed trono. 
20 Akaliket ya amin iray totoo, tan dinmeen so siudad, natan ta apatey lad palasio si Atalia. 


21 Nagmaliw ya ari na Juda si Joas nen mantaon na pitora.  

Si Ari Joas na Juda 

(2 Awa. 24:1-16) 


1 Nen kumapiton taon na panooley nen Ari Jehu ed Israel, nagmaliw ya ari na Juda si Joas, tan nanayam ed Jerusalem legan ton nanoley ya apataploy taon. Si Zibia a taga siudad na Beer-seba so ina to. 
2 Legay impanbilay nen Joas ginagawa to ray makapaliket ed Katawan lapud binabangatan nen Joiada a pari. 
3 Balet ag aderal iray pasen a panagpikasian na saray pagano, kanyan intuloy na saray totoo so nambagat tan nampool na insinso ed saraman a pasen. 


4 Tinawag nen Joas iray papari, insan to ra ingganggan ya isinup da ray kuartan nibabayar nipaakar ed saray bagat diad Timplo—saray inagew-agew a napapasegep nipaakar ed saray bagat, tan saray kuartan mabolus a niiter. 
5 Makaoley so balang pari ed kuartan iiter na saray panlilingkuran to, tan onung na pankaukolan nikana so kuarta ed pampaapiger na Timplo. 


6 Balet diad loob na duamplo tan taloy taon na panooley nen Joas, ag ni nampaapiger na Timplo iray papari. 
7 Kanyan tinawag toy Joiada tan saray arum a papari tan tinepet tod sikara, “Akin et ag yo aapigeren so Timplo? Manlapud natan aliwa lan sikayoy mangisinup na kuartan awaten yo; nepeg yo lan ipalima, pian napaapiger so Timplo.” 
8 Inmabubon iray papari ed saya tan inmabubon met iran aliwan sikaray mamaapiger na Timplo. 


9 Insan angala na kahon si Joiada, binotawan tod tapew, tan inyan tod abay na altar, diad nikawanan no kaloob ed Timplo. Saray paparin nipasen ed lolooban na Timplo ipelag dad kahon iray amin a kuartan inter na saray manangigalang. 
10 No dakel lay kuartad kahon, dagoen la na sikritario na ari tan say Pangulon Pari, bilangen day kuarta, ikarga rad saray supot, insan da ra berberen.* 
11 Kayarin nisulat so dugan bilang na kuarta, ipalima ra may pilak ed saray totoon makaoley ed kimey na Timplo; insan sarayan totoo bayaran da ray karpintiro, saray managpaalagey, 
12 saray kantiro, tan saray managtabas na bato, manaliw iray tabla tan saray baton ikana ed pampaapiger, tan bayaran da ray amin nin nakaukolan a panggastosan. 
13 Anggapo balet ed samay kuarta so inkanan pambayar ed panggawa na saray pilak a kupa, palanggana, trumpita, odino saray katli na pabiloy lamparaan, odino antokaman a kagawaan a pilak o balituk. 
14 Inkanan amin imay kuarta ed impanbayar ed saray nankikimey tan diad impansaliw na saray inkana ed pangapiger. 
15 Tuan napanmatalkan iray totoon makaoley ed kimey, kanyan ag la kinaukolan a sokayan so listaan day kuarta. 
16 Saray napapasegep a kuartan innunot a para saray bagat a pangipulang na kasalanan tan saray kuartan napapasegep diad pangisaklang na saray bagat a para kasalanan et ag ipepelag ed kahon; kayaryan ira na papari. 


17 Diad saman a panaon, dinogpaan nen Ari Hazael na Siria so siudad na Gat tan adakep to; insan ginetma ton dogpaan so Jerusalem. 
18 Inala nen Ari Joas na Juda iray amin a bagat ya insaklang ed Katawan na saray akaonan nanoley nen say sikato a di Ari Josafat, Jehoram, tan Ahazia. Inyarum to ra ed saray dilin bagat to, tan saray amin a balituk a walad saray pananginay kayamanan ed Timplo tan palasio, insan to ra inter a rigalo ed kinen Ari Hazael. Kanyan tinaynan nen Hazael tan saray sondalo to so Jerusalem. 


19 Nisulat ed libron Say Awaran da ray Ararid Juda iray arum nin ginagawa nen Ari Joas. 


20-21 Si Ari Joas nankokomplutan a nilabanan na saray opisyal to; duarad sikara, si Josacar a lakin anak nen Simeat tan si Jozabad a lakin anak nen Somer, so amatey ed sikato diad abung a nipaalagey ed pasen a tinabunan diad bokig na Jerusalem tan walad dalan a mamaarap ed Sila. Nipompon si Joas ed kamposanto da ray arari diad Siudad nen David, insan sinmalat a nanari si Amasias a lakin anak to.  

Si Ari Joacaz na Israel 


1 Nen kumaduamplo tan taloy taon na panaarid Juda nen Joas a lakin anak nen Ahazia, nagmaliw ya ari na Israel si Joacaz a lakin anak nen Jehu, tan nanayam ed Samaria legan ton nanoley a labinpitoy taon. 
2 Inalig toy Ari Jeroboam ya akaonan nanoley nen say sikato, nankasalanan ed Katawan tan inlagyat ton nankasalanan so Israel; ag to tinondaan a ginagawa so kaogsan to. 
3 Lapud saya, akapasnuk ed Israel so Katawan, kanyan inabuloyan toy Hazael na Siria tan si anak ton laki a si Ben-hadad a tinalo ran amimpiga so Israel. 
4 Insan nampikasid Katawan si Joacaz, et inebatan na Katawan so pikakasi to, lapud pakanenengneng tod ontan lan pamapairap na ari na Siria ed saray Israelita. 
5 Angibakiy Katawan na sakey a pangulo ed Israel a sikatoy angekal ed saray Israelita ed pakaoley na saray Siriano; kanyan nagmaliw a mareen so panagbilay da a singa nen saman. 
6 Balet ag da inkaindan iray kasalanan ya angilagyatan nen Ari Jeroboam ed Israel, no ag ta intuloy* day nankakasalanan; nansiansiad Samaria so talintao nen diosan Asera. 


7 Anggapoy nakdaan a sondalo nen Joacaz likud labat ed saray limamplon kumakabayo, samploran karwahi, tan samplon libon sondalo, ta dinederal na ari na Siria iray arum; ginagatinan da ran singa dabuk. 


8 Nisulat ed libron Say Awaran da ray Ararid Israel iray arum nin ginagawa nen Joacaz tan saray impanatalo tod bakal. 
9 Inatey tan nipompon ed Samaria, insan sinmalat ed sikaton nanari si Jehoas a lakin anak to. 

Si Ari Jehoas na Israel 


10 Nen kumatalomplo tan piton taon na panooley nen Ari Joas na Juda, nagmaliw ya ari na Israel si Jehoas a lakin anak nen Joacaz, tan nanayam ed Samaria legan ton nanoley a labinanem a taon. 
11 Nanggagawa met na kaogsan sumpad Katawan tan inalig to ray kasalanan ya angilagyatan nen Ari Jeroboam ed Israel. 
12 Nisulat ed libron Say Awaran da ray Ararid Israel iray arum nin ginagawa nen Ari Jehoas, pati say inkasebeg ton akibakal ed ari Amasias na Juda. 
13 Inatey si Jehoas, nipompon ed kamposanto da ray arari diad Samaria, insan sinmalat ed sikaton nanari si Jeroboam ya anak ton laki. 

Say Impatey nen Eliseo 


14 Mapalaloy sakit nen Eliseo tan ipatey to la; binisita nen Ari Jehoas na Israel. Nanakis ed abay nen Eliseo tan inkuanto, “Ama, O ama! Sikay makapanyarin manangyagel na Israel!” 


15 “Mangala kay bekang tan pigaran pana,” ganggan nen Eliseo ed kinen Jehoas. Angalay Jehoas, 
16 insan imbaga nen Eliseo ed sikato a mamparaan a mangipana. Namparaan sirin, insan intapew nen Eliseo iray lima tod saray lima nen Jehoas. 
17 Insan ingganggan nen Eliseo, “Lokasan moy bintanan akaarap ed Siria.” Nilokasan nen Ari Jehoas. “Mangipana ka!” ganggan nen Eliseo. Kapangipana to, inkuan nen Eliseo, “Sikay pana na Katawan a panalo tod Siria. Mibakal kad saray Siriano diad Afec anggad natalom ira.” 


18 Insan imbaga nen Eliseo ed ari ya alaen to ray arum a pana tan itupak ton ipanek irad dalin. Amitlon angipanek, insan tinmonda. 
19 Lapud saya akapasnuk si Eliseo, tan kuantod ari, “Aminlima o aminem mo komun ya intupak ya impanek, et diad ontan nagnap komuy panalom ed saray Siriano; balet natan mamitlom ira labat a taloen.” 


20 Inatey si Eliseo, insan nipompon. 

Tinaon a dodogpaan na saray olup da ray Moabita so dalin na Israel. 
21 Aminsan ya agew, legan na sakey a tolur, sakey ed saramay olup na Moabita so anengneng, et saray mangitotolur imbantak dad lobuk nen Eliseo so bangkay, insan ira batik.† Kadiwit na samay bangkay ed saray pokel nen Eliseo, abilay imay too, insan inmalagey. 

Say Bakal na Israel tan Siria 


22 Pinairap nen Ari Hazael iray Israelita legan na impanoley nen Joacaz, 
23 balet mapangasi tan maabagey so Katawan ed sikara. Ag to inyabuloy a naderal ira, no ag ingen tinulongan to ra, lapud impisipanan tod kindi Abraham, Isaac, tan Jacob. Ag to nilingwanan iray totoo to. 


24 Kapatey nen Ari Hazael na Siria, nagmaliw ya ari si Ben-hadad ya anak ton laki. 
25 Insan tinalo nen Ari Jehoas ya amitlo si Ben-hadad, tan abawi to ray siudad ya adakep nen Ben-hadad legan na impanoley nen Joacaz ya ama nen Jehoas.  

Si Ari Amasias na Juda 

(2 Awa. 25:1-24) 


1 Nen kumadwan taon na panaarid Israel nen Jehoas a lakin anak nen Joacaz, nagmaliw ya arid Juda si Amasias a lakin anak nen Joas. 
2 Ginmapon nanoley nen mantaon na duamplo tan lima tan nanayam ed Jerusalem legan ton nanoley a duamplo tan siam a taon. Si Joadan a taga Jerusalem so ina to. 
3 Ginagawa toy makapaliket ed Katawan, balet ag to aparaan si laki ton Ari David; ingen ginawa toy ginagawa nen Joas ya ama to. 
4 Ag to dineral iray paganon pasen a panangigalangan, kanyan intuloy na saray totoo so nambagat tan nampool na insinso ed saraman a pasen. 


5 Nen malet lad lima nen Amasias so pakaoley, pinatey to ra may opisyal ya amatey ed kinen ama ton ari. 
6 Balet ag to pinatey iray anak da, no ag ingen tinombuk toy ibabagay Katawan onung ed Ganggan nen Moises: “Ag nepeg a pateyen iray atateng, lapud saray kasalanan a ginawa na saray anak da, tan ag nepeg a pateyen iray anak, lapud saray kasalanan a ginawa na saray atateng da; nepeg a pateyen so sakey a too, lapud kasalanan a ginawa ton dili.” 


7 Pinatey nen Amasias iray samplon libo ya Edomitan sondalo diad Patar na Asin; diad bakal dinakep toy siudad na Sela, insan tinawag to na Jokteel, say ngaran ya ag ni naoman ya anggad natan. 


8 Angibakiy Amasias na totoo to ed kinen Ari Jehoas na Israel, ta pasasagyat ton mibakal.* 
9 Balet onyay ebat nen Ari Jehoas: “Aminsan, diad Palandey na Libano, impaikuan na masabit a kiew ed kiew a sidro: ‘Ipaasawam so anak mo ed anak ko.’ Insan dinmalan so sakey ya ayep ed katakelan tan ginatinan to may masabit a kiew. 
10 Natan sika, Amasias, tinalom la ray Edomita, kanyan mapaatagey ka la. Panliketan mo la tay inkabantug mo tan ditan ka lad nanarian mo. Akin et mangigagapo ka niy golo a pakaderalan mo tan saray totoom?” 


11 Balet ag dinmengel si Amasias, kanyan kinmurang si Ari Jehoas tan saray totoo to, insan nilabanan day Ari Amasias diad Bet-semes na Juda. 
12 Atalo iray sondalo nen Amasias, kanyan batik iran amin a sinmempet. 
13 Inawit nen Jehoas ya adakep si Amasias, tinmuloy ed Jerusalem, insan gineba toy padir na siudad manlapud Puirta na Efraim ya anggad Puirta na Suyok, a sanlasus tan siamaplon mitroy karokey to. 
14 Inala ton amin iray balituk tan pilak a nalmo to, amin a kagawaan ed timplo tan amin a kayamanan ed palasio, insan inawit to ran amin ed Samaria. Angawit met na saray totoon pamasengegan toy panumpal na labay ton nagawa. 


15 Nisulat ed libron Say Awaran da ray Ararid Israel iray arum nin ginagawa nen Jehoas, pati say inkasebeg ton akibakal ed kinen Ari Amasias na Juda. 
16 Inatey si Jehoas, nipompon ed kamposanto da ray arari diad Samaria, insan sinmalat ed sikaton nanari si Jeroboam ya anak ton laki. 

Say Impatey nen Ari Amasias na Juda 

(2 Awa. 25:25-28) 


17 Nambilay ni na labinlimay taon si Ari Amasias na Juda kayariy impatey nen Ari Jehoas na Israel. 
18 Nisulat ed libron Say Awaran da ray Ararid Juda iray arum nin ginagawa nen Amasias. 


19 Diad Jerusalem walay komplut a pamatey ed kinen Amasias, kanyan batik si Amasias ed siudad na Lakis, balet tinombuk diman na saray kalaban to, insan da pinatey. 
20 Nilogan ed beneg na kabayo so bangkay nen Amasias nen nipawil ed Jerusalem, tan nipompon ed kamposanto da ray arari diad Siudad nen David. 
21 Insan saray totoo ed Juda kinoronaan dan manari so lakin anak nen Amasias a si Uzias a mantaon na labinanem. 
22 Abawi nen Uzias so baley na Ela tan pinasimbalo to yan impaalagey kayari na impatey nen ama to. 

Si Ari Jeroboam na Israel 


23 Nen kumalabinliman taon na panaarid Juda nen Amasias a lakin anak nen Joas, nagmaliw ya ari na Israel si Jeroboam a lakin anak nen Jehoas, tan nanayam ed Samaria legan ton nanoley ya apataplo tan sakey a taon. 
24 Nanggagaway kaogsan sumpad Katawan; inalig toy impankasalanan nen Ari Jeroboam a lakin anak nen Nebat, say arin nilagyat ton nankasalanan so Israel. 
25 Abawi to ray dalin a sakop na Israel, manlapud Dalan na Hamat diad baybay ya anggad Inatey a Dayat diad abalaten. Sikato yay insipan na Katawan, say Dios na Israel, diad panamegley na aripen ton propita a si Jonas a lakin anak nen Amitai a taga Gat-hefer. 


26 Anengneng na Katawan so makapasinagem† a paniirap na saray Israelita; anggapon balut so ontulong ed sikara. 
27 Balet aliwan getma na Katawan a deralen a sigput tan andi-anggaan so Israel, kanyan inyagel to ra diad panamegley nen Ari Jeroboam. 


28 Nisulat ed libron Say Awaran da ray Ararid Israel iray arum nin ginagawa nen Jeroboam, say inkasebeg tod saray bakal, tan no panon ton apapawil ed Israel‡ iray baley na Damasco tan Hamat. 
29 Inatey si Jeroboam, nipompon ed kamposanto da ray arari, insan sinmalat ed sikaton nanari si Zacarias a lakin anak to.  

Si Ari Uzias na Juda 

(2 Awa. 26:1-23) 


1 Nen kumaduamplo tan piton taon na panooley nen Ari Jeroboam ed Israel, nagmaliw ya ari na Juda si Uzias a lakin anak nen Amasias. 
2 Ginmapon nanari nen mantaon na labinanem, tan nanayam ed Jerusalem legan ton nanoley a limamplo tan duay taon. Si Jecolia a taga Jerusalem so ina to. 
3 Ginagawa toy makapaliket ed Katawan, ta inalig toy ginagawa nen ama to. 
4 Balet ag to dineral iray paganon pasen a panangigalangan, kanyan intuloy na saray totoo so nambagat tan nampool na insinso ed saraman a pasen. 
5 Impansakit na Katawan si Uzias na kating tan nansiansia yad sikato legan to nin nambilay. Nibiig so nanayaman ton abung, asoblayan ed saray kimey to, tan si Jotam ya anak ton laki so nanoley ed bansa. 


6 Nisulat ed libron Say Awaran da ray Ararid Juda iray arum nin ginagawa nen Uzias. 
7 Inatey si Uzias, nipompon ed kamposanto da ray arari diad Siudad nen David, insan sinmalat ed sikaton nanari si Jotam a lakin anak to. 

Si Ari Zacarias na Israel 


8 Nen kumatalomplo tan walon taon na panooley nen Ari Uzias ed Juda, nagmaliw ya ari na Israel si Zacarias a lakin anak nen Jeroboam, tan nanayam ed Samaria legan ton nanoley ya anem bulan. 
9 Nanggagawa na kaogsan sumpad Katawan a singa ginagawa na saray akaonan nanoley nen say sikato. Inalig toy impankakasalanan nen Ari Jeroboam a lakin anak nen Nebat, say arin nilagyat ton nankasalanan so Israel. 
10 Impangulo nen Sallum a lakin anak nen Jabes so komplut a sumpad kinen Ari Zacarias; pinatey to ed Ibleam* si Zacarias, insan sinalatan ton nanari. 


11 Nisulat ed libron Say Awaran da ray Ararid Israel iray arum nin ginagawa nen Zacarias. 


12 Kanyan asumpal imay sipan na Katawan ed kinen Ari Jehu: “Manari ed Israel iray boleg mo ya anggad kumapat a kailalakan.”† 

Si Ari Sallum na Israel 


13 Nen kumatalomplo tan siam a taon na panooley nen Ari Uzias ed Juda, nagmaliw ya ari na Israel si Sallum a lakin anak nen Jabes, tan nanayam ed Samaria legan ton nanoley a sakey bulan. 


14 Nanlapud Tirza si Menahem a lakin anak nen Gadi tan linmad Samaria; pinatey toy Sallum, insan sinalatan ton nanari. 
15 Nisulat ed libron Say Awaran da ray Ararid Israel iray arum nin ginagawa nen Sallum, pati say impangulo ton komplut. 
16 Nen manlapud Tirsa si Menahem, sigput ton dineral so siudad na Tapua,‡ saray manaayam diman, tan saray kaliber-liber ton lugar, ta ag sinmukod sikato yan siudad. Binubutyakan to ni ingen iray amin a malokun. 

Si Ari Menahem na Israel 


17 Nen kumatalomplo tan siam a taon na panooley nen Ari Uzias ed Juda, nagmaliw ya ari na Israel si Menahem a lakin anak nen Gadi, tan nanayam ed Samaria legan ton nanoley a samploy taon. 
18 Nanggagawa na kaogsan sumpad Katawan; inalig ton anggad impatey to so impankakasalanan nen Ari Jeroboam a lakin anak nen Nebat, say arin nilagyat ton nankasalanan so Israel. 
19 Nilabanan nen Impirador Tiglat-pileser na Asiria so Israel, et initdan nen Menahem na talomplo tan walon toniladan pilak, pian pansiansiaen ton manoley ed Israel. 
20 Pinasoot nen Menahem ya impangiter na limamplon pilak so balang mayaman a too ed Israel. Kanyan amawil lay Impirador Tiglat-pileser ed dilin bansa to. 


21 Nisulat ed libron Say Awaran da ray Ararid Israel iray arum nin ginagawa nen Menahem. 
22 Inatey, nipompon, insan sinmalat ed sikaton nanari si Pecayas a lakin anak to. 

Si Ari Pecayas na Israel 


23 Nen kumalimamplon taon na panooley nen Ari Uzias ed Juda, nagmaliw ya ari na Israel si Pecayas a lakin anak nen Menahem, tan nanayam ed Samaria legan ton nanoley a duay taon. 
24 Nanggagawa na kaogsan sumpad Katawan; inalig toy impankakasalanan nen Jeroboam a lakin anak nen Nebat, say arin nilagyat ton nankasalanan so Israel. 
25 Akikomplut ed limamplon lalakin taga Galaad si Pekas, say lakin anak nen Remalias tan opisyal na saray sondalo nen Pecayas. Pinatey toy Pecayas diad tirinsirad dalem na palasio ed Samaria, insan sinalatan tod nanari. 


26 Nisulat ed libron Say Awaran da ray Ararid Israel iray arum nin ginagawa nen Pecayas. 

Si Ari Pekas na Israel 


27 Nen kumalimamplo tan duan taon na panooley nen Ari Uzias ed Juda, nagmaliw ya ari na Israel si Pekas a lakin anak nen Remalias, tan nanayam ed Samaria legan ton nanoley a duamploy taon. 
28 Nanggagawa na kaogsan sumpad Katawan; inalig toy impankakasalanan nen Jeroboam a lakin anak nen Nebat, say arin nilagyat ton nankasalanan so Israel. 


29 Legan na panaari nen Pekas, si Tiglat-pileser ya impirador na Asiria adakep to ray siudad na Ijon, Abel-bet-maaca, Janoa, Kedes, Hazor, Galaad, Galilea, tan Neftali; dinakep to ray totoon manaayam ed sarayan siudad, insan inawit to ran priso ed Asiria. 


30 Nen kumaduamplon taon na panaarid Juda nen Jotam a lakin anak nen Uzias, si Oseas a lakin anak nen Ela impangulo toy komplut a sumpad Ari Pekas; pinatey to, insan sinalatan ton ari. 
31 Nisulat ed libron Say Awaran da ray Ararid Israel iray arum nin ginagawa nen Pekas. 

Si Ari Jotam na Juda 

(2 Awa. 27:1-9) 


32 Nen kumadwan taon na panaarid Israel nen Pekas a lakin anak nen Remalias, nagmaliw ya arid Juda si Jotam a lakin anak nen Uzias. 
33 Ginmapon nanoley nen mantaon na duamplo tan lima, tan nanayam ed Jerusalem legan ton nanoley na labinanem taon. Si Jerusa ya anak nen Zadoc so ina to. 
34 Ginagawa nen Jotam so makapaliket ed Katawan tan inalig to ray ginagawa nen Uzias. 
35 Balet ag to dineral iray paganon pasen a panangigalangan, kanyan intuloy na saray totoo so nambagat tan nampool na insinso ed saraman a pasen. Si Jotam so angipaalagey ed Puirtan Baybay na Timplo. 


36 Nisulat ed libron Say Awaran da ray Ararid Juda iray arum nin ginagawa nen Jotam. 
37 Sikatoy peles ya ari nen imbaki na Katawan ira di Ari Rezin na Siria tan Ari Pekas na Israel, a dogpaan day Juda. 
38 Inatey si Jotam, nipompon ed kamposanto da ray arari diad Siudad nen David, insan sinmalat a nanari si Acaz a lakin anak to.  

16

Si Ari Acaz na Juda 

(2 Awa. 28:1-27) 


1 Diad kumalabimpiton taon na panaarid Israel nen Pekas a lakin anak nen Remalias, nagmaliw ya ari na Juda si Acaz a lakin anak nen Jotam. 
2 Ginmapon nanoley nen mantaon na duamplo, tan nanayam ed Jerusalem legan ton nanoley na labinanem taon. Ag to inalig iray maung a ginagawa nen laki ton David; ginagawa to ingen so aliwan makapaliket ed Katawan a Dios to, 
3 ta inalig to ray ginagawa na saray ararid Israel. Insaklang ton bagat a popoolan ed saray talintaoy diriyos so anggan say dilin anak ton laki, ta inalig toy makapaingungot a kaogaliyan na saray totoon pinataynan na Katawan legan a mankukurang iray Israelita. 
4 Nambabagat tan nampopool na insinso si Acaz diad saray paganon pasen a panangigalangan, diad saray pokdul, tan diad silong na balang masalumpapak a kiew. 


5 Di Ari Rezin na Siria tan Ari Pekas na Israel et dinogpaan tan nilooban day Jerusalem, balet ag da natalo si Acaz. 
6 (Legan to yan panaon, abawi na ari na Edom* so siudad na Elat tan pinataynan da ray taga Juda a manaayam diman. Nanayam diman iray taga Edom tan wadman ni ra ya anggad natan.) 
7 Angibakiy Acaz na totoo ed kinen Tiglat-pileser ya impirador na Asiria, tan impaikuanto: “Siak so matoor ya aripen mo. Dago mo ak pa, ta iyagel mo ak ed saray ararid Siria tan Israel ya ondodogpad siak.” 
8 Inala nen Acaz iray pilak tan balituk ed Timplo tan diad pananginay kayamanan ed palasio, insan to ra impairigalod impirador. 
9 Inmabubon si Tiglat-pileser ed kerew nen Acaz. Dinogpaan to tan saray sondalo to so Damasco, adakep da, pinatey day Ari Rezin, tan inawit dad Kir iray totoon adakep da. 


10 Nen linmad Damasco si Ari Acaz, ta abeten toy Impirador Tiglat-pileser, anengneng tod may altar. Impawit tod kinen Urias a pari so kinon altar a kaparpara tod amiamin imay altar ed Damasco. 
11 Kanyan angipaalagey si Urias na altar a kaparpara to may altar ed Damasco tan sinumpal to kasakbayay impawil nen Acaz. 
12 Kapawil nen Acaz a nanlapud Damasco, anengneng ton asumpal la may altar, 
13 kanyan nampoolan to na saray imbabagat ya ayayep tan saray trigo. Inibungan to met na bagat ya alak tan say dala na bagat a para kareenan. 
14 Walad leet na balon altar tan Timplo so gansan altar a nisaklang ed Katawan, kanyan impaiyalis nen Acaz ed baybay na balon altar. 
15 Insan ingganggan tod kinen Urias, “Diad tapew na sayan baleg ya altar ko isaklang yo ray bagat a popoolan no kabwasan, balet no labi saray bagat a trigo, saray bagat a popoolan, tan saray bagat a trigo a sikaray bagat na ari tan saray totoo, tan say alak a bagat met na saray totoo. Ibung mod saman ya altar so dala na amin ya ayayep a nibagat. Balet ag mo ikakana may gansan altar, ta ikanak no walay labay kon amtaen.” 
16 Sinumpal nen Urias so ingganggan na ari. 


17 Ginaygay nen Ari Acaz iray gansan kariton ya inkanad dalem na Timplo tan inekal to ray kawa ya akatapew ed saramay kariton. Inala to met so gansan dipositoway danum ya akatapew ed beneg na saramay labinduan gansan bakan kalakyan, insan to ra intapew ed baton pundasion. 
18 Pian napaliket nen Acaz so impirador na Asiria, inekal to met ed Timplo so pasen a kawalaay trono na ari tan sinaraan toy lolooban na ari ed Timplo. 


19 Nisulat ed libron Say Awaran da ray Ararid Juda iray arum nin ginagawa nen Ari Acaz. 
20 Inatey si Acaz, nipompon ed kamposanto da ray arari diad Siudad nen David, insan sinmalat ed sikaton nanari si Ezekias a lakin anak to.  

Si Ari Oseas na Israel 


1 Diad kumalabinduan taon na panooley nen Ari Acaz ed Juda, nagmaliw ya ari na Israel si Oseas a lakin anak nen Elas, tan nanayam ed Samaria legan ton nanoley a siam taon. 
2 Nanggaway kaogsan ed arap na Katawan, balet aliwan singa kaogsan da ray akaona nen say sikaton nanoley ed Israel. 
3 Akibakal ed sikatoy Impirador Salmaneser na Asiria; sinmukoy Oseas ed kinen Salmaneser, kanyan tinaon a nambabayar na buis ed sikato. 
4 Balet aminsan a taon si Oseas angibakid Ari So na Egipto na pigaran totoo to tan patulongan, tan tinondaan toy nambayar na tinaon buis ed Asiria. Nen akabatan ya nen Salmaneser, impaerel toy Oseas, insan to impaipriso. 

Say Inkataloy Samaria 


5 Insan dinogpaan nen Salmaneser so Israel tan nilakob toy Samaria. Diad kumatlon taon na impanlakob to, 
6 a sikatoy kumasyam a taon na panooley nen Oseas, adakep na impirador na Asiria* so Samaria; inawit tod Asiria iray Israelitan adakep to, insan impanayam to ray arum ed siudad na Hala, saray arum diad asingger ed Ilog na Habor diad distrito na Gozan, tan saray arum diad saray siudad na Media. 


7 Ataloy Samaria, ta nankasalanan iray Israelita ed Katawan a Dios da ya angyagel ed sikarad ari na Egipto tan angipaway ed sikarad Egipto. Angigalang irad saray arum a diriyos, 
8 inalig da ray ogali na saray totoon pinataynan na Katawan legan dan mankukurang, tan tinombuk da ray ogalin inggapo na saray arari na Israel. 
9 Ginagawa na saray Israelita iray bengatlan ag labay na Katawan. Nanggagawa ray paganon pasen a panangigalangan diad amin a baley da, manlapud sankamelagan a bario ya anggad sankabalgan a siudad. 
10 Diad amin a toktok na pokdul tan diad silong na balang masalumpapak a kiew, angyan ira na saray lusek a bato tan saray talintao nen diosan Asera. 
11 Nampopool met iray insinso ed saray paganon altar diad impangalig dad saray ogali na saray totoon pinataynan na Katawan ed dalin a sinakop da. Impanpasnuk day Katawan, lapud saray maoges a gawgawa ra, 
12 tan ag da inonur so ganggan na Katawan ya ag ira mangigalang ed saray talintaoy diriyos. 


13 Angibakiy Katawan na saray managpulong tan saray propita to a mamasakbay ed Israel tan Juda. Onyay impaikuantod sikara: “Ikaindan yo ray maoges a kagagawa yo tan onur yo ray bilin kon walad Ganggan ya inter kod saray lalaki yo tan impasabik ed sikayo diad panamegley na saray aripen kon propita.” 
14 Balet ag ira tinmoluk; anawet so olo ra, a singa saray lalaki ran ag nanmatalek ed Katawan a Dios da. 
15 Ag da nilabay ya onuren iray bilin to, ag da sinumpal so impisipanan tod saray lalaki ra, tan ag da inkabkabilangan iray pasakbay to. Inggalang day andi-kakanaan iran talintaoy diriyos tan nagmaliw iran andi-kakanaan met, tan inalig da ray ogali na kaliber-liber iran bansa. Ag da sirin tinoluk so ganggan na Katawan ya ag da aligen iray pagano. 
16 Ag da inonur ya amin iray ganggan na Katawan a Dios da tan nanggawa ray galangen da a duaran mital a bakan kalakyan; nanggawa ra met na sakey a talintao nen diosan Asera, inggalang da ray bitewen, tan nanlingkur irad dios a Baal. 
17 Insaklang dan bagat a popoolan ed saray paganon diriyos iray anak dan lalaki tan bibii; angipanonan da ray manangipanon ed saray ispiritu na inatey tan saray managparles, tan sigput dan ginawa ray maoges ed arap na Katawan, kanyan impanpasnuk da. 
18 Mapalalo sirin so pasnuk na Katawan ed saray Israelita, kanyan pinataynan to rad arap to tan intilak to labat so nanarian na Juda. 


19 Balet ag met inonur na saray totood Juda iray ganggan na Katawan a Dios da; inalig da ray ogalin inalig na saray totood Israel. 
20 Impolisay na Katawan iray amin ya Israelita tan impalima to rad saray maruksan kalaban, ya anggad apataynan to ran amin ed arap to. 


21 Kayarin impansian na Katawan so Israel tan Juda, impagmaliw na saray Israelita ya ari ra si Jeroboam a lakin anak nen Nebat. Impaikaindan nen Jeroboam ed sikara so Katawan da, insan inlagyat to ran manggaway ambelat a kasalanan. 
22 Inalig day Jeroboam, tan intuloy dan ginagawa ray kasalanan to, 
23 ya anggad pinataynan na Katawan irad arap to onung na sinalita to diad panamegley na saray aripen ton propita. Kanyan niakar ya adakep ed Asiria iray Israelita, a dimay panaayaman da ni ya anggad natan. 

Nanayam ed Israel iray taga Asiria 


24 Say impirador na Asiria angawit na saray totoon taga saray siudad na Babilonia, Cuta, Ava, Hamat, tan Sefarvaim, insan impanayam to rad saray siudad na Samaria†. Sikaray kasalat na saray Israelitan niakar ed Asiria. Kinayaryan da ra yan siudad tan diman ira nanayam. 
25 Diad onona ran taon na impanayam dad man, ag da inggalang so Katawan, kanyan pigarad sikaray pinatey na lion ya imbaki na Katawan. 
26 Nibagad impirador na Asiria a saray totoon impanayam tod saray siudad na Samaria et ag da amtay ganggan na dios na saman a dalin, kanyan papateyen ira na saray lion ya imbaki na dios. 
27 Kanyan ingganggan na impirador: “Papawil yoy sakey ed saray paparin inawit ti dian adakep; papawil yo‡ tan panayam yod man, pian nabangatan to ray totoo na ganggan na dios na saman a dalin.” 
28 Sakey sirin a parin Israelitan nanlapud Samaria so linmad Betel tan nanayam diman, insan binabangatan tod man iray totoo no panoy pangigalang ed Katawan. 


29 Balet intuloy na saray totoon manaayam ed Samaria so nanggawa na saray dilin talintao ra, insan da ra inyan ed saray altar a ginagawa na saray Israelita. Nanggawa so kapag olup na totoo na saray talintao ed saray siudad a panaayaman da: 
30 nanggawa na saray talintao nen Sucotbenot iray taga Babilonia; saray talintao nen Nergal iray taga Cuta; saray talintao nen Asima iray taga Hamat; 
31 saray talintao nen Nibhaz tan Tartac iray taga Iva; tan saray taga Sefarvaim insasaklang dan bagat a popoolan iray anak da diad saray diriyos dan Adramelec tan Anamelec. 
32 Inggalang met na sarayan totoo so Katawan tan nampili rad sikaran dili na saray nandoroman klasi na totoo a manlingkur a papari ed saray paganon pasen a panangigalangan tan mangisaklang irad man na saray bagat a para sikara. 
33 Kanyan inggalang day Katawan, balet inggalang da met iray diriyos dan dili, onung ed saray ogali na saray bansan nanlalapwan da. 


34 Anggad natan gagawaen da ni ray gendat ya ogali ra. Ag da gagalangen so Katawan tan ag da anggan oonuren iray ganggan tan saray bilin ya inter tod saray kabyangay boleg nen Jacob ya inngaran to na Israel. 
35 Akisipanan so Katawan ed saray Israelita tan ingganggan to ra: “Ag kayo mangigagalang ed saray arum a diriyos; ag kayo ondadakmomod sikara, o manlilingkur, o mangibabagat ed sikara. 
36 Nepeg yo ak a takotan, siak a Katawan, ya angipaway ed sikayod Egipto diad panamegley na baleg a pakayari; nepeg kayon ondakmomod siak tan mangibagat ed siak. 
37 Nepeg yon onuren lawas iray ganggan tan saray bilin ya insulat kon para sikayo. Ag yo nepeg a takotan iray arum a diriyos, 
38 tan ag yo nepeg a lingwanan so impisipanan kod sikayo. 
39 Nepeg a takotan yo ak, say Katawan a Dios yo, et iyagel ta kayod saray kalaban yo.” 
40 Balet ag dinmengel ira man a totoo, tan intuloy dan inonur iray gendat ya ogali ra. 


41 Inggalang na saraman a totoo so Katawan, balet inggalang da met iray talintaoy diriyos da; tan anggad natan gagawaen na saray kabyangay boleg da iray singa ginagawa ra.  

Si Ari Ezekias na Juda 

(2 Awa. 29:1-2; 31:1) 


1 Nen kumatlon taon na panaarid Israel nen Oseas a lakin anak nen Elas, nagmaliw ya arid Juda si Ezekias a lakin anak nen Acaz. 
2 Ginmapon nanoley nen mantaon na duamplo tan lima, tan nanayam ed Jerusalem legan ton nanoley na duamplo tan siam a taon. Si Abia ya anak nen Zacarias so ina to. 
3 Ginagawa toy makapaliket ed Katawan, ta inalig to ray ginagawa nen laki ton David. 
4 Dineral to ray paganon pasen a panangigalangan, inggeba to ray lusek a bato tan saray talintao nen diosan Asera. Minekmek to met imay ginawa nen Moises a gansan oleg ya atawag na Nehustan, ta anggad saman a panaon nampopool ni ray Israelita na insinso a pamagalang dad samay gansan oleg. 
5 Nanmatalek ed Katawan a Dios na Israel si Ezekias; say Juda ag awalaan na arin singa sikato, anggan saray ararin akaona o tinmombuk ed sikato. 
6 Matoor ed Katawan, ag ton balut sinumlang, no ag ingen inapiapiger ton inonur ya amin iray ganggan ya inter na Katawan ed kinen Moises. 
7 Kanyan walad sikatoy Katawan, tan inmaligwas ed antokaman a ginawa to. Nilabanan toy impirador na Asiria tan ag sinmuko ed sikato. 
8 Tinalo to ray Filisteo tan nilooban ton amin iray kawalaan da manlapud sankamelagan a bario ya anggad sankabalgan a siudad, pati say Gaza tan saray kaliber-liber to ran lugar. 


9 Diad kumapat a taon na panooley nen Ezekias—a sikatoy kumapiton taon na panooley nen Ari Oseas ed Israel—nilabanan nen Impirador Salmaneser na Asiria so Israel tan nilakob toy Samaria. 
10 Adakep so Samaria nen kumatlon taon na inkalakob to; sikato yay kumanem a taon na panooley nen Ezekias tan kumasyam a taon na panooley nen Oseas. 
11 Say impirador na Asiria* inawit tod Asiria iray Israelitan adakep, insan impanayam to ray arum ed siudad na Hala, saray arum diad Ilog na Habor ed distrito na Gozan, tan saray arum diad saray siudad na Media. 


12 Ataloy Samaria, ta ag inonur na saray totood Israel so Katawan a Dios da; ag da sinumpal so impisipanan tod sikara. Ag da tinoluk ya amin iray ganggan ya inter nen Moises ya aripen na Katawan. Ag ira dinmengel odino tinmoluk. 

Tinaktakot na saray taga Asiria iray taga Jerusalem 

(2 Awa. 32:1-19; Isa. 36:1-22) 


13 Nen kumalabinapat a taon na panooley nen Ari Ezekias, dinogpaan nen Senakerib iray aliber na padir a siudad na Juda tan adakep to ra. 
14 Angibakiy Ezekias na pigaran totoo ed kinen Senakerib a walad Lakis tan impaikuanto: “Nanggawa ak na makapoy; tondaan mo pa lay idodogpam, ta iter kod sikay anggan anton labay mo.” Imbaga nen impirador ya itdan nen Ezekias na samploran toniladan pilak tan sakey a toniladan balituk. 
15 Inter sirin nen Ezekias ya amin iray pilak a walad dalem na Timplo tan saray pilak a walad pananginay kayamanan ed palasio; 
16 inekal to met iray balituk a walad saray puirtay timplo, tan saray balituk ya impaipeket ton dili ed saray lusek na puirta, insan to ra inter ed kinen Senakerib. 
17 Angibaki so impirador na Asiria na amayamay a sondalon nanlapud Lakis, ta dogpaan day Ezekias ed Jerusalem; saray taloran sankatageyan ya opisyal so angipangulod saray sondalo. Kasabi rad Jerusalem, nanayam irad dalan a pankikimeyan da ray managgaway abel, diad abay na banawang ya aagosay danum a manlalapud dipositoway danum a walad tagey. 
18 Insan impaawit day Ari Ezekias, tan inabet ira na taloran opisyal to: si Eliakim a lakin anak nen Helcias tan makaoley ed palasio; si Sebna a sikritario na palasio; tan si Joas a lakin anak nen Asaf tan makaoley ed saray nepeg ya isulat. 
19 Imbaga ed sikara na sakey ed saramay opisyal na Asiria a labay ya amtaen na impirador no antoy makasengeg na pambabaleg-balegan nen Ari Ezekias. 
20 Inkuanto, “Abaloan yo amon naala na saray salita so pasen na talonggaring tan biskeg na saray sondalo? Siopay ilaloan yon ontulong ed sikad ilaban yod Asiria? 
21 Iilaloan yoy Egipto ya ontulong ed sikayo, balet satan a paniilalo yo et singa labat pangibabaston na bulawit—napoter tan nasakitan niy lima yo. Onyay kapara na Ari ed Egipto no walay siopaman a manmatalek ed sikato.” 


22 Insan inkuan ni na samay sakey ya opisyal na Asiria, “Nayarin ibaga yod siak a manmamatalek kayod Katawan a Dios yo. Balet ag ta dineral nen Ezekias iray altar na Katawan tan saray pasen a panangigalangan ed sikato, insan imbaga tod saray totood Juda tan Jerusalem a diad altar ed Jerusalem labat so pangigalangan da? 
23 On, sigi, diad ngaran na impirador palugaran ta kayo. Itdan ta kayoy duan libon kabayo no makalmo kayoy lalakin onkabayod sikara! 
24 Ag kayo makasimbang ed anggan sankaabebaan lan opisyal na Asiria, balet iilaloan yo a saray taga Egipto et itdan da kayo na saray karwahi tan saray sondalon kumakabayo! 
25 Abaloan yo amon ag ak tinulongan na Katawan ed indogpak ed bansa yo tan dineral ko? Say dilin Katawan so angibagad siak a dogpaan koy bansa yo tan deralen ko.” 


26 Insan inkuan di Eliakim, Sebna, tan Joas ed samay opisyal, “Mansalita kad sikamiy Aramaica, ta natalusan mi. Ag ka mansasalitay Hebreo, ta ondedengel iray totoon walad tapew na padir.” 


27 Inmebat imay opisyal, “Abaloan yo amon sikayo tan say ari labat so angibakian na impirador ed siak a pangibagaan kod sayan amin a bengatla? Andi, mitotongtong ak met ed saray totoon manyodyorung ed tapew na padir, a kapara yo ran mangan na dilin tai ra tan oninom na dilin sirit da.” 


28 Insan imalagey tan ineyag tod salitay Hebreo, “Dengel yoy ibabagad sikayo na impirador na Asiria! 
29 Ipapasakbay tod sikayon ag yo aabuloyan a palikdoen kayo nen Ezekias, ta ag to kayo lamlamang niagel. 
30 Ag yo aabuloyan a tangoyuren to kayon manmatalek ed Katawan. Ag yo komun nununoten ya iyagel kayo na Katawan tan ag to abuloyan a dakepen na saray sondalo na Asiria so siudad yo. 
31 Ag yo dedengeley Ezekias. Igaganggan na impirador na Asiria a paway kayod siudad tan suko ki la. Naabuloyan kayon mangan na ubas ed dilin kaubasan yo, mangan na igos ed dilin kaigosan yo, tan oninom na danum ed dilin bobun yo— 
32 anggad panayamen kayo na impirador ed sakey a bansa a singa met lamlamang say bansa yo a wala ray kaubasan a mangiter na ubas tan wala ray trigo a gawaen a tinapay; sakey a dalin a wala ray kiew na oliba, larak na oliba, tan say dilo. No onuren yo ray ganggan to ag kayo ompatey, no ag ta mambilay kayo. Ag yo dedengeley Ezekias no ibaga tod sikayon iyagel kayoy Katawan, ta papalikdoen to kayo labat. 
33 Wala siriy dios na dinanman a bansa ya inyagel tod impirador na Asiria so dalin to? 
34 Iner la natan so kawalaan da ray diriyos na Hamat tan Arpad? Iner so kawalaan da ray diriyos na Sefarvaim, Hena, tan Iva? Wala sirin ed sikaray angyagel ed Samaria? 
35 Siopad sarayan diriyos na sarayan bansa so angyagel ed impirador na dalin da? Panon sirin so pannununot yoy iyagel na Katawan so Jerusalem?” 


36 Ag inmeseesel iray totoo, onung na ingganggan ed sikara nen Ari Ezekias; ag met ira anggan inmebat. 
37 Kanyan diad ermen di Eliakim, Sebna, tan Joas, pinilat day kawes da, linma la ra, insan imbalita rad ari so imbaga na samay opisyal na Asiria.  

Tinepet na Ari no Antoy Simbawa nen Isaias 

(Isa. 37:1-7) 


1 Diad ermen nen Ari Ezekias nen nadngel toy imbalita da ra may opisyal to, pinilat toy kawes to, insan linmad dalem na Timplo na Katawan. 
2 Imbaki tod kinen propita Isaias a lakin anak nen Amoz ira di Eliakim a makaoley ed palasio, Sebna a sikritario na palasio, tan saray mamatakken a papari. Akakawes met iray sako. 
3 Saya so impaikuantod kinen Isaias: “Agew natan na kairapan; nadudusa tan napapabaingan itayo. Singa itayo biin asabi lay pananak to, balet et makapkapoy a mangibuknak na ogaw. 
4 Imbaki na impirador na Asiria so manonan opisyal to ya amabaing ed mabilay a Dios. Nadngel komun na Katawan a Dios mo ira man a panamabaing tan dusaen to may nansalita. Kanyan ipikasim pad Dios iray nakdaan a totoo tayo.” 


5 Nen nadngel nen Isaias so impaibaga nen Ari Ezekias, 
6 onyay inyebat to: “Ibabaga na Katawan ed sika ya ag ka patataktakot ed saray taga Asiria lapud pangibabaga ran ag to ka nilaban. 
7 Parengelan na Katawan so impirador na balbalitan makasengeg na pawilan tod dilin bansa to, tan diman papatey na Katawan.” 

Say Kumadwan Impanaktakot na saray taga Asiria 

(Isa. 37:8-20) 


8 Akabatan na samay opisyal na Asiria a tinaynan na impirador so Lakis, ta mibabakal ed siudad na Libna, kanyan linmad man a pangipanonan to. 
9 Nadngelan na impirador na Asiria a diad panangipangulo nen Ari Tirhaca na Etiopia onsasabi ray sondalon ondogpad sikato, kanyan nansulat ed kinen Ari Ezekias 
10 na Juda, tan inkuantod sulat to, “Ag ka palilingod imbaga na dios a panmamatalkan mo ya ag ka napelag ed silong na pakaoley ko. 
11 Nadngelan mo lay ginawa na saray impirador na Asiria ed anggan anton bansan ginetma ton deralen. Abaloan mon makapaliis ka? 
12 Dinederal na saray lalakik iray siudad na Gozan, Haran, Rezef, tan pinapatey da ray totoon taga Eden a manaayam ed Telasar, et anggapod saray diriyos da so akapangyagel ed sikara. 
13 Antoy agawaan na saray ararid saray siudad na Hamat, Arfad, Sefarvaim, Hena, tan Iva?” 


14 Inawat nen Ari Ezekias so sulat ed lima na saramay imbaki na impirador tan binasa to. Insan linmad dalem na Timplo, inyan tod man imay sulat diad arap na Katawan, 
15 tan nampikasi, “O Katawan a Dios na Israel, manyodyorung kad mapagalang a tronom diad tagey na saray kirubin, bukbukor moy Dios a manooley ed amin a nanarian diad mundo. Pinalsam so tawen tan dalin. 
16 Imanom pa, Katawan, so nagagawad sikami. Dengel mo pan amin iray salitan pamapabaing nen Senakerib ed sikan Dios a mabilay. 
17 Amta min amin, Katawan, a dinederal na saray impirador na Asiria so amayamay a bansa, ginagawa ran andi-kabaliksan iray dalin da, 
18 tan pinopoolan da ray diriyos da—ya aliwa ran tuan diriyos, no ag ta talintao ran kiew labat odino bato a ginagawa na limay too. 
19 Kanyan natan, Katawan a Dios mi, iyagel mo kami pad saray taga Asiria, pian naamtaan na amin da ray bansa ed intiron mundo a bukbukor mo, O Katawan, so Dios.” 

Say Imbaga nen Isaias ed Ari 

(Isa. 37:21-38) 


20 Insan impaibaga nen Isaias ed kinen Ari Ezekias a dinengel na Katawan so pikakasi na ari tan inebatan to. 
21 Inkuan na Katawan, “Elekan ka na siudad na Jerusalem, Senakerib, tan ludlureyen to ka. 
22 Siopay abaloan mon papabaingan tan luludlureyen mo? Ag mo ak pinagalangan, siak a masanton Dios na Israel. 
23 Angibaki kad siak na saray totoom a mampasirayew a lapud saray amayamay a karwahim dinakep mo ray sankaatageyan a palandey, anggan say toktok na Palandey na Libano. Impasirayew mod siak a nambabatang kad man na saray sankatageyan a kiew a sidro tan saray sankaabigan a kiew a saleng tan asorub mo ray sankaoteotelan na saray takel. 
24 Impasirayew mon angotkot ka na saray bobun tan inminom ka na danum ed arum iran dalin tan pikaekat mo ray kolus ed Egipto diad panamegley na impanggagatin na saray sondalom. 


25 “Ag mo ta ni nadngelan ya abayag ko la yan ginetma? Susumpalen ko la ya natan. Initdan ta kay pakayari a napagmaliw mon bontun na deral-deral iray aliber na padir a siudad. 
26 Anggapoy agawaan na saray totoon manaayam diman. Ataktakot ira tan akatanga ran nikelawan. Nagmaliw iran singa dikad alog odino dikan tinmubod toktok na abung ya alenes ira diad insiplug ed sikara na ampetapetang a dagem.* 


27 “Balet amtak ya amin iray nipaakar ed sika, saray gagawaen mo tan saray lalaen mo. Amtak so ontan lan petang na olom ed siak. 
28 Naawat koy pakabat a nipaakar ed satan a pamapasnuk mo tan satan a panagpaatagey mo, kanyan natan inan koy patili so eleng mo tan pakalat so sangim, tan papawilen ta kad dalan a nanlapwan mo.” 


29 Insan inkuanen Isaias ed kinen Ezekias, “Niay sakey a pakapatnagan ed sakey a nagawa. Diad sayan taon tan diad ontombuk a taon, bungay tanaman a balang labat so naakan yo, balet diad onsoblay a taon nayarian yo lay mantanem na saray trigo tan naani yo, tan makapantanem kayo met na ubas tan makapangan kayo na bunga ra. 
30 Saray mansiansian mabilay a taga Juda et onaligwas iran singa saray tanaman a manlamut na aralem, insan ira mambunga. 
31 Wala ray mansiansian mabilay a totood Jerusalem tan diad Palandey na Sion, ta ginetma la na Dios a gawaen to yan andi-saew. 


32 “Onyay inkuan na Katawan nipaakar ed impirador na Asiria: ‘Ag to ya looban a siudad odino panaen na anggan sakey. Anggapo ray onsingger ed siudad a sondalon wala ray samper da, tan anggapoy nagawan bontun a para panakep ed siudad. 
33 Ompawil ed dinalan to, tan ag to looban yan siudad. Siak a Katawan, so nansalita. 
34 Iyagel ko yan siudad lapud sikatoy pakagalangan ko tan lapud samay sipan kod kinen David ya aripen ko.’ ” 


35 Diad saman a labi linmad kampo na saray taga Asiria so sakey ya anghil na Katawan tan pinatey toy sanlasus, walomplo tan liman libon sondalo. Diad palbangon ed ontombuk ya agew kibalatar irad man ya inaatey! 
36 Insan sinmoner si Senakerib ya impirador na Asiria tan pinmawil ed Ninive. 
37 Aminsan ya agew, nen mangigagalang si Senakerib ed dalem na timplo na dios ton Nisroc, saray duaran anak ton lalaki a di Adramelec tan Sarezer, pinatey dad ispada, insan batik irad dalin na Ararat. Sakey ed saray anak to a si Esarhadon so sinmalat ed sikaton nanoley.  

Say Impansakit tan Inyabig nen Ari Ezekias 

(Isa. 38:1-8, 21-22; 2 Awa. 32:24-26) 


1 Legan to met ira man ya agew, nansakit si Ari Ezekias tan ngalngali inatey. Linmad sikato si propita Isaias a lakin anak nen Amoz tan kuantod sikato, “Ibabaga na Katawan ya oksuy mo lan amiy bengatla, ta ag ka la onabig. Mamparaan kan ompatey.” 


2 Inyarap nen Ezekias so lupa tod padir, insan nampikasi: 
3 “Nunot mo pa, Katawan, a matoor tan masimoon so impanlingkur kod sika, tan sinumpal ko lawas iray labay mon pagawad siak.” Insan inggapo toy nanakis na ampaipait. 


4 Tinaynan nen Isaias so ari, balet kasakbayan na pakadalan tod pegley na loob na patioy palasio imbagad sikato na Katawan 
5 ya ompawil ed kinen Ezekias, say manoley na totoo na Katawan, ta ikuantod sikato, “Say Katawan kuantod sika: Siak, say Katawan a Dios na lakim a David, et nadngel koy pikakasim tan anengneng koy interter na luam. Paabigen ta ka, tan diad kumatlon agew onla kad Timplo. 
6 Pambilayen ta ka nin labinlimay taon. Iyagel ta ka tan sayan siudad na Jerusalem ed impirador na Asiria. Iyagel ko yan siudad lapud sikatoy pakagalangan ko tan lapud samay sipan kod aripen kon David.’ ” 


7 Insan imbaga nen Isaias ed ari a tapalan toy pinitpit a bungay igos so pelsa to, pian onabig.* 
8 Tinepet nen Ari Ezekias, “Antoy pakapatnagan a paabigen ak na Katawan tan diad kumatlon agew et makakar ak ed Timplo?” 


9 Inmebat si Isaias, “Itdan ka na Katawan na pakapatnagan a sumpalen toy sipan to. Antoy labay mo, paonaen ko na samploran balitang so anino ed takayan, odino paseneren ko na samplora?” 


10 Inmebat si Ezekias, “Mainomay a paonaen na samploran balitang so anino! Paseneren na samploran balitang so labay ko.” 


11 Nampikasid Katawan si Isaias, tan pinasener to na samploran balitang so anino ed takayan† ya inyan nen Ari Acaz. 

Saray Imbakin nanlapud Babilonia 

(Isa. 39:1-8) 


12 Diad legan to met yan panaon, say ari na Babilonia a si Merodac-baladan a lakin anak nen Baladan, et nadngelan to a nansakit si Ari Ezekias, kanyan impawitan to na sulat tan rigalo. 
13 Maliket si Ezekias ya angawat ed saramay imbaki tan impanengneng ton amin iray kayamanan to—saray pilak tan saray balituk to, saray rikado tan saray pabalingit to, tan amin a kagawaan na saray sondalo to. Anggapoy ag to impanengneng ed sikara a bengatlan walad saray kuarton panagsinupan odino walad anggan iner a pasen na nanarian. 
14 Insan linmay propita Isaias ed kinen Ari Ezekias, tan tinepet to, “Iner so nanlapwan na sarayan totoo tan antoy kuandad sika?” 

Inmebat si Ezekias, “Nanlapu rad Babilonia ya arawdawin bansa.” 


15 “Antoy anengneng dad palasio?” tepet nen Isaias. 

“Anengneng dan amin. Anggapoy ag ko impanengneng ed sikara a bengatlan walad saray kuarton panagsinupan,” ebat nen Ezekias. 


16 Insan inkuanen Isaias ed ari, “Ibabaga na Katawan a makapanyarin-amin ya 
17 asingger lay panaon a naawit ed Babilonia iray amin a bengatlan walad palasio tan amin a tinitipon ya anggad natan na saray lalakim. Anggapoy bengatlan nakeraan. 
18 Pigarad saray kakanayon mo so naala tan magmaliw iran yunuko a manlingkur ed palasio na ari na Babilonia.” 


19 Say atalusan nen Ari Ezekias a kabaliksan to ya et say kiwala na kareenan tan kaandi na kaatapan legan na pambilay to, kanyan inmebat, “Maung so imbagam ed siak a salita na Katawan.” 

Say Samput na Impanoley nen Ezekias 

(2 Awa. 32:32-33) 


20 Nisulat ed libron Say Awaran da ray Ararid Juda iray arum nin ginagawa nen Ari Ezekias: saray impanatalo tod bakal, pati say impanggawa to na dipositoway danum tan say dalan na danum ya ompogtad siudad. 
21 Inatey si Ezekias, tan sinmalat ed sikaton nanari si Manases a lakin anak to.  

Si Ari Manases na Juda 

(2 Awa. 33:1-20) 


1 Labinduay taon nen Manases nen nagmaliw ya ari ed Juda, tan nanoley ed Jerusalem na limamplo tan limay taon. Si Hefziba so ina to. 
2 Nanggagawa na kaogsan ed arap na Katawan, ta inalig to ray makapaingungot ya ogali da ray pinapataynan na Katawan legan a mankukurang iray totoo to. 
3 Pinasimbalo ton impaalagey iray paganon pasen a panangigalangan a dinederal nen Ezekias ya ama to; nanggagawa na saray altar a panangigalangan ed Baal, tan nanggawa na talintao nen Asera, a singa samay ginawa nen Ari Acab na Israel. Inggalang met nen Manases iray bitewen. 
4 Nanggawad dalem na Timplo na saray altar a panangigalangan na saray pagano, anta say Timplo so pasen ya imbaga na Katawan a pangigalangan ed sikato. 
5 Diad duaran patio na Timplo nanggawa na saray altar a pangigalangan ed saray bitewen. 
6 Insaklang ton bagat a popoolan so lakin anak to. Nambubuyon tan nampaparles tan nampapanon ed saray panagpalar tan saray manangipanon ed saray ispiritu na inaatey. Mapalaloy impankasalanan tod Katawan, kanyan impanpasnuk to. 
7 Inyan tod dalem na Timplo so talintao nen diosan Asera. Onya so inkuan na Katawan ed kinen David tan si Solomon a lakin anak to nipaakar ed sayan Timplo: “Diad Jerusalem ed sayan Timplo so pasen a pinilik ed amin da ray lugar na labinduan tribu na Israel a pangigalangan ed siak. 
8 No onuren na saray totood Israel iray amin a bilibilin ko tan sumpalen day intiron Ganggan ya inter ed sikara nen Moises ya aripen ko, ag ko ra abuloyan a napataynan ed dalin ya inter kod saray lalaki ra.” 
9 Balet ag inonur na saray totood Juda so Katawan, tan inlagyat nen Manases iran nankasalanan na ambelat ni nen saray kasalanan a ginagawa da ray totoon pinapataynan na Katawan legan a mankukurang iray totoo to. 


10 Inkuan na Katawan ed panamegley na saray aripen ton propita, 
11 “Ginagawa nen Manases ira yan makapaingungot a bengatlan maoges ni nen saray ginagawa da ray Cananeo; tan diad panamegley na saray talintaoy diriyos to inlagyat ton nankasalanan iray totood Juda. 
12 Kanyan siak, say Dios na Israel, so mangyakar na ontan lan deral ed Jerusalem tan Juda, et onkelaw so balang sakey a makadngel ed agawa. 
13 Dusaen koy Jerusalem a singa ginawak ed Samaria, a singa ginawak ed kinen Ari Acab na Israel tan saray kabyangay boleg to. Pataynanen ko ray totood Jerusalem, et magmaliw a malinis a singa platon pinonasan tan impatikleb. 
14 Ikaindan ko ray totoon nakdaan a mabilay, insan iyawat ko rad saray kalaban dan manakep ed sikara tan maneral ed dalin da. 
15 Gawaen ko yad saray totook, ta nankasalanan irad siak tan impanpasnuk da ak, nanlapu lad panaon a pinmaway ed Egipto iray lalaki ra ya anggad natan.” 


16 Pinatey nen Manases iray amayamay a totoon anggapoy kasalanan, kanyan adelap na dala so daladalan na Jerusalem; sayan ginagawa to et kaaruman na samay impangilagyat ton angigalang ed saray talintao iray totood Juda, kanyan impankasalanan to rad Katawan. 


17 Nisulat ed libron Say Awaran na saray Ararid Juda iray arum nin ginagawa nen Manases, pati saray ginagawa ton kasalanan. 
18 Inatey si Manases, nipompon ed tanamanan ed palasio, say tanamanan na Uza, insan sinmalat ed sikaton nanari si Amon a lakin anak to. 

Si Ari Amon na Juda 

(2 Awa. 33:21-25) 


19 Duamplo tan duay taon nen Amon nen nagmaliw ya ari na Juda, tan nanoley ed Jerusalem na duay taon. Si Mesulemet ya anak nen Haruz a taga baley na Jotba so ina to. 
20 Nanggagaway kaogsan ed arap na Katawan a singa si ama ton Manases; 
21 inalig toy ginagawa nen ama to, tan inggalang to ray talintaoy diriyos ya inggalang nen ama to. 
22 Impolisay toy Katawan, say Dios na saray lalaki to, tan ag to inonur iray ganggan na Katawan. 


23 Nankokomplut iray opisyal nen Amon sumpad sikato, insan da pinatey ed palasio. 
24 Pinatey na saray totood Juda ira may amatey ed kinen Amon tan ginawa ran ari si Josias a lakin anak to. 


25 Nisulat ed libron Say Awaran da ray Ararid Juda iray arum nin ginagawa nen Amon. 
26 Nipompon si Amon ed lobuk diad tanamanan na Uza, insan sinmalat ed sikaton nanari si Josias a lakin anak to.  

Si Ari Josias na Juda 

(2 Awa. 34:1-2) 


1 Waloy taon nen Josias nen nagmaliw ya ari na Juda, tan nanoley ed Jerusalem na talomplo tan sakey taon. Si Jedida ya anak nen Adayas a taga baley na Boskat so ina to. 
2 Ginawa nen Josias so makapaliket ed Katawan; inalig to ray ginagawa nen laki ton Ari David, ta mapeget ton inonur ya amin iray ganggan na Dios. 

Say Impakarumog ed Libro na Ganggan 

(2 Awa. 34:8-28) 


3 Nen kumalabinwaloy taon na panooley nen Ari Josias, imbaki tod Timplo so sikritario na palasio a si Safan a lakin anak nen Azalia tan apo nen Mesullam, tan ingganggan to: 
4 “Lakad kinen Pangulon Pari a si Helcias, ta nengneng mo no pigara lay kuartan nanlapud saray totoo ya atipon na saray paparin nipasen ed lolooban na Timplo. 
5 Ibagam ed sikato ya iter toy kuarta ed saray totoon makaoley ed panaapiger na Timplo, 
6 pian nabayaran da ray karpintiro, saray managpaalagey, tan saray kantiro, tan makasaliw iray tabla tan saray baton ikana ed panapiger na Timplo. 
7 Napanmatalkan a sigput iray totoon makaoley ed kimey, kanyan ag la kaukolan ya iyosaosa ray kuartan nanaawat da.” 


8 Imbaga nen Safan ed kinen Helcias so ganggan na ari, tan imbaga nen Helcias ed sikato a nalmo tod dalem na Timplo so Libro na Ganggan. Inter nen Helcias ed kinen Safan so libro, tan binasa to. 
9 Insan pinmawil ed kinen ari tan inkuanto: “Inala na saray aripen mo so kuarta a walad Timplo, insan da inyawat ed saray totoon makaoley ed panapiger na Timplo.” 
10 Inkuanto ni, “Niay libron inter ed siak nen Helcias.” Insan maksil ton imbasa imay libro ed ari. 


11 Nen nadngel na ari so impangibasad libro, ginebyas toy kawes to lapud ermen to. 
12 Ingganggan to ra di Helcias a pari, Ahicam a lakin anak nen Safan, Acbor a lakin anak nen Micaya, Safan a sikritario na korti, tan si Asaya a mananulong na ari: 
13 “Laka yo, ta ipanonan yo ak ed Katawan, tan amin a totood Juda nipaakar ed saray bangat na sayan libro. Mamapasnuk so Katawan ed sikatayo, lapud ag ginawa na saray lalaki tayo iray ibabaga na sayan libro.” 


14 Di Helcias, Ahicam, Acbor, Safan tan Asaya et linma ran angipanon ed sakey a biin manngaran na Hulda, sakey a propita a manaayam ed balo nin kabyangan na Jerusalem. (Say asawa to yan bii a si Sallum ya anak nen Tocat tan apo nen Hasra et sikatoy makaoley ed saray kawes ya isosolung na saray papari no manlingkur irad Timplo.) Imbaga rad kinen Hulda iray agawa, 
15 insan imbaga tod sikara ya ompawil irad ari tan inkuandad 
16 sikatoy onggendan a salita na Katawan: “Dusaen koy Jerusalem tan amin da ray totoo to onung na nisulat ed libron binasa na ari. 
17 Impolisay da ak tan nambabagat irad saray arum a diriyos, kanyan impanpasnuk da ak lapud amin a ginagawa ra. Pinmetang so olok ed Jerusalem, tan ag ombetel. 
18 No nipaakar ed ari, siak, say Katawan a Dios na Israel, kuanko: Dinengel moy nisulat ed samay libro, 
19 nampatauli ka tan nampaabeba kad siak ginebyas moy kawes mo tan manakakis ka nen nadngel mo no panoy panusak ed Jerusalem tan saray totoon manaayam diman. Gawaen kon makapasinagem a nengnengen, sakey a pasen a say ngaran to et ikana na saray totoo a sakey a samba. Balet nadngel koy pikakasim, 
20 kanyan no inatey ka la so panusak ed Jerusalem. Iyabuloy kon mareen so ipatey mo.” 

Pinmawil ed kinen Ari Josias ira may totoo tan imbaga ra yan salita.  

Impolisay nen Josias so Paganon Panangigalang 

(2 Awa. 34:3-7, 29-33) 


1 Impaawit nen Josias iray amin a pangulo na Juda tan Jerusalem, 
2 insan ira nambabansag a linmad Timplo, a kaolup da ray papari tan saray propita, tan amin da ray arum a totoon manaayam ed Jerusalem, mayaman may mairap-bilay. Imbasa na ari diad arap dan amin so intiron libro na sipanan ya arumog ed dalem na Timplo. 
3 Nanalagey ed abay na lusek a para ari, insan akisipanan ed Katawan ya onuren toy Katawan, sumpalen to diad intiron puso tan kamarerwa to iray ganggan tan bilin to, tan gawaen to iray kakaukolan na sipanan onung na nisulat ed samay libro. Insipan met na amin a totoo a sumpalen da so sipanan. 


4 Insan ingganggan nen Josias so Pangulon Pari a si Helcias, saray mananulong ton papari, tan saray nipasen a guardia ed lolooban na Timplo ya ipaway dad Timplo iray amin a kagawaan ya ikakanad pangigalang ed Baal, diosan Asera, tan saray bitewen. Pinoolan na ari ira yan amin diad paway na siudad diad asingger ed Patar na Cedron, insan to impaiyakar ed Betel so dapul da. 
5 Inekal tod kimey iray kinonsagra na saray ararid Juda a papari a mambagat* ed saray paganon altar diad saray siudad na Juda tan diad saray pasen ya asingger ed Jerusalem—amin da ray paparin angibagat ed Baal, agew, bulan, saray planita, tan saray bitewen. 
6 Inekal tod Timplo so masanton tiken a nisaklang ed Asera, impaway tod siudad tan inyakar tod Patar na Cedron, pinoolan to, minekmek to ya anggad nagmaliw a dapul, insan to impokopuk ed kamposantoy karaklan. 
7 Dineral to ray kuarton walad dalem na Timplo ya ayaman na saray marotak a bibii tan lalaki. (Diman so nanggagawaan na saray bibii ed saray kawes ya inkakanad pangigalang ed Asera.) 
8 Inyakar tod Jerusalem iray paparin walad saray siudad na Juda, tan diad intiron bansa ginagawa ton andi-kabaliksan iray altar a nambabagatan da. Inggeba to met iray altar a nisaklang ed saray dimonyon kanding diad asingger ed puirtan ginawa nen Josue, say gobirnador na siudad. Walad nikawigi na puirta na siudad ira may puirta no onloob kad siudad. 
9 Ag naabuloyan a manlingkur ed dalem na Timplo ira may papari, balet nayarian day mangan na anggapoy libaduran tinapay a niparaan para saray kapara ran papari. 


10 Ginawa met nen Ari Josias ya andi-kabaliksan so Tofet, say pasen na panangigalangan na saray pagano diad Patar na Hinom, pian anggapo lay makapangisaklang ed dios a Molec na anak ton laki o bii. 
11 Inekal to met iray kabayon insaklang na saray ararid Juda diad pangigalang ed agew, insan pinoolan to ray karwahin inkakana ed sayan panangigalang. (Nikolung tan niiyan ira yan kabayo tan karwahi diad dalem na patioy timplo ya asingger ed puirta tan ag arawid ayaman nen Natanmelec a sakey a manonan opisyal.) 
12 Inggeba nen Ari Josias iray altar a ginawad toktok na palasio na saray ararid Juda, tan wala rad tagey na nanayaman nen Ari Acaz. Inggeba to met iray altar a ginawa nen Ari Manases diad duaran patio na Timplo; minekmek to ra, insan to ra imbantak ed Patar na Cedron. 
13 Ginawa met nen Josias ya andi-kakanaan iray altar a ginawa nen Ari Solomon diad bokig na Jerusalem, abalaten na Palandey na Oliba.† Sarayan altar et para pangigalang ed saray makapaingungot a talintao na saray diriyos—Astarte a dios na Sidon, Kemos a dios na Moab, tan Molec a dios na Ammon. 
14 Minekmek nen Ari Josias iray baton lusek, binatang tod sengeg so masanton tiken a nisaklang ed diosan Asera, insan to tinabunan na pokel da ray inaatey so dalin a niletnegan da. 


15 Inggeba met nen Josias so pasen a panangigalangan diad Betel a ginawa na lakin anak nen Nebat a si Ari Jeroboam a nilagyat ton nankasalanan so Israel. Inggeba nen Josias imay altar, minekmek to ray bato to‡ ya anggad dinmabuk ira; pinoolan to met so masanton tiken a nisaklang ed diosan Asera. 
16 Insan linmingaw-lingaw ed kaliber-liber si Josias, et anengneng to ray pigaran lobuk diad pokdul; impaala toy karga ran pokel, insan to ra pinoolan ed tapew na altar. Diad onya ginawa ton andi-kabaliksan imay altar onung na impasakbay lan abayag na propita nen manalalagey ed abay na altar si Ari Jeroboam legan na pista. Linmingaw-lingaw ed kaliber-liber si Ari Josias, et naimano toy lobuk na samay propita§ ya angipasakbay ed saya. 
17 “Siopay akanlobuk ed saman?” tepet to. 

Inmebat iray totood Betel, “Lobuk na samay propitan nanlapud Juda tan angipasakbay ed saray ginawam ed sayan altar.” 


18 “Ag yo didiwiten,” ganggan nen Josias. “Ag nepeg ya iyalis iray pokel to.” 

Kanyan ag nialis iray pokel to, anggan saray pokel na samay propitan nanlapud Samaria. 


19 Diad balang siudad na Israel inggeba nen Ari Josias ya amin iray paganon pasen a panangigalangan ya impapaalagey na saray ararid Israel ya apampasnuk day Katawan lapud saya. Inggeba ton amin iray altar a singa impangigeba tod altar na Betel. 
20 Pinatey ton amin iray paganon papari diad tapew na saray altar a nanlilingkuran da, tan pinoolan tod tapew na balang altar iray pokel na inaatey. Insan pinmawil ed Jerusalem. 

Sinilibraan nen Josias so Paskua 

(2 Awa. 35:1-19) 


21 Si Ari Josias ingganggan to ray katoowan a silibraan day Paskua a pamagalang dad Katawan a Dios da, onung na nisulat ed libro na sipanan. 
22 Anggapoy Paskua ya asilibraan na singa onya na anggan siopan ari na Israel o Juda, nanlapu lad samay panaon ya inoleyan na huis so bansa. 
23 Asilibraan a siansia so Paskua ed Jerusalem, nen kumalabinwalon taon na panooley nen Josias. 

Saray Arum ya Inooman nen Josias 


24 Pian nasumpal nen Ari Josias iray ganggan a nisulat ed libron nalmo na Pangulon Pari a si Helcias diad dalem na Timplo, pinataynan tod Jerusalem tan diad intiron Juda iray amin a manangipanon ed saray ispiritu na inaatey tan amin a managpalar, tan inekal to ray diriyos ed abung, saray talintao, tan amin a bengatlan igagalang na saray pagano. 
25 Diad saray ararin akaona tan tinmombuk ed sikato, anggapoy miparad sikato a nanlingkur ed Katawan diad intiron puso, kanunotan, tan biskeg to; inonur ton amin iray Ganggan nen Moises. 


26 Balet ag ni kinmepa ya anggad natan so mapalalon pasnuk na Katawan ed Juda lapud saray ginagawa nen Ari Manases. 
27 Inkuan na Katawan, “Gawaen kod Juda so singa ginawak ed Israel: pataynanen ko ray totood Juda, tan ipolisay koy Jerusalem, say siudad a pinilik. Ipolisay ko met so Timplo, say pasen ya imbagak a pangigalangan ed siak.” 

Say Samput na Impanoley nen Josias 

(2 Awa. 35:20–36:1) 


28 Nisulat ed libron Say Awaran da Ararid Juda iray arum nin ginagawa nen Josias. 
29 Legan na panaari nen Josias, impangulo nen Ari Neco na Egipto ed Ilog na Eufrates so sakey ya olup na saray sondalo, ta tulongan toy ari na Asiria. Inatey ed bakal si Ari Josias nen diad Megido et inabet ton patondaen ira may sondalo na Egipto. 
30 Saray opisyal to inlogan dad karwahi so bangkay to, insan da inyakar ed Jerusalem tan diman nipompon ed kamposanto da ray arari. 

Pinili na saray totood Juda si Joacaz a lakin anak nen Josias, insan nilanaan dan manari ya onsalat ed kinen ama to. 

Si Ari Joacaz na Juda 

(2 Awa. 36:2-4) 


31 Duamplo tan taloy taon nen Joacaz nen nagmaliw ya ari na Juda, tan nanoley ed Jerusalem na taloy bulan. Say ina to si Hamutal ya anak nen Jeremias a taga siudad na Libna. 
32 Nanggagaway kaogsan ed arap na Katawan, a singa ginagawa na saray lalaki to. 
33 Nansamput so impanoley to nen adakep nen Ari Neco na Egipto, insan to inawit ed Ribla, diad dalin na Hamat. Impanbuis nen Ari Neco so Juda na talon libo tan liman lasus a kilon pilak, tan talomplo tan liman kilon balituk. 
34 Si Ari Neco impasen ton ari na Juda si Eliakim a lakin anak nen Josias. Insalat tod kinen Josias tan sinalatan toy ngaran to na Joakim. Inawit nen Neco si Joacaz ed Egipto, tan diman la inatey. 

Si Ari Joakim na Juda 

(2 Awa. 36:5-8) 


35 Nanaala na buis si Ari Joakim ed saray totoo onung na kapetekay kayamanan da, pian makatipon na ibayar ed kakaukolan na ari na Egipto. 


36 Duamplo tan limay taon nen Joakim nen nagmaliw ya ari na Juda, tan nanoley ed Jerusalem na labinsakey taon. Say ina to si Zibida ya anak nen Pedayas a taga baley na Ruma. 
37 Nanggagawa na kaogsan ed arap na Katawan si Joakim, a singa ginagawa na saray lalaki to.  

1 Legan na panaari nen Joakim, nilooban nen Ari Nabucodonosor na Babilonia so Juda, tan taloy taon ya apasoot si Joakim ya onsuko ed pakaoley nen Ari Nabucodonosor; balet ag abayag linmaban si Joakim. 
2 Say Katawan angibaki na saray olup na saray sondalon taga Babilonia, Siria, Moab, tan Ammon, ta labanan day Joakim tan deralen day Juda, onung na gawaen na Katawan ya imbaga to diad panamegley na saray aripen ton propita. 
3 Agawa ya diad panangiganggan na Katawan, pian napaekal tod arap to ray totood Juda lapud amin da ray kasalanan a ginagawa nen Manases, 
4 nagkalalo lad samay impamatey tod saray totoon anggapoy kasalanan. Ag napirdona na Katawan si Manases lapud saman a ginawa to. 


5 Nisulat ed libron Say Awaran da ray Ararid Juda iray arum nin ginagawa nen Joakim. 
6 Inatey si Joakim, insan sinmalat ed sikaton nanari si Joakin a lakin anak to. 


7 Ag lan balut pinmaway ed Egipto so ari na Egipto tan saray sondalo to, lapud wala lad silong na pakaoley na ari na Babilonia iray amin a dalin a sakop na Egipto, manlapud Ilog na Eufrates ya anggad ketegan ed baybay na Egipto. 

Si Ari Joakin na Juda 

(2 Awa. 36:9-10) 


8 Labinwaloy taon nen Joakin nen nagmaliw ya ari na Juda, tan nanoley ed Jerusalem na taloy bulan. Si Nehusta a taga Jerusalem so ina to. 
9 Nanggagawa na kaogsan ed arap na Katawan si Joakin, a singa ginagawa nen ama to. 


10 Legan na panooley to nilakob na saray sondalon taga Babilonia so Jerusalem, diad panangipangulo na saray opisyal nen Ari Nabucodonosor. 
11 Legan na impanlakob na saray sondalo, linmad Jerusalem si Nabucodonosor, 
12 insan sinmukod saray taga Babilonia si Ari Joakin, si ina to, saray anak ton lalaki, saray opisyal to, tan saray opisyal na palasio. 
13 Nen kumawalon taon na panooley nen Nabucodonosor, inawit ton priso si Joakin tan inala to met ya amin iray kayamanan na Timplo tan palasio. Onung na impasakbay la na Katawan, binebetag ya amin nen Nabucodonosor iray ginagawa nen Ari Solomon a balituk a kagawaan ed dalem na Timplo. 
14 Inawit ton priso iray totoo ed Jerusalem, amin da ray opisyal na ari, tan amin a manonan totoo; samplon libo ran amin. Intaruk to met ya amin iray maung a kumikimey, pati saray pumapanday; intilak to labat ed Juda iray totoon sankamairapan ed bilay. 


15 Inawit nen Nabucodonosor si Joakin a priso ed Babilonia, pati say ina nen Joakin, saray asawa to, saray opisyal to, tan saray manonan totoo ed Juda. 
16 Inyakar nen Nabucodonosor ed Babilonia iray amin a totoon atagey so kipapasen, piton libo ran amin, tan sanlibo ray marunong a kumikimey, pati saray pumapanday, a maung iran amin ya impanlaman tan sarag day mansondalo. 


17 Si Nabucodonosor insalat ton ari na Juda si Natanias a pangamaen nen Joakin, insan to sinalatan so ngaran to na Sedekias. 

Si Ari Sedekias na Juda 

(2 Awa. 36:11-12; Jer. 52:1-3a) 


18 Duamplo tan sakey so taon nen Sedekias nen nagmaliw ya ari na Juda, tan nanoley ed Jerusalem na labinsakey taon. Say ina to si Jamutal ya anak nen Jeremias a taga siudad na Libna. 
19 Nanggagawa na kaogsan ed arap na Katawan si Ari Sedekias a singa ginagawa nen Ari Joakin. 
20 Lapud mapalalon pasnuk na Katawan, pinaekal tod arap to iray totood Jerusalem tan saray totood Juda.  

Say Inkatalo na Jerusalem 

(2 Awa. 36:13-21; Jer. 52:3b-11) 


1 Linmaban si Sedekias ed Ari Nabucodonosor na Babilonia. Kanyan diad kumaplon agew na kumaplon bulan na kumasyam a taon na panooley nen Sedekias, linmad Jerusalem si Nabucodonosor tan amin da ray sondalo to, ta dogpaan da. Nankampo rad paway na siudad, pinaliberan da na panagguardiaan, 
2 tan nilakob da ya anggad kumalabinsakey a taon na panooley nen Sedekias. 
3 Nen kumasyam ya agew na kumapat a bulan* na saman lamlamang a taon, nen mapalaloy eras tan anggapo lay nakan na saray totoo, 
4 abongaw na saray kalaban so padir na siudad. Anggaman a nilakob na saray taga Babilonia so siudad, akabatik ed labi so ari tan amin da ray sondalo na Juda. Dinmalan irad puirtan nanleetan na duaran padir ya asingger ed tanamanan na ari. Batik iran amaarap ed Patar na Jordan. 
5 Balet inosilan na saray sondalon taga Babilonia si Sedekias tan adakep da diad nipatar a pasen ya asingger ed Jerico; inkaindan na amin da ray sondalo to. 
6 Niakar si Sedekias ed kinen Ari Nabucodonosor a walad siudad na Ribla tan diman to sinintinsiaan si Sedekias. 
7 Diad arap nen Sedekias so amateyan ed saray anak ton lalaki; insan impasokit nen Nabucodonosor iray mata to, impagolunggolungan to, tan impaiyakar tod Babilonia. 

Say Inkaderal na Timplo 

(Jer. 52:12-33) 


8 Nen kumapiton agew na kumaliman bulan na kumalabinsiam a taon na panooley nen Nabucodonosor ed Babilonia, linmoob ed Jerusalem si Nebuzaradan a sumisimbawa na ari tan pangulo na saray sondalo na ari. 
9 Pinoolan toy Timplo, say palasio, tan say kaabungan na amin da ray totoon atagey so kipapasen ed Jerusalem, 
10 tan ginegeba na saray sondalo to iray padir na siudad. 
11 Insan inawit nen Nebuzaradan ed Babilonia iray totoon atilak ed siudad, saray atilak a marunong a kumikimey,† tan saray akigampid saray taga Babilonia. 
12 Balet intilak tod Juda so pigaran totoon sankamairapay bilay tan anggapoy kayaryan, insan impankimey to rad kaubasan tan diad kaalogan. 


13 Minekmek na saray taga Babilonia iray gansan lusek tan saray panangipatoonan a walad dalem na Timplo. Minekmek da met so gansan dipositoway danum, insan da inawit ed Babilonia iray amin a gansa. 
14 Inawit da met iray pala, tan say pananginay dapul ya ikakanad panaglinis na altar, saray panagpotut na pabiloy lamparaan, saray yaung a panagsaluran na dala na saray ayayep ya ibagat, saray yaung ya ikakanad pampool na insinso, tan amin da ray arum a gansan bengatla ya ikakanad panaglingkur ed dalem na Timplo. 
15 Inawit da ray amin a bengatlan balituk o pilak, pati saray ankekelag ya yaung tan saray palangganan pananginan na ngalab. 
16 Ambelat a tuloy a simbangen iray bengatlan gansa a ginawa nen Ari Solomon a para Timplo—saray duaran lusek, saray panangipatoonan, tan say balbaleg a dipositoway danum. 
17 Nampara ira may duaran lusek: waloran mitro so kaatagey na balang sakey tan walay olo-olo ton gansa a sakey tan kapalduan mitro so kaatagey to. Apaliberan na gansan alaga-laga tan adikoraan na saray gansan bungay kiew a granada. 

Niakar ed Babilonia iray Totood Juda 

(Jer. 52:24-27) 


18 Si Nebuzaradan, say pangulo na saray sondalon taga Babilonia et inala to met a priso ira di Seraya a Pangulon Pari, Sofonias ya onkumadwad Pangulon Pari, tan saray talora nin manonan opisyal na Timplo. 
19 Manlapud siudad, inawit toy pangulo nen saman na saray sondalo, limarad saray sumisimbawa na ari a wala ni rad siudad, saray sikritario na pangulo da ray sondalo a makaoley ed listaay sondalo, tan anemaplo nin manona ran totoo. 
20 Inyakar to ra ed ari na Babilonia a walad siudad na Ribla, 
21 diad dalin na Hamat. Impapairap irad man na ari, insan to ra impapatey. 

Kanyan saray totood Juda et nakal irad dalin da tan niakar irad arum a bansa. 

Si Gedalias a Gobirnador na Juda 

(Jer. 40:7-9; 41:1-3) 


22 Impagmaliw nen Ari Nabucodonosor na Babilonia si Gedalias a lakin anak nen Ahican tan apo nen Safan a gobirnador na dalin na Juda, tan impasen ton makaoley ed amin da ray totoon ag niakar ed Babilonia. 
23 Nen nadngelan ya na saray opisyal tan saray sondalon ag sinmuko, akitipon irad kinen Gedalias diad Mizpa. Sarayan opisyal et di Ismael a lakin anak nen Netanias, Johanan a lakin anak nen Karea, Seraya a lakin anak nen Tanhumet a taga baley na Netofa, tan Jaazanias a taga Maaca. 
24 Inkuanen Gedalias ed sikara, “Sambaan kod sikayo ya anggapoy nepeg yon takotan ed saray opisyal a taga Babilonia. Manayam kayod sayan dalin, manlingkur kayo ed ari na Babilonia, et maung ya amin so pansumpalan yo.” 


25 Balet diad kumapiton bulan na saman met lamlamang a taon, si Ismael a lakin anak nen Netanias tan apo nen Elisama tan kabyangan na pamilyay ari et linmad Mizpa a kaiba to ray samploran lalaki, dinogpaan day Gedalias tan pinatey da. Pinatey da met iray Israelita tan saray taga Babilonia a kakaiba nen Gedalias. 
26 Insan tinmaynan tan linmad Egipto iray amin ya Israelita, mayaman may mairap-bilay, pati saray opisyal na sondalo, lapud antakot irad saray taga Babilonia. 

Nibolus ed Prisowan si Joakin 

(Jer. 52:31-34) 


27 Nen taon a nagmaliw ya arid Babilonia si Evilmerodac, kinasian ton impaway ed prisowan si Joakin. Agawa ya nen kumaduamplo tan piton agew na kumatalomplo tan piton taon na inkadakep nen Joakin. 
28 Kinasian nen Evilmerodac, tan atagtagey so inter tod sikaton kipapasen nen saray arum ya ararin niakar a priso ed Babilonia. 
29 Kanyan naabuloyan si Joakin a mansalat na kawes ton kawes na priso tan mirongo ed ari legan na impanbilay to. 
30 Naitdan ya inagew-agew na kuartan gastosen to a para sikaton dili legan ton nambilay. 



* 1:11
 Diad sakey a dagdaan a patalus linma ra; diad tikston Hebreo inmebat.

† 1:17
 Diad sakey a dagdaan a patalus agi ton; anggapo ra yan ed tikston Hebreo.

* 2:9
 PATAWIRAN…ONSALAT ED SIKA: Kinerew nen Eliseo so apag a tawiren ed ama na pangulowan ya anak a laki, onung ed ganggan (nengneng yoy Deut. 21:17).

* 3:26
 Diad sakey a dagdaan a patalus Siria; diad tikston Hebreo Edom.

† 3:27
 ATAKTAKOT, nayarin lapud antokaman a gawaen nen Cemos a dios na saray Moabita, odino lapud antokaman a gawaen na Katawan a Dios na saray Israelita.

* 4:23
 AGEW NA PANAGPAINAWA…PISTA NA BALON BULAN: Abaloan nen saman a sayan agew so sankaabigan a pangipanon ed propita.

* 5:11
 akating a partiy laman ko; odino sayan pasen.

† 5:17
 MANGISEMPET AK NA DALIN: Asisia nen saman a say sakey a dios nagalang labat ed dilin dalin to.

* 6:25
 TAIY MALAPATI: Nayarin sakey yan amta na karaklan a salita a totokuyen toy sakey ya ipipising a singa bilang sibuyas a balang.

† 6:33
 Say sankanayarian a tiksto ari; diad tikston Hebreo imbaki.

* 8:16
 Diad pigaran dagdaan a patalus Israel; diad tikston Hebreo Israel, si Josafat ya ari na Juda.

* 9:27
 Diad pigaran dagdaan a patalus asugatan da; anggapo ra yan salita ed tikston Hebreo.

† 9:31
 ZIMRI: Sakey yan opisyal na saray sondalo na Israel ya amatey ed ari na Israel (nengneng yoy 1 Arari 16:8-12).

* 10:1
 Diad pigaran dagdaan a patalus siudad; diad tikston Hebreo Jezreel.

* 11:10
 Diad pigaran dagdaan a patalus (nengneng yoy 11 Awaran 23:9) iray pika; diad salitay Hebreo so pika.

* 12:10
 bilangen…berberen; odino tonawen iray pilak, insan sinbangen.

* 13:6
 Diad pigaran dagdaan a patalus intuloy; diad tikston Hebreo intuloy toy.

† 13:21
 Diad sakey a dagdaan a patalus insan ira batik; diad tikston Hebreo insan batik.

* 14:8
 ta pasasagyat ton mibakal; odino iimbitaan tod sakey a tongtongan.

† 14:26
 Diad pigaran dagdaan a patalus makapasinagem; diad tikston Hebreo mananumlang.

‡ 14:28
 Diad sakey a dagdaan a patalus ed Israel; diad tikston Hebreo para Juda ed Israel.

* 15:10
 Diad sakey a dagdaan a patalus Ibleam; diad tikston Hebreo arap na Katawan.

† 15:12
 KUMAPAT A KAILALAKAN: Si Zacarias et lakin apod pueg nen Jehu.

‡ 15:16
 Diad sakey a dagdaan a patalus Tapua; diad tikston Hebreo Tipsa.

* 16:6
 Say sankanayarian a tiksto ari na Edom; diad tikston Hebreo Ari Rezin na Siria.

* 17:6
 IMPIRADOR NA ASIRIA: Say sankanayarian a tutukoyen ton impirador et si Sargon a sinmalat ed Salmaneser.

† 17:24
 SAMARIA: Say ngaran na manonan siudad et nikana ed dalin a gendat a nanarian na Israel.

‡ 17:27
 Diad pigaran dagdaan a patalus yo; diad tikston Hebreo yo ra.

* 18:11
 IMPIRADOR NA ASIRIA: Nengneng yoy 17:6.

* 19:26
 Say sankanayarian a tiksto diad insiplug ed sikara na ampetapetang a dagem; diad tikston Hebreo simmiplug kasakbayan na imbaleg da.

* 20:7
 Diad sakey a dagdaan a patalus (nengneng yoy 38:21) pelsa to, pian onabig; diad tikston Hebreo pelsa. Ginawa ra, et inmabig.

† 20:11
 takayan: Onung ed paneknek na impakasukay na saray arkiologo nalmoan da a sayan takayan et agawan mangipaamtay oras.

* 23:5
 Diad pigaran dagdaan a patalus a mambagat; diad tikston Hebreo tan angisaklang na saray bagat.

† 23:13
 PALANDEY NA OLIBA: Diad salitay Hebreo saya et totokuyen toy “Palandey na Deral” odino “Palandey na Kasalanan”.

‡ 23:15
 Diad sakey a dagdaan a patalus minekmek to ray bato to; diad tikston Hebreo pinoolan toy altar.

§ 23:16
 Diad sakey a dagdaan a patalus nen manalalagey…propita; anggapo ra yan salita ed tikston Hebreo.

* 25:3
 Say sankanayarian a tiksto (nengneng yoy Jeremias 52:6) kumapat a bulan; diad tikston Hebreo bulan.

† 25:11
 Say sankanayarian a tiksto (nengneng yoy Jeremias 52:15) marunong a kumikimey; diad tikston Hebreo grupoy totoo.

Say Kumadwan Sulat nen 

PEDRO 

Pangiparontal 

Say Kumadwan Sulat nen Pedro et para karaklan da ray Cristiano nen inmonan panaon. Say manonan getma na sayan sulat et say panumlang ed kimey da ray tila-tilan bumabangat tan say panumpad marotak a panagbilay a bunga na onyan bangat. Narumog so ebat na sarayan problima diad pansiansian malet ed tuan pakapikabat ed Dios tan Katawan a Jesu-Cristo, pakapikabat ya inwakawak na saray totoon anengneng dan dili si Jesus tan nadngel dan nambabangat. Agunigon so nansulat lapud bangat da ray totoon mangibabaga ya ag la ompawil si Jesus. Inkuanto a say makasengeg na pakaabalaay ipawil nen Cristo et say Dios “ag to labay a walay nadusa, no ag ingen labay ton ibeneg na amin komun iray kasalanan da.” 

Logan na sayan Libro 

Pangiparontal 1:1-2 

Say macristianon tawag 1:3-21 

Saray tila-tilan bumabangat 2:1-22 

Say kaonuran ya isabi nen Cristo 3:1-18  

1



1 Sayan sulat nanlapud kinen Simon Pedro, ya aripen tan apostol nen Jesu-Cristo— 

Diad saray kapara min angawat na mablin pananisia diad panamegley na inkatonung na Dios tan Manangilaban tayo a Jesu-Cristo: 


2 Napano-pano kayo komuy panangaro tan kareenan, diad panamegley na pakapikabat yod sikato tan si Jesus a Katawan tayo. 

Say Bilin ed saray Tinawag tan Pinili na Dios 


3 Say pakayariy Dios et initdan to itayoy amin a bengatlan nakaukolan ed pambilay a matoor ed Dios, diad panamegley na pakapikabat tid samay anawag ed sikatayon minabang ed kagalangan tan kamaungan to. 
4 Lapud saya, inter tod sikatayo ra may baleg tan mabmablin rigalo ya insipan to, pian lapud sarayan rigalo, napaliisan yoy makaderal a maoges a pilalek a walad panagbilay ed sayan mundo, tan makapinabang kayod inka-Dios to. 
5 Makasengeg ed saya, gawa yoy anggaay nayarian yon mangyarum na kaabigan ed pananisia yo, kakabatan ed kaabigan yo, 
6 panagadya ed kakabatan yo, panaganos ed panagadya yo, inkatoor ed Dios ed panaganos yo, 
7 inaagin panangasi ed inkatoor yod Dios, tan panangaro ed inaagin panangasi yo. 
8 No walad sikayo ra yan ogali tan ombabaleg ira, pagmaliwen da kayon makoli tan mabunga diad pakapikabat yod Jesu-Cristo a Katawan tayo. 
9 Balet siopamay toon anggapod sikato ra yan ogali, sikatoy korarap tan ag makanengneng, tan alingwanan to ya apirdona la ray imbeneg a kasalanan to. 


10 Kanyan agagi, bangta tinawag tan pinili kayoy Dios, pansesegan yoy malet a pansiansia yo ed sayan kipapasen; no gawaen yo ya, ag yon balut ikaindan so pananisia yo.* 
11 Diad ontan, nawalaan kayoy nagnap a kanepegan ya onloob ed andi-anggaan a Panarian na Katawan tan Manangilaban tayon Jesu-Cristo. 


12 Anggaman a kabat yo la ra, tan malet kayo lad katwaan ya inawat yo, siansia nin ipanunot ko ra ya lawas ed sikayo. 
13 Ipapasen kon dugay pangipanunot kod sikayo, sanlegan a mambibilay ak ni. 
14 Amtak ya asingger ak lan ompatey onung na impaamtan malinew ed siak na Katawan tayon Jesu-Cristo. 
15 Gawaen koy amin a polaing pian nanunotan yo ni ra ya, anggan no tinaynan ko la yan bilay. 

Saray Tasi ed Kagalangan nen Cristo 


16 Nen impaamta mid sikayoy nipaakar ed pakayari tan say ipawil na Katawan tayon Jesu-Cristo, ag mi inagamil iray andi-kakanaan a tongtong na saray totoo. Naimatunan miy atagey a kipapasen to 
17 nen inter na Dios Ama ed sikato so dayew tan kagalangan. Manlapud Sankatageyan a Kagalangan, walay bosis a nikuan ed sikato, “Sikato yay inararok ya Anak a pakaliliketan ko!” 
18 Nadngel mi yan bosis nanlapud tawen, ta kaiba to kami ed masanton palandey. 


19 Kanyan lalon binmiskeg so pananisia mid impulong na saray propita. Pankaabigan yo no imanoen yo ya, ta aliling toy lamparaan ya onsisindag ed kabilongetan, anggad isabiy Agew tan ibutay ed puso yo na kabontatalad kabwasan. 
20 Balet manona ed amin, tandaan yo ya: anggapoy toon makapangipaliwaway antokaman a propisiyad Masanton Sulat diad pakatalus ton dili. 
21 Ta anggapon balut so propisiyan nanlapud linaway too, no ag ingen diad impanpulong na saray totoo na salitay Dios, say Ispiritu Santo so angiwanwan ed sikara.  

2

Saray Tila-tilan Bumabangat 


1 No panoy inkiwala da ray tila-tilan propita ed saray totoo nen saman, ontan met ya onlesad sikayo ray tila-tilan bumabangat. Ikana ray tila-tilan bangabangat a makaderal ed sikayo. Ipolisay da ni ingey Katawan ya angilaban ed sikara, kanyan biglan ondapod sikaray kadederal. 
2 Anggaman ontan, dakel iray ontombuk ed mabambanday a kagagawa ra; tan lapud sayan gagawaen da, paogesen na saray totoo so Dalan na katwaan. 
3 Lapud inkaagom da, siliban day kayamanan yo diad panamegley na saray tila-tilan salita. Abayag lan akaparaay dusa ra, tan ag naogip so Mananeral ed sikara! 


4 Ag pinirdonay Dios iray anghil a nankasalanan; imbantak to ra ingen ed impirno tan diman ira akolung ed ambilonget ya abut legan dan aalagdey Agew na Okum. 
5 Lapud kasalanay katoowan, dinelap na Dios so intiron mundo nen saman a panaon. Anggapoy nilaban, likud labat ed kinen Noe a nampulong na katonungan tan saray pitoran kakaiba to. 
6 Dinusa na Dios iray siudad na Sodoma tan Gomorra. Tinemek to ra diad panamegley na apoy, pian nipanengneng toy pansumpalay totoon anggapoy Dios. 
7 Balet inyagel na Dios si Lot, sakey a toon matonung ya agunigon a maung lapud makapabaing iran gawgawa da ray totoon maoges. 
8 Ta saman a matonung a too et agunigon a maung nen naimatunan toy ontan lan kaogsan diad inagew-agew ya impilimuglimug tod sikara. 
9 Kanyan say Katawan amta to no panon ton ipaliis ed subsubok na bilay iray totoon matoor ed sikato tan no panon ton dusaen anggad Agew na Okum iray totoon bagel, 
10 lalo lad saray mangoonur ed maoges a liket na laman tan ag mangabkabilangan ed pakaoley na Dios. 

Bengatbengat tan mapaatagey ira yan ibabagak a tila-tilan bumabangat. Balbalawen tan pabpabaingan da ray gagalangen a pinalsan walad tawen. 
11 Balet saray anghil, ya anggan mabiskeg tan makapanyari ra nen saray tila-tilan bumabangat, et ag da ra ya memelagmelagen tan aakusaen ed arap na Katawan. 
12 Balet sarayan totoo et singa ra atap ya ayayep ya anggapoy kalakal, tan nianak iran eerelen tan papateyen. Dederalen da ray ag da natalusan. Kanyan naderal iran singa atap ya ayayep. 
13 Napairap ira lapud impanpapairap dad arum. Panliliketan day panggaway kaogsan a pamaliket na laman da, anggan no agew. Mabambanday tan makapabaing no kaiba yo rad panangan, ta nanengneng iran panliliketan day pamapalikdo rad totoo! 
14 Panliliketan dan maung so inengneng dan naynay ed saray bibiin marotak. Ag ira onsasawad panggagawa ray kasalanan. Isosonson dad kasalanan iray makapoy ed pananisia. Pasal dan agoman iray kapara ran too. Naayew ira yan totoo! 
15 Tinaynan day maptek a dalan tan sikaray abalang; tinombuk day dalan nen Balaam ya anak nen Bosor a nanliket ed kuartan nala to, lapud impanggawa toy kaogsan. 
16 Balet apampasnukan lapud kasalanan to, ta say asno to nansalitan singa too tan pinatonda to yan propitan Balaam ed inaambagel a gagawaen to. 


17 Say kapara na sarayan tila-tilan bumabangat et saray sobul a nakatan tan lorem ya impalig na bagyo. Say Dios imparaanan to la ra na sankabilongetan a pasen. 
18 Mapaatagey irad pananalita, balet anggapoy kabaliksan so ibabaga ra. Ikakana ray maoges iran liket na laman, pian napapawil dad kaogsan iray niniarawiy daiset ed saray totoon pikewet so kabibilay da. 
19 Isisipan day kawayangan ed saray tatanggoyuren da, balet sikaran dili abalur iray makaderal a bisio—ta say too aripen na antokaman a matalona nen say sikato. 
20 Saray totoon makapikabat ed Katawan tan Manangilaban tayon Jesu-Cristo et akapaliis la rad marotak a kagagawa diad mundo. Balet no ompawil ira lamet a naaripey kaogsan, lalon maoges so kipapasen da nen say gendat. 
21 Maung ni komun ya ag da akabatay dalan a maptek nen say, anta akabatan da la, et imbeneg day masanton ganggan a niiter ed sikara. 
22 Diad onya, matokutokuy ed sikara so ibabaga na sayan oliran, “Say aso papawilen ton kaney inota to,” tan, “Say baboy ya inames papawilen toy tiblakan to.”  

3

Say Sipan ya Onsabiy Katawan 


1 Inararon agagi! Kumadwa la yan sulat kod sikayo. Diad sarayan duan sulat, sinalik ya ipaliing ed sikayo ray malinis a kanunotan diad panamegley na pangipanunot kod sarayan bengatla. 
2 Labay kon nunoten yo lawas iray sinasalita nen saman na saray masanton propita, tan say ganggan na Katawan tan Manangilaban ya imbangat na saray apostol a nibakid sikayo. 
3 Manonaan ed amin, nepeg yon amtaen a diad kaonuran iran agew wala ray mambalaw ed sikayo, saray totoon mambibilay onung ed maoges iran pilalek na laman. 
4 Ikuanda, “Ag ta insipan nen Cristo ya ompawil? Kawalaan to ey? Inatey la ray atateng tayo, balet anggapo niy angomanay amin a bengatla nanlapud inkapalsay mundo!” 
5 Gagagalaen da ingen ya ipolisay so katwaan a diad panamegley na salitay Dios, apalsay tawen tan dalin. Apalsay dalin nanlapud danum tan diad pegley na danum. 
6 Diad panamegley met na danum, say danum na Delap, aderal so daan a mundo. 
7 Diad panamegley met na salita na Dios nanaasikaso so tawen tan dalin, pian naderal ira na apoy no onsabiy agew a nasintinsiaan tan nadusa ray maoges a totoo. 


8 Balet ag yo ya lilingwanan, inararon agagi: diad Katawan say sanagew et singa sanlibon taon tan say sanlibon taon et singa labat sanagew. 
9 Say Katawan ag to babayagen a gawaen so insipan to, a singa nababaloay arum. Aanosan to kayo, ta ag to labay a walay nadusa, no ag ingen labay ton ibeneg na amin komun iray kasalanan da. 


10 Balet onsabin singa sakey a matakew so Agew na Katawan. Diad satan ya Agew, naandipat* iray katawenan a katekep na makmaknul ya ungol. Napoolan tan natonaw iray bitewen, say agew, tan say bulan; naandipat so mundo, pati amin a logan to. 
11 Lapud onyay pansumpalay amin a bengatla, nepeg a masanto so bilay yo tan nisaklang ed Dios, 
12 legan yon aalagdey Agew na Dios. Gawa yoy anggaay nayarian yo a mamaganod isabi na satan ya Agew, say Agew a kapoolan tan kaderal na saray katawenan tan, lapud petang, katonaw na saray bitewen, say agew, tan say bulan. 
13 Balet onung ed sipay Dios, manalagar itayoy balon katawenan tan balon dalin a panayamay katonungan. 


14 Kanyan inararon agagi, legan yon aalagaren ira ya, gawa yoy anggaay nayarian yon mambilay na mareen, ya anggapoy dotak tan pakabalawan ed sikayo diad arap na Dios. 
15 Ipasen yon say panaanos na Katawan et say pangiter tod sikayoy pankanawnawan nilaban. Onya met so insulat ed sikayo na inararo tayon agi a si Pablo. Diad impansulat to, inkana toy kakabatan ya inter na Dios ed sikato. 
16 Diad saray amin a sulat to, sasalitaen tod sikara so nipaakar ed saraya. Wala ray mairap a talusan ed saray sulat to, tan pipikeweten na saray anggapoy amta tan akidwas so kanunotan. Onya met so gagawaen dad saray arum a partiy Masanton Sulat, kanyan dederalen day sikaran dili. 


17 Natan ta amta yo la ya, inararon agagi, nepeg yoy manalwar, ompan nibalang kayo na saray pikewet a bangat da ray totoon maoges, tan nataynan yod satay maung a kipapasen yo. 
18 Ituloy yo ingen so ombaleg ed panangaro tan pakapikabat ed Katawan tan Manangilaban tayon Jesu-Cristo. Kayaryan to komuy kagalangan, natan tan ando lan ando! Amen. 



* 1:10
 yon balut ikaindan so pananisia yo; odino kayon balut napelag ed kasalanan.

* 3:10
 naandipat; diad pigaran manuskrito narumog; saray arum napoolan; say sakey narumog ya aderal.

Say Kumadwan Libro nen 

SAMUEL 

Pangiparontal 

Say Kumadwan Samuel a katuloyan na Ononan Samuel et istoria na impanari nen David, onona diad Juda a walad abalaten (kapitulo 1-4), insan diad intiron bansa, a pati Israel a walad baybay (kapitulo 5-24). Sayan libro et malinew ya impakasalaysay no panon a si David, diad pilalek ton onawang so nanarian to tan onelet so kipapasen to, et akibakal ed saray kalaban ton walad loob na bansa tan saray walad paway na bansa. Nipanengneng a si David et walay malet a pananisia tan panangaro tod Dios, tan apagmaliw ton matoor ed sikato iray totoo. Balet nipanengneng met a no maminsan sikatoy maruksa tan sipaparaan a manggaway ambelat a kasalanan, pian nagamuran to ray pilalek tan getma to. Balet nen niparontal iray kasalanan to diad panamegley nen Natan a propita na Dios, impatwa to ra tan inako toy dusa ya inter na Dios. 

Ontan lay impandayew na saray totood Israel ed kinen David lapud impanbilay to tan saray agawaan to. Kanyan diad arapen iran panaon a dinmalan so kairapan ed intiron bansa, nen nampilalek iran nawalaan na sananey ya ari, say labay da et say “anak nen David,” salanti say sakey a kabyangan na boleg nen David a miparad sikato. 

Logan na sayan Libro 

Impanoley nen David ed Juda 1:1–4:12 

Impanoley nen David ed intiron Israel 5:1–24:25 

a. Saray akaonan taon 5:1–10:19 

b. Si David tan si Batseba 11:1–12:25 

c. Saray gunigon tan kairapan 12:26–20:26 

d. Saray kaonuran a taon 21:1–24:25  

1

Akabatan nen David so Impatey nen Saul 



1 Kayariy impatey nen Saul, amawil si David kasumpal ton tinalo ray Amalecita tan nanayam ed Siclag na duay agew. 
2 Diad mikatlon agew sinmabiy sakey a balolakin nanlapud kampo nen Saul. Diad pangipanengneng toy ermen to pinipilat toy kawes to tan ininan toy dabuk so olo to. Linmad kinen David tan dinmakmomo ya anggad dalin a pamagalang to. 
3 Tinepet nen David, “Nanlapwan mo?” 

“Akabatik ak manlapud kampo na Israel,” ebat to. 


4 “Ibagam ed siak no antoy agawa,” kuanen David. 

“Imbatikan day bakal iray sondalo tayo,” ebat to, “tan amayamay so inatey ed saray totoo tayo. Inatey met si Saul tan si Jonatan ya anak to.” 


5 “Panoy pakaamtam ya inatey si Saul tan si Jonatan?” tepet nen David. 


6 Inmebat, “Nibanan wala ak ed palandey na Gilboa, tan anengneng koy Saul ya akasaral ed pika to, tan manasingger ed sikato ray karwahi tan saray akakabayon kalaban. 
7 Linmingaw tan anengneng to ak, insan to ak tinawag. Inmebat ak, ‘Wadya ak,’ 
8 Tinepet to no siopa ak, et imbagak ed sikaton sakey ak ya Amalecita. 
9 Insan inkuanto, ‘Gala dia ta patey mo ak! Mapalaloy inkasugat ko tan ompapatey ak la.’ 
10 Kanyan dinagok tan pinatey ko, ta amtak ya ompatey met lamlamang diad katumba to. Insan ko inalay koronad olo to tan say pulsira ed taklay to tan inawit ko diad sika, katawan ko.” 


11 Diad ermen nen David pinilat toy kawes to, tan onya met so ginawa na saray totoo to. 
12 Nanermen tan nanakis ira, tan nanayuno ra ya anggad labi para si Saul tan si Jonatan, tan para saray Israelita a totoo na Katawan, ta amayamay ed sikaray inatey ed bakal. 


13 Tinepet nen David ed samay balolakin angibalita, “Taga ka iner?” 

Inmebat, “Sakey ak ya Amalecita, balet manaayam ak ed bansam.” 


14 Tinepet nen David ed sikato, “Akin et atepelan mon pinatey so lakin pinili na Katawan a manari?” 
15 Insan to tinawag so sakey ed saray totoo to tan kuanto, “Patey mo!” Kinabil to tan pinatey to may Amalecita. 
16 Insan inkuanen David ed samay Amalecita, “Sikan diliy amasabid laman mo na sayan agawad sika. Sinintinsiaan moy dusa so sikan dili diad impangibagam a pinatey moy lakin pinili na Katawan a manari.” 

Say Impanermen nen David ed kindi Saul tan Jonatan 


17 Kinanta nen David yan kantay ermen para kinen Saul tan si anak ton Jonatan, 
18 tan ingganggan ton* ibangat ed saray totood Juda. (Nisulat ya ed Libro nen Jaser.) 


19 “Diad saray pokdul na Israel inatey iray pangulo tayo! 

Atumba iray sankasebegan a sondalo tayo! 


20 Ag yo ya ibabalita ed Gat 

odino diad saray dalan na Askelon. 

Ag yo panliliketen iray bibiin taga Filistia; 

ag yo panggagayagaen iray bibiin anak na saray pagano. 


21 “Anggapo komuy ompelag ya oran o linaew ed saray pokdul na Gilboa; 

anggapo lawas komun so antokaman ya ontobo ed saray alog to. 

Ta saray samper na masesebeg kitongilang irad man a nakalay kagalangan; 

say samper nen Saul wadman ya ag la nalalarakan. 


22 Nen saman makapatey so pana nen Jonatan, 

andi-panangasiy ispada nen Saul; 

saray nakena ran makapanyari natumba ra, 

tan saray nakena ran kalaban ompatey ira. 

   


23 “Saul tan Jonatan, pinabli tan inararo; 

sankaibad bilay, sankaibad patey. 

Maples ira nen saray agila, mabiskeg ira nen saray lion. 

   


24 “Bibiid Israel, panermenan yoy Saul! 

Kinawesan to kayo ray balibalin ambalangan kawes, 

tan pineketan to ray kawes yo na alahas iran balituk. 

   


25 “Atumba ray masesebeg a sondalo, 

inatey irad bakal. 

Wadman ya inatey ed kapokdulan si Jonatan. 

   


26 “Panermenan ta ka, agik a Jonatan; 

pinabpabli ta ka! 

Makapakelaw so panangarom ed siak, 

pinalabsanan toy anggan say panangaro na saray bibii. 

   


27 “Atumba la ray masesebeg a sondalo, 

andi-kana la ray armas da.”  

2

Agawan Arid Juda si David 


1 Kayari to ya, tinepet nen David ed Katawan, “Onla ak a manakop ed sakey ed saray baley na Juda?” 

“On,” ebat na Katawan. 

“Dinan ey?” tepet nen David. 

“Say Hebron,” kuay Katawan. 
2 Kanyan linmad Hebron si David a sankaawit to ray duaran asawa to a si Ahinoam a taga Jezreel, tan si Abigail, say balo nen Nabal a taga Carmel. 
3 Inawit to met iray totoo to tan saray pamilya ra, tan nanayam irad saray baley a kaliber-liber na Hebron. 
4 Insan saray lalakid Juda linma rad Hebron tan nilanaan day David a manarid Juda. 

Nen nadngelan nen David a si Saul et impompon na saray totood Jabes, diad Galaad, 
5 angibakid man na pigaran lalaki tan impaikuanto: “Bindisionan kayo komuy Katawan lapud impangipanengneng yoy inkatoor yod Saul ya ari yo diad impangipompon yod sikato. 
6 Et natan ipanengneng komun na Katawan so panangasi tan inkatoor tod sikayo. Maung met so ipanengneng kod sikayo, lapud sayan ginawa yo. 
7 Mampabiskeg tan mampasebeg kayo! Inatey lay ari yon Saul, tan saray totood Juda et nilanaan da ak a manari ed sikara.” 

Agawan Arid Israel si Isboset 


8 Say pangulo da ray sondalo nen Saul a si Abner ya anak nen Ner et akabatik a kaiba toy Isboset a lakin anak nen Saul. Batik irad Mahanaim a nibaliw na Jordan. 
9 Si Abner ginawa tod man si Isboset a manarid saray lugar na Galaad, Aser,* Jezreel, Efraim, tan Benjamin—diad intiron Israel. 
10 Apataploy taon to nen agawan ari ed Israel, tan nanoley na duay taon. 

Balet say tribu nen Juda matoor ed kinen David, 
11 tan diad Hebron nanoley ed Juda na pitoy taon tan kapaldua. 

Say Bakal na Israel tan say Juda 


12 Manlapud Mahanaim, si Abner tan saray opisyal nen Isboset linma rad siudad na Gabaon. 
13 Linma met diman si Joab a lakin anak nen Sarvia tan saray arum ya opisyal nen David, tan nanaabet irad samay dipositoy danum diman. Say sakey a grupo inmirung ed sakey a dapag tan say sakey a grupo diad basil. 
14 Inkuanen Abner ed kinen Joab, “Panlalabanen tayo ray pigaran lalaki na balang dapag.” 

“On, sigi!” ebat nen Joab. 


15 Kanyan saray labindua ed lalakin walad dapag nen Isboset tan tribu nen Benjamin et nilabanan da ray labindua ed saray lalakin walad dapag nen David. 
16 Balang sakey binembenan toy olo na kalaban to tan dinoyuk tod diking, kanyan nambabansag iran atumban inatey. Kanyan saman a pasen ed Gabaon tatawagen na “Alog na saray Ispada.” 


17 Insan tinmerak so pinasyan bakal, et saray totoo nen David tinalo da ra di Abner tan saray Israelita. 
18 Akibakal iray taloran lalakin anak nen Sarvia a di Joab, Abisai, tan Asael. Si Asael, a mabatik a singa ulsad katakelan, 
19 inosilan toy Abner. Inosilan ton andi-lingawan. 
20 Linmingaw si Abner tan kuanto, “Si Asael ka?” 

“On,” ebat to. 


21 “Tondaan mo ak lan osilan!” kuanen Abner. “Osilan mo lay sakey ed saray sondalo tan alam so antokaman a walad sikato.” Balet ag tinondaan nen Asael. 
22 Inkuan lamet nen Abner, “Tondaan mo ak lan osilan! Akin et papatey kad siak? Panoy piarapan kod agim a si Joab?” 
23 Balet ag tondaan nen Asael; kanyan dinoyuk nen Abner na pika ed pabenegan et nakna tod eges tan tinmalus ed beneg to. Alokbub ed dalin si Asael, tan inatey. Tinmonda tan nantanyareg so balang sakey a makasabid abaktaran nen Asael. 


24 Balet sinmoblay ya inmosil ed kinen Abner ira di Joab tan Abisai, et nen onseselek lay agew nakar day pokdul na Amma a nibokig na Gia diad dalan a mamaarap ed kalawakan na Gabaon. 
25 Saray totoon nanlapud tribu nen Benjamin nantitipon ira lamet ed kawalaan nen Abner, tan nanalagey iran akaparaan ed toktok na sakey a pokdul. 
26 Kinolyaotan nen Abner si Joab, “Akin, ag itayo la ontondan manlalaban? Ag yo ta nanengneng a kapaitan labat so pansumpalan tayo? Kabaleyan yo kami. Kapigay pangiganggan mod saray totoom a tondaan da kami lan osilan?” 


27 Inmebat si Joab, “Sambaan kod ngaran na mabilay a Dios a no ag ka labat nansalita, osilan ka na saray totook ya anggad kabwasan.” 
28 Insan pinaknul nen Joab so trumpita et saray totoo tinondaan da lan osilan iray Israelita. Kanyan tinmonda met la so bakal. 


29 Sanlabin bineltang di Abner tan saray totoo to so Patar na Jordan; binaliw day Ilog na Jordan, tan kayariy impanakar da nin sankabwasan na ontombuk ya agew akasabi rad Mahanaim. 


30 Nen tinondaan la nen Joab so inmosil, tinipon to ray amin a totoo to tan arumog ton labinsiam so inatey, andi-baliy Asael. 
31 Saray totoo nen David akapatey iray talon lasus tan anemaplon totoo nen Abner a kabyangan iray tribu nen Benjamin. 
32 Inala nen Joab tan saray totoo to so bangkay nen Asael tan impompon dad lobuk nen ama to diad Betlehem. Insan sanlabi ran nanakar et diad palbangon akasabi rad Hebron.  

1 Abayag a panaon so impanbabakal na saray totoon akigampid pamilya nen Saul tan saray totoon akigampid kinen David. Diad ibibiskeg lan ibibiskeg nen David, onkakapoy lan onkakapoy iray kalaban to. 

Saray Lalakin Anak nen David 


2 Diad Hebron nianak iray onggendan ya anak nen David manlapud onona ya anggad kumanem: Amnon, a say ina to et si Ahinoam a taga Jezreel; 
3 Kileab, a say ina to et si Abigail a balo nen Nabal a taga Carmel; Absalom, a say ina to et si Maaca ya anak nen Ari Talmai a taga Gesur; 
4 Adonias, a say ina to et si Hagit; Sefatias, a say ina to et si Abital; 
5 Itream a say ina to et si Egla, ya asawa nen David. Nianak ira yan amin ed Hebron. 

Akitipon si Abner ed kinen David 


6 Legan a mambabakal iray totoon akigampid pamilya nen Saul tan saray totoon akigampid kinen David, ompapalaloy pakapanyari nen Abner ed saray totoo nen Saul. 


7 Aminsan ya agew, si Isboset ya anak nen Saul inakusa toy Abner ya akiakdul ed sakey ya asawa nen Saul a si Rizpa ya anak nen Aya. 
8 Lapud saya, pinmetang a maung so olo nen Abner. Inkuanto, “Nababaluan mon manlilingkur ak ed Juda. Traidor ak sirin? Nanlapu lad gapo matoor ak ed Saul ya amam, saray agagi ton lalaki, tan saray kakaaro to, tan iyaagel ta kad kinen David; natan balet aakusaen mo ak a nankasalanan lapud sakey a bii! 
9-10 Insipan na Katawan ed kinen David ya ekalen toy nanarian ed kinen Saul tan saray kabyangay boleg to, insan to gawaen ya ari si David ed Israel tan Juda, manlapud baley na Dan ya anggad baley na Beer-seba. Pateyen ak komun na Dios no ag ko gawaey polaing ya ontua ya!” 
11 Ag akaskasel si Isboset, tan mapalaloy takot tod kinen Abner. 


12 Angibakiy Abner na pigaran totoo ed kinen David a wala natan ed Hebron,* tan impaikuanto, “Siopay manoley ed sayan dalin? Mipaknaan kad siak, ta tulongan ta kan mananggoyur ed amin ya Israelita a migampi rad sika.” 


13 Inmebat si David, “On, sigi! Mipaknaan ak ed sika no awiten mo diay Micol a biin anak nen Saul diad iyakar mo dian mitongtong ed siak.” 
14 Angibaki met na pigaran totoo ed kinen Isboset tan impaikuanto, “Ipawil mod siak si asawak a Micol. Nambayar ak na sanlasus a ngoroy baog na kayaryan na saray Filisteo, pian naasawak.” 
15 Kanyan angibakiy Isboset na angala ed kinen Micol ed kinen asawa to a si Paltiel ya anak nen Lais. 
16 Mannangnangis ya inolup nen Paltiel si asawa to ya anggad baley na Bahurim. Balet nen “Pawil ka la,” kuanen Abner ed Paltiel, pinmawil la. 


17 Linmay Abner ed saray panguloy Israel tan kuantod sikara, “Abayag lan pilalek yon manariy David ed sikayo. 
18 Niay pankanawnawa yo natan. Nanunotan yo angangko ya inkuay Katawan, ‘Ikanak so aripen kon David a mangyagel ed saray totook ya Israelita ed saray Filisteo tan saray arum a kalaban da!’ ” 
19 Akisalita met si Abner ed saray totoo ed tribu nen Benjamin, insan linmad Hebron a mangibagad kinen David no antoy insipan a gawaen na saray totood tribu nen Benjamin tan saray Israelita. 


20 Nen si Abner tan saray kakaiba ton duamplon lalaki et linma rad kinen David diad Hebron, nanggaway David na sakey a baleg a ponsia a para sikara. 
21 Insan inkuanen Abner ed kinen David, “Onla ak la a mananggoyur ed saray amin a totood Israel a migampi la rad sika. Awaten da kan manari ed sikara, et nagamuran mod satan so pilalek mon manoley ed intiron bansa.” Insipan nen David ed kinen Abner ya anggapoy maniwit ed sikato, insan to la pinaonla. 

Pinatey nen Joab si Abner 


22 Ag abayag, sinmabin nanlapud laban si Joab tan saray arum ya opisyal; amayamay so awit dan asamsam da. Balet si Abner ag la kaiba nen David ed Hebron. Andi lad man, ta pinasempet la nen David kayari ton insipan ya anggapoy maniwit ed sikato. 
23 Nen sinmabiy Joab tan saray totoo to, nibagad sikato a linmay Abner ed kinen Ari David tan pinasempet nen David kayari ton insipan ya anggapoy maniwit ed sikato. 
24 Kanyan linmay Joab ed ari tan kuantod sikato, “Antoy ginawam? Linmad sikay Abner—akin et onmay impangibakim ed sikato? 
25 Linma dian mamalikdod sika. Linma dian mangamta ed saray pasen a lalaen mo tan no anto ray gagawaen mo. Andi-duaruwan amtam ira ya!” 


26 Kataynan tod kinen David, angibakiy pigaran totoo a mangawit ed kinen Abner. Nabot dad Bobun na Sira tan pinapawil da; balet ag amta ya nen David. 
27 Kasabi nen Abner ed Hebron, impaliis nen Joab ed puirta tan konwarin pitongtongan to, balet ta sinaksak tod eges. Kanyan apatey si Abner lapud pinatey toy Asael ya agi nen Joab. 
28 Nen nadngelan nen David so agawa inkuanto, “Kabat na Katawan a saray totook tan siak et anggapoy pibabali mid sayan impamatey ed kinen Abner ya anak nen Ner. 
29 Pakadusaan ya komun nen Joab tan amin a kabyangay pamilya to. Diad kapag kailalakan, walan wala komuy lakin kabyangay pamilya to a mansakit na gonoriya, o kating, o say nayarian ton gawaen labat et say kimey na bii, o napatey ed bakal odino naerasan!” 
30 Kanyan akabawi si Joab tan si agi ton Abisai ed kinen Abner lapud impamatey tod agi ran si Asael diad bakal ed Gabaon. 

Nipompon si Abner 


31 Kanyan ingganggan nen David ed kinen Joab tan saray totoo to a pilaten day kawes da, mankawes iray sako, tan panermenan day Abner. Nen pompon, nanakar a tinmombuk si Ari David ed longun nen Abner. 
32 Nipompon ed Hebron si Abner, tan diad lobuk manorangal so ari tan saray amin a totoo. 
33 Kinanta nen David yan kantay ermen a para si Abner: 

“Akin et inatey a singa ambagel si Abner? 


34 Ag abalur iray lima to, 

Ag met ataker iray sali to; 

Inatey a singa toon pinatey na saray kriminal!” 

Insan inakisan lamet na saray totoo. 


35 Sanagew a tatangguyoren na saray totoo si David a mangan, balet sinambaan to, “Pateyen ak komun na Dios no mangan ak na antokaman kasakbayan ya onselek so agew!” 
36 Naimano da ya tan akaliket ira. Say katwaan to et panliketan da so antokaman a gawaen nen David. 
37 Amin a totoo nen David tan amin a totood Israel et akabatan da ya anggapoy pibabali nen David ed impatey nen Abner. 
38 Inkuan na ari ed saray opisyal to, “Ag yo ta amta a diad sayan agew et inatey so sakey a matalonggaring a pangulo ed Israel? 
39 Anggan sakey ak ya arin pinili na Dios, makapkapoy ak ed sayan agew. Ag ko nayariay inkaruksa da ra yan lalakin anak nen Sarvia! Dusaen komun na Katawan ira yan kriminal onung ed kanepegan da!”  

Apatey si Isboset 


1 Tinmakot si Isboset ya anak nen Saul nen nadngelan ton apatey ed Hebron si Abner, tan apagaan iray amin a totood Israel. 
2 Si Isboset walay duaran opisyal to a manangipanguloy idodogpa rad arum a lugar, a di Baana tan Recab, lalakin anak nen Rimon a taga Beerot tan kabyangay tribu nen Benjamin. (Say Beerot et nipapasen a kabyangay dalin nen Benjamin. 
3 Saray totoon manaayam diman nen saman et batik irad Gittaim a sikato lay panaayaman da nanlapud saman.) 


4 Say sakey a kabyangay boleg nen Saul et si Mefiboset a lakin anak nen Jonatan. Limay taon to nen inatey ira di Saul tan Jonatan. Nen say balitan nipaakar ed impatey da et sinmabin nanlapud Jezreel inalay managkomis si Mefiboset tan batik; balet diad panggaganat to naplag to, kanyan alopuy. 


5 Pinmikal si Recab tan si Baana, ta onla rad abung nen Isboset. Kagkaagewan so insabi ra, tan mamapainaway Isboset. 
6 Say biin mamapalin na trigo ed puirta et akatomeg insan akaogip, kanyan akaloob ira di Recab tan Baana ya anggapoy akalikas.* 
7 Kaloob da, talus day kuarton naogipan nen Isboset, insan da pinatey. Pinotut day olo to, inawit da, insan sanlabi ran nanakar ed Patar na Jordan. 
8 Inyawat da may olo ed kinen Ari David ed Hebron tan kuandad sikato, “Niay olo nen Isboset ya anak nen Saul a kalaban mo a mamapatey ed sika nen saman. Imbawian ka natan na Katawan ed kinen Saul tan saray kabyangay boleg to.” 


9 Inmebat si David ed sikara, “Mansamba ak ed ngaran na mabilay a Katawan, ya angyagel ed siak ed amin a kaatapan. 
10 Samay angibalitad siak diad Siclag na impatey nen Saul et abaloan ton sankaawit toy maung a balita. Siningkat ko tan impapatey ko. Sikato may tumang ya inter kod sikato lapud samay maung ya imbalita to! 
11 Ag kasi lalon ambelat a dusa so iter ed saray totoon maoges lapud pamatey da ed toon anggapoy kasalanan a naogip ed dilin abung to? Ombawi ak natan ed sikayo lapud impamatey yod sikato, tan paandien ta kayo ed tapew na dalin!” 
12 Ingganggan nen David iray sondalo to, et pinatey day Recab tan si Baana. Pinotut da ray lima tan saray sali ra, insan da ra ya insabit ed abay na dipositoy danum ed Hebron. Inala ra may olo nen Isboset, insan da impompon ed lobuk nen Abner diad Hebron.  

Si David Nagmaliw ya Ari ed Israel tan Juda 

(1 Awa. 11:1-9; 14:1-7) 


1 Insan amin a tribu na Israel linma rad kinen David diad Hebron tan kuandad sikato, “Kadalaan tan kalamanan mo kami. 
2 Nen saman, anggan nen ari mi ni si Saul, impangulom ed bakal iray totood Israel, tan insipan ed sika na Katawan ya iwanwan mo ray totoo to tan oleyan mo ra.” 
3 Kanyan amin a panguloy Israel linma rad kinen Ari David diad Hebron. Diad arap na Katawan akisipanan ed sikara, nilanaan da et nagmaliw ya ari na Israel. 
4 Talomploy taon nen David nen nagmaliw ya ari, tan nanoley na apataploy taon. 
5 Diad Hebron nanoley ed Juda na pitora tan kapalduan taon, tan diad Jerusalem nanoley ed intiron Israel tan Juda na talomplo tan taloy taon. 


6 Aminsan, namparaan si Ari David tan saray totoo to ya ondogpa ed Jerusalem. Abaloan na saray Jebusita, a sikaray manaayam diman, ya ag to nayarian a dakepen so siudad, kanyan inkuandad sikato, “Ag ka dian balut makaloob; nayarian kan ag palooben na anggan saray bulag tan saray lopuy.” 
7 (Balet dinakep nen David so tirinsira na Sion, kanyan nagmaliw ya atawag na “Siudad nen David.”) 


8 Diad saman ya agew inkuanen David ed saray totoo to, “Wala rad sikayoy mamobosul ed saray Jebusita a singa pamobusul kod sikara? Nayarian yo ra kasin pateyen? Lakayo sirin tan dalan kayod dalan na danum. Dogpaan yo ra man a pangaskasiyan a bulag tan lopuy.” (Sikayo yay makasengeg no akin et nikuan, “Ag makaloob ed abung na Katawan iray bulag tan saray lopuy.”) 


9 Kayarin adakep so tirinsira, nanayaman nen David tan inngaran to na “Siudad nen David.” Impaalagey toy siudad ed kaliber-liber na tirinsira; inggapo tod pasen a tinabonan diad bokig na pokdul. 
10 Pinmalalo lan pinmalalo so inkatalonggaring nen David, ta walad sikatoy Katawan a Dios a Makapanyarin-amin. 


11 Si Ari Hiram na Tiro angibaki na totoo to ed kinen David; initdan to na saray troson sidro, saray karpintiro tan saray kantiro ta ipaalageyan day sakey a palasio. 
12 Abirbir nen David ed satan a say Katawan inletneg ton manari ed Israel, tan papaaligwasen toy nanarian to a pankaabigan na saray totoo to. 


13 Kaalis nen David manlapud Hebron, angyamung ni tan angasawa ni na pigaran bibii ed Jerusalem, kanyan dinmakel iray anak ton bibii tan lalaki. 
14 Niay kangaranan da ray anak ton nianak ed Jerusalem: Samua, Sobab, Natan, Solomon, 
15 Ibhar, Elisua, Nefeg, Jafia, 
16 Elisama, Eliada, tan Elifelet. 

Tinalo nen David iray Filisteo 

(1 Awa. 14:8-17) 


17 Nen nadngelan na saray Filisteo ya agawa lan arid Israel si David, linma ray sondalo ran manakep ed sikato. Nen nadngelan ya nen David, linmad pasen a niliber na padir. 
18 Akasabid Patar na Refaim iray Filisteo tan nanayam irad man. 
19 Tinepet nen David ed Katawan, “Dogpaan ko ray Filisteo? Panaloen mo ak kasi?” 

Inmebat so Katawan, “On, dogpaan mo ra! Panaloen ta ka!” 


20 Kanyan linmad Baal-perazim si David, tan tinalo tod man iray Filisteo. Inkuanto, “Singa sinelak na delap iray kalaban ko nen dinogpaan iray Katawan.” Kanyan saman a pasen atawag na Baal-perazim.* 
21 Tinaynan diman na saray Filisteo iray talintaoy diriyos da, et inaala ra nen David tan saray totoo to. 


22 Pinmawil ed Patar na Refaim iray Filisteo tan nanayam irad man lamet. 
23 Impanon lamet nen David ed Katawan, et say Katawan inmebat, “Ag ka dia manlalapu no dogpaan mo ra. Saliberber ka tan dogpa kan manlapud biek a dapag, diad abay na saray kiew a balsamo. 
24 No narengel mod tagey na kakiewan so tanul na panaakar da ray sondalo, dogpa ka, ta wala ak ed onaan mo a mibakal ed saray sondalo na Filistia.” 
25 Ginawa nen David so ingganggan na Katawan, tan pinasoner to ray Filisteo manlapud Geba ya anggad Gezer.  

Niakar ed Jerusalem so Kaban na Sipanan 

(1 Awa. 13:1-14; 15:25–16:6, 43) 


1 Aminsan, impantitipon lamet nen David iray sankamaungan a sondalo ed Israel; talomplon libo ran amin. 
2 Inwanwan to ra ed Baale-juda,* ta alaen dad man so Kaban na Sipanan na Dios a natatawag onung ed ngaray Katawan a Makapanyarin-amin a say trono to et walad tagey na saray kirubin. 
3 Inala rad abung nen Abinadab a walad toktok na pokdul, insan da inlugan ed sakey a balon kariton. Di Uza tan Ahio a lalakin anak nen Abinadab so angiwanwan ed samay kariton. 
4 Nanakar ed onaan si Ahio. 
5 Si David tan amin ya Israelita et nansasayaw tan nankakanta ra ed anggaay nayarian da† a pangigalang ed Katawan. Nantotogtog iray arpa, saltirio, tambul, tamborin, tan piangpiang. 


6 Kasabi rad pasen a panagilikan nen Nacon, nipatakba ra may baka, kanyan inyonat nen Uza so lima to, tan binembenan toy Kaban na Sipanan. 
7 Akapasnuk a tampol so Katawan a Dios ed kinen Uza tan pinatey to lapud ag to impamagalang. Inatey diman si Uza diad abay na Kaban na Sipanan, 
8 kanyan manlapud saya atawag iman a pasen na Perez-uza.‡ Akapasnuk si David, ta diad sanuk na Katawan dinusa toy Uza. 


9 Insan tinmakot si David ed Katawan tan kuanto, “Panon ko natan ya isempet so Kaban na Sipanan?” 
10 Kanyan ag to la labay ya awiten ed Jerusalem; ingen, inmiwas ed dalan tan intilak to lad abung nen Obed-edom a taga siudad na Gat. 
11 Say Kaban na Sipanan nanayam diman a taloy bulan, binindisionan na Katawan si Obed-edom tan say pamilya to. 


12 Nadngelan nen Ari David a lapud Kaban na Sipanan, binindisionan na Katawan so pamilya nen Obed-edom tan amin a kayaryan to. Kanyan inala toy Kaban na Sipanan ed abung nen Obed-edom, ta iyakar ton malikeliket ed Jerusalem. 
13 Nen saray totoon angawit na Kaban na Sipanan et akakotdang iray anemira, pinatonda ra nen David, ta angibagat ed Katawan na sakey a bakan kalakyan tan sakey a pinataban kilaw a baka. 
14 Si David, ya akabariber labat na abel a linen ed awak to, et sinmayaw ed anggaay nayarian to a pangigalang tod Katawan. 
15 Kanyan sikato tan amin da ray Israelita inyakar dad Jerusalem imay Kaban na Sipanan a kataruk day eyag na liket tan tanul na saray trumpita. 


16 Legan a niyaakar ed siudad so Kaban na Sipanan, tinmandag si Micol a biin anak nen Saul et anengneng toy Ari David a mansasayaw-sayaw tan manlukso-lukso ed arap na Katawan. Lapud saya binalaw tod puso to si David. 
17 Inyakar day Kaban na Sipanan tan inyan dad pasen to diad dalem na tulda ya imparaan nen David a panginan. Insan angisaklang ed Katawan na saray bagat a popoolan tan bagat a para kareenan. 
18 Kayari ton angibagat, binindisionan tod ngaran na Katawan a Makapanyarin-amin iray totoo, 
19 tan binunogan to ran amin na kakanen. Initdan toy balang sakey a laki tan balang sakey a bii ed Israel na sakey a tinapay, sakey a tegteg ya inkalut a karni,§ tan pigaran pasas. Insan sinmempet lay balang sakey. 


20 Ag abayag sinmempet met lay David a mangilugay ed pamilya to. Pinmaway ya onabet ed sikato si Micol tan inkuanto, “Sayan agew ontan lay impangitanduro na arid Israel ed sikaton dili! Singa ambagel a lakseb ed arap da ray bibiin managlingkur na saray opisyal to!” 


21 Inmebat si David, “Sinmayaw ak a pangigalang kod Katawan ya amilid siak a mangipangulod saray totoo tod Israel; aliwan si amam tan say pamilya to so apili. Ituloy koy mansayaw a pangigalang kod Katawan, 
22 tan iloor kon pabandayen so siak a dili. Nayarin ipasen mo* ak ya andi-kana, balet atagey so pangipasen ed siak na saramay bibiin asalitam!” 


23 Ag balut akaanak si Micol a biin anak nen Saul.  

Say Balita nen Natan ed kinen David 

(1 Awa. 17:1-15) 


1 Manaayam la natan si Ari David ed palasio to, tan inyagel na Katawan ed amin da ray kalaban to. 
2 Insan inkuan na ari ed kinen propita Natan, “Wadya ak a manaayam ed abung a sidro, balet say Kaban na Sipanan na Dios et akasinup labat ed dalem na sakey a tulda!” 


3 Inmebat si Natan, “Gawam labat so antokaman a walad kanunotan mo, ta walad sika so Katawan.” 
4 Balet diad saman a labi inkuan na Katawan ed kinen Natan. 
5 “Laka, ta ibagam ed aripen kon David a kuankod sikato, ‘Aliwan sikay mamaalagey na timplon panayaman ko. 
6 Nanlapu lad impangipaway kod saray totood Israel ed Egipto ya anggad natan, ag ak balut nanayam ed dalem na timplo; diad dalem na tulday nanaayaman ko tan nanaakar-akar ak. 
7 Diad impipilak ed saray totood Israel ag kon balut tinepet ed siopaman a pinilik a panguloy* Israel no akin et ag to ak impaalageyan na timplo a sidro.’ 


8 “Kanyan ibagam ed aripen kon David a siak, say Katawan a Makapanyarin-amin, kuankod sikato, ‘Inekal ta kad panagpastol moy karniro ed kaalogan, insan ta ka ginawan manoley ed saray totook ya Israel. 
9 Kaiba ta ka ed anggan iner a nilam, tan tinalok iray kalaban mo diad indogpam. Gawaen ta kan matalonggaring a singa saray sankatalonggaringan a pangulod intiron mundo. 
10-11 Amili ak na sakey a pasen a para saray totook ya Israel tan impanayam ko rad man ya ag la ra nasigensigen. Nanlapu lad inloob dad sayan dalin, dinodogpaan ira na maruksan totoo, balet ag la ya nagawad sikara. Isipan kon iyagel ta kad saray kalaban mo, tan parakelen ko ray kabyangay boleg mo. 
12 No ompatey ka tan nipompon kad kawalaan da ray lalakim, gawaen kon ari so sakey ed saray anak mo tan pabiskegen koy nanarian to. 
13 Sikatoy mamaalagey na sakey a timplon para siak, tan pansiansiaen ko ya anggad angga so nanarian to. 
14 Siak so ama to tan sikatoy magmaliw ya anak ko. No manggaway maoges, dusaen kon singa panusay ama ed anak to. 
15 Balet ag ko ekalen so ag mangoman a panangarok ed sikato, aliwan singa ginawak ed kinen Saul. 
16 Nawalaan ka lawas na saray kabyangay boleg mo, tan pansiansiaen ko ya anggad angga so nanarian mo.’ ” 


17 Imbaga nen Natan ed kinen David iray amin ya impaamtay Dios ed sikato. 

Say Pisasalamat nen David 

(1 Awa. 17:16-27) 


18 Si Ari David linmoob ed Tuldan Ayamay Katawan, inmirung tan nampikasi, “Aliwak a manepeg, anggan say pamilyak, et antokaman a ginagawam lad siak, Katawan a Dios. 
19 Balet natan, lalon dakel so gagawaen mo, Katawan a Dios; nansipan kay nipaakar ed saray kabyangay pamilyak diad arapen a panaon. Inyabuloy mon naamtaan ya na too,† Katawan a Dios! 
20 Anto niy nayarian kon ibagad sika? Kabkabat mo ak, say aripen mo. 
21 Linawam tan getmam a gawaen ya; ginawam ira yan amin a bengatla pian nibangat mo ak. 
22 Agaylay inkatalonggaring mo, Sankatageyan a Katawan! Anggapoy miparad sika; amta mi lawas a bukbukor mo so Dios. 
23 Anggapoy arum a bansa diad tapew na dalin a miparad Israel. Inyagel mod inkaaripen iray Israelita tan ginawam ira a totoom. Diad panamegley na saray ankabaleg tan makapakelaw a ginagawam para sikara,‡ kinmayat ed intiron mundo so dayew mo. Pinataynan mo§ ray taga arum a bansa tan saray diriyos da legan a mankukurang iray totoom, saray totoon impaway mod Egipto pian nakayaryan mo ra. 
24 Ginawam ya andi-anggaan a totoom so Israel tan sika, Katawan, so nagmaliw a Dios da. 


25 “Katawan a Dios, sumpal mo pad amin a panaon so insipan mo nipaakar ed siak tan saray kabyangay boleg ko, tan gawam pay onung na sinalitam. 
26 Nitanduro ka tan lawas ikuan na saray totoo, ‘Say Katawan a Makapanyarin-amin so Dios ed intiron Israel.’ Pansiansiaen moy nanarian ko, 
27 O Katawan a Makapanyarin-amin a Dios na Israel! Matalek kon ipikasi yad sika, ta impuyan mo yan amin ed siak ya aripen mo, tan imbagam ed siak a gawaen mon arari iray kabyangay boleg ko. 


28 “Katawan a Dios, sika so Dios; susumpalen mo lawas iray sipan mo, et insipan mod siak yan maung a bengatla. 
29 Kerewen kod sikan bindisionan mo ray kabyangay boleg ko, tan pansiansiam yan bindision ed sikara. Sika, Katawan a Dios, so angisipan ed saya; mansiansian ando lan ando ed saray kabyangay boleg mo so bindision mo.”  

Saray Impanatalo nen David ed Bakal 

(1 Awa. 18:1-17) 


1 Ag abayag, dinogpaan lamet nen David iray Filisteo tan tinalo to ra, kanyan tinmonday pakaoley da ed saman a dalin. 


2 Insan to tinalo ray Moabita; pinarokul tod dalin iray priso, sinukat to ra na lobir, insan to pinatey ed sikara so duara ed kapag talora. Kanyan saray Moabita nagmaliw iran walad silong na pakaoley to, tan nambabayar iray buis ed sikato. 


3 Insan to tinaloy ari na Zoba a si Hadadezer a lakin anak nen Rehob, legan ya oonlay Hadadezer a mamapawil na pakaoley tod dalin a kaabay na Ilog na Eufrates. 
4 Adakep nen David so sanlibo tan piton lasus a kumakabayo to tan duamplon libon arum a sondalo to. Angikera na saray kabayon para sanlasus a karwahi, insan to nilolopuy iray arum. 


5 Nen saray taga Siria et angibaki ra na saray sondalon ontulong ed Ari Hadadezer, dinogpaan ira nen David tan pinatey toy duamplo tan duan libon lalaki. 
6 Insan nankampod Damasco iray sondalo to; saray tagad man nagmaliw iran walad silong na pakaoley to, kanyan nambabayar iray buis ed sikato. Impanalo na Dios si David ed anggan iner a pasen. 
7 Asamsam nen David iray balituk a samper a sankaawit na saray opisyal nen Hadadezer, tan inawit to ra ed Jerusalem. 
8 Amayamay met so nala ton gansa ed Beta tan Berotai, saray siudad ya ooleyan nen Hadadezer. 


9 Akabatan nen Ari Toi na Hamat a tinalo nen David iray amin a sondalo nen Hadadezer. 
10 Kanyan imbaki toy lakin anak to a si Joram a mangilugay ed kinen Ari David tan mangitanduro ed sikato lapud impanalo tod kinen Hadadezer, ya amimpigan akalaban nen Toi. Initdan nen Joram si David na saray rigalon ginawad balituk, pilak, tan gansa. 
11 Insaklang nen David ira ya ed Katawan a pati saray pilak tan balituk a nalnala tod saray bansan tinatalo to— 
12 Edom, Moab, Amnon, Filistia, tan Amalec—tan ontan met ed kabyangan na saray nala tod kinen Hadadezer. 


13 Pinmalaloy imbantug nen David nen pinmawil, kayari ton pinatey ed Patar na Asin so labinwalon libon taga Edom. 
14 Nankampod nandoroman lugar na Edom iray sondalo to, kanyan nagmaliw a walad silong na pakaoley to ray tagad man. Impanatalo na Katawan si David ed anggan iner a pasen. 


15 Nanoley si David ed intiron Israel; maptek tan anggapoy nilabi so impanoley tod saray totoo. 
16 Si Joab a sananey ya anak nen Sarvia so pangulo na saray sondalo; si Josafat a lakin anak nen Ahilud so akaoley ed pansulat na awaran; 
17 si Sadoc a lakin anak nen Ahitob tan si Ahimelec a lakin anak nen Abiatar et sikaray papari; si Seraya so sikritario na palasio; 
18 si Benaya a lakin anak nen Joiada so akaoley ed* saray bantay ed kinen David; tan saray lalakin anak nen David et papari ra.  

Si David tan si Mefiboset 


1 Aminsan ya agew tinepet nen David, “Wala niy atilak kasin kabyangay pamilya nen Saul? No wala ni, labay kon kasian makasengeg ed kinen Jonatan.” 


2 Walay aripen na pamilya nen Saul a manngaran na Siba; nibagad sikato ya onlad kinen David. “Sikay Siba?” tepet na ari. 

“On, siak so aripen mo,” ebat to. 


3 Tinepet na ari ed sikato, “Wala niy atilak kasin kabyangay pamilya nen Saul, pian nakasian ko onung na insipan kod Dios?” 

Inmebat si Siba, “Wala niy sakey ed saray anak nen Jonatan, balet lopuy.” 


4 “Kawalaan to?” tepet na ari. 

“Walad abung nen Makir a lakin anak nen Amiel, diad Lo-debar,” ebat nen Siba. 
5 Kanyan impaawit nen Ari David. 


6 Nen sinmabiy Mefiboset a lakin anak nen Jonatan tan apo nen Saul, dinmakmomod kinen David a pangigalang to. Inkuanen David, “Mefiboset,” insan inmebat, “Wadya ak ya aripen mo.” 


7 “Ag ka natatakot,” ebat nen David. “Kasian ta ka makasengeg ed kinen amam a Jonatan. Ipawil kod sikay amin a dalin a kayaryan nen lakim a Saul, tan mangan ka lawas ed lamisaan ko.” 


8 Dinmakmomo lamet si Mefiboset tan kuanto, “Singa ak la inatey ya aso, katawan! Akin et ontan lay abig na linawam ed siak?” 


9 Insan tinawag nen David si Siba ya aripen nen Saul tan kuanto, “Iter kod kinen Mefiboset, ya apo na katawan mon inatey la, so amin a kayaryan nen Saul tan say pamilya to. 
10 Sika, saray anak mo, tan saray aripen mo so ondalus ed dalin para sikato; iter yod sikatoy naani, pian walay taganoy pamilya to. Balet si Mefiboset mangan lawas ed lamisaan ko.” (Si Siba labinliman lalaki so anak to tan duamplo so aripen to.) 


11 Inmebat si Siba, “Gawaen koy amin ya ingganggan mo, Kagalgalang kon Ari.” 

Kanyan angakan si Mefiboset ed lamisaan na ari,* a singa sakey ed saray lalakin anak na ari. 
12 Si Mefiboset walay malangwer ya anak ton laki a manngaray Mica. Nagmaliw ya aripen nen Mefiboset iray amin a kabyangay pamilya nen Siba. 
13 Kanyan nanayam ed Jerusalem si Mefiboset a lopuy iray sali to. Diad lamisaan na ari so angakanan to lawas.  

Tinalo nen David iray taga Ammon tan saray taga Siria 

(1 Awa. 19:1-19) 


1 Ag abayag, inatey si Ari Nahas na Amnon tan sinmalat ya ari si Hanun a lakin anak to. 
2 Inkuanen David, “Ipanengneng koy matoor a pikakaaro ed kinen Hanun, a singa ginawa nen ama ton Nahas ed siak.” Kanyan angibakiy David na saray mangibaga na pidadamay tod kinen Hanun. 

Nen sinmabid Amnon ira may imbaki; 
3 inkuan na saray panguloy Ammonita ed kinen ari, “Abaloan mo sirin a say pamagalang ed kinen amam so impangibaki nen David ed sarayan totoo a midamay ed sika? Andi! Imbaki to ra dian manespia tan mannengneng ed siudad, pian nadakep da itayo!” 


4 Siningkat nen Hanun ira may imbaki nen David, nilabahasan to ray balbas dad kapalduan dapag, pinotut to ya anggad tapi ray kawes da, insan to la ra pinapawil. 
5 Ag da labay so onsempet, ta ontan lay baing da. Nen akabatan nen David so agawa, impaibaga ton manayam ni rad Jerico ya anggad itoboy balbas da, insan la ra onsempet. 


6 Abirbir na saray Ammonita ya agawa ran kalaban si David, kanyan angupa ray duamplon libon Sirianon sondalo a taga Bet-rehob tan Soba, labinduan libon lalaki a taga Tob, tan say ari ed Maaca a kaiba to ray sanlibon totoo to. 
7 Akabatan ya nen David, kanyan imbaki toy Joab tan saray amin a sondalo to. 
8 Kinmurang iray Ammonita tan namparaan iran mibakal diad lolooban na Rabba a manonan siudad da, balet saray arum—saray taga Siria, Tob tan Maaca—namparaan irad kaalogan. 


9 Anengneng nen Joab a dogpaan ira na saray kalaban da ed arap tan diad beneg da, kanyan amili na saray sankamaungan a sondalo na Israel tan namparaan iran onarap ed saray taga Siria. 
10 Saray arum a sondalo to impangulo ra nen agi ton si Abisai ya angiganggan a mamparaan iran onarap ed saray Ammonita. 
11 Inkuanen Joab ed kinen Abisai, “No nanengneng mon tataloen ak na taga Siria, dago mo ak a tulongan, et no nanengneng ta kan tataloen na saray Ammonita, dagoen ta kan tulongan. 
12 Mampabiskeg kayoy linawa! Pasiaen tayoy mibakal para saray totoo tayo tan para saray siudad na Dios tayo. Say linawa na Katawan komun so nagawa!” 


13 Kanyan si Joab tan saray totoo to kinmurang iran ondogpa, et kibatiktik iray taga Siria. 
14 Nen anengneng na saray Ammonita a kibatiktik iray taga Sirira, imbatikan day Abisai tan sinmoner irad siudad. Kayari nen Joab ya akibakal ed saray Ammonita, pinmawil lad Jerusalem. 


15 Abirbir na saray taga Siria a tinalo ra na saray Israelita, kanyan impantitipon da ray amin a sondalo ra. 
16 Impatawag nen Ari Hadadezer iray taga Siria a walad bokig na Ilog na Eufrates, kanyan linma rad Helam. Inwanwan ira nen Sobac a pangulo na saray sondalo nen Hadadezer na Soba. 
17 Nen abalitaan ya nen David, impantitipon to ray sondalo to, binaliw day Ilog na Jordan, angurang iran onlad Helam a dimay namparaanan na saray taga Siria a miarapan ed kinen David. Ginmapoy bakal, 
18 et saray Israelita pinasoner da ray taga Siria. Si David tan saray totoo to akapatey iray piton lasus a kumakarwahin taga Siria, tan apataplon libo a kumakabayo. Asugatan day Sobac a pangulo na saray sondalon kalaban da, insan inatey ed bakalan. 
19 Nen naamtaan na saray ararin walad pakaoley nen Hadadezer a tinalo ra na saray Israelita, akikaaro rad saray Israelita tan nagmaliw iran walad silong na pakaoley da. Saray taga Siria antakot la ran ontulong ed saray Ammonita.  

Si David tan si Bat-seba 


1 Diad ontombuk a tiagew, say panaon ya ipapaway da ray ararin mibakal, imbaki nen David a mibakal si Joab, saray opisyal to, tan saray sondaloy Israel; tinalo da ray Ammonita tan nilooban day siudad na Rabba. Balet nanayam ed Jerusalem si David. 


2 Aminsan ya agew, nen ngarngarem la, binmangon si David ed pampapainawa to, insan linmad toktok na palasio. Diad panaakar-akar tod man akanengneng na sakey a biin manaames ed abung. Magangganan maung yan bii. 
3 Kanyan angibaki na manepet, tan akabatan to a saman a bii et si Bat-seba ya anak nen Eliam tan asawa nen Urias a Heteo. 
4 Angibakiy David na saray mangawit ed kinen Bat-seba; inawit da, insan to inakdulan. (Karkayariy binulan a panaglinis nen Bat-seba onung ed ganggan.) Insan la sinmempet. 
5 Ag abayag, nanlokun, kanyan impaibaga tod kinen David. 


6 Insan si David impaikuantod kinen Joab, “Ibakim diay Urias a Heteo.” Kanyan imbaki nen Joab si Urias ed kinen David. 
7 Nen sinmabiy Urias, tinepet nen David ed sikato no maung kasiy kipapasen nen Joab tan saray sondalo, tan no antoy nagagawad bakal. 
8 Insan to inkuan ed kinen Urias, “Sempet ka, ta mampainawa kan magano.” Tinmaynan si Urias, tan walay rigalon impaiyakar nen David ed abung to. 
9 Balet ag sinmempet ed abung si Urias; ingen, inmogip ed puirta na palasio a kaiba to ray guardiay ari. 
10 Nen nadngelan nen David ya ag sinmempet ed abung si Urias, tinepet tod sikato, “Abayag lay inkaandim tan kasabi-sabim; akin et ag ka ni sinmempet?” 


11 Inmebat si Urias, “Mibabakal iray totood Israel tan Juda, a kaiba ray Kaban na Sipanan; say pangulok a Joab tan saray opisyal to et wala rad kampo diad kaalogan. Panoy isempet kod abung, mangan, oninom, tan onogip a kaakdul koy asawak? Diad ngaray tawen, isambak ya ag ko ya nayarin gawaen!” 


12 Kanyan inkuanen David, “Manayam ka ni dia sirin a sanagew, ta nabwas papawilen ta kad bakalan.” Kanyan nanayam ed Jerusalem si Urias ed saman ya agew tan diad ontombuk ya agew. 
13 Inimbitaan nen David a mandem, insan to binuek. Balet diad saman a labi ag lamet sinmempet ed abung si Urias; ingen, inmogip ed oles* to a kaiba to ray guardiay ari. 


14 Diad kaimbuas nanggaway David na sulat a para si Joab, insan to impawit ed kinen Urias. 
15 Insulat to: “Ipasen moy Urias ed arap na kawalaay pinasyan laban, insan kayo onsoner tan paolyan yon napatey.” 
16 Kanyan nen lolooban nen Joab so siudad, imbaki toy Urias ed pasen ya amta ton mabiskeg iray kalaban da. 
17 Pinmaway ed siudad iray sondalo na kalaban da, tan nilabanan da ray sondalo nen Joab; pigaran opisyal nen David so inatey a pati si Urias. 


18 Insan impaibalita nen Joab ed kinen David so kipapasen na bakal, 
19 tan binilin to may imbaki to, “Kayarim ya ibagay nipaakar ed bakal, 
20 nayarin mampasnuk tan tepeten tod sika, ‘Akin et inasinggeran yon maung so siudad diad impilaban yod sikara? Ag yo ta amtan panaen da kayo manlapud saray padir? 
21 Ag yo ta anunotan no panoy impatey nen Abimelec a lakin anak nen Jerubesset? Diad Tebez iman so inkagawaan to; sakey a bii so angipelag na gilingan manlapud tagey na padir tan sikatoy inateyan nen Abimelec. Akin sirin et inabayan yon maung so padir?’ No tepeten ya na ari, ikuan mo ed sikato, ‘Inatey met si opisyal mon Urias.’ ” 


22 Kanyan linmad kinen David imay imbaki nen Joab tan imbaga toy imbilin nen Joab ed sikato. 
23 Inkuanto, “Mabiskeg iray kalaban mi nen say sikami; pinmaway irad siudad tan nilabanan da kamid kaalogan, balet pinasoner mi rad puirtay siudad. 
24 Insan manlapud padir pinapana da kami, tan pigaran opisyal moy apatey a pati si Urias ya opisyal mo.” 


25 Inkuanen David ed samay imbaki, “Pabiskeg moy linawa nen Joab. Ibagam ed sikato ya ag nagogoloy isip to, ta ag nibaga no siopay napatey ed bakal. Ibagam met ed sikato ya ag nagogoloy isip to, ta ag nibaga no siopay napatey ed bakal. Ibagam met ed sikato a pabiskegen toy idogpa tod siudad, pian nadakep yo.” 


26 Nen nadngelan nen Bat-seba ya inatey so asawa to, inermenan to. 
27 Kayariy panaon na impanermen to, inala nen David ed palasio; nagmaliw ya asawa to tan naanakan to na sakey a laki. Balet akapaermen ed Katawan yan ginawa nen David.  

Say Imbaga nen Natan tan say Impagbabawi nen David 


1 Imbaki na Katawan si propita Natan ed kinen David. Linmay Natan ed sikato tan kuanto, “Walay duaran laki a manaayam ed saksakey a baley; mayaman so sakey tan mairap-bilay so sakey. 
2 Samay mayaman amayamay so baka tan karniro to. 
3 Samay mairap-bilay saksakey so kordiro to, a sinaliw to. Inasikaso to, tan binmaleg a kaiba na saray anak to. Initdan toy dilin kakanen to, pinapinom tod dilin kupa to, tan inakakwal to. Singa to dilin anak a bii. 
4 Aminsan ya agew walay sinmabin sangkaili na samay mayaman a laki. Ag labay na samay lakin mayaman so mamatas na dilin ayep to a panagkaili to; ingen, inala to may kordiro na samay mairap-bilay tan sikatoy impanangkaili to.” 


5 Pinmetang a maung so olo nen David ed samay mayaman a too. Inkuanto, “Isipan kod mabilay a Katawan a nepeg ya ompatey iman a nanggawad saya! 
6 Nepeg ton bayaran na mamipat a karakel so inala to, lapud sayan andi-panangasin ginawa to.” 


7 “Sika man a too,” inkuanen Natan ed kinen David. “Onyay kuan na Katawan a Dios na Israel: ‘Ginawa ta kan ari na Israel tan inyagel ta kad kinen Saul. 
8 Inter kod sikay nanarian to tan saray asawa to; ginawa ta kan ari na Israel tan Juda. No kinmulang ni ya, initdan ta ka ni komun na singa karakel na inter ko lad sika. 
9 Akin sirin et ag mo inonur iray ganggan ko? Akin et ginawam yan kaogsan? Impapatey mod bakal si Urias; inabuloyan mon pinatey na saray Ammonita, insan mo inasaway asawa to! 
10 Natan sirin diad balang kailalakan, pigaran kabyangay boleg mo so napatey diad panamegley na ispada, lapud ag mo ak inonur tan inasawam so asawa nen Urias. 
11 Tandaan mo, dagdagen ko a manngunigon ed sika so sakey a kabyangay pamilyam. Naimatunan mo ya, no alaen ko ray asawam insan ko ra iter ed sakey a laki; akdulan to ra ya anggan agew. 
12 Maamut so impankasalanan mo, balet abuloyan ko yan nagawa ed agew, pian naimatunan na intiron Israel!’ ” 


13 “Nankasalanan ak ed Katawan,” kuanen David ed kinen Natan. 

Inmebat si Natan, “Pinirdona ka na Katawan; ag ka ompatey. 
14 Balet lapud sinumpam so Katawan diad impanggawam ed sayan kaogsan; ompatey so anak mo.” 
15 Insan sinmempet lay Natan. 

Inatey so Lakin Anak nen David 

Impaninagem na Katawan so ogaw ya anak nen David ed asawa nen Urias. 
16 Nampikasiy David a paabigen na Dios komun imay ogaw. Ag mangan si David; labi-labin onloob ed kuarto to tan mandokul ed datal. 
17 Laen na saray opisyal na palasio a bangonen, balet ag to, tan ag mangan a kaiba to ra. 
18 Kalabas na sakey simba, inatey so ogaw; antakot iray opisyal nen David a mangibalitad sikato. Inkuanda, “Nen mabilay ni may ogaw, ag itayo inebatan nen David nen akitongtong itayod sikato. Panoy pangibaga tayod sikaton inatey so anak to? Ompan manggaway maoges ed sikaton dili?” 


19 Nen naimano nen David a maneesaesan ira, atalusan ton inatey lay ogaw. Kanyan tinepet tod sikara, “Inatey lay ogaw?” 

“On, inatey la,” ebat da. 


20 Binmangon ed datal si David, nanames, nansagaysay, tan nampales. Insan linman angigalang ed abung na Katawan. Nen pinmawil ed palasio, kinmerew na nakan, tan kapangisaklang da, angan. 
21 “Ag mi ya natalusan,” kuan na saray opisyal to ed sikato. “Nen mabilay ni may ogaw, ineerman mo tan ag ka mangan; balet kapatey to, binmangon ka tan angan ka!” 


22 “On,” ebat nen David. “Nanayuno tan nanermen ak legan a mabilay ni. Abaloan kon kasian ak na Katawan tan ag to abuloyan ya ompatey so ogaw. 
23 Balet natan ta inatey la, akin et manayuno ak? Napabilay ko ta ni? Onsabiy agew ya onla ak ed pasen a kawalaan to, balet ag to lan balut makapawil ed siak.” 

Nianak si Solomon 


24 Niligliwa nen David si asawa ton Bat-seba tan inakdulan to. Nananak na sakey a laki si Bat-seba. Solomon so inngaran nen David ed ogaw. Inaro na Katawan  so ogaw, 
25 tan ingganggan toy Natan a ngaranan toy ogaw na Jedidia,* ta inaro na Katawan. 

Adakep nen David so Rabba 

(1 Awa. 20:1-3) 


26 Intuloy nen Joab so impibakal tod Rabba, say manonan siudad na Ammon. Nen ngalngali to la nadakep, 
27 angibaki na saray totoon mangibalitad kinen David: “Dinogpaan koy Rabba tan nalak lay dipositoy danum na siudad. 
28 Tipon mo ray arum a sondalom, dogpaan yoy siudad tan sikan diliy manakep. Ag ko labay a siak so napagalangan ed pakadakep ed siudad.” 
29 Kanyan tinipon nen David iray sondalo to, linmad Rabba, dinogpaan to tan adakep to. 
30 Say talintaoy dios na saray Ammonita a si Milcom† et walay balituk a korona to a mambelat na sakey a talomplo tan apat a kilo, walay mablin bato ed samay korona. Inala nen David imay bato,‡ insan to inyan ed korona to. Amayamay met ni ray nala ton bengatla ed siudad, 
31 tan impankikimey to ray totood man diad panamegley na saray ligari, buka, balatyang, tan wasay a balatyang. Pinapasoot to ran impanggagaway§ ankakabaleg a laryo. Onya met so ginagawa tod saray totood arum a baley na Ammon. Insan pinmawil ed Jerusalem a kaiba to ray totoo to.  

Si Amnon tan si Tamar 


1 Si Absalom a lakin anak nen David et walay magangganan agi ton marikit a manngaray Tamar. Say sakey a lakin anak nen David a si Amnon et naibegan toy Tamar. 
2 Diad ontan lan panibeg to, akainagem. Inisip ton ag to nayarin kayaryanen, ta sakey a birhin. 
3 Walay masilib a kaaro ton manngaray Jonadab a lakin anak nen Simea a lakin agi nen David. 
4 Inkuanen Jonadab ed kinen Amnon, “Anak kay ari, balet inagew-agew ta kan nanenengneng a maermen. Antoy makasengeg a?” 

“Walay panibeg kod kinen Tamar ya agi nen Absalom ya agik ed ina,” ebat to. 


5 Inkuanen Jonadab ed sikato, “Mansakit-sakitan ka tan dokul ka. No laen to ka nen amam a nengnengen, ikuan mod sikato, ‘Ibaki yo pa diay agik a Tamar, ta pakanen to ak. Labay kon nanengneng ya iparaanan to ak dia na tinapay, insan to ak pakanen.’ ” 
6 Kanyan nansakit-sakitan si Amnon, tan dinmokul. 

Linmay Ari David a nengnengen to, insan kuanen Amnon ed sikato, “Ibaki yo pa diay agik a Tamar, ta labay kon nanengneng ya iparaanan to ak dia na tinapay, insan to ak pakanen.” 


7 Kanyan impaibaga nen David ed kinen Tamar diad palasio: “Lakad abung nen Amnon ta iparaanan moy kanen to.” 
8 Kanyan linmay Tamar tan asabi toy Amnon a walad dokulan. Angalay arina, minasa to, tan nanggaway pigaran tinapay a sankanengneng nen Amnon. 
9 Insan inekal to rad kawali; ipapakan to ra, balet ag mangan si Amnon. Inkuanto, “Papaway mo ray amin a totoon wadya,”—kanyan pinmaway iran amin. 
10 Insan to inkuan ed sikato, “Awit mo la dia ra tay tinapay tan pakan mo ak.” Inala to ray tinapay tan sinmingger ed sikato. 
11 Nen idederew to ra, siningkat nen Amnon tan kuanto, “Miakdul kad siak agik!” 


12 “Andi,” kuanen Tamar. “Ag mo ak papasootan! Ag ya nagagawa ed Israel! Ag ka manggagaway makapabaing! 
13 Anto niy lupak a miarap ed karaklan? Tan sika, magmaliw kan mabambanday a maung ed Israel. Ipangasim, ta mitongtong kad ari! Andi-duaruwan iter to ak ed sika.” 
14 Balet ag dengelen nen Amnon; et lapud mabiskeg nen say sikato, apasoot ton inakdulan. 


15 Insan kinabosul a maumaung nen Amnon; mapalalo niy impambosul to nen say impangaro to. Inkuantod sikato, “Paway ka dia!” 


16 “Andi,” ebat to. “Ambelat nin kasalanan so pamapaway mod siak nen say ginawam!” 

Balet ag dengelen nen Amnon; 
17 tinawag toy dilin aripen to tan kuanto, “Paarawim ed arap ko yan bii! Papaway mo tan italak moy puirta!” 
18 Pinapaway na samay aripen tan intalak toy puirta. 

Si Tamar akakawes na andokey so saloy tan taklay, say ikakawes na saray prinsisan anggapoy asawa ed saman a panaon.* 
19 Ininan toy dapul so olo to, pinilat toy kawes to, tan linma lan manakis a sankaakup toy lupa to. 
20 Nen anengneng nen Absalom ya agi to, tinepet to, “Pinasoot kan inakdulan nen Amnon? Ag mo la kari liliknaen a maung. Lapud ta agim ed ama, ag mo la ibabagad siopaman so agawa.” Maerermen a nanayam si Tamar ed abung nen Absalom. 


21 Nen nadngelan nen David so agawa, nampasnuk a maung. 
22 Ag lan balut akitongtong si Absalom ed kinen Amnon, lapud mapalalon pasnuk tod sikato ed impamasoot tod kinen Tamar. 

Say Imbawi nen Absalom 


23 Kayariy duay taon, kakatlian nen Absalom iray karniro to diad Baal-hazor ya asingger ed baley na Efraim. Inimbitaan ton onlad man iray amin a lalakin anak na ari. 
24 Linmad kinen Ari David tan kuanto, “Papakatlian ko ray karnirok. Dagup kayo pa tan saray opisyal yo.” 


25 “Andi, anak ko,” ebat na ari, “No onla kamin amin, nairapan kan maung ed panangkailim.” Ipapasoot nen Absalom, balet ag onabuloy so ari, tan papaonlaen to la. 


26 Balet inkuanen Absalom, “Sigi sirin, anggan si Amnon labat so abuloyan yon onla.” 

“Akin et sikato?” tepet na ari. 
27 Balet mapilit si Absalom, kanyan inmabuloy si David a pilaen toy Amnon tan amin da ni ray arum a lalakin anak to. 

Namparaan si Absalom na panangan a manepeg a para ari,† 
28 tan binilin to ray aripen to: “Imano yo no akainom lan maung si Amnon, tan kapangiganggan ko, patey yo. Ag kayo natatakot ta siak a dili so makaoley. Mampasebeg kayo tan ag kayo ontatalaw!” 
29 Kanyan pinatey na saray aripen si Amnon onung na imbilin nen Absalom. Amin iray arum a lalakin anak nen David et kinabayoan da ray asno ra tan kibatiktik ira. 


30 Nen onsesempet ira, nibagad kinen David: “Pinatey nen Absalom iray amin a lalakin anak mo—anggapoy anggan sakey ya atilak ed sikara!” 
31 Inmalagey so ari, pinilat toy kawes to a pangipanengneng toy ermen to, tan tinmiblak ed dalin. Pinilat da met so kawes da ray kakaiba ton aripen to. 
32 Balet inkuanen Jonadab a lakin anak nen Simea a lakin agi nen David, “Kagalang kon Ari, ag apatey iray amin ya anak mon lalaki. Si Amnon labat so apatey. Diad nengneng labat nen Absalom nalikas ya igagaem to lan pateyen si Amnon nanlapu lad samay impamasoot to ed kinen Tamar ya agi nen Absalom. 
33 Kanyan ag mo komun panisiaen so balitan inatey ya amin iray lalakin anak mo; si Amnon labat so inatey.” 


34 Batik la balet si Absalom. 

Kabebekta say bantay anengneng tod dalan ed gilig na palandey so olup na totoon onsasabin nanlapud Horanaim.‡ Linmad kinen ari tan imbalita toy anengneng to.§ 
35 Inkuanen Jonadab ed kinen David, “Anak mo ra tay onsasabi, onung na samay aganok nin imbaga.” 
36 Kapangibaga tod saya, sinmabi ray lalakin anak nen David; insan ira manorangal, tan inmakis na ampaipait si David tan saray opisyal to. 


37-38 Batik si Absalom tan linmad ari na Gesur a si Talmai a lakin anak nen Amihud, tan nanayam diman na taloy taon. Abayag ya inermenan nen David si Amnon; 
39 balet nen ayari lay impanermen tod impatey nen Amnon, akailiw ed kinen Absalom.  

Implano nen Joab so Ipawil nen Absalom 


1 Amta nen Joab a lakin anak nen Sarvia a makakailiw lan maung si Ari David ed kinen Absalom. 
2 Kanyan impaawit toy sakey a biin masilib a taga Tecoa. Kasabi to, inkuanen Joab ed sikato, “Mankonkuanan kan maermen; mambaliwan ka, tan ag mo sasagaysayen so buek mo. Ipanengneng mon sakey kan bii ya abayag lan maneermen. 
3 Lakad ari tan ibagam ed sikato so paibagak ed sika.” Insan imbaga nen Joab so paibaga to. 


4 Linma may bii ed ari, dinmakmomo ya anggad dalin a pamagalang to, tan kuanto, “Tulongan mo ak pa, Kagalang kon Ari!” 


5 “Antoy labay mo,” tepet na ari. 

“Balo ak a mairap-bilay,” ebat to. “Inatey lay asawak. 
6 Walay duaran anak kon laki; aminsan ya agew, nankokol irad kaalogan ya anggapoy makabelsay ed sikara, et apatey so sakey. 
7 Natan balet, kalaban ak na amin a kakanayon ko, tan labay dan ipalimak ed sikara may sakey ya anak ko, pian napatey da lapud pinatey toy agi to. No gawaen da ya, magmaliw ya anggapoy anak ko! Ekalen day samput a kawalaay ilalok, tan paandian day asawak na anak a mangituloy na ngaran to diad tapew na dalin.” 


8 Inmebat so ari, “Sempet ka la, ta siak lay akaoley.” 


9 Inkuan na samay bii, “Kagalang kon Ari, say pamilyak tan siak so nepeg a tetelen ed antokaman a gawaen mo; anggapoy kasalanan mo tan say mapagalang a pamilyam.” 


10 Inmebat so ari, “No walay manaktakot ed sika, awit mo dia et ag to ka lad satan sigensigenen.” 


11 Inkuanto may bii, “Mampikasi ka pad Katawan a Dios mo, pian say kanayon kon labay toy ombawi et ag to la labay so mamatey, et diad ontan, ag la napatey imay sakey ya anak ko.” 

Inmebat si David, “Isipan kod mabilay a Katawan ya ag balut nadiwit so anak mo.” 


12 “Iyabuloy mo pan mangibaga ak niy sakey a bengatlad sika, Kagalang kon Ari,” inkuanto may bii. 

“On, sigi,” kuan na ari. 


13 Inkuanto may bii ed sikato, “Akin et onyay ginawam a kaogsan ed saray totoo na Dios? Ag mo abuloyan ya ompawil so anak mon binmatik, kanyan sikan diliy anintinsia a nalilingo ka diad panamegley na samay kapkapangibagam. 
14 Ompatey itayon amin; aliling tayoy danum a naibung ed dalin, ya ag la nakupkup. Anggan say Dios ag to la pabibilayen iray inatey a totoo, balet nayarian na ari a papawilen so toon nibantak ed arum a bansa. 
15 Natan, Kagalang kon Ari, say makasengeg na nilaan ko dian mitongtong ed sika et lapud tataktakoten ak na saray totoo; kanyan kuankod siak a dili a mitongtong ak ed sika, ta ag la pigan gawaen moy kerewen kod sika. 
16 Inisip kon dengelen mo ak tan iyagel mo ak ed toon manggegetman mamatey ed siak tan say anak ko, et diad ontan, naekal to kamid dalin ya inter na Dios ed saray totoo to. 
17 Inkuankod siak a dili a say sipan mo, Kagalang kon Ari, et iyarawi to ak ed kaatapan, ta say ari et singa anghil na Dios tan napambiigan toy maung tan maoges. Wala komun ed sika so Katawan a Dios mo!” 


18 Inmebat so ari, “Tepetan ta ka, et ibagam ed siak so amin a katwaan.” 

“Mantepet ka, Kagalang kon Ari,” ebat to. 


19 “Si Joab so nambangat ed sikad saya?” tepet na ari. 

Inmebat may bii, “Isambak ed tawen, Kagalang kon Ari, ya anggapoy polaing a makapangipaliis na pangebat ed tepet mo. Say katawan to, si opisyal mon Joab so angibangat na gawaen tan salitaen ko. 
20 Balet ginawa to ya, pian naapiger so antokaman ya aderal. Balet makabat a singa anghil na Dios so Kagalang kon Ari tan kabat toy amin a nagagawa.” 


21 Nanagonuyan, inkuan na ari ed kinen Joab, “Ninunot kon gawaen so labay mon nagawa. Laka, ta papawil mo la dia may balolakin Absalom.” 


22 Si Joab tinmiblak ed dalin a pamagalang to, tan kuanto, “Bindisionan ka komuy Dios, Kagalang kon Ari! Amtak la natan a nalak so maung a linawam, ta inter moy kekerewen ko.” 
23 Kanyan pinmikal si Joab, linmad Gesur tan pinapawil tod Jerusalem si Absalom. 
24 Balet ingganggan na ari ya ag manayam ed palasio si Absalom. Inkuanto, “Ag ko labay a nanengneng so lupa to.” Kanyan nanayam ed dilin abung to si Absalom tan ag akiarapan ed ari. 

Akapipawilan si Absalom ed kinen David 


25 Diad intiron Israel anggapoy anggan sakey a toon mipara ed inkabantug nen Absalom lapud inkaguapo to; anggapoy deral to manlapud toktok na olo to ya anggad dapan to. 
26 Makapakapal so buek to, tan maminsan a mampakatlid sakey taon no andokorokey tan ambelbelat lay buek to. Say naekal a buek to et mambelat na duaran kilo onung na panagsimbang na ari. 
27 Si Absalom taloray lakin anak to tan sakey so bii a si Tamar a magangganan maung. 


28 Diad duay taon ya impanayam nen Absalom ed Jerusalem, ag ton balut anengneng so ari. 
29 Insan to impatawag si Joab, ta paonlaen tod ari; balet ag ondagoy Joab. Impatawag lamet nen Absalom, balet ag nin siansia ondago. 
30 Kanyan inkuantod saray aripen to, “Dengel kayo, kaabay na alog ko so alog nen Joab, tan walay tanem ton sibada. Laka yo, ta poolan yo.” Kanyan linma ra tan pinoolan da may alog. 


31 Linmay Joab ed abung nen Absalom tan tinepet to, “Akin et pinoolan na saray aripen mo so alog ko?” 


32 Inmebat si Absalom, “Ag ka ondago nen impatawag ta kan onla dia, pian nibaki ta kad ari ya ontepet diad ngaran ko: ‘Akin et tinaynan ko niy Gesur tan linma ak dia? Maung la laingen no ag ak inmalis diman.’ ” Intuloy nen Absalom so nansalita, “Gawam so polaing a pakapitongtong kod ari, tan no walay kasalanan ko, papatey mo ak ed sikato.” 


33 Kanyan linmay Joab ed kinen ari tan imbaga toy sinalita nen Absalom. Impatawag na ari si Absalom; dinmagoy Absalom tan dinmakmomo ya anggad dalin diad arap na ari. Inawat na ari si Absalom tan inanguban to.  

Implano nen Absalom so Ilaban to 


1 Kayari to ya, angalay Absalom na sakey a karwahi tan pigaran kabayo, tan limamplon sondalo ya ombatik ed onaan to. 
2 Masaksakbay ya ombangun, onlad puirtay siudad tan manalagey ed abay na dalan. No walay onlad man a walay kaso to tan labay ton pasintinsiaan ed ari, tawagen nen Absalom tan tepeten to no taga iner. Kayarin ibaga na samay too so tribun nanlapwan to, 
3 ikuanen Absalom, “Nengneng mo, walay katonungan mo, balet anggapoy toon tinoro na ari a manalaysay na kasom.” 
4 Insan to iyarum ya ikuan, “Ag ak la sakey a huis! Diad satan ondagod siak so siopamay toon walay kaso to odino mananap na katonungan to, et itdan koy katonungan.” 
5 No samay too et ondagod kinen Absalom tan ondakmomod arap to, awaten to, bembenan to tan anguban to. 
6 Ginawa ya nen Absalom ed balang sakey ya Israelita ya ondagod ari a mananap na katonungan, kanyan apaasingger to rad sikato. 


7 Kalabas na apat* taon, inkuanen Absalom ed kinen David, “Abuloyan mo ak pan onlad Hebron, ta sumpalen koy sipan kod Katawan. 
8 Nen manaayam ak ed Gesur, diad Siria, insipan kod Katawan a no papawilen to ak ed Jerusalem, igalang ko ed Hebron.”† 


9 Inkuan na ari, “Lakan walay kareenan.” Linma sirin ed Hebron si Absalom. 
10 Balet angibakid amin a tribu ed Israel tan impaikuanto, “No narengel yoy trumpita, iyeyag yo, ‘Nagmaliw ya ari ed Hebron si Absalom!’ ” 
11 Inimbitaan nen Absalom so duan lasus a lalakin nanlapud Jerusalem, et akila rad sikato; anggapoy amta ran balut nipaakar ed komplut, tan akila ran maung so getma ra. 
12 Nen mangibabagat si Absalom, angibakid baley na Gilo na mangawit ed kinen Ahitofel a sakey ed saray managsimbawa nen Ari David. Binmiskeg so komplut a sumpad ari, tan dinmakel iray akiolup ed kinen Absalom. 

Tinmaynan ed Jerusalem si David 


13 Inkuan na sakey ya ibabaki ed kinen David, “Migagampi ray Israelita ed kinen Absalom.” 


14 Kanyan inkuanen David ed saray opisyal ton kaiba tod Jerusalem, “Nakaukolan ya ontaynan tayon tampol no labay tayon nibatikay Absalom! Ganatan yo! Ta ag mabayag onsabi la, taloen to itayo, tan pateyen to ray amin a walad siudad!” 


15 Inmebat ira, “On, Kagalang min Ari, wadya kamin akaparaan a manggawa na antokaman ya ibagam.” 
16 Kanyan tinmaynan so ari a kaiba to ray amin a kabyangay pamilya to tan saray opisyal to, likud ed saray samploran asawa to a pinatilak to ran mangasikasoy palasio. 


17 Nen say ari tan amin a totoo to et tataynan day siudad, tinmonda ra ed kasamputan ya abung. 
18 Manalalagey‡ ed diking to ray amin ya opisyal to, legan a linmabas ed arap to ray managbantay ed sikato. Linmabas met ed arap to iray anem a lasus a sondalon nanlapud Gat a tinmombuk ed sikato. 
19 Inkuan na ari ed kinen Itai a pangulo ra, “Akin et mimila ka ed sikami? Pawil ka la ta mikakasakey kad balon ari. Taga ka sananey a bansa, mimiayam ka dia labat, tan arawi kad dilin bansam. 
20 Aganggano ka nin manaayam dia, kanyan akin et panakar-akaren ta kan kaibak? Ag ko anggan amta no iner so laen ko. Pawil ka la tan itagar mo la ra tay kabansaan mo. Mapangasi tan matoor komun so Katawan ed sikayo.”§ 


21 Balet inmebat si Itai, “Kagalang kon Ari, sambaan kod sika diad ngaran na mabilay a Katawan, a mila ak lawas ed sika anggan iner so laen mo, patey may pansumpalan tayo.” 


22 Inmebat si David, “Sigi sirin, kurang ki la!” Akila sirin si Itai tan amin iray totoo to, a pati saray kabyangay pamilya ra. 
23 Manorangal iray totoo nen tinmaynan iray totoo nen David. Binaliw nen David so Kolus na Cedron, tinombuk na saray totoo to, tan nampaarap iran amin ed kalawakan. 


24 Kaiba ray pari a si Sadoc. Saray Levita so nanawit na Kaban na Sipanan na Dios. Inggaton* da tan ag da inala ya anggad amin a totoon kaiba nen David et akataynan la rad siudad. Wadman met† si Abiatar a pari. 
25 Insan inkuan na ari ed kinen Sadoc, “Ipawil mo lad siudad so Kaban na Sipanan. No maung so linawa na Katawan ed siak, papawilen to ak a nengnengen ko tan say pasen a kawalaan to. 
26 Balet no aliwan maung so linawa tod siak, akaparaan ak a mangawat ed antokaman a labay ton gawaen ed siak.” 
27 Intuloy ton inkuan ed kinen Sadoc, “Sigi,‡ awit moy Ahimaaz ya anak mo tan si Jonatan ya anak nen Abiatar; pawil ki lan walay kareenan ed siudad. 
28 Manalagar ak ed saray babaliwan ed ilog diad kalawakan, anggad pakapasabik na balitan manlapud sika.” 
29 Kanyan si Sadoc tan si Abiatar impawil dad Jerusalem imay Kaban na Sipanan tan nanayam irad man ed siudad. 


30 Tinmatdang si David ed Palandey na Kaolibaan; manakakis, akasali-sali tan sinakbungan toy olo to a pangipanengneng toy ermen to. Sinakbungan met na amin a totoo to so olo ra tan manakakis met ira. 
31 Nen nibagad§ kinen David a si Ahitofel et akikomplut ed kinen Absalom, nampikasi, “Pikasik ed sika, Katawan, a pagmaliw mon andi-kakanaan so simbawa nen Ahitofel!” 


32 Kasabi nen David ed toktok na pokdul a kawalaay pasen na panangigalangan ed Dios, inabet nen Cusai ya arkita ya apilat so kawes to tan walay dabuk na olo to. 
33 Inkuanen David ed sikato, “Anggapoy nitulong mo no mila kad siak, 
34 balet natulongan mo ak no ompawil kad siudad tan no ibagam ed kinen Absalom a matoor kan manlingkur ed sikato a singa impanlingkur mod kinen ama to. Gawam met so anggaay nayarian mon manumlang ed antokaman a simbawa nen Ahitofel. 
35 Wadman ira di paparin Sadoc tan Abiatar; ibagam ed sikara so antokaman a narengel mod palasio. 
36 Kaiba da ray anak dan si Ahimaaz tan si Jonatan, kanyan nayarian mo ran ibaki dia a mangibagad siak na antokaman a narengel mo.” 


37 Kanyan pinmawil ed siudad si Cusai a kaaro nen David nen onsasabi lay Absalom.  

Si David tan si Siba 


1 Nen akalabas na daiset si David ed toktok na pokdul, inabet nen Siba ya aripen nen Mefiboset, a wala ray kaiba ton duaran asno a napnoy beneg da na duan lasus a tinapay, sanlasus a monggol na pasas, sanlasus a monggol na kapamborbor a prutas, tan sakey a supot a katat a napnoy alak. 
2 Tinepet nen Ari David, “Antoy gawaen mod saratan ya amin?” 

Inmebat si Siba, “Saray asno luganan na pamilyay ari, saray tinapay tan saray prutas kanen na saray totoo, tan say alak inomen da no naksawan la rad kalawakan.” 


3 “Kawalaan nen Mefiboset ya apo nen katawan mon Saul?” tepet na ari ed sikato. 

Inmebat si Siba, “Manaayam ed Jerusalem, ta sisiaen to ya ipawil natan na saray Israelita ed sikato so nanarian na laki ton si Saul.” 


4 Inkuan na ari ed kinen Siba, “Kien mo lay amin a kayaryan nen Mefiboset.” 

“Siak so aripen mo,” ebat nen Siba. “Maabig lawas komun so linawam ed siak, Kagalang kon Ari!” 

Si David tan si Simei 


5 Kasabi nen Ari David ed Bahurim, inabet na sakey ed saray kakanayon nen Saul, si Simei a lakin anak nen Gera. Nen onsasabi inaayew-ayew to si David. 
6 Tinutupak toy bato si David tan saray opisyal to, anggaman ya akaliber ed kinen David iray totoo to tan saray managbantay to. 
7 Insamba nen Simei tan kuanto, “Taynan ka dia! Taynan ka dia! Managpatey na too! Kriminal! 
8 Inalam so nanarian nen Saul, et natan dudusaen kay Katawan lapud impamatey mod amayamay a kabyangay pamilya nen Saul. Inter na Katawan so nanarian ed anak mon si Absalom, tan aderal ka la, sikan managpatey na too!” 


9 Si Abisai a lakin anak nen Sarvia kuantod kinen Ari, “Akin et palpaolyan mon ayewen ka na satan ya aso? Abuloyan mo ak pan onla, ta potuten koy olo to!” 


10 Inkuan na ari ed sanagin si Abisai tan si Joab, “Anggapoy pibabali yod saya. No aayewen to ak lapud imbagay Katawan ed sikato, siopay toon walay kanepegan a manepet no akin et gagawaen to?” 
11 Insan inkuanen David ed kinen Abisai tan saray amin ya opisyal to, “No say dilin anak ko et labay to ak a pateyen, ag kasi nagkalalo ed satan a Benjaminita? Imbaga na Katawan a manayew; kanyan paolyan yon gawaen to. 
12 Angangko imanoen na Katawan so pangaskasiyan a kipapasen* ko, et itdan to ak na saray bindision ya onsalat ed sayan panaayew to.” 
13 Kanyan intuloy nen David tan saray totoo to so kurang da. Tinmombuk si Simei, tan diad gilig na pokdul so dinalan to; legan ton manaakar inaagew to ra tan tinutupak to ra na bato tan dabuk. 
14 Naknaksawan si David tan saray totoo to nen asabi ra so Jordan,† kanyan nampainawa rad man. 

Si Absalom ed Jerusalem 


15 Linmoob ed Jerusalem si Absalom tan amin da ray Israelitan kakaiba to; kaiba ra met si Ahitofel. 
16 Nen si Cusai ya Arkita tan kaaro nen David et nabet toy Absalom, ineyag to, “Andokey komun so bilay na ari! Andokey komun so bilay na ari!” 


17 Tinepet nen Absalom ed sikato, “Antoy agawad inkatoor mod kaarom a David? Akin et ag ka akilad sikato?” 


18 Inmebat si Cusai, “Panoy pilak? Nepeg koy migampi ed toon pinili na Katawan, sarayan totoo tan amin ya Israelita. Mikasakey ak ed sika. 
19 Sakey ni, siopay panlingkuran ko, no ag say anak na dilin katawan ko? Nanlingkur ak ed amam, ontan met a manlingkur ak natan ed sika.” 


20 Insan inmarap ed kinen Ahitofel si Absalom tan kuanto, “Natan ta wadya itayo la, antoy isimbawam a gawaen tayo?” 


21 Inmebat si Ahitofel, “Laka, ta akdulan mo ray bibiin inamung nen amam ya intilak to ran manasikasod palasio. Diad ontan, nakabatan na intiron Israel a bobosulen ka nen amam, tan napabiskeg so linawa da ray totoom.” 
22 Kanyan nanggawa ray tulda a para si Absalom diad toktok na palasio, tan diad pakanengneng na amin a totoo linmoob si Absalom tan akiakdul ed saray bibiin inamung nen ama to. 


23 Diad saraman a panaon, amin a simbawa nen Ahitofel et nipapasen a singa dilin salita na Dios; tinotombuk ira nen David tan si Absalom.  

Apalingo nen Cusai si Absalom 


1 Aminsan ya agew, inkuanen Ahitofel ed kinen Absalom, “Abuloyan mo ak pan mamili na labinduan libon lalaki, ta osilan miy David ed sayan labi. 
2 Dogpaan mi no naksawan tan nanaekalan lay biskeg na linawa. Nataktakot ed satan, tan ombatik iray totoo to. Say ari labat so pateyen ko, 
3 insan ko papawilen ed sika iray amin a totoo to; singa rad satan sakey a bii ya ompapawil ed asawa to. Saksakey a too so labay mon pateyen,* kanyan ag ko diwiten iray arum a totoo.” 
4 Akaliket si Absalom tan amin da ray pangulo na Israel ed sayan simbawa. 


5 Inkuanen Absalom, “Tawag yo diay Cusai, ta dengelen tayoy nibaga to met.” 
6 Nen sinmabiy Cusai, inkuanen Absalom ed sikato, “Niay simbawa nen Ahitofel; tombuken mi kasi? No andi, ibagam ed sikami no antoy gawaen.” 


7 Inmebat si Cusai, “Say simbawa natan nen Ahitofel et aliwan maung. 
8 Amtam a si amam a David tan saray totoo to et maung iran mibakal; masebeg iran singa uson kabatyan ya imbatik iray anak to. Likud nid saya, abayag lan mibabakal si amam, kanyan no labi ag onoogip a kaiba to ray totoo to. 
9 Nayarin manaamut natan ed ongib odino diad arum a pasen. Diad oras a dogpaan nen David iray totoom et nabalitaan na anggan siopa, ibaga ton atalo ray totoom. 
10 Diad satan anggan saray sankasebegan a totoo, ya anggapoy takot da a singa saray lion, et ontakot ira, ta amta na amin a totood Israel a matalonggaring a sondalo si amam tan maung a mibakal iray totoo to. 
11 Say simbawak sirin et say panipon mod amin ya Israelita, manlapud baley na Dan ya anggad baley na Beer-seba, a singa ra karakel na buer ed dayat; insan sikan dili so mangipangulod pibakal da. 
12 Anapen tayoy David ed anggan iner a kawalaan to, insan tayo biglaan a dogpaan. Anggapod satan so anggan sakey a manilay ed sikara. 
13 No ombatik ed sakey a siudad, mangalay lobir iray totoo tayo tan biraen tayod patar so siudad!† Diad satan, anggapoy anggan sakey a baton natilak diman ed toktok na pokdul.” 


14 Inkuanen Absalom tan amin da ray Israelita, “Maung so simbawa nen Cusai nen si Ahitofel.” Ginetma na Katawan ya ag natombuk so maung a simbawa nen Ahitofel, pian walay maoges ya onsabi ed kinen Absalom. 

Akabatik si David 


15 Insan imbaga nen Cusai ed kindi Sadoc tan Abiatar a papari so simbawa tod kinen Absalom tan saray panguloy Israelita, tan say simbawa met nen Ahitofel. 
16 Inyarum nen Cusai ya inkuan, “Ganatan yo! Paibaga yod kinen David a diad sayan labi ag ira manaayam ed saray babaliwan ed ilog diad kalawakan, no ag ingen baliwen ton tampol so Jordan, pian sikato tan saray totoo et ag ira naerel tan ag ira napatey.” 


17 Si Jonatan a lakin anak nen Abiatar tan si Ahimaaz a lakin anak nen Sadoc et manaalagar irad En-rogel, diad asingger ed Jerusalem, ta ag da labay a nanengneng iran onloob ed siudad. Mabetbet ya onlad may sakey a biin aripen tan ibaga tod sikaray nagagawa, insan ira onlad satan a mangibalitad kinen Ari David. 
18 Balet aminsan nibanan anengneng ira na sakey ya ogaw a laki, insan to imbagad kinen Absalom, kanyan maganat iran linman onamut ed abung na sakey a lakin taga Bahurim. Walay bobun tod abay na abung to, tan diman ira linmasur. 
19 Angalay sakub so asawa to may laki, inyan tod sangab na bobun, tan tinayakan toy trigo, pian anggapoy makaimano na antokaman. 
20 Sinmabi ray opisyal nen Absalom ed samay abung tan tinepet dad samay bii, “Kawalaan di Ahimaaz tan Jonatan?” 

“Binaliw day ilog,” ebat to. 

Inanap da ra balet ag da ra narumog, kanyan amawil la rad Jerusalem. 
21 Kasiput da, pinmaway ed bobun si Ahimaaz tan si Jonatan, insan ira linmad kinen David. Imbaga rad sikatoy plano nen Ahitofel sumpad sikato, insan da inkuan, “Ganatan yo; baliw ki lad ilog.” 
22 Kanyan binaliw nen David tan saray totoo to so Jordan; akabaliw iran amin kasakbayay kabwasan. 


23 Nen anengneng nen Ahitofel ya ag atombuk so simbawa to, kinabayoan toy asno to, insan pinmawil ed dilin baley to. Kayari ton inapiger so kipapasey kayaryan to, imbitay toy laman to. Nipompon ed lobuk na pamilya to. 


24 Nen akasabid baley na Mahanaim si David, abaliw la nen Absalom tan saray totoo to so Jordan. 
25 (Si Absalom insalat toy Amasa ed pasen nen Joab a pangulo na saray sondalo. Si Amasa lakin anak nen Itra ya Ismaelita;‡ say ina to si Abigail ya anak nen Nahas tan agi na ina nen Joab a si Sarvia.) 
26 Si Absalom tan saray Israelita nankampo ra ed dalin na Galaad. 


27 Nen sinmabid Mahanaim si David, inabet nen Sobi a lakin anak nen Nahas a taga siudad na Rabba ed Ammon, tan si Makir a lakin anak nen Amiel a taga Lodebar, tan si Barzillai a taga Rogelim ed Galaad. 
28-29 Angawit ira na saray yaung, saray banga, tan saray ikakanad kakaogip; nanawit met iray kakanen a para si David tan saray totoo to: trigo, sibada, arina, insanglil a trigo, agayep, bokebokel,§ dilo, kiso, gatas, tan pigaran karniro. Amta ra a si David tan saray totoo to et narasan, napgaan, tan naksawan ira ed kalawakan.  

Atalo tan Apatey si Absalom 


1 Impantitipon nen David iray amin a totoo to, insan ginawa to ran pigaran grupo, na tonggal libo tan tonggal lasus, tan wala ray opisyal ya impasen ton mangipangulod balang grupo. 
2 Imbaki to ran taloran grupo; si Joab so panguloy sakey, si Abisai ya agi to so panguloy sakey, tan si Itai a taga Gat so panguloy sakey met. Inkuan na ari ed saray totoo to, “Mila ak ed sikayo.” 


3 “Ag ka nepeg a milad sikami,” ebat da. “Anggapoy walad saray kalaban no bilang ombatik kamin amin, odino anggan napatey so kapalduad sikami; balet aliling moy samplon libo ed sikami. Kanyan magmaung ni no natilak ka diad siudad tan ipawit mo lay tulong ed sikami.” 


4 Inmebat so ari, “Gawaen koy isisipen yo a sankaabigan.” Insan nanalagey ed abay na puirta, legan ya ompapaway iray totoo to a nanoolup ya asanlibo tan asanlasus. 
5 Ingganggan tod kindi Joab, Abisai, tan Itai, “Makasengeg ed siak ag yo papasakitan so malangwer a lakin si Absalom.” Nadngel na amin a sondalo so impangibaga nen David ed sayan ganggan. 


6 Linmad kaalogan iray sondalo nen David tan nilabanan dad Takel na Efraim iray Israelita. 
7 Tinalo na saray totoo nen David iray Israelita; diad ontan lan inkatalo ra duamplon libod sikara so inatey ed saman ya agew. 
8 Kinmayat so bakal ed intiron kaalogan, et dakel niy inatey ed dalem na takel nen say inatey ed bakalan. 


9 Kabebekta nabet nen Absalom iray pigaran totoo nen David. Akakabayod sakey a mula si Absalom tan diad insilong tod sakey a baleg a kiew a robli, asagur ed saray sanga so olo to. Tuloy so batik na samay mula, kanyan atilak a mambitbitay si Absalom. 
10 Anengneng na sakey ed saray totoo nen David, kanyan imbalita tod kinen Joab, “Anengneng koy Absalom a mambitbitay ed sakey a kiew a robli!” 


11 Inmebat si Joab, “No anengneng mo, akin et ag mo lan tampol pinatey diman? Anggan siak maliket ak komun a mangiter ed sikay samploran pilak tan sakey a balkes.” 


12 Balet inmebat imay too, “Anggan initdan yo ak na sanlibon pilak, ag ko diwiten so anak na ari. Nadngel min amin so ganggan na ari ed sika, si Abisai tan si Itai, ‘Makasengeg ed siak, ag yo papasakitan so malangwer a lakin si Absalom.’ 
13 No ag ko inonur so ganggan na ari et pinatey koy Absalom, andiduaruwan nadngelan na ari, ta narerengelan ton amin. Iyagel mo ak ed satan kasi?” 


14 “Ag ko la darakey panaon kod sika,” kuanen Joab. Angalay taloran pika, insan to ra impika ed pagew nen Absalom, nen mabilay nin mambitbitay ed tagey na kiew a robli. 
15 Insan samploran sondalo nen Joab so inmasingger tan nilaos dan pinatey. 


16 Impapaknul nen Joab so trumpita a pamatonda to lad bakal, kanyan tinondaan la na saray sondalo so onosil ed saray Israelita tan amawil la ra. 
17 Inala ray bangkay nen Absalom, impelag dad aralem a bobun ed takel, insan da tinabunan na saray bato. Amin ya Israelita batik ed kaabungan da. 


18 Legan na impanbilay nen Absalom angipaalagey na monuminto to diad Patar na Ari, ta anggapoy anak ton laki a mangituloy na ngaran to. Ngaran ton dili so inngaran tod samay monuminto, et anggad sayan agew tatawagen na Monuminto nen Absalom. 

Nibalitad kinen David so Impatey nen Absalom 


19 Insan inkuanen Ahimaaz ya anak nen Sadoc ed kinen Joab, “Iyabuloy mo pan ombatik ak ed ari, ta ibagak ed sikatoy maung a balita ya inyagel na Katawan ed saray kalaban to.” 


20 Inkuanen Joab, “Andi! Ag mo iyaakar natan so maung a balita. Dia lad arum ya agew so pangyakar mo, aliwan natan, ta inatey so anak na ari.” 
21 Insan to inkuan ed aripen ton Cusita, “Laka, ta ibagam ed ari so anengneng mo.” Dinmakmomo may aripen, insan la batik. 


22 Inkuan lamet nen Ahimaaz, “Anggan antoy nagawa, ipangasim ya ibagak met so balita.” 

“Akin et labay mo tan a gawaen, anak ko, anta anggapo met lamlamang so tumang a nagamuran mo?” tepet nen Joab. 


23 Inkuan lamet nen Ahimaaz, “Anggan antoy nagawa, labay koy onla.” 

“Laka sirin,” inkuanen Joab. Batik tan dinmalan ed Patar na Jordan, insan to alabsanan imay aripen a Cusita. 


24 Manyodyorung si David ed nanleetan na puirtan walad paway tan say puirtan walad dalem na siudad. Kinmalab ed padir so bantay, insan tinmoon ed toktok na puirta; ninmengneng et abantag toy toon mambabatik a bukbukor. 
25 Tinmawag ed ari tan imbaga toy abantag to, et say ari kuanto, “No bukbukor to, maung a balitay awit to.” Manasingger imay mambabatik. 


26 Insan akanengneng lamet imay bantay na sakey a toon mambabatik a bukbukor. Inkulyaot tod bantay na puirta, “Nengneng mo! Wala niy sakey a toon mambabatik!” 

Inmebat so ari, “Maung met a balita so awit to tan.” 


27 Inkuan na bantay, “Nanenengneng kon say onaan et singa kababatik nen Ahimaaz.” 

Inkuan na ari, “Maung a too, kanyan sankaawit toy maung a balita.” 


28 Insan inkulyaot nen Ahimaaz ed ari, “Maung ya amin so agawa.” Tinmiblak ed dalin ed arap na ari, tan kuanto, “Nagalang komun so Katawan a Dios mo ya angiter ed sika na pananalo ed saray totoon sinmumpa ed sika, Kagalang kon Ari!” 


29 “Maung so kipapasen na malangwer a lakin si Absalom?” tepet na ari. 

Inmebat si Ahimaaz, “Nen imbaki to ak nen opisyal mon Joab, anengneng koy sakey a baleg ya aligewgewan, balet ag ko nibaga no anto man.” 


30 “Lakad man tan manalagey ka,” inkuan na ari ed sikato; kanyan linma tan nanalagey diman. 


31 Insan sinmabi may aripen a Cusita tan kuantod ari, “Walay maung ya ibalitak ed sika, Kagalang kon Ari! Natad sayan agew initdan kay Katawan na pananalo ed amin da ray sinmumpad sika!” 


32 “Maung so kipapasen na malangwer a lakin si Absalom?” tepet na ari. 

Inmebat imay aripen, “Maung komun a say agawad sikato et nagawa met ed amin da ray kalaban mo, tan amin ya onsumpad sika.” 


33 Agaylay ermen na ari. Linmad kuarton walad tagey na puirta. Legan ton oonla, manakakis tan kuanto, “O anak ko! Anak kon Absalom, anak ko! Siak la komuy inatey, aliwan sika, O anak ko! Absalom, anak ko!”  

Nampasnukan nen Joab si David 


1 Nibagad si Joab a panaakisan tan paneermenan nen David si Absalom. 
2 Kanyan diad saman ya agew say liket na saray sondalo nen David lapud impanalo ra et nagmaliw ya ermen, nen nadngelan dan paneermenan na ari so anak to. 
3 Mareereen iran pinmawil ed siudad, a singa ra sondalon ambaing lapud ibabatikan day bakal. 
4 Sinakbungan na ari so lupa to tan inmeyag na maksil, “O anak ko! Anak kon Absalom! Absalom ya anak ko!” 


5 Linmay Joab ed abung na ari tan kuantod sikato, “Pinaabebam natan iray totoom—saray totoon angyagel na bilay mo tan say bilay na saray anak mon bibii, say bilay na saray asawam tan saray bibiin iyaamung mo. 
6 Kakabosulen mo ray mangaarod sika tan aaroen mo ray mamobusul ed sika. Ta lapud sayan ginawam, pinalinew mo ya anggapoy kabaliksan dad sika ray opisyal mo tan saray totoom. Amtak la natan a maliket ka no mabilay si Absalom tan sikami balet et inaatey la. 
7 Laka sirin natan tan pabiskeg moy linawa da ray totoom. Isambak ed ngaray Katawan a no ag mo ya gawaen, nabwas na kabwasan anggapoy anggan sakey a toon nakeraan a migampid sika. Sikato la yay sankaogsan a nagawad bilay mo.” 
8 Insan inmalagey so ari, linma tan inmirung ed abay na puirtay siudad. Nadngelan na saray totoo to a wadman, kanyan inmasingger irad sikato. 

Pinmawil ed Jerusalem si David 

Legan to ya, batik iray amin ya Israelita, tan nagsisempet irad kaabungan da. 
9 Diad intiron bansa nambabalingaan iray totoo. Inkuandad sakey tan sakey, “Inyagel itayo nen Ari David ed saray kalaban tayo. Inyagel to itayod saray Filisteo, balet natan imbatikan toy Absalom tan tinaynan toy bansa. 
10 Nilanaan tayoy Absalom a manari, balet apatey ed bakal. Kanyan akin et anggapoy mamapawil dia ed kinen Ari David?” 


11 Say balitan nipaakar ed sasalitaen na saray Israelita et akasabid kinen Ari David.* Kanyan imbaki toy Sadoc tan si Abiatar a papari a manepet ed saray pangulo na Juda, “Akin et sikayo la laingey onur ya ontulong ed pakapawil na ari ed palasio to? 
12 Kakanayon ta kayo, kalamanan tan kadalaan ta kayo; akin et sikayoy onur a mamapawil ed siak?” 
13 Binilin met ira nen David ya ikuandad kinen Amasa, “Kanayon ta ka. Manlapud natan, salatan moy Joab a pangulo na saray sondalo. Pateyen ak komun na Dios no ag ko ya gawaen!” 
14 Sarayan salita nen David akapapawil na inkatoor na amin a totood Juda, kanyan impaibaga rad ari ya ompawil la tan amin da ray opisyal to. 


15 Nen ompapawil lay ari, inabet na saray totood Juda a linmad Gilgal a mangolup ed ibaliw to ed Ilog na Jordan. 
16 Diad saman met a bekta, si Simei a lakin anak nen Gera, a kabyangay tribu nen Benjamin tan taga Bahurim, nangganat a linmad Jordan ya onabet ed Ari David. 
17 Kaiba to ray sanlibon lalaki a nanlapud tribu nen Benjamin. Si Siba ya aripen na pamilya nen Saul tan saray labinliman anak ton lalaki tan duamplon aripen to et linma ra met ed Jordan kasakbayan na isabiy ari. 
18 Binaliw day† ilog a mangolup ed ibaliw na ari tan saray kakaiba to tan manggawa ed antokaman a labay to. 

Kinasian nen David si Simei 

Nen kuan lan ombaliw so ari, tinmiblak si Simei ed arap to 
19 tan kuanto, “Kagalang kon Ari, ipangasim pan lingwanan mo la may makapoy a ginawak diad samay agew a tinaynan moy Jerusalem. Ag mo la komun ipapakasalanan ed siak; ag mo la komun nununoten. 
20 Amtak a nankasalanan ak, kanyan siak so onaan a kabyangan na saray tribun walad baybay a linma dia natan a mangabet ed Kagalang kon Ari.” 


21 Inkuanen Abisai a lakin anak nen Sarvia, “Nepeg a pateyen si Simei, ta inayew toy toon pinili na Katawan a manari.” 


22 Balet inkuanen David ed saray sanagin Abisai tan Joab, “Siopay anepet ed sikayo no antoy nepeg a gawaen? Labay yon itdan ak na gunigon? Siak la natan so ari na Israel; anggapoy Israelitan napatey natan ed sayan agew.” 
23 Insan inkuantod kinen Simei, “Sambaan kod sika ya ag ta ka papatey.” 

Kinasian nen David si Mefiboset 


24 Insan sinmabin mangabet ed ari si Mefiboset ya apo nen Saul. Ag to inorasan so sali to, ag to pinotutan so balbas to, odino impesak so kawes to nanlapu lad intaynan na ari ed Jerusalem ya anggad impawil ton sipapalabo. 
25 Nen sinmabin nanlapu ed‡ Jerusalem si Mefiboset a mangabet ed ari, inkuan na ari ed sikato, “Mefiboset, akin et ag ka akilad siak?” 


26 Inmebat, “Kagalang kon Ari, onung na kabat mo met la, sakey ak a lopuy. Imbagak ed aripen ko ya ilogan to ak ed asnok, pian makapila ak ed sika, balet pinalikdo to ak. 
27 Nantilad sika nipaakar ed siak, balet singa ka anghil na Dios, kanyan gawam so antokaman ya amtam a maabig. 
28 Kanepegan a pateyen mo ray amin a kabyangay boleg nen Saul, balet initdan mo ak na kanepegan a mangan ed lamisaan mo. Anggapo lay kanepegan kon onkerew ni na antokaman a panangasi ed sika.” 


29 Inmebat so ari, “Ag mo la aaruman itay ibabagam. Ginetmak lan panapagan yo nen Siba iray kayaryan nen Saul.” 


30 “Iter mo lan amin ed kinen Siba,” ebat nen Mefiboset. “Masarag lad siak a say Kagalang kon Ari et akapawil ya anggapoy agawan maoges ed sikato.” 

Kinasian nen David si Barzillai 


31 Manlapud Rogelim, linma met si Barzillai a taga Galaad a mangolup ed ari diad ibaliw tod Jordan. 
32 Mataktakken lan maung si Barzillai; walomploy taon to la. Mayaman a maung, kanyan nen say ari et walad Mahanaim, sikatoy naniiter na kanen na ari. 
33 Inkuan na ari ed sikato, “Mila kad siak ed Jerusalem, ta asikasoen ta ka.” 


34 Balet inmebat si Barzillai, “Antikey lay pambilay ko; akin et nepeg ko niy milad Kagalang kon Ari diad iyakar tod Jerusalem? 
35 Walomploy taon ko la tan anggapo lay antokaman a makaiter ed siak na liket. Ag ko la nananam so kakanen tan iinomen ko, tan ag ko la narengel so bosis da ray kumakanta. Makabelbelat ak labat ed sika, Kagalang kon Ari. 
36 Ag ak manepeg a mangawat ed satan a baleg a tumang. Kanyan mila ak labat ed sika diad lablabas na Jordan. 
37 Insan yo ak la abuloyan ya onsempet, ta labay ko so ompatey ed abay na lobuk na saray atateng ko. Niay anak kon Camaam; awit mo la, Kagalang kon Ari, tan akaoley ka lan manggawad sikato na isisipen mon maabig.” 


38 Inmebat so ari, “Pilaen ko tan gawaen kod sikato so isisipen mon maabig. Gawaen ko so antokaman a kerewen mo.” 
39 Insan binaliw nen David tan saray totoo to so Jordan. Inanguban toy Barzillai tan binindisionan to, insan la sinmempet si Barzillai. 

Nansanggsangan so Juda tan say Israel 


40 Kabaliw na ari, ya inolup na amin a lalakin taga Juda tan kapaldua na amin a lalakin taga Israel, tinmuloy ed Gilgal a kaiba toy Camaam. 
41 Insan linmad ari iray Israelita tan kuandad sikato, “Akin et abaloan na saray agagi min lalaki a taga Juda a walay kanepegan dan mangalad sika tan olupen da ka, say pamilyam, tan saray totoom diad imbaliw yod Jordan?” 


42 Inmebat iray taga Juda, “Ginawa mi man, ta kanayon mi so ari. Akin sirin et pampetangan yoy olo? Ag to binayaran so kinan mi tan ag to kami initdan na antokaman.” 


43 Inmebat iray Israelita, “Mamimpulo nin karakel so kanepegan mid Ari David nen say sikayo anggaman a kanayon yo. Akin et memelag-melagen yo kami? Ag yo lilingwanan a sikamiy akaonan nantotongtong na nipaakar ed ipawil na ari!” 

Balet mapetang ni ray lalakin taga Juda a misangsangan nen saray lalakin taga Israel.  

Linmaban si Seba 


1 Nibanan wadman ed Gilgal so sakey a toon andi-kakanaan a si Seba a lakin anak nen Bicri, tan kabyangan na tribu nen Benjamin. Pinaknul toy trumpita tan ineyag to, “Anggapoy pibabali mid kinen David ya anak nen Jesse. Ag kami ontombuk ed sikato! Lalakin taga Israel, onsempet ti la!” 
2 Kanyan tinaynan na saray Israelita si David tan akila rad kinen Seba, balet nansiansian matoor ed kinen David iray lalakin taga Juda, kanyan inolup da manlapud Jordan ya anggad Jerusalem. 


3 Kasabi nen David ed palasio tod Jerusalem, inala to ra may samploran iyaamung ton bibii ya intilak to ran manasikasoy palasio, insan to ra impabantayan. Initdan to ray pambilay da, balet ag to la ran balut inakdulan. Apokuk ira legan na impanbilay da; nambilay iran singa saray balo. 


4 Inkuan na ari ed kinen Amasa, “Pantitipon mo ray amin a lalakin taga Juda, insan nabwas a sakey pawil ka dia a kaibam ira.” 
5 Linman mantipon ed sikara, balet ag pinmawil ed samay agew ya imbaga na ari. 
6 Kanyan inkuan na ari ed kinen Abisai, “Mapalalo nin gunigon so iter nen Seba nen si Absalom. Alam iray totook ta osilan yo, ta no andi onloob ed pigaran baley ya aliber na padir insan to tayo la ibatikan.” 
7 Kanyan saray totoo nen Joab, saray bantay na ari, tan amin iray arum a sondalo tinaynan day Jerusalem a kaiba ray Abisai, ta osilan day Seba. 
8 Kasabi rad baleg a bato diad Gabaon, inabet ira nen Amasa. Akakawes na para bakal si Joab, tan akasalukbit ed balkes to so ispada ton walad kaluban. Diad inkurang to, pinmaway so ispada tan apattak. 
9 Inkuanen Joab ed kinen Amasa, “Antoy bilay, kaaro?” insan to binembenan ed kawanan a lima to so balbas nen Amasa, ta anguban to. 
10 Balet ag naimano nen Amasa so ispadan sankabembenan nen Joab ed sakey a lima to. Indoyuk nen Joab so ispada ed eges nen Amasa et abuyak ed dalin so pait to. Inatey a tampol, kanyan ag la pinidua nen Joab. 

Insan intuloy nen Joab tan si Abisai ya agi to so onosil ed kinen Seba. 
11 Nanalagey ed abay na bangkay nen Amasa so sakey ed saray totoo nen Joab tan ineyag to, “Siopamay migampid kinen Joab tan si David, ontombuk ed kinen Joab!” 
12 Walad pegley na dalan so bangkay nen Amasa a napnoy dala. Nen anengneng na samay too nen Joab ya ontotonday balang sakey, ginayugoy tod alog imay bangkay, insan to sinakbungan na oles. 
13 Nen nakal lad dalan imay bangkay, tinmombuk so balang sakey ed kinen Joab diad iyosil tod kinen Seba ya anak nen Bicri. 


14 Dinmalan si Seba ed saray pasen a kawalaan da ray amin a tribu na Israel, insan linma ed siudad na Abel-bet-maaca. Nantitipon iray amin a kabyangay boleg nen Bicri,* insan da tinombuk ed siudad si Seba. 
15 Nadngelan na saray totoo nen Joab a wadmay Seba, kanyan linma ra tan niliktub da may siudad. Nambonton iray dalin ed paway na padir tan ginapwan dan kotkotan so silong na padir, pian natumba. 
16 Dimad dalem na siudad walay sakey a biin masilib; manlapud padir inmeyag, “Dengel kayo! Dengel kayo! Ibaga yod kinen Joab ya onasingger dia, ta labay koy mitongtong ed sikato.” 
17 Linmay Joab, tan tinepet to may bii, “Sika si Joab?” 

“On,” ebat to. 

“Dengel mo ak,” inkuanto may bii. 

“Onderengel ak,” ebat nen Joab. 


18 Inkuanto may bii, “Nen saman a panaon inkukuanda, ‘Laka yon mangipanon ed Abel et naebatan kayo’—et onyay ginagawa ra. 
19 Sakey a manonan siudad so kawalaan mi, sakey ed saray sankareenan tan sankatooran a siudad ed Israel. Akin et labay mon deralen? Labay mo ta a bagbagen so kayaryan na Katawan?” 


20 “Andin balut!” ebat nen Joab. “Ag kon balut deralen o bagbagen so siudad yo! 
21 Aliwan sikatoy getma mi. Walad tay sakey a lakin manngaray Seba ya anak nen Bicri tan taga nipokdul a pasen na Efraim; inggapo toy milaban ed Ari David. Ipalimam ed siak yan laki, et taynan ko lay siudad.” 

“Ibontuk mid tad biek na padir so olo to,” kuanto may bii. 
22 Linmad saray totoo ed siudad tan tinanggoyur to ra, kanyan pinotut day olo nen Seba, insan da imbontuk ed kinen Joab diad biek na padir. Pinaknul toy trumpita a pamataynan tod saray totoo to, kanyan manlapud siudad sinmempet la ra. Pinmawil ed Jerusalem si Joab, insan linmad ari. 

Saray Opisyal nen David 


23 Si Joab so pangulo na saray sondalod Israel; si Benaya a lakin anak nen Joiada so pangulo da ray bantay na ari; 
24 si Adoram so makaoley ed impasoot a kimey; si Josafat a lakin anak nen Ahilud so makaoley ed saray nepeg ya isulat; 
25 si Siva so sikritario na korti; di Sadoc tan Abiatar iray papari, 
26 tan si Ira a taga baley na Jair et sakey met ed saray papari nen David.  

Pinatey da ray Kabyangay Boleg nen Saul 


1 Legan na impanoley nen David, walay eras a taloy taon. Impanon ya nen David ed Katawan, et say Katawan kuanto, “Nankasalanan si Saul tan say pamilya to lapud impamatey dad saray taga Gabaon.” 
2 (Saray totood Gabaon et aliwa ran Israelita; melag iran olup na Amorreo ya angisipanan na saray Israelita ya iyagel, balet ginetma nen Saul a pateyen ira lapud ontan lay pilalek ton manggaway pankaabigan da ray totood Israel tan Juda.) 
3 Kanyan tinawag nen David iray totood Gabaon tan kuantod sikara, “Antoy labay yon gawaen ko para sikayo? Labay koy manggaway kamaungan ed sikayo ya isalat ed samay kaogsan ya agawad sikayo, pian nabindisionan yo ray totoo na Katawan.” 


4 Inmebat ira, “Say kolkolan mid kinen Saul tan say pamilya to et ag nayarin arigloen na pilak o balituk; ag mi met labay so mamatey na siopaman ya Israelita.” 

“Anto sirin so isisipen yon nepeg kon gawaen para sikayo?” tepet nen David. 


5 Inmebat ira, “Ginetma nen Saul ya oputen kami, pian anggapo lay nakeraan ed sikamin mambilay ed dalin na Israel. 
6 Kanyan ipalimam ed sikami so pitoran lalakin kabyangay boleg nen Saul, ta ibitay mi rad Gabaa diad arap na Katawan ed palandey to.” 

“Ipalimak irad sikayo,” ebat na ari. 


7 Balet lapud samay masanton sipanan dan dua nen Jonatan, ag to impalima si Mefiboset a lakin anak nen Jonatan tan apo nen Saul. 
8 Balet inala toy Armoni tan si Mefiboset, saray duaran lalakin anak nen Saul ed kinen Rizpa ya anak nen Aya. Inala to met iray limaran lalakin anak nen Merab a biin anak nen Saul; sikaray anak dan dua nen Adriel ya anak nen Barzillai a taga Mehola. 
9 Impalima ra nen David ed saray totood Gabaon, insan da ra imbibitay ed palandey, diad arap na Katawan—inaatey iran amin a pito. Onggapo lay tiagew tan say panagani na sibada nen pinatey da ra. 


10 Si Rizpa a biin inyamung nen Saul tan anak nen Aya et angalay sakon kawes, insan inyaplag tod tapew na baton baleg, tan nanayam diman ed kawalaan da ray bangkay manlapud kagapoy panagani ya anggad interter na oran. No agew abulen to ray manok ya onsingger ed saramay bangkay, tan no labi iyagel to rad saray ayayep ed katakelan. 


11 Nen nadngelan nen David so ginawa nen Rizpa, 
12 linmad saray totood Jabes diad Galaad, ta inala to ray pokel di Saul tan Jonatan. (Saray totood Jabes tinakew da ray bangkay di Saul tan Jonatan diad plasa na Bet-san ya angisabitan na saray Filisteo diad samay agew ya apatey day Saul diad Palandey na Gilboa.) 
13 Inala nen David iray pokel di Saul tan Jonatan, insan to met tinipon iray pokel na saramay pitoran lalaki ya imbitay. 
14 Insan da impompon iray pokel di Saul tan Jonatan diad lobuk na ama nen Saul a si Kis a taga Zela, diad pasen a nasasakopan nen Benjamin; ginawa ray amin ya ingganggan na ari. Kayari to ya, dinengel na Dios iray pikakasi ran para bansa. 

Saray Bakal a Sumpad saray Alan a Filisteo 

(1 Awa. 20:4-8) 


15 Wala lamet so bakal na saray Filisteo tan saray Israelita; linmay David tan saray totoo to, ta akilaban irad saray Filisteo. Aminsan, nen peles na bakal, akesawan a maung si David. 
16 Say sakey ya alan a manngaray Isbibenob, a sankaawit toy gansan pika a mambelat na apatiran kilo tan akasalukbit na balon ispada, abaloen ton napatey toy David. 
17 Balet si Abisai a lakin anak nen Sarvia dinago ton tinulongan si David, dinogpaan to may alan, insan to pinatey. Kayari to ya, saray totoo nen David impaisipan dad sikato ya ag lan balut milad bakal. Inkuanda, “Sikay ilalo na Israel, et ag mi labay a naandi kad sikami.” 


18 Kayari to ya, walay bakal a sumpad saray Filisteo diad Gob. Diad sayan bakal pinatey nen Sibecai a taga Husa so sakey ya alan a manngaran na Sipai. 


19 Walay sakey nin bakal sumpad saray Filisteo diad Gob. Diad sayan bakal si Elhanan a lakin anak nen Jair* tan taga Betlehem pinatey toy Goliat a taga Gat, a say potan na pika to et singa kabaleg na panagpotipotay tinebey ed panaglagaay abel. 


20 Walay sananey nin bakal ed Gat. Diad sayan bakal walay sakey ya alan a labalabay toy mibakal. Anemiray gamet na balang lima to tan sali to. 
21 Sinagyat ton milaban iray Israelita, et pinatey nen Jonatan a lakin anak nen Simea a lakin agi nen David. 


22 Sarayan apat a pinatey nen David tan saray totoo to, et kabyangan ira na boleg na saray alan ed Gat.  

Say Kanta nen David nipaakar ed Impanalo to 

(Sal. 18) 


1 Sikato yay kinanta nen David ed Katawan nen inyagel na Katawan ed kinen Saul tan saray arum a kalaban to: 

   


2 Say Katawan so manangilaban ko; 

sikatoy mabiskeg a tirinsirak. 


3 Say Dios ko so manangyagel ko, 

tan no kaibak anggapoy pagpagak. 

Sikatoy singa samper a manasanib ed siak; 

iyaagel to ak tan iyaarawi to ak ed kaatapan. 

Sikatoy manangilaban ko; 

iyaagel to ak ed antokaman a maoges ya onsabid siak. 


4 Ontatawag ak ed Katawan, 

et iyaagel to ak ed saray kalaban ko. 

Idayew yoy Katawan! 


5 Walad kaliber-liber ko so kaatapan na patey; 

saray daluyon a managderal tinatabunan da ak. 


6 Walad kaliber-liber ko so kaatapan na patey 

tan say lobuk intaryaan to ak na patit. 


7 Nen asabian ak na segsegang, tinmawag ak ed Katawan; 

kinmerew ak ed Dios ko na tulong to. 

Diad dalem na timplo to, dinengel toy bosis ko; 

dinengel toy ikekerew koy tulong. 

   


8 Insan ginmiwgiw tan yinmegyeg so dalin; 

ginmalaw tan ayegyeg iray pundasion na katawenan, 

ta amasnuk so Dios! 


9 Pinmaway so asewek ed eleng to, 

pinmaway so manliub ya apoy tan mandarlang a ngalab ed sangi to. 


10 Inlokiab toy tawen insan inmakseb, 

walay makapal a lorem ed silong na saray dapan to. 


11 Kinmabayod kirubin to insan tinmikyab; 

linmogan ed saray payak na dagem. 


12 Nankobut na bilonget; 

aliber na makapal a lorem a napnoy danum; 


13 pinaapoy na kirmat ed arap to iray mandarlang a ngalab. 

   


14 Insan manlapud tawen, kinmarul so Katawan; 

tan nadngel so bosis na Dios a Makapanyarin-amin. 


15 Ataytayak iray kalaban to nen pinapana to ra; 

diad panamegley na kirmat, pinapakoyat to ra. 


16 Pinmaway so dalem na dayat, 

tan alokasan iray pundasion na mundo, 

nen nampasnukan na Katawan iray kalaban to, 

tan ineyagan to ray maksil lapud sanuk to. 

   


17 Manlapud tagey, say Katawan ginawat to ak tan binembenan to ak; 

inagwat to ak ed araldalem a danum. 


18 Inyagel to ak ed saray makapanyarin kalaban ko, 

tan amin da ray mamobosul ed siak, 

ta ag ko nayariay ontan lan inkabiskeg da! 


19 Dinogpaan da ak nen maniirap ak, 

balet inyagel ak na Katawan. 


20 Inekal to ak ed kaatapan; 

inlaban to ak, ta makaliliket ed siak. 

   


21 Tutumangan ak na Katawan lapud matonung ak; 

bibindisionan to ak lapud anggapoy kasalanan ko. 


22 Tinoluk koy ganggan na Katawan; 

ag ko imbeneg so Dios ko. 


23 Inonur koy amin a ganggan to; 

ag ko impolisay iray bilibilin to. 


24 Amta ton anggapoy kasalanan ko, 

tan inaarawian koy kaogsan. 


25 Kanyan tutumangan to ak lapud matonung ak, 

tan lapud amta ton anggapoy kasalanan ko. 


26 Matoor ka, Katawan, ed saray matoor ed sika, 

tan nagnap so inkamaung mod saray* totoon ayadyari. 


27 Malinis so ipapatnag mod saray malinis so panagbilay da, 

balet mapasnuk kad saray maoges so panagbilay da. 


28 Iyaagel mo ray totoon mauyamo, 

balet papaabebaen mo ray mapaatagey. 

   


29 Sika, Katawan, so liwawak; 

papaliwawaen moy bilonget ko. 


30 Iitdan mo ak na biskeg ya ondogpad saray kalaban ko, 

tan pakayari a manakep ed saray tirinsira ra. 

   


31 Ayadyari ray gawa na sayan Dios, 

napanmatalkan iray salita to! 

Aliling toy samper 

ed amin da ray pa paiyagel ed sikato. 


32 Bukbukor na Katawan so Dios; 

say Dios labat so manangyagel tayo. 


33 Sayan Dios so mabiskeg a salimbeng ko, 

eekalen toy kaatapan ed dalan ko. 


34 Gagawaen to ak a singa impansaliy ulsa; 

iyaarawi to ak ed kaatapan diad kapalandeyan. 


35 Babangatan to ak ed pibabakal, 

pian nayarian kon ikanay sankabiskegan a pana. 

   


36  Katawan, iyaagel tan ilalaban mo ak; 

lapud pananulong mo nagmaliw ak a matalonggaring, 


37 Ag mo ak inabuloyan ya adakep, 

tan ag ak balut atumba. 


38 Oosilan ko ray kalaban ko et tataloen ko ra; 

ag ko ra tondaan ya anggad ag ko ra napatey. 


39 Pepekpeken ko ra, et ag ira makabangun; 

natutumba ran atalo ed saliyan ko. 


40 Iitdan mo ak na biskeg a mibakal, 

tan pananalo ed saray kalaban ko. 


41 Pababatiken mo ray kalaban ko; 

papateyen ko ray mamobosul ed siak. 


42 Onkekerew ira na tulong, 

balet anggapoy mangilaban ed sikara, 

mikakasi rad Katawan, balet ag to ra ebatan. 


43 Memekmeken ko ra, 

et magmamaliw iran singa dabuk. 

Gagatinan ko ran singa pitek ed saray dalan. 

   


44 Inliktar mo ak ed saray totoon mananumpa, 

tan impansiamsiam so panooley kod saray bansa; 

panlilingkuran ak natan na saray totoon ag ko kabat nen saman. 


45 Dadakmomoan ak na saray totoon taga arum a bansa; 

no narengel da ak, ononur ira. 


46 Onkakapoy so linawa ra 

tan manggiwgiw iran onsisingger† a manlapud saray tirinsira ra. 

   


47 Say Katawan et mabilay! Idayew yoy manangyagel ko! 

Ibawag yoy talonggaring na mabiskeg a Dios a mangilalaban ed siak! 


48 Panataloen to ak ed saray kalaban ko; 

tataloen to ray totoon walad silong na pakaoley ko; 


49 tan ililiktar to ak ed saray kalaban ko. 

   

Katawan, sikay mangiiter ed siak na pananalo ed saray kalaban ko 

tan sikay mangyaagel ed siak ed saray maruksan totoo. 


50 Kanyan idadayew ta ka diad pegley da ray bansa; 

kakantaan ta ka na panangidayew. 


51 Say Dios mangiiter na pananalo ed arin impasen to; 

ag mangoomay panangaro tod toon pinili to, 

diad kinen David tan saray kabyangay boleg to, diad ando lan ando.  

Saray Kaonuran a Salita nen David 


1 Si David a lakin anak nen Jesse et sikatoy ginawa na Dios a matalonggaring, pinili na Dios nen Jacob a manari, tan sikatoy nanggawa na saray marakep a kanta a para Israel. Nia ray kaonuran a salita nen David: 

   


2 Say ispiritu na Katawan misasalita ed panamegley ko; 

walad dilak iray salita to. 


3 Nansalita so Dios na Israel; 

inkuan ed siak na manangyagel na Israel: 

“Say arin maptek so panooley to, 

tan manooley a walay takot ed Dios, 


4 et singa agew ya onsisindag ed kabwasan ya anggapoy lorem, 

say agew a mamapasileng na karikaan kayariy oran.” 


5 Onyay pamindision na Dios ed saray kabyangay boleg ko, 

ta andi-angga so impisipanan tod siak, 

sakey a paknaan ya ag naderal, 

sakey a sipan ya ag naoman. 

Sikato ya labat so labay kon nagawa; 

sikato yay panananalok, 

et andi-duaruwan ipagamur ed siak na Dios. 


6 Balet saray totoon ag manisiad Dios et singa ra sabit ya imbantak; 

anggapoy liman makadiwit ed sikara. 


7 Nakaukolan a mangikana kay kagawaan a balatyang odino pika; 

sigput a napoolan ira. 

Saray Bantug a Sondalo nen David 

(1 Awa. 11:10-41) 


8 Saraya so kangaranan na saray bantug a sondalo nen David; say onona si Yosevbasevet a taga Takerom a pangulo na “Saray Talora”;* inkana toy pika diad impilaban to ed walon lasus a lalaki, et apatey to ran amin legan na sakey a bakal. 


9 Say kumadwa ed sarayan taloran bantug et si Eleazar a lakin anak nen Dodo a kabyangay boleg nen Aho. Aminsan ya agew sinagyat dan dua nen David a milaban iray Filisteo a nantitipon a mibakal. Sinmoner iray Israelita, 
10 balet ag inmalis si Eleazar tan nilabanan to ray Filisteo ya anggad inkelat a maung na taklay to, kanyan ag to la naikbanan so ispada to. Diad saman ya agew, balbaleg so impanalo na Katawan. Kayariy bakal, pinmawil iray Israelita ed kawalaan nen Eleazar tan inaala ray armas na saray inaatey. 


11 Say kumatlod sarayan taloran bantug et si Samma a lakin anak nen Age, tan taga Harar. Nantitipon iray Filisteo ed Lehi a kawalaay alog na agayep. Imbatikan na saray Israelita iray Filisteo, 
12 balet ag inmalis ed alog si Samma, inyagel to, tan pinapatey to ray Filisteo. Diad saman ya agew, balbaleg so impanalo na Katawan. 


13 Aminsan ya agew, nen asingger lan onggapoy panagani, talora ed “Saray Talomplo” so linma ed Ongib na Adullam a kawalaan nen David; wala met iray pigaran Filisteo a mankakampod Patar na Refaim. 
14 Diad saman a panaon walad pokdul a tirinsira si David, tan sakey ya olup na saray Filisteo so linmoob ya anakup ed Betlehem. 
15 Sinmabid kinen David so pakakailiew kanyan inkuanto, “Wala komuy makapangiter ed siak na danum a nanlapud bobun a walad abay na puirtay Betlehem.” 
16 Saramay taloran bantug a sondalo et pinasoot day sinmelak ed kampo da ray Filisteo, angala ray danum ed bobun, insan da inter ed kinen David. Balet ag to inomen, no ag ta inkalbo to tan imbagat tod Katawan, 
17 tan kuanto, “Katawan, ag nayarin balut ya inomen ko ya! Ta no inomen ko, singa iinomen ko so dala da ra yan totoo ya angipostay bilay da!” Kanyan ag to ininom. 

Sikara ya so ginagawa na saramay taloran bantug a sondalo. 


18 Say lakin agi nen Joab a si Abisai (Si Sarvia so ina ra) so pangulo da ray “Talomplon Bantug.” Inkana toy pika diad impilaban tod saray talon lasus a lalaki tan pinapatey to ra, kanyan nagmaliw a bantug ed “Saray Talomplo.”† 
19 Sikatoy sankabantugan ed “Saray Talomplo,”‡ kanyan nagmaliw a pangulo ra, balet ag to aparaan so inkabantug na “Saray Talora.” 


20 Say lakin anak nen Joiada a si Benaya a taga Cabseel et sakey met nin bantug a sondalo; wala ray ginagawa ton makapakebiew. Pinatey toy duaran matalonggaring a bumabakal a taga Moab. Aminsan ya agew ya ambetebetel, linma ed dalem na ongib tan pinatey toy sakey a lion. 
21 Pinatey to met so sakey ya Egipsion baleg so laman to tan nanarmas na pika. Pinekpek to na baston, sinamsam toy pika to tan sikatoy impamatey to. 
22 Saraya so ginagawa nen Benaya a sakey ed “Saray Talomplo.”§ 
23 Bantug ed “Saray Talomplo,” balet et ag to aparaay inkabantug na “Saray Talora.” Si David ginawa ton pangulo na saray mambabantay ed sikato. 


24-39 Sikara ya so arum a lalakin kabyangan na “Saray Talomplo”: 

Asahel a lakin agi nen Joab 

Elhanan a lakin anak nen Dodo, tan taga Betlehem 

Samma tan Elica a taga ra Harod 

Helez a taga Pelet 

Ira a lakin anak nen Ikes, tan taga Tecoa 

Abiezer a taga Anatot 

Mebunai a taga Husa 

Zalmon a taga Aho 

Maharai a taga Netofa 

Heleb a lakin anak nen Baana, tan taga Netofa 

Itai a lakin anak nen Ribai, tan taga Gabaa a sakop nen Benjamin 

Benaya a taga Piraton 

Hidai a taga saray patar a kaabay na Gaas 

Abi-albon a taga Araba 

Azmavet a taga Bahurim 

Eliaba a taga Saalbon 

Saray lalakin anak nen Jasen 

Jonatan 

Samma a taga Arar 

Ahiam a lakin anak nen Sarar, tan taga Arar 

Elifalet a lakin anak nen Ahasbai, tan taga Maaca 

Eliam a lakin anak nen Ahitofel, tan taga Gilo 

Hezro a taga Carmel 

Paarai a taga Arab 

Igal a lakin anak nen Natan, tan taga Soba 

Bani a taga Gad 

Zelek a taga Ammon 

Naharai a taga Beerot tan sikatoy 

umaawit na armas nen Joab ya anak nen Sarvia 

Ira tan Jareb a taga ra Jatir 

Urias a Heteo 

Talomplo tan pito ran amin a bantug a sondalo.  

Impabilang nen David iray Totood Israel 

(1 Awa. 21:1-27) 


1 Aminsan akapasnuk so Katawan ed Israel, kanyan tinanggoyur ton mangiter na gunigon ed saray Israelita si David. Inkuan na Katawan ed sikato, “Laka, ta bilang mo ray totood Israel tan Juda.” 
2 Kanyan ginanggan nen David si Joab a pangulo na saray sondalo, “Itagar mo ray opisyal mo tan laka yod amin a tribu na Israel, manlapud Dan a sakey a ketegan na bansa ya anggad Beer-seba a sananey a ketegan, ta bilang yo ray totoo. Labay kon naamtaan so karakel da.” 


3 Balet inmebat si Joab ed ari, “Kagalang kon Ari, say Katawan a Dios mo et parakelen to komun a maminlasus so totoo to, andokey ni komuy bilay mo, pian nanengneng moy panggawa tod saya. Balet akin et pabibilang mo ray totoo?” 
4 Balet naonur lamlamang so ganggan na ari ed kinen Joab tan saray opisyal to; tinaynan da, ta linma ran mamilang ed saray totood Israel. 


5 Binaliw day Jordan, insan ira nankampo ed abalaten na Aroer, say siudad a walad pegley na patar, diad sakop na dalin nen Gad. Manlapud sayan lugar, linma rad baybay na Jazer, 
6 insan dia ed Galaad, tan tinmuloy irad Kades, say lugar da ray Heteo.* Insan linma rad Dan, tan manlapud Dan, linma rad sagur na Sidon. 
7 Insan linma rad abalaten na aliber na padir a siudad na Tiro, tinmuloy irad amin a siudad na saray Heveo tan saray Cananeo, insan kasamputan diad Beer-seba a sagur na Juda. 
8 Kayari ran nakar na siam bulan tan duamplon agew so intiron dalin na Israel, pinmawil irad Jerusalem. 
9 Insan imbaga nen Joab ed ari so abilang da: diad Israel walon lasus a libon lalaki so nayarin mansondalo tan diad Juda linman lasus libon lalaki so nayarin mansondalo. 


10 Balet kayariy impakabilang nen David ed saray totood Israel, ag pareenen na konsinsia to, kanyan kuantod Katawan, “Ambelat so kasalanan ko lapud sayan ginawak! Pirdona mo ak pa. Inaambagel so ginawak.” 


11-12 Inkuan na Katawan ed kinen Gad a propita nen David, “Lakad kinen David, ta ibagam ed sikato ya itdan koy taloran panpilian. Gawaen ko so antokaman a pilien to.” Kaimbuas, nen abangon lay David, 
13 linmad sikatoy Gad, sinalita toy impaibaga na Katawan, tan tinepet to, “Dinay pilien mo? Taloy taon† ya eras ed dalin mo, odino taloy bulan ya ibatik-batikan mo ray kalaban mo, odino taloy agew a salot ed dalin mo? Kanyan nunot mo tan ibagam ed siak no antoy ebat mo, ta sikatoy ibagak ed Katawan, ya angibakid siak.” 


14 Inmebat si David, “Makapasinagem so kipapasen ko! Balet ag ko labay a dusaen ak na too. Say Katawan so labay kon manusad sikami, ta mapangapangasi.” 
15 Kanyan say Katawan angibaki na salot ed Israel a ginmapod saman a kabwasan ya anggad panaon a tinandaan to. Manlapud Dan a sakey a ketegan na bansa ya anggad Beer-seba a sananey a ketegan, pitomplon libon Israelita iray inaatey. 
16 Nen ngalngali deralen na anghil na Katawan so Jerusalem, angoman na kanunotan so Katawan nipaakar ed panudusa tod saray totoo, kanyan kuantod samay anghil a mamapatey ed sikara, “Tondaan mo la! Duga la tan!” Samay anghil et walad abay na panagilikan nen Arauna a Jebuseo. 


17 Anengneng nen David imay anghil a mamapatey na saray totoo, tan kuantod Katawan, “Siak so nankasalanan. Siak so nanggaway kaogsan. Antoy ginawa na sarayan totoo? Nepeg a siak tan say pamilyak so dusaen mo.” 


18 Diad saman met lamlamang ya agew linmay Gad ed kinen David tan kuantod sikato, “Lakad panagilikan nen Arauna ta manggawa kad may altar a para Katawan.” 
19 Inonur nen David so ganggan na Katawan; linma sirin onung na imbaga nen Gad ed sikato. 
20 Inmosdung si Arauna et anengneng toy ari tan saray opisyal to ya ondaragod sikato. Diad pamagalang to tinmiblak ed arap nen David, 
21 insan tinepet to, “Kagalang kon ari, akin et wadya ka?” 

Inmebat si David, “Labay kon saliwen so pasen a panagilikan mo, pian makapanggawa ak na altar a para Katawan, et ontonda lay salot.” 


22 “Alam labat, Kagalang kon Ari,” kuanen Arauna, “tan isaklang mod Katawan so antokaman a labay mo. Nia ray bakan isaklang a bagat a popoolan; nia ray pako ra tan saray tablan panagilikan a nayarin pamparlang.” 
23 Inter iran amin nen Arauna ed ari,‡ tan kuanto, “Awaten komun na Katawan so bagat mo.” 


24 Balet inmebat so ari, “Andi, bayaran kod sika. Ag ak mangisaklang ed Katawan kon Dios na saray bagat ya ag ko binayaran.” Kanyan say ari sinaliw to na limamplon pilak a kuarta imay pasen a panagilikan tan saramay baka. 
25 Insan nanggaway altar a para Katawan tan angisaklang na saray bagat a popoolan tan saray bagat a para kareenan. Inebatan na Katawan so pikakasi to, kanyan tinmonda so salot ed Israel. 



* 1:18
 Diad sakey a dagdaan a patalus ton; diad tikston Hebreo toy pana.

* 2:9
 Diad sakey a dagdaan a patalus Aser; diad tikston Hebreo Asiria.

* 3:12
 Diad sakey a dagdaan a patalus ed Hebron; diad tikston Hebreo ed kawalaan to (Abner).

* 4:6
 Sakey a dagdaan a patalus so tinmombuk ed birsikulo 6; diad tikston Hebreo Linmoob irad abung a sankaawit day trigo, insan da kinabil ed eges. Insan batik si Recab tan si Baana ya agi to.

* 5:20
 BAAL-PERAZIM: Diad salitay Hebreo “Katawan na Panelak so kabaliksan na sayan ngaran.

* 6:2
 Say sankanarian a tiksto (nengneng yoy 1 Awaran 13:6) ed Baale-Juda, diad tikston Hebreo manlapud Baaley, odino manlapud saray pangulo.

† 6:5
 Diad sakey a dagdaan a patalus (nengneng yoy 1 Awaran 13:8) tan nankakanta ra ed anggaay nayarian da; diad tikston Hebreo a kaiba da ray amin a kiew a saleng.

‡ 6:8
 PEREZ-UZA: Diad salitay Hebreo “Dusa nen Uza” so kabaliksan na sayan ngaran.

§ 6:19
 sakey a tegteg ya inkalut a karni; odino sakey a kanen a ginawad bungay palmira.

* 6:22
 Diad sakey a dagdaan a patalus mo; diad tikston Hebreo ko.

* 7:7
 Say sankanayarian a tiksto (nengneng yoy 1 Awa. 17:6) pangulo; diad tikston Hebreo tribu.

† 7:19
 Say sankanayarian a tiksto Inyabuloy mon naamtaan ya na too; diad tikston Hebreo Sikato yay sakey a ganggan a para totoo.

‡ 7:23
 Say sankanayarian a tiksto sikara; diad tikston Hebreo sikayo.

§ 7:23
 Diad sakey a dagdaan a patalus (tan nengneng yo 1 Awaran 17:21) Pinataynan mo; diad tikston Hebreo para dalin yo.

* 8:18
 Diad pigaran dagdaan a patalus so akaoley ed; anggapo ra yan salita ed tikston Hebreo.

* 9:11
 Diad sakey a dagdaan a patalus na ari; diad tikston Hebreo ko.

* 11:13
 oles; odino katri.

* 12:25
 JEDIDIA: diad salitay Hebreo “Inararo na Katawan” so kabaliksan na sayan ngaran.

† 12:30
 talintaoy dios na saray Ammonita a si Milcom; odino ari da ray Ammonita.

‡ 12:30
 bato; odino korona.

§ 12:31
 Say sankanayarian a tiksto (nengneng yoy 1 Awa. 20:3) impanggagaway; diad tikston Hebreo impadalan ed.

* 13:18
 Say sankanayarian a tiksto ed saman a panaon; diad tikston Hebreo saray kawes.

† 13:27
 Diad pigaran dagdaan a patalus Namparaan si Absalom na panangan a manepeg a para ari; anggapo ra yan salita ed tikston Hebreo.

‡ 13:34
 Say sankanayarian a tiksto nanlapud Horonaim; diad tikston Hebreo beneg to.

§ 13:34
 Diad sakey a dagdaan a patalus Linmad…anengneng to; anggapo ra yan salita ed tikston Hebreo.

* 15:7
 Diad pigaran dagdaan a patalus apat; diad tikston Hebreo apataplo.

† 15:8
 Diad sakey a dagdaan a patalus ed Hebron; anggapo ra yan salita ed tikston Hebreo.

‡ 15:18
 Say sankanayarian a tiksto Manalalagey; diad tikston Hebreo Linmabas.

§ 15:20
 Diad sakey a dagdaan a patalus Mapangasi tan matoor komun so Katawan ed sikayo; diad tikston Hebreo panangasi tan inkatoor.

* 15:24
 Say sankanayarian a tiksto Inggaton; diad tikston Hebreo Impaturo.

† 15:24
 Say sankanayarian a tiksto Wadman met; diad tikston Hebreo Linma.

‡ 15:27
 Diad pigaran dagdaan a patalus Sigi; diad tikston Hebreo Sika may pumaparles?

§ 15:31
 Diad pigaran dagdaan a patalus nibagad; diad tikston Hebreo imbaga.

* 16:12
 Diad pigaran dagdaan a patalus pangaskasiyan a kipapasen; diad tikston Hebreo kaogsan.

† 16:14
 Diad saksakey a dagdaan a patalus so Jordan; anggapo ra yan salita ed tikston Hebreo.

* 17:3
 Diad sakey a dagdaan a patalus singa rad satan…labay mon pateyen; diad tikston Hebreo no panon so ipawil na intiro, ontan met na lakin anapen yo.

† 17:13
 Diad pigaran dagdaan a patalus so siudad; diad tikston Hebreo so sikato.

‡ 17:25
 Diad sakey a dagdaan a patalus (tan nengneng yoy 1 Awa. 2:17) Ismaelita; diad tikston Hebreo Israelita.

§ 17:28-29
 Diad pigaran dagdaan a patalus bokebokel; diad tikston Hebreo bokebokel tan insanglil a trigo.

* 19:11
 Diad pigaran dagdaan a patalus Say balitan…David; diad tikston Hebreo Say balitan…David, anggad palasio to, tan walad samput na birsikulo ira yan salita.

† 19:18
 Say sankanayarian a tiksto Binaliw day; diad tikston Hebreo Say babaliwan binaliw toy.

‡ 19:25
 Diad sakey a dagdaan a patalus nanlapu ed; diad tikston Hebreo ed.

* 20:14
 Say sankanayarian a tiksto Bicri; diad tikston Hebreo Beri.

* 21:19
 Say sankanayarian a tiksto (nengneng yoy 1 Awa. 20:5) Jair; diad tikston Hebreo Jaareoregim.

* 22:26
 Say sankanayarian a tiksto (nengneng yoy Sal. 18:25) saray; diad tikston Hebreo saray mabiskeg.

† 22:46
 Say sankanayarian a tiksto (nengneng yoy Salmo 18:45) manggiwgiw iran onsisingger; diad tikston Hebreo onsisingger iran sipaparaan a mibakal.

* 23:8
 Diad sakey a dagdaan a patalus “Saray Talora”; diad tikston Hebreo say kumatlo.

† 23:18
 Diad sakey a dagdaan a patalus “Saray Talomplo”; diad tikston Hebreo “Saray Talora.”

‡ 23:19
 Say sankanayarian a tiksto “Saray Talomplo”; diad tikston Hebreo “Saray Talora.”

§ 23:22
 Say sankanayarian a tiksto “Saray Talomplo”; diad tikston Hebreo “Saray Talora.”

* 24:6
 Diad sakey a dagdaan a patalus Kades, say lugar da ray Heteo; diad tikston Hebreo dalin na Tatimo, Hodsi.

† 24:13
 Diad pigaran dagdaan a patalus (tan nengneng yoy 1 Awa. 21:12) Taloy taon; diad tikston Hebreo Pitoy Taon.

‡ 24:23
 Say sankanayarian a tiksto ed ari; diad tikston Hebreo ed ari ya ari.









	2 TESALONICA

Say Kumadwan Sulat nen Pablo ed saray 

TAGA TESALONICA 

Pangiparontal 

Say gotgotan a nipaakar ed aalagaren ya ipawil nen Cristo et siansian gugunigonen toy iglisia ed Tesalonica. Say Kumadwan Sulat nen Pablo ed saray taga Tesalonica et susumlangen to so pananisia a sinmabi lay agew na ipawil na Katawan. Imbaga nen Pablo a lingo yan kanunotan diad impangipanengneng to a kasakbayan na ipawil nen Cristo, manoley so kaogsan tan say kasalanan diad panangipangulo na sakey ya indengan a tatawagen na “Samay Maoges” ya onsumlang ed Cristo. 

Ipupurek na apostol so pankaukolan na saray managbasa to a mansiansian malet so pananisia ra anggaman a wala ray gunigon tan kairapan, a mankimey ira pian walay pambilay da a singa ginawa nen Pablo tan saray kakimeyan to, tan mansiansia ran manggaway kamaungan. 

Logan na sayan Libro 

Pangiparontal 1:1-2 

Dayew tan tanduro 1:3-12 

Saray bilin a nipaakar ed isabi nen Cristo 2:1-17 

Say panunot a nipaakar ed macristianon kagagawa 3:1-16 

Pangisamput 3:17-18  

1



1 Sayan sulat nanlapud kindi Pablo, Silvano, tan Timoteo— 

Diad iglisian walad Tesalonica, saray totooy Dios ya Ama tayo tan say Katawan a Jesu-Cristo: 


2 Itdan kayo komun na Dios ya Ama tayo tan say Katawan a Jesu-Cristo na bindision tan kareenan. 

Say Okum 


3 Nepeg kamin misalamat lawas ed Dios lapud sikayo, agagi. Manepeg a gawaen mi ya, ta ombibiskeg a maung so pananisia yo tan ombabaleg so panaarowan yo. 
4 Kanyan sikamin dili ikikinun mi kayod saray iglisiay Dios, lapud pansiasiansiay tepel tan pananisia yo, anggaman a dakel iray segsegang tan kairapan a liliknaen yo. 


5 Sikato yay pakanengnengay matonung a pananintinsiay Dios, ta lapud saya naako kayon manepenepeg ed Panariay Dios, a makasengeg na paniirapan yo. 
6 Gawaen na Dios so manepeg: kairapan so ibales tod saray mamapairap ed sikayo. 
7 Sikayo ran mantetepel na kairapan, kaiba mi kayon naitday inawa, diad isabiy Katawan tayon Jesus a manlapud tawen tan kaiba to ray makapanyarin anghil to. 
8 Onsabin kaibay manliub ya apoy tan dusaen to ray ag makapikabat ed Dios tan saray ag ontoluk ed Maung a Balitan nipaakar ed Katawan tayon Jesus. 
9 Manlikna ray dusa, salanti say andi-anggaan a kaderal da tan say kiarawi rad arap na Katawan tan diad mapagalang a pakayari to. 
10 Nagawa ya ed Agew ya isabi ton mangawat na galang a manlapud saray totoon pinili to, tan say dayew a manlapud saray mananisiad sikato. Kaiba da kayo met, ta sinisia yoy Maung a Balitan impulong mid sikayo. 


11 Sikato yay makasengeg na lawas min pangipipikasid sikayo. Kekerewen mid Dios tayo a gawaen to kayon manepenepeg ed bilay ya anawagan tod sikayo. Iyabuloy to komun, diad panamegley na pakayari to, a nagamuran yoy amin a maung a pilalek yo tan nasumpal yoy amin a kimey a bungay pananisia yo. 
12 Diad ontan, napagalangan yoy ngaran na Katawan tayon Jesus, tan napagalangan to ki met onung ed baleg a panangaroy Dios tayo tan say Katawan* a Jesu-Cristo.  

2

Say Panlapway Kaogsan 


1 Nipaakar met ed isabiy Katawan tayon Jesu-Cristo tan say pitipon tayod sikato: kekerewen mid sikayo, agagi, 
2 ya ag komun nagogotgot a tampul so kanunotan yo tan ag kayo mapagpaga ed balitan sinmabi lay Agew na Katawan. Angangko imparles, o impulong itan na sakey a too. Nayari met angangkon ibabaga ran insulat mi. 
3 Ag kayon balut patitilaan ed anggan siopa. Say Agew na Katawan et ag onsabi ya anggad nagaway kaonuran a Bakal a sumlang ed Dios tan say ipaway na samay Maoges a niganad andi-anggaan a dusa. 
4 Sumlangen to ray amin ya igagalang na totoo tan saray amin ya ipapasen dan diriyos. Iyan to ran amin ed silong na pakayari to, onloob ed Timploy Dios, insan onirung diman tan iparontal toy sikaton dili a Dios. 


5 Ag yo ta natandaan a nen wadtan ak, imbagak la ra yad sikayo? 
6 Ag ni ya agawa ta walay makasbel, et amta yo no anto. Ompaway imay Maoges diad niganan agew. 
7 Say Mistirioy Kaogsan et mankikimey la, balet ag ni nagawa so talagan nagawa, anggad ag ni naekal so makasbel. 
8 No nakal la, ompaway la yan Maoges, tan sikatoy pateyen na Katawan a Jesus no onsabi, diad panamegley na ingas to, tan deralen to diad panamegley na mapagalang ya isabi to. 
9 Onsabi may Maoges ya awit toy pakayari nen Satanas. Manggaway amin a klasiy milagro, tan saray tila-tilan tanda tan pakelaw. 
10 Ikana to ray amin a klasiy maoges a pamalikdo ed saray totoon naderal; nilaban ira ya komun no inawat tan inaro ray katwaan. 
11 Lapud sayan ag da impangawat ed katwaan, iyaabuloy na Dios a mankimey so pakayariy tila ed sikara, pian sisiaen day tila. 
12 Say pansumpalan to ya et say pakadusa na amin da ray ag anisiad katwaan tan nanliket ed kaogsan. 

Apili kayon Nilaban 


13 Nepeg miy misalamat lawas ed Dios lapud sikayon agagin inararoy Katawan. Misalsalamat kami, ta sikayoy inmonan* piniliy Dios ya itdan toy kilalaban, diad panamegley na panamasanto na Ispiritu, tan diad panamegley na pananisia yod katwaan. 
14 Say Dios so anawag ed sikayod saya, diad panamegley na Maung a Balitan impulong mid sikayo. Tinawag to kayo a minabang ed kagalangay Katawan tayon Jesu-Cristo. 
15 Kanyan agagi, mansiansia kayon malet a mangegna ed saray katwaan ya imbangat mid sikayo, diad panamegley na impanpulong o impansulat mid sikayo. 


16 Say Katawan tayon Jesu-Cristo tan say Dios ya Ama tayo ya angarod sikatayo tan angiter ed sikatayoy andi-anggaan a biskeg na linawa tan maung ya ilalo lapud panangasi to, 
17 et pabiskegen to komuy linawa yo tan pasekderen to kayon manggawa tan mansalita na amin a kamaungan.  

3

Ipikasi yo kami pa 


1 Kaonuran, agagi, ipikasi yo kami pa, pian masiglat ya onkayat so salitay Katawan, tan pagalangan da a singa ginawa yo. 
2 Ipikasi yo pa met ya iyagel kamiy Dios ed saray totoon bagel tan maoges, ta aliwan amin et mananisia. 


3 Say Katawan et matoor. Pabiskegen tan iyagel to kayod samay Maoges. 
4 Say Katawan so mangiiter na panmamatalek mid sikayo; ag mi panduaruwaan a gagawaen yo, tan ituloy yon gawaen iray ingganggan mid sikayo. 


5 Say Katawan iwanwan to kayo komun ed lalon pakapikabat yo ed panangaro na Dios tan say pananos ya iiter nen Cristo. 

Nepeg a Walay Anapay Bilay 


6 Agagi, diad ngaray Katawan a Jesu-Cristo igaganggan mi kayo ya arawian yo ray mangingiras, saray ag mangoonur ed saray bangat mid sikayo. 
7 Kabkabat yo a nepeg yo kamin aligen ed saray ginagawa mi. Makokoli kami nen wadtan kami. 
8 Ag kami angawat ed sikayo na antokaman ya ag mi binayaran. Agew-labi kamin nankimey tan nansagput, pian ag kami makabelabelat ed anggan siopa. 
9 Aliwan say anggapoy kanepegan min mangawat, balet ginawa mi man pian aligen yo kami. 
10 Nen wadtan kami ingganggan mid sikayo, “Siopaman ya ag mankimey, ag nepeg a mangan.” 


11 Asalita mi ya ta nadngelan min wala rad sikayoy mambibilay a mangingiras, ya anggapoy gagawaen da no ag say mibabalid bilay na arum a totoo. 
12 Diad ngaray Katawan a Jesu-Cristo, igaganggan tan sisimbawaen mi ra tan a totoo, a mananap iray anapay bilay da tan mambilay la ran maoksuy. 


13 Balet sikayo ran agagi, ag kayo onsasawan manggaway kaabigan. 
14 No wala bilang so ag mangonur ed saray ibabaga mid sayan sulat, tandaan yo tan ag yo pipiolupan, pian ombaing. 
15 Balet ag yo ipapasen a kalaban, no ag ingen simbawa yon singa agi. 

Saray Kaonuran a Salita 


16 Say Katawan a dili a sobul na kareenan et itdan to kayo komuy kareenan diad amin a panaon tan diad amin a pamaakaran. Walad sikayon amin komuy Katawan. 


17 Siak, a si Pablo, so dilin mangisusulat ed saya: Ibabano ta kayon amin. Onyay panamirmak ed amin a sulat ko. Onyay pananulat ko. 


18 Nawalaan kayon amin komuy bindisioy Katawan tayon Jesu-Cristo. 



* 1:12
 Dios tayo tan say Katawan; odino Dios tan Katawan tayo.

* 2:13
 inmonan; diad pigaran manuskrito nanlapud gapo.

Say Kumadwan Sulat nen Pablo ed kinen 

TIMOTEO 

Pangiparontal 

Say karaklan a lalaonen na Kumadwan Sulat nen Pablo ed kinen Timoteo et say simbawa tod kinen Timoteo a malangwer nin kakimeyan tan katulongan to. Say manonan tima to et say panagtepel. Asimbawa tan naitdan na talek na linawa si Timoteo ya ituloy toy mantasin matoor nipaakar ed Jesu-Cristo, ag to iikbanay tuan bangat na Maung a Balita tan Daan a Sipanan, tan gawaen toy kimey a bumabangat tan managpulong, anggaman a wala ray nasagmak ton kairapan tan kasusumlang. 

Apasakbayan si Timoteo nipaakar ed saray kaatapan na pibibiang ed “andi-kakanaan tan makulang-kulang iran sangsangan” ya ag ira makaiter na kamaungan, no ag ingen deralen da labat iray onderengel. 

Diad amin da ra ya, nipanunot ed kinen Timoteo so oliran na dilin bilay tan getma na bilay na nansulat—say pananisia to, say inkaanos to, say panangaro to, say panagtepel to, tan say impakasegsegang to. 

Logan na sayan Libro 

Pangiparontal 1:1-2 

Dayew tan simbawa 1:3–2:13 

Simbawa tan pasakbay 2:14–4:5 

Dilin kipapasen nen Pablo 4:6-18 

Pangisamput 4:19-22  

1



1 Sayan sulat nanlapud kinen Pablo ya apostol nen Cristo Jesus onung ed linaway Dios tan nibakin mangipulong na insipan a bilay a nagamuran tayo diad pikakasakey ed Cristo Jesus— 


2 Diad kinen Timoteo ya anak kon inararo: 

Itdan ka komun na Dios ya Ama tayo tan say Katawan a Jesu-Cristo na bindision tan kareenan. 

Say Pisasalamat tan Panamabiskeg na Linawa 


3 Misasalamat ak ed Dios a diad panlilingkur kod sikato et malinis so konsinsiak, a singa ginawa da ray lalakik. Misasalamat ak ed sikato kapag nanunotan ta ka ed saray agew-labin pikakasik. 
4 Diad pakanunot kod saray luam, pampilpilalekan ta kan nanengneng pian nasigput so liket ko. 
5 Ag ko nalingwanay matoor a pananisiam, a singa samay pananisia nen Loida a baim tan Eunice ya inam. Ag ko panduaruwaan a wala met yad sika. 
6 Lapud saya, ipanunot kod sikan mansiansia ka ed kimey ya inter na Dios ed sika nen intapew ko ray limak ed sika. 
7 Ta say Ispiritun inter na Dios ed sikatayo et ag to itayo pagmaliwen a matakot, no ag ta initdan to itayoy pakayari, panangaro, tan panagadya ed sikatayon dili. 


8 Kanyan ag mo ibabaing so pantasim nipaakar ed Katawan, tan ag mo ak met ibabaing a priso to. Ingen, minabang kad saray kairapan lapud Maung a Balita, onung ed pakayarin inter ed sika na Dios 
9 ya angilaban tan anawag ed sikatayo a magmaliw a masanton totoo to. Ginawa to ya, aliwan lapud saray ginagawa tayo, no ag ingen lapud getma tan say panangasi to a niiter ed sikatayo diad panamegley nen Cristo Jesus, tan imparaan to lan para sikatayo sakbay a ginmapoy panaon. 
10 Balet nipaamta ya nen sinmabiy Cristo Jesus a Manangilaban tayo. Inekal toy pakayariy patey, tan impaamta toy bilay ya andi-anggaan diad panamegley na Maung a Balita. 


11 Say Dios pinili to ak ya apostol a mampulong tan mambangat na Maung a Balita, 
12 tan sikato yay makasengeg ya onya lay paniirap ko. Anggaman ontan, ag ko ibabaing yay nagagawad siak ta amtak no siopay panmamatalkan ko tan ag ko panduaruwaan a naasikaso ton maung, anggad saman ya Agew, so inmatalek kod sikato.* 
13 Gawam ya oliran na bilay mo ray imbangat kod sika, ta katwaan iran salita. Mansiansia kad pananisia tan panangaro, a wala rad sikatayo lapud pikakasakey ed Cristo Jesus. 
14 Diad tulong na Ispiritu Santo a manaayam ed sikatayo, asikasom so maung a bengatlan nimatalek ed sika. 


15 Amtam a balang sakey a walad Asia et inkaindan da ak, pati di Figelo tan Hermogenes. 
16 Kasian komun na Katawan so intiron pamilya nen Onesiforo, ta amimpiga-piga to ak a niligliwa. Ag to imbaing so inkaprisok, 
17 no ag ta kasabi tod Roma sineetan to ak ya inanap ya anggad impakalmo tod siak. 
18 Iyabuloy komun na Katawan a diad saman ya Agew, nagamuran toy panangasi na Katawan. Kabkabat mon maung no panoy impanlingkur tod siak ed Efeso.  

2

Say Maung a Sondalo nen Cristo Jesus 


1 Sika, anak kon Timoteo, mampabiskeg kad panamegley na panangasin agamuran tayo diad pikakasakey ed Cristo Jesus. 
2 Saray salitan nadngel mod siak diad arap na amayamay a tasi so ibangat mod saray totoon napanmatalkan tan nayarian day mangibangat met ed arum. 


3 Minabang kad kairapan a nepeg a gawaen na matoor a sondalo nen Cristo Jesus. 
4 Nakaukolan a say sondalon manlilingkur manggaway bengatlan panliketay opisyal to. Kanyan ag to nepeg so mibabalid bengatlan aliwan matokuy ed inkasondalo to. 
5 Ag makalay tumang so sakey a gumagalaw no ag ontoluk ed saray totontonen. 
6 Say dumaralus a nansagput so walay kanepegan a mangalay onaan ya apag ed ani. 
7 Dalepdep mo ray ibabagak ed sika, ta ipatalus na Katawan ira yan amin ed sika. 


8 Nunot moy Jesu-Cristo a pinaolid bilay tan nanlapud boleg nen David, onung na ibabagay Maung a Balitan ipupulong ko. 
9 Lapud pangipupulong kod sayan Maung a Balita, maniirap ak tan natan agolunggolungan ak a singa kriminal. Balet ag agolunggolungan so salitay Dios. 
10 Lapud saya itetepel koy amin a bengatla, makasengeg ed saray pinilin totooy Dios, pian nagamuran da met komun so kilalaban a walad Cristo Jesus tan say andi-anggaan a kagalangan. 


11 Niay sakey a tuan salita: 

“No kaiba tayo ya inatey, 

kaiba tayo met a mambilay. 


12 No ituloy tayoy mantepel, 

nakaiba ti met a manoley. 

No sikato so ibori tayo, 

sikatayo met so ibori to. 


13 No aliwa tayon matoor, 

sikato nin siansia so matoor, 

ta ag to nibori so sikaton dili.” 

Say Manepeg a Kumikimey nen Cristo 


14 Ipanunot mo ra yad saray totoom tan bilin mo ran maung diad arap na Dios, ya ag ira mankokolkol lapud saray salita. Ta anggapoy iter to yan maabig, no ag ta deralen to labat iray totoon ondengel. 
15 Gawam so anggaay nayarian mon magmaliw a manepenepeg ed arap na Dios, a singa kumikimey ya anggapoy nepeg ton ibaing, tan dugay panangibangat tod katwaan na salitay Dios. 
16 Arawian moy aliwan diniriyos tan andi-kakanaan iran sangsangan, ta paarawien da labat ed Dios iray totoo. 
17 Say ibangat da et magmaliw a singa kanser ya onkayat ed laman. Saray ontan a klasiy totoo kaiba da ra di Himeneo tan Fileto. 
18 Tinaynan day katwaan tan dederalen day pananisia da ray arum, diad pangibabaga ran asumpal lay kiolid bilay na saray inaatey. 
19 Balet ag natenyeg so malet a pundasion ya inletneg na Dios; tan amarkaan na onya ran salita: “Kabat na Katawan no siopa ray kayaryan to”; tan, “Nepeg ya onarawid kaogsan so siopaman ya ontawag ed Katawan.” 


20 Diad abung a baleg, aliwan amin ya ikakana et balituk tan pilak. Wala met iray kiew tan dalin. Saray arum nikakana no walay nidoma-doman okasion; saray arum nikakana ya inagew-agew. 
21 Siopamay onaarawid kaogsan nikana para nidoma-doma ran getma, ta sikatoy nigana tan makana-kanad Katawan. Sikatoy sipaparaan a nikanad amin a maung iran gawgawa. 
22 Kanyan paliisan moy maoges iran pilalek na kalangweran. Manseet kan magmaliw a matonung, matoor, maaro, tan mambilay kan mareen, a kaibam iray totoon malinis so puso ran ontatawag ed Katawan. 
23 Arawian moy andi-kakanaan tan makulang-kulang iran sangsangan, ta amtam a mansumpal ira ya labat ed kolkolan. 
24 Ag nepeg a mikolkol so kumikimey na Katawan, no ag ingen nepeg a mapangasid amin a katoowan, maung a mambangat, maanos, 
25 maoyamon mametek ed saray onsumlang ed sikato, ta ag la pigan saraya et itdan iray Dios na pankanawnawan mampataulid kasalanan da tan naamtaan day katwaan. 
26 Diad satan, ompawil irad dugan liknaan da tan nibatikan day patit nen Diablo ya angerel tan amasoot ed sikaran mangonur na linawa to.  

Saray Kaonuran ya Agew 


1 Tandaan mo ya! Diad kaonuran iran agew wala ray panaon na kairapan. 
2 Magmaliw a saray totoo maaro rad kuarta tan maaro rad sikaran dili, mapanta, mapaatagey, managpaoges, ag da onuren iray atateng da, ag da amtay mamirbir na maung a linawa, tan ibeneg day pananisiad Dios; 
3 ag da amtay mangasi tan mangabagey ed kapara ran too, managderal iray kagalangay arum, maruksa tan masebeg ira; bosulen day kamaungan; 
4 aliwan saratan labat, magmaliw met iran managtraidor, anggapoy adya, mapasirayew, tan aroen da niy minumundon liket nen say Dios. 
5 Singa ra rilihiosa, balet ag nanengneng ed panagbilay da so pakayariy rilihion. Arawian mo ra yan klasiy totoo. 
6 Wala rad sikaray onloob ed kaabungan tan ipasen dad silong na pakayari ra iray bibiin anggapoy biskeg na linawa, a natatabunan ira na kasalanan tan aaripenen na nandoroman maoges a pilalek na laman. 
7 Bibii ran aral ya aral, balet ag dan balut nakabatay katwaan. 
8 Singa insumlang di Janes tan Jambres ed kinen Moises, ontan da met ira yan totoo: onsusumlang irad katwaan. Anggapo lay kamaungan a nunoten da tan andi-kakanaay pananisia ra. 
9 Balet ag mansiansiay kaogsan da, ta naamtaan na balang sakey so kakulang-kulangan da, a singa agawad kindi Janes tan Jambres. 

Saray Kaonuran a Bilin 


10 Balet sika, tinombuk moy bangat, ogali, tan getmak ed bilay. Inalig moy pananisiak, panaganos ko, panangarok, tan panagtepel ko. 
11 Amtam so impanpapairap dad siak, ontan met ed impantetepel koy kairapan diad Antiokia, Iconio, tan Listra. Balet diad amin da ra ya, inyagel ak na Katawan. 
12 Napairap ya amin iray malabay a mambilay a masanto diad itombuk dad Cristo Jesus. 
13 Balet magmaliw a lalon maoges iray managgaway kaogsan tan manamalingo. Ituloy day pamalingo rad arum, balet napalingo met ira. 
14 Balet mansiansia kad katwaan ya inaral mo tan malet a panisiaan mo bangta kabkabat mo no siopa ray nambangat ed sika. 
15 Amtam a nanlapud impanogaw mo, akabatan mo lay Masanton Sulat a makaiter ed sikay kakabatan a mansumpal ed kilalalaban diad panamegley na pananisiad Cristo Jesus. 
16 Amin a Masanton Sulat et impuyan ira na Dios, tan makana ra ed pangibangat na katwaan, panimbawa, pametek, tan pangiwanwan ed malinis a panagbilay, 
17 pian say toon manlingkur ed Dios et magmaliw a manepenepeg tan sipaparaan a manggaway amin a kamaungan.  

1 Bibilinen ta ka, diad arap na Dios tan arap nen Cristo Jesus a manintinsia ed saray mabilay tan saray inatey: lapud say isabi to tan say Panarian to, igaganggan ta kan 
2 ipulong moy salitay Dios, ipasoot mon ibaga ed anggan anton oras; mananggoyur, mamasnuk, manimbawa, tan mananos kan mambangat. 
3 Ta onsabiy panaon a saray totoo et ag da naanosan a dengelen so tuan bangat, no ag ta onuren da lay labay da, tan mangala ra na saray bumabangat ya anggapoy arum ya ibangat da no ag saray labalabay dan dengelen. 
4 Ibeneg da lay ondengel ed katwaan, ta iter da lay oras dad saray tongtongtong. 
5 Balet nepeg a maadya ka lawas. Itepel mo ray kairapan ya onsabid sika. Gawam so kimey na sakey a managpulong na Maung a Balita, tan say amin a kimey na sakey a managlingkur na Dios. 


6 No say siak, ngalngali ak la nibagat; sinmabi lay oras na itaynan kod sayan bilay. 
7 Ginawak so anggaay nayarian kon akilumba tan binatik koy nepeg kon batiken. Nansiansia ak a matoor ed pananisia. 
8 Maganok lan nagamuray tumang na impanalo a niiter lapud matonung a panagbilay. Say Katawan a matonung a Huis so mangikoronad siak diad saman ya Agew, aliwan siak labat, no ag pati amin a mangaaro ed isabi to. 

Saray Salita a para Sakey a Too 


9 Gawam so anggaay nayarian mon onla dian tampol. 
10 Imbatikan ak nen Demas lapud panangaro tod sayan mundo, tan linmad Tesalonica. Linmad Galacia si Cresente, tan si Tito, dia ed Dalmacia. 
11 Si Lucas labat lay kaibak dia. Laen moy Marcos tan itagar mo dia, ta dakel so nayarian ton itulong ed kimey ko. 
12 Imbakik si Tikico ed Efeso. 
13 Diad iyakar mo dia, piawit mo pa may kawes ko ya atilak kod kinen Carpo, dimad Troas. Piawit mo met dia ray librok, lautlad saramay nisulat ed katat. 


14 Agaylay kaogsan na ginawad siak nen Alejandro a panday na gansa. Akaoley lay Katawan a manusad sikato, onung na ginawa to. 
15 Manalwar kad sikato, ta mapalaloy impanumlang tod saray ibabangat tayo. 


16 Anggapoy anggan sakey ya angibad siak nen inmonan inmarap ak ed korti. Tinaynan da ak ya amin. Ag ya komun ipakasalanan na Dios ed sikara! 
17 Balet inibaan tan pinabiskeg ak na Katawan, kanyan ayarian kon impulong a sigput so salita, pian narengel na saray amin a Hintil; tan nilaban ak ed sangiy lion. 
18 Say Katawan so mangyagel ed siak ed amin a kaogsan, tan sikato met so mangyakar ed siak diad mangatatawen a Panarian to. Nagalang komun ed ando lan ando! Amen. 

Saray Kasamputan a Pabano 


19 Ibanoan mo ak pad kindi Priscila tan Akila, tan diad pamilya nen Onesiforo. 
20 Atilak ed Corinto si Erasto, balet tinaynan koy Trofimo ed Mileto, ta mansasakit. 
21 Gawam so anggaay nayarian mon onla dia, kasakbayay panaon na ambetel. 

Papaibanoan ira di Eubulo, Pudente, Lino, Claudia tan amin da ray agagi. 


22 Niwala komun ed ispiritum so Katawan. 

Nawalaan kayo komuy bindision na Dios. 



* 1:12
 so inmatalek kod sikato; odino so inmatalek tod siak.

Say Kumatlon Sulat nen 

JUAN 

Pangiparontal 

Say Kumatlon Sulat nen Juan et nikorit na “say Masiken” ed kinen Gayo, sakey a pangulo na iglisia. Say nansulat indayew toy Gayo lapud tulong to ed saray arum a Cristiano, tan imbaga ton manalwar ed sakey a lakin manngaran na Diotrefes. 

Logan na sayan Libro 

Pangiparontal 1-4 

Adayew si Gayo 5-8 

Asintinsiaan a maoges so gagawaen nen Diotrefes 9-10 

Adayew si Demetrio 11-12 

Pangisamput 13-15  

1 Sayan sulat nanlapud Masiken— 

Diad sika, pinablin Gayo a petepeteg kon inararo. 


2 Pinablin kaaro, pikakasik a diad amin a bengatla wala ka komun ed maung a kipapasen tan mabiskeg komun so laman mo—a singa say amtak a kinabiskeg na maispiritun bilay mo. 
3 Malikeliket ak nen sinmabi ray pigaran agagin angibalita a matoor kad katwaan tan mambibilay kad katwaan. 
4 Anggapo lay makapaliket ed siak nen say pakarengel koy balitan mambibilay ed katwaan iray anak ko. 

Adayew si Gayo 


5 Pinablin kaaro, talagan matoor kad panaglingkur mod saray agagi, anggaman ya ag mo ra kabat. 
6 Impaamta rad iglisia dia so panangarom. Lalon maabig no tulongan mo ra ed pambiabiahi ra, onung na makapaliket ed Dios. 
7 Ta linma ran manlingkur ed Cristo, tan ag ira mangaawat na antokaman a tulong a manlapud saray Hintil. 
8 Nepeg ti ran tulongan ira yan totoo sirin, pian makapinabang tayod kimey dan pangikayat na katwaan. 

Si Diotrefes tan si Demetrio 


9 Nansulat ak ed iglisia; balet si Diotrefes, a labay toy magmaliw a pangulo ra, et ag to inawat iray ibabagak. 
10 Kanyan no onla ak ditan, tawagen koy imano to nipaakar ed saray ginagawa to: saray maoges a salitan impantatalobutob tod sikami. Ag ni apera ed sayan ginagawa to. Anta ag to la awaten iray agagin onsabi, sesebelan to ray malabay a mangawat ed sikara tan papaekalen to ni ra ed iglisia! 


11 Pinablin kaarok, ag mo aaligen so maoges a kagagawa; say maung so alig mo. Say toon manggagaway kamaungan et kayaryan na Dios, balet say toon manggagaway kaogsan et ag to anengneng so Dios. 


12 Maung so pantatasi na balang sakey nipaakar ed kinen Demetrio; say katwaan so dilin mantatasi. Tasian mi met, tan amtam a katwaan so ibabaga mi. 

Saray Kaonuran a Pabano 


13 Amayamay ni ray labay kon ibagad sika, balet aliwa lan diad panamegley na sulat. 
14 Iilaloan kon magano lay pakapannengneng tan pakapantongtong ta. 


15 Nawalaan ka komuy kareenan. 

Ibabano da ka ray kakaaro ta dia. Ibanoan mo ak pad saray wadtan a kakaaro ta—balang sakey ed sikara. 

SARAY GAWGAWA 

da ray Apostol 

Pangiparontal 

Saray Gawgawa da ray Apostol et katuloyan na Maung a Balita onung ed kinen Lucas. Say manonan getma na sayan Ibanghilyo et say pangisalaysay no panon a saray inmonan mananombuk nen Jesus, diad panangiwanwan na Ispiritu Santo, et inkayat day Maung a Balitan nipaakar ed sikato diad “Jerusalem, diad intiron Judea tan Samaria, tan diad amin a sokung na mundo” (1:8). Sikatoy istoria na macristianon pananisia a ginmapo ed saray Judio tan nagmaliw a pananisian para intiron mundo. Say nansulat et getma to met ya ipalinew ed saray managbasa ya aliwan kalaban na Impirio na Roma iray Cristiano tan inkasumpalan na macristianon pananisia so rilihion da ray Judio. 

Saray Gawgawa et nayarin pankatloen. Ipapanengneng na sarayan taloran parti so inlaknab na inkipulong na Maung a Balitan nipaakar ed kinen Jesus, tan say inkiletneg na iglisia: (1) say inggapo na macristianon pananisia diad Jerusalem kayari na inyatagey nen Jesus ed tawen; (2) say inkayat na pananisia ed arum a parti na Palestina; tan (3) say lalon inkayat na Maung a Balita diad Mediteraneo ya anggad Roma. 

Say sakey a manonan nanengneng ed Gawgawa et say kimey na Ispiritu Santo a sinmabin makapanyari ed saray mananisia ed Jerusalem nen agew na Pinticostis. Intuloy na Ispiritu so mangiwanwan tan mamabiskeg ed iglisia tan saray pangulo to legan na saray agawgawan nikorit ed sayan libro. Say inmonan macristianon balita et asegek ed saray pigaran sirmon. Saray agawgawan nikorit ed Gawgawa et ipapanengneng day pakayari na sayan maung a balita ed bilay na saray mananisia tan diad pankakasakey tan panoolup na saray kabyangay iglisia. 

Logan na sayan Libro 

Say impanparaan ed pantasi 1:1-26 

a. Say kaonuran a ganggan tan sipan nen Jesus 1:1-14 

b. Say sinmalat ed kinen Judas 1:15-26 

Say impantasi ed Jerusalem 2:1–8:3 

Say impantasi ed Judea tan Samaria 8:4–12:25 

Say impanlingkur nen Pablo 13:1–28:31 

a. Say ononan impanliliber nen Pablo a nampulong 13:1–14:28 

b. Say umtengan ed Jerusalem 15:1-35 

c. Say kumadwan impanliliber nen Pablo a nampulong 15:36–18:22 

d. Say kumatlon impanliliber nen Pablo a nampulong 18:23–21:16 

e. Say inkapriso nen Pablo ed Jerusalem, Cesarea, tan Roma 21:17–28:31  

1 Pinablin Teofilo: 

Diad samay inmonan libro ya insulat ko, insalaysay koy amin a ginagawa tan imbabangat nen Jesus, nanlapud impangigapo toy kimey to 
2 ya anggad agew na impakaitagey tod tawen. Kasakbayan na impakaitagey to, binilin tod panamegley na Ispiritu Santo iray pinili ton apostol. 
3 Kasumpal na impatey to, amimpigan nampapanengneng ed sikara, kanyan apaneknekan a tuan mabilay. Diad loob na apataploy agew, nampapanengneng ed sikara tan imbabangat to ray nipaakar ed Panariay Dios. 
4 Aminsan ed sarayan impantitipon da* inkuanen Jesus, “Ag ki ni ontataynan ed Jerusalem, ta alagar yo niy asalitak lad sikayon insipay Amak. 
5 Nambinyag na saray totoo si Juan ed danum, balet ag mabayag, nabinyagan kayo ed Ispiritu Santo.” 

Say Impakaitagey nen Jesus ed Tawen 


6 Kanyan nen aminsan a nantitipon ira, tinepet dad kinen Jesus, “Katawan, ipawil mo la kasi natan ed Israel so Panarian?” 


7 Inmebat si Jesus, “Saray panaon tan agew ya inggetar na Ama diad pakayari ton dili, et ag la nakaukolan ya amtaen yo ra. 
8 Balet naitdan kayoy pakayari no onsabid sikayoy Ispiritu Santo, tan magmaliw kayon tasik ed Jerusalem, diad intiron Judea tan Samaria, tan diad amin a sokung na mundo.” 
9 Kapangibaga to ya, niatagey ed tawen leleg dan nenengnengen, insan asaniban na lorem. 


10 Akatangay ni rad tawen a sankanengneng day itataynan to nen kabebekta, duaran lalaki ya akakawes na ampoti so nanalagey ed abay da. 
11 “Sikayon lalaki a taga Galilea,” inkuanda, “akin et manalalagey kayon akatangay ed tawen? Sayan Jesus a nanlapud pegley yo tan niatagey ed tawen, et ompawil lamlamang a singa impakanengneng yod sikaton linma ed tawen.” 

Say Sinmalat ed kinen Judas 


12 Pinmawil ed Jerusalem iray disipulo. Nanlapu rad Palandey na Kaolibaan, a ngalngali sakey kilomitroy kaarawi tod siudad na Jerusalem. 
13 Sikara ya di Pedro, Juan, Santiago, Andres, Felipe, Tomas, Bartolome, Mateo, Santiago ya anak nen Alfeo, Simon a Patriota, tan si Judas ya anak nen Santiago. Kasabi rad abung a tutuloyan da, sinmegep ira tan linmoob irad sakey a kuarto. 
14 Naynay iran mankakasakey a mampikasi, a kaiba da ray pigaran bibii tan si Maria ya ina nen Jesus, tan saray lalakin agagi nen Jesus. 


15 Kalabas na pigaran agew, nantitipon iray sakey a sanlasus tan duamplon mananisia. Inmalagey si Pedro tan inkuanto, 
16 “Agagik, nakaukolan a nasumpal so walad Masantod Sulat ya imbaga na Ispiritu Santo, diad panamegley nen David, nipaakar ed kinen Judas ya angipangulo ed saray angerel ed kinen Jesus. 
17 Kabkaiba mi nen saman, ta apili met a minabang ed panaglingkur.” 


18 (Insaliw nen Judas na dalin imay bayar na impantraidor tod kinen Jesus. Diman met lay inateyan to, ta apaktak, awabwab so eges to, tan pinmaway so pait to. 
19 Naamtaan ya na amin da ray manaayam ed Jerusalem, kanyan tatawagen da man a dalin ed dilin salita ra na Akeldama, a say talus to et “Alog na Dala.”) 


20 “Ta onyay nisulat ed libro na saray Salmo: 

‘Napaolyan komuy abung to, 

tan anggapo komuy manayam diman.’ 

Nisulat met, 

‘Wala komuy onsalat ed pasen to tod panaglingkur.’ 


21-22 “Nakaukolan, sirin, a mamili tayoy kaiba min mantasid inkiolid bilay na Katawan a Jesus. Nepeg a say pilien tayo et sakey a lakin kabkaiba mid sanlegay panaon na impipila mid Katawan a Jesus, nanlapud impaminyag nen Juan ed sikato ya anggad impakaitagey tod tawen.” 


23 Nampili ra sirin na duaran lalaki: si Matias tan si Jose a tatawagen day Barsabas (tatawagen da met na Justo). 
24 Insan ira nampikasi, “Katawan, kabat moy walad puso na balang sakey. Ipanengneng mo pad sikami no siopay pinilim ed sarayan dua 
25 a magmaliw ya apostol ya onsalat ed kinen Judas a linma lad pasen a kanepegan to.” 
26 Kasumpal to ya, kinaut da no siopay napalaran, et si Matias so apili. Sikato sirin so niarum ed saramay labinsakey ya apostol.  

Say Insabi na Ispiritu Santo 


1 Nen sinmabiy agew na Pinticostis, nantitipon ed sakey a pasen iray amin a mananisia. 
2 Kabebekta, nadngel day sakey ya ungol a nanlapud tawen. Singa siplug na maksil a dagem, tan pinano toy intiron abung a kawalaan da. 
3 Insan anengneng day singa ra dilan apoy a binmuyak tan balang sakey ed sikara so dinapoan na sakey a dila. 
4 Apano ra na Ispiritu Santo tan nansasalita ray nandoroman salita, onung ed inter ed sikara na Ispiritu. 


5 Wala ray Judion nanlalapud amin a bansa ed intiron mundo, a manaayam ira natan ed Jerusalem tan totoo ran manangigalang ed Dios. 
6 Nen nadngel da may ungol, nantitipon iray amayamay a totoo. Nikelawan ira, ta nadngel dan saray nandoroman salita ra et sasalitaen da ray mananisia. 
7 Diad mapalalon pankelaw da inkuanda, “Aliwa tan taga Galilea ya amin ira yay mansasalita? 
8 Akin et saray dilin salita tayoy narerengel tayon sasalitaen da? 
9 Taga itayo Partia, Media, tan Elam; taga Mesopotamia, Judea, tan Capadocia, taga Ponto tan Asia; 
10 taga Frigia tan Pamfilia, taga Egipto tan saray pasen ed Libia a nasasakopay Cirene, taga Roma ray arum ed sikatayo: saray Judio tan saray Hintil a naayat ed Judaismo. 
11 Wala ni rad sikatayoy taga Creta tan Arabia. Anggaman ontan, diad saray dilin salita tayo, narerengel ti ran sasalitaen da ray makapakelkelaw a gawgaway Dios!” 
12 Nikelawan ira tan ag da atalusay nagagawa, kanyan nantetepetan ira, “Anto kasiy labay to yan ibaga?” 


13 Balet wala ray totoon nanludlurey ed saray mananisia tan inkuanda, “Abuek ira tan!” 

Say Paliwawa nen Pedro 


14 Inmalagey si Pedro a kaiba to ray labinsakey ya apostol, tan nansalitay maksil, “Kaparak iran Judio tan amin yon manaayam ed Jerusalem, dengel kayon maung ed ibagak, ta ipatalus ko yay nagagawa. 
15 Aliwan abuek ira yan totoo, a singa ibabaga yo. Andi, ta alas nuibi labat ed kabwasan. 
16 Ingen, sikato yay labay ya ibaga nen propita Joel nen inkuanto, 


17 ‘Onyay gawaen ko no kaonuran iran agew, inkuay Dios: 

ibung kod balang sakey a too so Ispirituk. 

Ibawag na saray anak yon lalaki tan bibii so balitak; 

makanengneng na saray pasingayew iray tobun-balo yo 

tan nawalaan na saray kugip iray mamatakken yon lalaki. 


18 Diad saratan ya agew, ibung koy Ispirituk 

ed pati saray aripen kon bibii tan lalaki, 

et ibawag day balitak. 


19 Manggawa ak na saray milagro diad tawen, 

tan saray tanda diad tapew na dalin. 

Dala, apoy, tan makapal ya asewek iray nanengneng, 


20 ombilonget so agew, 

tan ombalangan singa dala so bulan, 

kasakbayan ya onsabiy Agew matalona tan mablin Agew na Katawan. 


21 Tan nilaban so siopaman ya ontawag ed ngaray Katawan.’ 


22 “Sikayo ran Israelita, dengel yo yay ibagak! Si Jesus a taga Nazaret et imbaki na Dios. Pinaneknekan ya na saray milagro, saray pakelaw, tan saray tanda a ginagaway Dios diad panamegley to. Kabat yo ra ya, ta naimatunan yo ra yan amin ya agawgawa. 
23 Sayan Jesus ya impalimay Dios ed sikayo, onung ed linawa tan pakapikabat ton nanlapu lad gapoy gapo, nakar yon impaipasak ed krus tan impapatey ed saray totoon makasalanan. 
24 Balet say Dios pinaoli tod bilay tan imbolus tod kairapan na patey, ta ag nayarin oleyan na pakayariy patey. 
25 Ta, nipaakar ed sikato, inkuanen David, 

‘Anengneng koy Katawan a wala lawas ed arap ko; 

walad abay ko, et ag ak nasigensigen. 


26 Lapud saya, nanggayagay pusok 

tan nanlikeliket so dilak; 

tan anggan too ak labat ya ompatey, 

mabiskeg so panilalok, 


27 lapud ag mo ak ikaindan ed pasen a panaayaman da ray inaatey 

ag mo iyabuloy a naboluk so masanton aripen mo. 


28 Impanengneng mod siak iray dalan a mamaarap ed bilay, 

tan napano ak na liket, lapud sikay kaibak!’ 


29 “Agagi, ibagak ed sikayon malinlinew ya inatey tan nipompon si David a patriarka. Nanengneng tayo nin anggad natan so lobuk to. 
30 Si David sakey a propita tan amta toy sipan na Dios ed sikato. Insipay Dios a pagmaliwen ton ari a singa si David so sakey ed saray kabyangay boleg to. 
31 Anengneng nen David so gawaen na Dios ed arapen a panaon, kanyan sinalita toy nipaakar ed kiolid bilay na Misias nen kuanto: 

‘Ag apaolyan ed pasen a panaayaman da ray inaatey; 

ag aboluk ed lobuk so laman to.’ 


32 Sayan Jesus pinaolid bilay na Dios, tan tasi kamin amin ed sayan agawa. 
33 Niatagey ed nikawanay Dios, tan inawat toy Ispiritu Santo ya insipan na Ama to. Inter nen Jesus yan Ispiritu Santo ed sikami, onung na nanenengneng tan narerengel yo natan. 
34 Ag inmatagey ed tawen si David, balet inkuanto, 

‘Say Katawan inkuantod Katawan ko: 

Yorung ka ed nikawanan ko, 


35 anggad niiyan kon patoonan na sali 

diad silong na saray salim iray kalaban mo.’ 


36 “Kanyan nepeg a naamtaan tan ag panduaruwaan na amin a totood Israel a sayan Jesus ya impasak yod krus so ginaway Dios a Katawan tan Cristo!” 


37 Nen nadngel ya na saray totoo, agunigon ira, tan tinepet dad kinen Pedro tan saray arum ya apostol, “Agagi, antoy nepeg min gawaen?” 


38 Inmebat si Pedro ed sikara, “Magbabawi kayod saray kasalanan yo, tan mampabinyag kayod ngaran nen Jesu-Cristo, et diad ontan, napirdona ray kasalanan yo. Awaten yo met ed satan so Ispiritu Santo a panangaroy Dios. 
39 Ta insipay Dios yad sikayo tan saray anak yo, tan diad saray amin a walad arawi—amin a tatawagen na Dios a Katawan tayo.” 


40 Amayamay niy sinalita nen Pedro ed sikara a pamaneknek tod saray imbabaga to, tan insimbawa to, “Paliis kayod saray maoges a totoo ed sayan panaon, pian ag kayo nalanur ed dusan onsabid sikara!” 
41 Kanyan saramay anisiad impulong to, nampabinyag ira. Diad saman ya agew, sakey a talon libon totoo so niarum ed bilang da ray mananisia. 
42 Intuloy day nanaaral ed saray apostol. Akiolup met iran sililiket ed saman ya olupan, tan akinabang irad panagpisag na tinapay, tan diad panagpikasi. 

Say Panagbilay na saray Mananisia 


43 Lapud saray amayamay a milagro tan pakelaw a ginagawa da ray apostol, mankelaw iray amin a totoo. 
44 Malet so olupan da ray mananisia, tan nannanabangan day kayaryay balang sakey. 
45 Inlalako da ray kayaryan da tan imbubunog da, onung ed pankaukolan na balang sakey ed sikara. 
46 Inagew-agew iran nantitipon ed Timplo, nampipisag iray tinapay ed saray abung da, tan nandorongo ran maliket tan mapaabeba so puso ra. 
47 Indadayew day Dios tan labalabay iray amin a totoo. Inagew-agew, saray totoon nilaban inyaarum na Katawan ed grupo ra.  

Say Inyabig na sakey a Lopuy 


1 Nen aminsan ya alas tris ed ngarem, say oras na panagpikasi, linma ra di Pedro tan Juan ed Timplo. 
2 Diad “Marakep a Puirta,” walay sakey a lakin nianak a lopuy. Iyaakar dad man ya inagew-agew a mipayabol ed saray totoon onloloob ed Timplo. 
3 Nen anengneng to ra di Pedro tan Juan ya onloloob, mipapayabol ed sikara. 
4 Ninengneng dan maung, insan inkuanen Pedro, “Nengneng mo kami!” 
5 Ninengneng to ran tua, ta iilaloan ton itdan da. 
6 Inkuanen Pedro ed sikato, “Anggapon balut so kuartak, balet say walad siak, iter kod sika: diad ngaran nen Jesu-Cristo a taga Nazaret, manakar ka!” 
7 Inegnaan tod kawanan a lima may lopuy, insan to inibaan ya onalagey. Tampol a binmiskeg iray sali tan saray kalit-kalit to, 
8 kinmogtut, inmalagey, insan nanakar-akar. Kaiba to ran linmoob ed Timplo; manaakar a manloklokso tan malikeliket a mangidadayew ed Dios. 
9 Amin da ray wadman naimatunan dan manaakar tan mangidadayew ed Dios. 
10 Agaylay pankelaw dad agawa nen abirbir dan sikato may mipapayabol ya akayorung a gendat ed “Marakep a Puirta.” 

Say Paliwawa nen Pedro diad Timplo 


11 Leleg ya akapeket ed kindi Pedro tan Juan imay laki nen wala rad natatawag a Portiko nen Solomon, mankelaw iray totoo tan binmatik iran sinmingger ed sikara. 
12 Kanengneng nen Pedro ed saray totoo inkuanto, “Kaparak iran Israelita, akin et pankelawan yo yan agawa? Akin et ontan lay kanenengneng yod sikami? Say abaloan yo lagi, apaakar mi yan too lapud dilin pakapanyari o kasantosan mi. 
13 Say Dios di Abraham, Isaac, tan Jacob, say Dios na saray lalaki tayo so angiter na sankatageyan a kagalangan ed Aripen ton si Jesus. Balet impalima yod saray manoley tan ag yo binirbir ed arap nen Pilato, anggaman a labay to la komun ya ibolus. 
14 Impolisay yo so Masanto tan Matonung tan say managpatey na too la laingen so kinerew yon nibolus. 
15 Kanyan pinatey yoy Manamalsay bilay, balet say Dios pinaoli tod bilay; sikami ray tasi ed sayan agawa. 
16 Say pakayariy ngaran nen Jesus so angiter na biskeg ed sayan laki. Agawa ya lapud pananisia ed ngaran to. Say pananisia ed kinen Jesus so amaabig ed sikato, onung na nanenengneng tan kabat yo. 


17 “Natan sirin, agagi, kabat kon sikayo tan saray manoley yo et ag yo amtay ginawa yod kinen Jesus. 
18 Balet diad sayan ginawa yo, sinumpal na Dios so abayag lan imbaga to, diad panamegley da ray propita, a manirap so Cristo to. 
19 Kanyan magbabawi kayo la tan pawil kayo lad Dios, pian naponas iray kasalanan yo, 
20 itdan to kayo ray panaon na maispiritun biskeg a manlapud Katawan, tan ibaki toy Jesus—say Cristo a pinili to lan para sikayo. 
21 Nakaukolan a manayam nid tawen ya anggad panaon a napasimbalo ray amin a bengatla, onung na imbagay Dios nen saman ni, diad panamegley da ray masanton propita to. 
22 Ta inkuanen Moises, ‘Say Katawan a Dios mamiliy sakey ed saray kadalaan yo, tan gawaen ton propita a singa siak.* Nepeg a dengelen yoy amin ya ibaga to. 
23 Amin ya ag ondengel ed sayan propita, nisian ed saray totoo na Dios tan naderal.’ 
24 Saray propita, manlapud si Samuel tan amin a tinmombuk ed sikato, impasakbay da met ira yan agew. 
25 Para sikayo ray insipan na Dios diad panamegley da ray propita, tan mibibiang ki met ed sipanan a ginaway Dios tan saray lalaki yo. Onung na inkuay Dios ed kinen Abraham, ‘Bindisionan koy amin a katoowad mundo diad panamegley na saray kabyangay boleg mo!’ 
26 Kanyan piniliy Dios so Aripen to tan onaan kayo ya angibakian to, pian nabindisionan to kayo, diad panamegley na panulong tod sikayon mangibeneg ed maoges a panagbilay yo.”  

Di Pedro tan Juan diad arap na Sanidrin 


1 Mansasalita ni rad totoo di Pedro tan Juan nen sinmabi ray papari,* say kapitan da ray managguardiay Timplo, tan saray Saduseo. 
2 Makapapasnuk irad saramay duaran apostol lapud pangibabangat tan pangipupulong dad saray totoo ya inmolid bilay si Jesus, et diad ontan, papaneknekan da met ya onolid bilay iray inaatey. 
3 Kanyan inerel da ra tan inkolung da ni rad prisowan ya anggad kabwasan, ta onlalabi la. 
4 Anggaman ontan, amayamay ed saray akadngel na impupulong da so anisia. Diad sarayan anisia, sakey a liman libo la ray lalaki. 


5 Diad ontombuk ya agew, nantitipon ed Jerusalem iray manoley a Judio, saray mamatakken na baley, tan saray iskriba. 
6 Kaiba ray Anas a Pangulon Pari, si Caifas, si Juan, si Alejandro, tan amin a kabyangay pamilya to may Pangulon Pari. 
7 Pinaalagey da ray apostol ed arap da tan tinepet da, “Panoy impanggawa yod saya? Diad anton pakayari o ngaran so impanggawa yo ya?” 


8 Napnoy Ispiritu Santo ya inmebat si Pedro, “Sikayon manoley tan mamatakken na baley, 
9 no say labay yon tepeten ed sikami natan et say nipaakar ed kamaungan ya agawad sayan lopuy tan no panoy inyabig to, 
10 nepeg yo ya amtaen tan amin a totood Israel, a manalalagey yan tood arap yo tan nagnap so inyabig to, lapud pakayari na ngaran nen Jesu-Criston taga Nazaret. Impasak yod krus, balet say Dios pinaoli tod bilay. 
11 Si Jesus so labay ya ibaga na Masanton Sulat nen inkuanto, 

‘Say baton impasen yon andikakanaan, sikayo ran karpintiro, 

nagmaliw lamlamang a sankakanaan a bato.’ 


12 Diad sikato labat so pakalmoay kilalaban, ta anggapoy arum a ngaran ya inter na Dios ed saray katoowan diad intiron mundo a nepeg tayon kilabanan.” 


13 Mankelaw iray kabyangay Sanidrin ed tepel na linawa di Pedro tan Juan. Lalon mankelaw ira nen naamtaan da ya ordinario labat iran totoo, tan anggapoy aral da. Naamtaan dad satan a kabkaiba ray Jesus nen saman. 
14 Balet anggapoy niebat da, ta sankanengneng da may toon inmabig a kaiba ran manalalagey di Pedro tan Juan. 
15 Kanyan pinapaway da ni ra, insan ira nansisingbatan. 
16 “Antoy gawaen tayod sarayan totoo?” tepet da. “Kabat na amin a totood Jerusalem a ginawa ra yan makapakelkelaw a milagro. Ag tayo ya napaandin agawa! 
17 Balet pian ag la ombuyak yan balita, sebelan ti ran mansalitad anggan siopa na nipaakar ed ngaran nen Jesus.” 


18 Kanyan impatawag da ra lamet tan ingganggan dan ag la ran balut mansalita o mambangat na nipaakar ed kinen Jesus. 
19 Balet inmebat ira di Pedro tan Juan, “Sikayo lan diliy manintinsia no dinay maptek ed arap na Dios: say pangonur ed sikayo, o say pangonur ed Dios. 
20 Ta ag mi nayarian ya ag ibalitay anengneng tan nadngel mi.” 
21 Lalon sinebelan iray kabyangay Sanidrin, insan da ra imbolus. Anggapoy naalmo ran makasengeg na panusa rad sikara, ta idadayew na amin a totoo so Dios, lapud sayan agawa. 
22 Masoluk lan apataploy taon to may lakin akagawaay milagro. 

Impikasi da ray Mananisia a Naitdan iray Biskeg na Linawa 


23 Kablus di Pedro tan Juan, pinmawil iran tampol ed saray kakaiba ra tan imbalita ray imbaga na saray manonan papari tan saray mamatakken na baley. 
24 Kadngel dad saya, nankakasakey iran nampikasid Dios: “Katawan, sikay amalsay tawen, dalin, dayat, tan amin a logan da! 
25 Sikay nansalita diad panamegley nen laki min David ya aripen mo nen inkuanto, diad puyan na Ispiritu Santo, 

‘Akin et agaylay pasnuk da ray Hintil, 

tan nanggagawa na saray andikakanaan a komplut iray totoo? 


26 Saray ararid dalin et imparaan day sikaran dili, 

tan nantitipon iray manoley 

a milaban ed Katawan tan say Misias to!’ 


27 Ta nankasakey ed sayan siudad si Herodes, si Poncio Pilato, saray Hintil, tan saray amin a totood Israel a milaban ed masanton Aripen mon si Jesus, say pinilim a Cristo. 
28 Ginagawa ran amiy nakaukolan a nagawa, onung na inggetar mo la nen saman lapud pakayarim tan linawam. 
29 Tan natan, Katawan, sesebelan da kami. Tulongan mo kami pa ran aripen mo, pian nipulong min anggapoy takot so salitam. 
30 Iyonat moy limam a mamaabig, tan iyabuloy mon nagawa ray milagro tan pakelaw ed ngaran nen Jesus a masanton Aripen mo.” 


31 Kasumpal dan nampikasi, ayegyeg may nantitiponan da. Napno ran amin na Ispiritu Santo, tan anggapoy takot dan balut a nampupulong na salitay Dios. 

Say Pantutulongan da ray Cristiano 


32 Nankakasakey so kanunotan tan liknaan da ray amin a mananisia, tan anggapoy mangipapasen a kien ton bukor so kayaryan to, no ag ingen kien dan amin. 
33 Intuloy na saray apostol so manggawa na saray milagro a pamaneknek da ed inkiolid bilay nen Jesus a Katawan. Inter na Dios ed sikaran amin so bindision ton ag nasabsabaan. 
34 Anggapod sikaray kinmulang ed pankaukolan, ta saray dalin o abung inlalako na saray akankien 
35 tan iniiter dad saray apostol so nanlalakoan da, tan nibunog so kuarta onung ed pankaukolay balang sakey ed sikara. 


36 Onyay ginawa nen Jose, sakey a Levitan taga Chipre, tan nginaranan na saray apostol na Bernabe (a say labay ton ibaga, “Managpabiskeg na Linawa”). 
37 Inlako toy dalin to tan inter tod saray apostol so nanlakoan to.  

Si Ananias tan si Safira 


1 Wala met iray sanasawa ya angilakoy dalin da. Ananias so ngaray laki tan Safira so ngaray bii. 
2 Binawasan nen Ananias so kuartan nanlakoan da, tan amta met ya nen asawa to. Kulang sirin so inter dad saray apostol. 
3 Kanyan inkuanen Pedro, “Ananias, akin et impaoleyan moy pusom ed Satanas a pantilaen to kad Ispiritu Santo? Akin et binawasan moy kuartan inter mo? 
4 Kasakbayan mon inlakoy dalin kayaryan mo, anto? Kapangilakom, kayaryan mo met imay kuartan nanlakoan mo, anto? Akin et anunotan mo ni yan ginawa? Aliwan say too so tinilaan mo, no ag say Dios!” 
5 Kadngel nen Ananias ed saya, atumba tan inatey. Sinmabiy baleg a takot ed amin ya akadngel ed saya. 
6 Inmalagey iray tubon-balo binalkut day bangkay to, insan da impaway ya impompon. 


7 Kalabas na taloy oras, nitan met lan linmoob imay asawa to, balet ag to amtay agawa. 
8 Tinepet nen Pedro ed sikato, “Ibagam pad siak, saya labat so nanlakoan yoy dalin?” 

“On,” ebat to, “saya labat.” 


9 Inkuanen Pedro, “Akin et nankasakeyan yon sanasawa a suboken so Ispiritu na Katawan? Saray babalolaki ya angipompon ed asawam wadtan la rad puirta. Onsoblay ka met ya awiten dan ipaway!” 
10 Kabebekta, atumba tan inatey ed saliyan nen Pedro si Safira. Linmoob ira may babalolaki tan anengneng dan inatey, kanyan inalsa ran impaway so bangkay to, insan da impompon ed abay na asawa to. 
11 Ataktakot a maung so intiron iglisia tan amin ya akabalitad saya. 

Saray Milagro tan saray Arum a Pakelaw 


12 Amayamay a milagro tan pakelaw so ginagawa da ray apostol, tan naimatunan ira ya na totoo. Nantitipon ed Portiko nen Solomon iray amin a mananisia. 
13 Anggapo ed saray aliwan mananisia so makakpel a miolup ed sikara, anggaman ya agaylay panangidayew na totoo ed saray mananisia. 
14 Balet dinmakel lan dinmakel iray bibii tan lalakin mananisia ed Katawan. 
15 Lapud gagawaen da ray apostol, saray totoo impaparokul dad saray dalagan tan ikamen iray mansasakit tan inyaakar da rad daladalan, pian saray arum ed sikara et naaninoan labat nen Pedro no onlabas. 
16 Sinmabiy dakerakel a totoon nanlalapud kaliber-liber iran baley na Jerusalem a sankaawit da ray mansasakit tan saray inaaponay dimonyo; tan inmaabig iran amin. 

Pinapairap da ray Apostol 


17 Say Pangulon Pari tan saray kakaiba to a kabyangan iray Saduseo agaylay pangimon dad saray apostol, kanyan nantotongtong ira no antoy gawaen da. 
18 Inerel da ray apostol tan impriso da ra. 
19 Balet diad saman a labi, inlokas na sakey ya anghil so puirtay prisowan, pinapaway to ra may apostol tan inkuanto, 
20 “Laka yod Timplo tan ipulong yod may nipaakar ed sayan balon panagbilay.” 
21 Tinmoluk ira may apostol kanyan diad kabkabwasan, linmoob irad Timplo tan ginapoan day nambangat. 

Samay Pangulon Pari tan saramay kakaiba to tinawag da ray mamatakken a Judio, ta manmiting so intiron Sanidrin. Insan da impatawag ya onarap ed sikara ira may apostol. 
22 Balet nen sinmabid prisowan iray guardia, anggapo la ra may apostol. Kanyan pinmawil irad Sanidrin tan inkuanda, 
23 “Nen sinmabi kamid prisowan, asabian min akakaput tan wadman iray guardian akaalagey ed arap na puirta. Balet nen nilokasan mi, anggapoy wadman!” 
24 Mankelaw iray manonan papari tan say kapitan da ray guardia ed Timplo nen nadngel da ya, ta ag da amtay agawad saramay apostol. 
25 Balet nitan lay sakey a laki ya inkuanto, “Saramay impriso yo et wadman ira natan ed Timplo a mambabangat!” 
26 Linmad Timplo may kapitan a kaiba to ray sondalo to, tan inawit da ra may apostol. Balet andi-pasootan so impangawit da, ta antakot ira ompan tupaken iray totoo. 


27 Pinaloob da ra may apostol tan inyarap da rad Sanidrin, tan tinepetan iray Pangulon Pari. 
28 Inkuanto, “Mapeget mi kayon ingganggan ya ag kayo la mambabangat ed ngaran na sayan too, balet nengneng yoy ginawa yo! Inkayat yod intiron Jerusalem so bangat yo, tan ipapakasalanan yod sikami so impatey to.” 


29 Inmebat si Pedro tan saray arum ya apostol, “Nepeg min onurey Dios, aliwan saray totoo. 
30 Say Dios da ray lalaki tayo so amaolid bilay ed kinen Jesus, kayari yon pinatey diad impangipasak yod sikato ed krus. 
31 Intanduroy Dios ed nikawanan to tan ginawa ton Pangulo tan Manangilaban a mangiter ed saray totood Israel na pankanawnawa ran mampatauli tan mangibeneg ed saray kasalanan da, pian napirdona ra. 
32 Natasian mi ra yan agawgawa—sikami tan say Ispiritu Santo ya inter na Dios ed saray mangonur ed sikato.” 


33 Nen nadngel ya na saray kabyangay Sanidrin, agaylay pasnuk da, kanyan ninunot dan pateyen ira may apostol. 
34 Balet inmalagey so sakey ed sikara, sakey a Pariseon manngaray Gamaliel, maistroy Ganggan tan gagalangen na totoo. Ingganggan ton papawayen a magano ray apostol, 
35 insan inkuanto, “Kaparak iran Israelita, nunot yon maung so ngalngali yo lan gawaen ed saraman a totoo. 
36 Ag ni abayag so inletaw nen Teudas, ya angibagbagan sikato et sakey a matalonan too. Sinisia tan tinombuk na apat a lasus a lalaki. Balet nen apatey, abuybuyak ira may totoo to tan naandi met lay olupan da. 
37 Kasumpal to, linmetaw met si Judas a taga Galilea, nen panaoy panagpalista. Amayamay met iray naayat ton totoo. Balet nen pinatey day Judas, abuybuyak met lamlamang ya amin iray totoo to. 
38 Kanyan kuankod sikayon ag yo diriwiten ira yan totoo. Paolyan yo ra labat, ta no sayan bangat tan kimey da et nanlapud too, naandi met lamlamang. 
39 Balet no nanlapud Dios, ag yo ra natalo. Ompan ompaway ni ingen a say Dios so lalabanan yo!” 

Tinombuk na Sanidrin yan simbawa nen Gamaliel. 
40 Pinaloob da ra may apostol, impapasiplatan da ra, ingganggan dad sikaran ag la ra mampulong ed ngaran nen Jesus, insan da la ra imbolus. 
41 Maliket iray apostol a tinmaynan ed arap na Sanidrin, lapud impasey Dios a manepeg iran manirap na kababaingan lapud ngaran nen Jesus. 
42 Inagew-agew, diad Timplo tan diad saray kaabungan, intuloy day nambabangat tan nampupulong na nipaakar ed kinen Jesus, say Cristo.  

Saray Pitoran Katulong 


1 Ag abayag, nen ondarakel la ray mananisia, saray Judio a Grigo so salita ra et nanriklamo ra sumpad saray Judion nianak lad man. Napapaolyanan ira konoy bibiin balo ed sikara diad inagew-agew a panagbunog na pambilay. 
2 Kanyan tinawag na labinduan apostol iray amin a mananisia tan inkuanda, “Ag manepeg a paolyanan miy pampulong na salitay Dios, lapud pangaasikaso mid pambunog na pambilay. 
3 Kanyan, agagi, mamili kayoy pitoran lalakid saray kakaiba. Pili yo ray bibirbiren a maung a totoo, makabat tan napnoy Ispiritu Santo, ta ipalima lad sikara yan kimey. 
4 Sikami, balet, ikana mi lay amin ya oras mi ed pampulong tan pampikasi.” 


5 Makaliliket iran amin ed sayan kanunotan da ray apostol, kanyan pinili ray Esteban, sakey a lakin mabiskeg so pananisia to tan napnoy Ispiritu Santo, tan di Felipe, Procoro, Nicanor, Timon, Parmenas, tan Nicolas a taga Antioquia, sakey a Hintil a naayat ed Judaismo. 
6 Inyarap da rad saray apostol; insan impikasi ra na saray apostol, tan intatapew da ray lima ra ed sikara. 


7 Kinmayat lan kinmayat so salitay Dios, tan diad Jerusalem dinmakel lan dinmakel iray mananisia. Amayamay iray pati paparin anisia. 

Say Impangerel dad kinen Esteban 


8 Napnoy bindision na Dios tan pakayari si Esteban, tan amayamay iray ginagawa ton milagro tan pakelaw, tan naimatunan ira ya na totoo. 
9 Balet, sinumlang na pigaran kabyangay sinagoga a tatawagen iray Nablus a Totoo.* Wala ray Judio ed sikara a taga Cirene tan Alejandria. Saraya tan saray arum a Judio a taga Cilicia tan Asia et akisangsangan irad kinen Esteban. 
10 Balet ag da nadaeg so kakabatan ya inter na Ispiritu ed kinen Esteban. 
11 Kanyan sinogsogan da ray pigaran totoo a mangikuan, “Nadngel mi yan too a mansasalitay maoges sumpad kinen Moises tan say Dios!” 
12 Lapud saya, atanggoyur a nampasnuk ed kinen Esteban iray totoo, saray mamatakken na baley, tan saray iskriba. Nila ray Esteban, inerel da, insan da inyarap ed Sanidrin. 
13 Imparontal day pigaran tasi a mantilan nipaakar ed sikato. “Sayan too,” inkuanda, “et ag ontotondan mansalitay maoges sumpad masanton Timplo tayo tan say Ganggan nen Moises. 
14 Ta nadngel min imbagbaga to a sayan Jesus a taga Nazaret et deralen to yan Timplo, tan salatan ton amin iray kaogaliyan ya impatawir nen Moises ed sikatayo.” 
15 Amin ya akayorung ed Sanidrin ninengneng dan maung si Esteban, et anengneng dan singa lupay anghil so lupa to.  

Say Paliwawa nen Esteban 


1 Tinepet na Pangulon Pari ed kinen Esteban, “Tua ra ya?” 


2 Inmebat si Esteban, “Atateng tan agagi, dengel kayod ibagak. Nampanengneng so mapagalang tan makapanyarin Dios ed ama tayon si Abraham nen wala nid Mesopotamia, kasakbayan a manayam ed Haran. 
3 Inkuay Dios, ‘Taynan moy bansam tan saray kakanayon mo, tan lakad pasen ya ipanengneng kod sika!’ 
4 Kanyan tinaynan nen Abraham so dalin da ray Caldeo, insan linman nanayam ed Haran. Kapatey na ama to, say Dios pinaonla tod sayan pasen a panaayaman yo natan. 
5 Ag initday Dios na anggan sankarangan a dalin dia, balet insipan ton magmaliw lamlamang a kayaryan to tan saray kabyangay boleg to. Nen insipan ya na Dios, anggapo niy anak nen Abraham. 
6 Onyay inkuan na Dios, ‘Saray kabyangay boleg mo et manayam irad sananey a bansa. Naaripen irad man tan napairap ira ed loob na apat a lasus a taon. 
7 Balet dusaen ko ray totoon mangaripen ed sikara; ontaynan irad saman a bansa, tan mangigalang irad siak diad sayan pasen.’ 
8 Insan ingganggay Dios ed kinen Abraham so panagsegat, a tanday impisipanan to. Kanyan sinegat nen Abraham si Isaac nen kumawaloy agew nanlapud inkianak to. Sinegat nen Isaac si Jacob, tan onya met so ginawa nen Jacob ed saray labinduan patriarka. 


9 “Saray anak nen Jacob angimonan day Jose, kanyan inlako ra a paaripen ed Egipto. Balet walad sikatoy Dios, 
10 tan tinulongan tod saray irap a pinapalabas to. Binindisionay Dios tan initdan toy kakabatan tan makaroyroyon ogali nen inmarap ed ari na Egipto. Say Ari impagmaliw ton gobirnador si Jose diad intiron Egipto tan diad abung to. 
11 Dinmalay so gawat ed intiron Egipto tan Canaan, tan agaylay impanirap da ray totoo. Saray lalaki tayo anggapoy naalmo ran nakan. 
12 Et nen abalitaan nen Jacob a walay trigo ed Egipto, imbaki to ray anak to ya atateng tayo. Sikato yay onaan ya inyakar dad man. 
13 Nen kumadwan inyakar da, nampabirbir si Jose ed saray agagi to. Naamtaan met na arid Egipto so kipapasey pamilya nen Jose. 
14 Impatawag nen Jose si ama ton Jacob tan saray kakanayon to; pitomplo tan lima ran amin. 
15 Linma sirin si Jacob ed Egipto, tan diman la inatey; ontan met a diman inaatey iray atateng tayo. 
16 Saray bangkay da inyakar da rad Sikem tan insorub da rad lobuk a sinaliw nen Abraham ed saray anak nen Hamor. 


17 “Nen asingger lay panaon na panumpal na Dios ed samay sipan tod kinen Abraham, dakerakel la ray Israelita ed Egipto. 
18 Sananey lay ari ed saman a panaon, tan ag to kabat si Jose. 
19 Siniliban ton niluko ray kadalaan tayo. Diad inkaruksa tod sikara, ingganggan ton ibantak da ray anak dan kapangyanak, pian ompatey ira. 
20 Diad sayan panaon, nianak si Moises, sakey ya ogaw a maababig so nengneng to. Kinomisan dan taloy bulan ed abung na ama to. 
21 Nen nigaton ed paway na abung, tinagibiy biin anak na ari, tan pinabaleg ton singa anak ton dili. 
22 Imbangat day Moises ed amin a kakabatan da ray Egipsio, tan nagmaliw a matalonggaring ed salita tan gawa. 


23 “Nen apataploy taon la nen Moises, anunotan toy ombisitad saray kapara ton Israelita. 
24 Anengneng toy sakey ed sikaran lalamesey sakey ya Egipsio, kanyan tinulongan to. Lapud labay toy ombawi, pinatey to may Egipsio. 
25 (Abaloan ton natalusay kapara to ran Israelita ya ilaban iray Dios diad panamegley to, balet ag da atalusan.) 
26 Nen ontombuk ya agew, anengneng toy duaran Israelita a manlalaban, tan pankakaaroen to ra. ‘Kakaaro,’ inkuanto, ‘akin et manlalaban kayo anta sanagi kayo?’ 
27 Balet intolak na mamapairap ed samay sakey tan inkuanto, ‘Siopay angipasen ed sikan manoley tan huis mi? 
28 Angangko, labay mo ak a pateyen, a singa impamatey mo karoman ed samay Egipsio!’ 
29 Nen nadngel ya nen Moises, tinaynan toy Egipto tan nanayam ed dalin na Madian. Akailalak diman na duara. 


30 “Kalabas na apataploy taon, pinmayawar ed kinen Moises so sakey ya anghil diad apoy na mandarlang ya abeban kiew. Agawa yad kalawakan diad asingger ed Palandey na Sinai. 
31 Mankelaw si Moises ed sayan anengneng to, et nen asinggeran ton nengnengen a maung, nadngel toy bosis na Katawan: 
32 ‘Siak so Dios na saray lalakim, Dios di Abraham, Isaac tan Jacob.’ Manggiwgiw ed takot si Moises, tan ag to natepelay onnengneng. 
33 Inkuay Katawan, ‘Ekal mo ray sandalyam, ta masanton pasen yay kawalaan mo. 
34 Anengneng koy paniirap da ray totook ed Egipto. Nadngel koy pannangis da, kanyan linmeksab ak a mangilaban ed sikara. Gala, ta ibaki ta kad Egipto!’ 


35 “Impolisay na saray Israelita si Moises nen inkuanda, ‘Siopay angipasen ed sikan manoley tan huis mi?’ Balet saya met lamlamang a Moises so imbaki na Dios a manoley tan manondon, diad tulong na anghil a pinmayawar ed sikato diad abeban kiew. 
36 Sikatoy angipangulod impaway na saray Israelita ed Egipto, tan amayamay so ginagawa ton milagro tan pakelaw diad Egipto, diad Dayat ya Ambalanga, tan diad kalawakan ed loob na apataploy taon. 
37 Sikato ni ya may Moises a nankuan ed saray Israelita, ‘Mamiliy Dios na sakey ed sikayo tan gawaen ton propita a singa siak.’* 
38 Diad kalawakan sikatoman imay kaiba ed olup da ray Israelita. Sikatoy wadman a kaiba da ray lalaki tayo tan samay anghil ya akitongtong ed sikato, diad Palandey na Sinai. Sikatoy angawat ed Dios na saray salitan manangiter na bilay ya iter to rad sikatayo. 


39 “Balet ag inonur na saray lalaki tayo, impolisay da, tan labay da lay ompawil ed Egipto. 
40 Kanyan inkuandad kinen Aaron, ‘Manggawa ka ray diriyos a mangiwanwan ed sikami, ta ag mi amtay agawad saman a Moises ya angipaway ed sikamid Egipto.’ 
41 Nanggawa ran tuay dios a singa kilaw na baka. Angisaklang iray bagat tan pinistaan da man a gaway lima ran dili. 
42 Lapud sayan ginawa ra, imbeneg iray Dios tan pinaolyan to ran mangigalang ed saray bitewen ed tawen, onung na nisulat ed libro da ray propita: 

‘Totood Israel, aliwan siak so angisaklangan 

yod saray pinapatey tan imbabagat yon ayayep 

legan yon walad kalawakan ed loob na apataploy taon. 


43 Say tulda nen dios a Moloc so sankaawit yo, 

tan say bitewen nen Refan a dios yo: 

ginawa yo ra yan diriyos yo a pangigalangan yo. 

Kanyan ibantak ta kayod labas na Babilonia.’ 


44 “Walad saray lalaki tayo so Tulda na Sipanan diad kalawakan. Ginawa ra yan tulda, onung na imbagay Dios ed kinen Moises tan onung ed pangaligan a nipanengneng ed sikato. 
45 Tinawir ya na saray anak da, tan inawit da nen kaiba ray Josue ya angipanguloy pangayaryan dad saray pasen ya impasamsam na Dios ed sikara. Ag diman naalis, anggad panaon nen David. 
46 Nanggayagay Dios ed kinen David tan kinerew ton abuloyay Dios a manggaway ayaman a para Dios nen Jacob.† 
47 Balet si Solomon lay akapangipaalagey. 


48 “Anggaman ontan, say Sankatageyan a Dios ag manayam ed saray abung ya impaalagey na too. Onung na inkuay propita, 


49 ‘Say tawen so tronok, kuay Katawan, 

tan say dalin so toonan na saray salik. 

Anton klasiy abung so ipaalagey yon para siak? 

Iner a pasen so panayaman ko? 


50 Ag ta siak so nanggawad sarayan amin?’ 


51 “Agaylay awet na olo yo! Agaylay ag pangoman na puso yo! Agaylay ag yo idengel ed salitay Dios! Kaparpara yo ray lalaki yo: susumlangen yo met a naynay so Ispiritu Santo! 
52 Siopan propita so ag pinapairap na saray lalaki yo? Pinapatey da ray imbabakiy Dios a mangipasakbay ed iyakar diay matonung ya Aripen to, a sikato balet so inyawat tan pinatey yo. 
53 Sikayoy angawat na ganggay Dios diad lima da ray anghil, balet ag yo met lamlamang sinumpal!” 

Tinutupak day Esteban 


54 Nen nadngel na saray kabyangay Sanidrin ira yan balikas nen Esteban manngilet irad petang na olo rad sikato. 
55 Balet si Esteban, a napnoy Ispiritu Santo, tinmangay ed tawen tan anengneng toy maliwliwawan silew na Dios, tan si Jesus a manalalagey ed nikawanay Dios. 
56 Inkuanen Esteban, “Nengneng yo! Sankanengneng koy tawen a linmokas, tan say Anak na Too a manalalagey ed nikawanay Dios!” 


57 Pinepepetan da ray layag da tan naniingal ira, insan ira nambabansag a dinmogpa ed sikato. 
58 Inggayugoy dad paway na siudad, insan da tinutupak. Saray tasi nilalakseb da ray kolibemben a kawes da, tan intitilak dad sakey a lakin tobun-balo a manngaray Saulo. 
59 Leleg dan tutupaken si Esteban, tinmawag ed Katawan tan inkuanto, “Jesus a Katawan, awat moy Ispirituk.” 
60 Tinmalimukor tan ineyag toy makmaksil, “Katawan, ag mo pa la ipapakasalanan ed sikara yan ginawa ra!” Kapangibaga tod saya, inatey.  

1 Inabubonan nen Saulo so impamatey dad kinen Esteban. 

Pinairap nen Saulo so Iglisia 

Diad saman ya agew, ginmapoy impamairap dan maung ed iglisiad Jerusalem. Amin a mananisia, likud ed saray apostol, nikaykayat irad saray luyag na Judea tan Samaria. 
2 Wala ray pigaran totoon matoor ya angipompon ed bangkay nen Esteban, tan ontan lay impannangis da. 


3 Si Saulo, balet, ginawa toy anggaay nayaryan to a maneral ed iglisia. Linmoloob ed kaabungan tan ingagayugoy to ray mananisia, bii o laki man, tan impripriso to ra. 

Nipulong ed Samaria so Maung a Balita 


4 Saramay nikaykayat a mananisia impupulong day salita ed inerman a nila ra. 
5 Linmay Felipe ed siudad* na Samaria tan impupulong tod may Cristo. 
6 Nen abalitaan na totoo tan naimatunan da ray ginagawa ton milagro, dinengel dan maung so ibabaga to. 
7 Ta amayamay iray maoges ya ispiritun pinmapaway ed saray inaaponan dan totoo, tan naniingal iran pinmapaway. Amayamay met iray inmaabig a lopuy tan piley. 
8 Kanyan awalaay baleg a liket iman a siudad. 


9 Walay toon manngaray Simon, ya apakelaw to lan abayag iray Samaritano diad panagsalamangka to. Imbagbaga ton sikato et makapanyari, 
10 tan panisiaan na amin a klasiy too, manlapud saray sankaabebaan ya anggad saray sankatageyan so kipapasen da. Inkuanda, “Sayan laki so tatawagen a Baleg a Pakayari, say dilin pakayari na Dios.” 
11 Abayag lan panaon ya apakelaw to ra diad panagsalamangka to, kanyan agaylay panderengel dad sikato. 
12 Balet nen impupulong nen Felipe so Maung a Balitan nipaakar ed Panariay Dios tan say ngaran nen Jesu-Cristo, anisia ra tan nampapabinyag ira, bii man o laki. 
13 Anisia met a pati si Simon tan kasumpal ton nampabinyag, akilkila ed kinen Felipe. Mankelaw nen naimatunan to ray pakelaw tan milagron nagagawa. 


14 Nen saray apostol a walad Jerusalem et nadngelan da ya inawat na saray taga Samaria so salitay Dios, imbaki rad man si Pedro tan si Juan. 
15 Kasabi ra, impikasi da ray mananisia pian naawat day Ispiritu Santo, 
16 ta ag ni linmeksab ed anggan sakey ed sikara. Abinyagan ira labat ed ngaran nen Jesus a Katawan. 
17 Intatapew di Pedro tan Juan iray lima ra ed sikara, tan inaawat na sarayan totoo so Ispiritu Santo. 


18 Anengneng nen Simon a saray angitatapewan da ray apostol na lima ra et naawat day Ispiritu, kanyan iitdan to ray kuarta di Pedro tan Juan, 
19 tan inkuanto, “Iter yo pa met ed siak yan pakayari, pian siopamay pangitapewan ko ray limak et makaawat na Ispiritu Santo.” 


20 Balet inmebat si Pedro, “Naderal ka komun tan say kuartam, ta abaloan mon nasaliw na kuarta so panangaroy Dios! 
21 Anggapoy betang odino kanepegan mod sayan kimey, ta marotak ed arap na Dios so pusom. 
22 Magbabawi ka sirin tan ibeneg mo yan maoges a pilalek mo, tan mampikasi kad Katawan a pirdonaen to ka. 
23 Ta nanenengneng kon agaylay pakakaibeg mo, tan aripen kay kasalanan.” 


24 Inkuanen Simon ed kindi Pedro tan Juan, “Ipikasi yo ak pa sirin ed Katawan, pian anggapod saray imbaga yo so nagawad siak.” 


25 Kasumpal di Pedro tan Juan a nantatasi tan nampupulong na salitay Katawan ed siudad na Samaria, pinmawil irad Jerusalem. Diad dalan, intuloy dan impupulong ed amayamay a bario na Samaria so Maung a Balita. 

Si Felipe tan say Opisyal a taga Sudan 


26 Ingganggan na sakey ya anghil na Katawan ed kinen Felipe, “Mamparaan ka ya onla ed abalaten,† diad dalan a manlapud Jerusalem a mamaarap ed Gaza.” (Ag la ya natan nikakana a dalan.)‡ 
27 Linma sirin ed saman a dalan si Felipe. Wala met so sakey ya yunuko a taga Sudan ya ondaralan diman. Sikatoy opisyal a managasikasod amin a kayamanan na Riyna na Sudan. Linmad Jerusalem ya angigalang ed Dios, 
28 tan ompapawil lad sayan bekta. Manloglogan ed karwahi to, tan babasaen toy libro nen propita Isaias. 
29 “Laka, ta abet mo man a karwahi,” inkuan na Ispiritu Santo ed kinen Felipe. 
30 Binmatik si Felipe, et nen naamparan to la, arengel ton babasaen na samay akalogan so libro nen propita Isaias. Tinepet to, “Natatalusan mo tay babasaen mo?” 


31 Inmebat imay yunuko, “Panoy pakatalus ko no anggapoy mangipatalus ed siak?” Inimbitaan ton onlogan si Felipe. Linmogan si Felipe tan inmirung ed abay to. 
32 Sayan parti na Masanton Sulat so babasaen to: 

“Sikatoy singa karniron iyaakar ed panagpateyan; 

singa kordiron anggapoy esel ton kakatliay bago; 

ag ton balut nambalikas na anggan sakey a salita. 


33 Nilemlemew da tan ag da initday katonungan. 

Anggapoy makapangibaga na nipaakar ed saray kabyangay boleg to, 

ta inerep day bilay tod sayan mundo.” 


34 “Ibagam pad siak,” tepet to may yunuko, “nipaakar ed siopa so labay ya ibaga na propita? Nipaakar ed sikaton dili o nipaakar ed sananey a too?” 
35 Ginapuan nen Felipe so nansalita; manlapud sayan partiy Masanton Sulat, impaliwawa toy Maung a Balitan nipaakar ed kinen Jesus. 
36 Diad pambabatik da, asabi ray pasen a kawalaay danum. “Nengneng mo, walay danum!” inkuanto may yunuko. “Anto niy makasbel ed pampabinyag ko?”§ 


38 Pinatonda to may yunuko so karwahi. Linma ran duad danum, tan bininyagan nen Felipe. 
39 Kasakbit da, imbatik na Ispirituy Katawan si Felipe. Ag la anengneng na samay yunuko, tan maliket a linma la. 
40 Si Felipe, balet, naimano ton wala lad Azoto. Manlapud man impupulong toy Maung a Balita ed amin a baley a dinadalan to, anggad sinmabi ed Cesarea.  

Say Inkatawag nen Saulo 

(Gaw. 22:6-16; 26:12-18) 


1 Si Saulo, balet, itutuloy toy getma ton manaktakot tan mamatey ed saray disipulo na Katawan. Linmad Pangulon Pari, 
2 tan kinmerew na saray sulat a para saray sinagogad Damasco, pian no makalmod man na saray mananombuk ed Dalan et naerel to ra—bibii man o lalaki—tan niakar to rad Jerusalem. 


3 Linma lan mamaarap ed Damasco si Saulo. Nen asingger lad siudad, biglan walay silew a nanlapud tawen tan kinmidyam ed kaliber-liber to. 
4 Apaktak tan nipasobsob ed dalin, insan nadngel toy bosis a nankuan ed sikato, “Saulo, Saulo, akin et papairapen mo ak?” 


5 “Siopa ka, Katawan?” tepet to. 

Inmebat imay bosis, “Siak si Jesus a papairapen mo. 
6 Alagey ka tan loob kad siudad, ta diman nibagay nepeg mon gawaen.” 


7 Tinmonda ray kakaiba nen Saulo tan ag ira akaskasel. Nadngel da met imay bosis, balet anggapoy toon anengneng da. 
8 Inmalagey si Saulo. Nen inmorikat to ray mata to ag makanengneng, kanyan intabin da ya anggad Damasco. 
9 Taloy agew ya ag makanengneng tan leleg na sarayan agew, ag angan odino inminom. 


10 Diad Damasco, walay sakey a disipulon manngaray Ananias. Pinmayawar ed sikatoy Katawan tan inkuanto, “Ananias!” 

“Wadya ak, Katawan,” ebat to. 


11 Intuloy na Katawan ya inkuan, “Lakad kinen Judas a say abung to et walad kalyin tatawagey Maptek, tan tepet mo so sakey a lakin taga Tarso a manngaray Saulo. Mampipikasi ed sayan oras. 
12 Diad sakey a payawar, anengneng to kan linmoob ed kawalaan to, tan intapew mo ray limam ed sikato pian makanengneng lamet.” 


13 Inmebat si Ananias, “Katawan, amayamay lay akadngelan ko na nipaakar ed sayan too. Agaylay oges konoy ginawa tod saray totoom ed Jerusalem. 
14 Walay awit ton pakayarin nanlapud saray manonan papari, tan linma diad Damasco a mangerel ed amin ya ontatawag ed ngaran mo.” 


15 Balet inkuan na Katawan ed sikato, “Laka la, ta sikatoy pinilik a manlingkur ed siak. Sikatoy mangipaamtay ngaran ko ed saray Hintil, saray arari, tan saray totood Israel. 
16 Ipanengneng kod sikatoy amin a nepeg ton nasagmak a kairapan lapud siak.” 


17 Linma sirin si Ananias, linmoob ed abung, tan intapew to ray lima tod kinen Saulo. “Agin Saulo,” inkuanto, “imbaki ak dia na Katawan, say dilin Jesus a nampanengneng ed sikad dalan nen oonla ka dia. Imbaki to ak dia, pian makanengneng ka lamet tan napano kay Ispiritu Santo.” 
18 Kabebekta walay apagpag a singa ra siksik a nanlapud saray mata to, tan akanengneng lamet. Inmalagey tan nampabinyag. 
19 Kasumpal ton angan, pinmawil so gendat a biskeg to. 

Nampulong ed Damasco si Saulo 

Pigay agew ya akilkilay Saulo ed saray disipulo dimad Damasco. 
20 Linmoob ed saray sinagoga tan nampupulong a tampol na nipaakar ed kinen Jesus. “Sikatoy Anak na Dios,” inkuanto. 


21 Mankelaw ya amin iray akarengel ed sikato tan inkuanda, “Aliwa tan sikato ya may mamapairap dimad Jerusalem ed saray ontatawag ed sayan ngaran? Ag ta linma dian mangerel ed sikara, insan to ra iyakar ed saray manonan papari?” 


22 Balet lalon magmamaliw a makapanyari so pampupulong nen Saulo. Diad abig na panamaneknek to a si Jesus et sikatoy Cristo, ag makaebat iray Judion manaayam ed Damasco. 


23 Kalabas na amayamay ya agew, nampapaknaan na saray Judio a pateyen day Saulo, 
24 balet akabatan to man a getma ra. Labi-agew dan binantayan so puirtay siudad, pian napatey da. 
25 Balet aminsan a labi, saray disipulo to inlogan dad sakey a tiklis si Saulo, insan diad sakey a bongaw inleksab dad biek na padir. 

Si Saulo diad Jerusalem 


26 Linmad Jerusalem si Saulo. Labay toy miolup ed saray disipulod man, balet ag da panisiaan a sakey lan disipulo, tan antakot ira inged sikato. 
27 Kanyan inibaan nen Bernabe ya inyakar ed saray apostol. Insalaysay tod sikara so impakanengneng nen Saulo ed Katawan tan say impitongtong na Katawan ed sikato nen walad dalan. Insalaysay to met so sebeg nen Saulo a nampupulong ed Damasco diad ngaran nen Jesus. 
28 Nagmaliw sirin a kaibiba ray Saulo ed Jerusalem, tan agaylay sebeg ton nampupulong diad ngaray Katawan. 
29 Akitongtong met ed saray Judion mansasalitay Grigo tan akisangsangan ed sikara, balet labay dan pateyen. 
30 Nen naamtaan ya na saray agagi, inyakar dad Cesarea, insan da pinapawil ed Tarso. 


31 Kanyan awalaay kareenan so iglisia ed intiron Judea, Galilea tan Samaria; binmiskeg tan binmaleg lapud tulong na Ispiritu Santo, tan nambilay a sigagalang ed Katawan. 

Si Pedro diad Lida tan Jope 


32 Linmay Pedro ed nandoroman pasen. Aminsan, linman binmisitad saray totooy Dios a walad Lida. 
33 Akarumog dimay sakey a lakin paralitiko ya ag la ombabangon a waloy taon. Eneas so ngaran to. 
34 “Eneas,” inkuanen Pedro, “paabigen ka nen Jesu-Cristo. Bangon ka tan sinup moy dokulan mo.” Binmangon a tampol si Eneas. 
35 Anengneng na amin a manaayam ed Lida tan Saron si Eneas kanyan anisia rad Katawan. 


36 Diad Jope wala met so sakey a biin mananisia a manngaray Tabita. (Diad salitay Grigo say ngaran to Dorcas, ya “sakey ya ulsa” so labay ton ibaga.) Anggapo lay arum a gagawaen to no ag say panggawa toy kamaungan tan panulong tod saray mairap-bilay. 
37 Diad saraman ya agew nansakit tan inatey. Kasumpal dan nilinisay bangkay to, inyan dad kuarto ed tagey. 
38 Asingger so Jope ed Lida, kanyan nen nadngelan na saray disipulod Jope a walad Lida si Pedro, angibaki ray duaran totoo tan papaibaga ra, “Mila ka karin tampol ed sikami.” 
39 Akilan tuay Pedro ed sikara. Kasabi to, inyakar dad samay kuarto ed tagey. Saray balon bibiin mannangnangis, minokut day Pedro, tan impapanengneng dad sikato ray kolibemben tan, kawekawes a ginagawa nen Dorcas nen mabilay ni. 
40 Pinapaway nen Pedro ran amin, insan nantalimukor a nampikasi. Inarap to may bangkay, insan inkuanto, “Tabita, bangon ka!” Minmorikat, et nen anengneng toy Pedro, inmirung. 
41 Binembenan nen Pedro ray lima to tan inibaan ton inmalagey. Tinawag to natan ira may mananisia tan saray bibiin balo, tan inyarap tod sikaray Dorcas a mabilay la. 
42 Kinmayat yan agawa ed intiron Jope, kanyan amayamay so anisiad Katawan. 
43 Nambayag dimay Pedro ed Jope, tan akipundod kinen Simon a managkurti na katat.  

Si Pedro tan si Cornelio 


1 Diad Cesarea walay lakin manngaray Cornelio, sakey a kapitan da ray sondalod Roma a kabyangan iray tatawagen na “Kompanya Italiana.” 
2 Rilihioso yan too tan walay takot to ed Dios; ontan met na intiron pamilya to. Amayamay lay intutulong tod saray Judio, tan naynay a mampikasid Dios. 
3 Aminsan ya alas tris ed ngarem, pinmayawar a malinlinew ed sikato so sakey ya anghil na Dios tan inkuanto, “Cornelio!” 


4 Ninengneng ton maung imay anghil tan agaylay takot ton inmebat, “Antoman?” 

Inmebat imay anghil, “Binirbir na Dios so panagpikasim tan panagtulong mod kaparam a too, tan anunotan to ka. 
5 Mangibaki ka natan ed Jope na pigaran totoo a mangawit ed sakey a lakin manngaray Simon a tatawagen met na Pedro. 
6 Mipupundo ed kinen Simon a managkurtiy katat tan walad gilig na dayat so abung to.” 
7 Kasiput to may anghil, tinawag nen Cornelio so duaran igaganggan to tan sakey a sondalon matoor ed Dios, sakey ed saray managlingkur ed sikato. 
8 Imbaga tod sikaray agawa, insan to la ra imbakid Jope. 


9 Kaimbuas, nen asingger lad Jope ra may imbaki nen Cornelio, si Pedro et linmad toktok na abung a mampikasi nen ngalngali la alas dosid kaagewan. 
10 Asabiay eras diman, kanyan labay to lay mangan. Nen ipaparaan day kanen to, walay payawar ed sikato. 
11 Anengneng ton linmokas so tawen tan walay onleleksab a singa balbaleg ya oles a mambitbitin so apatiran suyok to. 
12 Diad tapew to wadman iray amin a klasiy ayep: saray korung-korung ed dalin tan saray manok ed tagey. 
13 Walay sakey a bosis a nankuan, “Alagey ka, Pedro; mamatey kay kanen mo!” 


14 Inmebat si Pedro, “Ag ko nayarian a gawaen itan, Katawan! Ag ko nin balut angan na antokaman a marotak o ag nepeg a kanen onung ed ganggan.” 


15 Inkuan lamet na bosis, “Ag mo ipapasen a marotak so nilinisay Dios.” 
16 Amitlo yan agawa tan kasumpal to, nipawil lad tawen imay singa oles. 


17 Leleg a nununoten a maung nen Pedro no antoy kabaliksay anengneng ton payawar, sinmabi ra may imbaki nen Cornelio. Arumog day abung ya aanapen da, tan wala ra natan ed puirta. 
18 Tinmawag ira tan tinepet da no dimay pampupundoan nen Simon a tatawagen met na Pedro. 


19 Momotekteken ni nen Pedro no antoy kabaliksan to may payawar nen inkuay Ispiritu ed sikato, “Wala ray taloran* totoo a manaanap ed sika. 
20 Mamparaan ka tan ekseb ka, tan ag ka manduaruwan mila, ta siak so angibakid sikara.” 
21 Inmekseb sirin si Pedro tan inkuantod saramay manaanap, “Siak so aanapen yo. Anto may getma yo?” 


22 Inmebat ira, “Imbaki kami dia nen Kapitan Cornelio. Maung iman a too, manangigalang ed Dios, tan igagalang na amin a Judio. Imbagad sikato na sakey a masanton anghil a paawit to kad abung to, tan ondengel ed antokaman ya ibagam.” 
23 Pinatuloy to ra nen Pedro, tan diman ira naogip ed saman a labi. 

Diad ontombuk ya agew, namparaan tan akilad sikara. Wala met iray pigaran agagin taga Jope ya akila. 
24 Kalabas na sakey agew, sinmabi rad Cesarea. Manaalagar lay Cornelio ed sikara, ontan met na saray kakanayon tan pinablin kakaaro to ya inimbitaan to. 
25 Kasabi nen Pedro, inabet nen Cornelio, nandakmomod saliyan nen Pedro tan inggalang to. 
26 Balet pinaalagey nen Pedro. “Alagey ka,” inkuanto, “ta too ak met labat a kaparam.” 
27 Intuloy day nantongtong a dua leleg dan onloloob ed abung. Anengneng nen Pedro ya amayamay dimay totoo. 
28 Inkuanto, “Kabat yo a sebel ed sakey a Judio so mikaaro odino ombisitad aliwan Judio. Balet impaamtay Dios ed siak ya ag ko ipasen a marotak o ag manepeg a piolupan so anggan siopa. 
29 Kanyan nen impaawit yo ak, akila ak a tampol. Labay kon nakabatan no akin et impaawit yo ak.” 


30 Inkuanen Cornelio, “Apat agew lay linmabas. Nen singa onyan oras na alas tris ed ngarem, mampipikasi† ak ed abung ko. Kabebekta, nanalagey ed arap ko so sakey a lakin masilesileng so kawes to 
31 tan inkuanto, ‘Cornelio, dinengel na Dios so panagpikasim tan binirbir toy panagtulong mod kaparam a too. 
32 Mangibaki kad Jope na mangawit ed sakey a toon manngaray Simon a tatawagen met na Pedro. Mipupundod kinen Simon a managkurtiy katat, a say abung to et walad gilig na dayat.’ 
33 Impaawit ta kan tampol, tan salamat la ta sinmabi ka. Kanyan wadya kamin amin natan a nantitipon a sankanengneng na Dios tan manaalagar kamin mandengel na antokaman a paibabagad sikay Katawan.” 

Say Paliwawa nen Pedro 


34 Insan nampaliwaway Pedro: “Natan ko la atebek ya anggapoy lalabien na Dios. 
35 Pakaliketay Dios so siopaman a walay takot ed sikato tan manggaway inkatonung, anggan antoy bansa to. 
36 Saray Israelita so angiteray Dios na salita to. Sikaray angiteran toy Maung a Balita, a mangiter a kareenan diad panamegley nen Jesu-Cristo, a sikatoy Katawan na amin a katoowan! 
37 Kabat yoy agawad intiron Judea, a ginmapod Galilea, kasumpal na binyag ya impupulong nen Juan. 
38 Amta yo no panoy impangiter na Dios ed kinen Jesus a taga Nazaret na Ispiritu Santo tan say pakayari. Nililiber ton amiy pasen, nanggagaway kamaungan tan nampapaabig ed saray papairapey dimonyo, ta say Dios walad sikato. 
39 Tasi kamin amin ed saray ginagawa tod dalin da ray Judio tan diad Jerusalem. Anggaman ontan, pinatey da diad impangipasak dad sikato ed krus. 
40 Balet diad kumatlon agew, say Dios pinaoli tod bilay tan inabuloyan ton nampanengneng. 
41 Balet ag nampanengneng ed amin a katoowan no ag ingen diad sikami labat a pinili lay Dios nen saman a tasi to. Akirongo kamid sikato ya angan tan inminom, kasumpal na inkioli tod bilay. 
42 Ingganggan to kamin mampulong ed saray katoowan, tan mamaneknek a say Dios et pinili ton sikatoy manintinsia ed saray mabilay tan saray inatey. 
43 Amin da ray propita nansalita ra nipaakar ed sikato, tan inkuandan siopamay manisiad sikato et napirdona ray kasalanan to diad panamegley na ngaran to nen Jesus.” 

Inawat na saray Hintil so Ispiritu Santo 


44 Nen mansasalita niy Pedro, linmeksab so Ispiritu Santo ed amin da ray onderengel na salita. 
45 Mankelaw ira may mananisian Judio a kakaiba nen Pedro, ta inter met na Dios ed saray Hintil so panangaron Ispiritu Santo. 
46 Ta arengel da a saray Hintil et mansasalita ray nandoroman salita tan mangidadayew irad Dios. Kanyan inkuanen Pedro, 
47 “Singa sikatayo met, inawat na sarayan totoo so Ispiritu Santo. Siopa niy manebel a sikaray binyagan ed danum?” 
48 Ingganggan to sirin a binyagan irad ngaran nen Jesu-Cristo. Kasumpal to ya, kinerew dan manayam nid may Pedro na pigaran agew.  

Say Imbalita nen Pedro ed Iglisiad Jerusalem 


1 Abalitaan na saray totoon apostol tan saray agagid Judea ya inawat met na saray Hintil so salitay Dios. 
2 Nen linmay Pedro ed Jerusalem, tetetelen na saray mapilit a saray Hintil et pasegat met ira. 
3 Inkuanda, “Tinmuloy kad abung na saray Hintil tan akirongo ka nid sikara!” 
4 Kanyan insalaysay nen Pedro ed sikaray amin ya agawa, a pinalapu tod gapo: 


5 “Nen wala ak ed siudad na Jope a mampipikasi, akanengneng ak na sakey a payawar. Anengneng kon walay nanlapud tawen ya onleleksab a singa balbaleg ya oles a mambitbitin so apatiran suyok to, tan tinmondad abay ko. 
6 Kinonineng kon maung tan anengneng kod man iray ayayep ed katakelan, saray ayayep ya amo saray korungkorung ed dalin, tan saray manok ed tagey. 
7 Insan nadngel koy bosis a nankuan, ‘Alagey ka, Pedro; mamatey kay kanen mo!’ 
8 Inkuanko balet, ‘Ag ko nayarian a gawaen itan, Katawan! Ag ko nin balut angan na antokaman a marotak o ag nepeg a kanen onung ed ganggan.’ 
9 Nadngel ko lamet ya inkuan na bosis a nanlapud tawen, ‘Ag mo ipapasen a marotak so nilinisay Dios.’ 
10 Amitlo yan agawa tan kasumpal to, nipawil lad tawen imay singa oles. 
11 Diad saman a bekta, sinmabid abung a pampupundoan ko* ray taloran totoon nanlapud Cesarea a nibaki rad siak. 
12 Imbagay Ispiritu ya ag ak manduaruwan milad sikara. Akila met ed siak ira yan anemiran agagi tan linma kamin amin ed abung nen Cornelio. 
13 Imbaga tod sikami so impakanengneng toy sakey ya anghil a manalalagey ed abung to a nankuan, ‘Mangibaki kad Jope na mangawit ed sakey a toon manngaray Simon a tatawagen met na Pedro. 
14 Ibaga tod sika ray salita a kilabanan mo tan say intiron pamilyam.’ 
15 Nen mansasalita ak, linmeksab ed sikaray Ispiritu Santo a singa inleksab tod sikatayo nen saman. 
16 Anunotan kod satay imbaga na Katawan, ‘Nambinyag si Juan ed danum, balet nabinyagan kayod Ispiritu Santo.’ 
17 Malinlinew sirin ya initdan met na Dios ira man a Hintil na panangaron inter tod sikatayo nen anisia tayod Katawan a Jesu-Cristo. Siopa ak a manebel ed Dios?” 


18 Nen nadngel da ya, intonda ray pantetetel da tan indayew day Dios. “No ontan sirin,” inkuanda, “initday Dios met iray Hintil na pankanawnawan magbabawi ed saray kasalanan da, pian nagamuran day bilay!” 

Say Iglisia ed Antiokia 


19 Nikaykayat iray mananisia lapud pamapairap dad sikara, a ginmapo nen pinatey day Esteban. Wala ray akasabin anggad Fenicia, Chipre, tan Antiokia, tan impupulong day salitay Dios ed saray Judio labat. 
20 Balet wala ray pigaran mananisian taga Chipre tan Cirene ya akasabid Antiokia tan impupulong day Maung a Balitan nipaakar ed Katawan a Jesus ed anggan saray Hintil.† 
21 Walad sikaray pakayari na Katawan, kanyan amayamay so totoon anisia tan pinmawil ed Katawan. 


22 Abalitaan ya na iglisiad Jerusalem, kanyan imbaki rad Antiokia si Bernabe. 
23 Nen sinmabid man tan anengneng toy pamibindision na Dios ed sikara makaliliket, tan binilin to ran amin a mansiansia ran matoor tan matwa ed Katawan diad intiron puso ra. 
24 Sayay Bernabe maung a too, napnoy Ispiritu Santo tan mabiskeg so pananisia to. Kanyan amayamay a totooy niasingger ed Katawan. 


25 Linmay Bernabe ed Tarso, ta anapen toy Saulo. 
26 Nen nalmo to, intagar tod Antiokia. Sakey taon iran duad man ya akitipon ed iglisia tan nambabangat ed amayamay a totoo. Diad Antiokia, ononan atawag na Cristiano iray disipulo. 


27 Diad saman met a panaon, wala ray propitan nanlapud Jerusalem a linmad Antiokia. 
28 Inmalagey so sakey ed sikaran manngaray Agabo ta, diad pakayariy Ispiritu, impasakbay ton onsabiy baleg a gawat ed intiron mundo. (Tinmua yan propisiya to nen si Claudio so Impirador.) 
29 Nampapaknaan da ray disipulo a mangiter iran amiy tulong ed saray agagin manaayam ed Judea, onung ed nayarian ya iter na balang sakey. 
30 Ginawa ra ya sirin, kanyan impawit dad kindi Saulo tan Bernabe so kuarta ya iter dad saray mamatakken na iglisiad Judea a pinagkatulong da.  

Apairap Lamet iray Mananisia 


1 Diad saman a panaon, ginapoan nen Ari Herodes* a pairapen iray pigaran kabyangay iglisia. 
2 Impapatey to na ispada si Santiago ya agi nen Juan. 
3 Nen anengneng ton labalabay na saray Judio yan ginawa to, insoblay ton impaerel si Pedro. (Agawa ya nen Pistay Tinapay ya Anggapoy Libadura.) 
4 Kapangerel dad kinen Pedro, impriso da tan impabantayan dad apatiran grupoy sondalo a saneepat. Walad kanunotan nen Herodes ya iparontal toy Pedro ed saray totoo diad kayariy pista. 
5 Kanyan nanayam ed prisowan si Pedro. Legan tod man, saray kabyangay iglisia masimsimoon dan impikasid Dios. 

Pinapaway na Anghil si Pedro 


6 Sakey a labi, nanaogip si Pedro ed pegley na duaran guardia. Binalur day duaran golunggolung, tan wala ni ray guardian mambabantay ed puirtay prisowan. Diad ontombuk a kabwasan, sikato lay pangiparontal nen Herodes ed kinen Pedro ed saray ombaley. 
7 Kabebekta walay manalalagey ya anghil, tan walay silew a nanliwawad loob na prisowan. Samay anghil niyegyeg tod takeb si Pedro pian naliing, tan inkuanto, “Bangon ka! Aporam!” Apaktak a tampol ira may golunggolung ya impamalur dad saray lima nen Pedro. 
8 Insan inkuanto may anghil, “Eletan moy balkes mo, tan isolung mo ray sandalyam.” Ginawa to ya nen Pedro, tan inkuanto lamet imay anghil, “Mankawes ka, tan mila kad siak.” 
9 Akilay Pedro sirin ed samay anghil, tan pinmaway iran dua. Balet ag amta nen Pedro no tuay gagawaen to may anghil, ta abaloan ton makakanengneng na sakey a payawar. 
10 Nilabasan day onaan a panagguardiaan tan say kumadwa. Kasabi rad puirtan balatyang a lolooban ed siudad, linmokas a bukor, tan pinmaway ira. Nen manaakar irad sakey a kalyi, biglan tinmaynan imay anghil. 


11 Atalusan nen Pedro so agawad sikato tan inkuanto, “Amtak la natan a tua manayan angibakiy Katawan na anghil to, tan inyagel to ak ed lima nen Herodes tan diad saray iilaloan da ray Judio a gawaen ed siak.” 


12 Nen atebek toy kipapasen to, linmad abung nen Maria ya ina nen Juan a tatawagen met na Marcos. Amayamay a totooy nantitipon diman a mampikasi. 
13 Tinmoktok ed puirta si Pedro. Linmay sakey a biin aripen a manngaray Roda, ta nengnengen to no siopay ontotoktok. 
14 Abirbir toy bosis nen Pedro tan, diad liket to, ag to la alokasay puirta, ta binmatik a pinmawil tan imbaga ton si Pedro so walad paway. 
15 “Ambagel ka!” kuandad sikato. Balet impasoot ton wadman a tuay Pedro kanyan inkuanda, “Ompan say anghil to tan!” 


16 Si Pedro, balet, intuloy toy pantotoktok to. Nen nilokasan da tan anengneng da, ontan lay pankelaw la. 
17 Balet si Pedro sininyasan to ran mandeen, insan to tinongtong ed sikara no panoy impangipaway na Katawan ed sikato diad prisowan. “Ibalita yo yad kinen Santiago tan saray arum ya agagi,” inkuanto. Inmalis lad satan, tan linmad arum a pasen. 


18 Diad kaimbwasan, agolon maung iray guardia, ta ag da amta no anto kasiy agawad kinen Pedro. 
19 Impaanap nen Herodes si Pedro, et nen ag da naalmo, tinepetan to ra may guardia, insan to ra impapatey. 

Kasumpal to ya, si Herodes a walad Judea linmad Cesarea, tan nanayam diman. 

Say Impatey nen Herodes 


20 Agaylay pasnuk nen Herodes ed saray taga Tiro tan Sidon, kanyan nampapaknaan day onlad sikato. Inmasingger ni rad kinen Blasto ya inkargadoy palasio, pian naibaan to ran miariglo ed kinen Herodes, ta say pambibilay da et manlalapud dalin a nasasakopan to. 


21 Diad niganan agew, nansolung si Herodes na kawes na ari, inmirung ed trono, tan nansalitad sikara. 
22 Iningal na totoo, “Bosis na sakey a dios, aliwan too!” 
23 Diad saman a bekta, kinabil na sakey ya anghil na Dios si Herodes lapud ag to pinagalangan so Dios. Binigis day laman to, insan inatey. 


24 Ag tinmondan kinmayat so salitay Dios, tan mandakel lan mandakel iray manisia. 


25 Nen asumpal di Bernabe tan Saulo lay kimey da, pinmawil la ran nanlapud† Jerusalem. Intagar day Juan a tatawagen met na Marcos.  

Apilin Nibaki ra di Bernabe tan Saulo 


1 Wala ray propita tan mamaistro ed iglisiay Antiokia, a singa di Bernabe, Simeon ya apangaranay Negro, Lucio a taga Cirene, Manaen a kaogawan nen Herodes* a gobirnador, tan Saulo. 
2 Nen peles dan manlilingkur ed Katawan tan manaayuno, inkuay Ispiritu Santo ed sikara, “Ibiig yon para siak ira di Bernabe tan Saulo, ta gawaen day kimey ya anawagan kod sikara.” 


3 Nanayuno tan nampikasi ra, intatapew da ray lima ra ed saramay duara, insan da ra pinasiput. 

Diad Chipre 


4 Kanyan si Bernabe tan si Saulo, a sikaray imbaki na Ispiritu Santo, linma rad Seleucia, insan ira binmaliw a linmad isla na Chipre. 
5 Nen sinmabi ran Salamina, impupulong day salitay Dios ed saray sinagoga na Judio. Kaiba ran katulongan da si Juan a tatawagen met na Marcos. 


6 Niliber day intiron isla ya anggad Pafos. Nabet dad may sakey a Judion salamangkiro ya ipapasen toy laman ton dili a propita, tan Bar-Jesus so ngaran to. 
7 Si Bar-Jesus kaaro na gobirnador ed saman a lugar a si Sergio Paulo, sakey a lakin maotek. Impatawag nen Sergio Paulo si Bernabe tan si Saulo, ta labay ton dengelen so salitay Dios. 
8 Balet sikaray sinumlang na sakey a salamangkiron Elimas so ngaran to (sikato yay ngaran tod salitay Grigo), ta labay ton iyarawid pananisia may gobirnador. 
9 Napnoy Ispiritu Santo si Saulo, a tatawagen met na Pablo. Ninengneng ton maung si Elimas, 
10 tan inkuanto, “Sika ya anak na Diablo! Kalaban moy amin a kamaungan, tan napno kay amin a panamalingo tan kaogsan! Akin et pipikeweten mo ray katwaan a nipaakar ed Katawan? 
11 Natan, sikay dusaen to. Nabulag ka, tan mabayag na daiset so ag mo pakanengneng ed liwaway agew!” 

Aliknan tampol nen Elimas a singa walay sinmakub ya andeket a kelpa ed saray mata to, kanyan kumarapas a mananap na mangitabin ed sikato. 
12 Anisia may gobirnador nen naimatonan to yan agawa, tan mankelaw a maung ed bangat a nipaakar ed Katawan. 

Diad Antiokia na Pisidia 


13 Manlapud Pafos, binmaliw ira di Pablo tan saray kakaiba to, tan sinmabi rad Perge na Pamfilia. Balet sinmian ed sikaray Juan a tatawagen met na Marcos tan pinmawil lad Jerusalem. 
14 Manlapud Perge linma rad Antiokia na Pisidia. Nen Agew na Panagpainawa, linmoob irad sinagoga tan inmirung ira. 
15 Kasumpal na impangibasay pigaran parti na Libroy Ganggan tan saray sulat da ray propita, impaibagad sikara na saray opisyal na sinagoga: “Agagi, no walay labay yon isimbawa ed saray totoo, mansalita kayo!” 
16 Kanyan inmalagey si Pablo tan sininyasan ton mandeen iray totoo. Inkuantod satan: 

“Kaparak iran Israelita tan sikayon mangigagalang ed Dios, dengel kayo! 
17 Say Dios na bansay Israel pinili to ray lalaki tayo tan ginawa to ran matalonggaring a totoo nen manaayam irad Egipto. Impaway to rad man diad panamegley na baleg a pakayari to, 
18 tan inanosan to† rad kalawakan ya apataploy taon. 
19 Kasumpal ton dineral so pitoran bansa ed dalin na Canaan, inter to ra yan dalin ed saray totoo to 
20 ed loob na ngalngalin apat a lasus tan limay taon. 

“Kasumpal to ya,‡ initdan to ra na amayamay a huis, anggad panaon nen Samuel a propita. 
21 Nen kinmerew iray ari, initdan na Dios iray sakey a lakin nanlapud boleg nen Benjamin—si Saul ya anak nen Kis. Nanoley si Ari Saul ed loob na apataploy taon. 
22 Nen inekal lay Dios si Saul, inter ton manarid sikara si David. Onyay imbagay Dios nipaakar ed sikato: ‘Nalmok a si David ya anak nen Jesse so toon pakaliliketan ko, sakey a toon sipaparaan a manumpal na amin a linawak.’ 
23 Say Dios, onung ed insipan to, inter ton Manangilaban na saray totood Israel si Jesus a kabyangay boleg nen David. 
24 Kasakbayay impangigapo nen Jesus na kimey to, impupulong nen Juan ed intiron Israel a mampatauli rad saray kasalanan da tan mampabinyag ira. 
25 Nen magano lan nasumpal so kimey nen Juan, imbaga tod saray totoo, ‘Antoy abaloan yod siak? Aliwan siak so Cristo, balet sikatoy onsabin onsalat ed siak tan ag ak manepeg ya anggan mangekal na sandalya to.’ 


26 “Agagik iran kabyangay boleg nen Abraham tan sikayo ran mangigagalang ed Dios: sikatayoy angiteran na Dios na sayan balita a nipaakar ed kilalaban! 
27 Ag abirbir na saray manaayam ed Jerusalem tan saray manoley da a sikatoy Manangilaban. Ag da met atalusan iray salita na saray propita, a babasaen dan kapag Agew na Panagpainawa. Balet pinatwa ray imbabaga na saray propita nen sinintinsiaan dan nadusa si Jesus. 
28 Anggaman ya anggapoy naalmo ran katonungan a panintinsiay patey ed kinen Jesus, kinerew dad kinen Pilato a papatey to. 
29 Nen kasumpal dan ginagaway ibabagay Masanton Sulat nipaakar ed sikato, inyepas dad krus tan impompon da. 
30 Balet say Dios pinaoli tod bilay, 
31 tan pigay agew a nampanengneng ed saray akilad sikato a manlapud Galilea ya anggad Jerusalem. Sikara natay mantatasid sikato ed saray totood Israel. 
32 Wadya kami natan a mangipulong ed sikayoy Maung a Balita: say insipay Dios ed saray lalaki tayo 
33 sinumpal tod sikatayon anak da, nen pinaoli tod bilay si Jesus. Onung na ibabagay kumadwan Salmo: 

‘Sikay Anak ko; 

manlapud sayan agew, siak so Amam.’ 


34 Nipaakar ed impamaoli tod bilay ed sikato, pian ag to dalaney kaboboluk, onyay inkuan na Dios: 

‘Iter kod sikay masanto tan andisaew iran bindision 

ya insipan kod kinen David.’ 


35 Inkuan met ed sakey a pasen na Masanton Sulat, 

‘Ag mo iyabuloy a naboluk so 

masanton aripen mo.’ 


36 Kasumpal a ginawa nen David ed legay impambilay to so linaway Dios, inatey tan nipompon a kaabay to ray lalaki to. Dinalan to met sirin so kaboboluk. 
37 Balet samay pinaolid bilay na Dios ag to dinalan so kaboboluk. 
38 Nepeg yon kabaten, agagik ira, a nipupulong ed sikayoy pakapirdonay kasalanan, diad panamegley nen Jesus. 
39 Nepeg yo met a kabaten a napaandiy amin a kasalanan na siopaman a manisiad sikato; ag ya nagawaan na Ganggan nen Moises. 
40 Manalwar kayo sirin, pian ag nagawad sikayoy inkuan na saray propita, inkuan na saray propita, 


41 ‘Nengneng yo, sikayon mabalaw! Onkelaw tan ompatey kayo! 

Ta say kimey a gagawaen kod panaon yo 

et ag yon balut napanisiaan, anggan walay mangipaliwawad sikayo!’ ” 


42 Nen ompapaway la ra di Pablo tan Bernabe ed sinagoga, saray totoo kinerew dad sikara a mansalita ra lamet no ontombuk ya Agew na Panagpainawa nipaakar ed sarayan bengatla. 
43 Kasumpal na impantitipon dad sinagoga, tinmombuk ed kindi Pablo tan Bernabe iray amayamay a Judio tan saray Hintil a naayat ed Judaismo. Nansalita ray apostol ed sikara tan sinimbawa da ran ag ira ontotonda a mambilay onung ed baleg a panangaroy Dios ed sikara. 


44 Nen ontombuk ya Agew na Panagpainawa, amin lawarin ombaley nantitipon iran ondengel ed salitay Katawan. 
45 Balet ontan lay pangimon da ray Judio nen anengneng dan amayamay so totoo, kanyan sinasangsang day ibabaga nen Pablo tan pinapaoges da ni. 
46 Balet lalon tinmepel so linawa di Pablo tan Bernabe a nampulong. Inkuanda, “Nepeg a sikayoy onaan a pangipulongay salitay Dios. Balet lapud ag yo awaten, tan sisintinsiaan yoy sikayon dili ya ag kayo manepeg a makagamur na bilay ya andi-anggaan, taynan mi kayo tan onla kami lad saray Hintil. 
47 Ta onyay ingganggan na Katawan ed sikami: 

‘Impasen ta kan singa silew da ray Hintil, 

pian niyakar moy kilalaban ed intiron mundo.’ ” 


48 Nen nadngelan ya na saray Hintil, makaliliket ira tan indayew day salita na Katawan; tan anisia ray totoon apilin makagamur na bilay ya andi-anggaan. 


49 Kanyan kinmayat so salitay Katawan ed saman a pasen. 
50 Balet saray Judio sinogsogan dan mamairap ed kindi Pablo tan Bernabe iray matalonan bibii a mangigagalang ed Dios tan saray matalonggaring a lalakid saman a siudad, kanyan pinataynan da rad man. 
51 Saramay duara impagpag day dabuk ed sali ra a pantasin sumlang ed saray totood saman a pasen, insan ira linmad Iconio. 
52 Saramay mananisia balet ed Antiokia agaylay liket da tan napno ray Ispiritu Santo.  

Diad Iconio 


1 Ontan met so agawad Iconio: linmoob ira di Pablo tan Bernabe ed sinagoga da ray Judio. Diad ontan lan impansalita ra, amayamay iray Judio tan Hintil ya anisia. 
2 Balet saray aliwan mananisian Judio sinosogsogan da ray Hintil tan tinatanggoyur da ran mamosul ed saray agagi. 
3 Abayag ira may apostol diman, tan makpel so linawa ran nampupulong na nipaakar ed Katawan. Pinaneknekan na Katawan a tuay impupulong dan nipaakar ed baleg a panangaro to, diad panamegley na impangiter tod sikaray pakayarin manggawa na saray milagro tan pakelaw. 
4 Naapag iray totoon walad siudad: wala ray pipilaan da ray Judio, tan wala ray pipilaan da ray apostol. 


5 Nampapaknaan na saray Hintil tan saray Judio, pati saray pangulo ra, a kabilen tan tupaken da ray apostol. 
6 Nen naamtaan ya na saray apostol, linma rad Listra tan Derbe, saray siudad na Licaonia, tan saray kaliber-liber a pasen. 
7 Diman da impupulong so Maung a Balita. 

Diad Listra tan Derbe 


8 Diad Listra, walay sakey a lakin ag to ni asaliy inmakar, ta lopuy lan nanlapud inkianak to. 
9 Manyodyorung ya ondedengel ed pampupulong nen Pablo. Ninengneng ton maung imay lopuy, et nen anengneng ton walay pananisia ton onabig, 
10 inkuantod maksil a bosis, “Alagey kay maptek!” Linmukso may laki tan ginapoan toy nanakar-akar. 
11 Nen anengneng na saray ombaley so ginawa nen Pablo, ineeyag-eyag dad dilin salita ra ed Licaonia, “Nagmaliw a singa too ray diriyos, tan linmeksab irad sikatayo!” 
12 Tinawag day Zeus si Bernabe, tan Hermes si Pablo, lapud sikatoy managsalita. 
13 Diad kapaway ed siudad so kawalaay timplo nen dios a Zeus. Say pari to tan saray totoo angawit irad puirtay siudad na saray bakan kalakyan tan dinedeyeng a rosas, ta labay day mangibagat ed saramay duaran apostol. 


14 Nen naamtaan ya nen Bernabe tan Pablo, ginabyas da ray kawes da tan batik iran linmad pegley na totoo. Iningal da, 
15 “Sikayon totoo, akin et gagawaen yo ya? Totoo kami met a kapara yo! Impupulong mid sikayoy Maung a Balita, pian nalingwanan yo la ra yan andi-kakanaan a bengatla tan ondago ki lad mabilay a Dios ya amalsay tawen, dalin, tan dayat, tan amin a logan da ra ya. 
16 Nen saman, pinaolyan na Dios a manggaway labalabay da iray amin a totoo. 
17 Balet ag tinmondan mangiter na pakabirbiran yod sikato, diad panamegley na kamaungan a gagawaen to. Iitdan to kayoy oran a manlalapud tawen tan maung a panagani ed niganan panaon to. Iitdan to kayoy nakan, tan papanoen toy liket iray puso yo.” 
18 Anggan wala ra yan balikas da ray apostol ngalngalin ag da apatonda ray totoon mangiter na bagat ed sikara. 


19 Wala ray Judion sinmabid man a nanlapud Antiokia tan Iconio. Atanggoyur da ray totoo a pilaan da ra, kanyan tinutupak day Pablo, insan da inggagayugoy ed paway na baley, ta abaloan dan inatey la. 
20 Balet nen minokut na saray mananisia, inmalagey tan linmoob ed siudad. Kaimbuas, linmad Derbe si Pablo tan si Bernabe. 

Pinmawil irad Antiokia na Siria 


21 Impupulong di Pablo tan Bernabe so Maung a Balita ed Derbe tan amayamay so atanggoyur dan mandisipulo. Pinmawil irad Listra, Iconio, tan diad Antiokia na Pisidia. 
22 Pinabiskeg day linawa na saray disipulo, tan binilin da a mansiansia ran matoor ed pananisia. Inkuanda met ed sikara, “Dakel iray nepeg tin palabasen ya irirap diad iloob tayod Panariay Dios.” 
23 Diad balang iglisian nila ra, nampili ray mamatakken ya onsalat ed sikara a mangasikaso. Kasumpal dan mampikasi tan manayuno, ipia da rad Katawan ya anisiaan da. 


24 Kayari ran niliber so Pisidia, linma rad Pamfilia. 
25 Impupulong dad Perge so salitay Dios, insan ira linmeksab ed Atalia. 
26 Binmaliw iran pinmawil ed Antiokia, say pasen ya angimatalkan ed sikara ed panangasikasoy Dios lapud panangasi to, para sayan kimey ya asumpal da lan ginawa. 


27 Kasabi rad man, tinipon da ray kabyangay iglisia, tan tinongtong dad sikaray amin a ginagaway Dios diad panamegley da, tan no panoy impangilokas toy dalan pian makapanisia ray Hintil. 
28 Abayag irad man a nanayam a kaiba da ray mananisia.  

Say Impantitipon ed Jerusalem 


1 Wala ray pigaran totoon nanlapud Judea a sinmabid Antiokia, tan imbabangat dad saray agagi, “Ag kayo nilaban no ag kayo natandaay segat, onung na ibabagay Ganggan nen Moises.” 
2 Sinumlang ya nen Pablo tan Bernabe tan pinmetang so impansasangsangan da. Kanyan nampapaknaan da ya ibaki ed Jerusalem ira di Pablo tan Bernabe tan saray arum ya agagin taga Antiokia, ta itepet da yan gotgotan ed saray apostol tan saray mamatakken diman. 


3 Sikaray imbaki sirin na iglisia. Dinmalan irad Fenicia tan Samaria, tan imbabalita rad man no panoy inyasingger na saray Hintil ed Dios. Agaylay liket da ray agagi nen nadngel da ya. 
4 Kasabi rad Jerusalem, maliket iran inawat na iglisia, saray apostol, tan saray mamatakken, tan imbabaga rad sikara so amin a ginagaway Dios diad panamegley da. 
5 Balet wala ray pigaran mananisia a kabyangan na saray Pariseo ya inmalagey tan inkuanda, “Nakaukolan a tandaay segat iray Hintil a mananisia, tan bilinen ira ya onuren day Ganggan nen Moises.” 


6 Nantitipon iray apostol tan saray mamatakken, ta aralen da yan gotgotan. 
7 Kayariy andokey a sangsangan, inmalagey si Pedro tan inkuanto, “Agagik ira, kabat yo a diad simpuk tayo, say Dios pinili to ak nen saman a mampulong ed saray Hintil na Maung a Balita, pian narengel da tan manisia ra. 
8 Say Dios, a makaamtay walad pusoy balang sakey, impanengneng toy maung a linawa tod saray Hintil diad impangiter tod sikara na Ispiritu Santo, a singa impangiter tod sikatayo. 
9 Namparay pangipapasen na Dios ed sikara tan sikatayo. Nilinisan to ray puso ra lapud anisia ra. 
10 No ontan sirin, akin et labay yon subokey Dios diad pamapasakbat yod saray disipulo na ambelat a sasakbaten ya ag ayarian na saray atateng tayo, ni anggan sikatayo? 
11 Manisia tayo a nilaban itayo a singa inkilaban da, lapud baleg a panangaro nen Jesus a Katawan.” 


12 Dinmeen iray amin a totood man. Insan da ra dinengel di Bernabe tan Pablo ya angisalaysay na saray milagro tan pakelaw a ginagaway Dios ed saray Hintil, diad panamegley da. 
13 Kasumpal da, sinmoblay a nansalita si Santiago. Inkuanto, “Agagi, dengel yo ak pa. 
14 Kayadyari ton insalaysay nen Simon so inmonan impanawag na Dios ed saray pigaran Hintil, pian magmaliw met iran totoo to. 
15 Nankakasakey iray propita ed saya. Onung na ibabagay Masanton Sulat, 


16 ‘Kasumpal to ya, ompawil ak, kuay Katawan 

tan ipaalagey ko lamet so nanarian nen David. 

Pasimbaloen kon ipaalagey iray deral-deral to 

tan pabiskegen ko lamet. 


17 Et diad onya ondagod siak ya amin iray katoowan, 

amin da ray Hintil a tinawag kon kayaryanen. 


18 Sikato yay imbagay Katawan, 

ya angipaamta ed saraya nen saman nin panaon.’ 


19 “Say kuanko, ag tayo komun gunigonen iray Hintil ya ondagod Dios. 
20 Sulaten ti ra ingen tan ibaga tayon ag ira mangan na antokaman ya imbagat ed saray diriyos; ag ira manggaway inmoralidad; ag ira mangan na ayep a tinikel, tan say dala. 
21 Ta abayag lan panaon so pangibabasay Ganggan nen Moises ed saray sinagoga kapag Agew na Panagpainawa, tan nipupulong ed amin a baley so salita to.” 

Say Sulat ed saray Hintil a Mananisia 


22 Kanyan nampapaknaan na saray apostol, saray mamatakken, tan say intiron iglisia a mamili ray pigaran totoo ya ibakid Antiokia, a kaiba ra di Pablo tan Bernabe. Saray imbaki ra sikara di Judas a tatawagey Barsabas tan si Silas, duaran lalaki a gagalangen na saray agagi. 
23 Impawit dad sikaray sulat ya onyay karga to: 

“Sikami ran apostol tan mamatakken igagalang mi kayon agagi min nianak a Hintil a walad Antiokia, Siria, tan Cilicia. 
24 Abalitaan min wala ray totoon nanlapud sikami a linmad tan a nanggogoloy kaisipan yo lapud saray imbabaga ra. Balet nepeg yon kabaten ya ag mi ra ingganggan. 
25 Kanyan nankakasakey kamin mangibakid tan na saray pinili min agagi a mangilaman ed sikami. Kaiba da ray pinabli tayon kaaro a di Bernabe tan Pablo, 
26 ya ipoposta ray bilay da lapud panlilingkur dad Katawan tayon Jesu-Cristo. 
27 Imbaki mid tay Judas tan si Silas sirin a mangipaliwawad sikayo no antoy ibabaga to yan sulat. 
28 Ta impuyan na Ispiritu Santo ed sikami ya ag mi ki la pansakbatey arum ni ran sasakbaten, likud ed sarayan onggendan a nepeg yon tombuken: 
29 ag kayo mangakay antokaman ya imbagat ed saray diriyos; ag kayo mangakay dala tan ayayep a tinikel; tan ag kayo manggagaway inmoralidad. Arawian yo ra ya et maung so pansumpalan yo. Mampatanir kami la.” 


30 Linma lad Antiokia sirin ira may imbaki. Kasabi rad man, tinipon da ray amin a mananisia, tan inter da may sulat. 
31 Nen abasa ra, akaliket ira lapud simbawan nadngel da. 
32 Si Judas tan si Silas, a propita met ira, abayag iran nansalita tan angiter yad saray agagi na tepel na linawa tan biskeg na pananisia. 
33 Nanayam irad may pigaran agew, insan la ra pinasiput na saray agagi, kasumpal dan imbalikas so pilalek da a maung komuy pambiahi ra. Kanyan pinmawil la rad saramay angibakid sikara.* 


35 Nanayam iran agano di Pablo tan Bernabe ed Antiokia. Sikara tan saray amayamay ya agagi nambabangat tan nampupulong ira na salitay Katawan. 

Nansian si Pablo tan si Bernabe 


36 Kayariy pigaran agew, inkuanen Pablo ed kinen Bernabe, “Pawilen ta a bisitaen iray agagi ed amin a pasen a nampupulongan tay salitay Katawan. Nengnengen ta no anto kasiy kipapasen da.” 
37 Labay nen Bernabe a pilaen si Juan a tatawagen met na Marcos, 
38 balet ninunot nen Pablo ya ag manepeg ya awiten da, lapud ag akila ya anggad samput na kimey da, no ag ingen sinmian ed sikara diad Pamfilia. 
39 Ampetang so impansangsangan da, kanyan nansian iran dua. Intagar nen Bernabe si Marcos tan binmaliw iran linmad Chipre. 
40 Pinili nen Pablo si Silas tan linma la ra, kasumpal a saray agagi et inmatalek da rad panangasikasoy Katawan. 
41 Linmay Pablo ed nandoroman pasen ed Siria tan Cilicia, tan pinabiskeg to ray kabyangay iglisia.  

Akilay Timoteo ed kinen Pablo tan si Silas 


1 Linma met si Pablo ed Derbe tan Listra. Walad may sakey a disipulon manngaray Timoteo; mananisian Judio so ina to, tan Grigo so ama to. 
2 Maung so ibabaga ray agagid Listra tan Iconio nipaakar ed kinen Timoteo. 
3 Labay nen Pablo a kaibay Timoteo, kanyan sinegat to, lapud kabat na amin a Judio ed saman a siudad a Grigo so ama to. 
4 Inerman a laen dan baley, inyawat dad saray agagi ira may susumpalen a nampapaknaan da ray apostol tan saray mamatakken ed Jerusalem, tan binilin da met iran onuren da ra yan susumpalen. 
5 Kanyan binmiskeg so pananisia da ray amin a kabyangan na saray iglisia, tan inagew-agew a dinmakel so bilang da. 

Say Payawar ed kinen Pablo 


6 Nambiahi ra di Pablo, Silas, tan Timoteo ed pasen a nasasakopan na Frigia tan Galacia, lapud sinebelan ira na Ispiritu Santo a mampulong irad Asia. 
7 Nen asabi ray samput na Misia, labay da komuy onloob ed Bitinia. Balet ag ira inabuloyay Ispiritu nen Jesus. 
8 Kanyan nilabsanan day* Misia, tan linma rad Troas. 
9 Diad labi, walay pinmayawar ed kinen Pablo. Anengneng toy sakey a lakin taga Macedonia, a manalalagey tan mikakasid sikato, “Gala dia karid Macedonia, ta tulongan mo kami.” 
10 Kasumpal to yan payawar, namparaan kamin tampol ya onlad Macedonia, lapud anggapoy duaruwa min tatawagen kamiy Dios a mampulong diman na Maung a Balita. 

Anisiay sakey a Biin Manngaray Lydia 


11 Nanlapud Troas, tinmuloy kamin binmaliw ya anggad Samotracia, tan kaimbuas diad Neapolis. 
12 Insan kami linmad Filipos, sakey a pasen ya ooleyan na Roma tan manonan siudad ed saman a distritoy Macedonia.† Nanayam kami dian pigay agew. 
13 Diad Agew na Panagpainawa, pinmaway kamid puirtay siudad, tan linma kamid gilig na ilog diad sakey a pasen ya abaloan min walay panagpikasiyan da ray Judio. Inmirung tan akitongtong kamid saray bibiin nantitipon diman. 
14 Sakey ed saray nandengel ed sikami et si Lydia a taga Tiatira tan managlakoy granati ran abel. Mangigagalang ed Dios yan bii. Nilokasan na Katawan so kanunotan to, pian asikasoen toy ibabaga nen Pablo. 
15 Nampabinyag si Lydia tan say intiron pamilya to. Insan to kami inimbitaan ya inkuanto, “Diman ki la mipundod abung ko, no ipapasen yo ak a matoor ed Katawan.” Mapilit so impangimbita to, kanyan linma kami. 

Diad Prisowan ed Filipos 


16 Aminsan ya agew, nen mamapaarap kamid pasen a panagpikasiyan, inabet kamiy sakey a biin aripen. Inaponan ya na maoges ya ispiritu, a mangiiter ed sikatoy pakayarin mamparles. Dakel so kuartan nanaalmo na saray amo to lapud panagparles to. 
17 Tinotombuk toy Pablo tan sikami, tan iniingal-ingal to, “Sarayan totoo aripen iray Sankatageyan a Dios! Ibabawag dad sikayo so dalan na kilalaban!” 
18 Ginagawa to yan pigay agew la, anggad naoputan lay anos si Pablo. Pinmoliktar tan inkuantod samay maoges ya ispiritu, “Diad ngaran nen Jesu-Cristo, igaganggan kod sikan ekal kad sayan bii!” Tampol ya inmekal imay ispiritu. 
19 Nen anengneng na saray amo to may bii a naandian la ray pankukuartaan, siningkat da ra di Pablo tan Silas, inggayugoy da rad plasa tan inyarap da rad saray manoley. 
20 Nen wala la rad arap na saray manonan opisyal na baley inkuanda, “Manggogolod siudad tayo ra yan Judio. 
21 Mambabangat iray kaogaliyan a sumpad ganggan tayo. Mibabaley itayo na Roma, kanyan ag ti nayarian ya awaten o onuren ira yan kaogaliyan!” 
22 Saray totoo et akibabali ran angakusad sikara. Ginabyas tan inekal na saray opisyal iray kawes di Pablo tan Silas, insan da ra impapalewet. 
23 Kasumpal to ya, impaipriso da ra, tan impabantayan da ran maung ed guardiay prisowan. 
24 Kanyan samay guardia inloob to rad daledalem na prisowan tan sinigpit to ray sali ra na duaran ankakabaleg a tabla. 


25 Nen mamepegley lay labi, si Pablo tan si Silas mampipikasi ra tan kakantaan da na saray imno so Dios. Onderengel iray arum a priso. 
26 Kabebekta walay makmaksil a yegyeg, tan diad kakasil to ginmalaw so pati pundasion na prisowan. Biglan alokasay amin a puirta, tan nakal iray golunggolung da ray priso. 
27 Abalikwat imay guardiay prisowan, et nen anengneng ton alokasan iray puirta, abaloan ton akabatik ya amin iray priso. Kanyan inoyus toy ispada to, tan pateyen to la lawariy laman ton dili. 
28 Balet inmingaingal si Pablo, “Ag mo papasakitay laman mon dili, ta wadya kamin amin!” 


29 Akikerew na silew imay guardia, tan binmatik a linmad kinen Pablo tan Silas, insan manggiwgiw a nandakmomod arap da. 
30 Impaway to ra tan tinepet to, “Antoy nepeg kon gawaen, pian nilaban ak?” 


31 Inmebat ira, “Manisia kad Katawan a Jesus, et nilaban ka, sika tan say pamilyam.” 
32 Impulong day salitay Katawan ed sikato tan saray totoon walad abung to. 
33 Diad saman lamlamang a labi, samay guardia inala to ra tan inorasan to ray sugasugat da, tan nampabinyag a tampol tan say intiron pamilya to. 
34 Insan to ra intagar ed abung to tan pinakan to ra. Agaylay liket to tan say intiron pamilya to, ta manisia la ra natan ed Dios. 


35 Diad kabwasan, ingganggan na saray opisyal na siudad iray sondalo, “Ibolus yo ra man a totoo.” 


36 Kanyan imbalita to may guardia ed kinen Pablo, “Ingganggan na saray opisyal ya ibolus ta kayo la. Laki la sirin, tan say kareenan komuy milad sikayo.” 


37 Balet inkuanen Pablo ed saramay sondalo, “Anggapoy nibaga ran kasalanan mi, balet impapalewet da kamid arap na karaklan, anggaman a mibabaley kami na Roma. Kasumpal to, impaipriso da kami. Insan natan, labay dan ibaki kamin anggapoy makaamta. Ag nayari! Sikaran dili so onla dian mangibolus ed sikami.” 


38 Impakabat ya na saramay sondalo ed saray opisyal et ataktakot ira nen nadngel dan mibabaley irad Roma manaya. 


39 Kanyan linma ra, tan akikerew iray pirdonad sikara. Impaway da rad prisowan, insan da kinerew ya ontaynan la ra. 
40 Kapaway di Pablo tan Silas, linma rad abung nen Lydia. Akatongtong da rad may agagi, binilin da ran mampabiskeg na linawa, insan la ra linma.  

Diad Tesalonica 


1 Dinmalan ira di Pablo tan Silas ed Amfipolis tan Apolonia, tan sinmabi rad Tesalonica. Walad may sinagoga da ray Judio, 
2 tan onung ed kaogaliyan nen Pablo, linmoob diman. Diad loob na taloy simba, kapag Agew na Panagpainawa, akipalinewan diman ed saray totoo. Inkana toy Masanton Sulat 
3 diad impampaliwawa tan impampaneknek to a nepeg a manirap tan onolid bilay so Cristo. Inkuan to, “Sayan Jesus ya ipupulong kod sikayo, sikatoy Cristo!” 
4 Atanggoyur iray arum ed sikara tan akila rad kindi Pablo tan Silas; ontan met iray amayamay a Grigon mangigagalang ed Dios, tan saray dakerakel a bibirbiren a bibiid man. 


5 Balet mangimon iray Judio, kanyan tinitipon da ray luko-lukon totoo ya akar-akar ed saray kalsada, tan nanggolo rad siudad. Nilooban day abung nen Jason, tan impasoot dan anapen ira di Pablo tan Silas, ta labay da ran iparontal ed saray totoo. 
6 Balet nen ag da ra naalmo, inggagayugoy day Jason tan pigaran agagi, insan da ra inyakar ed arap na saray manoley na siudad, tan iningal-ingal da, “Aloobay siudad tayo na totoon manggogolod inerman a laen da! 
7 Si Jason so amatuloy ed sikarad abung to. Amin da susumlangen da ray ganggan na Impirador, ta ibabaga ran walay sakey nin arin manngaray Jesus.” 
8 Agoloy amin a totood man tan saray opisyal na siudad lapud sayan imbabaga ra. 
9 Impampiansa na saray opisyal si Jason tan saray kakaiba to, insan da ra imbolus. 

Diad Berea 


10 Diad labi to man, saray agagi imbaki rad Berea si Pablo tan si Silas. Kasabi ra, linma rad sinagoga da ray Judio. 
11 Magmaung ni rad may Judion pitongtongan nen saray taga Tesalonica. Agaylay karerengel da ed ipupulong nen Pablo, tan inagew-agew dan sosokayan so Masanton Sulat, ta labay dan nengnengen no tuay ibabaga nen Pablo. 
12 Kanyan amayamay irad may Judion anisia; ontan met na saray Grigo—saray lalaki tan saray gagalangen a bibii. 
13 Balet nen nadngelan na saray Judio ed Tesalonica ya impulong met nen Pablo so salitay Dios ed Berea, pinmegdat irad man tan sinosogsogan da ray karaklan a manggolo. 
14 Saray agagi pinaalis dan tampol si Pablo tan pinaonla rad gilig na dayat, balet atilak ira di Silas tan Timoteo. 
15 Akilan anggad Atenas iray lalakin angibad kinen Pablo, insan ira pinmawil ed Berea. Imbilin nen Pablo ed sikara a patombuken dan tampol ira di Silas tan Timoteo ed sikato. 

Diad Atenas 


16 Nen aalagaren nen Pablo si Silas tan si Timoteo ed Atenas, agunigon nen naimano ton napnoy diriyos iman a siudad. 
17 Kanyan, diad sinagoga akisangsangan ed saray Judio tan saray Hintil a mangigagalang ed Dios, tan diad saray amin a nabanaan ton inagew-agew ed plasa. 
18 Akisangsangan met ed saray maistron Epicureo tan Estoico. Inkuan na pigarad sikara, “Anto tay labay ton ibaga yan manmaung-maungan a too?” 

Inkuan met na saray arum, “Sakey amon managpulong nipaakar ed saray arum a diriyos.” Imbaga ra ya, ta nampupulong si Pablo na nipaakar ed kinen Jesus tan say kiolid bilay.* 
19 Kanyan inala ray Pablo, insan da inyakar ed Areopago, tan inkuanda, “Labay min amtaen no anto tay balon bangat ya ibabawag mo. 
20 Balod sikami ra tay ibabagam, kanyan labay min amtaey kabaliksan da.” 
21 (Ta anggapo lay arum a gagawaen da ray taga Atenas tan saray sangkailin manaayam diman no ag say pandengel tan say pantongtong da na nipaakar ed saray balon bengatla.) 


22 Inmalagey si Pablo ed arap da ray nantitipon ed Areopago tan inkuanto, “Sikayon taga Atenas, nanaimanok a rilihioso kayon maung, 
23 ta diad pampapasiar kod siudad yo tan pannenengneng kod saray pasen a pampipikasian yo, akanengneng ak na sakey ya altar a nisulat so onya: ‘Para Dios ya ag Kabat.’ Satan ya igagalang yo, anggaman ya ag yo kabat, sikatoy ipulong kod sikayo natan. 
24 Say Dios ya amalsay mundo tan amin a logan to, sikatoy Katawan na tawen tan dalin, kanyan ag manaayam ed saray Timplon ginaway too. 
25 Ag to met nakaukolan so antokaman a niiter na too diad panlingkur ed sikato, ta say Dios so mangiiter ed amin na bilay, linawa, tan amin a bengatla. 
26 Manlapud saksakey a too, pinalsa toy katoowan ed amin a bansa tan impanayam to ra diad tapew na dalin. Sikaton diliy angigana ed saray panaon tan saray ketegan na panayaman da. 
27 Ginawa to ya pian anapen day Dios, ta ompan diad panlilikas dad sikato et narumog da. Balet say katwaan to, ag arawiy Dios ed balang sakey ed sikatayo, 
28 ta 

‘Walad sikatoy bilay, igagalaw, 

tan inkatoo tayo.’ 

Onya met so labay ya ibaga na saray managanlong yo nen inkuanda, 

‘Anak to itayo met!’ 


29 Lapud anak itayo met na Dios, ag tayo komun ipasen a say Dios et singa talintaon balituk, pilak, o baton ginaway lima tan kakabatan na too. 
30 Pinaolyay Dios iray panaon na anggapoy pikakabat na saray totoo ed sikato, balet natan igaganggan to ran amin diad inerman a pasen a mampatauli la ra. 
31 Ta wala lay inggana ton agew a panintinsia tod sankamundoan. Matonung so panintinsia to, diad panamegley na sakey a toon pinili to. Pinaneknekan to yad amin a katoowan nen pinaoli tod bilay yan too.” 


32 Nen nadngel day Pablo ya angibagay nipaakar ed kiolid bilay, niludlurey na pigarad sikara. Balet inkuay arum, “Labay mi ka lamet a dengelen nipaakar ed saya.” 
33 Tinaynan to la ra sirin nen Pablo. 
34 Wala ray pigaran lalakin akiolup ed sikato tan anisiad Dios, a singa si Dionisio a sakey ed saray kabyangan na Areopago, si Damaris a sakey a bii, tan arum ni ra.  

Diad Corinto 


1 Kasumpal to ya, tinmaynan lay Pablo ed Atenas tan linmad Corinto. 
2 Nabet tod may Aquila, sakey a Judion taga Ponto. Kasabi-sabi to nin nanlapud Italia a kaiba toy Priscila ya asawa to, ta pinataynan nen Impirador Claudio ray amin a Judio ed Roma. Nila nen Pablo ran pinasiar. 
3 Akiayam tan akikimey ed sikara, ta managgawa ray tulda a kapara to. 
4 Kapag Agew na Panagpainawa, akipappalinewan ed sinagoga, tan ginagawa toy anggaay nayarian to a panisiaen iray Judio tan saray Grigo. 


5 Nen sinmabi ra di Silas tan Timoteo a nanlapu rad Macedonia, anggapo lay ginawa nen Pablo no ag say mampulong tan mamaneknek ed saray Judio a si Jesus et Cristo. 
6 Nen ginapoan dan sumlangen tan paogesen, impagpag toy dabuk a walad kawes to tan inkuanto, “No ag kayo nilaban, sikayo lay natetel, aliwan siak! Manlapud natan, saray Hintil so laen ko a pulongan.” 
7 Kanyan tinaynan to ra, tan akiayam ed abung na sakey a Hintil a mangigagalang ed Dios. Say ngaran to Ticio Justo, tan kaabay na sinagoga so abung to. 
8 Si Crispo, ya inkargado na saman a sinagoga, et anisiad Katawan; ontan met na intiron pamilya to. Amayamay met iray totood Corinto ya anisia tan nampabinyag, lapud impakadngel dad kinen Pablo. 


9 Aminsan a labi, pinmayawar so Katawan ed kinen Pablo tan inkuanto, “Ag ka natatakot, Pablo! Ituloy moy pampupulong mo. Ag ka ontotonda, 
10 ta iibaan ta ka. Anggapoy maniwit ed sika, ta amayamay iray totook ed sayan siudad.” 
11 Nanayam diman na sakey taon tan kapaldua si Pablo tan nambabangat na salitay Dios. 


12 Nen si Galion so gobirnador na Acaya, nankakasakeyan da ray Judio ya inerel si Pablo tan inyakar dad korti. 
13 “Sayan too,” inkuanda, “aayaten ton mangigalang ed Dios iray totoo diad panangigalang a sumlang ed ganggan.” 


14 Mansalita lawari si Pablo nen inmebat si Galion ed saray Judio, “No saya komun et sakey ya ambelat a kasalanan o impanumlang ed ganggan, kanepegan ya anosan ta kayo. 
15 Balet lapud nipaakar ya labat ed saray salita, ngaran, tan say ganggan a susumpalen yo, akaoley ki la. Ag ko sintinsiaan ira yan pamaakaran!” 
16 Pinapaway to la ra sirin ed korti. 
17 Siningkat day Sostenes ya inkargadoy sinagoga, insan da pinapairap ed arap na korti. Balet ag ya inasikaso nen Galion. 

Pinmawil irad Antiokia 


18 Nanayam ni na amayamay ya agew si Pablo ed Corinto, insan nampatanir ed saray agagid man. Nen sinmabid Cencrea, nampapoklis lapud walay sinambaan to.* Insan binmaliw lan onlad Siria, a kaiba to ray sanasawan Priscila tan Aquila. 
19 Kasabi rad Efeso, tinaynan nen Pablo ra may duara, ta linmoob ed sinagoga tan akipalinewan ed saray Judio. 
20 Kinerew dad sikaton mambayag diman, balet ag to labay. 
21 Anggaman ontan, inkuantod sikara nen onsisiput la, “Ompawil ak dia, no linaway Dios.” Tinmaynan ed Efeso tan linmogan ya ombaliw ed dayat. 


22 Nen sinmabid Cesarea, linmad Jerusalem tan angilugay ed saray kabyangay iglisiad man, insan tinmuloy ed Antiokia. 
23 Kalabas na pigay agew, inmalis la lamet. Binibisita to ray pasen a nasasakopay Galacia tan Frigia, tan pinapabiskeg toy pananisia da ray disipulo. 

Si Apolos diad Efeso tan Corinto 


24 Sinmabid Efeso so sakey a Judion manngaray Apolos, a nianak ed Alejandria. Maung a manalita yan too tan amayamay so amta tod Masanton Sulat. 
25 Abangatan na nipaakar ed Dalan na Katawan si Apolos, tan makoli-kolin nampupulong tan nambabangat na katwaan a nipaakar ed kinen Jesus. Balet say amta to labat a binyag et say binyag nen Juan. 
26 Diad sinagoga, nansalitan anggapoy takotakot. Nen nadngel di Priscila tan Aquila, intagar dad abung tan malinew dan impaliwawa ed sikato ray bengatlan ag to ni amtan nipaakar ed Dalan na Dios. 
27 Getma nen Apolos so onlad Acaya, kanyan tinulongan na saray mananisian taga Efeso. Sinulat da ray agagi rad man a maung komuy pangawat dad sikato. Nen sinmabid man, balbaleg so intulong tod saray totoon nagmaliw a mananisia lapud baleg a panangaroy Dios. 
28 Ta saray Judio anggapoy nagawaan dad sikato diad saray sangsangan ed arap na karaklan, tan pinapaneknekan tod Masanton Sulat a si Jesus et sikatoy Cristo.  

Si Pablo ed Efeso 


1 Leleg a walad Corinto si Apolos, dinmalan si Pablo ed saray nipokdul a pasen tan sinmabid Efeso. Wala ray nalmo tod man a pigaran disipulo, 
2 tan tinepet tod sikara, “Naawat yo lay Ispiritu Santo nen anisia kayo?” 

“Ag mi ni anggan nadngelan a walay Ispiritu Santo,” ebat da. 


3 Tinepet nen Pablo, “Anton binyag so aminyagan ed sikayo sirin?” 

“Say binyag nen Juan,” ebat da. 


4 Inkuanen Pablo, “Say binyag nen Juan et para saray totoon nagbabawid saray kasalanan da. Imbaga tod saray totood Israel a nepeg day manisia ed samay ontotombuk ya onsalat ed sikato, a si Jesus.” 


5 Nen nadngel da ya, nampapabinyag irad ngaran nen Jesus a Katawan. 
6 Intatapew nen Pablo ray lima to ed sikara, et linmeleksab ed sikara so Ispiritu Santo, nansasalita ray nandoroman salita, tan nampropisiya ra. 
7 Sakey a labindua ran lalaki ya amin. 


8 Diad loob na taloy bulan, lilinmay Pablo ed sinagoga tan akipappalinewan ed saray wadman. Anggapoy takotakot ton nantatangguyor ed sikara tan nampapaliwawa na kabaliksay Panarian na Dios. 
9 Balet wala ray anawet so olo ra. Anta ag la ra anisia, pinapaoges da nid arap na amin a totoon wadman so Dalan na Katawan. Kanyan tinaynan ira nen Pablo tan intagar to ray mananisia, tan diad panagbangatan la nen Tirano so nampapaliwawaan ton inagew-agew.* 
10 Duay taon yan ginawa to, kanyan amin a manaayam ed Asia, Judio o Grigo man ira, nadngel day salitay Katawan. 

Say Anak nen Esceva 


11 Nanggagaway Dios na nidomadoma ran milagro, diad panamegley nen Pablo. 
12 Anggan saray panyo tan tapitapi a nidiwit ed laman to inyaakar dad saray mansasakit, et inmaabig ira tan inmeekal ed sikaray maoges iran ispiritu. 
13 Wala ray pigaran Judion liber-liber a mamapaekal na saray maoges ya ispiritu. Sinali ran bitlaey ngaran na Katawan a Jesus ed saray inaaponay maoges ya ispiritu. Inkuanda, “Diad ngaran nen Jesus ya ipupulong nen Pablo, igaganggan kod sikayon ekal kayo.” 
14 Gagawaen met ya na pitoran anak a lalaki na sakey a Pangulon Pari na saray Judio, a manngaray Esceva. 


15 Balet inmebat imay maoges ya ispiritu, “Kabat koy Jesus tan amtak si Pablo, balet sikayo—siopa kayo?” 


16 Samay toon inaponay maoges ya ispiritu nilokso to ran nilabanan et sarasarag to ran tinalo. Kanyan kibatiktik iran tinmaynan ed abung to, asugatsugat ira, tan nakal iray kawes da. 
17 Abalitaan ya na amin da ray Judio tan Hintil a manaayam ed Efeso. Asabian iran amin a balbaleg a takot, tan lalon apagalangan so ngaran nen Jesus a Katawan. 
18 Amayamay ed saray mananisia so dinmadago, binibirbir tan impapatwa rad karaklan so ginagawa ra. 
19 Impantitipon met na saray salamangkiro so liblibro ra tan pinopoolan da ra a sankanengneng na amin a totoo. Nen kuintaen da no kaonungay bili na amin da ra may libro, sakey a limamplon libo a pilak.† 
20 Lapud onyan makapakelaw ya agawa, maples so inkayat tan imbiskeg na salitay Katawan. 

Say Golo ed Efeso 


21 Kasumpal ya agawa ra yan amin, ninunot nen Pablo‡ ya onlan onla ed Jerusalem kasumpal ton ondalan ed Macedonia tan Acaya. “Kayari na iyakar kod Jerusalem,” inkuanto, “nakaukolan met ya onla ak ed Roma.” 
22 Pinaona to rad Macedonia di Timoteo tan Erasto, duarad saray katulong to, tan tinmondan agano ed Asia. 


23 Diad sayan panaon agaway baleg a golo ed Efeso lapud Dalan na Katawan. 
24 Walay sakey a platiron manngaray Demetrio, a manggagaway ankekelag a pilak a timplo na diosa ran si Artemis, tan baleg so nanaalmon kuarta na saray kumikimey to. 
25 Tinipon to ray kumikimey to tan saray arum met a platiro. Inkuanto, “Kakaibak ira, amta yon manlalapud sayan anapan so iyayaman tayo. 
26 Nanenengneng tan narerengel yo met so gagawaen to man a Pablo. Ibabaga ton saray diriyos a gagawaey totoo et aliwa ran tuan diriyos. Amayamay la ray apanisia to, diad Efeso tan diad ngalngali intiron Asia. 
27 Walay kaatapan ed saya, ta deralen toy nigosio tayo. Aliwan satan labat, naandian niy kabaliksan so timplo na matalonan diosa a si Artemis. Nayari met a natondaan lan galangen, say diosa a gagalangey amin a totood Asia tan intiron mundo!” 


28 Kadngel dad sarayan balikas, agaylay impetang na olo ra kanyan ineeyag da, “Matalonggaring si Artemis da ray taga Efeso!” 
29 Kinmayat yan golo ed intiron siudad. Siningkat da ra di Gayo tan Aristarco, taga ra Macedonian kakaiba nen Pablo diad panliliber-liber to, insan da ra inggagayugoy ed plasa. 
30 Labay nen Pablo komun so miarapan ed saray totoo, balet ag inabuloyan na saray mananisia. 
31 Saray pigaran kakaaro ton manoley ed luyag na Asia nampabaki rad sikato tan impaibaga ran ag mampapanengneng diad plasa. 
32 Magologolo ray totoon nantitipon. Sakey so ineeyag da ray pigaran totoo, balet sananey so ineeyag da ray arum, ta ag amtay karaklan ed sikara no akin et nantitipon irad man. 
33 Abaloan da ray arum a si Alejandro so akankasalanan lapud pinaonla na saray Judio ed arap na totoo. Sininyasan ton mandeen iray totoo, pian makapampaliwawa. 
34 Balet nen abirbir dan sakey manayan Judio si Alejandro, nambabansag iran naneeyag-eyag ed loob na duay oras, “Matalonggaring si Artemis da ray taga Efeso!” 


35 Say panguloy baley apadeen ton siansia ray totoo. “Sikayon taga Efeso!” inkuanto. “Siopay toon ag makapikabat a say siudad na Efeso et managasikaso na timploy matalonggaring ya Artemis, tan say masanton baton naplag a nanlapud tawen? 
36 Anggapoy makapaandi a tua ra ya. Kanyan nepeg yoy mandeen sirin, tan ag kayo nilalawan. 
37 Inyakar yo dia ra yan totoo, anggaman ya ag ira nantakew ed timplo o nanmurmura ed diosa tayo. 
38 Kanyan no si Demetrio tan saray kumikimey to et labay day mangisegep na kason sumpad siopaman, lokas iray korti, tan wala met iray manoley. Diman ira manaakusaan no labay da. 
39 Balet no wala niy arum a nakaukolan yo, nepeg ya arigloen ed miting da ray ombaley, onung ed ley. 
40 Ta nayarin naakusa itayo, lapud golon agawad sayan agew. Anggapoy nibaraan o nirason tayo ed sayan golo.” 
41 Kasumpal ton nansalita, pinasempet to la ray totoo.  

Si Pablo Linmad Macedonia tan Grecia 


1 Nen tinmonda la may golo, tinawag la nen Pablo ray disipulo, tan pinabiskeg toy linawa ra. Insan nampatanir ya onlad Macedonia. 
2 Binibisita to ray baley diman tan pinabiskeg toy linawa da ray mananisia. Linma ya anggad Grecia, 
3 tan nanayam dimay taloy bulan. Mamaarap la lawari ed Siria, balet abalitaan ton walay getma ray Judion mamatey ed sikato, kanyan ninunot to lay ondalan ed Macedonia diad ipawil to. 
4 Akilad sikatoy Sopatro a taga Berea ya anak nen Pirro. Ontan met ya akila ra di Aristarco tan Segundo a taga ra Tesalonica, si Gayo a taga Derbe, si Timoteo, di Tikiko tan Trofimo a taga ra Asia. 
5 Inmona la ra tan inalagar da kami ed Troas. 
6 Sikami balet, binmaliw kami manlapud Filipos kasumpal na Pistay Tinapay ya Anggapoy Libadura. Asabi mi rad Troas nen kumaliman agew, tan nanayam kamid man na sakey simba. 

Say Kaonuran ya Imbisita nen Pablo ed Troas 


7 Diad ononan agew na sakey simba, nantitipon kami a manumpal na panagpisag na tinapay. Nampaliwaway Pablo ed saray totoo ya anggad pegley labi, ta onsiput lad kaimbuas. 
8 Amayamay dimay silew ed kuartod tagey a nantitiponan mi. 
9 Walay sakey a tobun-balon manngaray Eutico, a manyodyorung ed bintana. Lapud abayag lan mansasalitay Pablo, asabiay pakakaogip si Eutico tan akaogip na malmalet. Apaktak ed dalin manlapud kumatlon grado. Nen alaen da, inatey la. 
10 Balet inmekseb si Pablo tan dinakmomoan ton nilakap. “Ag kayo mapaga,” inkuanto, “ta mabilay!” 
11 Insan la sinmegep si Pablo, nampisag na tinapay, tan angan. Intuloy to ni so akitongtong ed sikara ya anggad kabwasan, insan la linma. 
12 Samay tobun-balo balet, mabilay ya insempet dad abung, kanyan aligliwa ran maung. 

Say Inyakar dad Mileto manlapud Troas 


13 Linmogan kamid barko tan binmaliw kamin onlad Assos a diman mi banaen si Pablo. Pasasamar diman, ta imbaga tod sikaran manakar ya onla. 
14 Kanyan nen akapannengneng kami, linmogan si Pablo, tan kaiba mi lan linmad Mitilene. 
15 Manlapud man binmaliw kami lamet tan sinmabi kamiy kabwasan ed petek na Quio. Kasumpal na sakey agew, linmabas kamid Samos, et nen ontombuk ya agew sinmabi kamid Mileto. 
16 Tinibokel nen Pablo ed kanunotan to a labsanan to lay Efeso, pian ag la naabalad Asia. Maganat a makasabid Jerusalem; no nayari, no agew na Pinticostis so labay ton isabi. 

Nampatanir si Pablo ed saray Mamatakken na Efeso 


17 Manlapud Mileto, nampabakid Efeso si Pablo tan impatawag to ray mamatakken na iglisiad man. 
18 Kasabi ra inkuanto, “Amta yo no panoy impamalabas koy panaon leleg kon nanayam ed sikayo, manlapu lad samay inmonan agew na insabik ed Asia. 
19 Sipapaabeba ak a nanlilingkur ed Katawan, tinmeterter so luak, tan intetepel koy amayamay a kairapan lapud saray maoges a getma ray Judio ed siak. 
20 Amta yo ya anggapoy ag ko imbaga a makatulong ed sikayo diad impambabangat tan impanpupulong kod sikayo, diad arap na karaklan man odino diad kaabungan yo. 
21 Impupulong kod saray Judio tan saray Hintil a nepeg day mampataulid saray kasalanan da, ompawil irad Dios, tan manisia rad Katawan a Jesu-Cristo. 
22 Natan, mamaarap ak ya onlad Jerusalem lapud ganggan na Ispiritu Santo, et ag ko amtay nasagmak kod man. 
23 Saya labat so amtak: diad balang baley a nilak, impasakbay na Ispiritu Santo a say kaprisok tan panirap ko so manalagar ed siak. 
24 Balet ipapasen kon anggapoy kuinta so bilay ko, dapot nasumpal koy kimey ko tan say inter na Katawan a Jesus a gawaen ko, salanti, say pampulong koy Maung a Balitan nipaakar ed baleg a panangaroy Dios. 


25 “Akilimug-limug ak ed sikayo, legan kon nampupulong na Panariay Dios. Natan, amtak ya anggapo lad sikayoy makanengneng lamet ed siak. 
26 Kanyan kuankod sikayo ed sayan agew: no walay nadusad sikayo, aliwan siak so natetel. 
27 Ta imbagak ed sikayoy amin a linaway Dios. 
28 Asikaso yoy sikayon dili tan amin a karniro, salanti saray kabyangay iglisia a sikaray impia ed sikayo na Ispiritu Santo. Asikaso yoy iglisia na Dios* a dinondon to diad panamegley na dala ton† dili. 
29 Amtak a no kasiput ko, ondago rad sikayoy masesebeg ya asod katakelan tan anggapoy panangasiy panderal dad saray karniro. 
30 Onsabi met so panaon a wala rad sikayoy mantila a pamatombuk dad saray disipulo, pian nibalang da ra. 
31 Kanyan manalwar kayo, tan ag yo lilingwanan a diad loob na taloy taon, labi may agew, andi-tondan binabangatan koy balang sakey ed sikayo, tan amayamay a lua so tinmeterter ed saray matak lapud saya. 


32 “Natan, ipia ta kayod panangasikasoy Dios tan diad salita ton mamapaneknek na baleg a panangaro to. Napabiskeg to kayo tan naitdan to kayoy amin a bindision ya igagana tod saray totoon pinasanto to. 
33 Ag ko inagom so pilak, balituk, o kawes na siopaman. 
34 Kabat yo met ya impankimey ko ra yan limak, pian makalmo ak na onkana ed siak tan saray kakaibak. 
35 Impanengneng kod sikayo a diad panamegley na onyan panagkimey, nepeg yon tulongan iray maniirap tan nunoten lawas so imbalikas na dilin Katawan a Jesus, ‘Lalon maliket so mangiter nen say mangawat.’ ” 


36 Kasumpal ton imbaga ra ya, nantalimukor si Pablo tan nampikasi a kaiba to ran amin. 
37 Manakakis iran amin a linmalakap tan inmaangub ed kinen Pablo. 
38 Say paneermenan dan maung say impangibaga ton ag da la nanengneng lamet. Impatnubang da sirin ya anggad barko.  

Linmad Jerusalem si Pablo 


1 Kasumpal min nampatanir ed sikara, nampetek kamin binmaliw ya anggad Cos. Diad ontombuk ya agew, sinmabi kamid Rodas, insan kami tinmuloy ed Patara. 
2 Asabi mid may barko ya onlad Fenicia, kanyan linmogan kami. 
3 Sinmabi kamid pasen a sankanengneng so Chipre, balet nampakawanan kamin linmabas tan sinmabi kamid Siria. Sinmarsar kamid Tiro, ta mangyepas may barko na karga to. 
4 Nalmo mi ray disipulod man, tan akiayam kamid sikaran pitoy agew. Diad pakayari na Ispiritu, imbaga rad kinen Pablo ya ag oonlad Jerusalem. 
5 Balet nen asumpal lay panaon mid man, intuloy mi so nambiahi. Amin da, pati saray kaasawaan tan saray anak da, impatnubang da kami ya anggad paway na siudad. Nantalimukor kamin amin ed baybay tan nampikasi kami. 
6 Kasumpal min nampatanir, linmogan kamid barko tan sinmempet la ra. 


7 Manlapud Tiro, intuloy miy pambiabiahi mi ya anggad Tolemaida. Ninengneng mi ray agagid man tan nanayam kamid may sanagew. 
8 Kaimbuas, sinmiput kami tan sinmabi kamid Cesarea. Akipundo kamid abung nen Felipe ya ibanghilista, sakey ed saramay pitoran lalaki ya apili ed Jerusalem. 
9 Walay apatiran anak ton mamarikit a walay langkap dan mampropisiya. 
10 Kalabas na pigaran agew na impanayam mid man, sinmabin nanlapud Judea so sakey a propitan manngaray Agabo. 
11 Linmad sikami, inala toy balkes nen Pablo, tan binalur to ray dilin sali tan lima to, insan inkuanto, “Niay ibabaga na Ispiritu Santo: Say makanbalkes ed saya baluren a singa onya na saray Judio ed Jerusalem, tan ipalima rad saray Hintil.” 


12 Kadngel mid sayan balikas, sikami tan saray totoo kinerew mid kinen Pablo ya ag la ontutuloy ed Jerusalem. 
13 Balet inmebat, “Akin et onaakis kayo? Ag yo kari papakapoyey liknaan ko! Aliwa ak labat a sipaparaan a pabalur ed Jerusalem no ag pati papatey lapud ngaran nen Jesus a Katawan.” 


14 Ag min talaga natanggoyur, kanyan tinondaan mi la tan inkuan mi, “Nagawa komuy linawa na Katawan.” 


15 Kasumpal na pigay agew, nambalkut kami tan sinmiput kamin onlad Jerusalem. 
16 Akilad sikami ray pigaran disipulo a taga Cesarea. Inyakar da kamid kinen Mnason a taga Chipre tan abayag lan mananisia; diad abung toy tinuloyan mi. 

Binisita nen Pablo si Santiago 


17 Kasabi mid Jerusalem maliket iray agagin angawat ed sikami. 
18 Kaimbuas, akilay Pablo ed sikami a binmisitad kinen Santiago. Wadman met ya amin iray mamatakken na iglisia. 
19 Kasumpal ton inggalang ira nen Pablo, indalatdat to ray ginagaway Dios ed saray Hintil diad panamegley na impanlingkur to. 
20 Nen nadngel da ya, indayew day Dios. Insan inkuandad kinen Pablo, “Amtam, agi, pigan libo la ray Judion manisiad kinen Jesus, tan maseseg so panusumpal dad Ganggan nen Moises. 
21 Abalitaan dan ibabangat mod saray Judion manaayam ed saray bansan Hintil a lingwanan da lay Ganggan nen Moises. Ibabagam met konon ag da la tandaay segat iray anak da, tan ag da la tombuken iray kaogaliyan da ray Judio. 
22 Andi-saew a narengelan dan sinmabi ka. Antoy nepeg a gawaen ey? 
23 Gawam so ibaga mid sika. Wala ra diay apatiran lalakin walay sinambaan da. 
24 Mila kad sikara tan gawa yoy panaglinis ya onung ed Ganggan, tan ibayaran mo met ira, pian makapampapoklis ira.* Diad ontan, nakabatay amin a totoo ya aliwan tuay nadngelan dan nipaakar ed sika, no ag ta susumpalen mo met manayay Ganggan nen Moises. 
25 Nipaakar ed saray Hintil a mananisia, insulat mi lad sikaran nampapaknaan mi a nepeg day ag mangan na antokaman ya imbagat ed saray diriyos, nepeg day ag mangan na dala tan say ayep a tinikel, tan ag ira manggaway inmoralidad.” 


26 Nen ontombuk ya agew, inawit sirin nen Pablo ra may lalaki tan ginawa ray panaglinis ya onung ed Ganggan. Insan linmad Timplo tan impaamta to no kapigay kasumpal na niganan panaon na panaglinis, pian nisaklang so bagat a para balang sakey ed sikara. 

Inerel dad Timplo si Pablo 


27 Nen nasusumpal lay pitoy agew, wala ray pigaran Judion taga Asia ya akanengneng ed kinen Pablo diad Timplo. Sinogsogan da ray totoo, insan da inerel si Pablo. 
28 “Kabaleyan,” ineyag da, “tulongan yo kami! Sikato ya may toon nambabangat ed inerman a laen to na sumpad bansay Israel, sumpad Ganggan nen Moises tan sayan Timplo. Angitagar ni na saray Grigo diad dalem na Timplo, kanyan minurmura to yan masanton pasen!” 
29 (Inkuanda ya lapud anengneng dad siudad si Pablo a kaiba toy Trofimo a taga Efeso. Abaloan dan intagar nen Pablo ya, anggad dalem na Timplo.) 


30 Agoloy intiron siudad, tan kibatiktik iray totoon dinmadago. Siningkat day Pablo, tan inggayugoy dad paway na Timplo, insan da insaran tampol iray puirta. 
31 Pateyen da lawariy Pablo, balet impakabat dad kapitan da ray sondalo a walay golod intiron Jerusalem. 
32 Kanyan samay kapitan angitagar na pigaran sondalo tan opisyal, tan binmatik iran linmad kawalaay totoo. Nen anengneng na totoo may kapitan tan saray sondalo, tinondaan dan kabiley Pablo. 
33 Dinago na samay kapitan si Pablo, inerel to tan impabalur to na duaran golunggolung. Insan tinepet to, “Siopa yan too, tan antoy ginawa to?” 
34 Nandoromay ineeyag da ray totoo. Diad golo, ag to napalinew imay kapitan no anton talagay agawa, kanyan impaiyakar tod kuartil si Pablo. 
35 Kasabi rad takayan saray sondalo inalsa ray Pablo, ta agaylay golo ray totoo. 
36 Tinotombuk da, tan ineyag-eyag da, “Patey yo!” 

Inyagel nen Pablo so Laman ton Dili 


37 Nen iloloob da lad kuartil si Pablo, inkuantod samay kapitan, “Wala pa labat so ibagak ed sika.” 

Tinepet to may kapitan, “Akin, makasalita kay Grigo? 
38 No ontan, aliwan sika sirin imay lakin taga Egipsio ya angigapoy laban tan angyakar ed kalawakan na apat a libon lalakin managpatey?” 


39 Inmebat si Pablo, “Sakey ak a Judio, nianak ak ed Tarso ed Cilicia. Sakey ak a mibabaley na matalonggaring a siudad. Ipangasim a pansalitaen mo ak ed saray totoo.” 


40 Inabuloyan na samay kapitan, kanyan inmalagey ed balitang, tan sininyasan ton mandeen iray totoo. Nen nandeen ira, nansalitad sikara ed Hebreo:  

1 “Atateng tan agagi, dengel yo pay ibagak a pangyagel koy laman kon dili!” 
2 Kadngel dan mansasalita na Hebreo, lalon nandeen ira. Intuloy nen Pablo: 


3 “Sakey ak a Judio, nianak ak ed Tarso ed Cilicia, balet dia ak binmaleg ed Jerusalem. Nanaral ak ed kinen Gamaliel, tan malet so inkabangat kod Ganggan da ray lalaki tayo. Maseseg so impanlilingkur kod Dios, a singa gagawaen yon amin a wadya natan. 
4 Pinapairap kon anggad inaatey iray ontotombuk ed sayan Dalan. Binabalur tan impriprisok ira, bibii man o lalaki. 
5 Say Pangulon Pari tan saray kabyangay Sanidrin so makapantasin tua yay ibabagak. Initdan da ak na sulat a para saray Judio ed Damasco. Linma ak met nid man a mangerel, mamalur tan mangyakar ed sikara diad Jerusalem a pairapen ira.” 

Tinongtong nen Pablo no panoy Impanisia to 

(Gaw. 9:1-19; 26:12-18) 


6 “Nen asingsingger ak lad Damasco, tan ngalngalin alas dosi la, walay silew a nanlapud tawen tan biglan kinmidyam ed kaliber-liber ko. 
7 Apaktak tan nipasobsob ak ed dalin, insan nadngel koy sakey a bosis a nankuan ed siak, ‘Saulo, Saulo! Akin et papairapen mo ak?’ 
8 Tinepet ko, ‘Siopa ka, Katawan?’ ‘Siak si Jesus a taga Nazaret a papairapen mo,’ ebat to. 
9 Anengneng da ray kaibak imay silew, balet ag da nadngel may bosis na nansalitad siak. 
10 Tinepet ko, ‘Antoy nepeg kon gawaen, Katawan?’ Inkuanto, ‘Alagey ka, tan lakad Damasco, ta diman nibagad sikay amin a niganan gawaen mo.’ 
11 Ag ak makanengneng lapud kinaliwawa to may silew, kanyan intabin ak na saray kaibak ya anggad Damasco. 


12 “Walad may sakey a lakin manngaray Ananias. Rilihioso yan too, manusumpal na Ganggan, tan gagalangen na amin a Judion manaayam diman. 
13 Dinmagod siak, nanalagey ed abay ko, tan inkuanto, ‘Agin Saulo, makanengneng ka la lamet!’ Diad saman a bekta, pinmawil so pakanengneng ko tan ninengneng koy Ananias. 
14 Inkuanto, ‘Pinili kay Dios da ray lalaki tayo a mangamtay linawa to, makanengneng na Masanton Aripen to, tan makadngel na bosis to. 
15 Ta magmaliw kan tasi to a mangibagad amin a katoowan no anto ray anengneng tan arengel mo. 
16 Natan sirin, ag ka la mantatayam-tayam. Alagey ka tan pabinyagan ka, tan paorasan mo ray kasalanan mo diad panamegley na itawag mod ngaran to.’ ” 

Nibakid saray Hintil si Pablo 


17 “Pinmawil ak ed Jerusalem. Nen wala ak ed dalem na Timplo a mampipikasi, walay payawar ed siak. 
18 Anengneng koy Katawan tan inkuantod siak, ‘Aporam! Taynan kan tampol ed Jerusalem, ta ag awaten na saray totoo dia so pantatasim ed siak!’ 
19 ‘Katawan,’ ebat ko, ‘amta ran linma ak ed saray sinagoga, impriprisok tan kinakabil ko ray mananisiad sika. 
20 Nen pateyen day Esteban a tasim, wadman ak. Inabuloyan koy impamatey dad sikato, tan siak so angasikasod saray kawes da ray amatey ed sikato.’ 
21 Balet inkuan na Katawan, ‘Laka la, ta ibaki ta kad arawidiad kawalaan da ray Hintil.’ ” 


22 Anggad sayan bekta, onderengel iray totood kinen Pablo; balet kabebekta ginapoan day naneeyag-eyag. Inkuanda, “Papateyen itan a klasiy too! Ag to nepeg so mambilay!” 
23 Ag ira tinmondan naneeyag-eyag; nansisibwag iray dabuk ed tagey, tan inwawasiwas da ray kolibemben da. 
24 Kanyan ingganggan na samay kapitan ya iyakar day Pablo ed kuartil tan siplatan da, pian naamtaan to no akin et ontan lay paneeyag-eyag da ray Judio a panusumlang ed sikato. 
25 Balet nen asumpal da lan binalur a siplatan inkuanen Pablo ed samay opisyal a manalalagey diman, “Akin iyabuloy tay ganggan a nayarian yon siplatan so sakey a mibabaley na Roma ya ag ni asintinsiaan?” 


26 Nen nadngel ya na samay opisyal, linmad samay kapitan tan inkuanto, “Antoy gagawaen mo? Mibabaley na Roma manaya man a too!” 


27 Kanyan dinmago may kapitan ed kinen Pablo tan tinepet to, “Ibagam pad siak: mibabaley ka tay Roma?” 

“On,” ebat to. 


28 Inkuanto may kapitan, “Balbaleg so agastos ko, pian magmaliw ak a mibabaley na Roma.” 

Inmebat si Pablo, “Siak balet, nianak ak a mibabaley na Roma.” 


29 Inmarawin tampol ira may totoon manimbistiga lawari ed kinen Pablo, tan ataktakot met imay kapitan lapud impabalur toy Pablo, anta sakey manayan mibabaley na Roma. 

Inyarap dad Sanidrin si Pablo 


30 Labay to may kapitan a naamtaan no anton talagay angakusaan da ray Judio ed kinen Pablo. Kanyan kaimbuas, impaokbaran to tan ingganggan to a mantitipon iray manonan papari tan amin da ray arum a kabyangay Sanidrin. Insan to inyakar si Pablo tan pinaalagey tod arap da.  

1 Ninengneng a maung nen Pablo ra, insan inkuanto, “Agagi! Malinis so konsinsiak a mambibilay ed arap na Dios, anggad sayan agew.” 
2 Si Ananias a Pangulon Pari ingganggan to ra may manalalagey ed abay nen Pablo a tibeben day maksil so songut to. 
3 Inkuanen Pablo ed sikato, “Kabilen kay Dios, sikan mansimpisimpitan! Wadtan kan manyodyorung a manintinsiad siak onung ed Ganggan, balet sikan dili et susumpaen moy Ganggan diad pangigaganggan mon tibeben da ak.” 


4 Saray totoon walad abay nen Pablo inkuanda, “Oy, lelemlemewen moy Pangulon Pari na Dios!” 


5 Inmebat si Pablo, “Ag ko amta, agagi, a sikato et Pangulon Pari manaya. Ta ibabagay Masanton Sulat, ‘Ag ka mansasalitay maoges sumpad manoley ed saray totoom!’ ” 


6 Nen anengneng nen Pablo a wadman iray pigaran Saduseo tan saray arum a Pariseo, inkuantod maksil a bosis, “Agagi, sakey ak a Pariseo tan anak na saray Pariseo. Iimbistigaen da ak natan, lapud ilalok ya onolid bilay iray inaatey.” 


7 Kasumpal to yan imbaga, nansasangsangan iray Pariseo tan saray Saduseo, kanyan nankadway Sanidrin. 
8 (Ta ibabaga da ray Saduseo ya ag onolid bilay iray inaatey tan anggapoy anghil o ispiritu, balet saray Pariseo panisiaan da ra yan talo.) 
9 Kinmasil so ingalan da. Inmalagey iray pigaran iskriba a kakaiba ray Pariseo tan inkuandan sinmumlang, “Anggapoy naalmo min kasalanan to yan too! Ompan walan tuay sakey ya ispiritu o anghil ya akitongtong ed sikato!” 


10 Nen ampetang lan maung so pansasangsangan da, tinmakot imay kapitan ta ag la pigan nadanel-danel si Pablo, kanyan pinaleksab to ray sondalo, impaala toy Pablo, tan impailoob tod kuartil. 


11 Nen ontombuk a labi, nanalagey so Katawan ed abay nen Pablo tan inkuanto, “Pabiskeg moy linawam! Tinasian mo ak diad Jerusalem. Nepeg mo met yan gawaen diad Roma.” 

Implano ran Pateyey Pablo 


12 Nen ontombuk a kabwasan, nantitipon iray pigaran Judio tan sinambaan day ag mangan o oninom, anggad ag da napatey si Pablo. 
13 Masoluk iran apataplo a namplano yan kaogsan. 
14 Linma rad manonan papari tan saray mamatakken na baley tan inkuanda, “Masimsimoon min sinambaan ya ag kami ontimtin na anggan anton kakanen, anggad ag mi napatey si Pablo. 
15 Kanyan sikayo tan say Sanidrin, kerew yod kapitan ya ibaki tod sikayo si Pablo. Ibaraan yo a labay yo nin tepetan a maung na nipaakar ed sikaton dili. Balet sipaparaan kamin mamatey ed sikato, kasakbayan a makasabi dia.” 


16 Balet nadngelan na lakin anak na biin agi nen Pablo so sayan plano. Kanyan linmad kuartil tan imbalita tod kinen Pablo. 
17 Tinawag nen Pablo so sakey ya opisyal tan inkuanto, “Ibaan mo pa yan tobun-balo ya onlad kapitan, ta walay ibaga to.” 
18 Inibaan to sirin, tan inyakar tod kapitan. Inkuanto, “Tinawag ak nen prison Pablo, tan kinerew ton iyakar ko yan tobun-balod sika, ta walay ibaga to kono.” 


19 Binembenan na kapitan so lima to may balolaki, inyarawi to, tan tinepet to, “Anto tay labay mon ibagad siak a?” 


20 Inmebat, “Nampapaknaan na saray Judio a kerewen dad sikan paleksaben moy Pablo nabwas, tan iyarap mod Sanidrin. Konwarin labay da nin tepetan a maung na nipaakar ed sikaton dili. 
21 Balet ag mo ra panisisiaan, ta masoluk ya apataplon lalakiy kaiba ran manaalagar a manabat ed sikato. Sinambaan da ya ag ira mangan o oninom ya anggad ag da napatey. Akaparaan la ra natan. Aalagaren da labat so iyesel mo.” 


22 Inkuanto may kapitan, “Ag mo ibabagad siopaman ya impakabat mod siak ya.” Insan to la pinasempet. 

Inyakar day Pablo ed kinen Gobirnador Felix 


23 Anawag imay kapitan na duarad saray opisyal to tan inkuanto, “Iparaan yo ya onlad Cesarea so duan lasus a sondalo, a kaiba ray pitomplon akakabayo, tan duan lasus a managpika. Onla kayoy alas nuibi ed sayan labi. 
24 Iparaan yo met so pigaran kabayo a loganan nen Pablo, tan iyakar yod kinen Gobirnador Felix.” 
25 Insan nansulat imay kapitan ed gobirnador. Onyay imbaga tod sulat: 


26 “Nanlapud Claudio Lisias yan sulat a para sika, kagalgalang a Gobirnador Felix: awat moy pabanok. 
27 Inerel na saray Judio yan too tan pateyen da la lawari. Akabatan kon mibabaley na Roma manaya, kanyan intagar ko ray sondalo tan inyagel ko. 
28 Labay kon naamtaan no antoy ipapakasalanan dad sikato, kanyan imparontal kod saray kabyangay Sanidrin. 
29 Nalmoan kon nipaakar ed ganggan day ipapakasalanan dad sikato, balet ag to nepeg so pateyen o ipriso lapud saya. 
30 Nen nadngelan kon implano na saray Judio a pateyen da, impaiyakar kon tampol ed sika. Imbagak ed saray mangaakusad sikato a diad sika lay pangisegepan day kaso.” 


31 Inonur na saray sondalo ray ganggan ed sikara. Inala ray Pablo tan inyakar dan anggad Antipatris. 
32 Nen ontumbok ya agew, pinmawil ed kuartil ira may sondalon manaakar, balet atilak ira may akakabayo, ta sikaray angolup ed kinen Pablo. 
33 Kasabi rad Cesarea, inyakad dad gobirnador imay sulat tan impalima ray Pablo ed sikato. 
34 Nen abasa nen gobirnador imay sulat, tinepet tod kinen Pablo no taga iner. Nen naamtaan ton taga Cilicia 
35 inkuanto, “Bistaen ta ka no onsabi la ray mangaakusad sika.” Insan to impabantayan si Pablo ed palasio nen Herodes.  

Saray Judio Inakusa ray Pablo 


1 Kalabas na limay agew, sinmabid Cesarea si Ananias a Pangulon Pari. Kaiba to ray pigaran mamatakken na baley tan say sakey ya abogadon manngaray Tertulo. Imbaga rad gobirnador iray ipapakasalanan dad kinen Pablo. 
2 Impatawag day Pablo, tan kasabi to, ginapoan nen Tertulo ya akusaen. Inkuanto, 

“Kagalgalang kon Gobirnador Felix! Lapud maung a panangiwanwan mo, abayag lay pambibilay mid kareenan. Amayamay met iray inooman mon para kaabigan na bansa tayo. 
3 Bibirbiren mi yan utang na linawa mid sika tan misalsalamat kamid sika ed anggan inerman a pasen tan anggan kapigan. 
4 Balet pian ag mi ka la naabala, kerewen mi ya ipangasim a dengelen mo pan magano so ibaga mi. 
5 Ta nalmoan min magolo yan too. Manangigapoy golo ed amin da ray Judio ed intiron mundo, tan sikatoy panguloy sikta na saray Nazareno. 
6 Murmuraen to ni lawariy Timplo, balet inerel mi.* 
8 No tepetan mo, naamtaan mon dili ray amin a pangaakusaan mid sikato.” 
9 Akikasakey ira may Judio ed kinen Tertulo, tan pinaneknekan dan tua ya amin so imbaga to. 

Inyagel nen Pablo so Laman ton Dili 


10 Sininyasan nen Gobirnador si Pablo a mansalita. Inkuanen Pablo, 

“Kabat kon pigay taon ka lan huis ed sayan bansa, kanyan maliket ak a mangyagel ed laman kon dili diad arap mo. 
11 Naamtaan mo lamlamang no osisaen mo a nanlapud insabik ed Jerusalem a mangigalang ed Dios, anggapo niy labinduan agew so linmabas. 
12 Saray Judio ag da ak anengneng ya akisangsangan ed siopaman diad dalem na Timplo, o nanggaway golo diad sinagoga o inerman a pasen diad siudad. 
13 Ag da met napaneknekan iray ipapakasalanan dad siak. 
14 Birbiren kod sika a mangigagalang ak ed Dios na saray lalaki mi diad panamegley na itotombuk kod Dalan, ya ipapasen dan sakey a tilatilan sikta. Balet manisia ak met ed amin a nisulat ed Ganggan tan saray libro da ray propita. 
15 Mailalo ak met ed Dios, a singa sikara, ya onolid bilay ya amin iray totoo, matonung man ira o andi. 
16 Kanyan gagawaen koy anggaay nayarian ko a malinis lawas so konsinsiak ed arap na Dios tan saray totoo. 


17 “Pigay taon ya anggapo ak ed Jerusalem, insan ak pinmawil a mangiter na tulong ed saray kabaleyan ko, tan mangibagat ed Dios. 
18 Nibambana a nen gagawaen ko ya, asabian da ak ed Timplo, kasumpal kon nanlinis onung ed Ganggan. Anggapoy dakel a totoon wadman, tan anggapo met so agawan golo. 
19 Balet wala rad may pigaran Judio a taga Asia. Sikara komuy onla diad sikan mangakusad siak, no talagan walay nibaga ran sumpad siak. 
20 Odino andi, ibaga komun na saray totoon wadya no antoy kasalanan a nalmo rad siak nen inmarap ak ed Sanidrin. 
21 Nayarin ibaga ran aliway ginawak nen inkuankod arap da, ‘Lapud ilalok ya onolid bilay iray inaatey, imbistigaen yo ak natan!’ ” 


22 Lapud si Felix et dakel so amta ton nipaakar ed Dalan, pinatonda to lay bista. Inkuanto, “Sano onsabi lay Lisias a kapitan so panumpal koy kaso yo.” 
23 Kasumpal to, binilin to may opisyal a bantayan day Pablo, balet ag da eeletan a maung, tan ag da sesebelan ya ontulong ed sikato ray kakaaro to. 

Si Pablo ed arap di Felix tan Drusila 


24 Kalabas na pigay agew, sinmabiy Felix a kaiba toy asawa ton Drusila a sakey a Judio. Impatawag toy Pablo tan dinengel ton nansalitay nipaakar ed pananisiad Cristo Jesus. 
25 Balet nen ituloy nen Pablo so mampaliwaway nipaakar ed kamaungan, panagadyad dilin laman, tan say okum ya onsabi, ataktakot si Felix tan inkuanto, “Alis ka ni, ta patawag ta ka no walay panaon ko.” 
26 Iilaloan to met a pasoksokan nen Pablo na kuarta, kanyan naynay ton patawag a pitongtongan. 


27 Kalabas na duay taon, si Porcio Festo sinalatan ton Gobirnador si Felix. Lapud labay nen Felix ya alaen so maung a linawa da ray Judio, pinaolyan toy Pablo ed prisowan.  

Inmapireng si Pablo ed Impirador 


1 Sinmabiy Festo ed luyag a panooleyan to. Kalabas na taloy agew, manlapud Cesarea linmad Jerusalem. 
2 Imbaga ed sikatod man na saray manonan papari tan saray pangulo da ray Judio so kason sumpad kinen Pablo. Kinerew dad sikaton 
3 paiyakar toy Pablo ed Jerusalem, ta walay plano ra a sabaten tan pateyen ed dalan. 
4 Inmebat si Festo, “Aprisoy Pablo ed Cesarea, et magano ak lan ompawil diman. 
5 Pila yo lad Cesarea ira tay pangulo yo tan diman da akusaen yan too no tuan walay kasalanan to.” 


6 Nanayam niy Festo na walo o samploy agew ed Jerusalem, insan pinmawil ed Cesarea. Nen ontombuk ya agew, inmirung ed panagsintinsiaan tan ingganggan ton iparontal dad sikato si Pablo. 
7 Kasabi nen Pablo, niliber na saray Judion nanlapud Jerusalem tan amayamay iray ambebelat ya ipapakasalanan dad sikato, balet ag da ra met lamlamang napaneknekan. 
8 Inkuanen Pablo a pangyagel tod sikaton dili, “Anggapoy ginawak a sumpad Ganggan na saray Judio, odino sumpad Timplo odino sumpad Impirador.” 


9 Labay nen Festo ya alaen so maung a linawa da ray Judio, kanyan tinepet tod kinen Pablo, “Labay moy onlad Jerusalem, ta diman ta ka bistaen ed sarayan bengatla?” 


10 Inmebat si Pablo, “Wadya ak ed arap na korti na Impirador. Dia ak nepeg a bistaen. Anggapoy ginawak a kasalanan ed saray Judio tan kabkabat mo ya. 
11 No sinumpak so ganggan o nanggawa ak na antokaman a nepeg a pakadusaan koy patey, sipaparaan ak ya ompatey. Balet no anggapoy katwaan da ray ipapakasalanan dad siak, anggapoy makapangipalimad siak ed sikara. Say Impirador so aapirengan ko.” 


12 Kasumpal nen Festo ya akitongtong ed saray sumisimbawa to inkuanto, “Inmapireng kad Impirador, say Impirador sirin so laen mo.” 

Inyarap day Pablo ed kindi Agripa tan Bernice 


13 Kalabas na pigay agew, sinmabid Cesarea si Ari Agripa tan si Bernice, ta pagalangan day Festo. 
14 Nen akapambayag la rad man, imbaga nen Festo ed ari so kipapasen nen Pablo. Inkuanto, “Wala diay sakey a lakin priso ya intilak nen Felix. 
15 Nen wala ak ed Jerusalem, inakusad siak na saray mamatakken da ray Judio, tan kinerew dan dusaen ko. 
16 Inkuankod sikara ya aliwan ogali na saray mibabaley na Roma so mandusay siopaman a naakusa no ag ni akiarapan ed saray mangaakusad sikato, tan ag ni naitday pankanawnawan mangyagel ed laman ton dili. 
17 Kanyan nen sinmabi ra dia ag ak la nanabalay oras ko. Diad ontombuk ya agew, inmirung ak ed panagsintinsiaan tan impatawag ko. 
18 Nen nanaarapan ira, ag da met inakusad saray ambebelat a kasalanan ya iilaloan kon ibaga ra. 
19 Say nansasangsangan da say nipaakar ed rilihion dan dili tan sakey a toon manngaray Jesus. Inatey la yan too, balet si Pablo papaneknekan ton mabilay. 
20 Ag ko amtay gawaen kon pangimbistiga ed sayan kaso, kanyan tinepet kod kinen Pablo no labay toy onlad Jerusalem tan diman so pangimbistigaan ed sikato. 
21 Balet ag to labay nen Pablo. Kinerew to ingen a paguardiaan tan labay ton say Impirador so manintinsiad sikato. Kanyan impaguardiaan ko ya anggad ag ko ni nibakid Impirador.” 


22 Inkuanen Agripa ed kinen Festo, “Labay ko met a dengelen yan too.” 

“Dengel mo nabwas sirin,” ebat nen Festo. 


23 Kaimbuas, sinmabi ra di Agripa tan Bernice; amayamay iray sirimonyan pamagalang ed sikara. Linmoob irad kuarton panagsintinsiaan a kaiba da ray pangulo na saray sondalo tan saray matalonan totood siudad. Ingganggan nen Festo ya iyakar dad may Pablo. 
24 Inkuanen Festo, “Ari Agripa, tan amin yo ran wadya natan: Niay toon inakusad siak na amin a Judio, dia tan dimad Jerusalem. Iyeeyag dan ag to nepeg so mambilay yan too. 
25 Balet anggapoy arumog kon makasengeg no akin et patey so dusa to. Kinerew ton say Impirador so manintinsiad sikato, kanyan ginetmak ibakik. 
26 Balet anggapoy malinew ya isulat kod Impirador nipaakar ed sayan too. Kanyan iyaarap kod sikayo tan lautlad sika, Ari Agripa, pian walay nisulat ko, kasumpal tin imbistigaen. 
27 Ta para siak ag nepeg ya ibakid Impirador so sakey a prison ag nipalinew iray ipapakasalanan dad sikato.”  

Inyagel nen Pablo so Laman ton Dili 


1 Inkuanen Agripa ed kinen Pablo, “Naabuloyan kan mansalita, pian niagel moy laman mon dili.” Inyonat nen Pablo ray lima to a pangiter toy galang, insan inyagel toy laman ton dili diad panamegley na sarayan balikas: 


2 “Arin Agripa, ipapasen ko a diad sayan agew balbaleg so kapalaran kon mangyagel ed laman kon dili lapud amin a pangaakusaan ed siak na saray Judio. 
3 Balbaleg a tuay kapalaran ko, lautla ni met ta kabkabat mo ray kaogaliyan tan saray pansasangsangan na saray Judio. Kerewen kod sika sirin ya anosan moy ondengel ed siak. 


4 “Kabat na amin a Judio no panoy pambibilay kon nanlapud kalangweran ko, diad dilin baley ko tan diad Jerusalem. 
5 Kabat da lan nanlapud gapo, tan napaneknekan da no labay da, a nambilay ak a sakey a kabyangan na sankapegetan a moyungan na rilihion mi, say moyungan da ray Pariseo. 
6 Akaalagey ak dia natan ya iimbistigaen, lapud paniilalok ed insipay Dios ed saray lalaki mi. 
7 Sayan sipan iilaloan met a nagamuran na saray labinduan tribu na totoo mi, legan dan mangigagalang a masimsimoon ed Dios, agew may labi. Lapu met ed sayan ilalo. Arin Agripa, aakusaen ak na saray Judio! 
8 Akin et mairap yon panisiaan, sikayo ran Judio, a say Dios et paolien tod bilay iray inaatey? 


9 “Abaloan ko met nen saman a nepeg kon gawaey amin a nayarian ko a panumlang ed ngaran nen Jesus a taga Nazaret. 
10 Ontan a tua so ginagawak diad Jerusalem. Amayamay iray Cristianon impapaiprisok lapud pakayarin inter ed siak na saray manonan papari; nen sinisintinsiaan da ran ompatey, sakey ak met ed saray inmabuloy. 
11 Amimpiga-pigan pinapairap ko ra ed amin a sinagoga, tan pinapasoot ko ran mansalitay pangibeneg dad pananisia ra. Diad ontan lan petang na olok ed sikara, lilinma ak ya anggad saray siudad ed arum a bansa a mamairap ed sikara.” 

Tinongtong nen Pablo no panoy Impanisia to 

(Gaw. 9:1-19; 22:6-16) 


12 “Sikato yay makasengeg na inakaran kod Damasco, ya awit koy pakayari tan abuloy na saray manonan papari. 
13 Nen kapegleyay agew, legan min mambiabiahi, anengneng ko, Arin Agripa, so silew a nanlapud tawen tan lalon maliwawa nen say agew. Niliwawaan toy kaliber-liber ko tan saray kakaibak. 
14 Apaktak tan nipasobsob kamin amin ed dalin, tan arengel koy sakey a bosis ya inkuantod siak ed salitay Hebreo, ‘Saulo, Saulo, akin et papairapen mo ak? Papairapen mo lamlamang so laman mon dili ed satan a gagawaen mo, ta singa dedepakan moy otuk.’ 
15 ‘Siopa ka, Katawan?’ tinepet ko. Inkuan na Katawan, ‘Siak si Jesus a papairapen mo. 
16 Bangon ka tan alagey ka! Pinmayawar ak ed sika, ta pinili ta kan managlingkur. Ibalitam so anengneng mo ed siak* natan tan say ipanengneng ko nid sika. 
17 Iyagel ta kad saray Israelita tan saray Hintil a pangibakian kod sika. 
18 Ibaki ta kad sarayan totoo a mangilokas na saray mata ra, mamaasingger ed sikarad liwawa manlapud bilonget, mamaasingger ed sikarad Dios manlapud pakayari nen Satanas! Diad panamegley na pananisia rad siak, napirdona ray kasalanan da tan makapibiang irad saray totoon piniliy Dios!’ ” 

Tinongtong nen Pablo so Panlilingkur to 


19 “Kanyan, Ari Agripa, ag ak sinmumlang ed payawar a nanlapud tawen. 
20 Nampupulong ak ya onona diad Damasco, insan diad Jerusalem tan diad intiron dalin na Judea, ontan met a diad saray Hintil. Impupulong kon nepeg day mampataulid saray kasalanan da tan ompawil irad Dios, tan ipanengneng day pampatauli ra diad panamegley na saray gawa. 
21 Lapud saya, inerel ak na saray Judio nen wala ak ed Timplo, tan pateyen da ak la lawari. 
22 Balet say Dios tinulongan to ak ya anggad natan, kanyan manalalagey ak a mantatasid anggan siopa, abeba man o atagey so kipapasen to. Say ibabagak anggapoy arum no ag say imbaga na saray propita tan si Moises a nagawa, 
23 a salanti, nakaukolan a manirap so Cristo tan sikatoy onaan ya onolid bilay, pian nibawag toy liwaway kilalaban ed saray Judio tan saray Hintil.” 


24 Nen mansasalita niy Pablo a pangyagel tod laman ton dili, maksil ya inkuanen Festo, “Ambagel ka, Pablo! Aambagelen kay alabas ya aral mo!” 


25 Inmebat si Pablo, “Aliwa ak ya ambagel, kagalgalang kon Festo! Tua tan maptek so ibabagak. 
26 Niay Ari Agripa! Makmakpel ak a nansalitad sikato, ta amta to ra ya. Ag ak manduaruwan nanaimano to ra yan amin, ta ag ira agawad maamut. 
27 Ari Agripa, panisiaan mo ray propita, anto? Amtak a panisiaan mo ra!” 


28 Inkuanen Agripa ed kinen Pablo, “Diad sayan tikey na panaon, inisip mo amon napagmaliw mo ak a Cristiano!” 


29 Inmebat si Pablo, “Diad antikey o andokey a panaon, iyabuloy komuy Dios ya aliwan sika labat, no ag ingen amin a makakadngel ed siak natan, so magmaliw met komun a singa siak—likud labat ed sayan inkabalur koy golung-golung!” 


30 Inmalagey so Ari, say Gobirnador, si Bernice, tan amin iray kakaiba ra. 
31 Kapaway da inkuandad sakey tan sakey, “Sayan too anggapoy ginawa ton manepeg a panintinsiaan ed sikato a pateyen o ipriso.” 
32 Inkuanen Agripa ed kinen Festo, “No ag to inyapireng ed Impirador so kaso to, nayari la komun ya ibolus.”  

Si Pablo Sinmiput ya Onlad Roma 


1 Nen apaletan lay kanunotan a mambiahi kamid dayat ya onlad Italia, impalima ray Pablo tan pigaran priso ed kinen Julio, sakey ya opisyal na rihiminto na Roma a tatawagey “Rihiminto na Impirador.” 
2 Linmogan kamid barkon nanlapud Adramitio tan mamaarap ed saray puirtoy Asia, insan kami la sinmiput. Kaiba miy Aristarco, sakey a Macedoniano a taga Tesalonica. 
3 Kaimbuas, sinmabi kamid Sidon. Maumaung si Julio ed kinen Pablo, et inabuloyan toy Pablo ya ombisitad saray kakaaro to, pian naitdan day antokaman a nakaukolan to. 
4 Manlapud man intuloy miy nambiahi, et lapud nasusuba miy dagem, dinmalan kamid nasasaniban a diking na islay Chipre. 
5 Nilabasan miy petek na Cilicia tan Pamfilia, tan sinmabi kamid Mira, sakey a siudad na Licia. 
6 Samay opisyal akarumog na barkon nanlapud Alejandria ya onlad Italia, kanyan pinalogan to kamid saman a barko. 


7 Matantan so pambiabiahi min pigapigay agew tan nairapan kamin sinmabi ed petek na Gnido. Ag kami makatuloy lapud onsusubay dagem, kanyan dinmalan kamid nasasaniban a diking na Creta, diad petek na Salmon, 
8 tan nampagilig kami. Agaylay irap min sinmabi ed pasen a tatawagen day Maung a Sarsaran, ya asingger ed baley na Lasea. 


9 Andokey lan panaoy linmabas ta piligro lay mambiahi, ta asumpal lay Agew na Panagayuno.* Kanyan sinimbawaan ira nen Pablo. 
10 Inkuanto, “Kakaaro, nanenengneng kon diad sayan biahi tayo, nadarak iray karga, naderal yay barko, tan naandi ni ray bilay na totoo.” 
11 Balet lalon dinengel na opisyal da ray sondalo so imbaga na akankien tan say kapitan na barko nen say samay simbawa nen Pablo. 
12 Lapud makapoy man a pasen a tondaan no panaoy ambetel, labay na karaklan ed sikara so ontuloy la ran anggad Fenix, no nayari. Sakey yan puirtod Creta ya akaarap ed abalaten a sagur tan baybay a sagur,† tan nayarian dad may mamalabas na ambetel a panaon. 

Binmagyo ed Dayat 


13 Makalkalnay siplug na dagem a manlalapud abalaten, kanyan inisip dan nayari la ran onsiput. Ginoyur day pataga na barko tan nambiahi rad asingger ed gilig na Creta. 
14 Balet ag abayag, sinmabiy maksil a dagem a tatawagen day “Euroclidon” a nanlapud saman ya isla. 
15 Kinmenad barko, tan lapud ag makasuba, tinmoluk kami lad dagem. 
16 Asaniban kamiy daiset nen linmabas kamid abalaten na melag ya islan tatawagey Cauda. Diman, nanirapan mi a pinareen so balotoy barko. 
17 Insapat dad barko, insan da binariberay ankakabaleg a lobir imay barko. Diad takot dan nisarsar kamid saray nipokdul a buer ed dalem na danum diad Sirte, inyabeba da lay layag tan tinmoluk kami lad labay na dagem. 
18 Lapud wala nin siansiay mabiskeg a bagyo, ginapoan dan ibantak iray karga na barko nen ontombuk ya agew. 
19 Kaimbuas, imbantak na dilin lima ra iray kagawaay barko. 
20 Abayag ya ag mi anengneng so agew tan saray bitewen, tan ag onkalnay mabiskeg a bagyo, kanyan nakalan kamiy ilalo a nilaban kami ni. 


21 Lapud abayag lan ag ira angan, inmalagey si Pablo ed pegley da tan nansalita, “Kakaaro, no dinengel yo ak komun tan ag ti la inmalis ed Creta, ag la agawad sikatayo yan darak tan deral. 
22 Kerewen kod sikayo natan a mampabiskeg kayoy linawa, ta anggapoy naandiay bilay ed sikayo, balet onlereg so barko. 
23 Ta kalabyan, nampanengneng ed siak so sakey ya anghil na Dios, say Dios ya akankien ed siak tan gagalangen ko. 
24 ‘Ag ka natatakot, Pablo!’ inkuanto. ‘Nepeg moy onarap ed Impirador. Lapud sika, ilaban na Dios iray amin a kakaibam a mambiabiahi.’ 
25 Kanyan, kakaaro, pabiskeg yoy linawa yo! Ta sisiaen koy Dios a gawaen toy amin a nibagad siak. 
26 Balet nisarsar itayod sakey ya isla.” 


27 Kumalabinapat lan labiy pangyaanur ed sikami na bagyo ed Dayat na Adriatico. Nen mamepegley lay labi, abaloan da ra may mariniro ya asingger kami lad ekat. 
28 Sinukat day danum, tan naamtaan dan duamplo tan liman depay kaaralem to. 
29 Diad takot dan natopa miy kabatowan, impelag day apatiran pataga ed nibeneg na barko, tan impikasi ran onsabi lay kabwasan. 
30 Labay na saramay mariniro so ontaynan ed barko, kanyan inyabeba ra may baloto ed danum tan konwarin mangipepelag iray pataga ed arap na barko. 
31 Balet inkuanen Pablo ed samay opisyal tan saray sondalo, “No ontaynan ira tay mariniro, ag kayo nilaban.” 
32 Kanyan pinoltut na saramay sondalo iray lobir tan pinaolyan dan napelag tan onanur imay baloto. 


33 Nen mamapalbangon la, kinerew nen Pablo ed sikaran amin a mangan ira. Inkuanto, “Labinapat lan agew lay panaalagar yo, tan anggapo niy kinan yon balut. 
34 Kanyan kerewen kod sikayo a mangan ki la! Nakaukolan yoy mangan pian nilaban kayo. Anggapoy narisgod sikayo. Ag nabalang so anggan sakey a buek na siopaman ed sikayo!” 
35 Kapangibaga to ya, angalay tinapay, tan diad arap dan amin akisalamat ed Dios, pinipisag to may tinapay, tan ginapoan toy mangan. 
36 Binmiskeg so linawa ran amin, tan angan met ira. 
37 Duan lasus tan pitomplo tan anem‡ kami ya amin ya akalogan. 
38 Nen napsel lay balang sakey, imbantak dad danum so trigo, pian nalemeway barko. 

Aderal so Barko 


39 Nen kabwasan, walay anengneng dan dalin, balet ag da nabirbir no anto man a pasen. Anengneng dan walay sabangan ed gilig na dayat, tan ninunot dan isarsar imay barko, no nayari. 
40 Kanyan pinoltut da ray pataga, tan intilak da rad dayat, insan inokbar da ray lobir na saray begsay. Intagey day layag ed arap na barko, pian itolak na dagem ed baybay. 
41 Balet nisarsar ed nipokdul a buer ed dalem na danum. Nipasobsob so arap na barko, kanyan ag makaalis. Aderal-deral so beneg na barko lapud ankakabaleg a daluyon. 


42 Saramay sondalo ninunot dan pateyen lawari ray priso, ta ompan wala rad sikaray makalangoy ed gilig et makabatik ira. 
43 Balet labay to may opisyal ya ilaban si Pablo, kanyan sinebelan to ra. Ingganggan tod saray marunong ya onlangoy ya onona ran ontabuy ed danum tan onla rad samay isla, 
44 insan ontombuk iray arum ya ompeket irad tabla o saray partiy barko ya alinglingkay. Onyay insabi min amin ed gilig na dayat, tan anggapoy inatey ed sikami.  

Diad Malta 


1 Nen akatakdang kami lad gilig na dayat, naamtaan min tatawagey Malta iman ya isla. 
2 Saray tagad man maumaung ya ogali so impanengneng dad sikami. Onooran tan ambetel so panaon, kanyan amool ira na pandangdangan mi, tan ontan lay impangasikaso rad sikamin amin. 
3 Anipon si Pablo na kiew. Nen iiyan tod samay apoy, pinmaway so sakey ya oleg lapud apetangan, tan kinmetket ed lima to. 
4 Nen anengneng na saramay tagad man imay oleg ya akabitin ed lima to, inkuandad sakey tan sakey, “Talagan managpatey yan too. Nilaban a tuad dayat, balet ag inyabuloy na Kapalaran a mambilay.” 
5 Balet impagpag tod apoy imay oleg tan anggapoy agawad sikato. 
6 Aalagaren dan onlarag so laman to o nabaktar ya ompatey si Pablo. Nen abaybayag la ran manaalagar et anggapo niy nanengneng dan nagawad sikato, nansalat iray kanunotan tan inkuanda, “Sakey a dios yan too!” 


7 Manngaray Publio so pangulod saman ya isla, tan asingger ed saman a pasen iray alog to. Mabolbolus so linawa ton anangkailid sikami diad loob na taloy agew. 
8 Nibambanan akarokul so ama nen Publio, ta mampepetang tan walay disintiriya to. Linmoob si Pablo ed kuarto to may mansasakit. Kasumpal ton nampikasi, intapew to ray lima to ed sikato, tan pinaabig to. 
9 Lapud sayan agawa, dinmadago ray arum a mansasakit ed saman ya isla, tan inmaabig ira. 
10 Amayamay so inririgalo rad sikami, et, nen onla kami la, inyakar dad barko ray nakaukolan mi. 

Sinmabid Roma si Pablo 


11 Kalabas na taloy bulan, linmogan kamid sakey a barkon nampalabas met dimay ambetel a panaon. Nanlapud Alejandria yan barko, tan “Siping a Lalaki” so ngaran to. 
12 Sinmabi kamid siudad na Siracusa tan tinmonda kamid may taloy agew. 
13 Intuloy min anggad Regio so pambiabiahi mi. Kaimbuas, sinmiplug so dagem a nanlapud abalaten tan diad kumadwan agew, sinmabi kamid baley na Puteoli. 
14 Wala rad may pigaran mananisia, tan inimbitaan da kamin manayam dimay sakey simba. Insan akasabi kamin siansia ed Roma. 
15 Abalitaan na saray agagid Roma so nipaakar ed sikami, kanyan linma ran mangabet ed sikami diad Tindaan nen Apio tan diad Taloran Tabirna. Nen anengneng ira nen Pablo, akisalamat ed Dios, tan binmiskeg so linawa to. 

Diad Roma 


16 Kasabi mid Roma, naabuloyay Pablo a manayam ed abung a bukbukor to, balet walay sakey a sondalon mambantay ed sikato. 


17 Kalabas na taloy agew, impatawag nen Pablo ray manonan Judio ed siudad. Nen wadman la ra inkuanto, “Agagi, anggaman ya anggapoy ginawak sumpad bansa tayo, o sumpad saray kaogaliyan na saray lalaki tayo, impriso da ak ed Jerusalem tan impalima da ak ed saray mibabaley na Roma. 
18 Kasumpal na impangimbistiga rad siak, ibolus da ak la komun, ta nalmoan dan anggapoy ginawak a pamateyan dad siak. 
19 Balet sinmumlang iray Judio, kanyan apasootan ak ya onapireng ed Impirador, anggaman ya anggapoy antokaman ya iyakusak ed saray kabaleyan tayo. 
20 Lapud saya, impatawag ta kayon pinengnengan tan pitongtongan; ta say katwaan akagolunggolung ak makasengeg ed samay kawalaay ilalo na Israel.” 


21 Inkuandad sikato, “Anggapoy naawat min sulat a nanlapud Judea nipaakar ed sika. Anggan saray agagi tayon nanlapud man a linma dia anggapo met so ibabalita ra o ibabaga ran makapoy nipaakar ed sika. 
22 Anggaman ontan, labay mi kan narengel, ta kabat min anggan iner a pasen, sumpad sayan sikta so sasalitaen na saray totoo.” 


23 Wala siriy tinandaan dan agew ya ipawil da. Kasabi to man ya agew, amayamay iray dinmadagod panaayaman nen Pablo. Manlapud kabwasan ya anggad labi, impaliwawa tan pinaneknekan tod sikaray nipaakar ed Panariay Dios. Diad panamegley na Ganggan nen Moises tan saray insusulat da ray propita, ginawa toy anggaay nayarian to a panisiaen irad kinen Jesus. 
24 Wala ray anisia, tan wala met iray andi, ed paliwawa to. 
25 Kanyan nen ag ira makapankakasakey tinmaynan la ra, kasumpal ya inkuanen Pablo, “Tuay imbaga na Ispiritu Santo ed saray lalaki yo diad panamegley nen propita Isaias! 
26 Ta inkuanto, 

‘Lakad sarayan totoo tan ikuanmod sikara: 

Anggaman a dengel kayo lan dengel ag yo met lamlamang natalusan; 

anggaman a nengneng kayo lan nengneng, ag yo met lamlamang nanengneng. 


27 Ta inmawet iray olo da ra yan totoo, 

saray layag da nakar dan pinepetan, 

tan inkopit da ray mata ra. 

Lapud ag da labay a makanengneng, 

o makadngel o makatalus ira. 

Ta ompan lagi ompawil irad siak a mabolbolus, 

et paabigen ko ra—kuay Dios.’ ” 


28 Inkuanen Pablo ed kaonuran, “Nepeg yon amtaen a nipulong lad saray Hintil yan balita a nipaakar ed pangilabay Dios. Ondengel ira!”* 


30 Duay taon a nanayam ed Roma si Pablo diad abung ya inabangan to tan inaawat ton amin iray linmad sikato. 
31 Makmakpel so linawa to tan ag asebelsebelan ed impanpupulong toy nipaakar ed Panariay Dios tan diad impanbabangat toy nipaakar ed Katawan a Jesu-Cristo. 



* 1:4
 impantitipon da: odino panaayam tod sikara; odino pirorongo tod sikara.

* 3:22
 singa siak; odino singa impangibaki tod siak.

* 4:1
 papari; diad pigaran manuskrito pangulon papari.

* 6:9
 NABLUS A TOTOO: Sikara yay Judion naaripen, balet asaliw la ra, odino naitdan la ray kawayangan.

* 7:37
 singa siak; odino singa impangibaki tod siak.

† 7:46
 Dios nen Jacob; diad pigaran manuskrito saray totood Israel.

* 8:5
 siudad; diad pigaran manuskrito manonan siudad.

† 8:26
 abalaten; odino kagkaaguan.

‡ 8:26
 Ag la ya natan nikakana a dalan; odino Sikato yay dalan ed kalawakan.

§ 8:36
 Saray pigaran manuskrito iyaarum day birsikulo 37: Inkuanen Felipe, “Nayarian mo lay binyagan no manisia kad intiron pusom.” “On,” ebat to, “manisia ak a si Jesu-Cristo et Anak na Dios.”

* 10:19
 Taloran; diad pigaran manuskrito Pigara; diad sakey a manuskrito Duara.

† 10:30
 mampipikasi; diad pigaran manuskrito mampipikasi tan manaayuno.

* 11:11
 ko; diad pigaran manuskrito mi.

† 11:20
 Hintil; diad pigaran manuskrito Judion mansasalitay Grigo odino totoon mansasalitay Grigo.

* 12:1
 ARI HERODES: Herodes Agripa I, manoley ed intiron Israel.

† 12:25
 nanlapud; diad pigaran manuskrito ed.

* 13:1
 HERODES: Herodes Antipas, manoley ed Galilea (nengneng yoy 3:1).

† 13:18
 inanosan to; diad pigaran manuskrito inasikaso to.

‡ 13:20
 ed loob na ngalngalin apat a lasus tan limamploy taon. Kasumpal to ya; odino Kayariy apat a lasus tan limamploy taon.

* 15:33
 Saray pigaran manuskrito iyaarum day birsikulo 34: Balet nilabay nen Silas so ontilak diman.

* 16:8
 nilabsanan day; odino dinalan day.

† 16:12
 manonan siudad ed saman a distritoy Macedonia; diad pigaran manuskrito sakey a siudad na ononan distrito na Macedonia; odino manonan siudad na distrito ed Macedonia.

* 17:18
 JESUS TAN SAY KIOLID BILAY: Diad Grigo, say “kiolid bilay” et nayarin natalusan a ngaran na sakey a diosa.

* 18:18
 WALAY SINAMBAAN TO: Totokuyen to yay ogali da ray Judio a kiskisan day olo ra, sakey a pakapatnagan a walay samban susumpalen da.

* 19:9
 Saray pigaran manuskrito iyaarum day manlapud alas onsi ed kabwasan ya anggad alas kuatro ed ngarem.

† 19:19
 PILAK: Say sakey a pilak et sanagew ya upa na kumikimey ed bario (nengneng yoy Mateo 20:2).

‡ 19:21
 ninunot nen Pablo; odino si Pablo, diad panangiwanwan na Ispiritu, ginetma to.

* 20:28
 Dios; diad pigaran manuskrito Katawan.

† 20:28
 dala ton; odino dala na Anak to.

* 21:24
 MAKAPAMPAPOKLIS IRA: Nengneng yoy 18:18.

* 24:6
 Saray pigaran manuskrito iyaarum day ray birsikulo 6b-8a: Sintinsiaan mi lawari, onung ed Ganggan mi. 7 Balet sinmabiy Lisias a kapitan, tan pinasoot ton inalad sikami. 8 Ingganggan ton onlad sika ray mangaakusad sikato.

* 26:16
 Diad pigaran manuskrito anggapoy ed siak.

* 27:9
 AGEW NA PANAGAYUNO: Sisilibraan ya ed bandad samput na Siptimbri odino gapo na Oktobri, et makapoy so panaon ed sarayan agew kanyan maatap so mambiahi ed dayat.

† 27:12
 abalaten a sagur tan baybay a sagur; odino baybay a bokig tan abalaten a bokig.

‡ 27:37
 Duan lasus tan pitomplo tan anem; diad pigaran manuskrito Duan lasus tan pitomplo tan lima; saray arum pitomplo tan anem.

* 28:28
 Saray arum a manuskrito iyaarum day birsikulo 29: Kasumpal to yan imbaga nen Pablo, tinmaynan la ra may Judio, tan ampetang so impansasangsangan da.

Say Libro nen 

AMOS 

Pangiparontal 

Si Amos so onona-onan propita ed Biblia ya andokey so nikorit a salita to. Anggaman a taga sakey a baley na Juda, diad baybay a nanarian na Israel so nampupulongan to, nen sakey a pegley na kumawalon siglo K.C. Panaon ed saya na baleg ya aligwas ed bansa, inkasanto na saray totoo, tan maligen a panagbilay. Balet anengneng nen Amos a maaligwas labat iray mamayaman, tan sayan aligwas et manlalapud pakapipikewet na katonungan tan say panamairap ed saray mairap-bilay. Aliwan manlalapud puso so panangigalang ed Dios, tan aliwan petepeteg ya arawid kaatapan so bansa. Tekep na seseg tan tepel na linawa so impanpulong nen Amos a dusaen na Dios so bansa. Imbaga to a say katonungan so nepeg ya “onagos a singa kolus,” tan inkuanto ni, “Angangko kasian na Katawan iray totoon atilak nin mabilay ed sayan bansa” (5:15). 

Logan na sayan Libro 

Say sintinsian niiter ed saray kaabay na Israel 1:1–2:5 

Say sintinsian niiter ed Israel 2:6–6:14 

Limaran pasingayew 7:1–9:15  

1 Sikara yay salita nen Amos, sakey a pumapastol a taga baley na Tecoa. Duay taon kasakbayan na insabiy yegyeg, nen ari na Juda si Uzias tan si Jeroboam a lakin anak nen Joas so ari na Israel, impaamta na Dios ed kinen Amos ira yan bengatlan nipaakar ed Israel. 


2 Inkuanen Amos, 

   

“Unuungol a manlapud Sion so Katawan; 

onkakarul a manlapud Jerusalem so bosis to. 

Namamagaan iray pastolan 

tan ompapatey iray dika ed Palandey na Carmelo.” 

Dusaen na Dios iray Bansan walad Kaliber-liber na Israel 

Siria 


3 Say Katawan kuanto, “Nankakasalanan iray totood Damasco, kanyan andi-saew a dusaen ko ra. Mapalaloy impanduduksa rad saray totood Galaad. 
4 Kanyan mangyakar ak na apoy ed palasion impaalagey nen Ari Hazael tan poolan ko ray tirinsira nen Ari Benhadad. 
5 Gaygayen ko ray puirta na siudad na Damasco tan paekalen ko ray totoon manaayam ed Patar na Aven tan say manoley na Bet-eden. Naalan priso ed dalin na Kir iray totoon taga Siria.” 

Filistia 


6 Say Katawan kuanto, “Nankakasalanan iray taga Gaza, kanyan andi-saew a dusaen ko ra. Inaala da ray amin a totood saman a bansa, insan da ra inlalakon aripen ed saray taga Edom. 
7 Kanyan mangyakar ak na apoy ed saray padir na siudad na Gaza tan poolan ko ray tirinsira to. 
8 Ekalen kod pakaoley iray manoley ed saray siudad na Asdod tan Askelon. Dusaen koy siudad na Ekron, tan ompatey ya amin iray Filisteo ya atilak.” 

Tiro 


9 Say Katawan kuanto, “Nankakasalanan iray taga Tiro, kanyan andi-saew a dusaen ko ra. Inyaakar dan adakep ed dalin na Edom iray amin a totood sakey a bansa, tan ag da tinoor so impisipanan dan mikaaro. 
10 Lapud saya mangyakar ak na apoy ed saray padir na siudad na Tiro tan poolan ko ray tirinsira to.” 

Edom 


11 Say Katawan kuanto, “Nankakasalanan iray totoon taga Edom, kanyan andi-saew a dusaen ko ra. Inoosilan day ispada iray lalakin agagi ra* ya Israelita, tan ag da ran balut kinasian. Anggapoy anggaan so pasnuk da tan ag dan balut pinakepa. 
12 Lapud saya mangyakar ak na apoy ed siudad na Teman tan poolan ko ray tirinsira na Bozra.” 

Ammon 


13 Say Katawan kuanto, “Nankakasalanan iray taga Ammon, kanyan andi-saew a dusaen ko ra. Diad impibakal dan manakop na arum iran dalin, binubutyakan da ray anggan bibiin malokun ed Galaad. 
14 Lapud saya mangyakar ak na apoy ed saray padir na siudad na Raba tan poolan ko ray tirinsira to. Wala ray eyagan ed satan no agew na bakal, tan manalimbusabos so panlalaban. 
15 Say ari tan saray opisyal to et nibantak ira ed arum a bansa.”  

Moab 


1 Say Katawan kuanto, “Nankakasalanan iray totoon taga Moab, kanyan andi-saew a dusaen ko ra. Ag da pinagalangan iray pokel na ari na Edom diad impamool dad sikara ya anggad dinmapol ira. 
2 Lapud saya mangyakar ak na apoy ed tapew na dalin na Moab tan poolan ko ray tirinsira na Keriot. Ompatey ed eyag na bakal iray totoon taga Moab legan a maneeyagan iray sondalo tan napapaknul iray trumpita. 
3 Pateyen koy manoley ed Moab tan amin a pangulo ed satan a dalin.” 

Juda 


4 Say Katawan kuanto, “Nankakasalanan iray totood Juda, kanyan andi-saew a dusaen ko ra. Impolisay da ray bangat ko tan ag da inonur iray ganggan ko. Imbalang ira na saray tila-tilan diriyos a nanlilingkuran na saray lalaki ra. 
5 Lapud saya mangyakar ak na apoy ed Juda tan poolan ko ray tirinsira na Jerusalem.” 

Say Sintinsia na Dios ed Israel 


6 Say Katawan kuanto, “Nankakasalanan iray totood Israel, kanyan andi-saew a dusaen ko ra. Ilalako ran aripen iray lalakin matonung ya ag da nabayaray utang da, saray mairap-bilay ya ag da nayarian a bayaran so anggan bili na sankatopag a sandalya. 
7 Igagatin da ray totoon makapkapoy tan pangaskasiyan ed kipapasen tan ipapaliis dad dalan iray mairap-bilay. Saray sanama et miaakdul irad saksakey a biin aripen, kanyan dodotakan da onung ed ganggan so masanton ngaran ko. 
8 Diad inerman a pasen a panangigalangan saray lalaki et onoogip iran akasolung ed laman da so kawes ya impotikad sikara na saray mairap-bilay lapud utang. Diad dalem na timplo na Dios da maniinom iray alak ya inaala rad saray akautang ed sikaray kuarta. 


9 “Balet, totook, sikayo so makasengeg no akin et sigput kon dineral iray Amorreo, totoon singa kiew a sidro so kabaleg da tan singa kiew a robli so kabiskeg da. 
10 Impaway ta kayo ed Egipto, inwanwan ta kayod kalawakan ya apataplon taon, tan inter kod sikayo so dalin da ray Amorreo. 
11 Pinilik a propita iray pigaran anak yon lalaki, tan pinilik met a Nazareo* iray pigaran tobun-balon lalaki ed sikayo. Ag ta tua yan ibabagak, sikayo ran totood Israel? Siak, say Katawan, so nansalita. 
12 Balet pinainom yo na alak iray Nazareo tan ingganggan yo ray propita ya ag da ipulong iray salitak. 
13 Et natan detdetan ta kayod dalin; manayay kayod satan, tan singa kayo kariton a napnoy trigo. 
14 Ag makaarawi iray anggan totoon mabatik; onkapoy iray mabiskeg a totoo, tan ag niagel na saray sondalo so dilin bilay da. 
15 Ag makatalindeg ed kawalaan da iray pumapana, ag makaarawi iray mabatik, tan ag nilaban na saray akakabayo so bilay da. 
16 Diad satan ya agew anggan saray sankasebegan a sondalo et ikbanan da ray armas da tan ombatik ira.” Say Katawan so nansalita.  

3


1 Totood Israel, dengel yo yay sinalita na Katawan nipaakar ed sikayo, amin yon totood bansa ya impaway to ed Egipto: 
2 “Diad amin da ray bansa ed tapew na dalin, sikayo labat so kabat ko tan inasikasok. Sikato yay makasengeg no akin et ambelat iray kasalanan yo, kanyan nepeg a dusaen ta kayo.” 

Say Kimey na Propita 


3 Makapambiahi kasin mambansag so duaran too no ag ni ra akapampaknan mambana ed sakey a pasen? 


4 Ongwam kasiy lion ed takel no ag ni akalmoy siraen ton ayep? 

Unungol kasiy malangwer a lion ed ongib to no ag ni akarel na siraen to? 


5 Naerel kasid patit so sakey a manok no anggapoy nitapang ed sikato? 

Onsaran bigla kasi so patit no anggapo niy nala to? 


6 Nayari kasin ag ontakot iray totoo no napaknul ed siudad so trumpitan manawag na bakal? 

Nayari kasin onsabiy deral ed siudad no ag ipadalan na Katawan? 


7 Say Katawan a Dios et ag balut manggawa na antokaman ya ag to ni ipaamtad saray aripen ton propita so plano to. 


8 No ongwam so lion, siopay ag ontakot? 

No mansalita so Katawan a Dios, siopay makapangitepel ya ag to ibawag so salitay Dios? 

Pangaskasiyan so Samaria 


9 Ibawag mod saray manaayam ed saray palasiod Egipto tan Asdod: “Mantitipon kayod saray pokdul ed kaliber-liber na Samaria, ta nengneng yoy baleg a gewgew tan saray nagagawa a krimin diman.” 


10 Say Katawan kuanto, “Sarayan totoo et papanoen da ray ankakabaleg ya abung da na saray bengatlan sinasamsam da tan tinatakew da. Ag da amtay manggaway kaptekan. 
11 Lapud saya liktuben na kalaban so dalin da, deralen da ray tirinsira ra, tan samsaman da ray ankakabaleg a kaabungan da.” 


12 Say Katawan kuanto, “No panon a nabawi na pumapastol so duaran sali odino sakey a layag na karniron sinira na lion, ontan met a daiset labat so nakeraan ed saray totood Samaria a natan mandodokul irad saray mamabmablin katri. 
13 Dengel ka natan, tan pasakbayan mo ray kabyangay boleg nen Jacob,” kuay Katawan a Dios a Makapanyarin-amin. 
14 “Diad agew a dusaen ko ray totood Israel lapud saray kasalanan da, deralen ko ray altar ed Betel. Napoter iray suyok na balang altar tan napelag irad dalin. 
15 Deralen ko ray kaabungan a para panaoy ambetel tan saray kaabungan a para panaoy tiagew. Natumban naderal-deral iray abung a dinokoraan na garing; naderal ya amin iray ankakabaleg a kaabungan.”  

4


1 Dengel kayod saya, sikayo ran bibii a taga Samaria, ya ontataban singa saray maung so kapapakan a baka ed Basan, maruksa ed saray duruka, managpairap ed saray mairap-bilay, tan managpasoot ed kaasawaan yon maniter ed sikayoy alak ya inomen yo! 
2 Diad inkatonung na Katawan a Dios insipan to, “Onsabi ray agew a gayugoyen da kayon amin a singa siran atagaan. 
3 Gayugoyen da kayo ed sankaasinggeran ya abongaw a padir, insan da kayo ibantak ed paway.” 

Ag Naderya so Israel 


4 Say Katawan a Dios kuanto, “No tuan ag kayo napatonda, laka yod masanton pasen ed Betel, sikayo ran totood Israel, ta mankasalanan kayo! Laka yod Gilgal tan mankasalanan kayo ed anggaay nayarian yo! Mangawit kayo na saray ayayep ya ibagat yon kinabwasan, tan iyakar yon kapag mikatlon agew iray kakaplo yo. 
5 Ituloy yoy pangibagat yo na tinapay diad pisalamat yod Dios, tan ipanta yoy masoluk a bagat yo! Sikato yay labalabay yon gawaen. 


6 “Siak so angipadalan na eras ed saray siudad yo, balet ag kayo pinmawil ed siak. 
7 Ag ko pinaoran nen nakaukolan lan mapalalo na saray tanaman yo so danum. Angipelag ak na oran ed sakey a siudad, balet ag ko pinaoran ed arum a siudad. Inmoran ed sakey ya alog, balet andi ed arum. 
8 Saray totood arum a siudad linma ran mananap na danum ed sakey a siudad, balet anggapoy nalmo ran magenap a danum ya inomen. Et siansia nin ag kayo pinmawil ed siak. 


9 “Angibaki ak na ampetapetang tan makasinit a dagem, pian namagaan iray tanaman yo. Inooput na dorun iray amin a tanaman ed tanamanan yo tan diad saray kaubasan yo; inooput da ray kakiewan yon igos tan oliba. Balet siansia nin ag kayo pinmawil ed siak. 


10 “Angyakar ak ed sikayo na salot a singa samay salot ya inyakar kod Egipto. Pinatey kod bakal iray lalakin tobun-balo yo tan inaalak iray kabayo yo. Banget na saray bangkay ed saray kampo yo so impapasingob kod sikayo. Balet siansia nin ag kayo pinmawil ed siak. 


11 “Dineral ta kayo a singa impaneral kod saray baley na Sodoma tan Gomorra. Sikayo ran akapaliis ed patey et aliling yoy mandarlang a bislak a nipaliis ed pool. Balet siansian ag kayo pinmawil ed siak,” kuay Katawan. 
12 “Lapud saya sirin, totood Israel, sikayoy dusaen ko. Et lapud onyay gawaen ko, mamparaan kayo ed panintinsiak!” 

   


13 Say Dios so nanggawad saray 

kapalandeyan tan pinalsa to so dagem. 

Ipapaamta tod too iray kanunotan to; 

pagmamaliwen ton labi so agew. 

Manaakar ed tapew na saray atatagey a pasen diad mundo. 

Saya so ngaran to: Yahweh a Dios 

a Makapanyarin-amin!  

5

Say Tawag a Nipaakar ed Pagbabawi 


1 Dengel kayo, sikayon totood Israel, ed sayan kantan para tolur a kantaen kod sikayo: 

   


2 Atumba la so birhin ya Israel, 

Ag lan balut makabangon! 

Ataynan ed dalin, 

Anggapoy ontulong a mamangon ed sikato. 

   


3 Say Katawan a Dios kuanto, “Mangibabaki na sanlibon sondalo so sakey a siudad na Israel balet sansanlasus so ompapawil ed sikara; mangibabaki na sanlasus a sondalo so sananey a siudad balet samsamploray ompapawil ed sikara.” 


4 Say Katawan kuantod saray totood Israel, “Dago kayod siak, et mambilay kayo. 
5 Ag kayo oonlan mangigalang ed Beer-seba. Ag yo ak aanapen ed Betel, ta anggapoy pansumpalan na Betel. Ag kayo oonlad Gilgal, ta pangaskasiyan a nibantak ed arum a bansa iray totoo to.” 


6 Singger kayod Katawan, et mambilay kayo. No ag kayo onsingger ed Katawan, sikatoy mamalanit a singa apoy ed saray totood Israel. Poolan na apoy iray totood Betel, tan anggapoy makaerep ed pool. 
7 Pangaskasiyan kayo la, sikayon mamipikewet ed katonungan tan manlalames ed saray totoo! 

   


8 Say Katawan pinalsa to ray bitewen, 

say Pleiades tan Orion. 

Pagmamaliwen ton liwawa so bilonget 

tan agew so labi. 

Tatawagen to ray danum na dayat 

tan ikakalbo to rad tapew na dalin. 

Yahweh* so ngaran to. 


9 Dederalen to ray makapanyari tan saray tirinsira ra. 

   


10 Sikayo ran totoo et kabosul yoy siopaman ya onsusumpa ed kaogsan tan sasalitaen tod korti so intiron katwaan. 
11 Pinapairap yo ray mairap-bilay tan tinatakew yo ray trigo ra. Kanyan ag kayo manayam ed saray marakep a binaton abung ya ipapaalagey yo odino oninom ed alak a manlapud saray mararakep ya ubas ya itatanem yo. 
12 Amtak iray ambelat a kasalanan yo tan saray dakerakel a ginagawa yon kaogsan. Pinapairap yo ray maung a totoo, nanaawat kayoy pasoksok, tan sinesebelan yo ray mairap-bilay diad pakagamur day katonungan ed saray korti. 
13 Kanyan diad sarayan maoges a panaon maung lay ag oneseesel so too. 


14 Pian mambilay kayo say kamaungan so pampilalekan yon gawaen, aliwan say kaogsan. Diad satan say Katawan a Dios a Makapanyarin-amin so peteg a niwalad sikayo onung na ibabaga yo. 
15 Bosul yoy kaogsan, aro yoy kamaungan, et nanengneng yod satan ed saray korti ya ontalona so katonungan. Angangko kasian na Katawan iray totoon atilak nin mabilay ed sayan bansa. 


16 Kanyan say Katawan a Dios a Makapanyarin-amin kuanto, “Walay nagawan panaagugolan tan panaakisan ed saray dalan. Anggan saray dumaralus natawag iran milamay a kaiba da ray inupaan a milamay. 
17 Walay nagawan panaagugolan ed amin da ray kaubasan. Nagawa ra ya, ta onsabi ak a manusad sikayo.” Say Katawan so nansalita. 


18 Pangaskasiyan so kipapasen yo, sikayo ran mampilalek ed isabi na agew na Katawan! Antoy kaabigan a niiter ed sikayo na saman ya agew? Para sikayo, saman ya agew et agew na kabilongetan, aliwan agew nan liwawa. 
19 Saman ya agew et aliling toy toon ibabatikan toy lion balet ta nabet toy uso! Odino singa toon kasempet tod abung et inkapa tod padir so lima to, balet kinetket na oleg! 
20 Bilonget, aliwan liwawa, so iter na agew na Katawan; agew ya ambilbilonget, anggapon balut so liwawa. 


21 Say Katawan kuanto, “Kabosul ko ray pista yo; ag ak manliket ed sikara! 
22 No mangyakar kayod siak na saray bagat a popoolan tan saray bagat a trigo ag ko ra awaten. Ag ko awaten iray pinataba yon ayayep ya iyakar yon bagat ed siak. 
23 Tondaan yo ray maingal a kanta yo; ag ko labay a dengelen iray togtog na saray arpa yo. 
24 Ingen, onagos komun a singa kolus so katonungan, tan say kaptekan et singa ilog komun ya ag balut naekatan. 


25 “Totood Israel, diad loob na apataplon taon na impangiwanwan kod sikayo ed kalawakan, ag ko kinaukolan ed sikayon mangyapay kayod siak na saray bagat. 
26 Balet natan, lapud inggagalang yo ray talintao nen Sakut, say dios yon ari, tan si Kaiwan, say dios yon bitewen, nepeg yo ra yan awiten a talintao 
27 no awiten ta kayon ibantak ed dalin a labas na Damasco,” kuay Katawan a say ngaran to et Makapanyarin-amin a Dios.  

Say Kaderal na Israel 


1 Pangaskasiyan so kipapasen yo, sikayon mainomay so pambibilay yod Sion tan sikayon taga Samaria ya abaloan yon arawi kayod kaatapan—sikayon totoon matalona ed sayan bansan Israel a dadagoen a kerewan na tulong na saray arum a totoo! 
2 Laka yo ta nengneng yoy siudad na Calne. Insan kayo onlad matalonan siudad na Hamat tan mampalosur kayod Filistia diad siudad na Gat. Natalonaan da kasid kaabigan iray nanarian na Juda tan Israel? Walay dalin a maawang nen say dalin yo? 
3 Ag yo birbiren ya onsasabi so agew na deral, balet say gagawaen yo papaganoen yoy isabi na saman ya agew. 
4 Pangaskasiyan so kipapasen yo, sikayon maninat-inat ed saray mabmablin katri yo tan manliliket ed pandorongo yod potahin karniy kilaw na baka tan kordiro! 
5 Labalabay yoy manggawa na saray kanta a singa ginawa nen David, tan totogtogen yo ra ed saray arpa. 
6 Saray bason ankabaleg so paniinoman yod saray alak tan sankabalingitan a pabalingit iray ipopoyuk yo, balet ag yo eermenan so kaderal na Israel. 
7 Lapud saya sikayo so ononan nibantak ed arum a bansa. Mangangga la ray pista yo tan saray ankakabaleg a ponsia yo. 


8 Say Katawan a Dios a Makapanyarin-amin et masimoon ton inter yan pasakbay: “Kabosul koy panagpaatagey da ray totood Israel; kagulak iray ankakabaleg a kaabungan da. Ipalimak ed saray kalaban so manonan siudad da tan amin a bengatlan logan to.” 


9 No walay atilak a samploran lalaki ed sakey a pamilya, ompatey ira. 
10 Say kanayon na too a sikatoy makaoley ed tolur et ipaway tod abung so bangkay. Samay kanayon ontawag ed siopaman ya atilak ed abung, “Wala nid tay atilak a kaibam?” 

Say too onebat, “Anggapo!” 

Insan samay kanayon kuanto, “Ag ka maknul! Nepeg tayoy manalwar; ag tayo nepeg a bitlaey anggan ngaran na Katawan.” 


11 No mangganggan lay Katawan, nagaygaygay iray kaabungan, ankabaleg may ankelag ira. 
12 Ombatik kasid baton-dampay iray kabayo? Pambaka kasi na totoo ed dayat iray baka? Balet impagmaliw yon samal so katonungan, tan pinekewet yoy kaptekan. 


13 Ipapasirayew yoy impakadakep yod baley na Lodebar.* Kuanyo, “Mabiskeg kami kanyan adakep mi so Karnaim.”† 


14 Say Katawan a Dios a Makapanyarin-amin kuanto, “Totood Israel, mangyakar ak na saray sondalod arum a bansa a manakop ed bansa yo. Pairapen da kayo manlapud Dalan a Hamat diad baybay ya anggad Kolus na Araba diad abalaten.”  

Say Nipasingayew iran Dorun 


1 Walay impasingayew ed siak na Katawan a Dios. Diad sayan pasingayew anengneng koy Dios ya amalsa na amayamay a dorun sanen kakkapanggapas ed saray trigon kayaryan na ari tan sanen ontutubo lamet iray dika. 
2 Anengneng kon inaakan na saray dorun iray amin a dikan tinmutubo ed dalin. Insan inkuanko, “Katawan a Dios, pirdonam pa ray totoom! Panoy kilaban da? Makapoy tan daiset ira!” 


3 Inoman na Katawan so kanunotan to kanyan inkuanto, “Ag nagawa so anengneng mo.” 

Say Nipasingayew a Pool 


4 Walay sananey ya impasingayew ed siak na Katawan a Dios. Diad sayan pasingayew anengneng koy Dios a mampaparaan a dusaen tod pool iray totoo to. Pinoolan la na apoy so baleg a dayat ed dalem na dalin tan ginapwan to lan poolan so dalin. 
5 Insan inkuanko, “Patondam pa, Katawan a Dios! Panoy kilaban da ray totoom? Makapoy tan daiset iran tuloy!” 


6 Inoman lamet na Katawan so kanunotan to, kanyan kuanto, “Ag met ya nagawa!” 

Say Nipasingayew a Patawin 


7 Walay sananey ya impasingayew na Katawan ed siak. Diad sayan pasingayew anengneng koy Katawan a manalalagey ed abay na padir a pinatawinan nen impaalagey, tan sankabembenan toy sakey a patawin. 
8 Tinepet tod siak, “Amos, antoy sankanengneng mo?” 

“Sakey a patawin,” ebat ko. 

Insan inkuantod siak, “Ikakanak yan patawin ta labay kon ipanengneng ed saray totook a singa ra sakey a padir ya aliway patawin to. Ag ko la omanen lamet so kanunotan ko diad panusak ed sikara. 
9 Naderal iray pasen a pangigagalangan na saray kabyangay boleg nen Isaac. Nataynan ya aderal-deral iray masanton pasen na Israel. Panganggaen kon manari iray kabyangay boleg nen Ari Jeroboam.” 

Di Amos tan Amasias 


10 Diad saman say pari ed Betel, a si Amasias, kuantod kinen Ari Jeroboam na Israel: “Kokompluten nen Amos iray totoo ya onsumpad sika. Naderal so bansa lapud saray ipupulong to. 
11 Saya so kuanto: ‘Ompatey ed bakal si Jeroboam, tan saray totood Israel naala rad dilin bansa ra tan nibantak irad arum a bansa.’ ” 


12 Insan inkuanen Amasias ed kinen Amos, “Tonda ka la, propita! Pawil ka lad Juda tan diman ka la mampulong. Pabayaran kad sikarad man ed pampulong mo. 
13 Ag ka la dia mampropropisiya ed Betel. Sikato yay pasen a panangigalangan na ari, say timplo ed intiron bansa.” 


14 Inmebat si Amos, “Aliwa ak a propita odino anak na propita. Managkomponi ak na saray karniro, tan managasikasod ak na kakiewan na igos. 
15 Balet say Katawan inekal to ak ed kimey kon pumapastol tan ingganggan to ya onla ak a mampropisiya ed saray totoo ton Israel. 
16 Kanyan dengel ka natan ed ibabagay Katawan. Ibabagam ya ontonda ak a mampropisiya, ya ontonda ak a mampulong sumpad saray totood Israel. 
17 Lapud saya, Amasia, say Katawan kuantod sika. ‘Magmaliw a marotak a bii ed siudad so asawam tan napatey ed bakal iray anak mo. Naapag-apag so dalin mo tan niiter irad saray arum a totoo, tan napatey kad bansa da ray pagano. Andi-saew a saray totood Israel et naala rad dilin bansa ra tan nibantak irad arum a bansa.’ ”  

Say Sakey a Baskit na Prutas a Nipasingayew ed Siak 


1 Walay sananey ya impasingayew ed siak na Katawan a Dios. Diad sayan pasingayew anengneng koy sakey a baskit a napno na saray bungay kiew. 
2 Tinepet na Katawan, “Amos, antoy nanenengneng mo?” 

“Sakey a baskit a napno na saray prutas.” ebat ko. 

Say Katawan kuantod siak, “Sinmabi la so anggaan* da ray totook ed Israel. Ag ko la omanen so kanunotan ko nipaakar ed panusak ed sikara. 
3 Diad satan ya agew saray kansion ed palasio et magmaliw a panagugol lapud ermen. Kitongilang ed satan iray bangkay ed anggan iner a pasen. Ibantak da ran anggapoy eseesel.” 

Say Dusa na Israel 


4 Dengel kayod sayan salita, sikayo ran manggagatin ed saray walad pankaukolan tan mandederal ed saray mairap-bilay ed bansa. 
5 Ibabaga yod sikayon dili, “Kapigan kasiy kasumpal na saray mablin agew, pian makalako kami lay trigo mi. Kapigan kasiy kasumpal na Agew na Panagpainawa, pian nayarian mi lay manlako lamet na trigo mi? Nasumpal la komun, pian makatubo kami lay dakel, nikana mi la ray masaol a sukatan, tan nilira mi ray simbangan pian napalikdo mi ray sumasaliw ed sikami. 
6 Makalako kami met la na mablin trigo, anggaman ya andi-kana la ra. Mananap kami na toon mairap-bilay ya ag to nabayaray utang ton anggan say bili labat na sankaparis a sandalya, insan mi la saliwaen ya aripen.” 


7 Say Katawan a Dios na Israel sinambaan to, “Ag kon balut nalingwanan iray maoges a gagawaen da. 
8 Kanyan onyegyeg so mundo tan manermen so balang sakey a manaayam ed tapew na dalin. Nayegyeg so intiron bansa; onatagey tan nakusbo a singa Ilog na Nilo. 
9 Onsabiy panaon a paseleken ko so agew no kaagwan tan pabilongetan ko so mundo no agew. Siak, say Katawan a Dios, so nansalita. 
10 Pagmaliwen kon panagermen iray pista yo tan salatan ko na panagugol lapud ermen iray maliket a kansion yo. Pankiskisen ta kayo na kaoluan yo tan pansulongen ta kayoy sako, tan magmaliw kayon singa saray atateng a maermen lapud impatey na saksakey ya anak dan laki. Diad satan ya agew mapalaloy ermen da ray totoo ya anggad samput. 


11 “Onsabiy panaon a mangipadalan ak ed bansa yo na eras, balet ta aliwan eras ed kakanen tan iinomen no ag ingen eras ed pandengel na salitay Katawan. Siak, say Katawan a Dios, so nansalita. 
12 Saray totoo et manakar ira a manlapud Inatey a Dayat ya anggad Dayat na Mediteraneo, insan ira manakar a manlapud baybay ya anggad bokig. Anapen da ed inerman a pasen so salitan manlapud Katawan, balet ag da narumog. 
13 Diad satan ya agew anggan saray mabibiskeg a lalaki tan bibii et nalemay ira lapud inkaapgaan. 
14 Natumba tan ag la makabangon iray totoon mansasamba ed saray talintaod Samaria a kuanda, ‘Diad ngaran na dios na Dan,’ odino ‘Diad ngaran na dios na Beer-seba.’ ”  

Say Sintinsia na Katawan 


1 Anengneng koy Katawan a manalalagey ed abay na altar. Ingganggan to: “Maso yo ray toktok a lusek na Timplo, pian nayegyeg so pundasion. Igeba-geba yod kaoluan da ray totoo. Pateyen kod bakal iray nakdaan a totoo. Anggapod sikaray makaarawi; anggapoy anggan sakey a makabatik ed sikara. 
2 Anggan mangotkot iran onlad pasen a panaayaman da ray inaatey, naerel ko rad man. Anggan onkalab irad tawen, iyepas ko ra. 
3 No onamut irad toktok na Palandey na Carmelo, anapen ko ra et erelen ko ra. No iyamutan da ak ed dalem na dayat, iganggan koy dragon ed dayat* ta ketketen to ra. 
4 No nadakep ira na saray kalaban da, iganggan kon pateyen da ra. Ginetmak lan deralen, aliwan tulongan ira.” 

   


5 Didiwiten na Katawan a Dios a Makapanyarin-amin so mundo, 

et nayeyegyeg; 

maneermen ya amin iray totoon manaayam dia. 

Say intiron mundo et onaatagey tan nakukusbo a singa Ilog na Nilo. 


6 Say Katawan ipapaalagey tod katawenan so abung to, 

ililira tod tagey na mundo so tambubong na tawen 

Tatawagen toy danum ed dayat 

tan ikakalbo tod tapew na dalin. 

Say ngaran to et Yahweh! 

   


7 Say Katawan kuanto, “Totood Israel, nununoten ta kayo a singa pannununot kod saray taga Sudan. Impaway kod Creta iray Filisteo tan diad Kir iray Siriano, a singa impangipaway kod sikayo ed Egipto. 
8 Siak, say Katawan a Dios, et babantayan ko yan makasalanan a nanarian na Israel, tan deralen kod tapew na dalin. Balet ag ko deralen ya amin iray kabyangay boleg nen Jacob. 


9 “Mangganggan ak, et nayegyeg iray totood Israel a singa kayakayak na belas ed yakayakan. Yakayaken ko rad saray bansa, ta ekalen ko ray amin ya andi-kakanaan. 
10 Napatey ed bakal iray makasalanan a totook—amin da ray mangibabagay, ‘Ag iyabuloy na Dios a napasakitan itayo.’ ” 

Say Kipawil na Gendat a Kipapasen na Israel 


11 Say Katawan kuanto, “Onsabiy agew ya ipawil koy gendat a kipapasen na nanarian nen David, a kaparpara toy sakey ya abung ya aderal-deral ed inkageba to. Apigeren ko ray padir to tan ipaalagey kon singa gendat. 
12 Kanyan naala na saray totood Israel so akeraan ed dalin na Edom tan amin da ray bansan kayaryan ko ra nen saman,” kuay Katawan a mangyabuloy a nagawa ra ya. 

   


13 “Onsabi ray agew,” kuay Katawan, 

a masiglat niy itobu na saray tanaman ed kaalogan nen say pananid saraya, 

tan masiglat niy katotobu da ray sengeg na ubas 

nen say panggawa na alak na ubas. 

Mangiterter na masamit ya alak iray kapalandeyan, 

tan mamaagos met na masamit ya alak iray kapokdulan. 


14 Ipawil kod dalin da iray totook. 

Pasimbaloen dan ipaalagey iray aderal-deral a siudad da tan manayam irad man; 

mantanem ira na saray ubas tan inomen da ray alak da; 

mantanem ira na saray tanaman tan kanen da ray bunga ra. 


15 Itanem ko ray totook ed dalin ya inter kod sikara, 

et ag la ran balut nabagut.” 

Say Katawan a Dios yo so nansalita. 



* 1:11
 LALAKIN AGAGI RA: Say sengeg na boleg da ray Israelita et si Jacob a lakin agi nen Esau a sengeg na boleg da ray Edomita.

* 2:11
 NAZAREO: Saray Israelitan ipapanengneng day panangaro rad Dios diad panamegley na pansamba ran ag ira oninom na alak odino sirbisa tan ag da potutan so buek da odino diwiten iray bangkay (nengneng yoy Bilang 6:1-8).

* 5:8
 YAHWEH: Nengneng yoy Gen. 2:4.

* 6:13
 LODEBAR: Say tanul na sayan ngaran kapara toy Hebreon salita a kabaliksan toy “anggapo.”

† 6:13
 KARNAIM: Say kabaliksan na sayan melag a baley et “saray saklur” a tanda na biskeg.

* 8:2
 ANGGAAN: Diad salitan Hebreo saray salitan kabaliksan day “anggaan” tan “bunga” et namparay tanul da.

* 9:3
 DRAGON ED DAYAT: Asisia a panaayaman na baleg a dragon so dalem na dayat. Sayan pinalsa, a singa saray arum, et nipapasen nen saman ya ooleyan na Dios.

KRONOLOHIYA NA BIBLIA 

K.C. = Kasakbayan nen Cristo 

c. = CIRCA (sakey a)* 

	PITSA 	Say sukat na panaon et ilalaman toy nandoroman bilang na taon. 
	SAY PANAON KASAKBAYAY INKISULAT NA AGAWGAWA 	SARAY GAPO: SARAY AGAWGAWA KASAKBAYANNA AWARAN 
	 	Say Impamalsa 
	 	Si Adan tan si Eva ed Tanamanan 
	 	Si Cain tan si Abel 
	 	Si Noe tan say Baleg a Delap 
	 	Say Tori ed Babilonia 
	2000 K.C. 	SARAY TOTOON SENGEG NA SARAY ISRAELITA 
	 	Linmay Abraham ed Palestina c. 1900 
	 	Say Inkianak nen Isaac 
	 	Say Inkianak nen Jacob 
	1800 K.C. 	Si Jacob labinduay anak ton lalaki a nagmaliw iran sengeg na labinduan tribu na Israel. Say sankatalonaan ed sarayan anak et si Jose, a nagmaliw a sumisimbawa na Ari na Egipto. 
	1600 K.C. 	SARAY ISRAELITA ED EGIPTO 
	 	Naaripen ed Egipto iray kabyangay boleg nen Jacob c. 1700–1290 
	1250 K.C. 	Impangulo nen Moises a pinmaway ed Egipto iray Israelita c. 1290 
	 	Nanalis-alis iray Israelita na panayaman dad kalawakan. 
	 	Legan na sayan panaon, inawat nen Moises so Ganggan diad Palandey na Sinai. c. 1290–1250 
	 	SAY IMPANAKEP TAN IMPANAYAM ED CANAAN 
	 	Impangulo nen Josue so inmonan inloob ed Canaan c. 1250 
	 	Nansiansian aliwa nin malet so pankakasakey na saray tribu, tan saray tatawagen a Huis a palbayani so angipangulo. 
	 	SAY NANKASAKEY A NANARIAN NA ISRAELITA 
	 	Say Impanoley nen Saul c. 1030 1010 
	 	*Say circa a pitsa et palaran. No abaybayag lan panaon, lalon ag napalinew so pitsa. Manlapud impatey nen Solomon nen 931 K.C. ya anggad Ganggan nen Ciro nen 538 K.C., duga iray pitsa, balet anggan diad sayan panaon nayarin sakey o duaran taon so nipaluban lingo. 



   

	1000 K.C. 	Say Impanoley nen David c.1010–c.970 	 	 
	 	Say Impanoley nen Solomon c.970–c.931 	 	 
	950 K.C. 	SARAY DUARAN NANARIAN NA SARAY ISRAELITA 	 	 
	 	Juda (Nanarian ed Abalaten) 	 	Israel (Nanarian ed Baybay) 
	 	Arari 	 	Arari 
	 	Roboam 931–913 	 	Jeroboam 931–910 
	 	Abiam 913–911 	 	Nadab 910–909 
	900 K.C. 	Asa 911–870 	 	Baasa 909–886 
	 	 	 	Ela 886–885 
	 	 	Propita 	 
	 	Josafat 870–848 	 	Zimri, pitoran agew, 885 
	 	 	 	Omri 885–875 
	 	 	Elias 	 
	850 K.C. 	Jehoram 848–841 	 	 
	 	Ahazias 841 	 	Ahazias 853–852 
	 	 	 	Joram 852–841 
	 	Riyna Atalia 841–835 	Eliseo 	Jehu 841–814 
	 	Joas 835–796 	 	Joacaz 814–798 
	800 K.C. 	Amasias 796–781 	 	Jehoas 798–783 
	 	Uzias 781–740 	 	 
	 	 	 	Jeroboam II 783–743 
	 	 	Jonas 	 
	 	 	Amos 	 

	 	Jotam 740–736 	 	Sallum sakey bulan nen 743 
	 	 	Oseas 	 
	 	 	 	Menahem 743–738 
	 	Acaz 736–716 	 	 
	 	 	Mikias 	Pecayas 738–737 
	 	 	Isaias 	 
	 	 	 	Pekas 737–732 
	 	 	 	Oseas 732–723 
	 	Ezekias 716–687 	 	 
	 	 	 	Say Impakadakep ed Samaria 722 



   

	700 K.C. 	SARAY KAONURAN A TAON NA NANARIAN NA JUDA 	 	 
	 	Manases 687–642 	 	 
	650 K.C. 	Amon 642–640 	 	 
	 	 	 	Saray Propita 
	 	Josias 640–609 	 	Sofonias 
	 	Joacas taloran bulan nen 609 	 	 
	 	 	 	Nahum 
	 	Joakim 609–598 	 	 
	600 K.C. 	 	Jeremias 	 
	 	Joakin taloran bulan nen 598 	 	 
	 	 	 	Habacuc? 
	 	Sedekias 598–587 	 	 
	 	Say Impakadakep ed Jerusalem Hulyo 587 odino 586 	 	Ezekiel 
	550 K.C. 	SAY INKIBANTAK ED ARUM A BANSA TAN SAY IMPAKAPAWIL 	 	 
	 	Kayari na impakadakep ed Jerusalem nibantak ed Babilonia iray Judio 	 	 
	 	Ginmapo so impanoley na sary taga Persia 539 	 	Saray Propita 
	 	Say Ganggan nen Ciro inabuloyan ton ompawil iray Judio 538 	Aggeo 	Zacarias 
	 	Nilira so Pundasion na Balon Timplo 520 	Obadias 	Daniel 
	 	Inkipaalagey lamet na saray Padir na Jerusalem 445–443 	Malakias 	 
	 	 	Joel? 	 



   

	400 K.C. 	SAY PANAON A NANLEETAN NA SARAY SIPANAN 	 	 
	 	Inletneg nen Alejandro a Matalonggaring so oley ed Palestina c. 333 	 	 
	 	Inoleyan na saray Tolomeo so Palestina, saray kabyangay boleg na sakey ed saray hiniral nen Alejandro, a naitdan na betang a manoley ed Egipto c. 323–198 	 	 
	200 K.C. 	Inoleyan na saray Seleucido so Palestina, saray kabyangay boleg na sakey ed saray hiniral nen Alejandro, a nala toy oley na Siria c. 198–166 	 	 
	 	Say inlaban na saray Judio diad impangipangulo nen Macabeo et intubat toy panoley na saray Judio ed dilin bansa ra. Naoleyan na pamilya nen Judas tan saray arum a kabyangay boleg to so Palestina, a tatawagen ira na Hasmoneo c. 166–63 	 	 



   

	 	Say taga Roma a hiniral a si Pompeyo, et adakep to so Jerusalem nen 63 K.C. Say Palestina et inoleyan na saray ararin tinoro na pakaoley na Roma. Say sakey ed saya et si Herodes a Matalonggaring a nanoley manlapud 37 K.C. ya anggad 4 K.C. 	 	 
	A.D. 1 	SAY PANAON NA BALON SIPANAN 	 	 
	 	Say Inkianak nen Jesus* 	 	 
	 	Say Impanlingkur nen Juan a Managbinyag; say impaminyag ed kinen Jesus tan say inggapo na impanlingkur tod karaklan 	 	 
	A.D. 30 	Say impatey tan inkioli nen Jesus 	 	 
	 	Say inkaoman na bilay nen Pablo (Saulo na Tarso). A.D. 37 	 	 
	 	Say Impanlingkur nen Pablo. A.D. 41–A.D. 65 	 	 
	 	Say kaonuran ya inkapriso nen Pablo. A.D. 65 	 	 
	 	*Say kaplesan a panaon et kinalkulon ginmapo ed inkianak nen Jesu-Cristo, salanti A.D. 1 (A.D. iyaalagey to so Anno Domini ‘dia ed taon na Katawan’). Balet say onaan ya impankalkula et apapaway a walay lingo to na pigaran taon, kanyan say inkianak nen Cristo et nayarin nen taon 6 K.C. 	 	 

Say Sulat nen Pablo ed saray 

TAGA COLOSAS 

Pangiparontal 

Say Sulat nen Pablo ed saray taga Colosas et nikorit ed iglisia a walad Colosas, sakey a baley ed Asia Minor a walad bokig na Efeso. Ag inletneg nen Pablo yan iglisia, balet ipapasen nen Pablo a nasasakopan to, ta sikatoy angibaki na saray kumikimey a manlapud Efeso, say manonan baley na Asia a luyag na Roma. Akabatan nen Pablo a wala ray tila-tilan bumabangat ed iglisia ed Colosas ya ibabangat dan nepeg so mangigalang ed saray “maispiritun manoley tan pakayari,” pian nakabatan na sakey a too so Dios tan nawalaan na nagnap a kilalaban. Ibabaga ni na sarayan bumabangat a nepeg a sumpalen na sakey a too iray nidoma-doman sirimonya, a singa say pampasegat, tan nepeg ton tombuken iray mapeget a totontonen nipaakar ed kakanen tan arum iran bengatla. 

Nansulat si Pablo, pian nasumlang to ra yan bangat diad panamegley na tuan macristianon bangat. Say segek na ebat to et nayarian nen Jesu-Cristo so mangiter na nagnap a kilalaban, tan saray arum a pananisia tan kagagawa et mamaarawi rad sikato. Diad panamegley nen Cristo, pinalsa na Dios so sankamundoan tan diad panamegley to papapawilen tod sikato. Walay ilalon nilaban so mundo diad panamegley labat na pikakasakey ed Cristo. Sinansakey ya indalatdat nen Pablo so kabaliksan na sayan baleg a bangat a para bilay na saray mananisia. 

Manepeg ya imanoen a si Tikico ya akinawiran nen Pablo ya angitolur na sayan sulat ed Colosas, et inolup nen Onesimo, samay aripen a makasengeg na nansulatan nen Pablo ed kinen Filemon. 

Logan na sayan Libro 

Pangiparontal 1:1-8 

Si Cristo tan say kimey to 1:9–2:19 

Say balon bilay ed Cristo 2:20–4:6 

Say pangisamput 4:7-18  

1 Sayan sulat nanlapud kinen Pablo ya apostol nen Cristo Jesus onung ed linaway Dios, tan nanlapu met ed agi tayon si Timoteo— 


2 Diad saray totooy Dios a taga ra Colosas, saray matoor ya agagi ed Cristo: 

Itdan kayo komun na Dios ya Ama tayo na bindision tan kareenan. 

Pisasalamat 


3 Lawas kamin misasalamat ed Dios ya Ama na Katawan tayon Jesu-Cristo, kapag ipipikasi mi kayo. 
4 Ta abalitaan miy nipaakar ed pananisia yod Cristo Jesus, tan say panangaro yod amin a totooy Dios. 
5 Nen sinmabin inmonad sikayoy katwaan na Maung a Balita, nadngel yoy ilalon iter to. Kanyan say pananisia tan panangaro yo niletneg ed ilalo yon nagamuran iray bengatlan niparaan para sikayo diad tawen. 
6 Say Maung a Balita et onkakayat tan mangiiter na bindision ed sankamundoan, a singa agawad sikayo nen inmonan nadngel tan atalusan yoy katwaan na panangaroy Dios. 
7 Nadngel yo yad kinen Epafras, say pinabli min kumikimey nen Cristo tan matoor a kakimeyan a mangilalaman ed sikami.* 
8 Sikatoy angibalitad sikami na nipaakar ed panangaron inter na Ispiritu ed sikayo. 


9 Kanyan nanlapud samay impakadngel miy nipaakar ed sikayo, lawas mi kayon ipipikasi. Kekerewen mid Dios a panoen to kayo komuy pakaamta na linawa to, a tinekepay maispiritun kakabatan tan pakatalus. 
10 Diad ontan, makapambilay kayon onung ed linawa na Katawan, tan magmaliw kayon makapalikliket ed sikato. Makapambunga ki met ed satan na amin a klasiy maung iran gawa, tan ombaleg so pakapikabat yod Dios. 
11 Napabiskeg kayo komun ya amin diad tulong na mapagalang a pakayariy Dios, pian maliket yon nitepel iray amin a bengatla. 
12 Tan misalamat kid Ama a nanggawad sikatayon manepeg a minabang ed niparaan a tawiren da ray totoo to diad panarian na liwawa. 
13 Inlaban to itayon nanlapud kabilongetan tan inyalis to itayod panarian na inararo ton Anak. 
14 Arondon itayo la tan apirdona la ray kasalanan tayo diad panamegley na Anak. 

Say Inkatoo tan say Kimey nen Cristo 


15 Si Cristo et indengan na Dios ya ag nanengneng. Sikatoy pangulowan ya Anak, manona nen say amin a pinalsa. 
16 Ta diad panamegley to, apalsa ray amin a walad tawen tan dalin, nanengneng man o andi, pati saray maispiritun pakayari, kakatawan, manoley, tan saray walay betang. Apalsa ray amin a bengatla diad panamegley to tan para sikato. 
17 Sikatoy wala la kasakbayan ya apalsay amin a bengatla tan diad panamegley to, maokoksuy ya amin iray bengatla. 
18 Si Cristo so olo na iglisia a laman to. Sikatoy nanlapwan na amiamin tan pangulowan ya Anak ya inmona-onan inmolid bilay, pian sikato so magmaliw a manona ed amin a ganagana. 
19 Ta nilabay na Dios a manayam so intiron inka-Dios ed Anak. 
20 Nilabay met na Dios ya ompawil so sankamundoan ed sikato diad panamegley na Anak. Diad panamegley na impatey ed krus na Anak na Dios, nanggaway kareenan tan pinapawil tod sikaton dili so amin a bengatlan walad tawen tan walad tapew na dalin. 


21 Nen saman, arawi kayod Dios tan nilabanan yo lapud saray maoges a ginagawa tan ninununot yo. 
22 Balet natan diad panamegley na impatey na laman nen Cristo, ginawa kayoy Dios a kakaaro to, pian niyakar to kayon masanto, anggapoy pakabalawan, tan malinis, diad arap to. 
23 Balet nakaukolan a mansiansia kayon malet tan mabiskeg ed pananisia. Ag yo aabuloyan a naekal so ilalon agamuran yo nen nadngel yoy Maung a Balita. Lapud sayan Maung a Balitan nipupulong ed amin a katoowan, siak, a si Pablo, et nagmaliw ak a managlingkur. 

Say Panaglingkur nen Pablo ed Iglisia 


24 Makaliliket ak natan ed paniirap ko para sikayo, tan nitutuloy koy kairapan a nepeg nin liknaen nen Cristo para laman to, salanti say iglisia. 
25 Say Dios ginawa to ak a managlingkur ed iglisia, pian natulongan ta kayo diad panggawak na kimey ya inter na Dios ed siak. Sayan kimey et say nasput a pangipulong na salitay Dios, 
26 salanti say katwaan a niamut nen inmona ran panaon tan diad amin a katoowan, balet nipaamta la natan ed saray totooy Dios. 
27 Nilabay na Dios ya ipaamtad saray totoo to yan mayaman tan makapakelaw a niamut a katwaan para amin a katoowan. Say niamut a katwaan saya: walad sikayoy Cristo a kawalaay ilalo yon makapinabang ed kagalangay Dios. 
28 Kanyan ipupulong miy Cristo ed amin a katoowan. Diad anggaay walan kakabatan mi, sisimbawaen tan babangatan miy amin a katoowan, pian say balang sakey niarap mi ya anggapoy pakabalawan ed sikato diad arap na Dios, lapud pikakasakey ed Cristo. 
29 Pian nagawa ya, mankikimey tan mansasagput ak a maung, onung na pankikimey ed siak na mabiskeg a pakayari nen Cristo.  

1 Labay kon naamtaan yo so ontan lan seet kon nansagput para sikayo, para saray taga Laodicea, tan para saray amin ya ag da ak ni apilupaan. 
2 Gagawaen ko ya, pian ombiskeg so linawa ra, mankasakey iran nabalur na aro, tan nawalaan iray intiron kayamanan na ilalo ya iter na tuan pakatalus. Diad ontan, nakabatan day niamut a katwaan na Dios, salanti si Cristo a dili.* 
3 Sikato so akaiyamutay amin a kayamanay kakabatan tan pakatalus. 


4 Ibabagak ya, pian ag kayo nibalang na anggan siopa, diad panamegley na makaayat a pananalita. 
5 Anggaman ya anggapod tay laman ko, wadtay ispirituk. Makaliliket ak diad impakaamtak ed maoksuy a kabibilay yo tan mabiskeg a pananisia yod Cristo. 

Say Nagnap a Bilay diad Pikakasakey ed Cristo 


6 Bangta inawat yo lan Katawan si Cristo Jesus, mambilay kin sikakasakey ed sikato. 
7 Mansiansia kin malet ed sikato tan iletneg yod sikatoy bilay yo. Mampabiskeg kid pananisia yo onung na nibangat ed sikayo, tan misalamat kayo lawas ed Dios. 


8 Manasikaso kayo sirin, pian ag ki nasamsam na anggan siopa diad panamegley na andi-kakanaan tan makabalang a kakabatay too a manlalapud nipatawir iran bangabangat tan manlalapud saray manangiwanwan na sayan mundo, aliwan manlalapud Cristo. 
9 Ta say intiron inkagnap na inka-Dios et manaayam ed Cristo diad inkatoo to, 
10 tan diad pikakasakey yod sikato, naitdan kayoy nagnap a bilay. Walad silong to ray amin a pakayari tan pakaoley. 


11 Lapud pikakasakey yod Cristo atandaan kayoy segat aliwan lapud impakagerger ed laman yo, no ag lapud nakal kayo lad maoges a pakayariy laman. Sayan segat nanlapud Cristo. 
12 Ta nen abinyagan kayo, nipompon kayon kaiba nen Cristo tan inmoli kayod bilay a kaiba to, lapud pananisia yod pakayariy Dios, ya amaolid bilay ed Cristo. 
13 Sikayo ran inatey lapud saray kasalanan yo, tan lapud Hintil kayo ya anggapod silong na Ganggan, say Dios so amilay ed sikayo a kaolup yoy Cristo; pinirdona to la ran amiy kasalanan tayo. 
14 Binoral to la so sumlang ed sikatayon listaay utang tayo, tan pati saray kaiba ton totontonen. Inekal to ya, diad impangipasak tod krus. 
15 Diad panamegley na impatey nen Cristo ed krus, dineral toy pakayari da ray maispiritun manoley tan saray walay betang.† Singa ra ya adakep tan imparadad karaklan a pangipanengneng na impanalo to. 


16 Kanyan ag kayo papaoleyan ed siopaman a mangibaga no antoy nepeg yon kanen, inomen, pistaan ya agew o bulan, o ngilinan ya Agew na Panagpainawa. 
17 Amin ira ya et anino labat na bengatla ran onsabi; balet si Cristo so petepeteg ya akananino ed saraya. 
18 Ag kayo paibabalang ed siopaman a mangipapasen ed sikaton dili a matalonggaring, lapud inkapuyanan to kono tan ipapasoot toy tila-tilan panagpaabeba tan say pangigalang ed saray anghil, balet diad tuay tua, mampapasirayew labat, ta kanunotay too labat so kanunotan to. 
19 Ag to mikakasakey ed Cristo ya olo tan kawalaay pakayari ed intiron laman, a natatagano tan naooksuy na saray langolangowan tan olaolat. Sikatoy mamapabaleg ed laman, onung ed linaway Dios. 

Say Balon Bilay ed Cristo 


20 Inatey ki lan kaolup nen Cristo tan nakal kayo lad pakaoley na saray manangiwanwan na sayan mundo. Akin sirin et minumundoy panagbilay yo? Akin et onoonur kayo nid saray ganggan a singa, 
21 “Ag mo ya bebembenan,” “Ag mo man tatawayan,” “Ag mo man didiwiten”? 
22 Amin ira ya, magmaliw ya anggapoy kana, no inkana la ra; ganggan tan bangabangat ira labat na totoo. 
23 No onona, singa maumaung tan mangiter na kaabigan so pangigagalang dad saray anghil, say tila-tilan panagpaabeba ra, tan panamairap dad laman da. Balet say katwaan to, ag ira makapatondad alablabas tan maoges a pilalek na laman.  

1 Pinaoli kayod bilay a kaiba yoy Cristo, kanyan panogagepan yo ray bengatlan walad tawen a kawalaan nen Cristo, ya akayorung ed nikawanay Dios. 
2 Nunnunot yo ray mangatatawen, aliwan saray mangaraldalin a bengatla. 
3 Ta inatey kayo la, tan diad Dios akaamut so bilay yo a kaiba nen Cristo. 
4 Si Cristo so tuan bilay yo, tan no sikatoy ompanengneng, ompanengneng kayo met a kaiba to tan minabang kayod kagalangan to! 

Say Daan tan say Balon Bilay 


5 Kanyan ibantak yo la ray mangaraldalin a pilalek yo, a singa saraya: inmoralidad, kabandayan, maoges a pilalek na laman, maoges a getma, agom (ta say kinaagom et sakey a klasiy panangigalang ed talintaoy dios). 
6 Lapud saraya, onsabiy pasnuk na Dios ed saray ag onoonur ed sikato.* 
7 Nambilay ki met nen saman onung ed sarayan pilalek, nen ooleyan da kayo ni. 


8 Balet natan, ekal yo la ra yad bilay yo: alabas a pasnuk, bosul, tan sakit na linawa. Ag ki la mampapaoges tan mansasalitay mabanday. 
9 Ag ki met la mantitilaan, ta sinalatan yo lay daan ya inkatoo, pati saray kagagawa to, 
10 tan insolung yoy balon inkatoo. Sikato yay balon too a pinalsa na Dios tan papasimbaloen to lawas onung ed indengan to, pian magmaliw a nagnap so pakapikabat yod sikato. 
11 Lapud saya anggapo lay pandomaay Hintil tan Judio, asegat tan ag asegat, barbaro, tood takel, aripen o aliwan aripen; si Cristo so amin tan walad amin. 


12 Sikayo ray piniliy Dios, masanto tan inararo to. Kanyan nepeg kayon maaro, mapangasi, mapaabeba, maoyamo, tan maanos. 
13 Mantutulongan kayo, tan mampipirdonaan kayo no walay irap na linaway sakey ed sananey. Mampipirdonaan kayo, onung na impamirdonay Katawan ed sikayo. 
14 Tan manonaan ed amin, manaarowan kayo, ta sikatoy berber na nagnap a pankakasakey. 
15 Panoley yod puso yo so kareenan ya iter nen Cristo, ta sikato yay anawagay Dios ed sikayon amin pian magmaliw kayon kabyangay saksakey a laman. Misalamat kayo met. 
16 Nepeg a manayam ed puso yo so mayaman a salita nen Cristo. Diad amin a kakabatan mambabangatan tan mansisimbawaan kayo. Mankanta kayo ray salmo, imno, tan maispiritu ran kanta. Diad pankanta yo, misalamat kayod Dios diad puso yo. 
17 Antokaman sirin a gawaen o salitaen yo, gawa yo ran amin diad ngaran na Katawan a Jesus, tan diad panamegley to, misalamat kayod Dios Ama. 

Saray Kanepegan ed sayan Balon Bilay 


18 Sikayo ran bibii, toluk yoy kaasawaan yo, ta sikato yay linaway Katawan. 


19 Sikayo ran lalaki, aro yoy kaasawaan yo, tan ag kayo maruksa ed sikara. 


20 Sikayo ran anak, toluk kayo lawas ed saray atateng yo, ta makapaliket ya ed Katawan. 


21 Sikayo ran atateng, ag kayo mapalalon mapasnuk ed saray anak yo, pian ag onkapoy so linawa ra. 


22 Sikayo ran aripen, diad amin a bengatla toluk kayod saray amo yo diad tapew na dalin. Walay makanenengneng man o anggapo mankimey kayo, aliwan lapud pamaliket yod totoo, no ag ingen lapud matoor kayo tan walay panamagalang yod Katawan. 
23 Antokaman a gawaen yo, gawa yon mabolbolus, a singa kayo manlilingkur ed Katawan, aliwa labat a diad too. 
24 Tandaan yo a say Katawan lamlamang so ontumang ed sikayo; awaten yoy imparaan ton ipatawir ed saray anak to. Si Cristo so Katawan a panlilingkuran yo. 
25 Say manggaway kaogsan awaten toy bayar na maoges a ginagawa to; ta diad arap na Dios, anggapoy pandomaan na amin a katoowan.  

1 Sikayo ran amo, gawa yod saray aripen yo so makatonungan tan makanepegan. Tandaan yo a wala met so Katawan yon walad tawen. 

Saray Bilibilin 


2 Ag yo totondaay mampikasi. No mampikasi kayo, gawa yon masimoon tan tekepan yoy pisasalamat ed Dios. 
3 Ipikasi yo kami pa ya itdan kamiy Dios na pankanawnawan mangipulong na salita to tan mangipaliwawa na niamut a katwaan a nipaakar ed Cristo. Ta saya so makasengeg no akin et wadya ak ya apriso natan. 
4 Ipikasi yo pa met a nipulong ko komun a malinlinew so salitay Dios, onung na nepeg kon gawaen. 


5 Nepeg a makabat kayo diad pipiolup yod saray aliwan mananisia, tan ikana yo ray amin a pankanawnawan walad sikayo. 
6 Nepeg a marakep tan makaayayat lawas a dengelen so pananalita yo, tan nepeg ya amtaen yo no antoy manepeg ya iyebat yod balang sakey a too. 

Saray Kaonuran a Pabano 


7 Say inararo tayon agi a si Tikico, matoor a kumikimey tan kaparan managlinkur ed Katawan, so mangibalitad sikayo na nipaakar ed amin a nagagawad siak. 
8 Paonlaen kod tan, pian naamtaan yoy kipapasen mi, et diad ontan, ombiskeg so linawa yo. 
9 Kaiba toy Onesimo, matoor tan inararon agi, a kabyangan met na moyung yo. Ibalita ra so amin a nagagawad dia. 


10 Papaibanoay Aristarco a kaibak dian apriso, tan si Marcos a kapinsan nen Bernabe. (Wala la may bilin kod sikayon nipaakar ed kinen Marcos—maliket kayo komun a mangawat ed sikato.) 
11 Papaibanoan met ed sikayo si Jesus a tatawagen met na Justo. Sikara yan talo labat so Judion nagmaliw a Cristiano tan mangiiba rad siak ed kimey a nipaakar ed Panariay Dios. Sikaray makatutulong a maung ed siak. 


12 Papaibanoan met so sakey nin kabyangay moyung yo, si Epafras a managlingkur nen Cristo Jesus. Masimoon ton ipipikasi lawas a magmaliw kayo komun a mabiskeg, tan ayadyari ya anggapoy panduaruwaan ed panangonur na linaway Dios. 
13 Natasian ko ya ontan lay pansasagput ton onkanad kaabigan yo, tan kaabigan na saray taga Laodicea tan Hierapolis. 
14 Papaibanoan met si Lucas ya inararo tin doktor tan si Demas. 


15 Ibanoan yo kami pad saray agagin taga Laodicea, ontan met ed kinen Nimfa tan say iglisian mantitipon ed abung to. 
16 Kasumpal yon nabasa yan sulat, ipabasa yo pa met ed iglisia a walad Laodicea. Basa yo met ed satan so sulat a manlapud man. 
17 Tan ibaga yo pad kinen Arkipo ya ituloy ton gawaen so kimey ya inawat tod Katawan. 


18 Siak, a si Pablo, so dilin mangisusulat ed saya: Ibabano ta kayon amin. Tandaan yo a wala ak ed prisowan! 

Nawalaan kayo komuy bindision na Dios. 



* 1:7
 sikami; diad pigaran manuskrito sikayo.

* 2:2
 katwaan na Dios, salanti si Cristo a dili; diad pigaran manuskrito katwaan na Dios; saray arum katwaan na Dios ya Ama nen Cristo; saray arum katwaan na Dios tan Ama, tan katwaan nen Cristo.

† 2:15
 dineral toy pakayari da ray maispiritun manoley tan saray walay betang; odino inekal toy sikaton dili ed pakayari da ray maispiritun manoley tan saray walay betang.

* 3:6
 Diad pigaran manuskrito anggapoy ag onoonur ed sikato.

Say Libro nen 

DANIEL 

Pangiparontal 

Nisulat so Libro nen Daniel legan na panaon a mapalaloy pamapasegsegang tan pamapairap na sakey a paganon ari ed saray Judio. Inkana na nansulat iray istoria tan saray pasingayew a pamabiskeg toy linawa da ray totood panaon to diad panamegley na ilalo ya ipakesneg na Dios imay maruksan manoley tan ipawil toy panoley na saray totoo na Dios. 

Duaray manonan parti na sayan libro: 1) Saray istorian nipaakar ed kinen Daniel tan saray pigaran kakaiba ton nibantak ed sananey a bansa, a lapud pananisia rad Dios tan say katotoluk dad sikato, tinalo da ray kalaban da. Agawa ra yan istoria legan na impanoley na saray impirio na Babilonia tan Persia. 2) Saray nantotombukan a nipasingayew ed kinen Daniel, a diad panamegley na saray tanda, et imparontal day imbangon tan inkaderal na amayamay ya impirio, manlapud Babilonia, tan impasakbay day katalo na samay paganon managpairap tan say panalo na saray totoo na Dios. 

Logan na sayan Libro 

Si Daniel tan saray kakaro to 1:1–6:28 

Saray pasingayew nen Daniel 7:1–12:13 

a. Saray apatiran ayayep 7:1-28 

b. Say karniron kalakyan tan say kanding 8:1–9:27 

c. Say mangatatawen a managbalita 10:1–11:45 

d. Say panaon na kasamputan 12:1-13  

SAY ISTORIA A NIPAAKAR ED KINEN DANIEL TAN SARAY KAARO TO 

1

(1:1–6:28) 

Say Pigaran Israelitan Lalakin Tobun-balo ed Palasio nen Nabucodonosor 



1 Nen kumatlon taon na panaari nen Joakim ed Juda, dinogpaan nen Ari Nabucodonosor na Babilonia so Jerusalem tan nilakob to. 
2 Inyabuloy na Katawan a nadakep nen Ari Nabucodonosor si Ari Joakim tan impasamsam toy pigaran kayamanan na Timplo. Inawit tod Babilonia iray pigaran totoon adakep to, tan inyan tod timplo na saray diriyos to iray kayamanan ya asamsam tod saray panagsinupan a kuarto na Timplo. 


3 Ingganggan na ari si Aspenaz, say manonan opisyal to, a mamilid saray adakep ya Israelita na pigaran lalakin tobun-balon kabyangan na pamilyay ari tan saray pamilyan gagalangen ed baley. 
4 Nepeg a guapo ra, maung iran impanolo, maung so inkapasal da, masiglat iran manaral, tan anggapoy antokaman a deral na laman da, pian manepeg iran manlingkur ed palasio. Si Aspenaz so nambangat ed sikara a mambasa tan mansulat na salita da ray taga Babilonia. 
5 Ingganggan met na ari a nepeg ya itdan iran inagew-agew na kakanen tan alak a singa saray niiiter ed ari tan saray kabyangan na opisyal to. Kayariy taloy taon a pangibangat ed sikara, nepeg ya omparontal irad ari. 
6 Akabilang ira dia di Daniel, Ananias, Misael, tan Azarias; kabyangan iran apat na tribu nen Juda. 
7 Samay manonan opisyal et initdan to ra na balon ngaran: si Daniel atawag na Beltsasar, si Ananias atawag na Sadrac, si Misael atawag na Mesac, tan si Azarias atawag na Abednego. 


8 Tinibokel nen Daniel ed kanunotan to ya ag to abuloyan a magmaliw a marotak onung ed ganggan diad pangan to na kakanen tan diad iyinom to na alak a manlalapud palasio. Lapud saya kinerew tod kinen Aspenaz ya abuloyan ton ag narotakan onung ed ganggan, 
9 et say Dios impagmaliw ton mapangasi tan manunot si Aspenaz ed kinen Daniel. 
10 Balet antakot ed ari si Aspenaz, kanyan kuantod kinen Daniel, “Say ari so nampili na nepeg yon kanen tan inomen, et no nanengneng ton makapoy so laman yo, aliwan singa saray arum a lalakin tobun-balo, nayarin pateyen to ak.” 


11 Kanyan inasinggeran nen Daniel so guardian impasen nen Aspenaz a makaoley ed kinen Daniel tan saramay taloran kakaaro to. 
12 Inkuanto, “Subok mo kami karin samploy agew. Itdan mo kami na pising a kanen mi tan say danum ya inomen mi. 
13 Insan mo kami ipara ed saray lalakin tobun-balon mangakan na kakanen a manlalapud palasio, et no antoy nanengneng mod sikami sikatoy pangiletnegan moy ebat mo.” 


14 Inmabuloy imay guardia a suboken to ra na samploran agew. 
15 Kalabas na samploran agew, maung niy impanlaman da tan mabiskeg ni ra nen saray arum a mangakan na taganon manlalapud palasio. 
16 Kanyan nanlapud saman samay guardia inyabuloy ton mangan ira na pising, aliwa lan samay kakanen a manlalapud palasio. 


17 Initdan na Dios ira yan apatiran lalakin tobun-balo na dunong tan kakabatan ed litiratura tan pilosopiya. Say Dios initdan to niy Daniel na karunongan a mangipatalus na saray pasingayew tan saray kogip. 


18 Kalabas na taloy taon ya inggetar na ari, inyakar nen Aspenaz ed kinen Nabucodonosor ira may amin a lalakin tobun-balo. 
19 Akitongtong ed sikaran amin imay ari, et nalmoan ton matalona nen saray arum ira di Daniel, Ananias, Misael, tan Azarias. Kanyan nagmaliw ira a kabyangan na saray opisyal ed palasio. 
20 Anggan antoy itepet ed sikara na ari odino anton problima so ipanon to, maminsamplon maung niy ebat da ra may apatira nen say ebat na siopaman a managparles odino salamangkiro diad intiron nanarian. 
21 Nansiansian kabyangan na opisyal na ari si Daniel ya anggad impakadakep ed Babilonia nen Ari Ciro, say impirador na Persia.  

Say Kogip nen Nabucodonosor 


1 Nankogip si Ari Nabucodonosor nen kumadwan taon na panooley to. Mapalaloy inkagunigon to lapud saya, kanyan ag makaogip. 
2 Impaawit to sirin iray managpalar, saray salamangkiro, saray managparles, tan saray managanito, ta ipaliwawa rad sikato imay kogip to. Kasabi ra nanalagey irad arap na ari, 
3 insan inkuantod sikara, “Nagugunigon ak lapud samay kinogip ko. Labay kon naamtaan no antoy kabaliksan to.” 


4 Inmebat irad ari diad salitan Aramaica,* “Mansiansia komun a mambilay so Kagalang ya Ari! Ibagam ed sikami so kogip mo, et ipaliwawa mid sika.” 


5 Inkuan na ari ed sikara, “Tinibokel ko lad kanunotan ko a nepeg ya ibaga yod siak so kogip, insan yo ibagay kabaliksan to. No ag yo nibaga, tartaren ta kayo tan deral-deralen koy kaabungan yo. 
6 Balet no nibaga yod siak so kogip tan say kabaliksan to, tumangan ta kayo na saray rigalo tan baleg a kagalangan. Natan sirin, ibaga yo lad siak so kogip tan say kabaliksan to.” 


7 Inmebat ira lamet ed ari, “No ibaga labat komun na Kagalang ya Ari so akogip to, ipatalus miy kabaliksan to.” 


8 Diad saya inmeyag so ari, “Duga la may walad kanunotan ko! Paparokeyen yoy panaon, lapud tinibokel ko lad inkasiak 
9 a nampaparay iter kod sikayon dusa no ag yo nibagad siak so kogip ko. Nampapakna kayo ya ituloy yoy pantitila yod siak, lapud iilaloan yo a diad panakar na panaon naoman iray bengatlan nagawa. Ibaga yod siak so kogip ko, et naamtaan kod satan a nayarian yo met ya ibagad siak so kabaliksan to.” 


10 Inmebat ira may sumisimbawa, “Anggapod tapew na dalin, Kagalang ya Ari, so siopaman a makapangibagad sika na labay mon amtaen. Anggapoy ari, ya anggan say sankatalonggaringan tan sankamakapanyarian ed sikara, a mangiganggan na singa igaganggan mod saray managpalar, saray salamangkiro, tan saray managanitom. 
11 Satay kekerewen mo, Kagalang ya Ari, et petepeteg a mairap tan anggapoy makagawa likud labat ed saray diriyos, balet ag ira mililimug ed saray katoowan.” 


12 Lapud sayan imbaga ra, mapalaloy impakapasnuk na ari tan ingganggan ton pateyen ya amin iray sumisimbaway ari a walad Babilonia. 
13 Kanyan nipaakseb so ganggan a pateyen ya amin iray sumisimbaway ari; inanap da met a pateyen sirin si Daniel tan saramay kakaaro to. 

Impaamta na Dios ed kinen Daniel so Kabaliksan na Kogip 


14 Insan linmay Daniel ed kinen Arioc, say pangulo da ray dilin umaantabay na ari, tan sikatoy niganggan a mamatey ed saray sumisimbawa na ari. Inapi-apiger toy impitongtong to, 
15 tan tinepet tod kinen Arioc no akin et impaakseb na ari imay maruksan ganggan. Kanyan imbaga nen Arioc ed kinen Daniel so agawa. 


16 Linman tampol ed ari si Daniel tan akerew ton naitdan na andokdokey a panaon, pian nayarian ton ibagad ari so kabaliksan na kogip to. 
17 Sinmempet sirin si Daniel tan imbaga tod saramay kakaaro to a di Ananias, Misael, tan Azarias so agawa. 
18 Imbaga tod sikaran onkerew ira na panangasi na Dios na tawen tan ipikasi rad sikato ya ipaliwawa tod sikara so mistirio, pian ag ira napipatey ed saray arum a sumisimbawa a walad Babilonia. 
19 Diad saman lamlamang a labi nipaamtad kinen Daniel so mistirio diad panamegley na pasingayew. Lapud saman indayew to so Dios na tawen: 


20 “Say Dios makabat tan makapanyari! 

Sikatoy idayew yo ed ando lan ando. 


21 Walad lima to so oras tan say panaon; 

sikatoy mangipapayorung tan mangeekal ed saray arari; 

sikatoy mangiiter na kakabatan ed saray makabat tan say pakatalus ed saray makatalus. 


22 Ipapaamta to ray bengatlan aralem tan maamut; 

amta toy antokaman a niamut ed kabilongetan, 

ta manaayam ed sikaton dili so liwawa. 


23 Pisasalamatan tan idadayew ta ka, 

Dios da ray lalakik. 

Initdan mo ak na kakabatan tan biskeg; 

inebatan mo so pikakasik 

tan impaamtam ed sikami no antoy ibaga mid ari.” 

Imbaga nen Daniel ed Ari so Kogip tan Impaliwawa to 


24 Kanyan linmay Daniel ed kinen Arioc, say ingganggan na ari a mamatey ed saray sumisimbawa na ari. Inkuantod sikato, “Ag mo ra papateyen. Iyakar mo ak ed ari, ta ibagak ed sikato so kabaliksan na kogip to.” 


25 Inyakar nen Arioc a tampol si Daniel ed Ari Nabuconodosor tan inkuantod sikato, “Walay arumog kon sakey a Judion adakep dia a nayarian ton ibagad sika, Kagalang ya ari, so kabaliksan na kogip mo.” 


26 Inkuan na ari ed kinen Daniel (ya atawag met na Beltsasar), “Nibagam ed siak so akogip ko tan no antoy kabaliksan to?” 


27 Inmebat si Daniel, “Kagalang ya Ari, anggapoy siopaman a makabat, managparles, salamangkiro, odino astrologo a makapangibaga na kogip mo tan say kabaliksan to. 
28 Balet walay Dios ed tawen a sikatoy mangipapaamtad saray mistirio. Impaamta tod sika, Kagalang ya Ari, no antoy nagawa ed arapen. Natan ibagak ed sika so kogip mo, say nipasingayew ed sika nen naogip ka. 


29 “Legan mon nanaogip, Kagalang ya Ari, akogip mo so nipaakar ed arapen; et say Dios, a mangipapaamtad saray mistirio, impanengneng tod sika no antoy nagawa ed arapen. 
30 Natan, nipaamtad siak yan mistirio, aliwan lapud makabat ak nen saray arum, no ag ingen pian nakabatan mo, Kagalang ya Ari, so kabaliksan na kogip mo tan natalusan mo ray kanunotan a sinmabid sika. 


31 “Kagalang ya Ari, diad samay nipasingayew ed sika, anengneng mon manalalagey ed arap mo so sakey a balbaleg a talintao, masilesileng tan mansiayap, tan makapataktakot a nengnengen. 
32 Sankapuroan a balituk sa olo to; pilak so pagew tan saray taklay to; gansa so balangbang to tan saray tapi to, 
33 balatyang iray ulpo tan bikking to, tan balatyang tan dalin iray sali to. 
34 Legan mon nenengnengen, walay sakey a baleg a baton ginmeray a nanlapud palandey anggaman ya anggapoy aniwit, atolinan to ra may balatyang tan dalin a sali na samay talintao, tan tinemek to ra. 
35 Insan biglan akusbo ira may balatyang, dalin, gansa, pilak, tan balituk, tan nagmaliw iran singa dabuk ed panagilikan no tiagew. Intikyab iran amin na dagem, et anggapoy nakdaan a pakatontonan ed kawalaan da. Balet binmaleg imay bato tan nagmaliw a palandey a sinakuban toy intiron mundo. 


36 “Saya so kinogip mo. Natan ibagak ed sika, Kagalang ya Ari, so kabaliksan to. 
37 Kagalang ya Ari, sika so sankatalonggaringan ed amin da ray arari. Say Dios na tawen impagmaliw to kan ari tan initdan to ka na pakayari, biskeg, tan kagalangan. 
38 Impagmaliw to kan manoley ed amin a pasen a kawalaan na totoo tan manoley ed amin da ray ayayep tan amin da ray manok. Sika may olon balituk. 
39 No anggapo ka la onsalat so sananey ya impirio, balet aliwan singa kabaleg tan katalonggaring na impiriom. Kayari to ya, onsalat so kumatlon impirio na gansa a sikatoy manoley ed intiron mundo. 
40 Insan walay kumapat ya impirio a mabiskeg a singa balatyang; temeken tan misimisien toy amin a bengatla. No panoy panemek na balatyang ed amin a bengatla, ontan met so panemek tan pamagbag na sayan impirio ed amin ya akaonan impirio. 
41 Anengneng mo met a walay balatyang tan dalin iray sali tan saray gamet na samay talintao. Apaldua ya impirio so kabaliksan to man. Nawalaan so impirio na biskeg a singa balatyang lapud wala man a balatyang ya alaukan na dalin. 
42 Saramay gamet na sali—walay balatyang tan dalin—kabaliksan day mabiskeg so arum a parti na impirio, balet makapoy so arum a parti. 
43 Anengneng mo met a nanlauk so balatyang tan say dalin. Kabaliksan to ya a saray manoley ed saman ya impirio et salien dan pankakasakeyen iray pamilya ra diad panaasawaan na saray totoo ra, balet ag da nayarian, a singa say balatyang et ag nayarin onlauk ed dalin. 
44 Diad panaon da ra man a manoley say Dios na tawen mangiletneg na panarian ya ag balut mangangga. Ag balut nadakep yan panarian, no ag ingen sigput ton deralen ya amin ira man ya impirio, insan mansiansia ya anggad angga. 
45 Anengneng mo no panon a ginmoray imay baton baleg a nanlapud palandey tan tinmolin ed samay talintaon balatyang, gansa, dalin, pilak, tan balituk. Say matalonggaring a Dios impaamta to, Kagalang ya Ari, so nagawa ed arapen a panaon. Sikato ya so tuan kinogip mo tan say petepeteg a kabaliksan to.” 

Tinumangan na Ari si Daniel 


46 Insan dinmakmomo ya anggad dalin si Ari Nabucodonosor tan ingganggan ton nisaklang ed kinen Daniel iray bagat tan insinso. 
47 Inkuan na ari, “Say Dios mo so sankatalonggaringan ed amin da ray diriyos, say Katawan da ray arari, tan sikato so mangipapaamta ed kabaliksan na saray mistirio. Amtak ya, lapud ayarian mon impaliwawa so kabaliksan na sayan mistirio.” 
48 Insan initdan na ari si Daniel na atagey a kipapasen, initdan to na amayamay a mabmabli ran rigalo, impasen ton makaoley ed luyag na Babilonia, tan impagmaliw ton pangulo da ray amin a sumisimbawa na ari. 
49 Lapud kinerew nen Daniel, say ari impasen ton makaoley ed kimey diad luyag na Babilonia ira di Sadrac, Mesac, tan Abednego; si Daniel balet nansiansia ed korti na ari.  

3

Ingganggan nen Nabucodonosor a Galangen na Amin a Too so Balituk a Talintao 


1 Nampagawa si Ari Nabucodonosor na balituk a talintao, a duamplo tan walon mitro so kaatagey to tan ngalngali taloran mitro so kalapar to, insan to impaalagey ed patar na Dura diad luyag na Babilonia. 
2 Insan say ari ingganggan tod amin ya opisyal to a mantitipon ira—saray prinsipi, saray gobirnador, saray bokal, saray huis, saray tisoriro, saray piskal, tan amin da ray arum ya opisyal na saray luyag. Mantitipon ira, ta onimatun ira ed pangisaklang na samay talintaon impaalagey nen Ari Nabucodonosor. 
3 Nen akapantitipon la ra yan opisyal tan akaalagey iran amin ed arap to may talintaon isaklang, 
4 inkulyaot na sakey a managbando, “Sikayo ran totoo ed amin a bansa, anggan antoy kolor na baog yo tan salita yo, dengel yo yan ganggan! 
5 Kadngel yod tanul na saray trumpita, a patombukay togtog na saray kornita, arpa, lira, plauta, tan saray arum nin kagawaan na musika, dakmomo kayon mangigalang ed balituk a talintaon impaalagey nen Ari Nabucodonosor. 
6 Siopamay toon ag ondakmomon mangigalang et ibontuk a tampol ed manliub ya apoy na palbaan.” 
7 Katanul sirin na saray kagawaan na musika, saray totoo ed amin a bansa, anggan antoy kolor na baog da tan salita ra, et dinmakmomo ran angigalang ed samay balituk a talintaon impaalagey nen Ari Nabucodonosor. 

Nidalem ira may Taloran Kakaaro nen Daniel lapud Insumlang da 


8 Lapud saya wala ray pigaran taga Babilonia ya anganamut na pankanawnawa ran mangidalem ed saray Judio. 
9 Inkuandad Ari Nabucodonosor, “Mambilay komun ed anggad angga so Kagalang ya Ari! 
10 Kagalang ya Ari, angipaakseb ka na ganggan a katogtog na musika, nepeg na balang sakey a too so ondakmomon mangigalang ed samay balituk a talintao, 
11 et ibantak ed manliub a palbaan so siopaman ya ag ondakmomon mangigalang. 
12 Wala ray pigaran Judio ya impasen mo ran makaoley ed luyag na Babilonia, a di Sadrac, Mesac, tan Abednego a susumlangen da ray ganggan mo, Kagalang ya Ari. Ag da igagalang so dios mo odino ondadakmomo ed samay talintaon impaalagey mo.” 


13 Lapud saman mapalaloy impetang na olo na ari, et ingganggan ton iyarap ed sikato ira may taloran lalaki. 
14 Inkuantod sikara, “Sadrac, Mesac, tan Abednego, tua ya ag yo labay so mangigalang ed dios ko tan ag yo labay so ondakmomon mangigalang ed samay talintaon impaalagey ko? 
15 Natan sirin, karengel yod tanul na saray trumpita, kornita, arpa, lira, plauta, tan amin da ray arum a kagawaan na musika, dakmomo kayon mangigalang ed samay talintao. No ag yo labay nibantak kayon tampol ed manliub a palbaan. Dinan a dios so mangyagel ed sikayo?” 


16 Inmebat ira di Sadrac, Mesac, tan Abednego, “Ag mi iyagel so sikamin dili, Kagalang ya Ari. 
17 No say Dios a panlilingkuran mi et nayarian to kamin iyagel ed manliub a palbaan tan diad pakayarim, iyagel to kami. 
18 Balet anggan ag to kami iyagel, andi-duaruwa, Kagalang ya Ari, ya ag kami mangigalang ed dios mo, tan ag kami ondakmomo ed samay balituk a talintaon impaalagey mo.” 

Sinintinsiaan dan Pateyen ira may Taloran Kakaaro nen Daniel 


19 Insan mapalaloy impetang na olo nen Nabucodonosor tan binmilonget so lupa tod pasnuk tod kindi Sadrac, Mesac, tan Abednego. Kanyan ingganggan tod saray totoo to a papetangen dan mamimpito so palbaan. 
20 Kayari to ya, ingganggan to ray sankabiskegan ed saray sondalo to a baluren da ra may talora tan ibontuk da rad manliub ya apoy. 
21 Kanyan binalur da ra ya akasolung na kawes, kolibemben, sombriro, tan amin da ray arum a kagawaan na laman da, insan da ra imbontuk ed samay manliub ya apoy na palbaan. 
22 Lapud mapeget ya ingganggan na ari a papetapetangen day palbaan, atektek ira may lalakin angibontuk ed saramay talora. 
23 Insan di Sadrac, Mesac, tan Abednego ya abalur ni ra et naplag irad pegley to may manliub ya apoy. 


24 Kabebekta akakogtut si Nabucodonosor diad pankelaw to. Tinepet tod saray opisyal to, “Ag ta taloray binalur tayon lalaki tan imbontuk tayo rad manliub a palbaan?” 

Inmebat ira, “On, talora ra, Kagalang ya Ari.” 


25 “Akin sirin et apatiran lalaki so nanenengneng ko a manaakar-akar ed samay apoy?” tepet to. “Ag la ra abalur, tan ag da nengneng so nasasakitan—tan samay kumapat et nengneng toy singa anghil.”* 

Nibolus tan Niatagey so Kipapasen na saramay Taloran Sankakaaro 


26 Kanyan si Nabucodonosor linmad puirta to may manliub a palbaan tan kinolyaotan to ra, “Sadrac, Mesac, tan Abednego! Sikayo ran aripen na Sankatageyan a Dios! Paway kayo la!” Et pinmaway iran tampol. 
27 Nantitipon iray prinsipi, saray gobirnador, saray bokal, tan saray arum ya opisyal na ari, ta nengnengen da ra may taloran lalaki ya ag apasakitan na apoy. Ag apoolan so buek da, ag apoolan so kawes da, tan ag iran balut anggan naasyotan. 


28 Samay ari kuanto, “Nagalang so Dios di Sadrac, Mesac, tan Abednego! Imbaki toy anghil to ya angyagel ed sarayan lalakin manlilingkur tan manmamatalek ed sikato. Sinumlang da ray ganggan ko tan imposta ray bilay da diad ag da indakmomo tan impangigalang ed dinanman a dios likud ed Dios da. 


29 “Et natan, igaganggan ko a tegtegtegen so laman na siopaman a taga dinanman a bansa, anggan antoy kolor na baog to tan salita to, a mansalitay sumpad Dios di Sadrac, Mesac, tan Abednego. Gawaen a bontun na deral-deral so abung to. Anggapoy arum a dios a makapangyagel na onya.” 


30 Insan inyatagey na ari so kipapasen si Sadrac, Mesac, tan Abednego diad luyag na Babilonia.  

Say Kumadwan Kogip nen Nabucodonosor 


1 Si Ari Nabucodonosor impaikuanto ed amin da ray totoo ed amin a bansa, anggan antoy kolor na baog da tan salita ra, diad intiron mundo: 

“Pinablik iran totook! 
2 Dengel yoy isalaysay ko ran pakelaw tan milagro ya impanengneng ed siak na Sankatageyan a Dios. 


3 “Agaylay kabaleg na pakelaw ya 

ipapanengneng na Dios ed sikatayo! 

Makapakelaw a tuloy iray milagron gagawaen to! 

Say Dios et ari ya anggad angga; 

ag mangangga so panoley to. 


4 “Siak, si Nabucodonosor, mambibilay ak nen saman a mainawa ed palasiok, panliliketan ko so ontan lan iyaaligwas ko. 
5 Balet nankogip ak na makapataktakot tan akanengneng ak na makapakebyew a pasingayew nen naogip ak. 
6 Ingganggan kon niakar ed siak ya amin iray sumisimbawak diad Babilonia, pian nibaga rad siak so kabaliksan na saman a kogip ko. 
7 Insan niakar ed siak ya amin iray managparles, saray salamangkiro, saray managanito, tan saray astrologo, tan imbagak ed sikara so kogip ko, balet ag da nipaliwawad siak so kabaliksan to. 
8 Insan linmoob si Daniel. (Beltsasar met so tawag ed sikato; niboluy ed dios ko.) Walad sikato so ispiritu na saray masanton diriyos,* kanyan imbagak ed sikato so akogip ko. Inkuankod sikato: 
9 Beltsasar a pangulo da ray managparles, amtak a walad sika so ispiritu da ray diriyos, tan natalusan mon amin iray mistirio. Sikato ya so† kogip ko. Ibagam ed siak so kabaliksan to. 


10 “Legan kon naogip, walay nipasingayew ed siak a balbaleg a kiew a walad pegley na mundo. 
11 Binmiskeg tan inmatagey ya anggad asabi to so tawen tan nanengneng na amin a totoo ed intiron mundo. 
12 Marakerakep iray bolung to tan napno na bungan nayarin kanen na anggan amin a totoo ed intiron mundo. Nampapainawad silong to iray ayayep ed takel, nanoobung ed saray sanga to iray manok, tan angakan na saray bunga to iray amin a mabilay a pinalsa. 


13 “Legan kon nununoten so nipaakar ed samay pasingayew, anengneng koy sakey ya anghil ya onaakseb a nanlapud tawen; sipaparaan lawas a mambantay yan anghil. 
14 Imbawag tod makmaksil a bosis, ‘Batang yoy kiew tan salingsing yo ray sanga to; ekal yo ray bolung to tan itayak yo ray bunga to. Abul yo ray ayayep a walad silong to tan saray kamanukan a walad sangasanga to. 
15 Balet itilak yod dalin so sengeg to tan isinger yo na golunggolung a balatyang tan gansa. Paolyan yod man ed alog a kaiba to ray dikan malambot. 

“ ‘Natan paolyan yon nalinaewan yan laki tan nakaiba to ray ayayep tan saray tanaman. 
16 Pitoy taon a say panagnunot na ayep so niwalad sikato, aliwan panagnunot na too. 
17 Sikato yay sintinsia na saray sipaparaan lawas a mambantay ya anghil, pian naamtaan na amin a katoowan ed inerman a pasen a say Sankatageyan a Dios so manoley ed saray nanarian na too tan nayarian to ran iter ed siopaman a labay ton pangitdan—anggan diad sankamugmoan lan too.’ 


18 “Sikato yay akogip ko,” kuanen Ari Nabucodonosor. “Natan Beltsasar, ibagam ed siak so kabaliksan to. Anggapod saray sumisimbawak so akapangibagad siak na kabaliksan to, balet nayarian mo, lapud walad sika so ispiritu da ray masanton diriyos.”‡ 

Impaliwawa nen Daniel so Kogip 


19 Lapud saya, si Daniel a tatawagen met na Beltsasar et apagaan, kanyan ag makasel. Inkuan na ari ed sikato, “Ag ka mapaga lapud samay kogip tan say labay ton ibaga.” 

Inmebat si Beltsasar, “Kagalang ya Ari, aliwan sika komun so kipaakaran na kabaliksan na kogip, no ag ta saray kalaban mo. 
20 Samay kiew ya anengneng mon balbaleg tan asabi toy tawen et nanengneng na amin a totoo ed tapew na dalin. 
21 Mararakep iray bolung to, tan nayarin kanen na anggan amin a katoowan ed intiron mundo iray bunga to. Nampapainawad silong to iray ayayep ed katakelan, tan nanoobung ed saray sanga to iray manok. 


22 “Kagalang ya Ari, sika man so kiew, atagtagey tan mabiskeg. Diad imbalbaleg mo atokdul moy tawen, tan say pakaoley mo et linmaknab ed intiron mundo. 
23 Legan kan mamabantay, walay sakey ya anghil ya inmakseb a nanlapud tawen tan kuanto, ‘Batang yoy kiew tan deral yo, balet itilak yod dalin so sengeg to tan isinger yo na golunggolung a balatyang, tan gansa. Paolyan yod man ed alog a kaiba to ray dikan malambut. Paolyan yon nalinaewan yan laki, tan nakaiba ton pitoy taon iray ayayep.’ 


24 “Saya sirin so kabaliksan to, Kagalang ya Ari, tan sikato yay imbawag na Sankatageyan a Dios a nagawad sika. 
25 Napaarawi kad kawalaan da ray totoo tan manayam kad kawalaan da ray ayayep ed katakelan. Pitoy taon a mangan kay dika a singa baka, tan manogip ka ed pasen ya anggapoy tarung, a diman ka nalinaewan. Insan birbiren mo a walad silong na pakaoley na Sankatageyan a Dios iray nanarian na too tan nayarian to ran iter ed siopaman a labay ton pangitdan. 
26 Ingganggan na saray anghil ya itilak ed dalin so sengeg ton nambatangan. Say kabaliksan to ya et say pagmaliw mo lamet ya ari no birbiren mon say Dios ooleyan toy intiron mundo. 
27 Kanyan, Kagalang ya Ari, tombuk mo pay simbawak. Tondaan mo lay mankasalanan, manggawa ka lay katonungan, tan kasian mo ray mairap-bilay. Diad satan mansiansia kan onaligwas.” 


28 Amin da ra ya et agawan tua ed kinen Ari Nabucodonosor. 
29 Kalabas labat na labinduay bulan, nen manliliber a manaakar ed toktok na palasio na Babilonia, 
30 inkuanto, “Nengneng yo so ontan lan inkatalonggaring na Babilonia! Lapud biskeg tan pakayarik impaalagey kon manonan siudad na nanarian ko a pakapatnagay kagalangan ko tan say katageyan ko.” 


31 Mansasalita ni si Ari Nabucodonosor nen walay bosis a nanlapud tawen a kuanto, “Ari Nabucodonosor, dengel moy ibagak ed sika! Nakal lad sika so pakayarim ya ari. 
32 Napaarawi kad kawalaan da ray totoo, manayam kan kaibam iray ayayep ed katakelan, tan pitoy taon kan mangay dika a singa baka. Insan birbiren mod satan ya amin a nanarian na too et walad silong na pakaoley na Sankatageyan a Dios tan nayarian to ran iter ed siopaman a labay ton pangitdan.” 


33 Tinmuan tampol ira may salita. Apaarawi ed kawalaan da ray totoo si Nabucodonosor tan singa baka a nanaakan na dika. Alitlinaewan so laman to, tan dinmokey a singa payak na agila so buek to tan singa kokoy manok iray koko to. 

Inggalang nen Nabucodonosor so Dios 


34 “Kalabas na pitoy taon,” inkuan na ari, “tinmangay ak ed tawen, et pinmawil ed siak so kalakal ko. Inggalang ko, indayew ko, tan intandurok so Sankatageyan a Dios a mambibilay ed anggad angga. 

“Sikato so manoley ed anggad angga, 

tan mansiansia ed ando lan ando so panarian to. 


35 Say pakanengneng tod amin a katoowan et anggapoy kabaliksan da; 

walad silong na pakayari to iray anghil ed tawen tan saray totoo ed mundo. 

Anggapoy makasumlang ed linawa to 

odino makasumpa ed gagawaen to. 


36 “Nen pinmawil so kalakal ko, nipawil ed siak so dayew ko, say pakayarik, katageyan ko, tan say kagalangan na nanarian ko. Maliket ya angawat ed siak iray opisyal ko tan saray sumisimbawak, tan nipawil ed siak so pakayarik ya ari a kataruk to so kagalangan a baleg ni nen say samay inmona. 


37 “Et natan, siak a Nabucodonosor idayew ko, igalang ko, tan itandurok so Ari na Tawen. Matonung tan maptek ya amin iray gagawaen to, tan nayarian ton iyabebad kipapasen iray mapaatagey.”  

5

Say Baleg a Ponsia nen Belsasar 


1 Aminsan a labi inimbitaan nen Ari Belsasar ed sakey a baleg a ponsia iray sanlibon atagey ya opisyal to, tan naniinoman iray alak. 
2 Legan dan naniinoman ingganggan nen Belsasar ya alaen da ray balituk tan pilak a kupa tan losur a sinasamsam nen ama to a Nabucodonosor diad Timplo ed Jerusalem. Impaala to ra pian napaninoman da ra, sikato, saray opisyal to, saray asawa to, tan saray iyaamung ton bibii. 
3 Niakar a tampol ed sikato ira may balituk a kupa tan losur, tan naniinoman da ra na alak 
4 tan indadayew da ray diriyos a balituk, pilak, gansa, balatyang, kiew, tan bato. 


5 Kabebekta walay pinmayawar a limay too, insan nansulat ed palitada na padir na palasio, diad pakawawandagan na ontan lan liwawa na saray lamparaan. Anengneng na ari imay mansusulat a lima. 
6 Pinmotiy bosaleg to tan diad gaway inkataktakot to, mampayegpeg iray pueg to. 
7 Inmeyag ya angibaki na mangawit ed saray salamangkiro, saray managparles, tan saray astrologo. Kaloob da inkuan na ari ed sikara, “Siopamay makabasa na sayan sulat tan nibaga to no antoy kabaliksan to et kawesan na ambalangan kawes na ari, solungan na balituk a kolintas, tan magmaliw a mikatlod sankatageyan a manoley na nanarian.” 
8 Inmasingger ed arap na katoowan ira may sumisimbawa na ari, balet anggapod sikara so makabasad samay nisulat odino makapangibaga ed ari na kabaliksan to. 
9 Diad inkagunigon nen Ari Belsasar lalon pinmotiy bosaleg to, tan ag amtay gawaen na saramay manonan opisyal to. 


10 Nadngel na riynan ina so impaneyag na ari tan saramay manonan opisyal, kanyan linmoob ed kawalaan na ponsia. Inkuanto, “Mambilay ya anggad angga so Kagalang ya Ari! Ag ka mapaga tan ag mo pampopotiay bosaleg. 
11 Walay sakey a laki diad nanarian mo a walad sikatoy ispiritu na saray masanton diriyos.* Nen si amam so ari, impanengneng na saman a too so kaabigan na kanunotan to, pakatalus to, tan say kakabatan to a singa kakabatan da ray diriyos. Si Ari Nabucodonosor ya amam et impagmaliw ton pangulo da ray managparles, saray salamangkiro, saray managanito, tan saray astrologo. 
12 Nidoma-doma so donung to tan makabat tan marunong ed panangipatalus na saray kogip, saray pabitla, tan diad panangipaliwawa na saray mistirio; kanyan paawit mo man a lakin manngaran na Daniel, a tinawag na ari na Beltsasar, ta ibaga tod sika so kabaliksan da ra ya.” 

Impaliwawa nen Daniel imay Nisulat ed Padir 


13 Niakar a tampol ed arap na ari si Daniel, tan inkuan na ari ed sikato, “Sika so Daniel, sakey ed saramay Judio ya adakep nen amak ya ari tan inawit to dia a nanlapud Juda? 
14 Nadngelan ko a walad sikay ispiritu na saray masanton diriyos, marunong ka, tan naitdan kay pakatalus tan ayadyarin kakabatan. 
15 Saray sumisimbawa tan saray salamangkiro et niakar ira diad arap ko a mambasa ed sayan nisulat tan mangipatalus na kabaliksan to, balet ag da nibagay kabaliksan to. 
16 Nadngelan ko a nayarian mon ipatalus so niamut iran kabaliksan tan nipaliwawam iray mistirio. No nabasam yan nisulat tan nibagam ed siak so kabaliksan to, kawesan ka na ambalangan kawes na ari, solungan ka na balituk a kolintas, tan magmaliw kan mikatlo ed sankatageyan a manoley diad nanarian.” 


17 Inmebat si Daniel, “Ag mo la nununoten itay pangiter mod siak na tumang; iter mo la ed arum a too. Ibasak ed Kagalang ya Ari so nisulat tan ibagak ed sika so kabaliksan to. 


18 “Say Sankatageyan a Dios impagmaliw ton matalonggaring ya ari si amam a Nabucodonosor tan kinawesan to na kagalangan tan pakapanyari. 
19 Mapalaloy inkatalonggaring to, kanyan manggiwgiw tan antakot ed sikato iray totoo ed amin a bansa ya anggan antoy kolor na baog da tan salita ra. Pinatey to so siopaman a toon nilabay ton pateyen; impansiansia ton mabilay iray nilabay ton bilayen. Pinagalangan tan impelag tod kababaingan so siopaman a toon nilabay to. 
20 Balet lapud nagmaliw a mapaatagey, anawet so puso, tan maruksa si amam, niepas ed trono to tan nakalan na kagalangan. 
21 Niarawid kawalaan na saray totoo, tan nagmaliw a panagnunot na ayep so panagnunot to. Nanaayam ed pasen a kaiba to ray asnod katakelan, singa bakan nanaakan na dika, tan nanoogip ed pasen ya anggapoy tarung, kanyan alitlinaewan. Onmay kipapasen to ya anggad sinmabiy panaon a binirbir ton walad silong na pakaoley na Sankatageyan a Dios iray amin a nanarian tan nayarian to ran iter ed siopaman a labay ton pangitdan. 


22 “Balet sika ya anak to, ag ka nampaabeba, anggaman ya amtam so amin ya agawa. 
23 Ginawam iray sumpad Katawan na tawen, ta impaalam ira may kupa tan losur a nala ed Timplo to. Naniinoman yo, sika, saray manonan opisyal mo, saray asawam, tan saray iyaamung mon bibii tan inggalang mo ray diriyos a balituk, pilak, gansa, balatyang, kiew, tan bato—saray diriyos ya ag ira makanengneng odino makadngel tan anggapoy amta ran alu. Balet ag mo pinagalangan so Dios a walad lima toy bilay mo tan walad silong na pakayari toy amin a gagawaen mo. 
24 Sikara yay makasengeg no akin et imbaki na Dios imay lima ya angisulat na sarayan salita. 


25 “Sikato ya so nisulat: ‘Mene, Mene, Tekel, Parsin.’ 
26 Sikato ya so talus to: say Mene et bilang, ta binilang na Dios iray agew a nakdaan a pansiansia na nanarian mo tan impansamput to la; 
27 say Tekel et belat, ta asimbang so belat mo, nalmoan a kulang so belat mo; 
28 say Parsin et paldua, ta apalduay nanarian mo tan niiter ed saray taga Media tan saray taga Persia.”† 


29 Tampol ya ingganggan nen Belsasar iray aripen to a kawesan day Daniel na ambalangan kawes na ari tan isolung dad beklew toy balituk a kolintas. Impagmaliw ton mikatlod sankatageyan a manoley ed nanarian. 
30 Diad saman lamlamang a labi apatey si Belsasar ya ari na Babilonia; 
31 si Dario a taga Media, tan mantaon ed saman na anemaplo tan dua, et sinamsam to so pakaoley na ari.  

Si Daniel ed Abut a Kawalaan da ray Lion 


1 Kinaliktan nen Dario so impanoro to na sanlasus tan duamplon gobirnador ed intiron impirio to. 
2 Pinili to si Daniel tan duaran lalaki a mangasikaso ed saray gobirnador tan mangimano na pankaabigan na ari. 
3 Ag abayag impanengneng nen Daniel so inkatalona tod kimey ed saramay duaran kapara ton opisyal tan saramay gobirnador. Lapud inkatalona ton tuloy ed panagkimey, ginetma na ari ya ipasen ton makaoley ed intiron nanarian. 
4 Lapud saya saramay duaran mangaasikaso ed saray opisyal tan saramay gobirnador et nananap iray kasalanan nen Daniel a nipaakar ed panangikurang tod impirio pian nidalem da, balet anggapoy narumog da, lapud matoor si Daniel ed kimey to tan ag to manggagaway antokaman a makapoy odino kasaolan. 
5 Inkuanda sirin ed sakey tan sakey, “Ag itayon tua makarumog na antokaman a pakapangidaleman tayod Daniel, no ag ingen dia labat ed panumpal toy ganggan na Dios to.” 


6 Kanyan linma rad ari tan inkuanda, “Mambilay komun ya anggad angga so Kagalang ya Ari Dario! 
7 Sikami ran mangikukurang na oley ed impiriom—saray makaoley, saray gobirnador, saray sumisimbawa, tan saray arum nin opisyal—et nampapaknaan mi a say Kagalang ya Ari et mangipaakseb komun na ganggan tan nepeg a mapeget so pamasumpal ed satan a ganggan. Iganggan mo a diad loob na talomploy agew anggapoy siopaman a naabuloyan a mikerew na antokaman a bengatla ed dinanman a dios odino siopaman a too likud labat ed Kagalang ya Ari. Siopamay onsumlang ed sayan ganggan et nepeg ya ibuntok ed maawang ya abut a kawalaan da ray amayamay a lion. 
8 Kanyan, Kagalang ya Ari, ipaakseb mo komun yan ganggan tan pirmaan mo, et magmaliw a sakey a ganggan na saray taga Media tan Persia, tan ag balut naoman.” 
9 Kanyan pinirmaan nen Ari Dario imay ganggan. 
10 Nen naamtaan nen Daniel ya apirmaan la may ganggan, sinmempet lad abung. Diad sakey a kuartod tagey na abung to, wala ray bintana ya akaarap ed Jerusalem. Onung na gagawaen to lawas, mamitlod sanagew a tinmalimukor a nampikasi tan akisalamat ed Dios to. 


11 Nen anengneng na saramay kalaban nen Daniel a mampipikasid Dios to, 
12 linma ran amin ed ari ta idalem day Daniel. Inkuanda, “Kagalang ya ari, ag mo ta pinirmaan so sakey a ganggan a diad loob na talomploy agew siopamay toon onkerew na antokaman a bengatla ed dinanman a dios odino diad siopaman a too likud ed sika et nepeg ya ibuntok ed baleg ya abut a kawalaan da ray lion?” 

Inmebat so ari, “Tua tay kuanyo; sakey man a ganggan na saray taga Media tan Persia, tan ag balut naoman.” 


13 Insan inkuandad ari, “Si Daniel a sakey ed saray nibantak a nanlapud Juda et ag to papagalangan so Kagalang ya Ari odino oonuren so ganggan ya impaakseb mo. Inagew-agew a mamitlon mampikasi.” 


14 Nen nadngel ya na ari, mapalaloy inkagunigon to tan anggad inselek na agew ginawa toy anggaay nayarian to a mangyagel ed kinen Daniel. 
15 Insan pinmawil ed sikato ra may lalaki tan kuandad sikato, “Kabat na Kagalang ya Ari ya onung ed saray ganggan na saray taga Media tan Persia, anggapoy nepeg a naoman a ganggan ya impaakseb na ari.” 


16 Kanyan ingganggan na ari ya erelen si Daniel tan ibontuk ed maawang ya abut a kawalaan da ray lion. Inkuantod kinen Daniel, “Iyagel ka komun na Dios a matoor mon panlilingkuran.” 
17 Niiyan ed samay sangab na abut so baleg a bato tan say ari intimbri tod samay bato so dilin timbri to tan say timbri na saramay manonan opisyal to, pian anggapoy makapangyagel ed kinen Daniel. 
18 Insan pinmawil so ari ed palasio tan sanlabin ag akaogip, ag balut angan odino nanliket ed antokaman. 


19 Diad palbangon binmangon imay ari tan nangganat a linmad samay abut. 
20 Kasabi tod samay abut, mapagpagan kinmulyaot, “Daniel ya aripen na mabilay a Dios! Ayarian kan niagel ed saray lion na Dios a matoor mon panlilingkuran?” 


21 Inmebat si Daniel, “Mambilay komun ya anggad angga so Kagalang ya Ari! 
22 Imbaki na Dios ko so anghil to ya amepet ed sangi da ray lion, pian ag da ak napasakitan. Ginawa to ya, ta amta to ya anggapoy kasalanan ko tan anggapoy maoges a ginawak ed sika, Kagalang ya Ari.” 


23 Ontan lay impakaliket na ari tan ingganggan to ya aonen ed abut si Daniel. Kanyan inaon da tan anengneng da ya ag balut asakitan, ta nanmatalek ed Dios. 
24 Insan ingganggan na ari ya erelen ira may lalakin angidalem ed kinen Daniel tan impaibontuk to ra, pati saray kaasawaan da tan saray anak da, ed samay abut a kawalaan da ray lion. Kasakbayan ya asabi ray kaaralman na abut, asimpayut la ra na saray lion tan tinetemek day amin a pokel da. 


25 Insan sinulat nen Ari Dario iray totoo ed amin a bansa, anggan antoy kolor na baog da tan salita ra: 

“Maabig komun so kipapasen yon amin a sabien to yan ganggan ko. 
26 Igaganggan ko ed intiron impiriok a nepeg a takotan tan galangen na amin a too so Dios nen Daniel. 

“Sikatoy mabilay a Dios, 

tan sikatoy manoley ed ando lan ando. 

Ag balut naderal so panarian to, 

tan ag balut mangangga so pakayari to. 


27 Sikato so mangilalaban tan mangyaagel; 

manggagawa na saray milagro tan saray pakelaw 

diad tawen tan diad dalin. 

Inyagel toy Daniel ed pamatey na saray lion.” 


28 Inmaligwas si Daniel legan na impanoley nen Dario tan legan na impanoley nen Ciro a taga Persia.  

INSALAYSAY NEN DANIEL IRAY PASINGAYEW ED SIKATO 

(7:1–12:13) 

Saray Apatiran Ayep a Nipasingayew ed kinen Daniel 


1 Diad ononan taon na panaari nen Belsasar ed Babilonia, walay sakey a kogip ko tan akanengneng ak na sakey a pasingayew ed labi, tan sikato yay nisulat ko 
2 nipaakar ed anengneng ko ed saman a labi: 

Onsisiplug ed tapew na dayat so dagem a manlalapud amin a dapag. 
3 Sinmakbit ed gilig na dayat so apatiran ankakabaleg ya ayayep a nandoromaan ira. 
4 Say onona singa lion so nengneng to, balet wala ray payak to a singa saray payak na agila. Nen ombabantay ak, nakal ira may payak to. Niatagey imay ayep tan nipaalagey a singa too. Insan niiter ed sikato so kanunotan na too. 


5 Say kumadwan ayep et singa uso ya akaalagey ed saginonur iran sali to. Sankatangal to ray taloran taglang tan walay bosis a nankuan ed sikato, “Sigi, mangan ka labat na karni ed anggaay nayarian mo!” 


6 Nen ombabantay ak, sakey lamet ya ayep so pinmaway. Singa liopardo so nengneng to, balet walay apatiran payak ed beneg to a singa ra payak na manok, tan apatiray olo to. Niiter ed sikato so pakaoley. 


7 Legan kon ombabantay, pinmanengneng so kumapat ya ayep; makapanyari, makapataktakot tan mabisbiskeg ya ayep. Nginasngas tod saray ankakabaleg a balatyang a ngipen to iray pinatey to, insan to ra ginatin-gatinan. Nidomad saramay talora ta walay samploran saklur to. 
8 Nen nenengnengen ko ra may saklur to, anengneng kon ontutubod kawalaan da so sakey a melag a saklur. Binagut toy taloran saklur ed saramay wadman la. Sayan saklur wala ray mata ton matay too tan walay sangi ton mapasirayew a mansalita. 

Say Pasingayew a Nipaakar ed Samay Mambibilay ya Anggad Angga 


9 Nen onnenengneng ak, nilira iray trono. Inmirung ed sakey a trono imay mambibilay ya anggad angga. Singa poti na yilo so kawes to, tan singa puron abel a lana iray buek to. Manliub so trono ton nilirad saray apoy a dalig, 
10 tan panlalapwan na managagos ya apoy. Libo-libon totooy wadman a manlilingkur ed sikato, tan manalalagey ed arap to iray milyon a totoo. Ginmapo la so bista, tan alokasan iray libro. 


11 Nen onnenengneng ak, sankarengel ko ni may melag a saklur a malangas tan mapasirayew a mansasalita. Nen ombabantay ak, apatey imay kumapat ya ayep, tan nibantak ed manliub ya apoy so bangkay to tan diman dinmapul. 
12 Nakal ed saramay arum ya ayep so pakayari ra, balet naabuloyan iran mambilay a walay getar. 


13 Legan na sayan pasingayew ed labi, anengneng koy singa sakey a too. Onsisingger ed siak, ya aliber na saray lorem, tan linmad samay mambibilay ya anggad angga tan niparontal ed sikato. 
14 Naitdan imay too na pakaoley, kagalangan, tan pakayari na ari, pian makapanlingkur ed sikato iray totoo ed amin a bansa ya anggan antoy kolor na baog da tan salita ra. Mansiansia so pakaoley to, tan ag mangangga so panarian to. 

Nipaliwawa ray Pasingayew 


15 Lapud saramay nipasingayew ed siak, apagaan tan agunigon ak. 
16 Inasinggeran koy sakey ed saramay manalalagey diman tan kinerew kod sikaton ipaliwawa ton amin iray pasingayew. Kanyan imbaga tod siak so kabaliksan dan amin. 
17 Inkuanto, “Saramay ankakabaleg ya ayep et apatiran impirio ya onletaw ed tapew na dalin. 
18 Saray totoo na Sankatageyan a Dios et awaten da so panarian tan anggad anggan mansiansiad sikara yan panarian.” 


19 Insan ko nampilalekan a naamtaan so nipaakar ed samay kumapat ya ayep a nidomad saramay arum ya ayayep—samay makapataktakot ya ayep a biningbingkas tod saray gansan koko to tan nginasngas tod saray balatyang a ngipen to iray pinatey to, insan to ra ginatin-gatinan. 
20 Nilabay ko met a naamtaan so nipaakar ed saramay samploran saklur ed olo to tan say saklur a tinmombuk a tinmubo tan pinapelag toy talora ed saramay saklur. Wala ray mata to tan sakey a sangi tan mapasirayew a mansasalita. Makapataktakot ni nen saramay arum. 


21 Nen onnenengneng ak, akibakal imay saklur ed saray totooy Dios tan tinalo to ra. 
22 Insan sinmabi may mambibilay ya anggad angga tan sinintinsiaan ton analo ra may totoo na Sankatageyan a Dios. Sinmabiy panaon ya awaten na saray totooy Dios so panarian. 


23 Sikato yay paliwawan niiter ed siak: “Samay kumapat ya ayep et say kumapat ya impirio ya onletaw diad tapew na dalin tan nidoma ed amin da ray arum ya impirio. Mekmeken toy intiron mundo, insan to gatin-gatinan. 
24 Saramay samploran saklur et saray samploran arari a manoley ed samay impirio. Insan onletaw so sakey ya ari a nidoma ed saramay akaona lan ari tan taloen toy talorad sikara. 
25 Mansalita na sumpad Sankatageyan a Dios tan pairapen to ray totoo na Dios. Salien ton omanen iray ganggan na rilihion da tan saray pista ra, tan oleyan ton taloy taon tan kapaldua iray totoo na Dios. 
26 Insan nasintinsiaan ed mangatatawen a korti, naekal so pakayari to, tan naderal a sigput. 
27 Niiter ed saray totoo na Sankatageyan a Dios so pakayari tan inkatalonggaring na amin a nanarian ed tapew na dalin. Ag mangangga so nanarian da; manlingkur tan ononur ed sikara iray amin a manoley diad tapew na dalin.” 


28 Sikato yay samput na samay inkagawa. Ataktakot ak a maung kanyan pinmotiy bosaleg ko, tan pinokuk kod siak a dili ira yan amin ya agawa.  

Say Karniron Kalakyan tan say Kanding a Nipasingayew ed kinen Daniel 


1 Diad kumatlon taon na panaari nen Belsasar, pinmatnag ed siak so kumadwan pasingayew.* 
2 Diad sayan pasingayew biglan niwala ak ed dalem na aliber na padir a siudad na Susa diad luyag na Elam. Manalalagey ak ed gilig na Ilog na Ulai, 
3 tan diman ed pandel na ilog anengneng koy sakey a karniron kalakyan a duaray andorokey a saklur to, a say sakey et andokdokey tan balo ni nen samay sakey. 
4 Binantayan ko may karniro a bobonoen toy bandad sagur, baybay, tan diad abalaten. Anggapoy ayep a makapatondad sikato odino makapaliis ed pakayari to. Ginawa toy labay ton dili tan pinmalaloy inkalastug to. 


5 Legan kon momotekteken so kabaliksan to ya, sinmabin nanlapud sagur so sakey a kanding. Mapmaples a sinmabi; diad gaway peles to ag dinmiwit ed dalin iray sali to. Walay maparparontal a saklur tod nanleetan na saray mata to. 
6 Amaarap ed samay karniron anengneng kon manalalagey ed gilig na ilog, tan inoput toy biskeg to ed indumbo tod samay karniro. 
7 Binantayan kon dinmogpa ed samay karniro. Diad ontan lan pasnuk ton dinmumbo ed samay karniro, apoter to may duaran saklur. Makulang so biskeg to may karniro ya onlaban ed samay kanding. Nipasobsob ed dalin tan agatin-gatinan, et anggapoy makapangilaban ed sikato ed pakayari na samay kanding. 


8 Pinmalalo lan pinmalalo so inkalastug to may kanding, balet nen kabisbiskegan to la apoter imay balbaleg a saklur to. Balet sinmalat ed samay saklur so apatiran maparontal a saklur, tan akatoro ed sananey a dapag so balang sakey. 
9 Diad sakey ed sarayan apatiran saklur, tinmubo so sakey a melag a saklur, a say pakayari to et linmaknab ed abalaten tan diad bokig tan anggad Nisipan a Dalin. 
10 Pinmalaloy imbiskeg to ya anggad nilalabanan to ray sondalo ed tawen, saray dilin bitewen, insan to imbantak ed dalin iray pigarad sikara tan ginagatinan to ra. 
11 Nilabanan to so anggan say Prinsipi da ray mangatatawen a sondalo, pinatonda toy inagew-agew a panagbagat ed sikato, tan dinederal toy Timplo. 
12 Nankasalanan iray totoo, anta mangisaklang ira komun na manepeg ya inagew-agew a bagat, tan nibantak ed dalin so katwaan. Maaligwas imay saklur ed amin a ginagawa to. 


13 Insan ko nadngel so sakey ya anghil ya anepet ed kapara ton anghil, “Kapigay pangangga na saraman a bengatlan anengneng ed pasingayew? Kapigay pangangga na sakey a makapasinagem a kasalanan a sinmalat ed inagew-agew iran bagat? Kapigay pangangga na pakagatin-gatin ed saray sondalo ed tawen tan say Timplo?” 


14 Nadngel kon inmebat imay sananey ya anghil, “Mansiansian sanlibo, sanlasus tan limamplon agew, tan legan to yan panaon labi tan kabwasan† ya anggapoy nisaklang a bagat. Insan nipawil so gendat a kipapasen na Timplo.” 

Impaliwawa nen Anghil Gabriel imay Pasingayew 


15 Siak, si Daniel, tatalusan koy kabaliksan to may pasingayew, insan biglan walay singa sakey a toon manalalagey ed arap ko. 
16 Nadngel koy sakey a bosis na too a nanlapud pandel na Ilog na Ulai a kuanto, “Gabriel, ipaliwawam ed sikatoy kabaliksan na anengneng to.” 
17 Dinmagoy Gabriel tan nanalagey ed abay ko, tan lapud mapalaloy inkataktakot ko niparugso ak ed dalin. 

Inkuantod siak, “Sika a toon ompatey, talusan moy kabaliksan na pasingayew a nipaakar ed anggaay mundo.” 
18 Legan ton mansasalita, niparugso ak tan ag ko amtay tapew na dalin. Balet binembenan to ak, tan impaalagey to ak, 
19 tan kuanto, “Ipapanengneng kod sikay pansumpalan na pasnuk na Dios. Samay pasingayew et nipaakar ed niganan panaon na anggaan. 


20 “Samay anengneng mon karniron kalakyan a duaray saklur to et say nanarian na Media tan Persia. 
21 Samay kanding et say nanarian na Grecia, tan samay maparparontal a saklur ed nanleetay mata to et say ononan ari. 
22 Saramay apatiran saklur a tinmubo nen apoter imay ononan saklur et saray apatiran nanarian a pakaapagan na samay bansa tan aliwan singa biskeg na samay inmonan nanarian so biskeg da. 


23 “No magano lay pangangga na saraman a nanarian tan nagmaliw la ran maoges, kanyan kanepegan da lay dusaen, walay onletaw ya arin anawet so olo tan maoges, tan managpalikdo. 
24 Ompalaloy biskeg to—balet aliwan lapud dilin pakayari to. Makapataktakot so panderal to tan onaligwas ed amin a gawaen to. Deralen to ray makapanyarin lalaki tan saray dilin totoo na Dios. 
25 Lapud masilib, mampalabo ed pampalikdo to. Ikinon toy laman ton dili tan pateyen ton anggapoy pasakbay iray dakel a totoo. Onsumlang ed anggan say sankatalonggaringan ya Ari, balet naderal ya anggapoy ikanan pakayari na too. 
26 Ontuay pasingayew a nipaakar ed saray labi tan kabwasan a bagat a nipaliwawad sika. Balet iyamut mo ni natan lapud mabaybayag niy pakasumpal to.” 


27 Siak, si Daniel, kinmapoy ak tan nansakit ak a pigaran agew. Insan ak binmangon tan pinmawil ed kimey ya impalima na ari ed siak, balet nikelawan ak ed pasingayew tan ag ko natalusan so kabaliksan to.  

Impikasi nen Daniel iray Totoo to 


1 Nanoley ed nanarian na Babilonia si Dario a taga Media tan lakin anak nen Asuero. 
2 Nen ononan taon na panooley to siak, si Daniel, inaral ko ray masanton libro tan ninunot koy nipaakar ed pitomploy taon a kaderal na Jerusalem, onung ed imbaga na Katawan ed kinen propita Jeremias. 
3 Insan masimoon ak a nampikasi ed Katawan a Dios, nankerew ak ed sikato, nanayuno ak, nankawes ak na sako, tan nanirung ak ed dapul. 
4 Nampikasi ak ed Katawan a Dios ko tan impatwak iray kasalanan na saray totook. 

Inkuanko, “Katawan a Dios, matalonggaring ka tan gagalangen mi ka. Matoor ka ed impisipanan mo tan ipapanengneng mo lawas so ag mangoman a panangarom ed saray mangaarod sika tan manusumpal na saray ganggan mo. 


5 “Nankasalanan kami, maoges kami, makapoy iray ginagawa mi. Sinumlang tan impolisay mi ray ganggan mo tan saray bilin mod sikami. 
6 Ag mi dinengel iray aripen mon propita a diad ngaran mo et nansasalita ra ed saray arari mi, saray manoley mi, saray lalaki mi tan say intiron bansa. 
7 O Katawan, matonung lawas so gagawaen mo, balet impelag miy sikamin dili ed kababaingan. Tua ya ed amin min manaayam ed Juda tan diad Jerusalem; tua met ya ed amin da ray Israelitan inkakayat mod saray bansan walad arawi odino asingger lapud aliwa ran matoor ed sika. 
8 Makapabaing so ginagawa na saray arari mi, saray manoley mi, tan saray lalaki mi; nankasalanan irad sika, O Katawan. 
9 Mapangasi tan manamirdona ka, anggaman a sinmumpa kamid sika. 
10 Ag kami dinmengel ed sika, O Katawan a Dios mi, nen imbagam a mambilay kami onung ed saray ganggan ya inter mod sikami diad panamegley na saray aripen mon propita. 
11 Sinumlang na amin ya Israelita iray ganggan mo tan ag da nilabay a dengelen so imbagam. Nankasalanan kamid sika, kanyan impelag mod sikami iray samban nisulat ed Ganggan nen Moises ya aripen mo. 
12 Ginawam so imbagam a gawaen mod sikami tan saray manoley mi. Ag miparad arum a siudad ed tapew na dalin so impanusam ed Jerusalem, 
13 tan inter mod sikami iray amin a dusan nisulat ed Ganggan nen Moises. Balet anggad natan, O Katawan a Dios mi, ag mi ni gagawaen so pamaliket mid sika diad pangibeneg ed saray kasalanan mi odino pangonur ed katwaan mo. 
14 O Katawan a Dios mi, akaparaan ka la nen saman a manusad sikami, et dinusa mo kamin tua, lapud matonung lawas so gagawaen mo, tan ag mi ka dinengel. 


15 “O Katawan a Dios mi, lapud pakayarim impaway mod Egipto iray totoom, tan ag nalingwanan ya anggad natan so pakayarim. Nankakasalanan kami; maoges iray ginagawa mi. 
16 Nen saman inyaagel mo kami lapud pakayarim, kanyan ag ka pa la mamapasnuk ed Jerusalem. Siudad tan masanton pokdul* mo so Jerusalem. Balbalawen na amin a totoo ed saray kaliber-liber a bansa so Jerusalem tan saray totoom, lapud saray kasalanan mi tan saray maoges a ginagawa da ray lalaki mi. 
17 O Dios mi, dengel mo pay pikakasik tan say kerew ko. Ipawil mo pad gendat a kipapasen so Timplom ya aderal, pian naamtaan da a sika so Dios. 
18 Dengel mo kami pa, O Dios; nengneng mo kami tan imanom so gunigon mi tan say paniirap na siudad ya atawag ed ngaran mo. Mampipikasi kamid sika, aliwan lapud matonung kami no ag ingen lapud mapangasi ka. 
19 Katawan, dengel mo kami pa. Katawan, pirdona mo kami pa. Katawan, talineng mo kami pa tan galaw ka pa! Ag ka pa manaabala, O Katawan, pian naamtaan na amin a totoo a sika so Dios! Kayaryan mo yan siudad tan sarayan totoo.” 

Impaliwawa nen Gabriel so Propisiya 


20 Intuloy ko so nampikasi; impatwak iray kasalanan ko tan saray kasalanan da ray totook ya Israel, tan kinerew kod Katawan a Dios ko ya ipawil to la komun ed gendat a kipapasen so masanton Timplo to. 
21 Legan kon mampipikasi, maples a tinmikyab ed kawalaan ko si Gabriel ya anengneng kod samay inmonan pasingayew ed siak. Oras lad saya na panangisaklang na bagat ed labi. 
22 Impaliwawa tod siak, “Daniel, linma ak dia, ta tulongan ta kan mantalus ed sayan propisiya. 
23 Nen ginapwan moy mampikasi ed Dios, inebatan to ka la. Inaro to ka, kanyan linma ak dian mangibagad sika na ebat. Dengel kan maung sirin, legan kon ipapaliwawa so kabaliksan na samay pasingayew. 


24 “Mamimpiton pitomplo a taon so karokey na panaon ya inggetar na Dios a pangibolus ed saray totoom tan say masanton siudad mo ed kasalanan tan kaogsan. Napirdona so kasalanan tan niletneg so andi-anggaan ya inkatonung, pian ontua so pasingayew tan say propisiya, tan nisaklang lamet ed Dios so masanton Timplo.† 
25 Amtaen tan talusan mo ya: Manlapud kipaakseb na ganggan a nipawil ed gendat a kipapasen so Jerusalem ya anggad isabi na pangulon pinili na Dios, mamimpiton pitoran taon so napalabas. Nipaalagey lamet so Jerusalem; nipawil iray dalan tan saray mabiskeg a tirinsira to, tan mansiansia ra ya a mamimpiton anemaplo tan duan taon, balet panaon ya na saray gunigon. 
26 Diad kasamputan na sayan panaon napatey ya anggapoy kasalanan so pangulon pinili na Dios. Deralen na saray ondogpan sondalo na makapanyarin manoley so siudad tan say Timplo. Say kasamputan onsabin singa delap a taruk toy bakal tan deral ya imparaan na Dios. 
27 Pitoy taon a saman a manoley et nawalaan na malet a sipanan ed amayamay a totoo, tan kalabas na kapalduad sayan panaon, patondaen toy pangisaklang na saray bagat. Nipasen ed sankatageyan a parti na Timplo so Makapataktakot a Managderal‡ tan mansiansiad man ya anggad onsabi so inggetar na Dios a pangangga na samay angipasen diman.”  

Say Nipasingayew ed kinen Daniel diad Gilig na Ilog na Tigris 


1 Nen kumatlon taon na panaari nen Ciro ed Persia, sinmabid kinen Daniel a tatawagen met na Beltsasar so salita. Tua ra so salita, balet mapalalon mairap a talusan.* Nipaliwawad sikato diad panamegley na sakey a pasingayew. 


2 Diad saman a panaon, maneermen ak a taloy simba. 
3 Ag ak angan na antokaman a mananam a kakanen odino antokaman a karni; ag ak inminom na dinanman ya alak, tan ag ko sinagaysay so buek ko ya anggad kalabas na taloy simba. 


4 Diad kumaduamplo tan apat ya agew na ononan bulan na saman a taon, manalalagey ak ed gilig na baleg ya Ilog na Tigris. 
5 Tinmangay ak, et anengneng koy sakey a lakin akakawes na linen tan akabalkes na pinon balituk. 
6 Mankidyam a singa alahas so laman to. Singa kirmat so liwaway lupa to, tan singa mandarlang ya apoy iray mata to. Mansiayap a singa pinasileng a gansa iray taklay tan bikking to, tan makmaksil a singa ungol na olup na dakerakel a totoo so bosis to. 


7 Bukbukor koy akanengneng na saman a pasingayew. Anggapoy antokaman ya anengneng na saray totoon kaibak, balet lapud mapalalon inkataktakot da, batik iran inmamut. 
8 Bukbukor koy atilak diman, a bambantayan ko man a makapakelaw a pasingayew. Anggapoy nakdaan a biskeg ko, tan naoman so nengneng na lupak, kanyan anggapoy makabirbir ed siak. 
9 Nen nadngel koy bosis to, nipatiblak ak ed dalin tan nakalan ak na liknaan. 
10 Insan walay liman angegnad siak, intagey to ray limak, tan impatalimukor to ak; manggiwgiw ak nid saman. 


11 Inkuan na samay anghil ed siak, “Daniel, inararo ka na Dios. Alagey ka tan dengedengel moy ibagak ed sika. Nibaki ak ed sika.” Kapangibaga to yad siak, inmalagey ak a mangigiwgiw ni. 


12 Insan inkuanto, “Daniel, ag ka natatakot. Dinengel na Dios so pikakasim nanlapu lad samay ononan agew na impanpaabebam, pian nawalaan kay maung a pakatalus. Ebat na pikakasim so inyakar ko dia. 
13 Say prinsipin anghil na nanarian na Persia et sinumlang to ak na duamplo tan sakey ya agew. Insan si Miguel a sakey ed saray manonan anghil et dinmagon tinmulong ed siak, lapud bukbukor koy atilak ed Persia. 
14 Linma ak dia, ta ipatalus kod sikay nagawad saray totoom diad arapen a panaon. Sikato yay pasingayew a nipaakar ed arapen a panaon.” 


15 Kayari to ra yan imbaga, ninmengneng ak ed dalin ya ag ak makasalita. 
16 Insan samay anghil, a singa tooy nengneng to, et diniwit to ray bibil ko. Inkuankod sikato, “Pakakapoyen ak a maung na sayan pasingayew. Ag ontonday panggiwgiw ko. 
17 Singa ak aripen ya akaalagey ed arap na amo to. Panoy pakapitongtong kod sika? Anggapo lay nakdaan a biskeg odino ingas ko.” 


18 Inegnaan to ak lamet, et binmiskeg ak. 
19 Inkuanto, “Inaro ka na Dios, kanyan ag ka natatakot no ag ingen mandeen ka tan pabiskeg moy linawam.” 

Kayari ton nansalita, lalon binmiskeg ak tan inkuanko, “Ibagam ed siak so labay mon ibaga. Pinabiskeg mo ak?” 


20-21 Inkuanto, “Amtam so makasengeg na inyakaran kod sika? Linma ak dia, ta ipaamtak ed sika so nisulat ed Libro na Katwaan. Ompawil ak la natan, ta milaban ak ed anghil a bantay na Persia. Kayari to ya ompanengneng so anghil a bantay na Grecia. Anggapoy arum ya ontulong ed siak likud ed kinen Miguel ya anghil a bantay† na Israel.  

1 Sikatoy* makaoley ya ontulong tan mangyagel ed siak. 
2 Katwaan ira yay salitaen kod sika natan.” 

Saray Nanarian na Egipto tan Siria 

Samay anghil inkuanto, “Talora nin ari so manoley ed Persia, insan onsalat so kumapat a mayaman ni nen saramay talora. Diad kabisbiskegan to lapud kayamanan to, sagyaten ton mibakal so nanarian na Grecia. 


3 “Insan onletaw so makapanyarin ari. Manoley ed balbaleg ya impirio tan gawaen to so antokaman a labay to. 
4 Balet diad kabisbiskegay pakayari to nabuyak so impirio to tan napangkapat. Onsalat ed sikatoy ararin aliwan sikatoy sengeg da, balet ag da naparaay pakayari to. 


5 “Magmaliw a mabiskeg so ari na Egipto. Balet magmaliw a mabiskeg ni nen say sikato so sakey ed saray pangulo da ray sondalo to tan manoley ed lalon makapanyarin nanarian. 
6 Kayari na pigaran taon say ari na Egipto migampid ari na Siria tan ipaasawa tod sikato so marikit to. Balet ag mambayag so panggampi ra, et napatey imay bii, say asawa to, say anak ton melag,† tan saray aripen ton akilad sikato. 
7 Ag mabayag magmaliw ya ari so sakey ed saray kakanayon to may bii. Dogpaan na sayan ari iray sondalo na ari na Siria, looban to ray tirinsira ra, tan taloen to ra. 
8 Awiten tod Egipto iray talintaoy diriyos da tan saray kagawaan a balituk tan pilak a nisaklang ed saraman a diriyos. Kalabas na pigaran taon a walay kareenan ed kaliber-liber 
9 dogpaan na ari na Siria so Egipto, balet napasoot ya ompawil ed dalin to. 


10 “Mamparaan a mibakal iray lalakin anak na ari na Siria tan mantipon ira na dakerakel a sondalo. Onlan singa delap so sakey ed sikara tan dogpaan toy tirinsira na kalaban. 
11 Diad petang na oloy ari na Egipto bakalen toy ari na Siria tan nadakep toy amayamay a sondalo to. 
12 Mampaatagey lapud impanalo to tan impamatey tod amayamay a sondalo, balet ag mansiansiay panalo to. 


13 “Ompawil so ari na Siria ed bansa to tan mantipon na lalon dakerakel a sondalo nen samay inmona. No onsabiy manepeg a panaon, onla lamet ed Egipto a kaiba to ray sondalon amayamay tan dugay armas da tan malaem so abasto ra. 
14 Insan amayamay a totoo so onlaban ed ari na Egipto. Wala met iray pigaran masebeg a lalakin kabandaan mo, Daniel, ya onsumpa lapud sakey a pasingayew ya anengneng da, balet natalo ra. 
15 Kanyan say ari na Siria lakoben toy sakey a siudad ya aliber na padir tan dakepen to. Saray sondalo na Egipto et ag da ituloy so mibakal; anggan saray sankasebegan ed sikara et kulang so biskeg dan milaban. 
16 Say taga Sirian makadakep et gawaen tod sikara so labalabay to, tan anggapoy onsumlang ed sikato. Onalagey ed Nisipan a Dalin tan sigput ton naoleyan yan dalin. 


17 “Iplano na ari na Siria a palaknaben so nanarian to, tan ikana toy amin a sondalo to. Insan konwarin migampid ari na kalaban ton nanarian, ipaasawa tod sikato so marikit ya anak to,‡ pian naderal to; balet ag mampalabo ed plano to. 
18 Kayari tod saya, dogpaan to ray bansan walad gilig na dayat tan nadakep toy amayamay ed saraya. Balet sakey a pangulo na arum a bansa so manalod sikato tan patondaen toy panagpaatagey to; ipawil ton tua ed sikato so panagpaatagey na ari na Siria. 
19 Ompawil so ari ed saray tirinsira to ed dilin dalin to, balet natalo, tan saya la so anggaan to. 


20 “Insan onsalat ed sikato so sakey ya ari a mangibaki na sakey ya opisyal a mamairap ed saray totoo diad pansingil toy atatagey a buis, pian ondakel so kayamanan na nanarian. Ag mabayag napatey iman ya ari balet aliwan diad arap na karaklan odino diad bakal.” 

Say Maoges ya Ari na Siria 


21 Samay anghil intuloy ton impaliwawa: “Say onsalat ya ari na Siria et sakey a maoges a too ya anggapoy kanepegan ton manari, balet ag ilaloan so isabi to tan samsamen toy pakaoley diad panamegley na panamalikdo. 
22 Siopamay toon onsumlang ed sikato, anggan say Pangulon Pari, et napatey tan naandipat. 
23 Diad pipaknaan tod saray arum a bansa, palikdoen to ra, tan ombiskeg lan ombiskeg anggaman a melag a bansa so ooleyan to. 
24 Looban ton anggapoy pasakbay so sakey a mayaman a luyag tan gawaen to ray bengatlan ag balut ginagawa na saray lalaki to. Insan to apagen ed saray totoo to iray antokaman a kagawaan tan kayaryan ya asamsam tod bakal. Mamplano na idogpa tod saray tirinsira, balet onkulang so panaon to. 


25 “Masebeg yan ari tan mabiskeg so linawa ton mantipon na dakerakel a sondalo, pian nadogpaan toy ari na Egipto a mamparaan met ya onlaban a kaiba to ray dakerakel tan makapanyarin sondalo to. Balet napalikdo so ari na Egipto, kanyan ag manalo. 
26 Saray sankaasinggeran ed sikaton sumisimbawa to so maneral ed sikato. Amayamay iray sondalo ton napatey, tan naoput ira. 
27 Insan saramay duaran ari ondongo ran mangan ed saksakey a lamisaan, balet maoges so getma ran dua, tan mantilaan ira. Ag da nagamuran so labay da, lapud ag ni sinmabi so panaon a pakala ra. 
28 Onsempet so ari na Siria a sankaawit to ray asamsam to, tan malet so getma ton maneral ed rilihion da ray totoo na Dios. Gawaen to so labalabay to, insan la ompawil ed dilin dalin to. 


29 “Onsabiy panaon a dogpaan to lamet so Egipto, balet doma lad satan so nagawa. 
30 Onsabin akalogan ed bapor iray taga Roma tan labanan da, et nataktakot. 

“Insan ompawil a mapalaloy petang na olo to tan deralen to so rilihion da ray totoo na Dios. Onuren to so simbawa da ray angikaindan ed saman a rilihion. 
31 Pagmaliwen na arum a sondalo to a marotak, onung ed ganggan, so Timplo. Patondaen day inagew-agew a bagat tan ilira da so Makapataktakot a Managderal.§ 
32 Diad panamegley na panamalikdo natanggoyur na ari a tulongan na saray angikaindan la ed rilihion da, balet onlaban ed sikato iray ontotoluk ed Dios. 
33 Saray makabat a pangulo na saray totoo et inagnag dad arum a totoo so kakabatan da. Balet ag mabayag napatey ed bakal iray arum ed sikara odino poolan da ran mabilay, tan saray arum et nasamsam iray kayaryan da tan nadakep ira. 
34 Legan a nitutuloy so panagpatey, dagdaiset so tulong a naawat na saray totooy Dios. Anggaman ya amayamay so migampid sikara, maoges balet so getma ra. 
35 Napatey ira may arum a pangulon makabat, balet lapud sayan nagawa nalinisan iray totoo. Ontuloy yan nagawa ya anggad onsabi so anggaan, say panaon ya inggetar na Dios. 


36 “Gawaen na ari na Siria so labay to. Ipaatagey toy sikaton dili tan ibaga ton sikatoy matalonggaring nen say dinanman a dios, anggan say Sankatageyan a Dios. Nagawaan to ya, anggad panaon a panusay Dios ed sikato. Gawaen na Dios so onung na implano ton gawaen. 
37 Ag ikabkabilangan na ari so dios a nanlilingkuran na saray lalaki to, tan say dios ya inararo na saray bibii. Diad tuay tua, ag to ikabilangan ya amin iray diriyos, ta ipasen toy sikaton dili a matalonggaring nen say siopaman ed sikaran amin. 
38 Ingen pagalangan to so dios a mangyaagel na saray tirinsira. Mangibagat na balituk, pilak, alahas, tan arum ni ran mabmablin rigalo ed sakey a dios ya ag balut inggalang na saray lalaki to. 
39 Diad pangyagel tod saray tirinsira to, ikana to ray totoon mangigagalang ed dios na arum a bansa. Pagalangan to na baleg iray amin a paoleyan ed sikato, ipasen to rad atagey a kipapasen, tan tumangan to ra na dalin. 


40 “No ngalngali la mansamput so panoley na ari na Siria, ondogpad sikato so ari na Egipto, et say ari na Siria iyoput toy pakayari ton onlaban ya ipakana to ray karwahi, saray kabayo, tan amayamay a bapor. Singa danum a delap ya onagos so iloob tod saray amayamay a bansa. 
41 Looban toy anggan say Nisipan a Dalin tan pateyen toy nilibon totoo, balet makabatik iray totood bansa na Edom, Moab, tan saray nakdaan ed Ammon. 
42 No looban to ra yan bansa, looban to met so Egipto. 
43 Alaen ton amin iray akaamut a balituk tan pilak na Egipto tan saray arum a mabmablin kayaryan to. Dakepen toy Libia tan Sudan. 
44 Insan nataktakot lapud balitan manlapud bokig tan baybay, kanyan mibakal na pinasya tan amayamay a totoo so napatey to. 
45 Ilira to ni ingen iray ankakabaleg a tulda ton ayamay ari diad nanleetan na dayat tan palandey a panalalageyan na Timplo. Balet ompatey so ari na Siria, ya anggapod man so siopaman ya ontulong ed sikato.”  

Say Panaon na Kasamputan 


1 Samay anghil a linen so kawes to inkuanto, “Diad satan a panaon ompanengneng imay matalonggaring ya anghil Miguel a mangguaguardiad saray totoom. Insan la ondalan so panaon na ontan lan kairapan ya ag nin balut dinmalan nanlapu lad inletneg da ray bansa. No onsabiy tan a panaon, nilaban ya amin iray totoo na bansa a nisulat so kangaranan dad libro na Dios. 
2 Onolid bilay iray amayamay ed saray inaatey la: manliket ed bilay ya andi-anggaan iray arum balet manliknay andi-anggaan a kababaingan iray arum. 
3 Onsinag a singa liwaway tawen iray makabat a pangulo. Ontan met, saray ananggoyur ed saray amayamay a totoo diad panggawa ray inkatonung et anggad anggan onsinag iran singa saray bitewen.” 


4 Inkuantod siak, “Natan, Daniel, ikaput mo la so libro tan timbrian mo ya anggad isabiy anggaan na mundo. Legan to ya, amayamay iray mandarak na sagput dan mangamta na kabaliksan na nagagawa.” 


5 Insan anengneng koy duaran lalakin manalalagey ed nantopag a pandel na ilog. 
6 Say sakey ed sikara tinepet tod anghil a manalalagey ed bandad tulo tan akakawes na linen, “Kapigay itonda na sarayan makapakelaw a nagagawa?” 


7 Samay anghil inyonat tod tawen iray lima to tan nansambad ngaran na Andi-anggaan a Dios. Nadngel kon imbaga to, “Anggad onlabas so taloy taon tan kapaldua. No mansamput lay panagpairap ed saray totooy Dios, agawa la ya amin a bengatla.” 


8 Nadngel koy imbaga to, balet ag ko atalusan. Kanyan tinepet ko, “Balet panoy pangangga na amin a bengatla?” 


9 Inmebat imay anghil, “Laka la, Daniel, ta nepeg ya iyamut ira yan salita tan ag iran balut ipaamta ya anggad onsabi lay anggaan. 
10 Amayamay iray totoon nalinisan. Ag natalusan na saray totoon maoges, balet ituloy day panggagawa ray kaogsan; saray makabat labat so makatalus. 


11 “Manlapud samay panaon ya apatonda so inagew-agew a panagbagat, salantiy manlapud samay panaon na Makapataktakot a Managderal,* sanlibo, duan lasus tan siamaplon agew so onlabas. 
12 Maliket iray totoon mansiansian matoor ya anggad kalabas na sanlibo, talon lasus tan talomplo tan lima ya agew! 


13 “Sika, Daniel, mansiansia kan matoor ya anggad kasamputan. Insan ka ompatey, balet onalagey kan mangawat na tumang mo diad kasamputan na panaon.” 



* 2:4
 Manlapud dia ya anggad samput na kapitulo 7, say salitan nikana et Aramaica, aliwan Hebreo.

* 3:25
 anghil; odino anak na saray diriyos; odino sakey ya anak na Dios.

* 4:8
 diriyos; odino Dios.

† 4:9
 Say sankanayarian a tiksto Sikato ya so; diad tikston Aramaica Saray pasingayew na.

‡ 4:18
 diriyos; odino Dios.

* 5:11
 diriyos; odino Dios.

† 5:28
 SARAY TAGA PERSIA: Say tanul na sarayan salita kapara toy Araimaican salita a kabaliksan toy “paldua.”

* 8:1
 Manlapud 8:1 ya anggad samput na sayan libro, salitan Hebreo so nikana, (nengneng yoy 2:4).

† 8:14
 sanlibo, sanlasus tan limamplon agew…kabwasan; odino duan libo talon lasus agew, tan legan to ya.

* 9:16
 MASANTON POKDUL: Palandey na Sion (nengneng yoy Glosario).

† 9:24
 Timplo; odino altar.

‡ 9:27
 SO MAKAPATAKTAKOT A MANAGDERAL: Say paganon imahin a saray totoon taga arum a bansan anakep ed dalin et inlira da ed Timplo ed Jerusalem (Nengneng yoy I Macabeos 1:54-61).

* 10:1
 balet mapalalon mairap a talusan; odino a nipaakar ed sakey a baleg a bakal.

† 10:20-21
 Say sankanayarian a tiksto anghil a bantay; diad tikston Hebreo anghil a bantay. Et siak, diad ononan taon na panooley nen Dario a Medo.

* 11:1
 Diad sakey a dagdaan a patalus Sikatoy; diad tikston Hebreo say ama to.

† 11:6
 Diad pigaran dagdaan a patalus say anak ton melag; diad tikston Hebreo say ama to.

‡ 11:17
 marikit to; odino sakey a malangwer a bii.

§ 11:31
 MAKAPATAKTAKOT A MANAGDERAL: Nengneng yoy 9:27.

* 12:11
 MAKAPATAKTAKOT A MANAGDERAL: Nengneng yoy 9:27.

DEUTERONOMIO 

Pangiparontal 

Say libron Deuteronomio et naoksuy a nantotombukan a paliwawa nen Moises ed saray totood Israel diad dalin na Moab, a dimay tinondaan da kayariy andokey ya impanbiahi ra ed kalawakan tan magano da lan looban a panayaman so Canaan. 

Saray pigaran sankamanonan pamaakaran a nikorit ed sayan libro et saray onggendan: 1) Impannunot nen Moises iray baleg ya agawgawa nen imbeneg ya apataploy taon. Kinerew tod saray totoo ya ag da lingwanan so impangiwanwan ed sikara na Dios diad imbeltang dad kalawakan, tan mansiansia ran matoluk tan matoor ed Dios. 2) Indalatdat lamet nen Moises so Samploran Ganggan. Impurek tod saray totoo so kabaliksan na Ononan Ganggan, tan binilin to ran say Katawan labat so panlingkuran da. Insan indalatdat to lamet iray nandoroman ganggan a mangoksuy na bilay da ray Israelita diad nisipan a dalin. 3) Impanunot nen Moises ed saray totoo so kabaliksan na impisipanan na Dios ed sikara, tan binilin to ran pasimbaloen day mapeget a panumpal dad saray kanepegan dad sipanan. 4) Kayari na impanganta nen Moises na sakey a kanta a pansilibrad inkatoor na Dios tan say impangiter toy bindision ed saray tribu na Israel, inatey ed Moab a nibokig na Ilog na Jordan. 

Say manonan tima na sayan libro et say impangilaban tan impamindision na Dios ed saray pinili ton totoo to ya inararo to; kanyan saray totoo to et nepeg da yan nunoten, aroen tan onuren day Dios, pian nawalaan iray bilay tan bindision a mansiansia. 

Saray manonan birsikulo ed sayan libro et saray narumog ed 6:4-6, tan lalaonen da ray salita a tinawag nen Jesus a manona ed amin da ray ganggan: “Aro yo so Katawan a Dios yo ed intiron puso yo, intiron kamarerwa yo, tan intiron biskeg yo.” 

Logan na sayan Libro 

Say ononan paliwawa nen Moises 1:1–4:49 

Say kumadwan paliwawa nen Moises 5:1–26:19 

a. Saray Samploran Ganggan 5:1–10:22 

b. Saray Ganggan, totontonen, tan pasakbay 11:1–26:19 

Saray bilin diad iloob dad Canaan 27:1–28:68 

Apasimbalo so sipanan 29:1–30:20 

Saray kaonuran a salita nen Moises 31:1–33:29 

Say impatey nen Moises 34:1-12  

1

Impannunot nen Moises so Sipan na Katawan 



1 Wadyad sayan libro iray sinalita nen Moises ed saray totood Israel nen wala rad kalawakan a nibokig na Ilog na Jordan. Diad saman a panaon wala rad Patar na Jordan ya asingger ed Suf, diad nanleetan na baley na Paran ed sakey a dapag tan saray baley na Tofel, Laban, Hazerot, tan Dizahab diad sananey a dapag. 
2 (Labinsakey ya agew ya akaren so manlapud Palandey na Sinai ya anggad Cades-barnea, no say kapokdulan na Edom so dalanen.) 
3 Diad ononan agew na kumalabinsakey a bulan na kumaapataplon taon kayari ran tinaynan so Egipto, imbaga nen Moises ed saray totoo iray amin a bengatlan ingganggan na Katawan ya ibaga tod sikara. 
4 Agawa ya sanen tinalo na Katawan* si Sehon ya ari da ray Amorreo a nanoley ed baley na Hesbon, tan si Og ya ari na Basan a nanoley ed saray baley na Astarot tan Edrei. 
5 Nen saray totood Israel et wala rad bokig na Jordan a sakop na dalin na Moab, inggapo nen Moises ya impaliwawa iray ganggan tan saray bangat na Dios. 

Inkuanto, 
6 “Nen wala itayo nid Palandey na Sinai, say Katawan a Dios tayo inkuantod sikatayo, ‘Abayag lay panaayam yo diad sayan palandey. 
7 Alis kayo la tan laka yod kapokdulan a dalin da ray Amorreo tan diad saray kaliber-liber a pasen—diad Patar na Jordan, diad kapokdulan tan saray abeban pasen, diad niabalaten a pasen, tan diad gilig na Mediteraneo. Laka yod dalin na Canaan tan tuloy kayod labas na Kapalandeyan na Libano ya anggad baleg ya Ilog na Eufrates. 
8 Amin da ra yan pasen et sikaray dalin ya insipan ko, siak a Katawan, ya iter ed saray lalaki yon di Abraham, Isaac, tan Jacob, tan diad saray kabyangay boleg da. Laka yo sirin tan panayaman yo.’ ” 

Anoro na saray Huis si Moises 

(Exo. 18:13-27) 


9 Inkuanen Moises ed saray totoo, “Nen wala itayo nid man ed Palandey na Sinai, inkuankod sikayo, ‘Ag ko la nayarian a gawaen a bokur so pangipangulod sikayo. 
10 Say Katawan a Dios yo et impagmaliw to kayo la natan a singa karakel na bitewen ed tawen. 
11 Oy la komun ta say Katawan a Dios na saray lalaki yo et maminlibo to kayo nin parakelen tan paaliguasen to kayo, onung na insipan to! 
12 Balet panon kon sakbaten a bukor so belat na panariglod saray kolkolan yo? 
13 Mamili kayod saray tribu yo na saray lalakin makabat, mapangasi, tan walaan na saray salsalid panagbilay, ta ipasen ko ran makaoley ed sikayo.’ 
14 Inmabubon kayo a sikato yay maung a gawaen. 
15 Kanyan inalak iray pinili yon pangulod saray tribu yo a lalakin makabat tan walaan na saray salsalid bilay, insan ko ra impasen a makaoley ed sikayo. Pigarad sikara so makaoley ed tunggal libon totoo, tunggal lasus, tunggal limamplo, tan tunggal pulo. Anoro ak met na saray arum ya opisyal ed amin da ray tribu. 


16 “Diad saman a panaon binilin ko ra, ‘Salaysay yo ray totoon mankokolkol. Apiger yon sintinsiaan so anggan dinan a kolkolan na saray dilin totoo yo odino kolkolan na saray sangkailin manaayam ed kawalaan yo. 
17 Anggapoy nepeg a kilingan yo ed panagsintinsia yo; nepeg a nampara so letnegan na panintinsia yo ed siopaman, abeba man o atagey so kipapasen to. Ag yo tatakotan so anggan siopa, ta manlapud Dios iray iter yon sintinsia. No walay mairap yon sintinsiaan a kaso iyapireng yod siak, ta siak so akaoley a manintinsia.’ 
18 Ontan met, diad saman a panaon binilin ta kayo no anto ray nepeg a gawaen yo. 

Nibakin manlapud Cades-barnea iray Ispia 

(Bil. 13:1-33) 


19 “Ginawa tayo so ingganggan ed sikatayo na Katawan a Dios tayo. Tinaynan tayo so Palandey na Sinai tan bineltang tayoy maawang tan makapataktakot a kalawakan diad inyakar tayod kapokdulan a dalin da ray Amorreo. Nen asabi tayoy Cades-barnea, 
20-21 imbagak ed sikayo, ‘Wadya kayo la natan ed kapokdulan a dalin da ray Amorreo ya iiter ed sikatayo na Katawan a Dios tayo, say Dios na saray lalaki tayo. Nengneng yo, satan la man so dalin. Laka yo ta panayaman yo onung na ingganggan to. Ag kayo manduaruwa odino ontatakot.’ 


22 “Balet dinmago kayod siak tan kuanyo, ‘Mangibaki tayo na totoon mangispia ed saman a dalin, pian nibaga rad sikatayo no dinay sankamaungan a dalanen tayo tan no antoy kipapasen da ray siudad diman.’ 


23 “Marakep imay kuanyon gawaen, kanyan amili ak na labinduan lalaki, sakey ed balang tribu. 
24 Linma rad kapokdulan a dalin ya anggad Patar na Escol tan ninengneng da so dalin. 
25 Nen pinmawil ira angisempet ira na saray bungay kiew diman, tan imbaga ran mataba-taban dalin so iter ed sikatayo na Katawan a Dios tayo. 


26 “Balet sinumlang yo so ganggan na Katawan a Dios yo, tan ag yo nilabay so onloob ed dalin. 
27 Nanngoro-ngoro kayo tan inkuanyod sakey tan sakey, ‘Kabosul itayo na Katawan. Impaway to itayod Egipto ta ipalima to itayod saray Amorreo, et diad ontan napatey da itayo. 
28 Akin et onla tayod man, anta antakot itayo. Saramay imbaki tayo et kuandan mabiskeg tan atagey ni ray totood man nen say sikatayo, tan manaayam irad saray siudad ya anggad tawen iray padir da. Akanengneng irad man na saray alan!’ 


29 “Balet inkuankod sikayo, ‘Ag kayo natatakot ed saraman a totoo. 
30 Iwanwan kayo na Katawan a Dios yo, tan milaban para sikayo, a singa anengneng yon ginawa to ed Egipto 
31 tan diad kalawakan. Anengneng yo no panoy abig na impangyakar tod sikayo diad sayan pasen, singa sakey ya aman angawit na melag a lakin anak to.’ 
32 Balet anggaman ya onmay imbagak, ag yo nin siansia nanmatalkan so Katawan, 
33 anta lawas inonaan to kayo a mananap na pasen a pankampoan yo. Pian nanengneng yoy dalanen yo, nanayam ed onaan yo a sakey a lusek ya apoy no labi tan sakey a lusek a lorem no agew. 

Dinusa na Katawan so Israel 

(Bil. 14:20-45) 


34 “Nadngel na Katawan iray riklamo yo et akapasnuk, kanyan sinambaan ton inkuan, 
35 ‘Anggapoy anggan sakey ed sikayo a kabyangan na sayan kailalakan so makaloob ed mataban dalin ya insipan kon iter ed saray lalaki yo. 
36 Si Caleb a lakin anak nen Jefone so makaloob labat ed dalin. Nansiansian matoor ed siak, kanyan iter kod sikato tan saray kabyangay boleg to so dalin ya inispiaan to.’ 
37 Lapud sikayo say Katawan akapasnuk met ed siak tan kuanto, ‘Anggan sika, Moises, ag ka makaloob ed dalin. 
38 Balet pabiskeg moy linawa na katulongan mon si Josue a lakin anak nen Nun. Ipangulo to ray Israelita ed panakop dad dalin.’ 


39 “Insan inkuan na Katawan ed sikatayon amin, ‘Saray ogogaw nin anak yo ya ag da amtay maung tan maoges so makaloob ed dalin—saray anak yon ibabaga yon singkaten ira na saray kalaban yo. Iter kod sikara so dalin, tan panayaman da. 
40 Balet sikayo ran totoo, poliktar kayo ta pawil kayod kalawakan diad dalan a mamaarap ed Dayat na Akaba.’ 


41 “Inmebat kayo, ‘Moises, nankasalanan kamid Katawan. Balet natan ondogpa kami, onung na ingganggan ed sikami na Katawan a Dios tayo.’ Insan namparaan a mibakal so balang sakey ed sikayo, tan inilaloan yon mainomay a looban so kapokdulan a dalin. 


42 “Balet inkuan na Katawan ed siak, ‘Pasakbayan mo ran ag ira ondodogpa, ta ag ko ra ibaan, kanyan taloen ira na saray kalaban da.’ 
43 Imbagak ed sikayo so impaibaga na Katawan, balet ag yo dinengel. Sinmumlang kayod sikato, tan mamaung kayon amaarap ed kapokdulan a dalin. 
44 Insan pinmaway a singa karakel na bayaung iray Amorreon manaayam ed saman a kapokdulan tan nilabanan da kayo. Inosilan da kayo ya anggad Horma tan tinalo da kayod kapokdulan a dalin na Edom. 
45 Kanyan kinmerew kayod Katawan na tulong to, balet ag to kayo dinengel, ni inimano. 

Say Impanayam dad Kalawakan 


46 “Kanyan sirin, kayari na abayag tin impanayam ed Cades,  

1 pinmoliktar itayo tan amaarap itayod kalawakan ya anggad dalan a mamaarap ed Dayat na Akaba, onung na ingganggan na Katawan. Abaybayag tayon nanakar-akar ed kapokdulan na Edom. 


2 “Insan imbagad siak na Katawan 
3 ya abayag lan tuloy so panaakar-akar tayod kapokdulan, kanyan nepeg a mamaarap itayod baybay. 
4 Imbaga tod siak ya ibagak ed sikayo ray onggendan a bilin: ‘Ngalngali yo la nabatak so kapokdulan a dalin na Edom, say dalin na saray kakanayon yo a saray kabyangay boleg nen Esau. Ontakot irad sikayo, 
5 balet ag yo igagapoy mibakal ed sikara, lapud ag ta kayo itdan na anggan sansankarangan a dalin da. Inter ko lay dalin na Edom ed saray kabyangay boleg nen Esau. 
6 Nayarian yoy mansaliw na kakanen tan danum ed sikara.’ 


7 “Nunot yo no panoy impamindision na Katawan a Dios yo ed amin a ginagawa yo. Inasikayo to kayo legan yon nanaakar-akar ed sayan maawang a kalawakan. Apataploy taon ya inolup to kayo, tan ag kayon balut kinmulang ed antokaman a nakaukolan yo. 


8 “Kanyan intuloy tayoy kurang tayo tan tinaynan tayoy dalan a manlapud saray baley na Elat tan Ezion-geber tan mamaarap ed Dayat ya Inatey, insan linmiko tayod baybay a bokig a mamaarap ed Moab. 
9 Say Katawan kuantod siak, ‘Ag yo gugunigonen iray totood Moab, saray kabyangay boleg nen Lot; ag yo igagapoy mibakal ed sikara. Inter ko lad sikara so siudad na Ar, tan ag ta kayo itdan na anggan anton parti na dalin da.’ ” 


10 (Nen saman nanayam ed Ar iray makapanyarin poli na alan a tatawagen ira na Emim. Ankakabaleg iran singa saray Anakim a sananey a poli na alan. 
11 Atawag met ira na Refaim a singa saray Anakim; balet saray Moabita tinawag da ra na Emim. 
12 Nanayam met nen saman ed Edom iray Horeo, balet pinapaway ira na saray kabyangay boleg nen Esau, dinederal day bansa ra, tan nanayam irad man a singa impamapaway na saray Israelita ed saray kalaban da diad dalin ya inter ed sikara na Katawan.) 


13 “Insan binaliw tayoy Ilog na Zered onung na imbagad sikatayo na Katawan. 
14 Talomplo tan walo tan taon ed saman so linmabas kayariy intaynan tayo manlapud Cades-barnea. Inaatey lan amin iray lalakin bumabakal ed saman a kailalakan, onung na imbaga na Katawan a pansumpalan da. 
15 Intuloy na Katawan a dinusa ra ya anggad naoput iran amin. 


16 “Kayariy impatey dan amin, 
17 inkuan na Katawan ed sikatayo, 
18 ‘Diad sayan agew ondalan kayod dalin na Moab diad Ar. 
19 Asingger kayo lad satan ed dalin da ray Ammonita, saray kabyangay boleg nen Lot. Ag yo ra gugunigonen; ag yo igagapoy mibakal ed sikara, lapud ag ta kayon balut itdan na parti na dalin ya inter ko lad sikara.’ ” 


20 (Sayan dalin et tatawagen met a dalin da ray Refaim, say ngaran da ray totoon nanayam diman nen saman; Zamzummim so impanawag ed sikara na saray Ammonita. 
21 Singa kaatagey na saray Anakim so kaatagey da. Amayamay ira tan makapanyari ran poli. Balet dineral ira na Katawan, kanyan inala na saray Ammonita so dalin da tan nanayam irad man. 
22 Onya met so ginawa na Katawan ed saray Edomita a kabyangan ira na boleg nen Esau a manaayam ira ed kapokdulan a dalin na Edom. Dineral to ray Horeo kanyan inala na saray Edomita so dalin da tan nanayam irad man, tan manaayam ni rad man ya anggad natan. 
23 Say dalin a gilig na dayat na Mediteraneo et nanayaman na saray totoon taga isla na Creta. Dineral da ray Avvim a totoon gendat a manaayam ed sayan pasen tan inala day amin a dalin da ya anggad baybay diad siudad na Gaza.) 


24 “Kalabas tayod dalin na Moab, say Katawan inkuantod sikatayo, ‘Natan, ituloy yoy kurang yo tan baliw yoy Ilog na Arnon. Ipasilong kod pakayari yo si Sehon ya ari da ray Amorreo a manooley ed Hesbon, tan say dalin to. Dogpaan yo, tan igapo yon panayaman so dalin to. 
25 Manlapud sayan agew pagmaliwen kon ontakot ed sikayo iray totood inerman a pasen. Diad pakabitla labat ed ngaran yo onggiwgiw lad takot so balang sakey a too.’ 

Tinalo na saray Israelita si Ari Sehon 

(Bil. 21:21-30) 


26 “Insan manlapud kalawakan na Kedemot angibaki ak na totoo ed kinen Ari Sehon na Hesbon ya impaibagak ed sikato ira yan salita a mangiter na kareenan: 
27 ‘Padalan mo kami pad dalin mo. Tuloy-tuloy kamin ondalan tan ag kamin balut oniwas. 
28 Bayaran mi so antokaman a naakan tan nainom mi. Anggapoy arum a gawaen mi no ag say ondalan labat ed dalin mo, 
29 ombaliw ed Ilog na Jordan ya anggad pakasabi mid dalin ya iter ed sikami na Katawan a Dios mi. Saray kabyangay boleg nen Esau a manaayam ed Edom, tan saray Moabita a manaayam ed Ar et inabuloyan da kamin dinmalan ed dalin da.’ 


30 “Balet ag itayo inabuloyan nen Ari Sehon ya ondalan ed dalin to. Impagmaliw na Katawan a Dios yo ya anawet so puso to tan mananumlang, pian taloen tayo tan naala tayoy dalin to, say dalin a panaayaman tayo ni ya anggad natan. 


31 “Insan say Katawan kuantod siak, ‘Nengneng mo, impalimak lad sikayo si Ari Sehon tan say dalin to; ala yoy dalin to tan panayaman yo.’ 
32 Sinmabiy Sehon tan amin da ray totoo to tan nilabanan da itayo diad asingger ed baley na Jahaz, 
33 balet say Katawan a Dios tayo impatalo to rad sikatayo; pinatey tayoy Sehon, saray anak ton lalaki, tan amin da ray totoo to. 
34 Dinadakep tan dinederal tayo ray amin a baley da, tan pinapatey tayo ray amin a lalaki, bibii, tan saray ogogaw. Anggapoy intilak tayon mabilay ed sikara. 
35 Inaala tayo ray ayayep da tan saray kayamanan da ray baley da. 
36 Say Katawan a Dios tayo et inabuloyan to itayon anakep ed amin da ray baley a manlapud Aroer, a walad samput na patar na Arnon, tan manlapud siudad ed pegley na saman a patar ya anggad Galaad. Anggapoy siudad ya ag tayo ayarian so padir to. 
37 Balet ag tayo sinmingger ed dalin da ray Ammonita odino linmad saray gilig na Ilog na Jaboc odino diad saray baley ed kapokdulan a dalin odino diad saray arum a pasen a say Katawan a Dios tayo et insebel ton laen tayo.  

Tinalo na saray Israelita si Ari Og 

(Bil. 21:21-35) 


1 “Insan tayo nampabaybay tan intuloy tayoy kurang tayo ya anggad dalin na Basan, et pinmaway si Ari Og a pati saray amin a totoo to a mibakal ed sikatayo diad asingger ed baley na Edrei. 
2 Balet say Katawan kuantod siak, ‘Ag kayo natatakot ed sikato. Ipalimak ed sikayo si Ari Og tan saray totoo to, tan amin a dalin to. Gawa yod sikato so singa ginawa yod si Sehon ya ari da ray Amorreo a nanoley ed Hesbon.’ 


3 “Kanyan say Katawan impatalo to met ed sikatayo si Ari Og tan saray totoo to, insan tayo ra pinapatey ya amin. 
4 Dinakep tayo met iray amin a baley to—anggapoy baley to ya ag tayo inala. Anemaplon amin so baley ya adakep tayo—say intiron dalin na Argob, a dimay nanoleyan nen Ari Og na Basan. 
5 Amin da ra yan baley et apaliberan iray atatagey a padir, walaan ira na saray puirta, tan abalewetan ira na balatyang; wala met iray amayamay a barion anggapoy padir. 
6 Dinederal tayo ray amin a baley tan pinapatey tayo ray amin a lalaki, bibii, tan amin ya ogogaw, a singa ginawa tayod saray baley a kayaryan nen Ari Sehon na Hesbon. 
7 Inaala tayo ray ayayep da tan saray kayamanan da ray baley da. 


8 “Diad saman a panaon inala tayod saraman a duaran Amorreon ari so dalin a nibokig na Ilog na Jordan, manlapud Ilog na Arnon ya anggad Palandey na Hermon. 
9 (Saray Sidonio et tatawagen da na Sirion so Palandey na Hermon, balet saray Amorreo Senir so panatawag da.) 
10 Inala tayo ray amin a dalin a sakop nen Ari Og na Basan: saray siudad ed niatagey a patar, saray dalin ed Galaad tan Basan, ya anggad saray baley na Saleca tan Edrei diad bokig.” 


11 (Si Ari Og so kaonuran ed saray totoon Refaim. Say longun* ton bato† et ngalngali duaran mitro so benlag to tan limaran mitro so onduy to, onung ed panagsukat na karaklan. Nanengneng ni man a longun ed Raba a siudad da ray Ammonita.) 

Saray Tribu a Nanayam ed Bokig na Jordan 

(Bil. 32:1-42) 


12 “Nen nala tayo lay dalin, impabetang kod saray tribu di Ruben tan Gad so pasen a baybay na baley na Aroer diad asingger ed Ilog na Arnon tan say parti na kapokdulan a dalin na Galaad a pati saray baley to. 
13 Diad kapaldua na tribu nen Manases impabetang kod sikara so nakdaan a dalin na Galaad tan say amin a dalin na Basan a nanoleyan nen saman nen Og a salanti say intiron dalin na Argob.” 

(Atawag a dalin na saray Refaim so Basan. 
14 Si Jair a kabyangan na tribu nen Manases et inala ton kayaryan so intiron dalin na Argob, a salanti say Basan, ya anggad ketegan na Gesur tan Maaca. Inngaran tod sikaton dili iray bario, tan anggad natan atawag ni ra a bario nen Jair.) 


15 “Impabetang kod boleg nen Makir a kabyangay tribu nen Manases so dalin na Galaad. 
16 Diad saray tribu di Ruben tan Gad impabetang ko so dalin a manlapud Galaad ya anggad ilog na Arnon. Say pegley na ilog so ketegan dad abalaten, tan say ketegan dad baybay et say Ilog na Jaboc a say parti to et say ketegan da ray Ammonita. 
17 Diad sagur nasabi na ketegan da so Ilog na Jordan, manlapud Dayat na Galilea diad baybay ya anggad Dayat ya Inatey diad abalaten tan diad Palandey na Pisga diad bokig. 


18 “Diad saman met a panaon inter kod sikara iray onggendan a bilin: ‘Say Katawan a Dios tayo et inter tod sikayo yan dalin ed bokig na Jordan ta panayaman yo. Natan sirin itdan yoy armas iray nayarin mibakal a totoo yo tan pabaliw yo rad Jordan; manayam irad onaan na saray arum a tribu na Israel, ta ibaan da ran manakup ed dalin da. 
19 Saray kaasawaan yo, saray anak yo, tan saray baka yo—amtak ya amayamay iray ayayep yo—et sikara labat so natilak ed baley ya impabetang kod sikayo. 
20 Tulongan yo ray kapara yon Israelita ya anggad nasakop da lay dalin ya iter ed sikara na Katawan diad sagur na Jordan tan anggad napanayam la rad man na Katawan ya anggapo lay manigensigen ed sikara, a singa ginawa to la diad sikayo. Kayari to ya, nayarian yo lay ompawil ed sayan dalin ya impabetang kod sikayo.’ 


21 “Insan inkuankod kinen Josue: ‘Anengneng mo ray amin a ginawa na Katawan a Dios mo ed saramay duaran ari a di Sehon tan Og; onman so gawaen to ed balang sakey a too ed dalin a looban yo. 
22 Ag yo ra tatakotan, ta milaban para sikayo so Katawan a Dios yo.’ 

Ag Naabuloyan ya Onloob ed Canaan si Moises 


23 “Diad saman a panaon masimsimoon ak a nampikasi, 
24 ‘Amtak, O Katawan a Dios, ya impanengneng mod siak labat so gapo na saray baleg tan makapakelaw a bengatlan gawaen mo. Diad tawen odino diad dalin, anggapoy diyos-diyos a makagawa na saray makapakelaw a bengatlan ginagawam! 
25 Abuloyan mo pan makabaliw ak ed Ilog na Jordan, Katawan, pian nanengneng koy mataban dalin ed biek na ilog, say marakep a kapokdulan a dalin tan saray Kapalandeyan na Libano.’ 


26 “Balet lapud sikayo akapasnuk ed siak so Katawan tan ag to ak la dengelen. Inkuanto la laingen, ‘Duga la tan! Ag mo la ya bibitlaen a balut! 
27 Lakad toktok na Palandey na Pisga ta bantag kad baybay, diad abalaten, diad bokig, tan diad sagur. Apiapiger mon imanoen so nabantag mo, ta ag kan balut makabaliw ed Ilog na Jordan. 
28 Bilin mo si Josue. Pabiskeg moy linawa to, lapud sikatoy mangipangulo ed saray totoo diad ibaliw dan manakup ed dalin a nanengneng mo.’ 


29 “Kanyan nanayam tayod patar a kasumbaliwan na baley na Bet-peor.”  

Imporek nen Moises ed saray Israelita ya Ontoluk ira 


1 Insan inkuanen Moises ed saray totoo, “Onur yo ray amin a ganggan ya ibabangat kod sikayo, et mansiansia kayon mambilay tan sakopen yo so dalin ya iter ed sikayo na Katawan a Dios na saray lalaki yo. 
2 Ag yo aaruman so igaganggan kod sikayo, tan ag yo babawasan. Onur yo ray ganggan na Katawan a Dios yo, saray ganggan ya inter kod sikayo. 
3 Anengneng yon dili so ginawa na Katawan diad Palandey na Peor. Pinatey toy balang sakey a toon angigalang diman ed Baal, 
4 balet sikayon matoor ed Katawan a Dios yo et mabilay ki ni ya anggad natan. 


5 “Imbangat kod sikayo ray amin a ganggan onung na imbagad siak na Katawan a Dios ko. Onur yo ra ed dalin a ngalngali yo la looban tan panayaman. 
6 Pampelengan yo ran onuren, ta sikatoy pakabirbiran na saray totood saray arum a bansa a makabat kayo. No narengelan da ra yan amin a ganggan ikuanda, ‘Agay lay kakabatan tan pakatalus na saray totood sayan makapanyarin bansa!’ 


7 “Anggapoy arum a bansa, anggan anto lay pakapanyari to, ya asingsingger ed sikato so dios to no nakaukolan to, a singa kinaasingger ed sikato na Katawan a Dios tayo. Eebatan to itayo kapag onkerew tayoy tulong to. 
8 Anggapoy arum a bansa, anggan anto lay pakapanyari to, a walaan na saray ganggan a matonung a singa saray ganggan ya imbangat ko natan ed sikayo. 
9 Manalwar kayo! Ag yon balut lilingwanan, legay bilay yo, imay anengneng na dilin mata yo. Ibaga yod saray anak yo tan saray apo yo 
10 so nipaakar ed samay agew na impanalagey yo ed arap na Katawan a Dios yo diad Palandey na Sinai* nen inkuantod siak, ‘Tipon mo ray totoo. Labay kon narengel day labay kon ibaga, pian naaralan day ontoluk ed siak legay pambilay da tan nibangat dan ontoluk met ed siak iray anak da.’ 


11 “Ibaga yod saray anak yo no panoy inyakar tan impanalagey yo ed alusadsar na palandey ya akobutan na makapal a lorem a makapal ya asewek tan apoy a manliub ya anggad tawen. 
12 Ibaga yod sikara no panoy impisalitay Katawan ed sikayo manlapud apoy, no panoy impakadngel yon nansalita balet ag yon balut anengneng. 
13 Imbaga tod sikayo so nepeg yon gawaen pian nasumpal yo so impisipanan tod sikayo—nepeg yon onuren so Samploran Ganggan ya insulat tod duaran tapyak a bato. 
14 Imbagad siak na Katawan ya ibangat kod sikayo ray amin a ganggan a nepeg yon onuren ed dalin a ngalngali yo la looban tan panayaman. 

Say Pasakbay a Sumpad Panangigalang ed Talintaoy Dios 


15 “Anggapon balut so anengneng yo nen say Katawan et akisalitad sikayo manlapud apoy diad Palandey na Sinai. Kanyan manalwar kayo, 
16 ompan mankasalanan kayo diad panggawa yoy talintaon kaparpara na antokaman, laki man o bii, 
17 ayep odino manok ed tagey, 
18 ayep man a korung-korung odino sira. 
19 Ag kayo patutukso a mangigalang tan manlingkur ed antokaman a nanengneng yod tawen say agew, bulan, tan saray bitewen. Say Katawan a Dios yo et inter ton igalang ira ya na amin da ray arum a totoo. 
20 Balet sikayo ray totoon inyagel tod Egipto ya aliling toy manliub a palbaan. Impaway to kayod man pian pagmaliwen to kayon dilin totoo to a sikatoy kipapasen yo natan. 
21 Lapud sikayo akapasnuk ed siak so Katawan a Dios yo tan imbagabaga ton ag ak makabaliw ed Ilog na Jordan ya onloob ed mataban dalin ya iter tod sikayo. 
22 Siak ompatey ak ed sayan dalin tan ag kon balut nabaliw so ilog, balet sikayo ngalngali yo la nabaliw tan napanayaman iman a mataban dalin. 
23 Manalwar kayo ta ompan nalingoanan yo so impisipanan ed sikayo na Katawan a Dios yo. Onur yoy ganggan to ya ag kayo manggagawa na antokaman a talintaoy dios, 
24 lapud maimon tan singa manliub ya apoy so Katawan a Dios yo. 


25 “Anggan abaybayag kayo lan manaayam ed saman a dalin tan awalaan kayo la na saray anak tan apo, ag kayo mankakasalanan diad panggawa yoy antokaman a talintaoy dios. Maoges ya ed arap na Katawan, tan sikatoy makasengeg na pampasnuk to. 
26 Nitan so tawen tan say dalin a sikara natan so mantasi sumpad sikayo a no ag yo ak onuren, ag mabayag naandipat kayod dalin. Ag kayo mambayag a manayam ed dalin ed nibaliw na Jordan a ngalngali yo la napanayaman. Sigput kayon napatey. 
27 Say Katawan itaytayak to kayo ed saray arum a bansa tan pigpigarad sikayo so makapaliis ed patey. 
28 Manlingkur kayod man ed saray diriyos a ginagawa na lima, saray diriyos a kiew tan bato, saray diriyos ya ag makanengneng o makadngel tan ag da nayariay mangan o onangub. 
29 Diman yo anapen so Katawan a Dios yo et no ipuspuso yon anapen, narumog yo. 
30 No nagugunigon kayo la tan nagagawa lad sikayo ra yan amin, ompawil kayo lamlamang ed Katawan tan onuren yo. 
31 Sikatoy mapangasin Dios. Ag to kayo ikaindan o pateyen, tan ag to lingwanan so impisipanan tod saray lalaki yo. 


32 “Osisa yo so apalabas, say panaon kasakbayan na inkianak yo, manlapud impamalsay Dios ed too diad tapew na dalin. Sukimat yo so intiron mundo. Wala la kasi so agawa nen saman a matalonggaring a singa saya? Wala la kasi so akadngel na singa onyan agawa? 
33 Wala la kasi ray totoon siansian nambilay a singa sikayo kayariy impakadngel dad dios ya akisalitad sikara manlapud apoy? 
34 Wala la kasi so dios a sinali toy linman angalad arum a bansa na saray totoo tan impagmaliw to ran dilin totoo to, a singa ginawad sikayod man ed Egipto na Katawan a Dios yo? Anengneng na dilin mata yo so impangipapakana tod baleg a pakayari to tan say biskeg to; impapadalan to ray salot tan bakal, nanggagawa na saray milagro, saray pakelaw, tan saray makapataktakot a bengatla. 
35 Say Katawan impapanengneng to ra man ed sikayo, pian napaneknekan tod sikayo a bukbukor to so Dios tan anggapo lay arum. 
36 Inabuloy ton narengel yo so bosis ton nanlapud tawen pian nabilin to kayo; tan diad tapew na dalin inabuloy ton nanengneng yo so masanton apoy to, tan akisalitad sikayo manlapud saman ya apoy. 
37 Lapud inaro to ray lalaki yo, pinili to kayo, tan lapud baleg a pakayari to sikaton diliy angipaway ed sikayo manlapud Egipto. 
38 Legan na impankukurang yo, pinapataynan to ray bansan baleg tan makapanyari nen say sikayo pian makaloob kayo tan niiter tod sikayo so dalin da, say dalin a kayaryan yo ni ya anggad natan. 
39 Kanyan natan tandaan yo tan ag yon balut lilingwanan a say Katawan et Dios ed tawen tan diad dalin. Anggapoy arum a dios. 
40 Onur yo ray amin a ganggan to ya inter kod sikayo natan, et maung ya amin so pansumpalan yo tan saray kabyangay boleg yo. Mansiansia kayon manayam ed dalin ya iter ed sikayo na Katawan a Dios yo tan kayaryan yo ed anggad angga.” 

Saray Siudad a Salimbengan diad Bokig na Jordan 


41 Insan angibiig si Moises na taloran siudad diad bokig na Ilog na Jordan 
42 a nayarin batikan na sakey a toon akapatey ya ag to ginagala, na kapara ton toon ag to kalaban. Nayarian toy ombatik ed sakey ed sarayan siudad et ag la nayarin pateyen. 
43 Diad tribu nen Ruben say nibiig a siudad say Bezer a niatagey a patar a kalawakan; diad tribu nen Gad say Ramot a sakop na dalin na Galaad; tan diad tribu nen Manases say Golan a sakop na dalin na Basan. 

Saray Balikas Kasakbayan a Niiter so Ganggan na Dios 


44 Inter nen Moises ed saray totood Israel iray ganggan tan saray bangat na Dios. 
45-46 Inter to ra yan ganggan ed sikara nen akapaway irad Egipto tan wala la rad patar a bokig na Ilog na Jordan tan kasumbaliwan na baley na Bet-peor. Sayan pasen kabyangan na dalin nen Sehon ya ari da ray Amorreo a sikatoy nanoley ed baley na Hesbon. Si Moises tan saray Israelita et tinalo ray Sehon nen pinmaway irad Egipto. 
47 Nilooban dan nanayaman so dalin to tan say dalin nen Og, say ari na Basan, tan sananey ya ari da ray Amorreo a nanayam ed bokig na Jordan. 
48 Sayan dalin et manlapud baley na Aroer diad gilig na Ilog na Arnon, tan mamaarap ed baybay ya anggad Palandey na Sirion,† salanti say Palandey na Hermon. 
49 Sakop to met so intiron dalin a bokig na Ilog na Jordan ya anggad Dayat ya Inatey diad abalaten tan say alusadsar na Palandey na Pisga diad bokig.  

Saray Samploran Ganggan 

(Exo. 20:1-17) 


1 Impantitipon nen Moises iray amin a totood Israel tan kuantod sikara, “Totood Israel, dengel yo ray amin a ganggan ya iter kod sikayo ed sayan agew. Aral yo ra tan pampelengan yo ran onuren. 
2 Diad Palandey na Sinai akisipanan so Katawan a Dios tayo, 
3 aliwan diad saray atateng tayo labat, no ag ingen pati diad sikatayon amin a mabilay natan. 
4 Manlapud apoy diad toktok na palandey say Katawan akisalitan lupa-lupaan ed sikayo. 
5 Diad saman nanalagey ak ed nampegleyan yo tan say Katawan pian nibagak ed sikayo so imbaga to, lapud antakot kayod samay apoy tan ag kayo kinmalab ed palandey. 

“Say Katawan kuanto, 
6 ‘Siak so Katawan a Dios yo ya angipaway ed sikayod Egipto ya akaaripenan yo. 


7 “Ag mo igagalang iray arum a diriyos; siak labat so igalang mo. 


8 “Ag mo igagawaay sikan dili na talintao odino antokaman a kaolibay na bengatlan walad tawen odino walad tapew na dalin odino bengatlan walad danum ed dalem na dalin. 
9 Ag ka ondadakmomo, ni mangigagalang ed saraya, ta siak, say Katawan a Dios mo et maimon ak. Dusaen ko ray mamosul ed siak tan saray kabyangay boleg da ya anggad kumatlo tan kumapat a kailalakan. 
10 Balet aroen ko ray nilibon kailalakan* na saray mangarod siak tan mangonur na saray ganggan ko. 


11 “Ag mo ikakanad maoges iran getma so ngaran ko a Yahweh,† a Dios mo, ta dusaen koy siopaman a mangikanad ngaran ko diad andi-kakanaan a pamaakaran. 


12 “Ngilinan moy Agew na Panagpainawa tan ipasen mon masanto, onung na ingganggan ko, siak a Katawan a Dios mo, ed sika. 
13 Anem agew a makapankimey ka, 
14 balet say kumapiton agew et sikatoy agew na panagpainawa a nisaklang ed siak. Diad sayan agew anggapoy toon mankimey: sika, saray anak mo, saray aripen mo, saray ayep mo, odino saray sangkailin manaayam ed bansam. Nepeg a mampainawa iray aripen mo a singa pampainawam. 
15 Nunot mo ya aripen ka nen saman ed Egipto, tan siak a Katawan a Dios mo et impaway ta kad man diad panamegley na baleg a pakayarik tan biskeg ko. Kanyan igaganggan ta kan ngilinan mo so Agew na Panagpainawa. 


16 “ ‘Igalang moy amam tan say inam, onung na ingganggan ko, siak a Katawan a Dios mo, ed sika, pian maung lawas so kipapasen mo tan andokey so pambilay mo ed dalin ya iter kod sika. 


17 “ ‘Ag ka mamapatey. 


18 “ ‘Ag ka mikakaloguran. 


19 “ ‘Ag ka mantatakew. 


20 “ ‘Ag ka mantitila no mantasi ka sumpad kaparam a too. 


21 “ ‘Ag mo iibegan so asawa na kaparam a too; ag mo iibegan so abung to, say dalin to, saray aripen to, saray baka to, saray asno to, odino antokaman a kayaryan to.’ 


22 “Sikara yay ganggan ya inter ed sikayo na Katawan nen nantitipon kayo ed palandey. Nen nansalitad sikayo diad panamegley na makapanyarin bosis a nanlapud apoy tan nanlapud makapal a lorem, inter to ra yan ganggan tan anggapo lay arum. Insan to ra intatak ed duaran tapiak a bato tan inter to rad siak. 

Say Takot na saray Totoo 

(Exo. 20:18-21) 


23 “Nen napopoolan imay intiron palandey tan nadngel yoy bosis a nanlapud kabilongetan, dinmagod siak iray pangulo na saray tribu yo tan saray mamatakken yo 
24 tan kuanda, ‘Say Katawan a Dios tayo et impanengneng tod sikatayo so pakapanyari tan kagalangan to nen nadngel min nansalita a nanlapud apoy! Anengneng mi la natan a siansian mambilay so sakey a too, anggaman ya akisalitad sikato so Dios. 
25 Balet akin et iposta mi lamet so bilay mi? Pateyen to kami man ya apoy. Andi-duaruwan ompatey kami no narengel min mansalita lamet so Katawan a Dios tayo. 
26 Wala tay toon nambilay kayari ton nadngel a nansalitan nanlapud apoy so mabilay a Dios? 
27 Pawil ka, Moises, ta dengel moy amin ya ibaga na Katawan a Dios tayo. Insan ka ompawil dia, ta ibagam ed sikami so imbaga to. Ondengel tan ononur kami.’ 


28 “Nen nadngel ya na Katawan, inkuantod siak, ‘Nadngel koy imbaga na sarayan totoo, et tuay imbaga ra. 
29 Oy la komun ta ontan lawas so liknaan da! Oy la komun ta igalang da ak lawas tan onuren da ray amin a ganggan ko, pian maung lawas so kipapasen tan saray kabyangay boleg da ed anggad angga. 
30 Laka, ta ibagam ed sikara ya ompawil la rad katuldaan da. 
31 Balet sika, Moises, tilak ka ni dia, ta iter kod sika ray amin a ganggan tan bilin ko. Ibangat mod saray totoo, pian naonur da ra no wala la rad dalin ya iter kod sikara.’ 


32 “Sikayo ran totood Israel pampelengan yon sumpalen iray amin ya ingganggan na Katawan a Dios yo. Ag yo susumlangen so anggan dinan a ganggan to. 
33 Onur yo ran amin, pian maung lawas so kipapasen yo tan mansiansia kayon mambilay ed dalin a panayaman yo.  

Say Manonan a Ganggan 


1 “Saraya so ganggan ya imbilin ed siak na Katawan a Dios yo ya ibangat kod sikayo. Onur yo ra ed dalin a ngalngali yo la looban tan panayaman. 
2 Legan na pambilay yo, sikayo tan saray kabyangay boleg yo et nepeg a takotan yo so Katawan a Dios yo tan onur yo ray amin a ganggan to, pian andokey so pambilay yo ed saman a dalin. 
3 Dengel yo ra, sikayo ran totood Israel, tan sumpal yo ra! Diad satan maung lawas so kipapasen yo, tan magmaliw kayon baleg bansa tan manayam kayod saman a mayaman tan mataban dalin onung na insipan na Katawan a Dios na saray lalaki tayo. 


4 “Sikayo ran Israelita, tandaan yo ya! Bukor na Katawan a Dios tayo so Katawan.* 
5 Aro yo so Katawan a Dios yo ed intiron puso yo, intiron kamarerwa yo, tan intiron biskeg yo. 
6 Ag yo lilingwanan ira yan ganggan ya iiter kod sikayo natad sayan agew. 
7 Ibangat yo rad saray anak yo. Salita yo ra no wala kayod kaabungan yo tan no wala kayod arawin pasen, no mampapainawa kayo tan no mankikimey kayo. 
8 Ibariber yo rad saray taklay yo tan iberber yo rad muling yo pian nanunotan yo ra. 
9 Isulat yo rad saray lusek na kaput na kaabungan yo tan diad saray puirta yo. 

Say Pasakbay a Sumpad saray Mananumlang 


10 “Onung na insipan na Katawan a Dios yo ed saray lalaki yon di Abraham, Isaac, tan Jacob, itdan to kayo na dalin a walaan na saray ankakabaleg tan maaligwas a siudad ya ag yo ra impaalagey. 
11 Saray kaabungan et napano ra na maabig iran bengatla ya ag yo ra inkarga, tan wala ray bobun ya ag yo ra kinotkot, tan wala ray kaubasan tan kaolibaan ya ag yo ra intanem. No say Katawan et niyakar to ka yod sayan dalin tan walay amin a labay yon kanen, 
12 ag yon balut lilingwanan so Katawan ya angipaway ed sikayod Egipto ya akaaripenan yo. 
13 Takotan yoy Katawan a Dios yo, sikato labat so igalang yo, tan mansipan kayo ed ngaran to labat. 
14 Ag kayo mangigagalang ed arum a diriyos, anggan dinan a diriyos na saray totood kaliber-liber yo. 
15 No mangigalang kayod arum a diriyos, ondalang a singa apoy so pasnuk na Katawan ed sikayo tan sigput to kayon pateyen, ta say Katawan a Dios yo a kaolup yo et maimon. 


16 “Ag yo susuboken so Katawan a Dios yo a singa ginawa yod sikato diad Masa. 
17 Pampelengan yon onuren iray amin a ganggan ya inter tod sikayo. 
18 Gawa yoy amin a maung tan matonung ed arap na Katawan, et maung lawas so kipapasen yo. Nayarian yon kayaryanen so mataban dalin ya insipan na Katawan ed saray lalaki yo, 
19 tan pataynan yo ray kalaban yo, onung na insipan to. 


20 “Diad arapen a panaon saray anak yo tepeten dad sikayo, ‘Akin et say Katawan a Dios tayo et ingganggan ton onuren tayo ra yan amin a ganggan?’ 
21 Ibaga yod satan ed sikara, ‘Aripen kami nen saman na ari na Egipto, et say Katawan impaway to kamid Egipto lapud baleg a pakapanyari to. 
22 Anengneng na dilin mata mi so impanggagawa to na saray milagro tan saray makapataktakot a bengatla ed saray Egipsio, say ari ra, tan diad amin ya opisyal to. 
23 Imbolus to kami manlapud Egipto tan inyakar to kami dia tan inter tod sikami yan dalin, onung na insipan tod saray lalaki tayo. 
24 Insan say Katawan a Dios tayo ingganggan to ya onuren mi ra yan ganggan tan sikatoy takotan mi. No sumpalen mi ra ya, asikasoen to lawas so bansa tayo tan paaliguasen to. 
25 Makaliket ed sikatayo so Dios, no matoor tayon onuren iray amin ya ingganggan tod sikatayo.’†  

Saray Dilin Totoo na Katawan 


1 “Say Katawan a Dios yo et iyakar to kayod dalin a panayaman yo, tan amayamay a totoo so pataynanen to. Legan yon looban so dalin, pataynanen to ray totoo na pitoran bansa a baleg tan makapanyari nen say sikayo: saray Heteo, saray Gergeseo, saray Amorreo, saray Cananeo, saray Perezeo, saray Hebeo, tan saray Jebuseo. 
2 No sikaray pasukoen ed sikayo na Katawan a Dios yo tan taloen yo ra, nepeg yon pateyen iran amin. Ag kayo migagampid sikara, tan ag yo ra kakasian. 
3 Sikayo tan saray anak yo, ag kayo mimiasawaan ed sikara, 
4 ompan tangguyoren da ray anak yon mangikaindan ed Katawan et mangigalang irad arum a diriyos. No ontan so nagawa, makapasnuk ed sikayo so Katawan tan pateyen to kayon tampol. 
5 Kanyan sirin, igeba yo ray altar da, deral yo ray masanton baton lusek da, batang yo ray tanda na diosa ran Asera, tan poolan yo ray talintaoy diriyos da. 
6 Gawa yo ra ya, ta kayaryan kayo na Katawan a Dios yo. Diad amin da ray totood tapew na dalin pinili to kayon dili a nidoma-doman totoo to. 


7 “Say Katawan inaro tan pinili to kayo, aliwan lapud dakel kayo ni nen saray arum a totood arum a bansa, ta sikayoy sankamelagan a bansa diad tapew na dalin. 
8 Pinili to kayo lapud inaro to kayo tan labay ton tooren imay sipan tod saray lalaki yo. Kanyan inlaban to kayo diad panamegley na baleg a pakapanyari to tan imbolus to kayod impakaaripen yod ari na Egipto. 
9 Ag yo lilingwanan a say Katawan a Dios yo et bukor toy Dios tan sikatoy matoor. Tooren toy impisipanan to tan ag mangoman so panangaro tod saray nilibon kailalakan na saray mangarod sikato tan saray matoluk ed saray ganggan to, 
10 balet andi-saew a dusaen to ray mamosul ed sikato. 
11 Natan sirin, onur yo ray nibangat ed sikayo; sumpal yo ray amin a ganggan ya inter kod sikayo ed sayan agew. 

Saray Bindision a Niiter ed saray Matoluk 


12 “No dengelen yo ra yan ganggan tan matoor ya onuren yo ran amin, say Katawan a Dios yo et ituloy ton pansiansiaen so impisipanan tod sikayo tan iter tod sikayo so ag mangoman a panangaro, onung na insipan tod saray lalaki yo. 
13 Aroen to kayo tan bindisionan to kayo, pian ondakel so bilang yo tan nawalaan kayoy amayamay ya anak; bindisionan toy kaalogan yo, pian nawalaan kayoy trigo, alak, tan larak na oliba; tan bindisionan to kayo diad pangiter tod sikayo na amayamay a baka tan karniro. Iter to ra yan amin a bindision ed sikayo diad dalin ya insipan tod saray lalaki yo ya iter ed sikayo. 
14 Anggapoy arum a bansa a nabindisionan a mapalalo nen say sikayo. Anggapod sikayo tan anggan saray ayayep yo so magmaliw a lepes. 
15 Say Katawan ipaliis to kayod antokaman a sakit, tan ag to ipadalan ed sikayo so antokaman a makapataktakot a salot a nilikna yod man ed Egipto, no ag ingen ipadalan to rad saray amin a kalaban yo. 
16 Deral yo ray amin a bansa ya ipatalo ed sikayo na Katawan, tan ag yo ran balut kakasian. Ag yo igagalang iray diriyos da, ta patit ya ed sikayo. 


17 “Ag yo ibabagad sikayon dili a sarayan totoo et dakel ira nen say sikayo kanyan ag yo ra napataynan. 
18 Ag kayo ontatakot ed sikara; nunot yo may ginawa na Katawan a Dios yo ed ari na Egipto tan amin a totoo to. 
19 Nunot yo ra may makapataktakot a salot ya anengneng na dilin mata yo, saramay milagro tan pakelaw, tan samay baleg a pakayari tan biskeg na Katawan a Dios yo ya impangibolus tod sikayo. Pateyen to ra yay totoon tatakotan yo natan a singa impamatey tod saray Egipsio. 
20 Gewgewen to ni ra* ingen tan pateyen to ray makabatik tan makaamut. 
21 Kanyan ag kayo ontatakot ed sarayan totoo. Kaolup yo so Katawan a Dios yo; sikatoy Dios a makapanyari tan nepeg a takotan. 
22 Kalkalnaan to a pataynanen ira yan totoo legan a looban yoy bansa ra. Ag yo ra napatey a mamimpinsan, ta no napatey yo ran mamimpinsan ondakel iray ayayep ed takel et maatap ed satan so bilay yo. 
23 Say Katawan ipatalo tod sikayo ray kalaban yo tan gewgewen to ra ya anggad ompatey ira. 
24 Ipatalo tod sikayo ray ari ra. Pateyen yo ra, tan nalingwanan ira. Anggapoy makabaat ed sikay; pateyen yo so balang sakey ed sikara. 
25 Poolan yo ray talintaoy diriyos da. Ag yo pampipilalekan a nakayaryan yo ray balituk odino pilak ya akasolung ed sikara. Ag yo ra aalaen a para sikayo. No alaen yo ran para sikayo, magmaliw iran patit ed sikayo, lapud kabosul na Katawan so pangigalang ed talintaoy dios. 
26 Ag kayo mangisesempet na anggan dinan ed sarayan talintaoy diriyos, ta ompan nipelag met ed sikayo so samban walad sikara. Nepeg yon bosulen tan sumpaen ira yan talintaoy diriyos, lapud insamba ra na Katawan.  

Say Mataban Dalin a Kayaryanen da 


1 “Pampelengan yon onuren iray amin a ganggan ya inter kod sikayo natad sayan agew, pian mansiansia kayon mambilay, ondakel kayo, tan napanayaman yoy dalin ya insipan na Katawan ed saray lalaki yo. 
2 Nunot yo no panoy impangiwanwan ed sikayo na Katawan a Dios yo ed loob na apataploy taon diad kalawakan, impanlikna to kayoy kairapan a panubok ed sikayo, pian naamtaan to no antoy ginetma yon gawaen tan no kasi onuren yo ray ganggan to odino andi. 
3 Pinaerasan to kayo, insan to kayo initdan na mana a kanen yo, say tagano ya ag yo nin balut atawayan, sikayo tan saray lalaki yo. Onmay ginawa to pian nibangat to kayo ya aliwan tinapay labat so pambilay na too, no ag ingen mambilay met ed amin a salita na Katawan. 
4 Legan na saman ya apataploy taon ag balut dinmaan so kawes yo, ni alanukan iray sali yo. 
5 Nunot yo a say Katawan a Dios yo et dusaen to kayo a singa pandusa na ama ed saray anak to. 
6 Kanyan onur yo so ingganggan na Katawan ed sikayo: mambilay kayo onung ed saray bangat to tan sikatoy takotan yo. 
7 Say Katawan a Dios yo et iyakar to kayo ed sakey a mataban dalin—sakey a dalin a wala ray ilog tan kolus to, walad dalem to iray sobul ya onaagus ed saray patar tan kapokdulan; 
8 sakey a dalin a napananian na trigo tan sibada; napamborboran na ubas, igos, granada, tan oliba, tan napanalaan met na dilo. 
9 Ag kayon balut naerasan diman odino niwala kayod pankaukolan. Walay naalan balatyang ed saray ankakabaleg a bato to, tan gansa ed saray kapokdulan to. 
10 Walad may amin a labay yon kanen, tan misalamat kayod Katawan a Dios yo lapud saman a mataban dalin ya inter tod sikayo. 

Say Pasakbay a Sumpad Pakalingwan ed Katawan 


11 “Manalwar kayo, ta ompan nalingwanan yo so Katawan a Dios yo; onur yo ray amin a ganggan to ya iiter kod sikayo natan. 
12 No wala lay amin a labay yon kanen tan akapaalagey kayo la ray marakep a kaabungan a panayaman yo 
13 tan dinmakel la ray baka tan saray karniro yo, saray pilak tan balituk yo tan amin a kayaryan yo, 
14 manalwar kayo ta ompan magmaliw kayon mapaatagey tan nalingwanan yoy Katawan a Dios yo ya angipaway ed sikayod Egipto ya akaaripenan yo. 
15 Inwanwan to kayon binmeltang ed samay maawang tan makapataktakot a kalawakan a kawalaan na saray nanditan oleg tan alakdan. Diad saman ya amaga tan anggapoy danum a dalin pinapaway tod baton dampay so danum a para sikayo. 
16 Diad kalawakan initdan to kayo na mana a kinan yo, say kakanen ya ag balut atawayan na saray lalaki yo. Initdan to kayo na saray kairapan a panubok tod sikayo, pian diad kaonuran nabindisionan to kayo na saray maabig a bengatla. 
17 Kanyan sirin, ag yon balut iisipen a minmayaman kayo lapud biskeg tan pakayari yon dili. 
18 Nunot yo a say Katawan a Dios yo so angiter ed sikayo na pakayari a mampayaman. Onyay gagawaen to lapud niy matoor ya anggad natan ed samay impisipanan tod saray lalaki yo. 
19 Ag yo lilingwanan so Katawan a Dios yo, ag kayo onsisingger ed saray diriyos a igalang tan panlingkuran yo. No gawaen yo ya, pasakbayan ta kayo natan ya andi-saew ya ompatey kayo. 
20 No ag yo onuren so Katawan, ompatey kayo a singa saray totoon pateyen to legan na pankukurang yo.  

Say Pananumlang na saray Totoo 


1 “Dengel kayo, sikayon totood Israel! Natad sayan agew ngalngali yo la baliwen so Ilog na Jordan tan panayaman so dalin a kayaryan na saray bansan ankabaleg tan makapanyari nen say sikayo. Ankakabaleg iray siudad da ya anggad tawen iray padir da. 
2 Atatagey iran totoo tan mabisbiskeg ira; alan ira, tan nadngelan yo ya anggapoy makalaban ed sikara. 
3 Balet sikayon dili nanengneng yo natan a say Katawan a Dios et manayam ed onaan yo a singa manliub ya apoy. Taloen to ra legan a lolooban yo so dalin da, pian napataynan yo ra tan masiglat yo ran napatey onung na insipan to. 


4 “No apataynan la ra na Katawan a Dios yo para sikayo, ag yo ibabagad sikayon dili a pinaloob to kayo ed saman a dalin lapud sikatoy kanepegan yo. Andi, say Katawan et pataynanen ton para sikayo ira yan totoo lapud maoges ira. 
5 Say Katawan et pakakayaryan tod sikayo so dalin da, aliwan lapud maung kayon totoo tan gagawaen yo so katunongan. Pataynanen to ra lapud maoges ira tan lapud labay ton tooren imay insipan tod saray lalaki yo ya Abraham, Isaac, tan Jacob. 
6 Andi-duaruwa sirin a say Katawan et iter tod sikayo man a mataban dalin aliwan lapud kanepegan yo. Andi, ta totoo kayon mananumlang. 


7 “Ag yon balut lilingwanan imay ginawa yon makasengeg na impanpasnuk na Katawan a Dios yo nen wala kayod kalawakan. Nanlapud samay agew na impanaynan yod Egipto ya anggad sayan agew na impakasabi yo dia, sinusumlang yoy Katawan. 
8 Anggan dimad Palandey na Sinai impanpasnuk yoy Katawan; lapud mapalalon pasnuk to akaparaan lan mamatey ed sikayo. 
9 Kinmalab ak ed tagey na palandey ta alaen ko ra may tapyak a baton akaitatakan na impisipanan ed sikayo na Katawan. Nanayam ak diman ya apataploy agew tan labi tan ag ak balut angan o inminom. 
10 Insan say Katawan inter tod siak iray may duaran tapyak a baton angitatakan na dilin lima to na saramay imbaga tod sikayo manlapud apoy nen nantitipon kayod man ed palandey. 
11 On, kayariy apataploy agew tan labi say Katawan inter tod siak ira may duaran tapyak a baton angitatakan tod samay impisipanan to. 


12 “Insan say Katawan kuantod siak, ‘Akseb kan tampol, ta saray totoom ya impaway mo manlapud Egipto et nagmaliw iran maoges. Sinumlang da la may ingganggan kod sikara, tan nanggawa ra na para sikara na talintaoy dios.’ 


13 “Say Katawan kuanto nid siak, ‘Amtak so awet na olo da ra yan totoo. 
14 Ag mo ak babaaten ed gawaen ko. Ginetmak la ran pateyen pian anggapo lay makanunot ed sikara. Insan ta ka pagmaliwen a sengeg na sakey a bansan lalon baleg tan makapanyari nen say sikara.’ 


15 “Kanyan inmakseb ak a nanlapud palandey a sankaawit ko ra may duaran tapyak a baton akaitatakan na sipanan. Diad saman manliub ya apoy so manlalapud palandey. 
16 Anengneng ko a sinumlang yo la may ingganggan ed sikayo na Katawan a Dios yo, tan nankasalanan kayod sikato diad impanggawa yo na para sikayon dili na sakey a mital a bakan kalakyan a talintaoy dios. 
17 Kanyan diad arapan yo imbasig ko ra may duaran tapyak a bato tan apisag-pisag ira. 
18 Insan apataploy agew tan labin tinmikleb ak lamet ed arap na Katawan tan ag ak balut angan o inminom. Ginawak iman lapud nankasalanan kayod Katawan tan impanpasnuk yo. 
19 Antakot ak ed samay mapalalon pasnuk na Katawan, ta lapud mapalalon pasnuk to, akaparaan lan mamatey ed sikayo; balet dinengel to ak ni lamet. 
20 Diad saman, mapalalo met so pasnuk na Katawan ed kinen Aaron et pateyen to la lawari, kanyan impikasik met si Aaron. 
21 Inalak imay makapakasalanan a talintaon ginawa yo—samay mital a bakan kalakyan—tan imbontuk kod apoy. Insan ko tinemektemek ya anggad dinmabuk, tan imbantak ko may dabuk ed kolus ya onaagos ed leksab na palandey. 


22 “Impanpasnuk yo met so Katawan a Dios yo nen wala kayod Tabera, Masa, tan Kibrot-hattava. 
23 Et nen imbaki to kayon manlapud Cades-barnea kayari to kayon binilin a mangayaryan ed dalin ya iter tod sikayo, sinmumlang kayod sikato; ag kayo nanmatalek odino inmonur ed sikato. 
24 Nanlapu lad samay impikabat kod sikayo, susumlangen yo lay Katawan. 


25 “Kanyan tinmikleb ak ed arap na Katawan ed saraman ya apataploy agew tan labi, lapud imbaga ton pateyen to kayo la. 
26 Et nampikasi ak, ‘Katawan a Dios, ag mo pa papateyen iray dilin totoom, saray totoon inyagel tan impaway mod Egipto diad panamegley na baleg a biskeg tan pakayarim. 
27 Nudnunot mo pa ray aripen mon di Abraham, Isaac, tan Jacob, tan palabas mo lay inkaawet na olo da ra yan totoo, say inkaoges da, tan say kasalanan da. 
28 Ta no andi, saray Egipsio ibaga ra ya ag mo ra ayarian ya iyakar ed dalin ya insipan mod sikara. Ibaga ra ya inyakar mo rad kalawakan ta pateyen mo ra, lapud kabosul mo ra. 
29 Say katwaan to, sikaray totoon pinilim a kayaryan tan impaway mo rad Egipto diad panamegley na baleg a biskeg tan pakayarim.’  

Inawat Lamet nen Moises iray Ganggan 


1 “Insan say Katawan kuantod siak, ‘Manabas ka na duaran tapyak a bato a singa saramay inmona tan manggawa ka na kiew a Kaban a panginan ed sikara. Laen mo ak dimad tagey na palandey, 
2 ta itatak kod saray pagagawak ed sikan tapyak a bato iray intatak kod saramay imbetag mo, insan mo ra ikarga ed Kaban.’ 


3 “Kanyan nanggawa ak na Kaban ya akasia tan duaran tapyak a bato a singa saramay inmona tan inawit ko ra ed tagey na palandey. 
4 Insan say Katawan intatak tod saramay bato iray salitan intatak to la ed saramay inmonan bato, salanti saray Samploran Ganggan ya inter tod sikayo nen akisalitad sikayo manlapud apoy diad samay agew a nantitipon kayod palandey. Inter ed siak na Katawan ira may tapyak a bato, 
5 insan inmakseb ak nanlapud palandey. Insan onung na ingganggan na Katawan, inkargak ira ed samay Kaban a ginawak, et wadman ni ra ya anggad natan.” 


6 (Saray Israelita nampikal ira a manlapud saray bobun a kayaryan na saray totood Jaakan, tan linma rad Mosera. Inatey diman si Aaron tan diman met nipompon, tan say anak ton laki a si Eleazar so sinmalat ed sikaton pari. 
7 Manlapud man linma rad Gudgoda, insan diad Jotbata a daakan so danum diman. 
8 Diad palandey* say Katawan tinoro to ray lalakin kabyangay tribu nen Levi a sikaray makaoley ed Kaban na Sipanan, manlingkur irad sikato, tan sikaray mamindision ed ngaran to. Saraya ni so kimey da ya anggad natan. 
9 Sikato yay makasengeg a say tribu nen Levi et ag ira angawat na parti na dalin ya aliwan singa saray arum a tribu; say inawat da et samay pankanawnawa ran manlingkur ed Katawan, onung na insipan na Katawan a Dios yo.) 


10 “Apataploy agew tan labi a nanayam ak ed tagey na palandey, a singa samay ginawak nen inmonan inyakar ko. Dinengel ak ni na Katawan tan inmabubon ya ag to kayo pateyen. 
11 Insan imbaga tod siak ya ipangulo to kayo, pian nakayaryan yo so dalin ya insipan ton iter ed saray lalaki yo. 

Saray Labay a Pagawa na Dios 


12 “Natan, sikayon totood Israel, dengel yo ray labay a pagawa ed sikayo na Katawan a Dios yo: Takotan yo so Katawan tan onur yo ray amin a labay ton pagawad sikayo. Aro yo, panlingkuran yo ed intiron puso yo, 
13 tan tombuk yo ray amin a ganggan to. Iiter ko natan ira yan ganggan ed sikayo ya onkanan pankaabigan yo. 
14 Kayaryan na Katawan so anggan saray sankatageyan a katawenan; kayaryan to met so mundo, tan amin a logan to. 
15 Balet balbaleg so panangaro na Katawan ed saray lalaki yo kanyan pinili to kayo, aliwan saray arum a totoo, tan sikayo ni ya anggad natan iray apilin totoo to. 
16 Kanyan sirin, manlapud natan toluk kayod Katawan tan ekal yoy inkaawet na olo yo. 
17 Say Katawan a Dios yo et makapanyari nen saray amin a diriyos tan walad silong to ray amin a pakayari. Sikato so matalonggaring tan makapanyari, tan sikato so nepeg a toluken. Anggapoy lalabien to, tan ag to mangaawat na pasoksok. 
18 Iyaalagey toy pankatonungan da ray olila tan saray balo; inaro to ray sangkaili a manaayam ed kawalaan da ray totoo tayo, tan iitdan to ra na tagano tan kawes. 
19 Kanyan sirin, aro yo ra yan sangkaili, ta sangkaili kayo met nen saman ed Egipto. 
20 Takotan yoy Katawan a Dios yo tan sikatoy panlingkuran yo. Mansiansia kayod sikato tan mansipan kayo ed ngaran to labat. 
21 Idayew yo—sikatoy Dios yo, tan anengneng na dilin mata yo iray ankakabaleg tan makapakelkelaw a ginagawa ton para sikayo. 
22 Nen linmad Egipto iray lalaki yo, pitpitomplo ra labat. Balet natan say Katawan a Dios yo et impagmaliw to kayon singa karakel na bitewen ed tawen.  

Say Inkatalonggaring na Katawan 


1 “Aro yo so Katawan a Dios yo tan onur yo lawas iray amin a ganggan to. 
2 Nunot yo natan iray naaralan yo a nipaakar ed Katawan diad panamegley na saray ginagawa to. Aliwan saray anak yo, no ag ingen sikayo, so akanengneng. Anengneng yo so inkatalonggaring na Katawan, say pakayari to, say biskeg to, 
3 tan saray milagron ginagawa to. Anengneng yo so ginagawa tod ari na Egipto tan diad intiron bansa to. 
4 Anengneng yo no panoy sigput ya impamaandipat na Katawan ed saray sondalon Egipsio, pati saray kabayo tan saray karwahi ra, diad impangipalner tod sikara ed Dayat ya Ambalanga nen oosilan da kayo. 
5 Amta yo no anto ray ginagawa na Katawan a pankaabigan yo diad kalawakan kasakbayan ya akasabi kayo dia. 
6 Nanunotan yo no antoy ginawa to ed kindi Datan tan Abiram a lalakin anak nen Eliab a kabyangan na tribu nen Ruben. Anengneng yon amin so insangiy dalin tan say impangakmun tod sikara, pati saray pamilya ra, saray tulda ra, tan amin da ray aripen tan saray ayep da. 
7 On, sikayo ray akanengneng ed sarayan amin a bengatlan makapakelaw a ginagawa na Katawan. 

Saray Kaabigan ya Iter na Nisipan a Dalin 


8 “Onur yo ray ingganggan kod sikayo natad sayan agew. Diad satan nayarian yon baliwen so ilog tan napanayaman yoy dalin a ngalngali yo la looban. 
9 Andokey met ed satan so pambilay yo ed mayaman tan mataban dalin ya insipan na Katawan ya iter ed saray lalaki yo tan saray kabyangay boleg da. 
10 Say dalin a ngalngali yo la napanayaman et aliwan singa samay dalin na Egipto a nanayaman yo nen saman. Dimad Egipto, no mantanem kayoy trigo, nakaukolan a mamasia kayon mankimey pian naparanuman yo so kaalogan; singa kayo manaasikasoy tanamanan na pisipising. 
11 Balet say dalin a ngalngali yo la looban et kapalandeyan tan kapokdulan, sakey a dalin a sasalogen na oran. 
12 Say Katawan a Dios yo et aasikasoen to yan dalin tan babantayan to lawas. 


13 “Kanyan sirin, onur yo ray ganggan ya inter kod sikayo natad sayan agew; aro yo so Katawan a Dios yo tan manlingkur kayod sikato ed intiron puso yo tan intiron kamarerwa yo. 
14 No onuren yo, ipelag toy oran ed dalin yo no panaon na pankaukolan, pian walay trigo, alak, tan larak a para sikayo, 
15 tan say dika a para saray ayayep yo. Nawalaan kayo na amin a taganon nakaukolan yo. 
16 Manalwar kayo ta ompan napalingo kayo et ikaindan yoy Katawan tan mangigalang tan manlingkur kayod arum a diriyos. 
17 No onyay gawaen yo, mampasnuk ed sikayo so Katawan. Ag to papelagen so oran, et onkelang so dalin yo tan anggapoy ontubon tanaman. Insan ag mabayag, ompatey kayod man, anggaman a maung iman a dalin ya iter tod sikayo. 


18 “Tandaan yo ra yan ganggan tan aro yo ra. Ibariber yo rad saray taklay yo tan iberber yo rad moling yo pian nanunotan yo ra. 
19 Ibangat yo rad saray anak yo. Salita yo ra no wala kayod kaabungan yo tan no wala kayod arawin pasen, no mampapainawa kayo tan no mankikimey kayo. 
20 Isulat yo rad saray lusek na kaput na kaabungan yo tan diad saray puirta yo. 
21 Diad satan sikayo tan saray anak yo et mambilay na andokey ed dalin ya insipan na Katawan a Dios yo ya iter tod saray lalaki yo. Manayam kayod man legan a walay tawen ed tagey na dalin. 


22 “Pampelengan yon onuren iray amin ya ingganggan kod sikayo: Aro yo so Katawan a Dios yo, toluk yo ray amin a ganggan to, tan mansiansia kayon matoor ed sikato. 
23 Diad satan pataynanen to ray amin a bansa legan na pankukurang yo, et panayaman yoy dalin da ray bansan baleg tan makapanyari nen say sikayo. 
24 Amin a dalin a nabatak yo et kayaryan yo. Say dalin yo et sakopen to so manlapud kalawakan diad abalaten ya anggad Kapalandeyan na Libano diad baybay, tan manlapud Ilog na Eufrates diad bokig ya anggad Dayat na Mediteraneo diad sagur. 
25 Inermay laen yod saman a dalin say Katawan a Dios yo et patakoten tod sikayo ray totoo, onung na insipan to, tan anggapoy makalaban ed sikayo. 


26 “Diad sayan agew pampilien ta kayo ed bindision tan samba— 
27 bindision no onuren yo ray ganggan na Katawan a Dios yo a iiter ko rad sikayo natan; 
28 balet samba, no sumlangen yo ra yan ganggan diad pangigalang yod arum a diriyos ya ag yo ra angigalangan nen saman. 
29 No say Katawan niyakar to kayo lad dalin a panayaman yo, nepeg ya ibawag yo manlapud Palandey na Gerizim so bindision tan manlapud Palandey na Ebal so samba. 
30 (Sarayan duaran palandey et wala rad sagur na Ilog na Jordan, diad dalin da ray Cananeo a manaayam ed patar na Jordan. Wala rad bandad sagur tan ag ira arawi ed saray masanton kiew ed More ya abay na baley na Gilgal.) 
31 Ngalngali yo la baliwen so Ilog na Jordan tan panayaman so dalin ya iter ed sikayo na Katawan a Dios yo. No naala yo tan napanayaman yo la, 
32 pampelengan yon sumpalen iray amin a ganggan ya iiter kod sikayo natad sayan agew.  

Say Saksakey a Pasen a Pangigalangan ed Dios 


1 “Saraya so ganggan a pampelengan yo ya onuren legan a manaayam kayod dalin ya iiter ed sikayo na Katawan a Dios na saray lalaki yo. Dengel yo ra! 
2 Diad dalin a kayaryanen yo, deral yo ray amin a pasen a pangigagalangan na saray totoo ed saray diriyos da diad saray atagey a palandey, diad saray pokdul, tan diad silong na saray malambut a kiew. 
3 Igeba yo ray altar da tan mekmek yo ray masanton lusek da. Poolan yo ray tanda na diosan Asera tan batang yo ray talintaoy diriyos da, pian ag la ran balut nigalang ed saraman a pasen. 


4 “Ag yo igagalang so Katawan a Dios yo a singa panangigalang na sarayan totoo ed saray diriyos da. 
5 Diad dalin na amin da ray tribu yo, say Katawan mamili na sakey a pasen a panayaman to a sikatoy laen na saray totoo a pangigalangan ed sikato. 
6 Diman yo iyakar iray isaklang yon bagat a popoolan tan saray arum a bagat, say kakaplo na saray kayaryan yo, tan saray bagat yo, saray rigalon isipan yon iter ed Katawan, saray bagat yon manlapud mabolus a linawa yo, tan saray besag ya anak na saray baka tan saray karniro yo. 
7 Dimad saman a pasen, diad arap na Katawan a Dios yo ya amindision ed sikayo, sikayo tan saray kabyangay pamilya yo et kanen tan panliketan yo ray maabig a bengatlan nansasagputan yo. 


8 “No onsabiy tan a panaon, ag yo gagawaen so singa gagawaen yo ni ya anggad natan. Mangigagalang kayo nin amin onung na kaliktan yo, 
9 lapud ag kayo ni akaloob ed dalin ya iiter ed sikayo na Katawan a Dios yo, a diman kayo makapambilay ya arawid kaatapan. 
10 No nabaliw yo lay Ilog na Jordan, say Katawan pasakop tod sikayo so dalin tan manayam kayod man. Ag to kayo la pasigen-sigen ed amin a kalaban yo, tan manayam kayod man ya arawid kaatapan. 
11 Say Katawan mamili na saksakey a pasen a pangigalangan ed sikato, tan iyakar yod man ed sikato iray amin ya ingganggan kod sikayo: saray isaklang yon bagat a popoolan tan saray arum a bagat, say kakaplo na saray kayaryan yo tan saray bagat yo, tan saray nidoma-doman rigalo ya insipan yon iter ed Katawan. 
12 Manliket kayod man ed arap to, pati saray anak yo, saray aripen yo, tan saray Levitan manayam ed saray baley yo; nunot yo a saray Levita et anggapoy dilin dalin da. 
13 Ag nepeg a mangisaklang kayo na saray bagat ed inerman a pasen a labay yo; 
14 nepeg yo ran isaklang labat ed saksakey a pasen a pilien na Katawan ed dalin na sakey ed saray tribu yo. Diman labat so pangisaklangan yo na saray bagat a popoolan tan diman so panggawaan yod amin ya ingganggan kod sikayo. 


15 “Nayarian yoy mamatas tan mangan na saray ayep yo diad iner may panayaman yo. Nayarin kanen yo so anggan anton karakel ya iter ed sikayo na Katawan. Malinis may marotak kayo onung ed ganggan, nayarian yo ran kanen a singa pangan yo na karniy gasila tan ulsa. 
16 Balet ag yo nepeg a kanen so dala ra; nepeg yon ikalbo ed dalin a singa say danum. 
17 Ag yo kakanen ed pasen a panayaman yo so dinan man ya ibagat yod Katawan: saray kakaplo na trigo yo, say alak yo, odino say larak na oliba yo, odino saray besag ya anak na saray baka tan saray karniro yo, saray rigalon isipan yon iter ed Katawan, saray bagat yon manlapud mabolus a linawa, odino saray arum a bagat. 
18 Sikayo tan saray anak yo, a pati saray aripen yo tan saray Levitan manayam ed saray baley yo, et kanen yo ra yan bagat dia labat ed arap na Katawan a Dios yo, diad saksakey a pasen a panangigalangan a pilien na Katawan a Dios yo. Panliketan yod man iray saray ginagawa yo. 
19 Ag yon balut papaolyan iray Levita legan na panayam yod dalin yo. 


20 “No apaawang la na Katawan a Dios yo so dalin yo onung na insipan to, nayarian yoy mangan na karni kapag nanunotan yo. 
21 No arawdawin tuloy ed kawalaan yo so pasen a panangigalangan, nayarian yoy mamatas, kapag nanunotan yo, na baka odino karniro ya inter ed sikayo na Katawan, tan nayarin kanen yo yan karni ed abung yo onung na imbagak ed sikayo. 
22 Siopamay malinis odino marotak onung ed ganggan, nayarin mangan na sayan karni, a singa pangan to na karniy gasila tan ulsa. 
23 Balet ag yo kakanen so karnin nandala, ta say bilay wala ed dala, tan ag yo nepeg a kanen so bilay a walad karni. 
24 Ag yo kakanen so dala; ikalbo yo ingen ed dalin a singa say danum. 
25 No onuren yo yan ganggan, napaliket so Katawan, et maung lawas so kipapasen yo tan saray kabyangay boleg yo. 
26 Iyakar yo samay saksakey a pasen iray bagat yo tan saray rigalon insipan yon iter ed Katawan. 
27 Isaklang yod man ed altar na Katawan iray bagat yon popoolan. Isaklang yod man met iray bagat a kanen yoy karni ra tan ikalbo yod altar so dala ra. 
28 Pampelengan yon onuren iray amin ya ingganggan kod sikayo, et anggad angga a maung lawas so kipapasen yo, sikayo tan saray kabyangay boleg yo, lapud matonung tan makapaliket ed Katawan a Dios yo so gawaen yo. 

Say Pasakbay a Sumpad Pangigalang ed Talintaoy Diriyos 


29 “Say Katawan a Dios yo et deralen to ray bansa legan na pankukurang da, tan kayaryanen yo tan panayaman yo. 
30 Kayarin deralen na Katawan ira yan bansa, manalwar kayo, ta ompan napatitan kayon mangigalang ed saray diriyos da. Ag yo oosisaen no panoy panangigalang da, ompan aligen yo ra. 
31 Ag yo ipapara so panangigalang yod Dios yo ed panangigalang da ed saray diriyos da, ta diad panangigalang dad saray diriyos da gagawaen da ray amin a makapaingungot a kabosul na Katawan. Ibabagat da ni ingen ed apoy na saray altar da iray anak da. 


32 “Onur yo ray amin ya ingganggan kod sikayo; ag yo ra pasosolukan odino babawasan.  

1 “Say sakey a propita odino sakey a managpatalus na kogip et nayarin mangisipan a manggaway sakey a milagro odino sakey a pakelaw, 
2 pian natangguyor to kayon mangigalang tan manlingkur ed saray diriyos ya ag yo ni ra inggalang nen saman. Anggaman ontua bilang so insipan to, 
3 ag yo dedengelen. Say Katawan a Dios yo et ikana to a panubok ed sikayo, pian naamtaan to no kasi inaro yo ed intiron puso yo tan intiron kamarerwa yo. 
4 Tombuk yo so Katawan tan takotan yo; toluk tan sumpal yo ray ganggan to; igalang yo tan mansiansia kayod sikato. 
5 Balet nepeg a pateyen so siopaman a managpatalus na kogip odino siopaman a propitan mangibagad sikayo a sumlangen yoy Katawan ya angipaway ed sikayod Egipto ya akaaripenan yo. Maoges itan a too ta labay to kayon iyarawi ed panagbilay ya ingganggan na Dios a tombuken yo. Nepeg a pateyen pian naandid pegley yo yan kaogsan. 


6 “Nayarin anggan say agi yon laki, odino say anak yon laki, odino say anak yon bii odino say asawa yon bii ya inararo yo, odino say kaaro yon malmalet et maamut to kayon tanggoyuren a mangigalang ed arum a diriyos ya ag yo ni ran balut inggalang, sikayo tan saray lalaki yo. 
7 Nayarin say sakey ed sikara et tanggoyuren to kayon mangigalang ed saray diriyos da ray totoon manaayam ed abay yo, odino saray diriyos da ray totoon manaayam ed arawid sikayo. 
8 Balet ag yo aabuloyan a natanggoyur to kayo; ag yo anggan dedengelen. Ag yo kakasian o aabageyen, tan ag yo iyaagel. 
9 Patey yo! Sikayo so ononan manupak ed sikato, insan tupaken na arum a totoo. 
10 Tupak yo ya anggad ompatey! Sinali to kayon iyarawi ed Katawan a Dios yo ya angipaway ed sikayod Egipto ya akaaripenan yo. 
11 Diad satan narengelan na amin ya totood Israel so agawa; ontakot ira, et anggapo lay manggawa na onyan kaogsan. 


12 “No manaayam kayo lad saray baley ya iter ed sikayo na Katawan a Dios yo, nayarin narengelan yo 
13 a pigaran andi-kakanaan a totoo ed bansa yo so amalikdod saray totood baley da a mangigalang ed saray diriyos ya ag da ni ran balut inggalang nen saman. 
14 No narengelan yoy ontan a balbalita, osisa yon maung; et no talagan tua ya agaway ontan a kaogsan, 
15 patey yo ray amin a totood satan a baley tan amin ya ayayep da. Deral yon sigput itan a baley. 
16 Pantitipon yon ibunton ed plasa iray amin a kayaryan na saray totoon manaayam diman. Insan yo poolan so baley tan amin a logan to a sikatoy sakey a bagat ed Katawan a Dios yo. Nepeg a satan a baley et paolyan ya aderal-deral ya anggad angga tan ag lan balut pasimbaloen ya ipaalagey. 
17 Ag kayo mangisisinup na antokaman a nepeg a deralen, et diad satan onkepa so ontan lan pasnuk na Katawan tan abageyen to kayo. Kasian to kayo tan parakelen to kayon totoo, onung na insipan tod saray lalaki yo, 
18 no onuren yo ray amin a ganggan ya inter kod sikayo diad sayan agew, tan gawaen yo ray amin a matonung.  

Say Sebel ya Ogalin Panagermen 


1 “Sikayo ray totoo na Katawan a Dios yo. Kanyan no manermen kayod inatey, ag yo sasalgeren so laman yo o kikiskisan so arap na olo yo. 
2 Kayaryan kayo na Katawan a Dios yo; pinili to kayon dilin totoo to diad saray amin a totood tapew na dalin. 

Saray Malinis tan Marotak ya Ayayep 

(Lev. 11:1-47) 


3 “Ag yo kakanen iray bengatla a say Dios impasen to ran marotak. 
4 Nayarian yon kanen ira yan ayayep: baka, karniro, kanding, 
5 ulsa, karnirod katakelan, kanding ed katakelan odino gasila— 
6 dinan man ya ayep a pisag so koko to tan mamparintek. 
7 Balet ag nepeg a kanen iray ayep likud no pisag so koko ra tan mamparintek ira. Ag nayarin siraen yo so kamilyo, konihon amo, odino konihod katakelan. Nepeg ya ipasen ira yan ayayep, ta mamparintek ira balet aliwan pisag so koko ra. 
8 Ag kayo mangakan na baboy. Marotak ya ayep; pisag iray koko to, balet ag mamparintek. Ag kayo mamangakay dinan man ed sarayan ayayep o didiwiten so laman ton inatey. 


9 “Nayarian yo a kanen so anggan dinan a sira a nanggigim tan nansiksik, 
10 balet ag nayarin kanen so antokaman a manaayam ya anggapoy gigim tan siksik; ipasen yon marotak ira yan sira. 


11 “Nayarian yon kanen so antokaman a malinis a manok. 
12-18 Balet sarayan manok so sebel a kanen: agila, kulayot, baga, gikgik; busardo, buitri, wawak; abistrus; garsita, tigkalak, dulakak, pilikano, kalamon, abudilla, tan kaging. 


19 “Amin a nampayak a bigis et marotak; ag yo ra kakanen. 
20 Nayarian yon kanen so antokaman a malinis a bigis. 


21 “Ag yo kakanen so antokaman ya ayep ya inatey a bukor. Nayarin ipakan yod saray sangkailin manaayam ed kawalaan yo, odino ilako yo ed arum iran sangkaili. Balet kayaryan kayo na Katawan a Dios yo; sikayo ray totoo to. 

“Ag yo ilolotod gatas na ina to so kordiro odino kilaw na kanding. 

Say Ganggan a Nipaakar ed Kakaplo 


22 “Ibiig yoy kakaplo na amin a naani yod kaalogan yo kapag taon. 
23 Insan kayo onla ed sakey a pasen a pinili na Katawan a Dios yo a pangigalangan ed sikato; et diad arap tod man akan yoy kakaplo na trigo yo, alak yo, larak na oliba yo, tan besag ya anak na baka tan karniro yo. Gawa yoy onya pian naaralan yon takotan lawas so Katawan a Dios yo. 
24 No arawin tuloy ed abung yo so pasen a panangigalangan kanyan mairap yon awiten so kakaplo na ani ya impamindision na Katawan ed sikayo, saya so gawaen yo: 
25 Ilako yo so kakaplo na naani yo, insan yo awiten ed samay pasen a panangigalangan so kuarta a nanlakoan yo. 
26 Igastos yo yan kuarta ed antokaman a labay yo—baka, kordiro, alak, odino antokaman a makabuek—tan diman, diad arap na Katawan a Dios yo, sikayo tan saray kabyangay pamilya yo et akan yo may sinaliw yo tan manliket kayo. 


27 “Ag yo papaolyan iray Levitan manaayam ed saray baley yo; anggapoy kayaryan dan dili. 
28 Diad kasamputan na kapag mikatlon taon iyakar yoy kakaplo na amin a naani yo, insan yo ra isinup ed saray baley yo. 
29 Para saray Levita yan kakanen, bangta anggapoy kayaryan dan dili; ontan met, sayan kakanen et para saray sangkaili, saray olila, tan saray balo a manaayam irad saray baley yo. Nepeg ya ondago ran mangalay nakaukolan da. Gawa yoy onya, et say Katawan a Dios yo bindisionan to kayo ed amin a gawaen yo.  

Say Kumapiton Taon 

(Lev. 25:1-7) 


1 “Diad kasamputan na kapag kumapiton taon paandi yo la ray amin a kuartan utang ed sikayo. 
2 Onya so nepeg a nagawa. Balang sakey a too nepeg to lan paandien so kuartan impabayes tod kapara ton Israelita; ag to la nepeg a singilen, ta say Katawan a dili et imbawag to lan apaandi la. 
3 Nayarin singilen yo so utang ed sikayo na sangkaili, balet ag yo nepeg a singilen so utang ed sikayo na kadalaan yo. 


4 “Say Katawan a Dios yo et bindisionan to kayo ed dalin ya iiter tod sikayo. Anggapoy anggan sakey a too yo so magmaliw a mairap so bilay to 
5 no onuren yo so Katawan tan apiapigeren yon sumpalen iray amin ya ingganggan kod sikayo natan. 
6 Bindisionan kayo na Katawan onung na insipan to. Pautangen yo na kuarta iray amayamay a bansa, balet ag yo nakaukolan so miutang ed anggan dinan a bansa; naoleyan yo ray amayamay a bansa, balet anggapoy bansan nayarin manoley ed sikayo. 


7 “No diad anggan anton baley ed dalin ya iter ed sikayo na Katawan a Dios yo et walay sakey a kapara yon Israelita a walad pankaukolan, ag yo sisibletan tan ikikibot so tulong yod sikato. 
8 Ingen, mabonluk kayon mangiter ed sikato tan pabayes yo na amin a nakaukolan to. 
9 Ag yo iisipen a lapud magano lan onsabi so taon a pamaandid saray utang, et ag yo la pautangen so kadalaan yon mairap-bilay. Ag yo aabuloyan ya onloob ed isip yo so ontan a maoges a kanunotan. No ag yo pabayesen, ontawag ed Katawan na sumpad sikayo, et mankasalanan kayo. 
10 Mabolbolus sirin ya itdan yo, et say Katawan bindisionan to kayo ed amin a gawaen yo. 
11 Wala lawas so pigaran Israelita a mairap so bilay da tan wala rad pankaukolan, kanyan igaganggan ta kayon nepeg a mabonluk so panangiter yod sikara. 

Say Ganggan a Nipaakar ed saray Aripen 

(Exo. 21:1-11) 


12 “No say kapara yon Israelita, bii may laki, et ilako toy sikaton dili* a sakey ya aripen yo, nepeg ya ibolus yo kayariy anem taon a panlingkur tod sikayo. No onsabiy kumapiton taon, nepeg a paolyan yo lan onla. 
13 No ibolus yo la, ag yo ibabakin anggapoy awit to. 
14 Mabonluk yon itdan na antokaman ya impamindision ed sikayo na Katawan—karniro, trigo, tan alak. 
15 Nunot yo ya aripen kayo nen saman ed Egipto et imbolus kayo na Katawan a Dios yo; sikato yay makasengeg ya iiter kod sikayo yan ganggan. 


16 “Balet nayarin ag labay na aripen yo so ontaynan; nayarin inararo to kayo tan saray kabyangay pamilya yo, kanyan labay to lay mansiansian manayam ed sikayo. 
17 Iyakar yod puirta na abung yo tan tebeng yod man so layag to; diad satan mansiansian aripen yo ya anggad ag to ipatey. Onya met so gawaen yo ed biin aripen yo. 
18 Ag nepeg a mairap so linawa yon mangibolus na aripen; andibali ta nilingkuran to kayo lan anem taon, tan kapaldua labat so upa na kumikimey so agastos yo. Onyay gawaen yo et say Katawan a Dios yo bindisionan to kayo ed amin a gawaen yo. 

Saray Besag a Kilaw na Baka tan Kordiro 


19 “Ibiig yon para Katawan a Dios yo ray amin a besag a kalakyan a kilaw na baka tan karniro yo; ag yo pankikimey ira yan baka tan ag yo kakatlian ira yan karniro. 
20 Tinaon, sikayo tan saray kabyangay pamilya yo et nepeg a kanen yo ra ed arap na Katawan diad samay pasen a panangigalangan. 
21 Balet no walay deral na laman na sarayan ayep, no lopuy ira odino bulag ira odino walay sananey a mapalalon deral na laman da, ag yo ra nepeg ya ibagat ed Katawan a Dios yo. 
22 Nayarin kanen yod abung ira yan ayep. Amin yo, malinis odino marotak kayo onung ed ganggan, et nayarin kanen yo ra, a singa pangan yo na ulsa odino gasila. 
23 Balet ag yo kakanen so dala ra; ikalbo yo ingen ed dalin a singa say danum.  

Say Paskua 

(Exo. 12:1-20) 


1 “Pagalangan yoy Katawan a Dios yo diad panamegley na pansilibra yo na Paskua no bulan na Abib; diad aminsan a labi ed saman a bulan so impangipaway tod sikayod Egipto. 
2 Laka yod samay pasen a panangigalangan ta patas yod man so sakey ed saray karniro odino baka yo a kanen yo no Paskua a pamagalang ed Katawan a Dios yo. 
3 No kanen yo yan panangan, ag kayo mangakan na tinapay a walay libadura. Ta pitoy agew mangan kayo na tinapay ya anggapoy libadura to, a singa samay ginawa yo nen tinaynan yon magangganat so Egipto. Akan yo yan tinapay, say tinapay na kairapan, pian legan na pambilay yo nanunotan yo may agew ya impaway yod Egipto, saman a pasen a nanirapan yo. 
4 Pitoy agew a sebel ed siopaman a too ed dalin yo so mangisinup na arina ed abung to; tan say karni na pinatas ya ayep ed labi na ononan agew et nakaukolan a kanen ed saman met lamlamang a labi. 


5-6 “Patas yod samay pasen a panangigalangan iray ayayep ya onkanad Paskua—aliwan diad anggan iner a pasen ed dalin ya iter ed sikayo na Katawan a Dios yo. Patas yo ra no onseselek so agew, ta sikato yay oras na impanaynan yod Egipto. 
7 Ilambung yo so karni tan akan yo ed samay pasen a panangigalangan; diad ontombuk a kabwasan sempet ki la. 
8 Diad ontombuk ya anem agew nepeg a mangan kayoy tinapay ya anggapoy libadura, tan diad kumapiton agew mantitipon kayon mangigalang ed Katawan a Dios yo, tan ag kayo mankikimey ed satan ya agew. 

Say Pista na Panagani 

(Exo. 34:22; Lev. 23:15-21) 


9 “Mambilang kayo na pitoran simba manlapud pangigapo yo na panagani, 
10 insan yo silibraan so Pista na Panagani a pamagalang yod Katawan a Dios yo, diad panamegley na pangisaklang yod sikato na bagat a manlapud mabolus a linawa onung ed karakel na ani ya impamindision tod sikayo. 
11 Manliket kayo ed arap na Katawan a pati saray anak yo, saray aripen yo, tan saray Levita, saray sangkaili, saray olila, tan saray balon bibii a manaayam ed saray baley yo. Gawa yo yad samay pasen a panangigalangan. 
12 Pampelengan yon onuren ira yan ganggan; ag yo lilingwanan ya aripen kayo met nen saman ed Egipto. 

Say Pista na saray Abung-abung 

(Lev. 23:33-43) 


13 “Kayari yon nailik iray amin a trigo yo tan napespes iray ubas yo, silibraan yo na pitoran agew so Pista na saray Abung-abung. 
14 Manliket kayo a pati saray anak yo, saray aripen yo, tan saray Levita, saray sangkaili, saray olila, tan saray balon bibii a manaayam ed saray baley yo. 
15 Pagalangan yo so Katawan a Dios yo diad panamegley na pansilibra yon pitoy agew diad samay pasen diad sakey a pasen a panangigalangan. Manliket kayo, ta binindisionan na Katawan so panagani yo tan say kimey yo. 


16 “Amin da ray lalakin totood bansa yo et nepeg ya onla ran mamitlod sakey taon ed samay pasen a panangigalangan ta igalang day Katawan: no Paskua, no Pista na Panagani, tan no Pista na saray Abung-abung. Balang sakey a laki et nepeg a mangawit na nayarian ton iter a rigalo 
17 onung ed karakel na saray bindision ya inter ed sikato na Katawan a Dios yo. 

Say Panangikurang na Katonungan 


18 “Manoro kayo na saray huis tan saray arum ya opisyal ed kapag baley ya iter ed sikayo na Katawan a Dios yo. Sarayan totoo et nepeg ya ipakurang day katonungan ed saray totoo. 
19 Ag nepeg a pikeweten da so katonungan o walay lalabien da ed panagsintinsia ra; ag ira nepeg a mangawat na pasoksok, ta bulagen to ray anggan makabat tan matonung a totoo, et natanggoyur la ran mamikewet na katonungan. 
20 Lawas a maptek tan matonung kayo komun, pian napanayaman yoy dalin ya iiter ed sikayo na Katawan a Dios yo tan makapansiansia kayon manayam diman. 


21 “No manggawa kayo na altar a para Katawan a Dios yo, ag yo iyaabay so kiew a tanda na diosan Asera. 
22 Tan ag kayo mangililira na baton lusek a pangigalangan ed talintaoy dios; kabosul ya na Katawan.  

1 “Ag kayo mangibabagat ed Katawan a Dios yo na baka odino karniron walay deral na laman; kabosul ya na Katawan. 
2 “No walay nadngelan yon balita a diad sakey ed saray baley yo et walay laki odino bii a nankasalanan ed Katawan a Dios yo tan dineral toy impisipanan na Katawan 
3 diad panamegley na pangigagalang tan panlilingkur tod saray diriyos odino diad agew odino diad bulan odino diad saray bitewen, a sumlang ed ganggan na Katawan, 
4 osisa yon maung no kasi et tua o andi. No talagan tua ya agawa yan kaogsan ed Israel, 
5 ipaway yod baley itan a too tan tupak yo ya anggad ag to ipatey. 
6 Balet nayari labat a pateyen no walay duara odino dakel nen say duara a mantasin sumpad sikato; ag nepeg a pateyen no saksakey so mantasi. 
7 Saray tasi so ononan mangitupak na saray bato ed samay toon nankasalanan, insan ontombuk iray arum; diad onya napaandipat yo la yan kaogsan. 


8 “Nayarin wala ray kason mairap a tuloy a sintinsiaan na saray huis ed baley, a singa bilang saray kason nipaakar ed saray kayaryan, odino impakasugat ed laman, odino ed impamatey ed too. No onyay nagawa, laka yod samay pasen a panangigalangan a pinili na Katawan a Dios yo, 
9 tan iparontal yoy kaso yo ed saray Levitan papari tan diad huis ya akayorung ed saman a panaon, ta sikaray panintinsia yo. 
10 Iter day sintinsia ra, tan no antoy imbaga ran gawaen yo sikatoy nepeg a tombuken yo. 
11 Awat yo so sintinsia ra tan apiager yon sumpalen so pagagawa ra. 
12 Nepeg a pateyen so siopaman a manumlang ed sintinsia na huis odino pari a manlilingkur ed saman a panaon; diad onya napaandipat yo yan kaogsan ed Israel. 
13 Narengel ed satan na balang sakey a too so agawa et ontakot ira, tan anggapo lay makatepel a manggawa na ontan nin kaogsan. 

Saray Bilin a Nipaakar ed Ari 


14 “Kayari yon nakayaryan so dalin ya iter ed sikayo na Katawan a Dios yo tan manaayam kayo lad man, pampapaknaan yod satan a mankaukolan kayo na sakey ya ari a singa saray arum a bansan walad kaliber-liber yo. 
15 Nepeg a say pilien a manari et say toon pinili na Katawan a Dios yo. Nakaukolan a sikatoy sakey ed saray totoo yo; ag yo pagmamaliwen ya ari yo so sangkaili. 
16 Say ari ag nepeg ya amayamay iray kabayo ton para saray sondalo to, tan ag to nepeg ya ibaki ray totoo to a manaliw ed Egipto na saray kabayo,* ta imbaga la na Katawan ya ag lan balut ompawil diman iray totoo to. 
17 Say ari ag nepeg ya amayamay iray asawa to, ta sikato yay makasengeg na iyarawi tod Katawan; nepeg ya ag mampayaman na pilak tan balituk. 
18 No nagmaliw lan ari, nepeg a nawalaan na libro na saray ganggan tan saray bangat na Dios a kinopia ed libron isisinup da ray Levitan pari. 
19 Nepeg a sayan libro et wala lawas ed abay to tan basaen ton naynay legan a mabilay, pian naaralan toy ontakot ed Katawan tan matoor ton naonur iray amin a ganggan a logan to. 
20 Diad onya ag to isipen ya atagey niy kipapasen to nen saray kapara ton Israelita tan niyarawi ed panumlang tod saray ganggan na Katawan diad anggan anton polaing. Diad ontan ombayag so panoley tod Israel, tan kapag onsalat a manoley et manlapud boleg to.  

Say Nabebetangan da ray Papari 


1 “Saray Levitan pari a kabyangan ira na tribu nen Levi et anggapoy betang dad dalin na Israel; ingen say panlapwan na pambilay da et saray bagat tan saray rigalon inter ed Katawan. 
2 Ag ira nepeg a mangayaryan na dalin, aliwan singa saray arum a tribu; say betang da et say kanepegan dan pari na Katawan, onung na insipan na Katawan. 


3 “Kapag nibagat so baka odino karniro, nepeg ya iter ed saray papari iray takeb, saray aping, tan say eges. 
4 Sikaray nepeg a mangawat na ononan apag ed trigo, alak, larak na oliba, tan lanan abel. 
5 Diad amin da ray tribu yo say Katawan pinili to ray kabyangay tribu nen Levi a manlingkur irad sikato a papari ya anggad angga. 


6 “Anggan siopan Levita a taga inerman a baley ed Israel et nayarian toy onla ed samay pasen a panangigalangan 
7 tan nayarin manlingkur diman a sakey a pari na Katawan a Dios to, a singa saray arum a Levitan manlilingkur lad man. 
8 Sikatoy nepeg a mangawat na kakanen a singa karakel na aawaten da ray arum a papari; tan nayari ton isinup so antokaman ya ipawit ed sikato na saray kabyangay pamilya to. 

Say Pasakbay a sumpad saray Ogali da ray arum a Bansa 


9 “No onsabi kayod dalin ya iiter ed sikayo na Katawan a Dios yo, ag yo aaligen iray makapaingongot ya ogali na saray bansan wadman la. 
10 Ag yo ibabagat ed apoy a walad tapew na altar iray anak yo, tan ag yo aabuloyan a saray totoo yo et mamparles ira, tan ag yo aaligen so gagawaen da ray managbuyon, mananem, manangipanon ed maoges ya ispiritu, 
11 manangikanay anting-anting, manangipanon ed ispiritu da ray inaatey, managsalamangka, tan saray managanito. 
12 Say Katawan a Dios yo et kabosul to ray totoon manusumpal na sarayan makapaingongot a gawgawa, tan sikato yay makasengeg a pataynanen to ray totoo ed sarayan bansa legan yon mankukurang. 
13 Ag kayo manggagaway pakabalawan ed sikayo ed arap na Katawan.” 

Nisipan a Nibaki so sakey a Propita 


14 Insan inkuanen Moises, “Diad dalin a ngalngali yo la panayaman, saray totood man et oonuren day simbawa na saray managparles tan saray managbuyon, balet say Katawan a Dios yo et ag to kayo abuloyan a manggawa na onya. 
15 Ingen, mangibaki ed sikayo na sakey a propita a singa siak a manlapud saray totoo yo, tan nepeg ya onuren yo. 


16 “Diad samay agew a nantitipon kayod Palandey na Sinai, kinerew yon ag yo la dengelen a mansalita lamet so Katawan o nengnengen yo so mandarlang a kiwawala to, ta antakot kayo ompan ompatey kayo. 
17 Kanyan say Katawan kuantod siak, ‘Maung so kekerewen da. 
18 Mangibaki ak ed sikara na sakey a propita a singa sika a manlapud saray totoo ra; salitaen kod sikatoy ibaga to tan ibaga tod saray totoo iray amin ya iganggan ko. 
19 Sikatoy mansalita ed ngaran ko, tan dusaen koy siopaman ya ag mangonur ed sikato. 
20 Balet nepeg ya ompatey so siopaman a propitan mansalitad ngaran ko anta ag ko ingganggan a mansalita, odino siopaman a propitan mansalita ed ngaran na saray diriyos.’ 


21 “Nayarin mankelaw kayo no panoy pakapangibaga yo ya ag nanlapud Katawan so salita na sakey a propita. 
22 No mansalitad ngaran na Katawan so sakey a propita balet ag ontuay salitaen to, ag nanlapud Katawan so salita to. Satan a propita et nansalita ed pakayari ton dili, kanyan nepeg ya ag yo takotan.  

19

Saray Siudad a Salimbengan 

(Bil. 35:9-28; Jos. 20:1-9) 


1 “Kayarin pateyen na Katawan a Dios yo iray totoon say dalin da et iiter tod sikayo tan no nala yo la ray siudad da tan saray kaabungan da tan panaayaman yo la ra, 
2-3 pankatlo yo so dalin. Kapag kakatlo na dalin nepeg a walay sakey a siudad a mainomay a laen. No walad satan so toon makapatey na siopaman, nayarian toy onsalimbeng ed sakey ed sarayan siudad. 
4 No walay toon makapatey ya ag to ginagala tan ag to kalaban nayarian toy ombatik ed sakey ed sarayan siudad et niyarawid kaatapan. 
5 Bilbilang, walay duaran toon linman mambatang na kiew ed takel, et diad pambabatang na samay sakey et naoyus imay oloy wasay to tan nakna to may sakey, insan inatey, nayarian toy ombatik ed sakey ed saramay siudad tan niyarawid kaatapan. 
6 No saksakey so siudad tan arawdawin tuloy a batikan, nayarin say kanayon a makaoley ya ombawid samay impakapatey naabot to may toon akapatey et, diad petang na olo to, napatey to so toon anggapoy kasalanan. Say katwaan to ag nepeg a pateyen imay toon akapatey ta ag to ginagalan pinatey so toon ag to kalaban. 
7 Sikato yay makasengeg ya igaganggan ta kayon mangibiig na taloran siudad. 


8 “No apaawang la na Katawan a Dios yo so dalin yo, onung na insipan tod saray lalaki yo, tan niiter to lay amin a dalin ya insipan to, 
9 mamili kayo nid satan na taloran siudad. (Iter tod sikayo yan dalin no sumpalen yoy amin ya igaganggan kod sikayo diad sayan agew tan no aroen yo so Katawan tan mambilay kayo onung ed saray bangat to.) 
10 Gawa yoy onya pian ag ompatey iray anggapoy kasalanan. Diad ontan ag kayo mankasalanan ta ag yo ra pateyen ed dalin ya iiter ed sikayo na Katawan. 


11 “Balet antoy gawaen no bilang say sakey a too et ginagala ton pinatey so kalaban to, insan ombatik ya onsalimbeng ed sakey ed sarayan siudad? 
12 Saray pangulo na baley to et paawit da, insan da ipalima ed kanayon a makaoley ya ombawid samay impamatey, ta pateyen to. 
13 Ag yo kakasian. Paandipat yo yan managpatey na too, pian maung lawas so kipapasen yo. 

Say Kadaanan a Ketegan 


14 “Ag yo iyaalis so ketegan na kaabay yo, ketegan ya abaybayag lan nipasen ed dalin ya iiter ed sikayo na Katawan a Dios yo. 

Nipaakar ed saray Tasi 


15 “Kulang so sakey a tasi a mamaneknek a nankasalanan so toon naakusa; duara odino taloran tasi so nakaukolan. 
16 No say sakey a too et iyakusa tod sakey a too so kasalanan ya ag to ginawa, 
17 nepeg ya onla ran dua ed samay pasen a panangigalangan, tan sintinsiaan ira na saray pari tan saray huis a peles dan manlilingkur. 
18 Salaysayen iran maung na saray huis; no nalmoan ya aliwan tua may iyaakusa na sakey a too ed kapara ton Israelita, 
19 nepeg ya awaten toy dusan awaten komun na samay naakusa. Diad onya napaandipat yo la yan kaogsan. 
20 Narengelan ed satan na amin a totoo so agawa; ontakot ira, tan anggapo lad satan so manggawa na onyan a kaogsan. 
21 Diad ontan a nagawa ag kayo mangiiter na panangasi; no antoy inutang sikatoy ibayar; say bilay bayaran na bilay; say mata bayaran na mata; say ngipen bayaran na ngipen; say lima bayaran na lima; tan say sali bayaran na sali.  

Nipaakar ed Bakal 


1 “No ompaway kayon mibakal ed saray kalaban yo et nanengneng yo ray karwahi tan saray kabayo tan saray sondalon amayamay ni ra nen say sikayo, ag yo ra tatakotan. Say Katawan a Dios yo ya angipaway ed sikayo ed Egipto et kaolup yo. 
2 Kasakbayan a mibakal kayo, onlad arap na saray sondalo so sakey a pari tan ikuantod sikara, 
3 ‘Lalaki na Israel, dengel kayo! Natad sayan agew onla kayon mibakal. Ag kayo ontatakot ed saray kalaban yo, ag yo papakapoyey linawa yo, tan ag kayo natataranta. 
4 Say Katawan a Dios et olupen to kayo, tan panaloen to kayo.’ 


5 “Insan saray opisyal ikuandad saray totoo, ‘Wala diad sikayo so kapkapangipaalagey toy abung to ya ag to ni abasaan? No wala, nepeg ya onsempet. Ta no napatey ed bakal, sananey a too so mampabasa. 
6 Wala diad sikayo so kakkapantanem toy kaubasan to tan ag nin balut akapamborbor na bunga to? No wala, nepeg ya onsempet. Ta no napatey ed bakal, sananey so manliket ed bungay kaubasan to. 
7 Wala diad sikayo so akisipanan a mikasal? No wala, nepeg ya onsempet. Ta no napatey ed bakal, sananey a laki so mangikasal na biin akisipanan to.’ 


8 “Saray opisyal ikuanda met ni ed saray totoo, ‘Wala diad sikayo so apatalaw toy linawa to tan antakot? No wala, nepeg ya onsempet. Ta no ag onsempet, patalawen to met so linawa da ray arum.’ 
9 No asumpal lan nansalita ed saray sondalo ira may opisyal, nepeg a pilien iray mangipangulod saray olup na sondalo. 


10 “No onla kayon ondogpa ed sakey a siudad, itdan yon onona iray totoo to na pankanawnawa ya onsuko ra. 
11 No lokasan da ray puirta ta onsuko la ra, magmaliw iran aripen yo tan pasoot yo ran panlingkuren ed sikayo. 
12 Balet no saray totood satan a siudad et ag ira onsuko, no ag ingen onlaban ira, liktub yo na sondalo. 
13 Insan no say Katawan a Dios yo et iyabuloy ton nadakep yo so siudad, patey yoy amin a lalaki ed satan a siudad. 
14 Balet nayarin alaen yo a para sikayo iray bibii, saray ogogaw, saray ayayep da, tan saray arum a bengatlan walad siudad. Nayari yon ikana iray amin a kayaryan na saray kalaban yo. Say Katawan et inter to rad sikayo. 
15 Ontan so nepeg a gawaen yo ed saray siudad ya arawid dalin a panayaman yo. 


16 “Balet no adakep yo la ray siudad ya iiter ed sikayo na Katawan a Dios yo, patey yoy balang sakey a too. 
17 Sigput yon pateyen iray amin a totoo: saray Heteo, saray Amorreo, saray Cananeo, saray Pereseo, saray Heveo, tan saray Jebuseo, onung na ingganggan ed sikayo na Katawan. 
18 Patey yo ra, pian ag da kayo tanggoyuren a mankasalanan ed Katawan diad pambangat dad sikayon manggawa na saray amin a makapaingongot a gagawaen da diad panangigalang dad saray diriyos da. 


19 “No manadakep kayo na siudad, ag yo babatangen iray kakiewan to, anggaman a mabaybayag so pibakal yo. Akan yoy bunga ra, balet ag yo ra dederalen; ag yo ra kalaban. 
20 Nayarin batangen yo ray kiew ya ag naakay bunga ra tan ikana yo rad iloob yod siudad anggad pakadakep yo.  

Nipaakar ed Inatey ya ag Amtay Amatey ed Sikato 


1 “Anto so gawaen no wala bilang so sakey a toon arumog a pinatey ed alog, diad dalin ya iter ed sikayo na Katawan a Dios yo, tan ag yo amta no siopay amatey ed sikato? 
2 Nepeg a laen na saray pangulo tan saray huis yo, ta sukaten da so kaarawi manlapud pasen ya akarumogan ed sikato ya anggad saray asingger a baley. 
3 Insan saray pangulo na baley a sankaasinggeran ed akarumogan na bangkay et nepeg a mamili ra na sakey a kilaw na baka ya ag nin balut nisinta. 
4 Iyakar da ed sakey a pasen ya asingger ed kolus ya ag balut nanaekatan, tan ag nin balut abaka o ataneman so dalin a kawalaan to, insan dad man balekneen so beklew to may baka. 
5 Onla met irad may Levitan papari, lapud sikaray manintinsia ed kason walay apasakitan odino adesiang. Say Katawan a Dios yo et pinili to ran manlingkur ed sikato tan mamindision ed ngaran to. 
6 Insan amin da ray pangulo na baley a sankaasinggeran ed samay pasen ya akalmoan ed samay bangkay na toon pinatey orasan dad tapew na samay baka so kalimaan da 
7 tan ikuanda, ‘Ag mi pinatey iman a too tan ag mi amta no siopay amatey ed sikato. 
8  Katawan pirdonam pa ray totoon Israelita ya impaway mod Egipto. Pirdona mo kami pa, tan ag mo kami tetelen ed impamatey ed toon anggapoy kasalanan.’ 
9 Kanyan diad panumpal yod pagagawa na Katawan, ag kayo napakasalanan ed sayan impamatey. 

Nipaakar ed Bibiin Adakep Kayariy Bakal 


10 “No say Katawan a Dios yo et panaloen to kayod bakal tan wala ray totoon nadakep yo, 
11 nayarin makanengneng kayo na sakey a magangganan bii a labay yon asawaen. 
12 Isempet yod abung yo a diman mankiskis na olo to, mankoko, 
13 tan mampales. Nepeg a manayam ed abung yo tan ermenan ton sakey bulan iray ateng to; kayari to ya, nayari yo lan asawaen. 
14 No diad idalan na panaon et ag yo la labay, nepeg ya ibolus yo la. Bangta pinasoot yon akiakdulan, ag yo nayarin ipasen a sakey ya aripen insan yo ilako. 

Nipaakar ed Tawir na Pangulowan a Laki 


15 “Anto so gawaen no wala bilang so sakey a lakin duaray asawa to tan naanakan to ran dua na lalaki, balet say pangulowan et aliwan anak na biin labalabay to? 
16 No sayan too et apagen to lad saray anak to so kayaryan to, ag to nepeg a palabian so anak ton laki ed samay labalabay ton asawa diad pangiter to na betang na samay pangulowan ya anak ton laki. 
17 Nepeg ya iter tod samay pangulowan ya anak ton laki so duaran betang na saray kayaryan to, anggaman a sikatoy anak na samay ag to labalabay ya asawa. Nepeg a sayan too birbiren toy pangulowan ya anak ton laki tan iter tod sikato so apag a kanepegan ya awaten to. 

Nipaakar ed Aliwan Matoluk ya Anak a Laki 


18 “Antoy gawaen no bilang ta walay sakey a too a walay sakey ya anak ton laki ya anawet so olo to tan bangar, sakey ya anak ya ag ontoluk ed saray ateng to, anggaman a dudusaen da? 
19 Saray ateng to et nepeg ya iyarap dad saray pangulo na baley a panaayaman to ta pasalaysay da. 
20 Saramay ateng ikuandad saramay pangulo, ‘Anawet so olo na sayan anak mi, bangar, tan ag ontoluk ed sikami; mandadarak labat na kuarta tan buanges.’ 
21 Insan saray totood siudad tupaken da may anak ya anggad ag to ipatey, et diad ontan napaandi yan kaogsan. Narengelan na amin a totood Israel so agawa et ontakot ira. 

Saray Nandoroman Ganggan 


22 “No pinatey so sakey a too lapud ginawa ton ambelat a kasalanan tan imbitin ed sakey a kiew so bangkay to 
23 ag nepeg a natilak diman a sanlabi. Nepeg a nipompon ed saman met lamlamang ya agew, lapud say bangkay ya akabitin ed kiew et ipelag tod dalin so samba na Dios. Ipompon yoy bangkay, pian ag yo narotakan so dalin ya iiter ed sikayo na Katawan a Dios yo.  

1 “No nanengneng yoy nablus a baka odino karniro na kapara yon Israelita, ag yo papaolyan; erel yo tan ipawil yod sikato. 
2 Balet no arawdawiy panaayaman na makankayaryan odino ag yo amta no siopa, isempet yo lad abung yo. No onsabin mananap so makankayaryan, iter yod sikato. 
3 Ontan met so gawaen yod nalmo yon asno, kawes, odino antokaman a bengatla ya abalang na kapara yon Israelita. 


4 “No niparokul so asno na kapara yon Israelita odino say baka to, ag yo papaolyan, no ag ingen tulongan yon mangipaalagey. 


5 “Saray bibii et ag ira nepeg a mansolung na kawes da ray lalaki, tan saray lalaki et ag ira nepeg a mansolung na kawes da ray bibii; kabosul na Dios iray totoon manggawa na ontan. 


6 “No makarumog kayo na obung na manok ya atap ed tagey na kiew odino diad dalin, tan akaekem so ina ed saray iknol to odino diad saray sibong to, ag yo nepeg ya alaen imay ina. 
7 Nayarin alaen yo ra may sibong, balet ibolus yo may ina, pian andokey so bilay yo tan maaligwas kayo. 


8 “No mamaalagey kayoy balon abung, kargaan yon kargaan na barandilyas iray gilig na atep to. Diad satan anggapo lay kasalanan yo no walay napelag tan ompatey. 


9 “Ag kayo mantatanem na arum a tanaman ed alog ya angitaneman yod saray ubas yo; no taneman yo na arum a tanaman, ag yo la nikana so bunga na saray ubas tan say bunga na saray arum ya intanem yo. 


10 “Ag yo pansisipolen a pambaka so baka tan asno. 


11 “Ag yo isosolung so kawes ya inabel ed lana tan linen. 


12 “Daitan yo na palagoygoy so apatiran suyok na kawes yo. 

Saray Ganggan a Nipaakar ed Inkabirhin na Bii 


13 “Antoy gawaen no bilang ta walay sakey a laki ya angasawa insan ag abayag na impanamung da et ag to la labay, 
14 kanyan igawaan to na kasalanan ya aliwa lan birhin nen inasawa to? 


15 “No onyay nagawa, saray ateng to may bii et nepeg ya alaen day adalaan ya oles a dinokolan da kayariy impankasal da, insan da iyakar ed korti tan ipanengneng dad man ed saray pangulo na baley. 
16 Say ama na bii ikuantod sikara, ‘Sayan anak ko et impaasawak ed sayan laki, et natan ag to la labay. 
17 Inggawaan to na kasalanan, ta ibabaga ton aliwa lan birhin nen inasawa to. Balet saya so pakapatnagan a birhin so anak ko nen inasawa to; nengneng yo yay adalaan ya oles a dinokolan da kayariy impankasal da!’ 
18 Diad satan saramay pangulo na baley alaen da may asawan laki tan sipsiplatan da. 
19 Pambayaren da met na sanlasus a kuartan pilak tan iter da rad samay ama na bii, ta samay asawan laki et impelag tod kababaingan so sakey a biin Israelita. Sakey ni, mansiansian asawa to may bii, tan ag ton balut nisiyan legan ton mambilay. 


20 “Balet no tua may dalem tan anggapoy pakapatnagan a birhin imay bii, 
21 iyakar dad satan ed lolooban na abung nen ama to, tan diman tupaken na saray lalakid siudad ya anggad ag to ipatey. Samay bii et nanggawa na makapabaing ed saray totoo tayo diad impiakdul tod laki kasakbayan na impikasal to, legan a manaayam ni ed abung nen ama to. Diad ontan, napaandipat yo yan kaogsan. 


22 “No narel a miaakdul so sakey a laki ed asawa na sakey a laki, nepeg a pateyen ira tan a duan nanakdul. Diad ontan, napaandipat yo yan kaogsan. 


23 “No narel a miaakdul so sakey a laki ed sakey a biin akisipanan lan miasawad sananey a laki, 
24 nepeg ya iyakar yo ra ed paway na baley tan diman yo ra tupaken ya anggad ag da ipatey. Samay bii et nepeg a pateyen lapud ag inmeyag a kinmerew na tulong, anggaman a walad baley. Samay laki et nepeg a pateyen lapud akiakdul ed biin akisipanan lan miasawa. Diad ontan, napaandipat yo yan kaogsan. 


25 “No walay sakey a lakin pinasoot tod alog so sakey a biin akisipanan lan miasawad sananey a laki, nepeg a pateyen imay lakin amasoot; 
26 anggapoy nepeg a gawaen ed samay bii, lapud ag nanggaway kasalanan a patey so kanepegan a dusa to. Saya et kapara toy kaso na sakey a lakin angabil na sananey a laki tan pinatey to. 
27 Samay laki et pinasoot tod alog so biin akisipanan lan miasawa, et anggan inmeyag a kinmerew na tulong imay bii, anggapoy makatulong ed sikato. 


28 “No walay sakey a lakin narel ya amasoot na sakey a marikit ya ag ni akisipanan a miasawa, 
29 nepeg a mambayar ed ama na samay bii na limamplon kuartan pilak, tan samay bii et magmaliw ya asawa to, lapud pinasoot ton akiakdulan. Ag ton balut nisiyan legan ton mambilay. 


30 “Sebel ed siopaman a laki so pangipaabeba na kagalangan na ama to diad pangakdul tod siopaman ya asawa na ama to.  

Say Ag Pakapikasakey ed saray Totoo na Katawan 


1 “Ag nayarin mikasakey ed saray totoo na Katawan so siopaman a lakin kapon odino apotut so kayaryan to. 
2 “Ag nayarin mikasakey ed saray totoo na Katawan so siopaman ya anak ed paway odino saray anak tan apo to ya anggad kumaplon kailalakan. 


3 “Ag nayarin mikasakey ed saray totoo na Katawan so siopaman ya Ammonita odino Moabita odino siopaman a kabyangan na boleg da ya anggad kumaplon kailalakan. 
4 Ag da kayo initdan na kanen tan inomen nen mankukurang kayo a nanlapud Egipto, tan inupaan day Balaam a lakin anak nen Beor, tan taga siudad na Petor na Mesopotamia, ya isamba to kayo. 
5 Balet say Katawan a Dios yo et ag to dinengel si Balaam; impagmaliw to ni ingen a bindision imay samba, lapud inaro to kayo. 
6 Legan a sakey kayon bansa, ag yon balut tutulongan ira man a bansa o papaaligwasen ira. 


7 “Ag yo bobosulen iray Edomita, ta kakanayon yo ra. Ag yo met bobosulen iray Egipsio, ta nanayam kayod man nen saman ed dalin da. 
8 Saray kabyangay boleg da ed kumatlon kailalakan tan mantombuk iran kailalakan et nayarin mikasakey ed saray totoo na Katawan. 

Say Panlinis ed Kampo da ray Sondalo 


9 “No wala kayo ed kampo no panaoy bakal, paliisan yoy antokaman a makadotak ed sikayo onung ed ganggan. 
10 No nagmaliw a marotak a sakey a laki lapud nampaterak ed kogip tod labi, nepeg ya ompaway ed kampo tan manayam ed paway. 
11 No onlalabi la nepeg a manames, tan diad kaselek na agew nayarian to lay ompawil ed kampo. 


12 “Nakaukolan a walay pasen a panagbawasan ed paway na kampo. 
13 Say sakey ed saray awit yon kagawaan et say baston a kiew, pian no mambawas kayo makakotkot kayoy abut insan natabunan yo so bawas yo. 
14 Pansiansia yon malinis onung ed ganggan so kampo yo, ta manaayam ed kampo yo so Katawan a Dios yo a mangyagel ed sikayo tan mangiter ed sikayo na pananalo ed saray kalaban yo. Ag kayo manggagawa na antokaman a mabanday a pangibenegan na Katawan ed sikayo. 

Saray Nandoroman Ganggan 


15 “No imbatikan na sakey ya aripen so amo to tan linmad sikayon paiyagel, ag yo papapawilen. 
16 Nayarin manayam ed anggan dinan a baley a pilien to ed saray baley yo, tan nepeg ya ag yo pairapen. 


17 “Sebel ed siopaman ya Israelita, bii may laki, so magmaliw a babayaran a too ed timplo. 
18 Ontan met, say kuartan nalmoan ed onyan marotak a kagagawa et ag nayarin iyakar ya ibagat ed Timplo na Katawan a Dios yo diad panumpal na sakey a sinambaan a sipan. Sebel so onya, lapud kabosul na Katawan iray marotak a babayaran a totoo ed Timplo. 


19 “No mangipabayes kayo na kuarta odino kakanen odino antokaman ed kapara yon Israelita, ag yo papaabangan. 
20 Nayarin paabangan yo so ipautang yo ed siopaman a sangkaili, balet aleg ed kapara yon Israelita. Tombuk yo yan ganggan, et say Katawan a Dios yo bindisionan toy antokaman a gawaen yo no wala kayo lad dalin a panayaman yo. 


21 “No manggawa kayoy sinambaan a sipan ed Katawan a Dios yo, sumpal yon sumpal; say Katawan anapen tod sikayo so insipan yo, tan kasalanan yo no ag yo iter so insipan yo. 
22 Aliwan kasalanan so ag pansipan a sinambaan ed Katawan 
23 balet no mabolbolus kayon mangisipan, sumpal yon andi-saew. 


24 “No manakar kayod basbas na kaubasan na siopaman, nayarian yoy mangan na labalabay yon bunga, balet ag nepeg a mangikarga kayod pananginan insan yo awiten. 
25 No manakar kayod basbas na katrigowan na siopaman, nayarian yoy mangan na anggan anton karakel na naalay lima yo, balet ag nepeg a manggapas kayo.  

Say Pansiyan tan say Ipiduan Pangasawa 


1 “Antoy gawaen no wala bilang so sakey a lakin mangasawa, insan ag mabayag et ag to la labay so asawa to, lapud walay mabanday a nalmo tod sikato?* Kanyan manggawa na saray kasulatan na pansiyan, iter to rad sikato, tan pataynanen to lad abung to. 
2 Insan bilang miasawad sananey a laki imay biin insian, 
3 tan ag mabayag samay laki ag to la labay, kanyan manggawa na saray kasulatan na pansiyan, iter to rad sikato, tan pataynanen to lad abung to. Odino bilang ompatey imay kumadwan asawa to. 
4 Diad ontan samay asawan inmona ag to nepeg ya asawaen lamet imay bii; nepeg ton ipasen a marotak la. No asawaen to lamet, manggawa na makapaingungot ed Katawan. Ag kayo nepeg a manggawa na onyan kasalanan no wala kayo lad dalin ya iiter ed sikayo na Katawan a Dios yo. 

Saray Nandoroman Ganggan 


5 “No kakkapangkasal na sakey a laki, ag nepeg a pansondaloen o pankimeyen na antokaman a pananglingkur ed baley; nepeg ya ag pankimeyen a sakey taon, pian makapanayam ed abung tan napaliket toy asawa to.† 


6 “No mangipabayes kayoy bengatla ed sakey a too, ag nepeg ya alaen yon kaletan so gilingan na trigo to. Ta no alaen yo naandid pamilya to so ikakana ran pangiparaan na kanen da pian mambilay ira. 


7 “Nepeg a pateyen so siopaman a mangalay kapara ton Israelita tan aripenen to odino ilako ton sakey ya aripen. Diad ontan, napaandipat yo yan kaogsan. 


8 “No akating kayo, apiapiger yon tombuken so ibagad sikayo na Levitan pari; sumpal yo ray bilin ya intilak kod sikara. 
9 Nunot yoy ginawa na Katawan a Dios yo ed kinen Miriam nen oonla kayo dian nanlapud Egipto. 


10 “No mangipabayes kayo na antokaman ed sakey a too, ag kayo onloloob ed abung ton mangala na kawes ya iter ton kaletan ed sikayo; 
11 manalagar kayod paway na abung tan paolyan yon ondago a mangiter ed sikayo. 
12 No mairap so bilay na pautangen yo, ag yo isisinup no labi itan a kawes; 
13 ipawil yod sikato no nasabiy labi, pian walay idokul ton onogip. Diad satan misalsalamat, tan makaliket ed sikayo so Katawan a Dios yo. 


14 “Ag yo sasaolen so mairap-bilay tan walad pankaukolan a miuupan aripen, kapara yo man ya Israelita odino sangkailin manaayam ed sakey ed saray baley yo. 
15 Kapag nasabiy ngarem kasakbayan ya onselek so agew bayaran yoy sanagew ya impankimey to; nakaukolan toy kuarta tan iilaloan ton awaten. No ag yo bayaran, ontawag ed Katawan na sumpad sikayo, et sikayoy mankasalanan. 


16 “Ag nepeg a pateyen iray ateng lapud kasalanan a ginawa na saray anak da, tan ag nepeg a pateyen iray anak lapud saray kasalanan a ginawa na saray ateng da; say sakey a too nepeg a pateyen lapud kasalanan a sikaton diliy nanggawa. 


17 “Ag yo pipikeweten so katunongan da ray sangkaili tan saray olila; tan ag yo aalaen so kawes na biin balo a kaletan na utang tod sikayo. 
18 Ag yo lilingwanan ya aripen kayo nen saman ed Egipto tan imbolus kayo na Katawan a Dios yo; sikayo yay makasengeg na impangiteran kod sikayo yan ganggan. 


19 “No manggapas kayod alog yo et alingwanan yoy arum a ginapas yo, ag yo la papawilen ya alaen; nepeg ya itilak la rad man a para saray sangkaili, saray olila, tan saray bibiin balo, pian say Katawan a Dios yo et bindisionan toy amin a gawaen yo. 
20 No mamborbor kayod kaolibaan yo, ag yo la papawilen a tortoren so atilak; nepeg a betang la ra na saray sangkaili, saray olila, tan saray bibiin balo. 
21 No mamborbor kayod kaubasan yo; ag yo papawilen a tortoren iray atilak; nepeg a betang la ra na saray sangkaili, saray ilila, tan saray bibiin balo. 
22 Ag yo lilingwanan ya aripen kayo nen saman ed Egipto; sikato yay makasengeg na impangiteran kod sikayo yan ganggan.  

1 “Anto so gawaen no wala bilang so duaran Israelita ya onarap irad korti lapud kolkolan da, et say sakey nasintinsiaan a nankasalanan tan say sakey andi? 
2 No asintinsiaan a leweten imay nankasalanan, patikleben na huis tan palewet to. Say karakel na lewet ya ondapod sikato et onsimbang ed belat na ginawa ton kasalanan. 
3 Nayarin nalewet na anggad apataplo, balet ag la onsoluk ed sayan bilang; no onsoluk nid saya naekalan lay galang ed arap na karaklan. 


4 “Ag yo babalongosan so baka no paniiliken yo. 

Say Kanepegan ed Inatey ya Agi 


5 “No manaayam ed saksakey a solar so sanagin lalaki, insan inatey so sakey ed sikara, tan anggapoy lakin anak to, samay abalo ag nepeg a miasawa ed siopaman ya aliwan kabyangan na pamilya; kanepegan na lakin agi na samay inatey ya asawaen to may abalo. 
6 Say pangulowan ya anak dan laki et nipasen ya anak na samay inatey, pian mansiansian kabyangan na Israel so pamilya to. 
7 Balet no say lakin agi na samay inatey et ag to labay ya asawaen imay ayro ton abalo, onlan omparontal imay bii ed saray pangulo na baley tan ikuanto, ‘Say bayaw kon laki et ag to labay a gawaen so kanepegan to; ag to labay ya itdan so agi to na sakey a kabyangan na boleg na saray totood Israel.’ 
8 Diad satan saray pangulo na baley paawit da may laki ta pitongtongan da. No ag to ni labay ya asawaen imay ayro to, 
9 samay balo et onsingger ed sikato a sankanengneng na saramay pangulo na baley, alaen toy sakey ed saray sandalya to may bayaw to, lukdaan tod lupa, tan ikuanto, ‘Onya so nagawa ed lakin ag to itdan na sakey a kabyangan na boleg so agi ton inatey.’ 
10 Say pamilya to may laki et natawag ed Israel a ‘pamilya na laki a naoyusay sandalya.’ 

Saray Arum a Ganggan 


11 “No manlalaban so duaran lalaki et say asawa na sakey ed sikara et tulongan toy asawa to diad panggemes tod paltak na samay sakey, 
12 ag yo kakasian itan a bii; potut yoy lima to. 


13-14 “Ag kayo mansasaol no mangikana kayoy simbangan tan sukatan. 
15 Ikana yo so tua tan dugan simbangan tan sukatan, pian andokey so pambilay yo ed dalin ya iiter ed sikayo na Katawan a Dios yo. 
16 Kabosul na Katawan iray totoon masaol. 

Say Ganggan a Pateyen iray Amalecita 


17 “Nunot yo may ginawad sikayo na saray Amalecita nen oonla kayo dian nanlapud Egipto. 
18 Anggapoy takot dad Dios, kanyan dinogpaan da kayod beneg nen naknaksawan tan napupunaw kayo la; pinapatey da ra may makapkapoy lan walad bandad onur. 
19 Ontan sirin, no niiter lad sikayo na Katawan a Dios yo so dalin tan inyarawi to kayo lad kaatapan ya iter na saray kalaban yod kaliber-liber yo, patey yo ray amin a Amalecita, pian anggapo lay makanunot ed sikara. Ag yo ya lilingoanan!  

Saray Ibagat a Naani 


1 “No alooban yo lay dalin ya iiter ed sikayo na Katawan a Dios yo, tan panaayaman yo la, 
2 balang sakey ed sikayo et nepeg a mangikargad sakey a baskit na onona ran naani yo a bunga na saray tanaman yo, insan yo iyakar ed samay pasen a panangigalangan. 
3 Laka yod pari a peles ton manlilingkur ed satan a panaon tan ikuanyo, ‘Birbiren ko natan ed Katawan a Dios ko ya akaloob ak la ed dalin ya insipan tod saray lalaki mi ya iter ed sikami.’ 


4 “Samay pari alaen to may baskit ed sikayo insan to igaton ed arap na altar na Katawan a Dios yo. 
5 Insan diad arap na Katawan ibitla yo ra yan salita: ‘Say lakik et sakey ya akar-akar ya Arameo, ya inawit ton nanayam ed Egipto so pamilya to. Nen linma rad Egipto dagdaiset ira, balet nagmaliw iran baleg tan makapanyarin bansa. 
6 Pinairap kami na saray Egipsio tan pinasoot da kamin nankimey ta aripen da kami. 
7 Insan kinmerew kami na tulong ed Katawan a Dios na saray lalaki mi. Nadngel to kami tan anengneng toy irap mi, segsegang mi, tan say pangaskasiyan a kipapasen mi. 
8 Diad panamegley na baleg a pakayari tan biskeg to inyagel to kamid Egipto. Nanggagawa na saray milagro tan pakelaw, tan saray makapataktakot a bengatla. 
9 Inyakar to kami diad tan inter tod sikami yan mayaman tan mataban dalin. 
10 Kanyan natan iyakar kod Katawan so sayan ononan naani ya inter tod siak.’ 

“Insan iyepas yon ilira ed arap na Katawan imay baskit tan mangigalang kayod man. 
11 Misalamat kayo lapud saray maabig a bengatla ya inter na Katawan a Dios yo ed sikayo tan say pamilya yo; insan pinabang yod liket yo iray Levita tan saray sangkaili a manaayam ed kawalaan yo. 


12 “Kapag kumatlon taon iter yod saray Levita, saray sangkaili, saray olila, tan saray bibiin balo, so kakaplon bunga na saray tanaman yo, pian iner man a baley walay napambilay da. No agawaan yo la ya, 
13 ikuanyod Katawan, ‘Diad abung ko anggapoy atilak a masanton kakaplo; inter ko lad saray Levita, saray sangkaili, saray olila, tan saray bibiin balo, onung na ingganggan mod siak. Ag ko sinumlang o nilingwanan so dinan man a ganggan mon nipaakar ed kakaplo. 
14 Ag ak amawas na kinan ko ed kakaplo nen maneermen ak; ag ak angipaway ed abung ko na parti na kakaplok nen marotak ak onung ed ganggan, tan ag ak balut angalad kakaplo na inter kon limos a para inatey.* Inonur ta ka, O Katawan; ginawak ya amin so ingganggan mo nipaakar ed kakaplo. 
15 Manlapud tad masanton pasen ed tawen osdungan mo pa ray totoom ya Israelita tan bindisionan mo ra; bindisionan mo pa met so mayaman tan mataban dalin ya inter mod sikami onung na insipan mod saray lalaki mi.’ 

Saray Dilin Totoo na Katawan 


16 “Natad sayan agew say Katawan a Dios yo igaganggan to kayon mangonur ed amin da ray ganggan to; sumpal yo ra ed intiron puso yo tan kamarerwa yo. 
17 Natad sayan agew binirbir yo a Dios yo so Katawan; insipan yo ya onuren yo, sumpalen iray amin a ganggan to, tan tombuken yo ray amin a bilin to. 
18 Natad sayan agew say Katawan inawat to kayo a dilin totoo to onung na insipan to; tan ingganggan to kayon onuren yo ray amin a ganggan to. 
19 Pagmaliwen to kayon matalonggaring nen saray arum a bansa ya inletneg to, tan sikayoy mangiter na dayew tan kagalangan ed ngaran to.† Sikayoy magmaliw a dilin totoo to onung na insipan to.”  

Nisulat ed saray Ankakabaleg ya Bato iray Ganggan na Dios 


1 Insan si Moises, a kaiba to ray pangulo na Israel, kuantod saray totoo, “Onur yo ray amin ya ibilin kod sikayo natad sayan agew. 
2 Diad agew ya ibaliw yod Ilog na Jordan tan iloob yod dalin ya iiter ed sikayo na Katawan a Dios yo, mangilira kayo na saray ankakabaleg a bato, palitadaan yo ra, 
3 insan yo isulat ira yan amin a ganggan tan bangat. No akaloob kayo la ed mayaman tan mataban dalin ya insipan ed sikayo na Katawan a Dios da ray lalaki yo, 
4 tan akabaliw kayo lad Jordan, ilira yo ra yan bato ed Palandey na Ebal, onung na ibibilin kod sikayo natad sayan agew, tan palitadaan yo ra. 
5 Manggawa kayod man na sakey ya altar a bato, balet ag kayo mangikakana na balatyang a kagawaan, 
6 lapud saray baton ag tinabas labat so nepeg ya ikana yod amin ya altar a gawaen yo para Katawan a Dios yo. Diman kayo mangisaklang na saray bagat a popoolan, 
7 tan diman kayo mangisaklang tan mangan na saray bagat a para kareenan, tan manliket kayod arap na Katawan a Dios yo. 
8 Diad tapew na saray apalitadaan a bato, isulat yon malinlinew so balang salita na saray ganggan na Dios.” 


9 Insan si Moises a kaiba to ray Levitan pari, kuantod amin a totood Israel, “Mandeen kayo tan dengel yo ak, sikayon totood Israel. Natad sayan agew nagmaliw kayon totoo na Katawan a Dios yo; 
10 kanyan onur yo tan sumpal yo ray amin a ganggan to ya iiter kod sikayo natad sayan agew.” 

Saray Samba a para saray Mananumlang 


11 Insan inkuanen Moises ed saray totood Israel, 
12 “No akabaliw kayo lad Ilog na Jordan, saray onggendan a tribu et manalagey ira ed Palandey na Gerizim tan ibawag day bindision ed saray totoo: Simeon, Levi, Juda, Isacar, Jose tan Benjamin. 
13 Saray onggendan a tribu et manalagey ira ed Palandey na Ebal tan ibawag day samba: Ruben, Gad, Aser, Zabulon, Dan, tan Neftali. 
14 Saray Levita ikolyaot da ra yan salita: 


15 “ ‘Napelag komun so samba na Dios ed siopaman a manggawa na talintaon bato, kiew, odino mital insan to galangen ed maamut; kabosul na Katawan so pangigalangan ed saray talintaoy diriyos.’ 

“Insan onebat iray amin a totoo, ‘Amen!’ 


16 “ ‘Napelag komun so samba na Dios ed siopaman ya ag to igalang so ama odino ina to.’ 

“Insan onebat iray amin a totoo, ‘Amen!’ 


17 “ ‘Napelag komun so samba na Dios ed siopaman a mangyalis na mohun na dalin na kaabay to.’ 

“Insan onebat iray amin a totoo, ‘Amen!’ 


18 “ ‘Napelag komun so samba na Dios ed siopaman a mangibalang na bulag ed dalan.’ 

“Insan onebat iray amin a totoo, ‘Amen!’ 


19 “ ‘Napelag komun so samba na Dios ed siopaman ya ag mangiter na kanepegan da ray sangkaili, saray olila, tan saray bibiin balo.’ 

“Insan onebat iray amin a totoo, ‘Amen!’ 


20 “ ‘Napelag komun so samba na Dios ed siopaman a mangipelag na ama to ed kababaingan diad pangakdul tod sakey ed saray asawa nen ama to.’ 

“Insan onebat iray amin a totoo, ‘Amen!’ 


21 “ ‘Napelag komun so samba na Dios ed siopaman a sipingan toy ayep.’ 

“Insan onebat iray amin a totoo, ‘Amen!’ 


22 “ ‘Napelag komun so samba na Dios ed siopaman ya akdulan toy biin agi to odino agi tod ama o ina.’ 

“Insan onebat iray amin a totoo, ‘Amen!’ 


23 “ ‘Napelag komun so samba na Dios ed siopaman ya akdulan toy katolangan ton bii.’ 

“Insan onebat iray amin a totoo, ‘Amen!’ 


24 “ ‘Napelag komun so samba na Dios ed siopaman a maamut a mamatey na too.’ 

“Insan onebat iray amin a totoo, ‘Amen!’ 


25 “ ‘Napelag komun so samba na Dios ed siopaman a mangawat na kuarta a bayar na pamatey tod toon anggapoy kasalanan.’ 

“Insan onebat iray amin a totoo, ‘Amen!’ 


26 “ ‘Napelag komun so samba na Dios ed siopaman ya ag mangonur ed amin a ganggan tan bangat na Dios.’ 

“Insan onebat iray amin a totoo, ‘Amen!’  

Saray Bindision a para saray Matoluk 

(Lev. 26:3-13; Deut. 7:12-24) 


1 “No onuren yo so Katawan a Dios tan matoor yon sumpalen iray ganggan to ya iiter kod sikayo natad sayan agew, pagmaliwen to kayon matalonggaring nen saray arum a bansa ed tapew na dalin. 
2 Onur yoy Katawan a Dios yo et niiter ed sikayo ra yan amin a bindision: 


3 “Say Katawan bindisionan to ray baley tan saray alog yo. 


4 “Say Katawan bindisionan to kayo na amayamay ya anak, daakan a bunga na saray tanaman, tan amayamay a baka tan karniro. 


5 “Say Katawan bindisionan to ray trigo yo tan saray kakanen a ginawad trigo. 


6 “Say Katawan bindisionan to ray amin a gawaen yo. 


7 “Say Katawan taloen to ray kalaban yo no dogpaan da kayo. Dogpaan da kayo ed sakey a dapag, balet ibatikan da kayod amin a dapag. 


8 “Say Katawan a Dios yo bindisionan toy kimey yo tan panoen to na ilik iray pananginan yo. Bindisionan to kayo ed dalin ya iiter tod sikayo. 


9 “No onuren yoy Katawan a Dios yo tan sumpalen yo ray amin a ganggan to, pagmaliwen to kayon dilin totoo to, onung na insipan to. 
10 Diad satan nanengneng na amin a katoowan ed intiron mundo a say Katawan pinili to kayon dilin totoo to, et ontakot irad sikayo. 
11 Say Katawan itdan to kayo na amayamay ya anak, amayamay a baka, tan daakan a bunga na saray tanaman diad dalin ya insipan tod saray lalaki yo ya iter tod sikayo. 
12 Lokasan toy tawen a mayaman a panagsinupan to tan ipelag toy oran no manepeg a panaon tan bindisionan toy amin a kimey yo, pian makapabayes kayod amayamay a bansa, balet ag la nakaukolan a miutang kayo ed anggan dinan a bansa. 
13 Say Katawan a Dios yo et pagmaliwen to kayon pangulo, aliwan mananombuk, na saray bansa; ag kayo onlereg no ag ta onaligwas kayo lawas no matoor yon onuren iray amin a ganggan to ya iiter kod sikayo natad sayan agew. 
14 Balet ag nepeg a sumlangen yo ra diad anggan anton pamaakaran; ag nepeg met a mangigalang tan manlingkur kayod saray diriyos. 

Say Pansumpalan na saray Mananumlang 

(Lev. 26:14-46) 


15 “Balet no sumlangen yoy Katawan a Dios yo tan ag yo onuren iray amin a ganggan tan saray bilin to ya iiter tod sikayo natad sayan agew, amin da ra yan samba et nagawad sikayo: 


16 “Say Katawan isamba to ray baley tan saray alog yo. 


17 “Say Katawan isamba to ray trigo yo tan saray kakanen a ginawad trigo. 


18 “Say Katawan isamba to kayo diad pangiter tod sikayo na daiset ya anak, makapoy a bunga na saray tanaman, tan daiset a baka tan karniro. 


19 “Say Katawan isamba to ray amin a gawaen yo. 


20 “No manggawa kayoy kaogsan tan ipolisay yoy Katawan ipadalan tod sikayo so deral, gewgew, tan gunigon ed amin a gawaen yo, ya anggad sigput tan masiglat kayon naoput. 
21 Ipadalan tod sikayoy mantotombukan a salot, ya anggad anggapoy anggan sakey a natilak ed sikayod dalin a ngalngali yo la panayaman. 
22 Say Katawan ipadalan tod sikayo ray makaalis a sakit, larag, tan petang; pakisiren ton maung so danum yo tan pasinagen toy makasinit a petang na agew et naderal iray tanaman yo. Ondalan ed sikayo ra ya, anggad ag yo ipatey. 
23 Anggapoy ompelag ya oran kanyan onawet a singa balatyang so dalin yo. 
24 Oran komun so ipelag tod sikayo, balet andi; paalimbusabosen to ingen na dabuk tan buer ya anggad ag yo ipatey. 


25 “Say Katawan ipatalo to kayod saray kalaban yo. Dogpaan yo rad sakey a dapag balet ibatikan yo rad amin a dapag, et diad ontan ontakot iray amin a katoowan ed intiron mundo no nanengneng day nagawad sikayo. 
26 No ompatey kayo, ondago ray manok ya atap tan saray ayayep ed katakelan a mambuwag na saray bangkay yo, et anggapoy mangabul ed sikara. 
27 Say Katawan paletawen toy pelsa ed laman yo, a singa samay ginawa tod saray Egipsio. Nagiri so intiron laman yo. Napanoy kegang so laman yo, onggatel ya amiy baog yo, balet ag kayo onabig. 
28 Say Katawan ekalan to kayoy kalakal; bulagen to kayo tan gewgewen to kayo. 
29 Anggan agew karapkarap kayo a singa toon bulag, et ag yo natonton so laen yo. Ag kayo onaligwas ed antokaman a gawaen yo. Napairap kayo tan natakewan kayo lawas, et anggapoy siopaman ya ontulong ed sikayo. 


30 “Misipanan kayon mangasawa—balet sananey iray mangikasal ed sikara. Mamaalagey kayo na abung, balet ag yo napanayaman. Mantanem kayo na ubas, balet ag yo natawayan so bunga to. 
31 Napatas ed arap yo ray baka yo, balet ag yo natawayan so karni ra. Sankanengneng yon nigayugoy iray asno, balet ag la ra nipawil ed sikayo. Niiter ed saray kalaban yo iray karniro yo, balet anggapoy siopaman ya ontulong ed sikayo. 
32 Sankanengneng yon niiter ya ed saray sangkaili iray anak yon lalaki tan bibii. Inagew-agew ya onagasang so mata yod pannengneng yod ipawil na saray anak yo, balet ta ag la ra ompawil. 
33 Saray totoo na sakey a bansan ag yo amta et alaen na da ray bunga na saray tanaman a nansagputan yon pinabaleg, balet panamairap tan panamasegsegang labat so awaten yo lawas. 
34 Say kairapan yo et deralen toy kalakal yo. 
35 Say Katawan limbosen to ray bikking tan olpo yo na ag onabig tan ansakit a giri; nalimbos kayo na pelsa, manlapud olo ya anggad sali. 


36 “Say Katawan iyakar to kayo tan say ari yo ed sakey a bansa ya ag yo ni nanayaman nen saman, sikayo o saray lalaki yo; manlingkur kayod man ed saray diriyos a kiew tan saray diriyos a bato. 
37 Diad saray bansan pangitayakan ed sikayo na Katawan, saray totood man et nikelawan ira ed agawad sikayo; ludlureyen tan balbalawen da kayo. 


38 “Mangipasek kayo na dakel ya ilik, balet dagdaiset so naani yo, lapud oputen na dorun. 
39 Mantanem kayoy ubas tan asikasoen yo ra, balet ag kayo makaborbor na bunga ra o makainom na alak a manlapud saraya, lapud kanen na bigis iray sengeg da. 
40 Ontobud iner man a pasen ed dalin iray kiew ya oliba, balet naandian kayoy larak, lapud nabekew iray bunga ra. 
41 Nawalaan kayo na saray anak a lalaki tan bibii, balet naandi rad arap yo, lapud nadakep irad bakal. 
42 Kanen na bigis iray kakiewan tan saray tanaman yo. 


43 “Saray sangkailin manayam ed dalin yo et ombiskeg lan ombiskeg so pakayari ra, balet onkapoy lan onkapoy so pakayari yo. 
44 Nawalaan iray kuartan nipautang dad sikayo, balet anggapoy nipautang yod sikara. Diad kaonuran sikaray manoley ed sikayo. 


45 “Onsabid sikayo ra yan kadederal, tan mansiansia rad sikayo ya anggad ompatey kayo, lapud ag yo inonur so Katawan a Dios yo tan ag yo sinumpal iray ganggan ya inter tod sikayo. 
46 Sikara yay tanda tan pakelaw a say Dios et sinintinsiaan to kayo tan saray kabyangay boleg yo ya anggad angga. 
47 Say Katawan binindisionan to kayo na daakan a bengatla, balet ag kayo nanlingkur a maliket tan magayaga ed sikato. 
48 Kanyan sirin panlingkuran yo ray kalaban yo a say Katawan et ibaki to ran mibakal ed sikayo. Naerasan, naapgaan kayo, tan naandian kayoy ikawes—amin a nakaukolan yo. Pairapen kayon mapalalo na Katawan ya anggad ompatey kayo. 
49 Say Katawan mangibaki na onsumpad sikayon sakey a bansan manlapud arawin dalin, ya ag yo amta so salita ray totoo to. Onsibar irad sikayon singa sakey ya agila. 
50 Makapataktakot ira tan anggapoy panangasi rad siopaman, tobun-balo may matakken. 
51 Kanen da ray ayayep yo tan saray bunga da ray tanaman yo, et ompatey kayod eras. Ag da kayo ikeraan na saray bungay tanaman yod alog, alak, larak na oliba, baka, odino karniro; et ompatey kayo. 
52 Dogpaan day amin a baley ed dalin ya iiter ed sikayo na Katawan a Dios yo, tan nageba ray atatagey a padir a panmamatalkan yo. 


53 “No lolooban na saray kalaban yo iray baley yo, naandian kayoy nakan, kanyan kanen yo ray anggan saray anak ya inter ed sikayo na Katawan a Dios yo. 
54-55 Anggan say lakin masimpit tan galgalangen a pamilyay sengeg to et mapalaloy kaandian toy nakan legan a lolooban da ray boley yo, kanyan kanen toy pigara ed saray anak to lapud anggapo lay arum a nakan to. Ag to anggan itdan so agi to, odino say inaro ton asawa, odino siopaman ed saray nakdaan ya anak to. 
56-57 Onya met so gawaen na sakey a biin sankasimpitan tan galgalangen a pamilyay sengeg to, tan diad mapalalon inkayaman to et ag to asaliy nanakar ed inyoonla tod iner man a pasen. No looban na saray kalaban so baley to, mapalaloy kaandian toy nakan, kanyan maamut ton kanen so kapangyanak ya anak to tan say pinmaway a baley to. Ag to anggan itdan so inaro ton asawa odino siopaman ed saray anak to. 


58 “No ag yo pampelengan ya onuren iray amin a bangat na Dios a nisulat ed sayan libro tan no ag yo pagalangan so makapakelaw tan makapataktakot a ngaran na Katawan a Dios yo, 
59 ipadalan tod sikayo tan saray kabyangay boleg yo so ag onabig a sakit tan makapataktakot a salot ya ag manonda. 
60 Ipadalan to lamet ed sikayo iray amin a makapataktakot a sakit ya asali yo la ed Egipto, tan ag kayon balut onabig. 
61 Ipadalan to met ni iray amin a klasiy sakit tan salot ya ag ira abitla ed sayan libro na saray ganggan na Dios tan saray bangat to, et naoput kayo. 
62 Anggaman a magmaliw kayo a singa karakel na bitewen ed tawen, dagdaiset labat so natilak ed sikayon mabilay, lapud ag yo inonur so Katawan a Dios yo. 
63 No kaonungan so impanliket na Katawan ed impamaaligwas tan impamarakel tod sikayo, ontan met so panliket tod pamatey tan paneral ed sikayo. Napagit kayod dalin a ngalngali yo la nakayaryan a panayaman. 


64 “Say Katawan itaytayak to kayod saray amin a bansa, manlapud sakey a samput na dalin ya anggad sananey a samput, et diman kayo manlingkur ed saray diriyos a kiew tan bato, saray diriyos a sikayo tan saray lalaki yo et ag yo ran balut ginalang nen saman. 
65 Ag diman manarid sikayo so kareenan, tan anggapoy pasen a nayarian yon tawagen a kayaryan yo; say Katawan tabonan to kayo na kapagaan, kaandiay ilalo, tan kaermenan. 
66 Magmaliw a maatap lawas so bilay yo. Agew-labin manarid sikayoy takot, tan lawas mambilay kayod takot ed patey. 
67 Ompokal lawas ed kapagaan so kapusoan yo lapud saray amin a nanengneng yo. Kapag kabwasan pampilalekan yoy isabi na labi, tan kapag labi pampilalekan yoy isabi na kabwasan. 
68 Say Katawan papawilen to kayod Egipto ya akalogan ed saray bapor, anggaman ya imbaga ton* ag kayo lad man ompawil. Salien yon ilakoy sikayon dili ya ariripen na saray kalaban yo, balet anggapoy malabay a manaliw ed sikayo.”  

Say Impisipanan na Katawan ed Israel diad Dalin na Moab 


1 Diad impisipanan na Katawan saraya so ingganggan to ed kinen Moises ya ipasumpal ed saray Israelita nen wala rad dalin na Moab; amin da ra ya et kaaruman na samay impisipanan na Katawan ed sikara diad Palandey na Sinai. 


2 Impantitipon nen Moises iray amin a totood Israel tan kuantod sikara, “Anengneng yon dili so ginawa na Katawan ed ari na Egipto, saray opisyal to, tan diad intiron bansa. 
3 Anengneng yo ra may makapataktakot a salot, saramay milagro, tan saramay ankakabaleg a pakelaw a ginagawa na Katawan. 
4 Balet anggad natan ag to ni impatalus ed sikayo so kabaliksan na saraman ya asalsali yo. 
5 Say Katawan inwanwan to kayod a kalawakan et ag balut dinmaan iray kawes tan saray sandalya yo. 
6 Anggapoy naakan yon tinapay odino nainom ya alak odino antokaman a makabuek, balet inter na Katawan ed sikayo ray nakaukolan yo pian nibangat tod sikayo a sikato et Dios yo. 
7 Et nen akasabi tayod sayan pasen, pinmaway ya akibakal ed sikatayo ira di Ari Sehon na Hesbon tan Ari Og na Basan. Balet tinalo tayo ra, 
8 inala tayoy dalin da, tan inapag tayod saray tribu nen Ruben tan Gad, tan diad kapaldua na tribu nen Manases. 
9 Pampelengan yon onuren iray yan amin a pasusumpal na sayan sipanan, pian onaligwas kayod amin a gawaen yo. 


10 “Natad sayan agew amin yo et manalalagey ed arap na Katawan a Dios yo—saray pangulo yo tan saray opisyal yo, saray lalaki yo, 
11 saray bibii, saray anak yo, tan saray sangkailin manaayam ed kawalaan yo a managala ray itotongo tan managasul iray danum yo. 
12 Wadya kayo natan ya onabubon ed sayan pisipanan ed sikayo na Katawan a Dios yo tan mangawat na saray susumpalen a nipaakar ed sayan sipanan, 
13 pian napaletan to natan a sikayo ray totoo to tan sikato so Dios yo, onung na insipan tod sikayo tan saray lalaki yon di Abraham, Isaac, tan Jacob. 
14 Aliwan sikayo labat so pisisipanan na Katawan tan pangiitdan to na sarayan susumpalen. 
15 Misisipanan ed sikatayon amin a manalalagey natan ed arap to tan ontan met diad saray kabyangay boleg tayon ag ni ra nianak. 


16 “Amta yo no panoy impanbilay tayod man ed Egipto tan no panoy indalan tayo ed dalin da ray arum a bansa. 
17 Anengneng yo ray makapaingungot a talintao ran kiew, bato, pilak, tan balituk. 
18 Manalwar kayo ya anggapoy sakey a laki, bii, pamilya, odino tribu a manalalagey natad sayan agew a mangikaindan ed Katawan a Dios tayo pian mangigalang ed saray diriyos na arum a bansa. Singa ya sakey a lamut a magmaliw ya ampait tan samal a tanaman. 
19 Pampelengan yo ya anggapo diay anggan sakey ed sikayo ya onderengel ed sarayan pagagawa na Dios, a sisiaen tod sikaton dili a maung lawas so kipapasen to, anggaman a diad gaway awet na olo to et gawaen toy labay to. Pateyen kayo na satan a nagawa, sikayon amin, maung may maoges. 
20 Say Katawan ag to pirdonaen itan a too. Ingen say mandarlang a pasnuk na Katawan et onliub a sumpad sikato, tan amin a samba a nisulat ed sayan libro et ompelag ed sikato ya anggad sigput a naoput na Katawan. 
21 Say Katawan pagmaliwen ton sakey a panmarmaran da ray amin a kabyangay amin a tribu na Israel tan ipelag tod sikato so deral onung ed amin da ray samban nikorit ed sipanan a nisulat ed sayan libro na saray bangat na Katawan. 


22 “Diad saray mantombuk a kailalakan saray kabyangay boleg yo tan saray sangkailin taga arawin dalin et nanengneng da ray deral tan saray kairapan ya impadalan na Katawan ed dalin yo. 
23 Saray kaalogan et magmaliw iran andi-kakanaan, atabunan na asumpri tan asin; ag nataneman na anggan dinan a tanaman, tan anggapoy anggan dika ya ontobo. Say dalin yo et magmaliw a singa saray siudad na Sodoma tan Gomorra, singa Adma tan Zeboiim a dinederal ira na Katawan nen mapalaloy pasnuk to. 
24 Insan amin da ray totood intiron mundo tepeten da, ‘Akin et ginawa ya na Katawan ed dalin da? Antoy makasengeg a mapalaloy pasnuk to? 
25 Et say ebat saya, ‘Say makasengeg et lapud dineral na saray totoo so impisipanan ed sikara na Katawan, say Dios na saray lalaki ra, nen impaway to rad Egipto. 
26 Nanlingkur irad arum a diriyos ya ag dan balut ginalang nen saman, saray diriyos ya insebel na Katawan a panlingkuran da. 
27 Kanyan say Katawan akapasnuk ed saray totoo to tan impadalan tod dalin da iray amin a samban nisulat ed sayan libro. 
28 Nagmaliw a mapalaloy pasnuk na Katawan, tan diad gaway pasnuk to binagut to rad dalin da tan imbantak to rad sananey a dalin, et wadman ira natan.’ 


29 “Wala ray arum a bengatlan iyaamut na Katawan a Dios tayo; balet impaamta tod sikatayo so Ganggan to, et sikatayo tan saray kabyangay boleg tayo nepeg ya onuren tayo ya anggad angga.  

Saray Manepeg a Gawaen na saray Israelita pian Nabindisionan ira 


1 “Initdan ta kayo natan na pankanawnawan mampili ed bindision tan samba. No agawa la ra yan amin ed sikayo, tan manaayam kayo lad arum a bansa ya angikayatan ed sikayo na Katawan a Dios yo, nanunotan yo yan inter kod sikayon pampilian yo. 
2 No sikayo tan saray kabyangay boleg yo et ompawil kayod Katawan tan masimsimoon yo lan onuren ira yan ganggan to ya iiter kod sikayo natad sayan agew, 
3 say Katawan a Dios yod satan et kasian to kayo. Papawilen to kayod dalin yo manlapud saray bansan angikayatan tod sikayo, tan paaligwasen to kayo lamet. 
4 Anggaman a nikayat kayod sankaarawian a sokung na mundo, tiponen kayo na Katawan a Dios yo insan to kayo papawilen, 
5 pian nakayaryan yo lamet so dalin a nanayaman na saray lalaki yo. Lalon paaligwasen to kayo tan lalon parakelen to kayo nen saray lalaki yo nen saman. 
6 Say Katawan a Dios yo et itdan to kayo tan saray kabyangay boleg yo na matoluk a puso pian aroen yo ed intiron puso yo, et mansiansia kayon manayam ed saman a dalin. 
7 Ipelag to ra yan amin a samba ed saray kalaban yo ya amosul tan amairap ed sikayo; 
8 et tuloken yo lamet tan onuren yo ray amin a ganggan to ya iiter kod sikayo natad sayan agew. 
9 Say Katawan paaligwasen to kayo ed amin a gawaen yo; nawalaan kayo na amayamay ya anak tan amayamay ya ayayep, tan makaani kayo na daakan ed saray alog yo. No kaonungay impanliket to ya amaaligwas ed saray lalaki yo, ontan met so panliket ton mamaaligwas ed sikayo, 
10 balet nakaukolan ya onuren yo tan sumpalen yo ray amin a ganggan to a nisulat ed sayan libro na saray bangat to. Nakaukolan a masimsimoon so ipawil yod sikato. 


11 “Aliwan mairap ya onuren o talusan yan ganggan ya iiter kod sikayo natad sayan agew. 
12 Aliwan walad tawen. Ag yo la nepeg a tepeten, ‘Siopay onkalab ed tawen ta iyepas tod sikatayo so ganggan, pian nayarian tayon dengelen tan onuren?’ 
13 Aliwa met a walad basil na dayat. Ag yo la nepeg a tepeten, ‘Siopay ombaliw ed dayat ta iyakar tod sikatayo so ganggan, et pian nayarian tayon dengelen tan onuren?’ 
14 Andi, wadyad kawalaan yo so ganggan. Amta yo tan nayarian yon ibitla, kanyan natan onur yo. 


15 “Natad sayan agew iter kod sikayoy pankanawnawan mampili ed maung tan maoges, bilay tan patey. 
16 No onuren yo ray iiter kod sikayo natan a ganggan na Katawan a Dios yo,* no aroen yo so Katawan, no tuloken yo, tan sumpalen yo ray amin a ganggan to, onaligwas kayo tan magmaliw kayon sakey a bansa ya amayamay iray totoo to. Say Katawan a Dios yo et bindisionan to kayo ed dalin a ngalngali yo la panayaman. 
17 Balet no sumlangen yo tan ag yo dengelen, tan napalingo kayon mangigalang ed saray arum a diriyos, 
18 naoput kayo—papasakbayan ta kayo la dia natan. Ag kayo mambilay na andokey ed dalin a ngalngali yo la panayaman diad nibaliw na Jordan. 
19 Iiter kod sikayo natan so pankanawnawa yon mampili ed bilay tan patey, bindisionan na Dios tan say samba na Dios, tan tatawagen koy tawen tan dalin a mantasi no antoy pilien yo. Pili yo so bilay. 
20 Aro yo so Katawan a Dios yo, onur yo tan mansiansia kayon matoor ed sikato, et diad ontan saray kabyangay boleg yo et mambilay ira na andokey ed dalin ya insipan ton iter ed saray lalaki yon di Abraham, Isaac, tan Jacob.”  

Sinalatan nen Josue si Moises 


1 Intuloy nen Moises so nansalita ed saray totood Israel, 
2 tan inkuanto, “Sanlasus tan duamploy taon ko la natan kanyan ag ko la nayarian so mangipangulod sikayo. Aliwan satan labat, say Katawan imbaga tod siak ya ag ko baliwen so Jordan. 
3 Say Katawan a Dios yo et manayam ed onaan yo tan deralen to ray bansan manaayam diman, pian napanayaman yo so dalin; et si Josue so pangulo yo onung na imbaga na Katawan. 
4 Pateyen na Katawan ira may totoo a singa impanalo tod kindi Sehon tan Og ya arari na saray Amorreo, tan impaneral tod bansa ra. 
5 Panaloen to kayod sikara, et nepeg yon gawaen ed sikaray onung na imbagak ed sikayo. 
6 Pabiskeg yoy linawa yo tan manmatalek kayo. Ag yo ra tatakotan. Olupen kayo na Katawan a Dios yo. Ag to kayo paolyan o ikaindan.” 


7 Insan tinawag nen Moises si Josue tan kuantod sikato ed arap na saray amin a totood Israel, “Pabiskeg moy linawam tan manmatalek ka; sika so mangipangulo ed sarayan totoo a manayam ed dalin ya insipan na Katawan ed saray lalaki ra. 
8 Say Katawan a dili so mangiwanwan ed sika tan olupen to ka. Ag to ka paolyan o ikaindan; kanyan ag mo pabebeteley linawam tan ag ka ontatakot.” 

Saray Ganggan et nepeg ya Ibasa Kapag Pitoy Taon 


9 Kanyan insulat nen Moises so Ganggan na Dios tan inter tod saray Levitan papari, a makaoley ed Kaban na Sipanan na Katawan, tan diad saray pangulo na Israel. 
10 Inkuantod sikara, “Diad samput na kapag pitoy taon, no asingger lay panamaandi na saray utang, ibasa yoy Ganggan diad maksil a bosis no Pista na saray Abung-abung. 
11 Ibasa yod saray totood Israel no onla rad samay pasen na panangigalangan a mangigalang irad Katawan a Dios yo. 
12 Pantitipon yo ray amin a lalaki, bibii, tan saray ogogaw, tan saray sangkailin manaayam ed saray baley yo, pian narengel dan amin so Ganggan tan naaralan da so ontakot ed Katawan a Dios yo tan matoor dan onuren iray bangat to. 
13 Diad onya narengel na saray kabyangay boleg yon ag da nin balut arengel so Ganggan na Katawan a Dios yo. Naaralan dad satan so ontoluk ed sikato legan dan manayam ed dalin a ngalngali yo la panayaman diad nibaliw na Jordan.” 

Saray Kaonuran a Bilin na Katawan ed kinen Moises 


14 Insan say Katawan kuantod kinen Moises, “Antiktikey lay pambilay mo. Tawag moy Josue ta itagar mod mad Tulda pian nabilin ko.” Linma sirin ed Tulda si Moises tan si Josue, 
15 et pinmanengneng ed sikarad man so Katawan ed sakey a lusek na lorem a nanalagey ed abay na puirtay Tulda. 


16 Say Katawan kuantod kinen Moises, “Magano lay ipatey mo, et kapatey mo magmaliw iran malamang ed siak iray totoo tan deralen day impisipanan kod sikara. Ikaindan da ak tan mangigalang irad saray paganon diriyos na dalin a ngalngali da lan looban. 
17 No ontan so nagawa mampasnuk ak ed sikara; ikaindan ko ra, et ompatey ira. Amayamay so ondalan ed sikaran makapataktakot a deral, et nabirbir da ya agawa ra yad sikara lapud andi ak lad sikara, siak a Dios da. 
18 Ag ko rad satan tulongan lapud maoges so ginawa ra tan angigalang irad saray diriyos. 


19 “Natan isulat mo yan kanta. Ibangat mod saray totood Israel, pian magmaliw a sakey a tasi a sumpad sikara. 
20 Iyakar ko rad saman a mayaman tan mataban dalin onung na insipan kod saray lalaki ra. Nawalaan irad man na amin a labay dan kanen; mainawa tan maliket so pambilay dad man. Balet onasingger irad arum a diriyos tan mangigalang irad sikara. Ipolisay da ak tan deralen day impisipanan kod sikara, 
21 et amayamay a makapataktakot a deral so ondalan ed sikara. Balet nakanta yan kanta, tan magmaliw a sakey a tasi a sumpad sikara. Anggan natan, kasakbayan ko ran iyakar ed dalin ya insipan kod sikara, amtak la so nununoten da.” 


22 Diad saman ya agew insulat nen Moises imay kanta tan imbangat tod saray totood Israel. 


23 Insan say Katawan akisalitad kinen Josue a lakin anak nen Nun tan inkuantod sikato, “Pabiskeg moy linawam tan manmatalek ka. Ipangulom iray Israelita ya onlad dalin ya insipan kod sikara, et olupen ta ka.” 


24 Insulat nen Moises so Ganggan na Dios ed sakey a libro; inapiapiger to pian anggapoy nalingonanan to. 
25 Kayari ton insulat, inkuantod saray Levitan papari a makaoley ed Kaban na Sipanan na Katawan, 
26 “Ala yo yan libro na Ganggan na Dios tan iyan yod abay na Kaban na Sipanan na Katawan a Dios yo, pian mansiansiad man a sakey a tasin sumpad saray totoo to. 
27 Amtak so ontan lan inkaawet na olo ra tan say inkasumlang da. Legan na impanbilay ko sinumlang day Katawan, tan lalo ni ingen so isumlang da no inatey ak la. 
28 Pantitipon yod arap ko iray amin a pangulo na tribu tan saray opisyal, pian nibagak ed sikara yan bengatla; tawagen koy tawen tan say dalin a mantasi sumpad sikara. 
29 Amtak a kayariy ipatey ko saray totoo et magmaliw iran maoges tan ipolisay day imbabangat kod sikara. Et diad onsabin panaon nadalan ira na deral, lapud pampasnuken day Katawan diad panggawa ray isesebel to.” 

Say Kanta nen Moises 


30 Imbalikas nen Moises imay intiron kanta tan dinengel na amin a totood Israel.  

1 “Tawen tan dalin, dengel yo ray salitak, 

dengedengel yoy ibagak. 


2 Napelag a singa oran so bangat ko 

tan magmaliw a singa linaew ed dalin. 

Saray salitak ompelag a singa mayamaya 

ed saray malangwer a tanaman, 

singa makalkalnan oran ya ompelag ed malambut iran dika. 


3 Idayew ko so ngaran na Katawan, 

tan saray totoo to ibawag day inkatalonggaring to. 

   


4 “Say Katawan so makapanyarin manangyagel yo, 

ayadyari tan matonung ya amin so gagawaen to; 

Matoor tan matwa so Dios yo; 

say katonungan tan kaptekan so gagawaen to. 


5 Balet aliwan matoor kayod sikato, 

aliwa kayon manepeg a totoo to; 

makasalanan tan managpalikdo kayon bansa. 


6 Onya so labay yon ibales ed Katawan, 

sikayon totoon makulang-kulang tan anggapoy liknaan? 

Sikato so ama yo ya amalsad sikayo, 

inletneg to kayo a sakey a bansa. 

   


7 “Nunot yo so apalabas, say abaybayag lan panaon nen saman; 

tepet yod kaamaan yo ta ibaga rad sikayo so agawa, 

tepet yod saray mamasiken ta ibaga rad sikayo so agawad apalabas. 


8 Say Sankatageyan impabetang tod saray bansa iray dalin da; 

sikatoy angilira ed saray katoowan no iner so panayaman da. 

Anoro na sakey a mangatatawen a pinalsa a para balang sakey a bansa, 


9 balet pinili ton para sikaton dili iray kabyangay boleg nen Jacob. 


10 “Arumog to ran manaakar-akar ed maawang a kabueran, 

sakey a kalawakan ya andi-kakanaan tan maples so onsisiplug a dagem. 

Inyagel to ra tan tinalima to ra, 

a singa panangyagel tod sikaton dili. 


11 Say Katawan pansiansiaen ton ag napelag so Israel, 

singa sakey ya agilan babangatan ton ontikyab so sibong to,* 

sasampaten to rad saray akabuskag a payak to. 


12 Say Katawan a bukor so angiwanwan ed saray totoo to 

ya anggapoy tinmulong a dios na arum a bansa. 

   


13 “Inabuloyan ton manoley ira ed saray atagey a pasen, 

tan impanbilay day bunga na saray tanaman ed kaalogan. 

Nanaala ray dilo ed saray sengat na saray ankakabaleg a bato; 

malambut a tinmobod kabatowan iray kakiewan dan oliba. 


14 Daakan a gatas so inter na saray baka tan saray kanding da; 

awalaan iray sankaabigan a karniro, kanding, tan baka, 

awalaan met ira na sankaabigan a trigo, tan sankasamitan ya alak. 

   


15 “Minmayaman iray totoo na Katawan, 

matataba ra ta sawasawaan day kakanen, 

balet mananumlang irad Katawan. 

Inkaindan day Dios ya amalsad sikara 

tan impolisay day makapanyarin manangilaban da. 


16 Lapud impangigalang dad saray arum a diriyos angimon so Katawan; 

akapasnuk lapud saray ginagawa ran kaogsan. 


17 Angibagat irad saray aliwan peteg a diriyos, 

balo diriyos ya ag balut naamtaan na saray lalaki ra, 

diriyos ya ag balut inonur na saray Israelita. 


18 Alingwanan day Dios da, say makapanyarin manangilaban da, 

say angiter ed sikara na bilay. 


19 “Nen anengneng na Katawan yan ginawa ra, akapasnuk 

tan impolisay to ray anak ton lalaki tan bibii. 


20 Inkuanto, ‘Ag ko la ra tulongan; 

nengnengen kod satan no antoy nagawa 

ed sarayan anawet so olo tan aliwan matoor a totoo. 


21 Lapud saray talintaoy diriyos da pinapetang day olok; 

pinaimon da ak lapud saray ipapasen dan diriyos da, 

saray aliwan peteg a diriyos. 

Kanyan ikanak so sakey a paganon bansa a mamapetang na olo ra; 

paimonen ko ra lapud sakey a bansan makulang-kulang iray totoo to. 


22 Onliub a singa apoy so pasnuk ko 

tan poolan toy amin a bengatlan walad tapew na dalin. 

Sabien toy daledalem na pasen a panaayaman da ray inaatey 

tan padapolen toy anggan saray letnegan na kapalandeyan. 

   


23 “ ‘Ipadalan kod sikaray ag mangangga ran deral 

tan ibolus kod sikara iray amin a panak. 


24 Ompatey irad eras tan sakit a mapalalon petang; 

ompatey irad makapataktakot iran salot. 

Mangibaki ak na saray ayayep ed katakelan ya ondogpad sikara, 

tan saray nanditan oleg a mangetket ed sikara. 


25 Dakel iray ompatey ed daladalan lapud bakal; 

onsabiy takot ed dalem na kaabungan. 

Ompatey iray tobun-balon lalaki tan bibii; 

ag makapaliis ed patey iray mansusoson ogogaw tan saray mamasiken. 


26 Pinatey ko la ra komun ya amin, 

pian anggapo lay makanunot ed sikara. 


27 Balet ag ko nayarin iyabuloy a mampasirayew iray kalaban da 

diad pangibaga ran tinalo da ray totook, 

anta siak a dili so amatalod sikara.’ 

   


28 “Say Israel et sakey a bansan anggapoy kalakal to; 

anggapoy pakatalus da ray totoo to. 


29 Ag da nanengneng so makasengeg na inkatalo ra; 

ag da natalusan so kabaliksan na inkagawa ra. 


30 Akin et tinalo na sakey a too so sanlibon totoo, 

tan duara so samplon libo? 

Say Katawan a Dios da et inkaindan to ra; 

say makapanyarin Dios da impalima to rad kalaban da. 


31 Amta na saray kalaban da a makapoy iray dilin diriyos da, 

ag da naaligan so makapanyarin Dios na Israel. 


32 Saray kalaban dan maoges a singa 

saray totood Sodoma tan Gomorra 

et singa ra saray wakal na ubas a mambunga ray ampait tan makasamal, 


33 singa ra alak a ginawad ditay oleg. 


34 “Ag nalingwanan na Katawan so ginagawa na saray kalaban da; 

aalagaren toy manepeg a panaon a panusa tod sikara. 


35 Say Katawan ombawi tan dusaen to ra; 

onsabiy panaon a natumba ra; 

asingger lay agew na ipatey da. 


36 Say Katawan iyagel to ray totoo to 

no nanengneng ton naandi lay biskeg da. 

Kasian to ray manlingkur ed sikato, 

no nanengneng ton pangaskasiyay awawey da. 


37 Insan say Katawan tepeten tod saray totoo to, 

‘Kawalaan da ra may makapanyarin diriyos a nanmatalkan yo? 


38 Pinakan yo ra na tabay ayep ya imbabagat yo 

tan pinainom yo ray alak ya insasaklang yon bagat ed sikara. 

Tawag yo ra ta tulongan da kayo natan; 

paiyagel kayod sikara. 

   


39 “ ‘Siak, tan siak labat, so Dios; 

anggapo lay arum. 

Mamatey ak tan mangiter ak na bilay, 

manugat ak tan mamaabig ak, 

tan anggapoy makasumlang ed antokaman a gawaen ko. 


40 Legan a siak so mabilay a Dios, 

iyatagey koy limak tan sambaan ko 


41 ya iyobul koy mankidiam ya ispadak 

tan ipakurang kon ipakurang so katonungan. 

Ombawi ak ed saray kalaban ko tan dusaen ko ray mamosul ed siak. 


42 Saray panak naames na dala ra, 

tan say ispadak pateyen to ray amin ya onsumlang ed siak. 

Anggapoy ikerak a mabilay ed amin da ray onlaban ed siak; 

anggan saray sugatan tan priso et ompatey ira.’ 


43 “Sikayo ran bansa, nepeg yon idayew iray totoo na Katawan— 

dusaen to ray mamatey ed sikara. 

Ombawid saray kalaban to 

tan pirdonaen to ray kasalanan da ray totoo to.” 

   


44 Si Moises tan si Josue a lakin anak nen Nun et imbalikas da yan kanta, pian narengel na saray totood Israel. 

Saray Kaonuran a Bilin nen Moises 


45 Nen asumpal nen Moises ya inter ed saray totoo iray bangat na Dios, 
46 inkuanto, “Pampelengan yon onuren iray ganggan ya inter kod sikayo natad sayan agew. Ibangat yo ra ed saray anak yo, pian matoor da met ya onuren iray amin a bangat na Dios. 
47 Aliwan apa ira yan salita; sikaray dilin bilay yo. Onur yo ra et mambilay kayo na andokey ed samay dalin ed nibaliw na Jordan a ngalngali yo la panayaman.” 


48 Diad saman ya agew say Katawan kuantod kinen Moises, 
49 “Lakad Kapalandeyan na Abarim diad dalin na Moab a kasumbaliwan na siudad na Jerico; kalab kad Palandey na Nebo, ta bantag moy dalin na Canaan a ngalngalik la iter ed saray totood Israel. 
50 Ompatey kad man ed toktok na palandey a singa si agim ya Aaron ya inatey ed toktok na Palandey na Hor, 
51 lapud aliwa kayon duan matoor ed siak diad arap na saray totood Israel. Nen wala kayo ed abay na danum na Meriba diad asingger ed baley na Cades diad kalawakan na Zin, ag yo ak pinagalangan ed arap na saray totoo. 
52 Nabantag mod arawi so dalin, balet ag ka makaloob ed saman a dalin ya iiter kod saray totood Israel.”  

Binindisionan nen Moises iray Tribu na Israel 


1 Saraya so bindision ya inter nen Moises a too na Dios ed saray Israelita kasakbayan na impatey to. 

   


2 Say Katawan nanlapud Palandey na Sinai; 

inmatagey a singa agew ed tagey na Edom 

tan sinminag ed saray totoo to manlapud Palandey na Paran. 

Kaiba to ray samplon libon anghil 

manliub ya apoy so walad nikawanan to. 


3 Inaro na Katawan iray totoo to* 

tan iyaagel to ray totoon kayaryan to. 

Kanyan ondakmomo itayod saliyan to 

tan onuren tayo ray ganggan to. 


4 Onuren tayoy Ganggan ya inter ed sikatayo nen Moises, 

say Ganggan a sankablian a kayaryan na bansa tayo. 


5 Say Katawan nagmaliw ya ari na saray totoo ton Israelita 

nen nantitipon iray tribu ra tan saray pangulo ra. 

   


6 Inkuanen Moises nipaakar ed tribu nen Ruben: 

“Ag komun naerep a balut so tribu nen Ruben, 

Anggaman a daiset iray kabyangan to.” 

   


7 Nipaakar ed tribu nen Juda inkuanto: 

“Katawan, dengel mo pay ikekerew day tulong; 

Pikasakeyen mo ra lamet ed saray arum a tribu. 

Milaban ka pa Katawan, para sikara, 

Tan tulongan mo pa ran mibakal ed saray kalaban da.”† 

   


8 Nipaakar ed tribu nen Levi inkuanto: 

“O Katawan, ipaamtam pay linawam diad panamegley na Urim tan Tummim‡ 

Diad panamegley na saray matoor ya aripen mon Levita; 

Sinubok mo ra ed dalin na Masa 

Tan apaneknekan mon matua ra diad danum ed Meriba. 


9 Impanengneng dan baleg so panangaro rad sika 

Nen say panangaro rad saray atateng, agagi, odino anak da. 

Inonur da ray ganggan mo 

Tan matoor irad impisipanan mod sikara. 


10 Ibangat da ray totoom a mangonur ed Ganggan mo; 

Mangisaklang ira na saray bagat ed altar mo. 


11  Katawan, tulongan mo pan ombiskeg so tribu ra; 

Manliket ka pa ed gagawaen da. 

Temek mo ray amin a kalaban da; 

Ag mo pa la ran balut papabangonen.” 

   


12 Nipaakar ed tribu nen Benjamin inkuanto: 

“Sikato yay tribu ya inaro na Katawan tan iyaagel to; 

Guaguardiaan to ran sanagew 

Tan manaayam ed pegley da.”§ 

   


13 Nipaakar ed tribu nen Jose inkuanto: 

“Say Katawan bindisionan to komun na oran so dalin da. 

Bindisionan to met komun na danum a manlapud dalem na dalin. 


14 Nabindisionan komun so dalin da na bunga na saray tanaman ya alotod agew. 

Nawalaan komun na daakan tan sankamaungan iran bungay kiew no panaon na panagbunga. 


15 Napano komun na masasamit a bungay kiew iray abaybayag lan kapokdulan da. 


16 Napano komun na amin a kaabigan so dalin da. 

Nabindisionan komun na kaabigan na Katawan, 

A nansalitan nanlapud mandarlang ya abeban kiew. 

Onsabi komun ira yan bindision ed tribu nen Jose 

Ta sikato so pangulo da ray agagi ton lalaki. 


17 Singa biskeg na bakan kalakyan so biskeg nen Jose, 

Singa saray saklur na bakad katakelan iray saklur to. 

Saray saklur to et singa pigan libon saklur nen Manases 

Tan samplon libon saklur nen Efraim. 

Pambono to rad saray bansa 

Tan pandesdes tod saraya ya anggad saray sokusokung na mundo.” 

   


18 Nipaakar ed saray tribu di Zabulon tan Isacar inkuanto: 

“Onaligwas komun so tribu nen Zabulon ed panagbiahi to ed dayat, 

Tan ondakerakel komun ed abung da so kayamanan na saray kabyangay tribu nen Isacar. 


19 Imbitaan dad palandey da ray sangkaili. 

Tan mangisaklang irad man na manepeg iran bagat. 

Diad dayat so pangaalaan day kayamanan da 

Tan diad saray buer ed gilig na dayat.” 

   


20 Nipaakar ed tribu nen Gad inkuanto: 

“Nagalang so Dios ya amaawang na dalin da ray kabyangay tribu nen Gad. 

Mantatalaran iran singa lion, 

Mantatalaran na bingbingkasen dan taklay odino tapak-tapak na olo. 


21 Inala ran para sikara so sankaabigan a parti na dalin; 

Nipabetang ed sikara so apag na pangulo. 

Inonur da ray ganggan tan saray bilin na Katawan 

Nen nantitipon iray pangulo na Israel.” 

   


22 Nipaakar ed tribu nen Dan inkuanto: 

“Sakey a malangwer a lion so tribu nen Dan 

Onlulukso manlapud Basan.” 

   


23 Nipaakar ed Neftali inkuanto: 

“Apenepenek na kaabigan tan bindision na Katawan 

iray kabyangan na tribu nen Neftali; 

Say dalin da sakop toy anggad abalaten manlapud Dayat na Galilea.” 

   


24 Nipaakar ed tribu nen Aser inkuanto: 

“Dakdakel niy bindision na tribu nen Aser nen saray arum a tribu na Israel. 

Sikato komun so araroen na saray agagi ton lalaki, 

Tan dakerakel komun so ontubon kiew na oliba ed dalin to. 


25 Niagel komun na saray gansa tan balatyang a puirta iray baley to, 

Tan arawi ra lawas komun ed kaatapan.” 


26 Sikayon Israelita, anggapoy dios a miparad Dios yo, 

Manloglogan a sigagalang a ombeltang ed tawen. 

Manloglogan ya onsorub ed kaloreman ta ondagon ontulong ed sikayo. 


27 Say andi-anggaan a Dios so lawas manangyagel yo; 

saray magnayon a taklay to so sakorung yo. 

Pinataynan to ray kalaban yo legan yon mankukurang, 

tan imbaga tod sikayon deralen yo ran amin. 


28 Kanyan manaayam ya arawid kaatapan 

iray kabyangay boleg nen Jacob, 

mareen so bilay dad sakey a dalin a daakan so trigo tan alak, 

diad dalin a linaew so manasalog. 


29 Israel, agaylay liket mon bansa! 

Anggapoy mipara sika, 

sakey a bansan inliktar na Katawan. 

Say Katawan a dili so samper tan ispadam, 

a mangyagel ed sika tan mangiter ed sikay pananalo. 

Ondagon mikasid sika iray kalaban mo, 

et gatin-gatinan mo ra.  

Say Impatey nen Moises 


1 Manlapud saray patar na Moab si Moises linmad Palandey na Nebo, tan kinmalab ed toktok na Palandey na Pisga a nibokig na Jerico, tan diman impanengneng ed sikato na Katawan so intiron dalin na Canaan: say dalin na Galaad ya anggad baybay diad baley na Dan; 
2 say intiron dalin na Neftali; saray dalin na Efraim tan Manases; say dalin na Juda ya anggad sagur diad Dayat na Mediteraneo; 
3 say niabalaten a parti na Juda; tan say patar a manlapud Zoar ya anggad Jerico, say siudad na saray kiew a palmira. 
4 Insan say Katawan kuantod kinen Moises, “Saman so dalin ya insipan kod kindi Abraham, Isaac, Jacob ya iter kod saray kabyangay boleg da. Impanengneng kod sika, balet ag ta ka palooben diman.” 


5 Kanyan si Moises ya aripen na Katawan inatey diman ed dalin na Moab, onung na imbagay Katawan ed sikato. 
6 Say Katawan impompon tod sakey a patar na Moab a kapetekan na baley na Bet-peor, balet anggad sayan agew anggapo niy makaamtad pasen ya angipomponan ed sikato. 
7 Sanlasus tan duamploy taon nen Moises nen inatey; ag angoman so biskeg to, tan maung niy pakanengneng to. 
8 Saray totood Israel et inermenan dan talomploy agew diad saray patar na Moab. 


9 Si Josue a lakin anak nen Nun et napno na kakabatan, lapud tinoro nen Moises a kasalat to. Inonur na saray totood Israel si Josue tan sinumpal da ray ganggan ya inter ed sikara na Katawan diad panamegley nen Moises. 


10 Anggapon balut so linmetaw a propitan singa si Moises diad dalin na Israel; say Katawan akisalitad sikato a lupa-lupaan. 
11 Anggapoy arum a propitan akagawa na saray milagro tan saray pakelaw a singa saray milagro tan pakelaw ya impagawa na Katawan ed kinen Moises sumpad ari na Egipto, saray opisyal to, tan diad intiron bansa. 
12 Anggapoy arum a propitan akagawa na singa saray makapanyari tan makapataktakot a bengatlan ginagawa nen Moises ed arap na amin ya Israelita. 



* 1:4
 KATAWAN: odino Moises.

* 3:11
 longun; odino katri.

† 3:11
 bato; odino balatyang.

* 4:10
 Sinai; odino Horeb.

† 4:48
 Diad sakey a dagdaan a patalus Sirion: diad tikston Hebreo Sion.

* 5:10
 nilibon kailalakan; odino nilibo.

† 5:11
 YAHWEH: Nengneng yoy Gen. 2:4.

* 6:4
 Bukor na KATAWAN…KATAWAN; odino Bukor na KATAWAN a Dios tayo so Dios; odino Saksakey so KATAWAN a Dios tayo.

† 6:25
 Makaliket…sikatayo; odino Say dugan bengatlan gawaen tayo et say matoor tayon panumpal ed amin a bengatlan ingganggan na Dios ed sikatayo.

* 7:20
 Gewgewen to ni ra; odino Mangibaki na saray ampingilan; odino Mangibaki na salot.

* 10:8
 Diad palandey; odino Diad saman a panaon.

* 15:12
 ilako toy sikaton dili; odino nilako.

* 17:16
 ta manaliw…kabayo; odino ta manumbat…kabayo.

* 24:1
 walay…sikato?; odino nankasalanan so asawa to na makapabaing a kagagawa?

† 24:5
 napaliket toy asawa to; odino manliket a kaiba toy asawa to.

* 26:14
 a para inatey; odino ed inatey.

† 26:19
 mangiter…ngaran to; odino mangawat na dayew tan kagalangan.

* 28:68
 imbaga ton; odino imbagak.

* 30:16
 Diad sakey a dagdaan a patalus No onuren yo ray iiter kod sikayo natan a ganggan na Katawan a Dios yo; anggapo ra yan salita diad salitay Hebreo.

* 32:11
 babangatan ton ontikyab so sibong to; odino babantayan toy sibong to.

* 33:3
 Diad sakey a dagdaan a patalus iray totoo to; diad tikston Hebreo iray totoo.

† 33:7
 Say sankanayarian a tiksto Milaban…kalaban da; diad tikston Hebreo Inilaban a para sikaton dili so tribu na Juda, et tulongan na Katawan sumpad saray kalaban to.

‡ 33:8
 URIM TAN TUMMIM: Duaran bengatla ya inkakana na saray papari diad pangamta ra ed linawa na Dios; ag amta no panoy impangikana ed saraya.

§ 33:12
 Tan…pegley da; odino Iyaagel to ra legan dan mambibilay.









	ECCLESIASTES


	1

	2

	3

	4

	5

	6

	7

	8

	9

	10



	11

	12






ECCLESIASTES 

Pangiparontal 

Say libron Ecclesiastes et lalaonen to ray kanunotan na “samay Managpulong,” sakey a toon ontan lay impanmotektek to nipaakar ed inkatikey tan inkagotgot na bilay na too, a katekep to ray mistiryoson pakapipikewet na katonungan tan pakagugunigonan. Lapud saya, impasen to ya “andi-kakanaan so bilay.” Ag to natalusan so kagagawa na Dios, a walad lima toy bilay na amin a katoowan. Balet, anggaman ontan, sinimbawaan to ray totoo a pasyaen day mankimey, tan panliketan da ray rigalo na Dios diad anggaay nayarian da. 

Aliwan maung tan makapaermen so amayamay ed saray kanunotan na samay Managpulong. Balet say kiwawala na sayan libro ed Biblia et ipapanengneng to a malaknab so pananisian niletneg ed Biblia, kanyan sasakopen to so anggan onyan ambilonget a panagnunot tan panduaruwa. Amayamay iray totoon aligliwa diad impakanengneng dad sikaran dili ed ispiho na Ecclesiastes, tan nalmoan da a sayan Biblia a mangipapanengneng na sarayan kanunotan et mangiiter met na ilalo ed Dios a mangiiter na lalon aralem a kabaliksan na bilay.  

Andi-kakanaan so Bilay 



1 Sikara yay salita na Managpulong, say lakin anak nen David, tan ari na Jerusalem. 


2 Tuan andi-kakanaan, andi-kakanaan, kuay Managpulong. Andi-kakanaan so bilay, andi-kakanaan ya amin. 
3 Antoy nagunggonay too, anggaman a mankimey lan mankimey legan na bilay to? 
4 Mansosoblay so kailalakan ya onsabi, balet anggapo niy angomanan na mundo. 
5 Ombubutay tan onseselek so agew, tan ompapawil ed nanlapwan to. 
6 Onsisiplug so dagem ed abalaten, onsisiplug ed baybay—ontetelek tan ompapawil tan pawil-pawil labat ya onsiplug. 
7 Amin da ray ilog onaagos ed dayat balet siansian ag ni ra napno, ompawil ed sengeg na saray ilog so danum, insan onagos lamet ed dayat. 
8 Amin a bengatla mansusumpal ed kapagaan—kapagaan ya ag nayarin ibalikas. Ag napepenek so mata ed inenengneng to; ag met napepenek so layag ed idedengel to. 
9 No antoy agawa la nen saman nagawa lamet. Naolit-olit labat so nagagawa. Anggapoy antokaman a balo diad tapew na dalin. 
10 Kuanda, “Nengneng yo! Nia so bengatlan balo!” Balet andi, agawa la nen saman, abayag la kasakbayan a nianak itayo. 
11 Anggapoy toon makanununot no anto so agawa ed linmabas, tan anggapo so toon makanunot no anto so nagawa manlapud natan ya anggad arapen iran agew. 

Say Asalsali na Managpulong 


12 Siak, say Managpulong, nanari ak ed intiron Israel diad Jerusalem. 
13 Ginetmak a sukiten tan aralen ya amin iray nagagawa diad tapew na dalin. 

Say Dios impasen to itayod makapasinagem a kipapasen. 
14 Anengneng kon amin iray agawa diad mundo, et nengneng yo, andi-kakanaan ya amin. Singa oosilan mo so dagem. 
15 Ag mo nayarin peteken so pikewet; ag mo nayarin bilangen so anggapo. 


16 Inkuankod siak a dili, “Nagmaliw ak a matalonggaring a too; lalon makabat ak nen say siopaman ya akaonan nanoley ed Jerusalem. Amtak no anto so tuan kakabatan tan pakatalus.” 
17 Ginetmak ya aralen so pandomaan na pakatalus tan inkakulang-kulang, say kakabatan tan say kaambagelan. Balet naamtaan ko a singa ak onoosil ed dagem. 
18 No dakel so kakabatan mo, dakel met so kapagaan mo; no kaonungay amtam, ontan met so panermenan mo.  

1 Ginetmak a panliketen koy laman kon dili tan suboken ko no anto so kabaliksan na liket. Balet arumogan ko a saya et andi-kakanaan met. 
2 Asokayan ko a say elek et inkakulang-kulang, tan say liket et anggapoy iiter ton kaabigan. 
3 Lapud pilalek kon nagamuray kakabatan, ginetmak a paliketen koy laman kon dili diad paninom koy alak. Ninunot ko, a sikato ya angangkoy sankaabigan a gawaen na saray totoo legan na antikey a pambilay da diad tapew na dalin. 


4 Nanggawa ak na saray matalonggaring a bengatla. Angipaalagey ak na saray abung ko tan nantanem ak na saray amayamay ya ubas ko. 
5 Nanggawa ak na saray tanamanan tan saray plasa, tan tinaneman ko na saray nandoroman kiew a mambunga. 
6 Angotkot ak na saray bobun a panalaay pansalug ed saraya. 
7 Angaliw ak na amayamay ya aripen, tan wala ray aripen a nianak ed abung ko. Dakerakel ni ray ayayep ko nen say anggan siopan too a nanayam ed Jerusalem. 
8 Nantipon ak na amayamay a pilak tan balituk a nanlapud saray kayamanan na ari diad saray dalin a nanoleyan ko. Wala ray lalaki tan bibiin nankakanta tan nansasayaw a pamaliket dad siak. Walad siak ya amiy bibiin niamung na too. 


9 Matalonggaring ak a mapalalo nen say anggan siopan nanayam ed Jerusalem, tan nansiansiad siak so kakabatan ko. 
10 Nalak ya amin iray labalabay ko. Ag kon balut sinibletan so laman ko ed antokaman a liket. Inkinon kon amin iray kinimeyan ko, tan tumang ko ra yan amin. 
11 Insan ko dinalepdep ya amin iray ginagawak tan say ontan lan impansasagput ko ed impanggagawak. Abirbir kod satan ya anggapoy kakanaan da. Singa ak labat inmosil ed dagem; anggapoy agunggonak. 
12 Ta say katwaan to, nagawaan labat na ari iray ginagawa la na saray ararin akaona nen say sikato. 

Kanyan ginapwan kon dinalepdep so kabaliksan na kakabatan, odino kalokowan, tan inkakulang-kulang. 
13 Et naamtaan ko a maung niy kakabatan nen say inkakulang-kulang, a singa say liwawa maung ni nen say bilonget. 
14 Saray totoon makabat nanenengneng da so lalaen da, balet saray makulang-kulang ag da nanenengneng. Balet naamtaan ko met a saksakey so pansumpalan tayon amin. 
15 Insan ninunot kod siak a dili, “No antoy nagagawa ed makulang-kulang, nagawa met ed siak. Anto sirin so nagamuran ko ed mapalalon inkakabat ko?” “Anggapo, ta andi-kakanaan ya,” ebat kod dilin tepet ko. 
16 Anggapoy makakanunot ed saray makabat, anggapo met so makakanunot ed saray makulang-kulang. Diad arapen iran agew, nalingwanan itayon amin. Ompatey ya amin iray katoowan, makabat may makulang-kulang. 
17 Kanyan impasen kon anggapoy kabaliksan so bilay, lapud gunigon labat so inter tod siak. Amin et andi-kakanaan; singa ak inmosil labat ed dagem. 


18 Anggapoy kabaliksan dad siak iray nansagputan tan nalmoan ko, lapud amtak a nepeg ko ran itilak ed onsalat ed siak. 
19 Nayarin makabat odino makulang-kulang so onsalat ed siak—siopay makaamta? Kayaryanen ton amin iray nansagputan ko tan nalmoan kod sayan mundo lapud kakabatan ko. Andi-kakanaan ya amin. 
20 Kanyan nagbabawian koy ontan lan impansasagput ko. 
21 Mansasagput ka ya ipoonan mo so kakabatan, pakatalus tan dunong mo, insan mo itilak ed toon ag balut nansagput. Sakey yan andi-kakanaan, tan sakey a baleg a kaogsan. 
22 Mankikimey tan mapagpaga ka legay bilay mo, et antoy nagunggonam? 
23 Amin a gawaen mo, legay pambilay mo, kapagaan tan sakit na olo so iter da. Anggan diad labi ag mandeen so kanunotan mo. Sakey met yan andi-kakanaan. 


24 Say sankaabigan a gawaen na sakey a too et say pangan, iyinom, tan say panliket tod saray nansagputan to. Balet abirbir ko met ya anggan saya et nanlapud Dios. 
25 No anggapoy Dios, panoy pakalam na antokaman a kanen mo odino panoy pakapanliket mo? 
26 Iiter na Dios so kakabatan, pakatalus, tan liket ed saray mamapaliket ed sikato, balet pankikimeyen, panaanapen, tan pantitiponen to ray makasalanan pian walay niiter ed saray mamapaliket ed sikato. Sakey met yan andi-kakanaan. Singa ka onoosil labat ed dagem.  

Walay Panaon na Balang Sakey a Bengatla 


1 Amin a nagagawa diad tapew na dalin nagagawa ed panaon a pipilien na Dios. 


2 Igegetar toy panaon na kianak 

tan say panaon na ipatey, 

say panaon na pantanem 

tan say panaon na panani, 


3 Say panaon na pampatey 

tay say panaon na pampaabig, 

say panaon na pangigeba 

tan say panaon na pamaalagey. 


4 Igegetar toy panaon na panermen 

tan say panaon na panliket, 

say panaon na pandageyem 

tan say panaon na pansayaw, 


5 say panaon na panakdul 

tan say panaon na panarawian; 

say panaon na pananguban 

tan say panaon na ag pananguban. 


6 Igegetar toy panaon na pananap 

tan say panaon na pangibalang, 

say panaon na pantipon 

tan say panaon na pambantak, 


7 say panaon na pampilat 

tan say panaon na pandait, 

say panaon na panolimek 

tan say panaon na pansalita, 


8 Igegetar toy panaon na pangaro 

tan say panaon na pambosul, 

say panaon na bakal 

tan say panaon na kareenan. 


9 Antoy nagunggona na sakey a too ed saray kimey to? 
10 Amtak iray ambelat a kimey ya inter na Dios ed sikatayo. 
11 Inggetar toy manepeg a panaon na amin a bengatla. Initdan to tayo na pilalek a mangamta na arapen, balet ag ton balut iter ed sikatayoy kapenek na ayadyarin pakatalus ed saray gagawaen to. 
12 Kanyan abirbir ko ya anggapo lay magmaung nin nagawaay too, no ag say panliket tan panggaway maabig legan ton mambilay. 
13 Amin tayo nepeg ya oninom tan mangan tan panliketan so nansagputan tayo, ta rigalo ra na Dios. 


14 Amtak a mansiansiad ando lan ando ya amin iray gagawaen na Dios. Anggapoy nayarin iyarum ed sikara odino ekalen ed sikara. Onyay impaakseb na Dios, pian nawalaan itayoy panangigalang ed sikato. 
15 Antokaman a nagagawa odino nayarin nagawa et agawa la nen saman. Say Dios olit-oliten ton gawaen so nagagawa. 

Say Ag Inkatonung diad Tapew na Dalin 


16 Aliwan saya labat; naimanok met a diad sayan mundo naalmo so kaogsan, anta kaptekan tan katonungan komun so naalmo. 
17 Inkuankod siak a dili, “Sintinsiaan na Dios so inkatonung tan say kaogsan, lapud amin a bengatla tan amin a kimey et nagawa onung ed nigetar a panaon da.”* 
18 Ninunot ko a say Dios et susuboken to ray totoo, pian nipanengneng tod sikara ya anggapoy pidomaan dad saray ayayep. 
19 Ta say nagawa ed saray totoo et nagawa met ed saray ayayep; ompatey iran amin. Nampara ra a pinalsa. Anggapoy panmaungan na too ed ayep lapud andi-kakanaan so bilay para ed sikaran dua. 
20 Mansumpal iran dua ed saksakey a pasen—say dabuk. Dabuk so nanlapwan da, dabuk so pawilan da. 
21 Siopay makapangibaga ya onlad tagey so ispiritu na too, balet onlad dalem na dalin so ispiritu na ayep? 
22 Abirbir ko sirin a say sankaabigan a nagawaan tayo et say panliket ed saray nansagputan tayo. Anggapo lay arum a nagawaan tayo.† Anggapoy polaing a pakaamtaan tayo no antoy nagawad sikatayo kayari na ipatey tayo.  

1 Insan ak ninmengneng lamet ed amin a panaglames a nagagawad sayan mundo. Manakakis iray napapairap, tan anggapod sikaray tinmulong. Anggapod sikaray tinmulong, lapud walad diking da so pakayari da ray mamapairap ed sikara. 
2 Ninunot ko a magmaung niy kipapasen da ray inaatey nen saray mabilay. 
3 Balet lalon maung ni ray ag la ran balut nianak, saray ag dan balut anengneng iray kaogsan a nagagawa diad tapew na dalin. 


4 Naaralan ko a saray totoo mapalaloy inkakoli ran mankimey, lapud makakaibeg irad kayaryan na kaabay da. Balet andi-kakanaan met ya. Singa ka met labat onoosil ed dagem. 
5 Ibabaga ra ya inkakulang-kulang so pantalikepkep tan say pamaolyan mod sikan dili ya ompatey kad eras. 
6 Nayarin tua ya, balet magmaung niy nawalaan kay daiset a kayaryan a walay kareenan na kanunotan mo nen say biek ta biek so kimey mo a sasalien mon singkaten so dagem. 


7 Naimanok niy sakey ya andi-kakanaan ed sayan bilay. 
8 Walay sakey a toon mambibilay a bukbukor. Anggapoy anak to, odino say agi to, balet ag ontotondan mankimey; ag balut napepenek ed walan kayamanan to. Ag to anggan tetepeten ed sikaton dili no siopay kipaakaran na pansasagput to, tan ag to anggan manliliket. Sakey met yan andi-kakanaan, tan makapasinagem a panagbilay. 


9 Maung niy duara nen say sakey, lapud dakel niy tumang a naala ra ed antokaman a gawaen da. 
10 No atumbay sakey ed sikara, nipaalagey na sakey. Balet no atumba so toon bukbukor to, pangaskasiyay kipapasen to lapud anggapoy mangipaalagey ed sikato. 
11 No panaoy ambetel, makapanakdul so duara tan napetangan ira, balet panon ton napetangan so sikaton dili so toon bukbukor to? 
12 Sarag a taloen na duaran too so ag natalo na saksakey a too. Mairap a poltuten so lobir ya alaga ed taloran berber. 


13-14 Say sakey a toon mairap-bilay et nayarin magmaliw ya ari na dilin bansa to, odino say sakey a priso et magmaliw ya ari, balet no diad itakken to et ag to ondengel ed simbawa lapud inkakulang-kulang to, maung ni nen sikato so sakey a mairap-bilay a tobun-balo a walay kakabatan to. 
15 Naimanok ya amin iray totoo a manaayam ed tapew na dalin, et amtak a sakey ed saray tobun-balo so onsalat ed ari. 
16 Nayarin ag nabilang iray totoon ooleyan na sakey ya ari; no sikato la balet so naandid sayan bilay, anggapoy misalamat lapud saray ginagawa to. Sakey met yan andi-kakanaan. Singa ka onoosil labat ed dagem.  

Ag ka Bengatbengat Mansisipan 


1 Apiger moy kakaonlam ed Timplo. Say iyakar mon manaral ed Timplo et magmaung ni nen say pangisaklang na saray bagat a singa gagawaen na saray makulang-kulang ya ag da amtan ibiig so maung ed maoges. 
2 Mannunot ka ni kasakbayan a mansalita ka, tan ag ka bengatbengat a mansisipan ed Dios. Walad tawen so Dios tan wala kad tapew na dalin, kanyan ag mo la pasosolukan so kanepegan mon salitaen. 
3 No magunigon ka, lalon dakel so nakogip mon aliwaliwa; no masalita ka, lalon dakel so nasalitam ya andi-kana. 
4 Kanyan no mansipan ka ed Dios, ganatan mon sumpalen. Aliwan makapaliket ed sikato so toon makulang-kulang. Sumpal mo so insipan mon gawaen. 
5 Maung nin ag ka mansisipan nen say mansipan ka ya ag mo sumpalen. 
6 Ag mo aabuloyan ya ipelag kad kasalanan na saray salitam, pian ag ka la onlan mangibagad pari ya ag mo ginagalay nankasalanan. Akin et labay mon makapasnuk so Dios ed sika? Akin et labay mon deralen na Dios iray nansagputan mo? 
7 Anggaman ya amayamay iray kogip mo tan saray andi-kanan gawam tan salitam, nepeg mon pagalangan nin siansia so Dios. 

Andi-kakanaan so Bilay 


8 Ag mo pankelawan no nanengneng mon papairapen na gobirno iray mairap-bilay tan ag to iter ed sikara so katonungan da tan say kanepegan da. Ta balang opisyal iyaagel na opisyal ya atagey nen say sikato, tan iyaagel iran dua na saray opisyal ya atagtagey nen say sikaran dua. Say ari so sankatageyan ed amin ya opisyal tan napanoleyan toy amin a dalin a sakop to. 


9 Anggan say ari manmamatalek ed panagani. 


10 No maaro kad kuarta ag kan balut napenek; no mampilalek kan onyaman ag mon balut nagamuran so amin a pilalek to. Sakey met yan andi-kakanaan. 
11 No onyayaman ka, ondadakel so pakanen mo. Say nagunggonam labat et say pakaamtam a mayaman ka. 
12 Malet so ogip na toon kumikimey, daiset may dakel so kinan to. Balet say toon mayaman dakel so kayaryan to, kanyan ag makaogip lapud kapagaan to. 


13 Saya niy makapasinagem a kaogsan ya anengneng kod sayan mundo; saray katoowan mantitipon ira na kayamanan ya ikana ra ed panaon a pankaukolan da.* 
14 Balet lapud makapoy a kipaakaran nabalang day amin a kayamanan da; kanyan anggapoy anto a nipatawir da ed saray anak da. 
15 Anggapoy awit tayo nen pinmaway tayod eges na ina tayo tan anggapo met so naawit tayo no ontaynan tayod sayan mundo. No ontaynan tayo anggapoy anggan anto a naawit tayo ed saray nansagputan tayo. 
16 Sikato ya met so sakey a maoges. Ontaynan tayo a singa insabi tayo. Et antoy nagunggona tayo no mankikimey tayon singa manisingkat na dagem? 
17 Nagunggona tayoy mambilay a walay bilonget tan ermen,† magunigon, mapasnuk, tan walay sakit. 


18 Saya so arumogan ko: say sankaabigan a nagawaan na too et say pangan tan say iyinom to, tan say panliket to ed nansagputan to legan na antikey a pambilay ton inter ed sikato na Dios; sikato yay kapalaran na too. 
19 No say sakey a too et initdan na Dios na kayamanan tan kayaryan tan inabuloyan to a panliketan to ra, nepeg a misalsalamat tan panliketan toy nansagputan to. Rigalo ya na Dios. 
20 Bangta inabuloyan na Dios a manliket ed bilay to, ag to la nepeg a kagunigonan a mapalalo so katikey na panayam to diad tapew na dalin.  

1 Naimanok diad sayan mundo so mapalalon kaogsan a nagagawad katoowan. 
2 Say Dios itdan toy sakey a too na kayamanan, kagalangan, tan kayaryan, on, amin a labay to, balet ag to abuloyan a panliketan to ra. Say sakey a sangkaili la laingen so manliket. Sakey yan andi-kakanaan tan sumlang ed katonungan. 
3 Ibilang kon magmaung niy kipapasen na sakey ya ogaw ya inatey a nianak nen say toon sanlasus iray anak to tan mambilay na andokey, balet aliwan maliket ed bilay to tan ag napagalangan no ipompon. 
4 Anggapoy kaabigan a nagamuran to yan ogaw ed kianak to; naandipat lan onlad kabilongetan tan diman la nalingwanan. 
5 Ag to la anengneng so liwaway agew odino naamtaan so kabaliksan na bilay, balet agamuran toy inawa— 
6 mainawa nen say samay toon aliwan maliket so impanbilay to, anggaman a nayarin mambilay na duan liboy taon. Ag ta saksakey met lamlamang so laen dan dua? 


7 Mankimey so too pian walay tagano to, balet siansian ag napenek. 
8 Antoy panmaungan na toon makabat ed toon makulang-kulang? Antoy kaabigan a nagunggona na toon mairap-bilay a naamtaan toy mambilay? 
9 Sakey yan andi-kakanaan; singa ka onoosil ed dagem. Maung niy panliketan moy antokaman a walad sika nen say mansasalat so pampilalekan mo. 


10 Amin a nagagawa natan et abayag lan nigetar nen saman nin panaon, tan amta tayo a say too* et ag nayarin misangsangan ed mabiskeg nen say sikato. 
11 No andokey so pisangsangan mo lalon anggapoy kana to, tan anggapoy nagunggonam. 
12 Siopay makaamta no antoy sankaabigan a para sakey a too ed sayan andi-kakanaan tan antikey a bilay ed tapew na dalin—sakey a bilay a naandipat a singa anino? Siopay makapangibaga no antoy nagawad mundo kapatey to?  

Saray Kanunotan a Nipaakar ed Bilay 


1 Say maung a ngaran et magmaung ni nen say mabmablin pabalingit; say agew na ipatey na too et maung ni nen say agew na inkianak to. 


2 Magmaung niy onlad abung a walay ermen lapud walay inatey nen say onlad abung a walay ponsia, ta diad iyakar ed kawalaay inatey nipanunot a say patey et manaalagar ed sikatayon amin. 


3 Magmaung niy ermen nen say elek, ta nayarin pabilongeten toy lupam, balet aruman toy pakatalus mo. 


4 Makulang-kulang so toon mannununot lawas na nipaakar ed liket. Makabat balet so toon mannununot na nipaakar ed patey. 


5 Magmaung niy makadngel na pasnuk na toon makabat nen say makadngel na kantan panangidayew na toon makulang-kulang. 


6 Say elek na toon makulang-kulang et singa masalanisit a kasabitan a napopoolan. Anggapoy kabaliksan to. 


7 Say toon makabat a manasaol na kapara ton too et singa lamlamang toon makulang-kulang. Say pasoksok deralen toy maung ya inkatoo. 


8 Say pangangga na bengatla et maung ni nen say gapo to. Say toon maanos maung ni nen say toon mapaatagey. 


9 Ag ka bengatbengat mamapasnuk; inkakulang-kulang so pomokuk na sakit na linawa. 


10 Ag mon balut itetepet, “Akin et maung niy kipapasen na bilay nen saman nen say natan?” Aliwa yan tepet na makabat a too. 


11 Balang toon mambibilay nepeg a walay kakabatan to, ta no walaan kay kakabatan singa ka anawir na kayamanan. 
12 Say kakabatan iyagel to kad kaatapan a singa pangyagel ed sika na kuarta. Say kakabatan iyarawi to kad kaatapan—sikato yay kamaungan na pakatalus. 


13 Dalepdep mo no antoy ginawa na Dios. Siopay makapetek ed pikewet a ginawa na Dios? 
14 Manliket ka no maligen so bilay mo. Balet no nagugunigon ka, nunot mo: iiter na Dios so liket tan say gunigon tan ag mon balut naamtaan no antoy onsoblay a nagawa.* 


15 Legan na andi-kakanaan ya impanbilay ko anengneng koy amin a bengatla. Wala ray totoon matonung ya antikey so bilay da, balet wala ray maoges a totoo ya andokey so bilay da. 
16 Kanyan ag mo lalabasey inkatonung mo odino say inkakabat mo—akin et pateyen moy sikan dili? 
17 Balet ag mo met lalabasey inkaoges mo odino inkakulang-kulang mo—akin et ompatey ka kasakbayan na nigetar a panaon? 
18 Ag mo lalabasey inkaoges odino say inkatonung mo. Igalang moy Dios et onaligwas ka met ni lamlamang. 


19 Dakel niy nagawaan na kakabatan para sakey a too nen say nagawaan na samploran manoley para sakey a siudad. 


20 Anggapoy too diad tapew na dalin a manggagawa lawas na kamaungan tan ag balut mankasalanan. 


21 Ag mo dedengeley amin ya ibabagay totoo—ta ag la pigan narengel moy pangisasambad sika na aripen mo; 
22 tan amtam ed sikan dili ya amimpiga-piga lay impangisambam ed arum a totoo. 


23 Inkanak so kakabatan ko diad impanubok kod sarayan amin. Ginetmak a magmaliw ak a makabat, balet ag ko nayarian. 
24 Panoy pakapikabat na sakey a too ed kabaliksan na bilay? Aralem a tuloy so kabaliksan to, ag nayarin natalusan. 
25 Inyapasakey koy siak a dili ed pangamta tan panaral; peteg a ginetmak so mansokimat ed kakabatan tan saray ebat na saray tepet ko, tan say pangamtak na kaogsan na inkakulang-kulang. 


26 Arumog ko a lalon ampait niy bii nen say patey. Singa patit a mangerel ed sika so panangaro tod sika odino singa sakey ya iket; singa golunggolung ya ombaliber iray taklay ton onlakap ed sika. Nibatikan ya na toon makapaliket ed Dios, balet erelen to so toon makasalanan. 
27 On, kuay Managpulong, nankalkalnan akabatan ko ya, legan kon aanapen iray ebat. 
28 Nananap ak na arum ya ebat, balet anggapoy arumog ko. Arumog kon sanlibo so sakey a laki a nayarin galangen ko, balet anggapoy anggan sakey a bii. 
29 Saya labat so naaralan ko: Pinalsa na Dios a maptek so too, balet say too amayamay so sinmeseksek a kaogsan ed olo to.  

1 Say toon makabat labat so makaamta na tuan kabaliksan na saray bengatla. Say kakabatan so mamaimis ed makabat a too, tan mamaligsad lupa to. 

Onuren so Ari 


2 Onur mo ray ganggan na ari, tan ag ka bengatbengat mansisipan ed Dios. 
3 Nayarian na ari a gawaen so labay to, kanyan taynan kad arap to. Ag ka manaayam ed sayan maatap a pasen. 
4 Walay pakaoley na antokaman a gawaen na ari, tan anggapoy nayarin mibabali. 
5 Arawid kaatapan iray mangonur ed saray ganggan to. Say toon makabat amta to no panon tan no kapigan to ra onuren. 
6 Walay manepeg a panaon tan manepeg a polaing a panggawad antokaman, balet dagdaiset so amta tayo! 
7 Anggapod sikatayoy makapikabat no antoy nagawa ed arapen, tan no siopay mangibagad sikatayo. 
8 Anggapoy toon makapaliis ed patey, odino makabaat ed isabi na agew na ipatey to. Sikato yay sakey a bakal ya ag tayo napaliisan; ag tayo nayarian ya ibatikan. 

Say Maoges tan say Matonung a Too 


9 Anengneng ko ra yan amin nen ninunot ko ray nagagawa ed sayan mundo, say mundo a wala ray totoon walay pakayari, tan nepeg a manirap iray totoon ooleyan da. 
10 On, akanengneng ak na saray totoon maoges a nipompon tan wala rad saray lobuk da, balet diad kapapawil, manlapud kamposanto, idadayew ira na saray totoo ed dilin siudad a nanggagawaan day kaogsan. Sakey yan andi-kakanaan! 


11 Akin et maininomay a manggaway kaogsan iray totoo? Lapud ag nadudusan tampol so kaogsan. 
12 Anggaman a manggaway sanlasus a krimin so sakey a makasalanan, siansian mambilay. On, amtak so ibabaga ra, “No onuren moy Dios maung ya amin so kasumpalan na bilay mo, 
13 balet ag ya nagawa ed saray totoon maoges, singa anino so bilay da, tan ompatey iran masakbay, lapud ag da oonuren so Dios.” 
14 Balet andi-kakanaan ya. Imano yoy nagagawa ed mundo: no maminsan niiter ed saray matonung so dusa na saray totoon maoges, tan niiter ed saray totoon maoges so tumang na saray matonung a totoo. Kuanko a sakey yan andi-kakanaan. 


15 Kanyan atibokel ed kanunotan ko a nepeg a manliket so sakey a too, ta say panliketan to labat ed sayan bilay et say pangan, say paninom to, tan say pamaliket tod laman ton dili. Nagawaan toy onya no mankikimey legan na inggetar na Dios a pambilay to diad tapew na dalin. 


16 Kapag salien koy magmaliw a makabat, tan aralen koy nagagawa ed mundo, abirbir kon anggan sanlabi tan sanagew kan ag onogip, 
17 ag mon balut natalusan so kabaliksan na gagawaen na Dios. Anggan antoy gawaen mo, ag mon balut nakabatan. Nayarin ibaga na saray makabat ya amta ray gagawaen na Dios, balet diad katwaan to ag da amta.  

1 Dinalepdep kon maung so nipaakar ed sarayan amin, et atalusan kon a walad lima na Dios iray gagawaen na saray makabat tan matonung a totoo, anggan say panangaro ra tan say panagbosul da. Anggapoy toon makaamta no antoy nagawa ed arapen a panaon. 
2 Anggapoy pandomaan na nagawad sikara,* ta say nagawa ed matonung a too nagawa met ed maoges a too;† ontan to met ed maung tan makapoy a totoo, diad saray rilihioso tan saray aliwan rilihioso, diad saray mangibabagat tan saray ag mangibabagat. Anggapoy panmaungan na maung a too ed toon makasalanan; anggapoy panmaungan na toon mansamba tan say toon ag mansamba. 
3 Nampapara so nagagawa ed amin a too, et sikato yay makapoy a nagagawa, a singa amin a nagagawa diad mundo. Legan a mambibilay iray totoo, mannununot ira lawas na kaogsan tan kambagelan, et kabebekta ompatey ira. 
4 Balet walay ilalo na toon wadya nid tapew na dalin; maung niy mabilay ya aso nen say inatey a lion. 
5 On, saray mabilay amta ra ya ompatey ira, balet saray inaatey anggapoy amta ran balut. Anggapo lay arum a tumang da; sigput la ran alingwanan. 
6 Kaambas da lan naandi so panangaro, panagbosul, tan say panagabagey da. Ag la ran balut mibali ed antokaman a nagagawa ed sayan mundo. 


7 Sigi labat—akan moy kanen mo tan manliket ka; inom moy alak mo tan manggayaga ka. Aabubonan na Dios so gawaen mo. 
8 Ipanengneng mo lawas a maliket tan magayaga ka. 
9 Legan a mambibilay kad sayan andi-kakanaan a bilay ya inter ed sika na Dios diad sayan mundo, manliket kan miamung ed inararom ya asawa. Manliket kan inagew-agew, ta sikato labat so nagunggonam ed amin a gunigon mo. 
10 Antokaman a gawaen mo gawam ed anggaay nayarian mo, lapud anggapo lay kimey, kanunotan, pakatalus, tan kakabatan ed pasen a kawalaan da ray inaatey a dimay laen mo. 


11 Wala niy sakey a naamtaan ko, a diad sayan mundo ag manatalo lawas ed saray lumba iray mabatik, tan ag manatalo lawas ed saray bakal iray masebeg. Saray makabat et aliwan lawas a walay anapay-bilay da, ag lawas onyayaman iray maung ya impanotek, tan ag lawas onaatagey ed kipapasen iray marunong. Say maoges a kapalaran onsasabi ed balang sakey. 
12 Say sakey a too ag to kabat no kapigan so isabi na oras to. Saray totoo napatitan ira no panaon na maoges ya ag da iilaluan, tan singa ra saray manok a biglan narel ed patit, odino saray sira a narel ed iket. 

Saray Kanunotan a Nipaakar ed Kakabatan tan Inkakulang-kulang 


13 Anengneng ko met ed sayan mundo so sakey a maung ya oliran a nipaakar ed kakabatan, tan ipapasen kon sakey a marakep. 
14 Wala nen saman so sakey a baley a daiset iray totoon manaayam. Dinogpaan na sakey a makapanyarin ari. Niliktub to, insan namparaan a mangigeba ed saray padir. 
15 Walad man ed baley so sakey a toon mairap-bilay a makabat tan nayarian to komun ya iyagel imay baley. Balet anggapoy akanunot ed sikato.‡ 
16 Kuanko lan gendat a maung niy kakabatan nen say biskeg, balet anggapoy mangipapasen a makabat ed toon mairap-bilay odino ondedengel ed ibabaga to. 
17 Maung niy ondengel ed saray maolimek a salita na sakey a makabat a too nen say ondengel ed saray eyag na sakey a manoley ed saray makulang-kulang. 
18 Dakel nin kaabigan so nagawaan na kakabatan nen say nagawaan na saray armas a para bakal, balet say sakey a makasalanan baleg a kaabigan so naderal to.  

1 Saray inatey ya apangat pabangeten day sambotilyan pabalingit; ontan met say daiset ya inkakulang-kulang deralen toy kakabatan tan kagalangan. 


2 Inkanatural na makabat a too so manggaway katonungan, tan inkanatural na makulang-kulang a too so manggaway kaogsan. 
3 Say inkakulang-kulang to so pakapatnagan na saray sangkailin naabet to; ipaamta to ed balang sakey a too a sikato et makulang-kulang. 


4 No mampasnuk ed sika so amom ag ka oneekal ed kimey mo; ta no ag ka oneseesel* nayarin napirdona so anggan baleg a kasalanan mo. 


5 Walay sakey a kaogsan ya anengneng kod mundo—say kaogsan a gagawaen na saray manoley. 
6 Saray makulang-kulang so nanaitday atatagey a betang, balet saray mamayaman abebebay betang da. 
7 Akanengneng ak na saray aripen a mangabkabayo, balet manaakar a singa saray aripen iray totoon gagalangen ed baley. 


8 No manggawa kay patit ya abut, diman ka nikolabut; ketketen ka na oleg ya onsorub ed binongaw mon padir. 
9 No managtebag ka na saray bato, nasakitan ka na bato. No managbelang ka na kiew, nasakitan ka na kiew. 
10 No ngelngel so wasay mo tan mangiras kan mangyobul, nepeg a pasiaen mon iwasay. Say kakabatan makatulong ed maung a kasumpalan na too. 
11 Anggapoy kakanaay pakapaamod oleg no paketketen mon onona. 
12 Pakagalangan na makabat a too so bunga na saray salita to, balet kaderalan na makulang-kulang so bunga na saray salita to. 
13 Manlapud gapo ya anggad samput andi-kakanaan iray salita na makulang-kulang. 
14 Ag ontonda a manlabir lan manlabir. 

Anggapoy toon makaamta no antoy nagawad arapen, kanyan anggapoy makapangibaga ed too no antoy nagawa kayariy ipatey to. 


15 Say makulang-kulang maininomay a nakesawan no mankimey, ta ag to amtay anggan onsempet. 


16 Pangaskasiyay kipapasen na sakey a bansa no say manoley to et sakey a tobun-balo tan mampista lawas iray pangulo to. 
17 Balet maung so kipapasen na sakey a bansa no say manoley to et gawaen toy dilin labay to, tan makanepegan a mampista iray pangulo to, napokpokan day sikaran dili kanyan ag ira nabuwek. 


18 No say sakey a too et mangiras a mangapiger na atep na abung to, onterter insan nageba. 


19 Say pista mampagayaga tan say alak mampasayaksak, balet no anggapoy kuarta ag ka makapampista tan makainom na alak. 


20 Ag mo isasamba so ari anggan diad maamut, tan ag mo isasamba so mayaman anggan diad dalem na kuartom, ompan nidalem kad sikara ta nanlayag so dalin.  

Say Gagawaen na Makabat a Too 


1 Ipoonan moy kuartam ed panagkomirsio ed arum a bansa, et ag mabayag mantubo ka. 
2 Mangipoonan kad pigaran lugar—anggan diad amayamay a lugar—ta ag mo amta no antoy onsabin maoges ed sika diad sayan mundo. 


3 Anggan iner a dapag so tumbaan na kiew, diman to la. No makapakapal lay lorem, onoran la. 
4 Say toon manalagar na maung a siplug na dagem tan maung a panaon et anggapoy nitanem ton antokaman a tanaman tan anggapon balut so naani to. 
5 No panoy ag mo pakatalus ed inggapo na bilay ed eges na sakey a biin malokun, ontan met so ag mo pakatalus ed gagawaen na Dios ya amalsad amin a bengatla. 
6 Mantanem kad kabwasan tan labi, ta ag mo amta no ontubon amin kasi so itanem mo, odino say sakey et mabona nen say sananey. 


7 Marakep so liwawa na agew, tan maabig ed mata. 
8 No andokey so bilay mo nepeg a misalamat ka lapud balang sakey a taon a pambibilay to. Balet nepeg mon nunoten ya andokey niy panaon a sikay inatey nen say panaon a sikay mabilay. Andi-kakanaan ya amin iray onsabi. 

Simbawa ed saray Tobun-balo 


9 Tobun-balo, manliket kayo legan a wala kayo nid kalangweran. Gawa yo labat so labay yo tan tombuk yoy kaliktan yo. Balet nunot yo a say Dios sintinsiaan to kayod saray amin a gagawaen yo. 


10 Ag yo aabuloyan a gunigonen kayo na antokaman odino panliknaen to kayoy kairapan, ta aliwan mabayag so kiwala yo ed kalangweran.  

1 Kanyan nunot yoy Manamalsa yo* legan a wala ki nid kalangweran, kasakbayan ya onsabi ray magunigon ya agew tan taon ya ikuanyo, “Ag ak la manliliket ed sayan bilay.” 
2 Saraya so panaon a say liwaway agew, say bulan, tan saray bitewen et ombilonget la rad matam, tan ag la naandi so oran na lorem. 
3 Diad satan, onggiwgiw la ray taklay mon angyaagel na bilay mo nen saman, tan onkalug la ray pueg mo. Nangileb-ngileb ka met lad satan kanyan ag mo la nagatgat so kanen mo, tan onkuyep met lay pakanengneng mo. 
4 Ag mo met lad satan narengel so tanul ed dalan. Singa labat esaes so pakarengel mod ungol na gilingan, odino say togtog na musika, balet nabangon kad oni na manok. 
5 Ontakot ka ed atagey iran pasen, tan ag mo la nayarian so manakar a mambukbukor. Ompoti so buek na olom, tan kerengkereng ka met lan manakar. Naandi lad sikay amin a pilalek. 

Onla itayo ed andi-anggaan a panayaman tayo tan diad saray dalan narengel iray kanta na kaermenan. 
6 Napoltut so pilak a golunggolung, tan napelag tan nabetag so balituk a lamparaan; napoltut so lobir na bobun, tan namekmek so boyug. 
7 Ompawil ed dabuk na dalin so laman to tan say ispiritu to ompawil ed Dios ya angiter ed sikato. 


8 Andi-kakanaan, andi-kakanaan, kuay Managpulong. Amin et andi-kakanaan. 

Say Segek na Amin da ra yan Nisulat 


9 Lapud makabat imay Managpulong, ag to tinondaan so nambangat ed saray totoo. Inaaral to ray probirbio, tan inapiapiger ton sinusubok so katwaan da. 
10 Sinali nen Managpulong ya inanap iray makaligliwan salita, balet katwaan iray insulat to. 
11 Saray balikas da ray makabat a totoo et singa ra maotuk a baston da ray pumapastol ya ikakana rad panangiwanwan ed saray karniro. Saray atipon a probirbio et mansiansia ran singa saray malmalet a nipanek a pasak. Say Dios a Pumapastol ed sikatayon amin so angiter na sarayan probirbio. 


12 Anak ko, wala niy sakey a panalwaran. Anggapoy samput na pansulat na libro, tan pakesawen ka na mapalalon panagaral. 


13 Kayari na sarayan amin, wala niy sakey a nibaga: Pagalangan moy Dios tan onur mo ray ganggan to, ta sikato yay makasengeg na impamalsaan na Dios ed too. 
14 Sintinsiaan na Dios ya amin iray gagawaen tayo, maung may makapoy, anggan saray ginagawa ed maamut. 



* 3:17
 Say sankanayarian a tiksto onung ed nigetar a panaon da; diad tikston Hebreo onung ed nigetar a panaon dad man.

† 3:22
 saray…nagawaan tayo; odino kimey tayo, lapud gawaen tayo met ni lamlamang.

* 5:13
 ya ikana…da; odino pakasakitan dan dili.

† 5:17
 Diad pigaran dagdaan a patalus walay bilonget tan ermen; diad tikston Hebreo mangakan ed bilonget.

* 6:10
 tan amta…too; odino tan akabatan la so inkatoo na too; sakey a too.

* 7:14
 tan ag…nagawa; odino tan anggapoy narumog mon kasalanan ed sikato.

* 9:2
 panagbosul da. Anggapoy…sikara; odino panagbosul da, balet anggapoy makaamta no kasi aro odino bosul so makasengeg. 2 Anggapoy wala no anto so nagawad arapen a panaon.

† 9:2
 Diad pigaran dagdaan a patalus nagawa met ed maoges a too; diad tikston Hebreo anggapo ra yan salita.

‡ 9:15
 nayarian…sikato; odino inyagel toy baley. Balet ag abayag anggapo lay akanunot ed sikato.

* 10:4
 no ag ka oneseesel; odino no onsuko kad sikato.

* 12:1
 Diad salitay Hebreo say balikas a Manamalsa yo singa say lobuk yo so tanul to.

Say Sulat nen Pablo ed saray 

TAGA EFESO 

Pangiparontal 

Sa Sulat nen Pablo ed saray taga Efeso et pinalinew ton ononaona so nipaakar ed “planoy Dios a…pangipasakey tod Cristo na amin iray pinalsan walad tawen tan dalin” (1:10). Sayan sulat et sakey met a kerew a saray totoo na Dios et mambilay ira onung ed kabaliksan na sayan baleg a plano a mankakasakey iray katoowan diad panamegley na pikakasakey ed Jesu-Cristo. 

Diad ononan parti na Efeso impaliwawa na nansulat so tima na pankakasakey diad panamegley na impangisalaysay to no panon so impamili na Dios Ama ed saray totoo to, no panoy impakapirdona ra tan inkablus dad saray kasalanan da diad panamegley nen Jesu-Cristo ya Anak, tan no panoy pamapatwa na Ispiritu Santo ed baleg a sipan na Dios. Diad kumadwan parti na sulat, kinerew tod saray managbasa a mambilay iran mankakasakey onung ed pikakasakey dad Cristo. 

Pigaran alimbawa so nikana a pangipanengneng na pankakasakey na saray totoo na Dios diad panamegley na pikakasakey dad Cristo: say iglisia et mipara ed laman a si Cristo so pangulo; odino singa sakey a paalagey a si Cristo so baton pundasion; odino singa sakey ya asawan bii a si Cristo so asawan laki. Lapud asigput so kanunotan nen Pablo ed baleg a panangaro na Dios diad panamegley nen Cristo, mararakep iray balikas ed sayan sulat. Amin a bengatla et nibulalo ed panangaro nen Cristo, say impanirap to, say panamirdona to, say panangasi to, tan say inkalinis na puso to. 

Logan na sayan Libro 

Pangiparontal 1:1-2 

Si Cristo tan say iglisia 1:3–3:21 

Say balon bilay ed Cristo 4:1–6:20 

Pangisamput 6:21-24  

1 Sayan sulat nanlapud kinen Pablo ya apostol nen Cristo Jesus, onung ed linaway Dios— 

Diad saray totooy Dios a wala rad Efeso,* saray matoor ed Cristo Jesus: 


2 Itdan kayo komun na Dios ya Ama tayo tan say Katawan a Jesu-Cristo na bindision tan kareenan. 

Saray Maispiritun Bindision diad Panamegley nen Cristo 


3 Nagalang komuy Dios tan Ama na Katawan tayon Jesu-Cristo, ta initdan to itayo na amin a maispiritun bindision ed katawenan, lapud pikakasakey tid Cristo. 
4 Diad sayan pikakasakey tid Cristo, say Dios pinili to itayo la, kasakbayan ya apalsay mundo, pian magmaliw itayon masanto tan anggapoy pakabalawan ed arap to. Lapud panangaroy Dios,† 
5 inggana to itayo lan magmaliw ya anak to diad panamegley nen Jesu-Cristo. Sikato yay linawa tan getmay Dios. 
6 Igalang tayo lapud makapakelaw a panangaro ton inter tod sikatayo diad panamegley na inararo ton Anak! 


7 Arondon itayo la diad panamegley na dala nen Cristo tan diad ontan, apirdona la ray kasalanan tayo. Agaylay kabaleg na panangaroy Dios, 
8 ya inter ton ag nasabsabaan ed sikatayo! Onung ed kakabatan tan pakatalus na Dios 
9 ginawa to so ginetma to la nen saman tan impaamta tod sikatayoy maamut a plano to a sumpalen ton sumpalen diad panamegley nen Cristo. 
10 Sayan planoy Dios a sumpalen to no onsabi lay manepeg a panaon et say pangipasakey tod Cristo na amin iray pinalsan walad tawen tan dalin. 


11 Amin a bengatla nagagawa onung ed plano tan linaway Dios; tan pinili kamiy Dios a totoo to diad pikakasakey ed Cristo, onung ed getma tan plano to nanlapu lad gapo. 
12 Sikami sirin ya onaan a nanilalod Cristo, itanduro miy kagalangan na Dios! 


13 Ontan yo met, a nen nadngel yoy tuan salita, salanti say Maung a Balita ya angiter ed sikayoy kilalaban, anisia kayod Cristo, tan minarkaan kayoy Dios a kayaryan to diad impangiter tod sikayoy insipan ton Ispiritu Santo. 
14 Say Ispiritu so kaletan ya awaten tayo so insipay Dios ed saray totoo to, tan impailalo to a say Dios itdan toy nagnap a kawayangan iray totoon kayaryan to. Itanduro tayoy kagalangan na Dios! 

Say Pikakasi nen Pablo 


15 Kanyan nanlapud impakabalitak ed pananisia yod Katawan a Jesus tan say panangaro yod amin da ray totooy Dios, 
16 andi-tondan misasalamat ak ed Dios lapud sikayo. Nununoten ta kayo ed saray pikakasik, 
17 tan kekerewen kod mapagalang tan makapanyarin Ama a Dios na Katawan tin Jesu-Cristo, ya itdan to kayo komuy Ispiritu. Sikatoy mangiter ed sikayoy kakabatan, tan ipaamta tod sikayoy Dios, pian nakabatan yo. 
18 Ipipikasik a naliwawaan komuy kanunotan yo pian naamtaan yo no antoy ilalon impanawagan tod sikayo, no panoy kayaman na makapakelaw iran bindision ya insipan ton ipatawir ed saray totoo to, 
19 tan no panoy ontan lan kabiskeg na pakayari ton mankikimey ed sikatayo ran mananisia. Sayan pakayarid sikatayo et kapara to may pakayariy biskeg na Dios 
20 ya impamaoli tod bilay ed Cristo, tan impamayorung tod sikato ed nikawanay Dios diad katawenan. 
21 Si Cristo manarid man ed amin da ray mangatatawen a manoley, saray walay betang, saray walay pakayari, tan anggan saray kakatawan; walad silong na pakayari toy amin a mambebembey betang diad sayan mundo tan anggan diad arapen. 
22 Say Dios pinasuko toy amin a bengatla ed Cristo, a sikatoy inter tod iglisia a sankatageyan a panguloy amin a bengatla. 
23 Say laman nen Cristo et say iglisia, say inkagnapan na mangiiter na inkagnap na amiamin a bengatla.‡  

Manlapud Patey a Mamaarap ed Bilay 


1 Nen saman inaatey kayo lapud insusumlang yod ganggan tan impankakasalanan yo. 
2 Diad saman a panaon tinombuk yoy maoges iran kagagawad sayan mundo; inonur yoy pangulo na saray maispiritun pakayarid tagey, say ispiritun manoley ed bilay da ray totoon ag ontotoluk ed Dios. 
3 Diad tuay tua kapara ti ra nen saman; nambilay itayo onung ed likeliket na laman, tan ginagawa tayoy antokaman a maoges a pilalek na laman tan kanunotan tayo. Kanyan onung ed inkatoo tayo kanepegan tayo nen saman, singa saray arum, so manliknay pasnuk na Dios. 


4 Balet ag nasabsabaan so panangasiy Dios tan ontan lay kabaleg na panangaro tod sikatayo. 
5 Anggaman ya inatey ti la lapud kasusumlang tid ganggan, binilay to itayo a kaiba tiy Cristo. Nilaban kayo lapud baleg a panangaroy Dios. 
6 Diad pikakasakey tid Cristo Jesus, binilay to itayo a kaiba nen Cristo tan impiolup to tayod sikato a manoley ed katawenan. 
7 Ginawa to ya pian nipanengneng tod arapen a panaon so ag nabilang a kayamanay panangaro tod sikatayo, diad panamegley nen Cristo Jesus. 
8 Ta lapud baleg a panangaroy Dios nilaban kayo la diad panamegley na pananisia. Impangaroy Dios yan kilalaban, ag nanlapud sikayon dili. 
9 Kanyan anggapoy nipasirayew na anggan siopad sikayo, ta ag nanlapud gawgawa yo. 
10 Say Dios so Manamalsa tayo, tan diad pikakasakey tid Cristo Jesus pinalsa to itayo a manggaway maung iran gawa a say Dios imparaan to la ran sumpalen tayo. 

Saksakey itayod Cristo 


11 Kanyan nunot yoy gendat a kipapasen yo: nianak kayon Hintil, tan saray Judio a tatawagen day sikaran dili ya asegat, (onung ed gagawaey totood saray laman da) et tatawagen da kayon ag atandaay segat. 
12 Nunot yon asian kid Cristo ed saman a panaon, aliwa kayon kabyangay baley na Israel, tan anggapoy pinanabang yod saray sipanan a niletneg ed saray sipay Dios ed saray totoo to. Mambibilay kid saman ya anggapoy ilalo tan anggapoy Dios. 
13 Balet natan, lapud pikakasakey yod Cristo Jesus, sikayo ran gendat ya arawi, niasingger kayo la diad panamegley na dala to. 
14 Ta si Criston dili so manangiter na kareenan tayo, ta impankasakey to ray Judio tan saray Hintil. Tinebag toy padir a makasengeg na impansian tan impankolkol dan dua. 
15 Diad panamegley na laman to, inekalan toy biskeg so Ganggan a pati saray bilibilin tan saray totontonen, pian nagawa ton saksakey a balon tipon na totoo iray duaran bansa diad pikasakey dad Cristo, et diad ontan manoley so kareenan ed sikara. 
16 Lapud impatey tod krus, pinatonda toy kolkolay duaran bansa, pinapawil to ran duad Dios, tan impankasakey to rad saksakey a laman. 
17 Linma diay Cristo tan impulong toy Maung a Balitan mangiiter na kareenan ed amin a katoowan—diad sikayo ran Hintil ya arawid Dios, tan diad saray Judio, ya asingger ed Dios. 
18 Lapud si Cristo, Judio man o Hintil itayo, makaasingger tin amin ed Ama diad panamegley na sakey ya Ispiritu. 


19 No ontan sirin, sikayo ran Hintil, aliwa ki lan taga arum a bansa o sangkaili, no ag ingen kabaleyan na saray totooy Dios tan kabyangay pamilyay Dios! 
20 Nipaalagey ki met ed tapew na pundasion ya inletneg na saray apostol tan saray propita, say baton suyok, a salanti si Cristo Jesus. 
21 Sikatoy pepeketay amin a partiy paalagey tan pagmamaliwen to a masagradon Timplo ed Katawan. 
22 Diad pikakasakey yod sikato, akikasakey ki met ed saray arum, tan magmamaliw kayon sakey a pasen a panayamay Dios diad panamegley na Ispiritu to.  

Say Impankimey nen Pablo ed saray Hintil 


1 Lapud saya, siak a si Pablo, say priso nen Cristo Jesus makasengeg ed sikayo ran Hintil, et mampipikasid Dios. 
2 Angangko, andi duaruwan abalitaan yo a lapud baleg a panangaroy Dios, impalima tod siak yan kimey a pankaabigan yo. 
3 Say Dios impuyan tan impaamta tod siak so maamut a plano to. Nansulat ak lad sikayoy antikey nipaakar ed saya, 
4 tan no basaen yo naamtaan yoy pakatalus kod niamut a katwaan a nipaakar ed Cristo. 
5 Nen inmonan panaon, sayan niamut a katwaan et ag akabatay katoowan, balet natan impaamta na Dios, diad panamegley na Ispiritu, ed saray masanton apostol tan saray masanton propita to. 
6 Saya so niamut a katwaan: diad panamegley na Maung a Balita, saray Hintil et kapara da ray Judio a mananawir na bindisioy Dios, nampara ran kabyangay saksakey a laman, tan minanabang irad sipay Dios lapud Cristo Jesus. 


7 Lapud nidoma-doman langkap na Dios ya inter tod siak, onung na impankimey na pakayari to, nagmaliw ak ya aripen a managpulong na Maung a Balita. 
8 Sankaabebaan so kipapasen ko ed amin da ray totooy Dios; anggaman ontan, inter na Dios ed siak yan kimey a mangipulong ed saray Hintil na Maung a Balitan nipaakar ed ag nabilang a kayamanan nen Cristo, 
9 tan mangipalinew ed amin a katoowan na nipaakar ed pangikanay maamut a plano na Dios. Saya et abaybayag lan inyamut na Dios a Manamalsay amin a bengatla, 
10 pian diad panamegley na iglisia, nipakabat natan so andi-anggaan a kakabatay Dios ed saray manoley tan saray walay pakayari ed katawenan. 
11 Ginawa ya na Dios onung ed andi-anggaan a getma to, a sinumpal to diad panamegley na Katawan tayon Cristo Jesus. 
12 Lapud panamegley na pikakasakey tan pananisia tid sikato, walay pankanawnawa tan biskeg na linawa tayon onsingger ed Dios. 
13 Kanyan kekerewen kod sikayon ag yo pakakapoyey linawa yo lapud paniirap kon para sikayo, ta pankaabigan yo met lamlamang ya. 

Say Panangaro nen Cristo 


14 Lapud saya, ontatalimukor ak ed arap na Ama 
15 a panlalapway ngaran na balang pamilyan walad tawen tan dalin. 
16 Kekerewen kod sikato, onung ed ontan lan kagalangan to, ya itdan to kayo komuy pakayarin mamabiskeg ed maispiritun bilay yo diad panamegley na Ispiritu to. 
17 Ontan met a manayam komuy Cristo ed puso yo, diad panamegley na pananisia yod sikato. Ipipikasik ya onlamut tan onletneg kayo komun ed aro, 
18 pian sikayo tan amin a totooy Dios et nawalaan na pakayari ya ontalus na ontan lan kaawang, karokey, kaatagey tan kaaralem na panangaro nen Cristo. 
19 Nakabatan yo komun yan panangaro to, anggaman ya ag balut natalusan ya intiro, pian magmaliw kayon nagnap na inkagnap na Dios. 


20 Diad Dios a makagaway lalon dakdakel nen say nayarian tin kerewen tan nunoten, diad panamegley na pakayarin mankikimey ed sikatayo: 
21 niiter komud sikatoy galang diad panamegley na iglisia tan si Cristo Jesus, diad amin a panaon ed ando lan ando! Amen.  

Say Pankakasakey na Kabyangay Laman 


1 Kanyan siak, sakey a priso lapud panlilingkur kod Katawan, kekerewen kod sikayo a mambilay kayo onung ed manepeg ya anawagay Dios ed sikayo. 
2 Lawas maoyamo, mapaabeba, tan maanos kayo komun. Ipanengneng yoy panangaro yo diad pantetepelan yo. 
3 Gawa yoy anggaay nayarian yo a pansiansiaey pankakasakey a manlalapud Ispiritu, diad panamegley na kareenan a mamapasakey ed sikayo. 
4 Walay saksakey a laman tan saksakey ya Ispiritu; ontan met a walay saksakey ya ilalon anawagay Dios ed sikayo. 
5 Walay saksakey a Katawan, saksakey a pananisia, tan saksakey a binyag; 
6 walay saksakey a Dios tan Ama na amin a katoowan. Sikatoy Katawan na amin, mankikimey ed amin, tan walad amin. 


7 Balang sakey ed sikatayo naitday nidoma-doman langkap, onung ed sukat na panangaron inter nen Cristo. 
8 Onung na ibabagay Masanton Sulat, 

“Nen inmatagey ed katagtageyan 

angawit na saray priso; 

tan angiter na langkap ed katoowan.” 


9 Antoy labay ya ibagay “inmatagey”? Say labay ton ibaga, inmabeban inmona ya anggad dalem na dalin. 
10 Kanyan samay inmabeba et sikato lamlamang imay inmatagey ed labas na katawenan, pian napanayaman toy amiamin a bengatla. 
11 Sikatoy angiter na langkap ed saray totoo; wala ray tinoro ton magmaliw ya apostol, saray arum propita, saray arum ibanghilista, saray arum pastor tan bumabangat. 
12 Ginawa to ya a pangiparaan tod amin a totooy Dios ed panlingkur da, pian ombolaslas so iglisia, say laman nen Cristo. 
13 Diad ontan, makapankakasakey itayon amin ed pananisia tan pakapikabat ed Anak na Dios, tan ontakken itayo ya anggad pakapipara tid inkayadyari nen Cristo. 
14 Aliwa itayo lad satan a singa saray ogogaw a mainomay a natanggoyur na anggan anton bangat—a singa paraw ya iyaanur na daluyon tan ipapalig na dagem. Ag itayo la napalikdo na saray totoon masilib a mamalikdo tan mangibalang. 
15 Ingen, diad panamegley na pansalita tiy katwaan diad ngaray aro, magmaliw itayon nagnap ed Cristo a sikatoy pangulo. 
16 Lapud panangitonton to, maokoksuy ya amin iray kabyangay laman, tan say intiron laman et impampepeketan na saray langolangowan. No balang kabyangay laman et mankikimey onung ed kanepegan ton gawaen, ombaleg tan ombiskeg so intiron laman diad panamegley na aro. 

Say Balon Bilay ed Cristo 


17 Diad ngaray Katawan sirin, ibabagak tan ipupurek kod sikayo: ag ki la mambibilay a singa saray Hintil, ya andi-kakanaay kanunotan da 
18 tan ambilonget so pakatalus da. Anggapoy pinanabang dad bilay ya iiter na Dios, lapud anggapoy amta ra tan anawet so puso ra. 
19 Anggapo lan balut so kababaingan da, saray bisio so lanang ya aarapen da, tan anggapoy adya ran manggagaway amin a mabanday iran bengatla. 


20 Aliwan ontan so inaral yod Cristo, 
21 no tuan nadngel yoy nipaakar ed sikato tan inaral yoy katwaan a walad kinen Jesus. 
22 Ibeneg yo lay gendat a panagbilay yo. Paolyan yo lay daan ya inkatoo yo a nadederal lapud saray maoges a pilalek. 
23 Nepeg a naoman lay kanunotan tan getma yo. 
24 Nepeg yon isolung so balon inkatoo, a pinalsan kaparparay Dios, tan nipanengneng diad tuan panagbilay a masanto tan matonung. 


25 Kanyan ag ki la mantitila, no ag ingen salita yoy katwaan ed agagi yo, ta kabyangan itayon amin na saksakey a laman. 
26 No mampasnuk kayo, paliisan yoy pakapankasalanan yo, tan ag kayo mamapasnuk a sanagew. 
27 Ag kayo mangiiter na pankanawnawad kinen Diablo. 
28 Say toon matakew nakaukolan ya ag la mantakew, no ag ta mankimey la na anggan anton aliwan mabanday a kimey, pian makatulong ed saray mairap-bilay. 
29 Ag kayo mansasalitay maoges. Nepeg a makatulong so pananalita yo, makapabiskeg, tan makapangiter na nakaukolan, pian napinabangan na saray ondengel. 
30 Ag yo papaermenen so Ispiritu Santo na Dios, ta sikatoy tanda na pankayaryay Dios ed sikayo; sakey met a kaletan na pakarondon yo no onsabiy niganan Agew. 
31 Ekal yo lad bilay yoy sakit na linawa, alabas a pasnuk tan bosul. Ag ki la maneeyagan, mampapaogesan, o maniirapay linawa. 
32 Ingen, mankakasiyan tan manaarowan kayo tan mampipirdonaan kayo, a singa impamirdonay Dios ed sikayo diad panamegley nen Cristo.  

Say Panagbilay ed Liwawa 


1 Alig yo so Dios, bangta anak to kayon inararo. 
2 Mambilay kayon maaro a singa si Cristo; lapud panangaro tod sikatayo, inter ton para sikatayo so bilay to, sakey ya ambalingit a bagat tan rigalo a makapaliket ed Dios. 


3 Lapud totoo ki lay Dios, ag nepeg ya anggan nabitla labat ed pegley yo so pikakaloguran, kabandayan, o inkaagom. 
4 Mabanday met ya agamilen yoy marotak, maoges iran salita, tan say andi-kakanaan a panaglurey. Ingen, misalamat kayod Dios. 
5 Ag yo panduaduaruwaan ya anggapon balut so pinanabang ed Panarian nen Cristo tan say Dios iray totoon mikakaloguran, manggagaway mabanday, tan maagom (ta say kinaagom et sakey a klasiy panangigalang ed dios). 


6 Ag yo aabuloyan a napalikdo kayoy siopaman diad panamegley na andi-kakanaan iran salita, ta sarayan gawa so makasengeg na pampasnuk na Dios ed saray totoon ag ontotoluk ed sikato. 
7 Kanyan ag ki mibabalid saratan a klasiy totoo. 
8 Wala kayo nen saman ed bilonget, balet lapud totoo ki lay Katawan, wala ki lad silew. Kanyan mambilay kayo ed nepeg a pambilay da ray totoon walad silew. 
9 Ta say silew* so mangiiter na amin a klasi na kamaungan, katonungan, tan katwaan. 
10 Aral yo no antoy makapaliket ed Katawan. 
11 Ag kayo mibabalid andi-kakanaan iran gagawaen na totoon walad bilonget, no ag ingen iparontal yo rad silew. 
12 (Ta talagan mabambanday ya anggan bitlaen labat so gagawaen dad amut.) 
13 No amin a bengatla et niparontal ed silew, nanengneng so petepeteg a kipapasen da; 
14 ta amin a naliliwawaan et magmamaliw a silew. Kanyan onyay kuanda, 

“Bangon ka, sikan nanaogip, 

bangon kan manlapud patey, silewan to ka nen Cristo.” 


15 Kanyan api-apiger yoy panagbilay yo. Mambilay kin singa saray makabat, aliwan singa saray makulang-kulang. 
16 Anamut yoy pankanawnawa yon manggaway kamaungan, ta maoges so kiwas na bilay diad sarayan agew. 
17 Nepeg ya aliwa kayon singa saray makulang-kulang, no ag ingen talusan yo no antoy labay na Katawan a pagawad sikayo. 


18 Ag ki mambuebuek na alak, ta manderal labat ed sikayo; pampelengan yo ingen so kapano yoy Ispiritu. 
19 Mantotongtong kayod panamegley na saray salmo, imno, tan diniriyos a kanta. Kantaan yoy imno tan salmo so Katawan, tan impapusoy pangigalang yod sikato. 
20 Lapud amin a bengatla, misalamat kayo lawas ed Dios Ama, diad ngaran na Katawan tayon Jesu-Cristo. 

Saray Bilin ed saray Sanasawa 


21 Manoonuran kayo ta sikato yay pakanengnengan na pangigagalang yod Cristo. 


22 Bibii, toluk kayod kaasawaan yo, a singa katotoluk yod Katawan. 
23 Ta say laki et pangulo na asawa to, a singa si Cristo et pangulo na iglisia. Si Cristo met so Manangilaban na iglisia a laman to. 
24 Kanyan no panoy itotoluk na iglisia ed Cristo, ontan met a saray bibii nepeg day ontoluk diad amin a bengatla ed saray kaasawaan da. 


25 Lalaki, aro yoy kaasawaan yo, a singa panangaro nen Cristo ed iglisia. Inter ton para iglisia so bilay to. 
26 Ginawa to ya pian napasanto toy iglisia, kasumpal ton linisan diad panamegley na danum tan salita, 
27 pian niparontal tod sikaton dili so iglisia—marakep, anggapoy mansa o komanet to, masanto, malinis, tan anggapoy pakabalawan. 
28 Nepeg ya aroen na lalaki so kaasawaan da a singa panangaro rad laman dan dili. 
29 Anggapoy toon bosulen toy laman ton dili. Ingen, pakanen tan pablien to, a singa gagawaen nen Cristo ed iglisia; 
30 ta kabyangan itayo na laman nen Cristo. 
31 Onung na ibabagay Masanton Sulat, “Lapud saya, taynan na laki so ama tan ina to, tan iyamung toy asawa to, tan magmaliw iran saksakey a laman.” 
32 Walay baleg a katwaan ya ipapaamta na sayan partiy Masanton Sulat, tan amtak a say kipapasen nen Cristo tan say iglisia so kipaakaran to. 
33 Balet sikayo met so kipaakaran to: balang laki nepeg ya aroen toy asawa to a singa panangaro tod sikaton dili, tan balang bii nepeg a galangen toy asawa to.  

6

Saray Atateng tan saray Anak 


1 Sikayo ran anak, toluk kayod saray atateng yo, ta sikato yay manepeg a gawaen,* onung ed linaway Katawan. 
2 “Igalang moy amam tan inam.” Sikato yay ononan ganggan a walay katekep ton sipan; say sipan saya: 
3 “pian maabig so pagmaliwan mo tan andokey so pambilay mo diad tapew na dalin.” 


4 Atateng, apiger yoy kagagawa yod anak yo pian ag yo ra napampasnuk. Ingen, pabaleg yo ra onung ed panagdisiplina tan panamilin na Katawan. 

Saray Amo tan saray Aripen 


5 Sikayo ran aripen katekep na takot, giwgiw, tan katooran so itoluk yod saray amo yo diad tapew na dalin, a singa si Cristo so panlilingkuran yo. 
6 Walay makanenengneng man o anggapo, ontay gawa yo, aliwan lapud pamaliket yod too; ingen lapud aripen kayo nen Cristo, onur yon mabolbolus so linaway Dios. 
7 Nepeg a sililiket kayon manggaway kimey yo, a singa say Katawan so panlilingkuran yo, aliwan say too labat. 
8 Tandaan yo a say Katawan et tumangan toy balang too, aripen man o aliwan aripen, lapud maung iran gawa to. 


9 Sikayo ran amo, nepeg a maung kayod saray aripen yo, tan ag yo la ra tataktakoten. Ta amta yo a nampapara kayon kayaryan na saksakey a Katawan a walad tawen a namparay pangipapasen tod amin a katoowan. 

Isolung yoy Armas na Dios 


10 Kaonuran, mampabiskeg kayo diad pikakasakey yod Katawan tan diad tulong na mabiskeg a pakayari to. 
11 Amin ya armas ya iiter na Dios ed sikayo so isolung yo, pian nayarian yon labanay panamalingo na Diablo. 
12 Ta saray kalaban tayo et aliwa ran totoo, no ag ingen saray maoges ya ispiritual a pakayari ed mangatatawen a mundo, saray manoley, saray walay pakayari, tan saray panguloy mundo ed sayan ambilonget a panaon. 
13 Kanyan isolung yo la ra natay armas na Dios! No onsabi lad satay agew a maoges, nayarian yon labanan iray kalaban yo, tan kasumpal na pilaban yo, mabiskeg ki nin manalalagey. 


14 Kanyan mamparaan kayo lawas; ibalkes yo so katwaan, isolung yoy katonungan a sanggay pagew yo, 
15 tan isolung yoy sapatos ed sali yo a pamparaan ed pangipulong yoy Maung a Balitan mangiter na kareenan. 
16 Bembenan yo lawas so pananisia a panangga tan pangerep ed amin a panan mandarlang ya ipapana na samay Maoges. 
17 Isolung yon pinagkahilmit yo so kilalaban, tan ala yoy salitay Dios a sikatoy ispadan iiter na Ispiritu. 
18 Gawa yo ra yan amin diad panamegley na pikakasi tan mikerew kayoy tulong na Dios. Mampikasi kayo lawas diad panangiwanwan na Ispiritu. Kanyan mamparaan kayo lawas tan ag ki ontotonda; ituloy yon ipikasi ray amin a totooy Dios. 
19 Ipikasi yo met ya iter na Dios ed siak so dugan pananalita, et diad ontan, matalek ak a mangipaliwaway niamut a katwaan na Maung a Balita. 
20 Lapud sayan Maung a Balita, nibaki ak, anggaman a wadya ak natan ed dalem na prisowan. Ipikasi yon matalek ak a mangipulong onung na nepeg kon gawaen. 

Saray Kaonuran a Pabano 


21 Si Tikico, ya inararon agi tan matoor a managlingkur na Katawan, so mangibalitad sikayoy amin a nipaakar ed siak, pian nakabatan yoy kipapasen tan gagawaen ko. 
22 Kanyan ibakik ditan pian naamtaan yoy kipapasen mi, et napabiskeg so linawa yo. 


23 Say kareenan tan aro a katekep na pananisia so iter komuy Dios Ama tan Katawan a Jesu-Cristo ed saray agagi. 
24 Nawalaan kayo komuy bindisioy Dios, amin yon say panangaro yod Katawan tayon Jesu-Cristo et ag ompatey. 



* 1:1
 Diad pigaran manuskrito anggapoy rad Efeso.

† 1:4
 ed arap to. Lapud panangaroy Dios; odino ed arap to, tan mambilay ed aro. Say Dios.

‡ 1:23
 na mangiiter na inkagnap na amiamin a bengatla; odino a sikaton dili et sigput a napno na inkapno na Dios.

* 5:9
 day silew; diad pigaran manuskrito say Ispiritu.

* 6:1
 Diad pigaran manuskrito anggapoy ta sikato yay manepeg a gawaen.

Say Libro nen 

ESTER 

Pangiparontal 

Saray agawgawa a nikorit ed Libro nen Ester, ya agawa rad panaayaman na impirador na Persia no panaon na ambetel, et nipaakar ed sakey a biin Judio a palbayani a manngaran na Ester. Diad ontan lan inkapuso to tan panangaro tod saray totoo to, niagel to rad pamatey ed sikara na saray kalaban da. Ipapaliwawa na sayan libro so sengegan tan kabaliksan na Purim a pista da ray Judio. 

Logan na sayan Libro 

Nagmaliw a riyna si Ester 1:1–2:23 

Saray komplut nen Haman 3:1–5:14 

Nibitay si Haman 6:1–7:10 

Tinalo na saray Judio iray kalaban da 8:1–10:3  

1

Ag Inonur nen Riyna Vasti si Arin Asuero 



1 Nen ari si Asuero sakop toy sanlasus tan duamplo tan piton luyag manlapud India ya anggad Sudan. 
2 Diad Susa a manonan siudad na Persia so kawalaay trono to. 


3 Diad kumatlon taon na panooley to imparaanan toy baleg a ponsia iray amin ya opisyal to tan saray katulong tod panooley to. Dinmagop iray sondalo na Persia tan saray sondalo na Media. Dinmagop met iray gobirnador tan saray manonan totoo ed saray luyag. 
4 Anem bulan ya impapanengneng to ray kayamanan, kagalangan tan karakpan na impirio to. 


5 Kayari to ya, say ari imparaanan toy ponsia iray amin a totood manonan siudad na Susa, mayaman may mairap-bilay. Pitoy agew so ponsia tan agawa ed saray tanamanan na palasio. 
6 Say solar diman naarkusan na ampoti tan asul iran kurtina. Aberber ira na pinon linen a purpura, tan nibitin irad saray pilak a singsing diad saray marmol a lusek. Niiyan iray yorungan a balituk tan pilak ed solar ya abaldusaan na marmol ya ampoti, ambalanga, tan saray baton mabmabli. 
7 Balituk tan nandoroman klasi iray kupan anginan ed saray iinomen. Daakan ya alak na ari so niparongo. 
8 Sawasawaan so iinomen; ingganggan na ari ed saray aripen ed palasio a nayarin inomen na siopaman so labalabay to.* 


9 Legan to ya, mangiiter na baleg a ponsia ed saray bibii si Riyna Vasti diad loob na palasio. 


10 Diad kumapiton agew na samay ponsia, maniinom tan maliket so ari, kanyan pinaloob to ray pitoran yunuko ya aripen to ran dili a di Mehuman, Bizta, Harbona, Begta, Abagta, Zetar, tan Carcas. 
11 Ingganggan to ran awiten dan akakorona si Riyna Vasti. Magangganan bii so riyna, et nilabay na ari ya ipanta toy ganggana to ed saray opisyal tan amin da ray bisita to. 
12 Balet nen imbaga na saramay aripen so ganggan na ari, ag labay nen Vasti so ondago. Lapud saya, mapalaloy pasnuk na ari. 


13 Ogali nen saman a say ari et ipanon to so nipaakar ed ganggan tan oksuy, kanyan impatawag to ray sumisimbawa to a makaamta na nepeg a gawaen onung ed ganggan. 
14 Saray sankabetbetan a kerewan toy simbawa et di Carsena, Setar, Admata, Tarsis, Meres, Marsena tan Memucan—pitoran opisyal na Persia tan Media a sankatageyan iran betang so bebembenan da ed nanarian. 
15 Inkuantod sarayan lalaki, “Siak, si Ari Asuero, imbakik ed kinen Riyna Vasti iray aripen ko, balet ag to inonur so ingganggan kod sikato! Antoy ibabaga na ganggan a nepeg tayon gawaen ed sikato?” 


16 Insan inkuanen Memucan ed kinen ari tan saray opisyal to, “Ag labat pinabaingan nen Riyna Vasti so ari, no ag ingen pati saray opisyal na ari. Diad tuay tua amin a lalaki ed intiron nanarian so pinabaingan to! 
17 Lapud sayan ginawa to, balang bii ed nanarian gapwan ton melag-melagen so asawa to no narengelan to yan ginawa na riyna. Ikuanda, ‘Ingganggan nen Ari Asuero ya ondagod sikato si Riyna Vasti, balet ag dinmago.’ 
18 No narengelan na kaasawaan na saray opisyal na Persia tan Media so ginawa na riyna, ibaga rad kaasawaan da so nipaakar ed agawa kasakbayan ya onselek so agew. Saray bibii ed inerman a pasen et ag da pagalangan so kaasawaan da, tan saray lalaki et mampasnuk irad kaasawaan da. 
19 No labay na Kagalang ya Ari, mangipaakseb kay ganggan ya ag lan balut omparontal ed arap na ari si Vasti. Ipaisulat mod saray ganggan na Persia tan Media, pian ag lan balut naoman. Insan mo iter ed magmaung a bii so inkariyna nen Vasti. 
20 No nipakabat ed intiron maawang a nanarian so ganggan mo, pagalangan na manepeg na saray bibii so kaasawaan da, mayaman may mairap-bilay.” 


21 Labay na ari tan saray opisyal to yan kanunotan, kanyan ginawa na ari imay imbaga nen Memucan. 
22 Angipawit na sulat ed amin a luyag a nasasakopan na impirio to diad salita tan panagsulat na balang luyag, tan kuantod sayan sulat a say asawan laki so nepeg a pangulo na pamilya to tan nepeg a nasumpal so salita to.  

2

Nagmaliw a Riyna si Ester 


1 Ag abayag kinmepay pasnuk na ari. Anggaman ontan pinunot to may ginawa nen Vasti tan samay ganggan a sumpad sikato. 
2 Kanyan inkuan ed sikato na pigarad saray sumisimbawa to a maasingger ed sikato, “Akin et ag ka mamaanap na pigaran magangganan mamarikit? 
3 Manoro ka na saray opisyal ed balang luyag na impirio, tan paawit mod sikara iray amin a maganan malangwer a mamarikit ed harim mo diad Susa, say manonan siudad. Ibagam ya iyakar da rad panagayaman na saray bibii. Ipaasikasom ira ed kinen Hegai a yunukon makaoley ed saray bibiim. Ibagam a pagang-ganaen da ran maung. 
4 Insan ka mamilid satan na kalikaliktan mod sikara, tan pagmaliw mon riyna a kasalat nen Vasti.” 

Apaknaan na ari a maung yan simbawa, kanyan tinombuk to. 


5 Diad Susa a manonan siudad walay manaayam diman a sakey a Judio a manngaran na Mardokeo ya anak nen Jair; nanlapud tribu nen Benjamin tan kabyangay boleg nen Kis tan si Simei. 
6 Nen inawit nen Ari Nabucodonosor na Babilonia si Ari Joakin na Juda tan saray arum a totoon adakep ed Jerusalem, kaiba ra si Mardokeo. 
7 Walay sakey a biin kapinsan nen Mardokeo ya Ester so ngaran to, a diad salitay Hebreo et Hadasa. Maganggana yan bii tan balibaliy impanlaman to. Nen inatey iray ateng nen Ester tinagibi nen Mardokeo tan impasen to a singa dilin anak to. 


8 Nen impaakseb sirin na ari yan balon ganggan to, sakey si Ester ed saray amayamay a mamarikit a niakar ed Susa. Niakar met si Ester sirin ed palasio na ari tan nipaasikasod kinen Hegai a makaoley na harim. 
9 Labalabay nen Hegai si Ester, kanyan nala nen Ester so maung a linawa to. Ag nanabala si Hegai ed impangigapo to na pampagangganad kinen Ester diad panamegley na panagmasahi tan pangiter na nidoman kakanen. Inter toy sankamaungan a pasen ed ayaman, tan initdan to na pitoran bibiin pinili rad palasio a manlingkur ed kinen Ester. 


10 Lapud pananimbawa nen Mardokeo, inyamut nen Ester so katwaan a sikatoy sakey a Judio. 
11 Inagew-agew a manakar a mampawil-pawil ed arap na solar na harim si Mardokeo, pian naamtaan to no antoy kipapasen nen Ester tan no antoy pansumpalan to. 


12 Sakey taon so niganan panaon a pampaganggana na saramay bibii—anem bulan so pangimasahid sikara na larak na mira tan anem bulan so pangimasahid sikara na saray pabalingit a pampaganggana. Kayari to ya sansakey iran niakar ed kinen Ari Asuero ira may bibii. 
13 Nayarian na balang sakey ed sikara so mangisolung na labay ton kawes, diad iyakar tod palasio a manlapud panagayaman da ray bibii. 
14 Onlad kawalaay ari no labi, tan diad kaimbwasan niakar ed sananey a panagayaman na saray bibii, tan nipaasikaso ed kinen Sasgar, say yunukon makaoley ed saray bibiin iyaamung na ari. Ag to onla lamet ed ari likud no labalabay na ari tan kerewen to diad pamitla toy ngaran na saman a bii. 


15 Sinmabiy liber nen Ester ya onlad ari. Si Ester ya anak nen Abihael tan kapinsan nen Mardokeo ya anagibid sikato et indayew na balang sakey ya akanengneng ed sikato. Nen linmad ari inkawes toy insimbawa nen Hegai ya isolung to. 
16 Kanyan diad kumapiton taon na panooley nen Ari Asuero, diad kumaplon bulan a tatawagey Tebet, niakar si Ester ed palasio na ari. 
17 Labalabay na ari si Ester nen saramay arum a bibii; si Ester so akalay sankabalgan ya abig-linawa tan panangaro na ari. Kinoronaan to sirin si Ester tan ginawa ton riyna a kasalat nen Vasti. 
18 Insan nanggawa na baleg a ponsia so ari a pamagalang ed kinen Ester; inimbitaan ton amin iray opisyal to tan saray manoley to. Imbawag tod intiron nanarian so sakey a pista opisyal,* tan nambubunog na saray rigalon manepeg ya iter ed ari. 

Inlaban nen Mardokeo so Ari 


19 Legan to ya, say ari impagmaliw ton sakey a manoley si Mardokeo. 
20 Balet ag ni imbaga nen Ester a sikatoy sakey a Judio. Imbagad sikato nen Mardokeo ya ag to ibabagad siopaman, et inonur ton singa impangoonur tod sikato nen ogaw nin aasikasoen nen Mardokeo. 


21 Legan na pangoopisina nen Mardokeo ed palasio, di Bigtan tan Teres a guardia rad lolooban na saray kuarto na ari et binosul day ari tan nankomplutan dan pateyen. 
22 Naamtaan nen Mardokeo yan plano ra, kanyan imbaga tod kinen Riyna Ester et imbaga ya nen Ester ed ari. 
23 Nen asalaysay yan balita, arumog a tua, kanyan binitay da ra may duara. Ingganggan na ari a nikorit yan inkagawa ed panagsulatan na palasio.  

3

Implano nen Haman a Pateyen iray Judio 


1 Ag abayag, inyatagey nen Ari Asuero so kipapasen na sakey a lakin manngaray Haman. Impasen to a kumadwan sankatageyan ya opisyal na impirio. Si Haman et lakin anak nen Hamedata a kabyangay boleg nen Agag.* 
2 Ingganggan na ari iray amin ya opisyal a manlilingkur ed sikato a galangen day Haman diad panamegley na italimukor tan ituek dad sikato. Ginawa da yan amin likud ed kinen Mardokeo ya ag to labay so ontuek ed kinen Haman. 
3 Tinepet ed sikato na saray arum ya opisyal a manlilingkur ed ari no akin et ag to oonuren so ganggan na ari. 
4 Agew-agew dan tatanggoyuren ya ontoluk, balet ag to ra dengelen. Impaliwawa to, “Sakey ak a Judio, kanyan ag ko nayariay ontuek ed kinen Haman.” Kanyan imbaga ra yad kinen Haman, ta manduaruwa ra no palabasen kasi nen Haman yan gagawaen nen Mardokeo. 
5 Mapalaloy pasnuk nen Haman nen akabatan ton ag to napatalimukor tan ag to napatuek ed sikato si Mardokeo. 
6 Nen akabatan to met a sakey a Judio si Mardokeo, ginetma to, ya ag to labat dusaen si Mardokeo no ag ingen pateyen iray amin a Judio a walad intiron Impirio na Persia. 


7 Diad kumalabinduan taon na panooley nen Ari Asuero, diad ononan bulan, say bulan na Nisan, ingganggan nen Haman a gawaen so pampapalaranan a tatawagen na “purim,” ta amtaen to no dinay manepeg ya agew tan bulan a panggawad samay getma to. Apili so kumalabintalon agew na kumalabinduan bulan, say bulan na Adar. 


8 Kanyan inkuanen Haman ed ari, “Walay sakey a poli na totoon nitaytayak irad intiron impiriom. Narumog ira ed balang luyag. Nidomad arum a totoo iray totombuken dan kaogaliyan. Sakey ni, ag da oonuren iray ganggan na impirio, kanyan ag mo pankaabigan so pamaolyan mod sikara. 
9 No labay na Kagalang kon Ari, mangipaakseb kay sakey a ganggan a nepeg a pateyen ira. No gawaen mo ya, andi-duaruwan makapangyan ak na talon lasus tan pitomplo tan liman toniladan pilak ed saray makaoley ed panagsinupan na ari ya onkanan pangikurang na oley ed impirio.” 


10 Inekal na ari so singsing to ya ikakana tod pantimbri na saray ganggan, pian magmaliw iran opisyal a ganggan. Insan to inter ed toon kalaban na saray Judio, si Haman a lakin anak nen Hamedata a kabyangay boleg nen Agag. 
11 Inkuan na Ari ed sikato, “Kayaryan mo ray totoo tan saray kuarta ra; gawam ed sikaray labay mo.” 


12 Kanyan diad kumalabintalon agew na ononan bulan, tinawag nen Haman iray sikritario to tan indikta tod sikara so sakey a ganggan a nepeg ya ipatalus ed amin a salita tan ikorit ed amin a panagsulat ed intiron impirio tan nepeg ya ipawit ed amin da ray manoley, gobirnador, tan opisyal. Nipaakseb ed ngaran nen Ari Asuero, tan atimbrian na samay singsing to. 
13 Sayan sulat et inyakar na saray ibabaki ed balang luyag na nanarian. Ibabaga na samay ganggan a pateyen ya amin iray Judio—malangwer may matakken, bibii may ogogaw—ed sakey ya agew, say kumalabintalon agew na Adar. Pateyen iran andi-panangasi tan alaen iray kayaryan da. 
14 Nepeg ya ipaamta ed saray karaklan ed balang luyag so ibabaga na samay ganggan, pian makapamparaan so balang sakey no onsabi may tinandaan ya agew. 


15 Lapud ganggan na ari nipaamtad saray totood Susa, say manonan siudad imay ganggan. Saray ibabaki impasabi rad saray luyag so balita. Naninoman so ari tan si Haman, legan a nagegewgew so intiron siudad na Susa.  

4

Kinerew nen Mardokeo so Tulong nen Ester 


1 Nen akabatan nen Mardokeo iray amin ya agawa pinipilat toy kawes to lapud mapalalon ermen to. Insan nankawes na sako, ininan to na dapul so olo to, tan nanakar-akar ed siudad a manogagaog tan mannangnangis na ampaipait, 
2 ya anggad akasabi ed lolooban na palasio. Ag linmoob ed palasio lapud ag nayarid dalem so toon akakawes na sako. 
3 Walay panogaog tan ermen ed saray Judio diad amin a luyag a pangibawagan na samay ganggan na ari. Nanayuno ra, nanakis ira, nanogaog ira, tan karaklan ed sikara so nankakawes na sako tan dinmodokul ed dapul. 


4 Nen imbagad kinen Ester na saray aripen ton bibii tan saray yunuko so gagawaen nen Mardokeo, mapalaloy inkagunigon to. Angipatolur ed kinen Mardokeo na kawes ya isalat tod samay sako, balet ag inawat nen Mardokeo. 
5 Insan tinawag nen Ester si Hatac, ya aripen to a sakey ed saray yunukon tinoro na ari, tan pinaonla tod kinen Mardokeo ta amtaen to no antoy nagagawa tan no akin. 
6 Linmay Hatac ed kinen Mardokeo diad plasa na siudad, diad lolooban na palasio. 
7 Imbagad sikato nen Mardokeo iray amin ya agawad sikato, tan no kaonungay insipan nen Haman a mangyan na kuarta ed panagsinupan na kayamanan na palasio no napatey ya amin iray Judio. 
8 Initdan nen Mardokeo si Hatac na kopia na samay ganggan a nipaakseb ed Susa ya ibabaga toy pakapatey na saray Judio. Kinerew nen Mardokeo ed sikato ya iter tod kinen Ester imay kopia na ganggan, tan ipaliwawa tod sikato so kipapasen da ray Judio. Kinerew to met ya ibaga tod kinen Ester ya onlan mikasid ari ya abageyen to ray totoo nen Ester. 
9 Ginawa ya nen Hatac, 
10 tan saya so imbilin nen Ester ed sikato ya ipawil tod kinen Mardokeo, 
11 “No walay siopaman, laki may bii, ya onlad patio ed dalem tan miarapan ed ari anggaman ya ag tinawag, nepeg a pateyen itan a too. Sikato yay ganggan; kabat ya na balang sakey, manlapud saray sumisimbawa na ari ya anggad saray totoo na luyag. Anggapoy makapaliis ed sayan ganggan, likud no say ari et itoro tod siopaman so balituk a sitro to; ag napatey ed satan. Balet sakey bulan lan ag ak ni tinawag na ari.” 


12 Nen nadngel nen Mardokeo imay impaibaga nen Ester, 
13 impawit to yan pasakbay: “Abaloan mo amon bukor moy Judion ag napatey lapu labat a wala kad palasio. 
14 No anggapoy walad sika so panaon a singa saya, manlapud tawen so tulong ed saray Judio et nilaban ira, balet ompatey ka tan mansamput lay pamilya nen amam. Balet antoy amtam no say makasengeg na impagmaliw mon riyna et lapud panaon a singa saya!” 


15 Saya so inyebat nen Ester ed kinen Mardokeo: 
16 “Laka, ta pantitipon mo ray amin a Judion walad Susa; manayuno kayo tan mampikasi kayon para siak. Ag kayo mamangan odino oniinom na antokaman ed loob na taloy agew tan taloy labi. Onya met so gawaen ko tan saray bibiin managlingkur ed siak. Kayari na sayan gawaen tayo, onla ak ed ari, anggaman a sumlang ed ganggan. No nepeg ya ompatey ak, sipaparaan ak ya ompatey.” 


17 Tinmaynan la sirin si Mardokeo, tan ginawa toy amin ya imbaga nen Ester ed sikato.  

5

Inimbitaan nen Ester so Ari tan si Haman ed sakey a Ponsia 


1 Diad kumatlon agew na panaayuno nen Ester, insolung toy kawes ton riyna, tan linman nanalagey ed dalem a patio na palasio diad arap na kuarton kawalaay trono. Wadman so ari ya akayorung ed trono tan akaarap ed lolooban. 
2 Nen anengneng na ari a manaalagey ed paway si Riyna Ester, aliketan tan inturo tod Riyna may balituk a sitro to. Inmasingger sirin si Riyna Ester tan diniwit toy ngoro na samay sitro. 
3 “Akin, Riyna Ester?” tepet na ari. “Ibagam so labay mo, et iter ed sika, anggan say kapaldua na nanarian ko.” 


4 Inmebat si Ester, “No onabubon ka, Kagalang kon Ari, labay ta kan imbitaan tan si Haman ed ponsia ya ipaparaan kon para sikayo natad sayan labi.” 


5 Ingganggan na ari ya ondagon tampol si Haman, ta sikaran duay bisita nen Ester. Kanyan linmay ari tan si Haman ed ponsia ya imparaan nen Ester. 
6 Legan ya oniinom iray alak tinepet na ari ed kinen Ester. “Ibagam ed siak so labay mo, et iter ed sika. Iter kod sikay kerewen mo, anggan say kapalduay nanarian ko.” 


7 Inmebat si Ester, 
8 “No iter na Kagalang kon Ari so kerewen ko, labay ko a sika tan si Haman so bisitak lamet nabwas ed ponsia ya iparaan kon para sikayo. Ibagak lad satan no antoy labay ko.” 

Ginetma nen Haman a Pateyen si Mardokeo 


9 Nen nanlapud ponsia si Haman malikeliket tan masaysayaksak. Balet anengneng toy Mardokeo ed lolooban na palasio. Nen ag inmalagey si Mardokeo odino angipanengneng na pamatnagay pangigalang to nen onlalabas, mapalaloy pasnuk nen Haman ed sikato. 
10 Balet pinokpokan toy sikaton dili tan sinmempet la. Inimbitaan tod abung to iray kakaaro to tan kinerew tod asawa ton si Zeres a mibiang ed tongtongan da. 
11 Impanta nen Haman ed saray sangkaili to so ontan lan kayamanan to, karakel na anak ton lalaki, say impangitagey na ari ed betang to, tan say kipapasen ton sankatageyan ed amin da ray opisyal na ari. 
12 “Aliwan saratan labat,” intuloy nen Haman, “si Riyna Ester angiparaan na panangan a para siak labat tan say ari, anggapo lay arum. Naimbitaan kami ni lamet nabwas. 
13 Balet anggapoy kabaliksan na saraya ed siak legan a nanenengneng koy Mardokeo, saman a Judio, a manyodyorung ed lolooban na palasio.” 


14 Kanyan si asawa to tan saramay kakaaro to inkuandad sikato, “Mampagawa kay panagbitayan a duamplo tan talon mitro so kaatagey to. Nabwas na kabwasan kerew mod ari ya ibitay si Mardokeo ed panagbitayan ya impagawam. Diad ontan maliket kan onlad ponsia ya imparaan na riyna.” 

Apaknaan nen Haman yan kanunotan, kanyan nampagawa na panagbitayan.  

6

Pinagalangan na Ari si Mardokeo 


1 Diad saman a labi ag makaogip so ari, kanyan impaala toy libro na saray awaran tan impabasa to pian narengel to. 
2 Nibasa imay nipaakar ed impangipaamta nen Mardokeo ed komplut a pamatey ed ari, say komplut ya implano di Bigtan tan Teres, saray duaran yunuko ed palasio a nangguardiad saray kuarto na ari. 
3 Tinepet na ari, “Panoy impangiter tayod kinen Mardokeo na galang tan tumang lapud saman a ginawa to?” 

Inmebat iray aripen to, “Anggapoy niiter ed sikato.” 


4 “Wala diad palasio so siopaman ya opisyal ko?” tepet na ari. 

Diad saman a bekta kalooloob nen Haman ed patio na palasio. Sinmabi ta kerewen tod ari ya ibitay si Mardokeo ed panagbitayan ya imparaan to. 
5 Kanyan inmebat ira may aripen. “Wadyay Haman; manaalagar, ta mitongtong ed sika.” 

“Paloob yo,” kuan na ari. 


6 Linmoob sirin si Haman, et inkuan na ari ed sikato, “Walay toon labay kon pagalangan. Antoy nepeg a gawaen kon para sayan too?” 

Ninunot nen Haman ed sikaton dili, “Siopa niy toon labay na ari a pagalangan no ag say siak?” 


7-8 Kanyan inmebat ed ari, “Paiyakaran mo na kawes a para ari—say kawes ya isosolung mo. Inan moy koronan manepeg a para ari so olo na dilin kabayom. 
9 Insan mo pasolungan ed sakey ed saray atagey ya opisyal mo. Kayari to ipakabayo to tan tengtengen to may kabayo ya iliber ed plasa na siudad. Paibandom ed samay atagey ya opisyal mo legan dan onliliber, ‘Nengneng yoy tumang na toon labay a pagalangan na ari!’ ” 


10 Insan inkuanen ari, “Ganatan mon alaen imay kawes tan samay kabayo, tan gawam ed kinen Mardokeo a Judio iray amin ya imbagam a nagawa. Wadman natan a manyodyorung ed lolooban na palasio.” 


11 Inala sirin nen Haman imay kawes tan samay kabayo. Insolung tod kinen Mardokeo imay kawes. Kinmabayo si Mardokeo, tan tinengteng nen Haman imay kabayo. Inliber to ed plasa na siudad, tan imbabando to legan dan onliliber, “Nengneng yo so tumang na toon labay a pagalangan na ari!” 


12 Pinmawil si Mardokeo ed lolooban na palasio; balet si Haman magangganat a sinmempet a sinakuban toy lupa to, lapud kababaingan to. 
13 Imbaga tod asawa to tan amin a kakaaro iray amin ya agawad sikato. Insan samay asawa to tan saramay makabat a kakaaro to inkuandad sikato, “Nababalang mo lay pakayarim tan niyaalis ed kinen Mardokeo. Sakey a Judio, kanyan ag mo nalabanan. Andi-duaruwan taloen to ka.” 

Nibitay si Haman 


14 Legan ni ran mantotongtong, sinmabin magangganat iray yunukod palasio, ta awiten day Haman ed ponsia ya imparaan nen Ester.  
7

1 Kanyan say ari tan si Haman et linma ran mirongo ed kinen Ester 
2 a pidwa. Nen oniinom iray alak, tinepet na ari ed kinen Ester. “Natan, Riyna Ester, antoy labay mo? Ibagam ed siak et iter kod sikay anggan kapaldua na nanarian.” 


3 Inmebat si Riyna Ester, “No labay na Kagalang kon Ari ya ipagamur so mugmon kerew ko, say pilalek ko et say pakapaliis ko tan saray totook ed patey. 
4 Saray totook tan siak et nilako kamin pateyen. No nilako kamin aripenen labat komun, andi bali la; ag ak la komun onesel, tan ag ta ka la sigensigenen nipaakar ed saya. Balet ngalngali da kami la pateyen, paandipaten!” 


5 Insan tinepet nen Ari Asuero ed kinen Riyna Ester, “Siopay makatepel a manggawa na ontan? Kawalaan to tan a too?” 


6 Inmebat si Ester, “Say kalaban mi et sayan toon maoges tan managpairap ed sikami—si Haman!” 

Asabyan na baleg a takot si Haman diad arap na ari tan say riyna. 
7 Inmalagey so ari a mapalaloy petang na olo to, pinmaway ed kuarto, tan linmad tanamanan na palasio. Atalusan nen Haman ya andi-duaruwan dusaen na ari lapud saya, kanyan tinmilak ta kerewen tod Riyna Ester ya ag la komun napatey. 
8 Nen pinmawil ed kuarto so arin nanlapud tanamanan, katiktikleb nen Haman ed yurongan a kawalaan na riyna. Diad impakanengneng na ari ed saya, inmeyag, “Sayan laki et pasooten to met so riyna ed arap ko, diad dilin loob na palasio?” 

Ag ni asumpal so arin mansasalita, nen kinobutan la na saray yunuko so olo nen Haman. 
9 Insan inkuan na sakey ed saray yunuko a si Harbona, “Si Haman nampagawa ni ingen diad abay na abung to na panagbitayan a pamitayan tod kinen Mardokeo, samay toon angilaban na bilay na Kagalang min Ari. Duamplo tan talon mitro so kaatagey to!” 

“Ibitay yod man si Haman!” inganggan na ari. 


10 Kanyan nibitay si Haman ed panagbitayan ya impagawa ton para si Mardokeo. Insan kinmepa so pasnuk na ari.  

8

Nibagad saray Judio ya Onlaban ira 


1 Diad saman ya agew, inter nen Ari Asuero ed kinen Riyna Ester iray amin a kayaryan nen Haman a kalaban na saray Judio. Imbaga nen Ester ed ari a sankanayon ira nen Mardokeo, kanyan manlapud saman ya agew bolus si Mardokeo a minengneng ed ari. 
2 Inekal na ari imay singsing ton panagtimbri (a binawi tod kinen Haman) tan inter tod kinen Mardokeo. 


3 Insan akisalita lamet ed ari si Ester, ya akadakmomo tan mannangnangis ed saliyan na ari. Kinerew tod ari a patondaen to may maoges a plano nen Haman, a kabyangay boleg nen Agag,* sumpad saray Judio. 
4 Intoro na ari imay balituk a sitro to ed kinen Ester, kanyan inmalagey tan kuanto, 
5 “No labay na Kagalang ya Ari, tan no abagayen mo ak tan isisipen mon matonung a gawaen, pikasik a mangipakseb kay ganggan ya ag la ituloy ira may ganggan nen Haman—saray ganggan a sayan anak nen Hamedata a kabyangay boleg nen Agag et impaakseb to a pamatey ed saray amin a Judio ed intiron impirio. 
6 Panon kon nitepel so pakapatey ed saray totook, saray dilin kadalaan ko?” 


7 Insan si Ari Asuero kuantod kinen Riyna Ester tan si Mardokeo a Judio, “Imbitay ko si Haman lapud maoges a plano to sumpad saray Judio tan inter kod kinen Ester iray kayamanan to. 
8 Balet say ganggan a nipaakseb ed ngaran na ari tan amarkaan na panagtimbri to et ag lan balut nabawi. Anggaman ontan, nayarian yoy mansulat ed saray Judio na antokaman a labay yo; nayarian yoy mansulat ed ngaran ko tan markaan yo na panagtimbrik.” 


9 Agawa ya nen kumaduamplo tan talon agew na kumatlon bulan, say bulan na Sivan. Tinawag nen Mardokeo iray sikritario na ari tan angidikta na saray sulat a para saray Judio, tan saray gobirnador, saray makaoley, tan saray opisyal na amin iray sanlasus tan duamplo tan piton luyag, manlapud India ya anggad Sudan. Nipawit ira yan sulat ed balang luyag onung ed dilin salita tan panagsulat diman; Nipawit met ira ed saray Judio onung ed dilin salita tan panagsulat da. 
10 Impaisulat ira nen Mardokeo diad ngaran nen Ari Asuero, tan minarkaan to ra na panagtimbri na ari. Linmogan ed saray mabatik a kabayo na ari iray angyakar ed saramay sulat. 


11 Nipaliwawad sarayan sulat ya inaboluyan na ari iray Judio ed balang siudad a togyupen day sikaran dili pian niagel day bilay da. No ondogpa iray anggan siopan totoo ya akaarmas, diad anggan anton luyag, ed saray Judion lalaki, saray kaasawaan tan saray anak da, nayarian day onlaban, pateyen da ran amin tan alaen iray kayaryan da. 
12 Sumpalen da ya ed intiron Impirio na Persia no agew a niganan pamatey ed saray Judio, say kumalabintalon agew na Adar ed kumalabinduan bulan. 
13 Nepeg a saya et ipasen a sakey a ganggan, tan nepeg ya ipaamta ed balang too ed kapag luyag, pian makapamparaan iray Judio ya ombawi ed saray kalaban da no nasabi man ya agew. 
14 Lapud ganggan na ari, linmogan ed saray kabayo na ari iray nibakin mangibawag, tan pinakoyat da ra ed anggaay nayarian da. Samay ganggan nibawag met ed Susa, say manonan siudad. 


15 Pinmaway ed palasio si Mardokeo ya akasolung na asul tan ampotin kawes na ari, akakolibemben na ambalbalangan pinon linen, tan akaiyan ed olo so baleg a koronan balituk. Insan diad saray dalan na Susa binmetag so eyag na liket tan gayaga. 
16 Saray Judio et akaliket, akalinawa, tan awalaan iray liknaan na impanalo. 
17 Inerman a luyag o siudad ya angibasaan ed samay ganggan na ari, nampipista ray Judio, nanliliket, tan nanggagayaga ra. Dakel ed saray arum a totoo so nagmamaliw a Judio, lapud antakot da la ra.  

9

Pinatey na saray Judio iray Kalaban da 


1 Sinmabi may kumalabintalon agew na Adar, samay agew a panumpal ed samay ganggan na ari, say agew ya inilaloan na saray kalaban da ray Judio a panalo rad sikara. Balet saray Judio la laingen so analod sikara. 
2 Diad ayaman na saray Judio ed balang siudad* na nanarian, nankakasakey tan namparaan iran ondogpa ed siopaman a mamasakit ed sikara. Diad inerman a pasen natatakot iray totoo ed sikara, tan anggapoy makalaban ed sikara. 
3 Diad tuay tua, amin da ray opisyal ed balang luyag—saray gobirnador, saray makaoley, tan saray mangilalaman na ari—tinmutulong irad saray Judio lapud antakot ira ed kinen Mardokeo. 
4 Kabkabat ed intiron nanarian a si Mardokeo et makapanyari ed palasio, tan ombabaleg so pakayari to. 
5 Kanyan nayarian na saray Judio a gawaen ed saray kalaban da so labay da. Dinmogpa ran sankaawit da ray ispada tan pinapatey da ra. 


6 Diad Susa a manonan siudad, pinatey na saray Judio so liman lasus a totoo. 
7-10 Kaibad saraya so samploran lalakin anak nen Haman ya anak nen Hamedata tan kalaban na saray Judio: Parsandata, Dalfon, Aspata, Porata, Adelia, Aridata, Parmasta, Arisai, Aridai, tan Vaisata. Balet ag da diniwit so kayamanan na saray pinatey da. 


11 Diad saman lamlamang ya agew nipasabid ari so bilang na saray apatey ed Susa. 
12 Inkuantod kinen Riyna Ester, “Diad Susa labat liman lasus, pati saray samploran lalakin anak nen Haman, so pinapatey na saray Judio. Dakdakel ni angangko so pinatey da ed saray luyag. Anto niy labay mo. Ibagam et iter ed sika.” 


13 Inmebat si Ester, “No labay na Kagalang kon Ari, abuloyan mo komun iray Judio a gawaen da lamet nabwas so ginawa ra natan. Ipabitay mo komun ed panagbitayan iray bangkay da ra may anak nen Haman.” 
14 Ingganggan na ari a nagawa ra ya, kanyan angipaakseb na ganggan ed Susa. Nipanengneng ed karaklan iray bangkay na saramay anak nen Haman. 
15 Diad kumalabinapat ya agew na Adar nantitipon lamet iray Judio ed Susa tan pinatey da niy talon lasus nin lalaki ed siudad. Balet ag da diniwit so kayamanan na saray pinatey da. 


16 Nantotogyup met iray Judio ed saray luyag tan inyagel day sikaran dili. Pitomplo tan liman libon totoo so pinapatey dan mamobosul ed sikara. Balet ag da met diniwit so kayamanan na saray pinatey da. 
17 Ginawa da ya nen kumalabintalon agew na Adar. Diad kaimbwas, say kumalabinapat ya agew, tinondaan la na saray Judio so nampatey, tan ginawa ran maliket a pistay panangan iman ya agew. 
18 Balet say kumalabinliman agew so ginawan pista na saray Judio ed Susa, ta diad kumalabintalo tan kumalabinapat ya agew so impanpatey da tan diad kumalabinliman agew so intonda ra. 
19 Sikato yay makasengeg a saray Judion manaayam ed saray ankekelag a baley et maliket dan sisilibraan a pista so kumalabinapat ya agew na bulan na Adar, say agew a paniiteran day rigalo na kakanen. 

Say Pista na Purim 


20 Impaisulat nen Mardokeo ira yan agawa tan sinulat ton amin iray Judion walad Impirio na Persia, arawi may asingger so kawalaan da. 
21 Imbaga to a gawaen da ran pista opisyal so kumalabinapat tan kumalabinliman agew na bulan na Adar kapag taon. 
22 Sarayan agew so impamaandi na saray Judio ed saray kalaban da tan sikato yay bulan a nagmaliw a panaon na liket tan gayaga so panaon na ermen tan inkaandiay ilalo. Nibagad sikara a diad sarayan agew mampoponsia, manliliket tan maniiteran ira na saray rigalon kakanen tan itdan da met iray mairap-bilay. 
23 Kanyan sinumpal na saray Judio iray bilin nen Mardokeo, et nagmaliw a tinaon yan pista. 


24 Nen saman, si Haman ya anak nen Hamedata—say kabyangay boleg nen Agag tan kalaban na saray Judio—et ginawa to so pampapalaranan a tatawagen na “purim”, pian naamtaan to so agew a pamatey ed saray Judio; implano ton paandipaten ira. 
25 Balet linmay Ester ed ari, tan angipaakseb so ari na saray nisulat a ganggan. Say agawa et si Haman so nansumpalan na samay maoges a ginetma tod saray Judio; sikato tan saray anak ton lalaki so nibitay ed panagbitayan. 
26 Sikato yay makasengeg no akin ya atawag na Purim ira yan pista opisyal na saray Judio. Say salitan Purim kabaliksan toy “saray pampapalaranan.” Lapud samay sulat nen Mardokeo tan lapud saramay amin ya agawad sikara, 
27 ginawa ran sakey a totontonen da, saray kabyangay boleg da, tan siopaman a magmaliw a Judio, a diad manepeg a panaon na kapag taon pistaan da ra yan duaran agew onung ed saray bilin nen Mardokeo. 
28 Nakaukolan a balang Judion pamilya na balang kailalakan ed arapen, diad balang luyag tan balang siudad, tandaan tan pistaan da ra yan duaran agew na Purim ya anggad kapigan. 


29 Nansulat met si Riyna Ester ya anak nen Abihael pian napaneknekan na pakaoley to imay sulat a nipaakar ed Purim a ginawa nen Mardokeo. 
30 Para amin da ray Judio yan sulat tan nipawit iray kopia ed amin da ray sanlasus tan duamplo tan piton luyag na Impirio na Persia. Nilogan ed sayan sulat a nawalaan komun na kareenan tan niarawid saray kaatapan iray Judio, 
31 tan ingganggan to ra tan saray kabyangay boleg da a silibraan da ray agew na Purim diad manepeg a panaon, a singa panusumpal da ed saray totontonen a nipaakar ed panagayuno tan saray agew na panagermen. Ingganggan ya di Mardokeo tan Riyna Ester. 
32 Say ganggan nen Ester a pamaneknek tod saray totontonen a nipaakar ed Purim et nisulat ed sakey a nilokut a babasaen.  

10

Say Inkatalonggaring di Asuero tan Mardokeo 


1 Pinasoot nen Ari Asuero ya impanbayar na buis iray totoon manaayam ed gilig na dayat tan saray manaayam ed bandad loob na impirio to. 
2 Nikorit ed saray panagsulatan da ray arari ed Persia tan Media iray amin a matalonggaring tan makapakelaw a ginagawa to tan say impangipasen tod kinen Mardokeo ed atagey a betang. 
3 Si Mardokeo a Judio so onkumadwad kipapasen nen Ari Asuero. Pinapagalangan tan labalabay na saray kapara ton Judio. Ginagawa toy pankaabigan na saray totoo to tan say kiarawid kaatapan na amin da ray kaybangay boleg da. 



* 1:8
 Sawasawaan…labalabay to; odino Balet anggapoy siopaman ya apasoot ya oninom; ingganggan na ari ed saray aripen ed palasio a nayarin inomen na siopaman so labalabay ton kinarakel o kinaraiset.

* 2:18
 pista opisyal; odino panamaandid saray buis.

* 3:1
 AGAG: Sakey ya ari da ray Amalecita; saray totoo to et abayag lan kalaban na saray Israelita.

* 8:3
 AGAG: Nengneng yoy 3:1.

* 9:2
 Diad ayaman na saray Judio ed balang siudad; odino Diad balang siudad na saray Judio; odino Diad balang siudad a panaayaman da ray Judio.

EXODO 

Pangiparontal 

“Intaynan” so kabaliksan na Exodo, tan totokuyen toy sankamanonan agawa ed istoria na bilay da ray Israelita a nisalaysay ed sayan libro—say intaynan da ray Israelita manlapud Egipto a dimay akaaripenan da. Apatiray manonan parti na sayan libro: 1) Say impakaokpus na saray Hebreo ed impakaaripen da; 2) say impanbiahi ra ya anggad Palandey na Sinai; 3) say impisipanan na Dios ed saray totoo to diad Sinai, ya angiter ed sikara na saray ganggan a nepeg dan onuren ed panagbilay da, ganggan iran nipaakar ed moralidad, gobirno, tan rilihion; 4) say impamaalagey tan impangyan na saray kagawaan ed sakey a pasen a pangigalangan na saray Israelita, tan saray ganggan a nipaakar ed saray papari, tan say nipaakar ed panangigalang ed Dios. 

Manonan isasalaysay na sayan libro so nipaakar ed ginawa na Dios, nen imbolus tod inkaaripen iray totoo to tan impagmaliw to ran sakey a bansa a walay ilalo ed arapen. 

Say manonan too ed sayan libro et si Moises, say toon pinili na Dios a mangipangulo na saray totoo to manlapud Egipto. Say kabkabat na karaklan a parti na sayan libro et say listaan na saray Samploran Ganggan diad kapitulo 20. 

Logan na sayan Libro 

Nibolus manlapud Egipto iray Israelita 1:1–15:21 

a. Aripen irad Egipto 1:1-22 

b. Say inkianak nen Moises tan say impanogaw to 2:1–4:31 

c. Akiarap si Moises tan si Aaron ed ari na Egipto 5:1–11:10 

d. Say Paskua tan say intaynan manlapud Egipto 12:1–15:21 

Manlapud Dayat ya Ambalanga ya anggad Palandey na Sinai 15:22–18:27 

Say Ganggan tan say sipanan 19:1–24:18 

Say Tulda na Sipanan tan saray bilin a nipaakar ed panangigalang 25:1–40:38  

1

Say Kairapan ya Inako na saray Israelita ed Egipto 



1 Saray anak nen Jacob tan saray pamilya ra a kaiba to ran linmad Egipto et saraya: 
2 Ruben, Simeon, Levi, Juda, 
3 Isacar, Zabulon, Benjamin, 
4 Dan, Neftali, Gad, tan Aser. 
5 Pitomplo ya amin iray anak tan apo nen Jacob, a pati si Jose a wadman la ed Egipto. 
6 Diad impankurang na panaon si Jose, saramay agagi to, tan amin a totoo ed saman a kailalakan et inaatey ira. 
7 Balet amayamay iray anak tan apo na saman a kailalakan, a salanti saray Israelita; dinmakerakel ira tan nagmaliw iran makapanyarin tuloy, kanyan kinmayat iran nanayam ed intiron bansa na Egipto. 


8 Sinmabiy panaon a walay balon ari na Egipto ya ag to kabat si Jose. 
9 Sayan ari inkuantod saray totoo to, “Makapataktakot la ra yan Israelita, ta dakerakel tan makapanyari la ra nen say sikatayo. 
10 Gawaen tayoy kasiliban a pamatonda na idadakel da, ta no walay onsabi-sabin bakal, ag la pigan migampi rad saray kalaban tayo. Onlaban irad satan ed sikatayo, insan da taynan so bansa tayo.” 
11 Kanyan angipasen iray Egipsio na saray opisyal a mamairap ed saray Israelita. Impankikimey da ra na ambelat diad impamaalagey dad saray siudad na Pitom tan Rameses a panangisempenay abasto na ari. 
12 Balet no panoy impanpapairap na saray Egipsio ed saray Israelita, lalon ondarakel ira tan onaawang so pasen a panaayaman da. Apagaan ed satan iray Egipsio ed saray Israelita, 
13-14 kanyan impagmaliw dan masegsegang so bilay da. Pinapasoot da ran inaripen. Impankikimey da rad panagmasa na dalin tan diad panaggawa na laryo; impankikimey da met ni rad kaalogan da. Ag da ran balut kinasian. 


15 Insan say ari na Egipto akisalitad kindi Sifra tan Pua, saray duaran manamianak a Hebrea. 
16 Inkuantod sikara, “No mamaanak kayod saray bibiin Hebrea, patey yo so ogaw no laki, balet ag yo papateyen no bii.” 
17 Balet sarayan manamianak, lapud walay takot dad Dios, ag da inonur imay ingganggan na ari ed sikara; ag da pinatey iray ogogaw a lalaki. 
18 Impatawag to sirin ira yan manamianak tan tinepet tod sikara, “Akin et onyay gagawaen yo? Akin et ag yo papateyen iray ogogaw a lalaki?” 


19 Inmebat ira may manamianak, “Aliwan singa saray bibiin Egipsia iray bibiin Hebrea, ta mainomay iran mananak; ag ni sinmabiy manamianak et akapananak la ra.” 
20-21 Lapud sarayan manamianak et walay takot dad Dios, tinumangan ira na Dios tan initdan to ray anak da. Ag tinmonda so indakel na saray Israelita tan nagmaliw iran makapanyarin tuloy. 
22 Diad satan, say ari angipaakseb na sakey a ganggan ed saray amin a totoo to: “Ipaanur yod Ilog na Nilo so balang Hebreon laki a kapangyanak, balet ag yo papateyen iray kapangyanak a bibii.”  

Say Inkianak nen Moises 


1 Diad saman a panaon walay sakey a lakin kabyangay boleg nen Levi ya angasaway biin kabolegan to. 
2 Nanlokun yan bii tan nananak na laki. Nen anengneng to a balibalin ogaw so anak to, inyamut ton taloy bulan. 
3 Balet nen ag to la nayarian ya iyamut so anak to, angala na sakey a baskit a papiro; kinapolan to na beket, pian ag naloobay danum. Insan to inlogan ed baskit imay ogaw tan inggaton to ed gilig na ilog a kawalaay atatagey a dika. 
4 Say atsi to may ogaw nambantay ed bandad arawi, pian naamtaan to no antoy nagawad samay agi to. 


5 Et nibana a say prinsisa ya anak na ari et linmasur ed ilog a manames; balet saray mamarikit a katulong to nanakarakar irad gilig na ilog. Kabebekta anengneng to may baskit ed kawalaay atatagey a dika; ingganggan toy sakey a katulong to a mangalad samay baskit. 
6 Nilokasan nen prinsisa imay baskit tan anengneng toy sakey ya ogaw a manakakis. Naabagey to tan inkuanto, “Sayan ogaw et anak na sakey ed saray bibiin Hebrea.” 


7 Insan samay atsi na ogaw inkuanto, “Itawagan ta kayo na biin Hebrea, ta komisan to yan ogaw para sikayo?” 


8 “Laka sirin,” inkuanen prinsisa. Kanyan nila ton tinawag imay ina na ogaw. 
9 Inkuan na prinsisa ed samay ina, “Alam yan ogaw tan ikomisan mo ak; upaan ta ka.” Inala to sirin imay ogaw tan kinomponi to. 
10 Nen baleg la may ogaw inyakar tod samay prinsisa ya anak na ari. Samay prinsisa inala to may ogaw tan impasen ton anak ton dili. Inkuanto, “Diad danum so angaonan ko, kanyan ingaran ko na Moises.”* 

Tinaynan nen Moises so Egipto 


11 Nen baleg lay Moises dinalaw to ray agagi ton Hebreo, et naimatunan toy kakairapan da. Anengneng nen Moises so sakey ya Egipsio a mamapatey ed sakey a Hebreo a kadalaan to. 
12 Nanlingaw-lingaw si Moises; nen anggapoy toon nanengneng to, pinatey to may Egipsio tan intabun tod kabueran. 
13 Diad ontombuk ya agew pinmaway si Moises tan anengneng to ray duaran Hebreo a manlalaban. Inkuantod samay nankasalanan, “Akin et kakabilen moy kaparam a Hebreo?” 


14 Inmebat imay too, “Siopa so anorod sika a manoley tan manintinsia ed sikami? Labay mo ak a pateyen a singa impamatey mod samay Egipsio?” Tinmakot ed satan si Moises tan inkuantod sikaton dili, “Akabatan la na totoo imay ginawak.” 
15 Nen akabatan na ari so agawa, ingganggan ton pateyen si Moises. Balet batik si Moises ed dalin na Madian tan diman nanayam. 

Aminsan ya agew a manyodyorung si Moises ed abay na bobun, 
16 nitan la ray pitoran bibii ya anak nen Jetro a pari na Madian, ta onasul iray danum ya iyan dad saray atotung ya inoman na saray karniro tan saray kanding na ama ra. 
17 Balet sinmabi ray pumapastol tan pinapaarawi da ra may bibii. Inmalagey ed satan si Moises, tan inyagel to ra. Pinainom to ni ray ayep da. 
18 Nen sinmempet ira may bibii, si Jetro ya ama ra tinepet tod sikara, “Akin et asaksakbay kayon sinmempet natan?” 


19 Inmebat ira, “Walay sakey a lakin Egipsio ya inyagel to kamid saray pumapastol; inyasulan to kami tan pinainom to ni ray ayep tayo.” 


20 Tinepet nen ama ra, “Iner so kawalaan to tan a too? Akin et tinaynan yo? Tawag yo tan bagaan yon mangan dia.” 


21 Si Moises inmabubon ed panayam tod saman a pamilya, tan impiasawa nen Jetro ed sikato si anak ton Zipora. 
22 Nananak si Zipora na ogaw a laki. Nipaakar ed sayan ogaw si Moises inkuanto, “Sangkaili ak ed sayan dalin, kanyan Gersom† so ngaran na sayan anak ko.” 


23 Kalabas na abayag a panaon inatey so ari ed Egipto, balet manngesnges ni ray Israelita ed kairapan na pakakaaripen da, kanyan kinmerew iray tulong ed Dios. 
24 Dinengel toy ngesnges da, ta anunotan toy impisipanan tod kindi Abraham, Isaac, tan Jacob. 
25 Say Dios anengneng toy pakakaaripen da ray Israelita tan inabagey to ra. 

Tinawag na Dios si Moises 

1 Aminsan ya agew, nen si Moises et mampapastol na saray ayep na katolangan ton Jetro a pari na Madian, imbeltang tod kalawakan iray ayep tan akasabid Sinai, say masanton palandey. 
2 Diman pinmanengneng ed sikato so anghil na Katawan ed nengneng na apoy a manlalapud pegley na sakey ya abeban kiew; anengneng nen Moises a mandarlang imay kiew, balet ag napopoolan. 
3 “Maya,” inkuanen Moises ed sikaton dili, “Onasingger ak, ta nengnengen ko no anto yan pakelaw; ag napopoolan so kiew anta mandarlang.” 


4 Nen anengneng na Katawan a Dios ya onaasingger si Moises, tinmawag ed sikato manlapud pegley na abeban kiew, “Moises, Moises!” 

“Wadya ak,” ebat nen Moises. 


5 “Ag ka onaasingger dia,” inkuan na Dios, “ekal mo ray sandalyam, ta masanto so dalin a kawalaan mo. 
6 Siak so Dios na saray lalakim, say Dios di Abraham, Isaac, tan Jacob.” Sinakuban nen Moises so lupa to, ta tinmakot ya onnengneng ed Dios. 


7 Insan say Katawan  inkuanto, “Anengneng ko so ontan lan kakairapan na saray totook a wadman ed Egipto; nadngel koy tagleey da lapud saray maruksan opisyal da. Amtak so kakairapan da, 
8 kanyan linmasur ak, ta iyagel ko rad saray Egipsio, tan itaynan ko ra manlapud saman a dalin; insan ko ra iyakar ed mataba tan maawang a dalin, sakey a dalin a panagagosay gatas tan dilo, a panaayaman natan na saray Cananeo tan Heteo, saray Amorreo tan Perezeo, saray Heveo tan Jebuseo. 
9 Nadngel koy tagleey na saray totook tan anengneng kon peteg so pamapairap na saray Egipsio ed sikara. 
10 Natan, ibaki ta ka ed ari na Egipto, pian nipaway mod bansa to iray totook ya Israelita.” 


11 Balet si Moises inkuantod Dios, “Siopa ak ya onarap ed ari tan mangipaway ed Egipto na saray Israelita?” 


12 Inmebat so Dios, “Say katwaan to, siak so kaibam. Say pakabirbiran ya imbaki ta ka saya: no nipaway mo lad Egipto iray totook, igalang yo ak diad sayan palandey.” 


13 Inkuanen Moises ed Dios, “Onla ak ed saray Israelita, ta ibagak ed sikara, ‘Say Dios na saray lalaki yo imbaki to ak ed sikayo;’ et no tepeten dad siak, ‘Antoy ngaran to?’ Antoy iyebat kod sikara?” 


14 “Siak si siak,” inkuan na Dios. “Ibagam ed sikara, ‘Say natatawag a SIAK ET SIAK,* imbaki to ak ed sikayo.’ 
15 Ibagam ed saray Israelita a siak a Katawan, say Dios na saray lalaki ra, say Dios nen Abraham, Isaac, tan Jacob, so angibakid sika ed sikara. Sikato yay ngaran kod anggad angga; sikato yan ngaran so tawagan na amin a kailalakan. 
16 Laka sirin, ta tipon mo ray pangulo na Israel tan ibagam ed sikara a siak, say Katawan na saray lalaki ra, say Dios di Abraham, Isaac, tan Jacob et pinmanengneng ak ed sika. Ibagam met ed sikara a dinalaw ko ra tan anengneng koy gagawaen na saray Egipsio ed sikara. 
17 Kanyan ginetmak lan ipaway ira ed Egipto a pakapapairapan da, tan iyakar ko ra ed mayaman tan mataba a dalin a panaayaman natan na saray Cananeo, saray Heteo, saray Amorreo, saray Perezeo, saray Heveo, tan saray Jebuseo. 


18 “Dengelen day salitaen mod saray totook, insan ka nepeg ya onlad ari na Egipto a kaolup mo ray pangulo na Israel, tan ikuanyod sikato, ‘Pinmanengneng ed sikami so Katawan a Dios min Israelita. Abuloyan mo kami pan onlad kalawakan ed loob na taloy agew, ta mangibagat kamid Katawan a Dios mi.’ 
19 Amtak ya ag kayo abuloyan na ari na Egipto ya onla, anggad napasoot na biskeg na pakayari. 
20 Balet ipakanak so pakayarik ed Egipto tan dusaen ko na saray makapataktakot a pakelaw a gawaen kod man. Kasumpal na sarayan nagawa, abuloyan to kayo lan onla. 


21 “Paabigen koy linawa na saray Egipsio ed sikayo, pian ag kayo ontaynan a kalima-lima. 
22 Onkerew so balang biin Israelita ed saray kaabay ton Egipsio, tan diad siopaman a biin Egipsio a manaayam ed abung to, na saray kawes tan saray alahas a balituk tan pilak. Paisolung yo ra yan bengatla ed saray anak yon lalaki tan bibii et, diad ontan, naalaan yo na kayamanan iray Egipsio.”  

Say Dios Initdan toy Moises na Pakayarin Manggaway Pakelaw 


1 Insan inmebat si Moises ed Katawan, “Balet no ag ak bilang sisiaen na saray Israelita, tan ag da dengelen so ibagak, tan supyaten da ak a kuanda, ‘Andi, ag pinmatnag ed sika so Katawan,’ antoy gawaen ko?” 


2 Say Katawan tinepet tod kinen Moises, “Anto tay sankabembenan mo?” 

“Baston,” ebat nen Moises. 


3 “Ibontuk mod dalin,” inkuay Katawan. Imbontuk sirin nen Moises imay baston, et nagmaliw ya oleg, tan imbatikan to. 
4 Balet say Katawan inkuantod kinen Moises, “Gawat mo tan egnaan mod ikul.” Ginawat sirin nen Moises imay oleg tan inegnaan to, et nagmaliw lamet a baston. 
5 Imbilin na Katawan ed kinen Moises, “Gawam yan pakelaw a pamaneknek mod saray Israelita a say Katawan a Dios na samay lalaki ra, say Dios di Abraham, Isaac, tan Jacob, et pinmanengneng ed sika.” 


6 Say Katawan kuanto lamet ed kinen Moises, “Isoksok moy limam ed dalem na kawes mo.” Insoksok nen Moises sirin so lima to, et nen inoyus to akating so lima to tan pinmoti a singa kinapoti na kapes. 
7 Inkuan na Katawan lamet ed sikato, “Isoksok moy limam ed dalem na kawes mo.” Insoksok toy lima to, et nen inoyus to malinis lamet a singa arum a parti na laman to. 
8 Inkuan na Katawan, “No ag da ka sisiaen tan ag da italtalek so ononan pakelaw, nayarin manisia la ra no nanengneng day kumadwan pakelaw. 
9 No ag da ka ni sisiaen ed sarayan duaran pakelaw tan ag da ni dengelen so ibabagam, mangala kay danum ed Ilog na Nilo, insan mo ikalbo ed amagan dalin, et magmaliw a dala.” 


10 Balet si Moises inkuanto, “Katawan, gendat ya aliwa ak a marunong a mansalita, tan onya ak ni, anggaman ya akitongtong ka lad siak. Makapoy ak a mansalita tan ata-ata ak.” 


11 Inkuan na Katawan ed sikato, “Siopay nanggawa na sangiy too? Siopay nanggagawa a telek tan omel so too? Siopay mangiiter na pakanengneng tan say pakabulag ed too? Aliwa tan siak a Katawan? 
12 Laka la sirin, tulongan ta kan mansalita, tan ibagak ed sika so salitaen mo.” 


13 Balet inmebat si Moises, “Aliwan siak, Katawan, so ibakim. Say sananey pa lan too.” 


14 Lapud saya akapasnuk so Katawan ed kinen Moises tan kuanto, “Anggapo tay kuyam a si Aaron a Levita? Amtak a sikato et marunong a mansalita. Diad tuay tua, si Aaron et abeten to ka tan manliket ed pakanengneng tod sika. 
15 Mitongtong kad sikato tan ibagam so nepeg ton salitaen. Tulongan ta kayo ed pansalita yo tan ibagak ed sikayo so gawaen yo. 
16 Sikatoy mangiyalagey ed sika tan isalitaan to kad saray totoo; singa kad satan Dios ya ibagam ed sikato so salitaen to. 
17 Awit mo tay baston mo, ta ikanam ed panggawa na saray pakelaw.” 

Pinmawil si Moises ed Egipto 


18 Sinmempet si Moises tan linmad kinen katolangan ton Jetro tan kuanto, “Abuloyan yo ak pa ya ompawil ed saray kakanayon kod man ed Egipto, ta nengnengen ko no mabilay ni ra kasi.” Inmabuloy si Jetro tan pinasiput to. 


19 Diman ed Madian say Katawan inkuantod kinen Moises, “Pawil ka lad Egipto, ta amin da ra may totoon malabay a mamatey ed sika et inaatey la ra.” 
20 Inala nen Moises sirin so asawa to tan saray lalakin anak to; impakabayo to rad sakey ya asno, insan ira amaarap ed dalin na Egipto a sankaegnaan to may baston ya imbagay Dios ya awiten to. 


21 Say Katawan inkuanto lamet ed kinen Moises, “No wadman ka lan akaarap ed ari na Egipto, ag mo lilingwanan a gawaen ira may amin a pakelaw, ta inter ko lad sikay pakayarin manggawa. Balet paaweten koy puso to tan ag to ibolus iray totoo. 
22 Diad satan ibagam ed ari: Onya so kuan na Katawan ed sika, ‘Si Israel so pangulowan ya anak ko. 
23 Imbagak lad sika ya abuloyan mon ontaynan, pian makapangigalang ed siak, balet ag ka inmabuloy. Natan pateyen koy lakin pangulowan ya anak mo.’ ” 


24 Diad pasen a panagkampowan nen mamapaarap ed Egipto si Moises, say Katawan inabet to tan papateyen to. 
25-26 Insan angalan tampol si Zipora ya asawa to na matdem a bato tan pinotut toy ngaroy kayaryan na anak ton laki, insan to indiwit imay apotut a laman ed saray sali nen Moises. Lapud sirimonya na panagsegat inkuantod kinen Moises, “Sika so asawak ed dala!” Lapud saya ag la intuloy na Katawan a pateyen si Moises. 


27 Legan da ra yan nagagawa, say Katawan inkuantod kinen Aaron, “Abet moy Moises diad kalawakan.” Linma sirin si Aaron ed masanton palandey, et nen akapanabet ira, inanguban to. 
28 Tinongtong nen Moises ed kinen Aaron iray amin a sinalitay Katawan nen ingganggan ton ompawil ed Egipto; imbaga to met ya amin iray pakelaw ya imbilin na Katawan a gawaen to. 
29 Insan linmad Egipto ira di Moises tan Aaron, tan tinipon da ray amin a pangulo na saray Israelita. 
30 Imbaga nen Aaron ed sikara so amin a sinalitay Katawan ed kinen Moises; insan nanggawa na saray pakelaw si Moises diad imatun da ray katoowan. 
31 Anisia ra, et nen nadngel dan dinalaw iray Katawan tan anengneng toy ontan lan kakairapan da, tinmuek ira tan angigalang irad Katawan.  

Linma ra di Moises tan Aaron ed Ari na Egipto 


1 Insan di Moises tan Aaron linma rad ari na Egipto tan kuanda, “Say Katawan a Dios na Israel kuanto, ‘Abuloyan mo ya onlad kalawakan iray totook, pian makapansilibra ray pista a pamagalang dad siak.’ ” 


2 Inmebat so ari, “Siopa so Katawan? Akin et ondengel ak ed sikato tan abuloyan kon ontaynan iray Israelita? Ag ko kabat itan a Katawan, tan ag ko abuloyan ya ontaynan iray Israelita.” 


3 Inmebat ira di Moises tan Aaron, “Say Dios na saray Hebreo et impatnag toy sikaton dili ed sikami. Abuloyan mo kami pan onlad kalawakan na taloran agew, ta mangibagat kamid man ed Katawan a Dios mi. No ag mi ya sumpalen a ganggan to, ompatey kamid salot o bakal ya ipadalan to.” 


4 Inkuan na ari ed kindi Moises tan Aaron, “Antoy labay yon ibaga diad pamatonda yo ed saray totoon mankimey? Papawil yon mankimey ira man ya aripen! 
5 Dakerakel kayo lan Israelita nen saray Egipsio. Natan balet, labay yo ran patondaen ed saray kimey da!” 


6 Diad saman met lamlamang ya agew, ingganggan na ari iray opisyal ya Egipsio tan saray kapatas ya Israelita: 
7 “Itonda yo lay pangiter yod saray totoo na dayami ya ikanad panggaway laryo. Ibaki yo ra, ta sikara lan diliy mananap na dayami. 
8 Ag yo babawasan so gendat a bilang na saray laryon gagawaen da. Mangingiras ira, kanyan lawas dan kekerewen ya abuloyan ko ran mangibagat ed Dios da! 
9 Itdan yo ray ambebelat a kimey; ag yo ra pampapainawaen, pian anggapoy panaon dan ondengel ed saray salitan tila-tila.” 


10 Pinmaway ira may opisyal tan saramay kapatas ya Israelita tan linma rad saray Israelita. Inkuandad saray Israelita, “Imbaga na ari ya ag to kayo la itdan na dayamin ikana yo. 
11 Ingganggan to a sikayo lan dili so ompaway a mangalay dayami ed inerman a pasen a pakalmoan yo. Balet ag yo babawasan so gendat a bilang na laryo a gagawaen yon inagew-agew.” 
12 Kanyan saray Israelita linma ra ed intiron dalin na Egipto a nanaanap na dayami. 
13 Pinipilit na saramay opisyal iray Israelita a manggaway laryon singa karakel na laryon ginagawa ra nen iitdan da ni ray dayami. 
14 Binabakbak na saramay opisyal iray kapatas ya Israelita ya impasen dan makaoley ed kimey. Et tinepet da, “Akin et kulang nen samay gendat a gagawaen yo so ginawa yo natan?” 


15 Insan saramay opisyal linma rad ari, ta nandalem ira. Inkuanda, “Akin et onyay gagawaen mod sikami, Kagalang ya Ari? 
16 Ag kami nanaitdan na dayami, balet gagangganen da kami nin manggaway laryo. Insan natan leleweten da kami. Saray totoom so nanlapulapwan ed sayan nagagawa.” 


17 Inmebat so ari, “Mangingiras kayo! Mangingiras kayon talaga! Kampega lan kekerewen yon abuloyan ta kayon onla a mangibagat ed Katawan. 
18 Pawil kayo lad kimey yo! Anggapoy dayamin niiter ed sikayo, balet nepeg a manggawa kayoy singa karakel na gendat a gagawaen yon laryo.” 
19 Saramay kapatas abirbir dan mairap so kipapasen da nen niganggan iran manggaway singa karakel na gendat a gagawaen dan laryo. 


20 Nen ompapawil la ran nanlapud ari, nabet da ra di Moises tan Aaron a manaalagar ed sikara. 
21 Inkuandad kindi Moises tan Aaron, “Sankanengneng na Katawan yan ginawa yo. Andi-saew a dusaen to kayo, lapud sikayoy makasengeg na pamobosul ed sikami na ari tan saray opisyal to. Initdan yo ray baraan dan mamatey ed sikami.” 

Nanriklamod Katawan si Moises 


22 Insan sinmingger lamet ed Katawan si Moises tan kuanto, “Katawan, akin et papairapen mo ray totoo? Akin et imbaki mo ak dia? 
23 Nanlapu lad samay insalitaan ta kad ari, pinapairap to met la ra. Et anggapoy ginawam a pangyagel ed sikara!”  

1 Insan say Katawan kuantod kinen Moises, “Nanengneng mo natan no antoy gawaen kod ari. Pasooten ko ya abuloyan ton ontaynan iray totook. Diad tuay tua, piliten ko a dagdagen to ran taynan day bansa to.” 

Tinawag na Dios si Moises 


2 Akisalitay Dios ed kinen Moises tan kuanto, “Siak so Katawan. 
3 Pinmanengneng ak a Makapanyarin-amin a Dios ed kindi Abraham, Isaac, tan Jacob, balet aliwan diad panamegley na masanton ngaran ko a Yahweh.* 
4 Akisipanan ak met ed sikara; insipan kon iter ed sikaray dalin na Canaan, say dalin a nanayaman da nen sangkaili rad man. 
5 Natan nadngel koy panngesnges na saray Israelita ya aaripenen na saray Egipsio, tan anunotan koy impisipanan ko. 
6 Kanyan ibagam ed saray Israelita a sayay kuankod sikara, ‘Siak so Katawan; iyagel ta kayo tan ibolus ta kayo ed pangaaripen na saray Egipsio. Ipakanak so pakapanyarik diad pangiter kod sikara na makapataktakot a dusa, balet iliktar ta kayo. 
7 Pagmaliwen ta kayon dilin totook, tan magmaliw a siak so Dios yo. Nakabatan yo a siak so Katawan a Dios yo no ekalen ta kayod maruksan panagoley na saray Egipsio. 
8 Iyakar ta kayod dalin a sinambaan ko ya iter ed kindi Abraham, Isaac, tan Jacob; iter kod sikayo a kayaryan yo. Siak so Katawan.’ ” 
9 Imbaga ya nen Moises ed saray Israelita, balet ag ira dinmengel ed sikato, ta nakalan iray ilalo lapud kakairapan dad pakakaaripen ed sikara. 


10 Insan say Katawan kuantod kinen Moises, 
11 “Laka, ta ibagam ed ari na Egipto a nepeg ton abuloyan a taynan na saray Israelita so dalin to.” 


12 Balet inmebat si Moises, “Panoy idengel ed siak na ari, anta ag ak dengelen na anggan saray Israelita? Makapoy ak ni met a mansalita.” 


13 Ingganggan na Katawan si Moises tan si Aaron: “Ibaga yod saray Israelita tan diad ari na Egipto ya ingganggan ta kayon mangipangulo ed saray Israelita diad panaynan dad Egipto.” 

Say Sengeg na Pamilya di Moises tan Aaron 


14 Si Ruben a pangulowan ya anak nen Jacob et apatiray lalakin anak to a di Hanoc, Fallu, Hezron, tan Carmi; sikaray sengeg na saray boleg a natatawag onung ed kangaranan da. 
15 Si Simeon anemiray lalakin anak to a di Jemuel, Jamin, Ohad, Jakin, Zohar, tan Saul ya anak na biin Canamsa; sikaray sengeg na saray boleg a natatawag onung ed kangaranan da. 
16 Si Levi taloray lalakin anak to a di Gerson, Coat, tan Merari; sikaray sengeg na saray boleg a natatawag onung ed kangaranan da. Nambilay na sanlasus tan talomplo tan pitoy taon si Levi. 
17 Duaran lalaki so anak nen Gerson a di Libni tan Simei, tan amayamay so kabyangay boleg da. 
18 Si Coat apatiray lalakin anak to a di Amram, Izar, Hebron, tan Uziel. Nambilay si Coat na sanlasus tan talomplo tan taloy taon. 
19 Si Merari duaray lalakin anak to a di Mali tan Musi. Sikara yay anak nen Levi tan saray kabyangay boleg da. 


20 Inasawa nen Amram si Jacobed ya agi nen ama to; saray anak da et di Aaron tan Moises. Nambilay si Amram na sanlasus tan talomplo tan pitoy taon. 
21 Si Izar taloray lalakin anak to a di Core, Nefeg, tan Zicri. 
22 Si Uziel taloray lalakin anak to a di Misael, Elzafan, tan Sitri. 


23 Si Aaron inasawa toy Eliseba ya anak nen Aminadab tan agi nen Naazon; saray anak da et di Nadab, Abiu, Eleazar, tan Itamar. 
24 Si Core taloray lalakin anak to a di Asir, Elcana, tan Abiasaf; sikaray sengeg na saray kabyangay boleg nen Core. 
25 Si Eleazar a lakin anak nen Aaron inasawa toy anak nen Futiel; say anak da et si Finees. Sikara yay pangulo na saray pamilya tan saray boleg na tribu nen Levi. 


26 Di Aaron tan Moises so angibagaan na Katawan, “Ipangulo yon ipaway ed Egipto iray tribu na Israel.” 
27 Sikara so totoon angibagad ari na Egipto ya ibolus to ray Israelita. 

Say Katawan Ingganggan to ra di Moises tan Aaron 


28 Nen akisalitay Katawan ed kinen Moises diad dalin na Egipto, 
29 inkuanto, “Siak so Katawan. Salitam ed ari na Egipto iray amin ya ibabagak ed sika.” 


30 Balet inmebat si Moises, “Amtam so kakapoyan kon mansalita. Panoy idengel na ari ed siak?”  

1 Say Katawan kuanto, “Pagmaliwen ta kan singa Dios ed ari, tan si kuyam ya Aaron so pagmaliwen kon propitam a misalita ed sikato. 
2 Ibagam ed Aaron iray amin ya iganggan kod sika, tan ibaga tod ari ya abuloyan to ray Israelita a taynan day bansa to. 
3 Balet paaweten koy puso na ari, tan ag to kayo dengelen, anggan antoy karakel so gawaen kon makapataktakot a bengatla ed Egipto. 
4 Insan iter kod Egipto so ambelat a dusa tan iwanwan ko ray boleg na totook diad itaynan da. 
5 Naamtaan ed satan na saray Egipsio a siak so Katawan no iyatagey koy taklay ko sumpad sikara tan ipaway kod bansa ra iray Israelita.” 
6 Sinumpal di Moises tan Aaron so ingganggan na Katawan ed sikara. 
7 Mantaon na walomplo si Moises tan walomplo tan talo si Aaron nen akisalita ra ed ari. 

Say Manakar a Baston nen Aaron 


8 Say Katawan kuantod kinen Moises tan Aaron, 
9 “No say ari et kaukolan to kayon manggaway milagro a pakabirbiran na katwaan na ibabaga yo, ibagam ed Aaron ya alaen toy baston to, insan to ibontuk ed arap na ari, et magmaliw ya oleg.” 
10 Linma ra sirin di Moises tan Aaron ed ari tan ginawa ra so ingganggan na Katawan. Imbontuk nen Aaron so baston to ed arap na ari tan saray opisyal to, et nagmaliw ya oleg. 
11 Insan impaawit na ari iray makabat a totoo to tan saray managsalamangka to, tan diad dunong dan mansalamangka ginawa ra so singa agawad baston nen Aaron. 
12 Imbontuk da ray baston da, et nagmaliw iran oleg. Balet samay baston nen Aaron inaakmun to ra may baston da. 
13 Balet nansiansian anawet so puso na ari, tan onung na imbaga na Katawan, ag dinmengel ed kindi Moises tan Aaron so ari. 

Dinmalan ed Egipto iray Segsegang 

Say Dala 


14 Insan say Katawan kuantod kinen Moises, “Anawet a tuloy so puso na ari tan ag to abuloyan ya ontaynan iray totook. 
15 Kanyan laka, ta abet mo no kabwasan no onlad Ilog na Nilo. Awit mo may baston a nagmaliw ya oleg, tan alagar mod gilig na ilog. 
16 Insan mo ikuan ed ari, ‘Say Katawan a Dios na saray Hebreo et imbaki to ak a mangibagad sika ya abuloyan mo lan onla ray totoo to, pian nigalang da ed kalawakan. Balet anggad natan ag ka dinmengel. 
17 Natan, Kagalang ya Ari, say Katawan kuanto a naamtaan moy peteg ya inkasikato diad panamegley na gawaen to. Nengneng mo, ibakbak kod tapew na ilog yan baston, et magmaliw a dala so danum. 
18 Ompatey iray sira, tan ombangebanget so ilog tan ag nayarin inomen na saray Egipsio.’ ” 


19 Say Katawan kuantod kinen Moises, “Ibagam ed kinen Aaron ya awiten to may baston to tan iyatagey ton ipetek ed tapew na amin ya ilog, banawang, tan amin a dipositoway danum ed Egipto. Et say danum magmaliw a dala tan nawalaan na dala so intiron dalin ya anggan diad saray kiew tan baton pananginay danum.” 


20 Sinumpal sirin di Moises tan Aaron iray ingganggan na Katawan. Diad arap na ari tan saray opisyal to, inyatagey nen Aaron imay baston to tan imbakbak tod tapew na ilog, et nagmaliw a dala so amin a danum to. 
21 Inatey iray sira ed ilog, tan binmangebanget so ilog, kanyan ag makainom diman iray Egipsio. Walay dala ed amin a pasen ed Egipto. 
22 Insan saray managsalamangka na ari inalig da so ginawa nen Aaron lapud dunong dan mansalamangka. Kanyan anawet nin siansia so puso na ari. Onung na imbaga la na Katawan, say ari ag to ra dinengel di Moises tan Aaron. 
23 Pinmoliktar la laingen a pinmawil ed palasio to tan ag to insingansingan so agawa. 
24 Amin da ray Egipsio et nankotkot irad gilig na ilog tan dimay nanaalaan day inomen da, ta ag ira makainom ed danum na ilog. 


25 Linmabas so pitoran agew nanlapud samay impamakbak na Katawan ed ilog.  

Saray Patang 


1 Insan inkuan na Katawan ed kinen Moises, “Lakad ari, ta ibagam ed sikato a say Katawan kuanto, ‘Abuloyan mon onla ray totook, pian nigalang da ak. 
2 No ag mo ra abuloyan, dusaen koy bansam diad panamegley na saray patang ya onkayat ed intiron bansam. 
3 Napano na patang so Ilog na Nilo kanyan onsakbit ira tan onla rad palasiom, diad kuartom, diad katrim, diad kaabungan na saray opisyal mo tan saray totoom, tan anggan diad saray ornowan tan diad saray kawalin panaggawaan moy tinapay. 
4 Onluklukso rad laman mo, diad saray totoom, tan diad amin ya opisyal mo.’ ” 


5 Say Katawan kuantod kinen Moises, “Ibagam ed kinen Aaron ya iyatagey ton ipetek ed tapew na saray ilog so baston to, diad saray banawang, tan diad amin a dipositoway danum, ta pasakbiten to ray patang tan pakayaten to rad intiron dalin na Egipto.” 
6 Kanyan si Aaron inyatagey ton impetek ed amin a tapew na danum so baston to, et sinmakbit iray patang tan kinmayat irad intiron bansa. 
7 Balet saramay managsalamangka impakana ray donung dan mansalamangka, tan pinasakbit da met iray patang ed intiron bansa. 


8 Say ari impaawit to ra di Moises tan Aaron tan kuanto, “Ipikasi yod Katawan a pagiten to ra yay patang, insan ko abuloyan ya onla la ray totoom, pian makapangibagat irad Katawan.” 


9 Inmebat si Moises, “Maliket ak a mangipikasid sika. Ibagam labat so oras a pangipikasik ed sika, saray opisyal mo, tan saray totoom. Diad ontan onandi ray patang, tan anggapoy nakeraan likud ed saray patang a walad Ilog na Nilo.” 


10 Inmebat so ari, “Ipikasian mo ak nabwas.” 

Inkuanen Moises, “Gawaen ko so onung na kerew mo, et diad ontan naamtaan mo ya anggapoy arum a dios a makapiparad Katawan a Dios mi. 
11 Saray patang onandi rad sika, saray opisyal mo tan saray totoom, tan anggapoy nakeraan a patang likud ed saray patang a walad Ilog na Nilo.” 
12 Insan tinaynan di Moises tan Aaron so ari, tan akikasid Katawan si Moises a paandien to ray patang ya imbaki tod ari. 
13 Say Katawan sinumpal to so kerew nen Moises, kanyan inaatey iray patang a walad kaabungan, diad saray solar, tan saray walad kaalogan. 
14 Saray Egipsio inlolosbo da ra may inaatey a patang, tan binmanget so intiron dalin. 
15 Nen anengneng na ari ya inaatey la ra may patang, pinaawet to lamet so puso to tan onung na imbaga la na Katawan, ag dinmengel so ari ed kindi Moises tan Aaron. 

Saray Timel 


16 Say Katawan kuantod kinen Moises, “Ibagam ed Aaron a bakbaken to na baston to so dalin, et magmaliw a timel ya amin iray dabuk ed intiron dalin na Egipto.” 
17 Kanyan si Aaron binakbak to na baston to so dalin, et nagmaliw a timel ya amin iray dabuk ed Egipto, tan inaambongalan da ray katoowan tan saray ayayep. 
18 Sinali na saramay managsalamangka a palesaen iray timel diad panamegley na panagsalamangka ra, balet ag da nayarian. Kawalaan na timel so amin a pasen, 
19 tan inkuan na saramay managsalamangka ed ari, “Say Dios so nanggawad saya!” Balet anawet nin siansia so puso na ari tan onung na imbaga lay Katawan, ag dinmengel so ari ed kindi Moises tan Aaron. 

Saray Apangat 


20 Say Katawan kuantod kinen Moises, “Diad kabkabwasan nabwas, laka ta abet moy ari no mamaarap ed ilog, tan ibagam ed sikato a say Katawan kuanto, ‘Abuloyan mon onla la ray totook, pian nigalang da ak. 
21 Pasakbayan ta ka a no ag mo ra abuloyan, dusaen ta ka diad pangibakik na amayamay ya apangat ed sika, saray opisyal mo, tan diad saray totoom. Napano na apangat iray kaabungan na saray Egipsio, tan say dalin da. 
22 Balet ag ko pibaliy lugar a Gosen a panaayaman na saray totook, pian anggapod may apangat. Gawaen koy onya, pian naamtaan mo a siak a Katawan so panlalapwan na saray nagagawa ed sayan dalin. 
23 Idomak so gawaen kod saray totook ed saray totoom. Nagawa yan milagro nabwas.’ ” 
24 Say Katawan ginawa to so onung na imbaga to. Imbaki to ray dakerakel ya apangat diad palasio na ari tan diad kaabungan na saray opisyal to. Aderal so intiron dalin na Egipto lapud saramay apangat. 


25 Insan impaawit na ari ira di Moises tan Aaron tan kuanto, “Laka yo la, ta mangigalang kayod Dios yo diad loob na sayan bansa.” 


26 Inmebat si Moises, “Aliwan manepeg so ontan a gawaen, ta makapasnuk iray Egipsio no nanengneng da ray ayayep ya ibagat mid Katawan a Dios mi. No ikana mi ray ayep a pakapasnukan na saray Egipsio tan ibagat mi rad pasen a nanengneng da kami, tupaken da kami ya anggad ag mi ipatey. 
27 Nakaukolan miy manakar na taloy agew diad iyakar mid kalawakan tan diman kami mangibagat ed Katawan a Dios mi, onung na ingganggan tod sikami.” 


28 Say ari kuanto, “Abuloyan ta kayon mangibagat ed Katawan a Dios yo diad kalawakan, dapot ag kayo oonlad arawdawi. Ipikasi mo ak.” 


29 Inmebat si Moises, “Kataynan ko dia, ipikasik ed Katawan a nabwas taynan kayo na saray apangat, sika, saray opisyal mo, tan saray totoom. Balet ag mo kami la papalikdoen, tan ag mo la sesebelan iray totoo ed iyakar dan mangibagat ed Katawan.” 


30 Tinaynan nen Moises so ari tan akikasid Katawan, 
31 et say Katawan ginawa to so kerew nen Moises. Tinaynan na saray apangat so ari, saray opisyal to, tan saray totoo to; anggapoy anggan sakey ya atilak. 
32 Balet pinaawet ni na ari so puso to, tan ag to lamet inabuloyan ya onla la ray Israelita.  

Say Impatey na saray Ayayep 


1 Say Katawan kuantod kinen Moises, “Lakad ari, ta ibagam ed sikato a say Katawan a Dios na saray Hebreo et kuanto, ‘Abuloyan mon onla ray totook, pian nigalang da ak. 
2 No ag mo ni ra abuloyan ya onla, 
3 dusaen ta ka diad pangipadalan ko na ambelat a salot ed saray amin ya ayayep yo—saray kabayo yo, saray asno yo, saray kamilyo yo, saray baka yo, saray karniro yo, tan saray kanding yo. 
4 Idomak so gawaen kod saray ayayep na saray Israelita ed saray ayayep na saray Egipsio, et anggapoy ompatey ya ayep a kayaryan na saray Israelita. 
5 Siak a Katawan inggetar ko a nabwas so panggawak ed saya!’ ” 


6 Diad kaimbwasan ginawa na Katawan so imbaga to, tan inaatey ya amin iray ayayep na saray Egipsio, balet anggapoy inatey ya anggan sakey ya ayep na saray Israelita. 
7 Impatepet na ari no anto so agawa tan nibagad sikato ya anggapoy inatey ya ayep na saray Israelita. Balet anawet nin siansiay puso to tan ag to inabuloyan ya onla la ray Israelita. 

Saray Pelsa 


8 Insan say Katawan kuantod kindi Moises tan Aaron, “Mangala kayoy sankaakup a dapul ed palbaan; si Moises so mangisibwag ed satan ya dapul ed tagey diad arap na ari. 
9 Onkayat ira yan singa pinon dabuk ed intiron dalin na Egipto, tan mangiter ira na mansayon pelsa ed saray katoowan tan diad saray ayayep ed inerman a pasen.” 
10 Kanyan angala ray daiset a dapul tan nanalagey ira ed arap na ari; insibwag nen Moises ira may dapul ed tagey tan angiter ira na mansayon pelsa ed saray katoowan tan diad saray ayayep. 
11 Ag ayarian na saramay managsalamangka so akiarapan ed kinen Moises, lapud napnoy laman da na pelsa a singa amin da ray arum ya Egipsio. 
12 Balet say Katawan pinaawet toy puso na ari tan onung na imbaga la na Katawan, ag dinmengel ed kindi Moises tan Aaron. 

Say Oran na Kristal 


13 Inkuan na Katawan ed kinen Moises, “Nabwas na kabkabwasan lakad ari, ta ibagam ed sikato a say Katawan a Dios na saray Hebreo kuanto, ‘Abuloyan mon onla la ray totook, pian nigalang da ak. 
14 No ag mo ni ra abuloyan, aliwa labat a saray opisyal mo tan saray totoom so dusaen ko, no ag ingen pati sika, pian naamtaan mo ya anggapoy kaparak diad intiron mundo. 
15 Anggapo kayo la komun ya amin natan, no pinadalan koy salot ed sika tan saray totoom. 
16 Balet inabuloyan ta ka nin mambilay, ta labay kon ipanengneng ed sika so pakapanyarik, et diad ontan nikayat ed intiron mundo so dayew ko. 
17 Balet siansia nin mapaatagey ka tan ag mo ni abuloyan ya ontaynan iray totook. 
18 Diad onyan oras nabwas paoranen ko na kristal; ag ni yan balut agawa diad Egipto anggan kapigan. 
19 Kanyan paonlam ed pasen a walay tarung sirin iray amin ya ayayep yo tan amin a bengatla a walad paway. Napataan ya amin iray totoo tan ayayep a walad paway ya anggapoy tarung, et ompatey ira.’ ” 
20 Ataktakot iray arum ya opisyal na ari lapud samay imbaga na Katawan, kanyan pinaonla dad pasen a walay tarung iray aripen da tan saray ayayep da. 
21 Ag insingansingan na saray arum imay pasakbay na Katawan tan pinaolyan dad paway na abung iray aripen da tan saray ayayep da. 


22 Insan say Katawan kuantod kinen Moises, “Itorom ed tawen so limam, et ompelag ed intiron dalin na Egipto iray kristal tan napataan iray totoo, saray ayayep, tan amin a tanaman ed kaalogan.” 
23 Kanyan si Moises intoro tod tawen imay baston to, et pinakarul na Katawan tan pinapelag to ray kristal, tan kinmikirmat ed tapew na dalin. Say Katawan pinapelag to so 
24 ankakabaleg a kristal, a katekep day kirmat. Sankaksilan la yan oran na kristal; ag nin balut agaway onya ed dalin na Egipto. 
25 Diad intiron dalin na Egipto tinutumba na kristal iray amin a bengatlan walad paway, a pati amin da ray totoo tan saray ayayep. Impalanas da ray amin a tanaman ed kaalogan tan inlulupak da ray amin a kakiewan. 
26 Say Gosen labat a panaayaman na saray Israelita so pasen ya anggapoy pinmelag a kristal. 


27 Impaawit na ari ira di Moises tan Aaron tan kuanto, “Siak natan so nankasalanan; say Katawan so walad katonungan, balet saray totook tan siak so walad kaogsan. 
28 Mampikasi kayod Katawan! Ag mi la natepelan so kairapan ya iiter na sarayan karul tan kristal! Abuloyan ta kayo lan ontaynan; ag kayo la dia manaayam.” 


29 Inkuanen Moises ed sikato, “Kapaway kod siudad, iyatagey ko ray limak diad pampikasik ed Katawan. Ontonday karul, tan naandi la ray kristal, pian naamtaan mo a kayaryan na Katawan so mundo. 
30 Balet amtak ya ag ni antakot so Katawan a Dios, sika tan saray opisyal mo.” 


31 Aderal iray tanaman a lino tan sibada lapud aaniyen iray sibada, tan ombubuskag la ray rosas na lino. 
32 Balet anggapoy aderal a trigo, lapud maeta ni ray bunga ra. 


33 Tinaynan nen Moises so ari, pinmaway ed siudad, tan inyatagey to ray lima to diad impanpikasi tod Katawan. Tinmonday karul, saray kristal, tan say oran. 
34 Nen anengneng na ari so agawa, nankasalanan lamet. Pinaawet toy puso to tan ontan met na saray opisyal to. 
35 Anawet so puso nen ari, kanyan ag to inabuloyan ya ontaynan iray Israelita, onung na impasakbay la na Katawan diad panamegley nen Moises.  

Saray Dorun 


1 Insan inkuan na Katawan ed kinen Moises, “Laka, ta miarapan kad ari. Pinaawet koy puso to tan saray opisyal to, pian nagawaan kod imatun da ira yan milagro. 
2 Ontan met ginawak ira yan milagro, pian nayarian yon salitaen ed saray anak yo tan saray apo yo so impamaabebak ed saray Egipsio nen nanggagawa ak na saray milagro. Naamtaan yo a siak so Katawan.” 


3 Kanyan di Moises tan Aaron linma rad ari tan kuandad sikato, “Say Katawan a Dios na saray Hebreo kuanto, ‘Anggad kapigay ag mo itoluk ed siak? Abuloyan mo lan ontaynan iray totook, pian nigalang da ak. 
4 No ag mo ni ran siansia abuloyan, paonlaen ko nabwas ed bansam iray dorun. 
5 Dakerakel iran tuloy, kanyan nakayatan day intiron dalin. Kanen day amin a bengatlan ag dineral na saramay kristal, ya anggan saray nakdaan a kakiewan. 
6 Panoen da ray palasiom tan saray kaabungan na saray opisyal mo tan amin a totoom. Mapalaloy panderal da; anggan saray lalaki yo et ag ira akanengneng na onyan panagderal da.’ ” Insan imbeneg nen Moises so ari tan linma la. 


7 Saray opisyal na ari kuandad sikato, “Kapigay pangangga na panggunigon na sayan too ed sikatayo? Abuloyan mo la ray Israelitan lalaki ya ontaynan, pian nigalang day Katawan a Dios da. Ag mo ta nanenengneng ya aderal lay Egipto?” 


8 Kanyan pinapawil da ra di Moises tan Aaron ed ari tan kuantod sikara, “Nayarian yo lay onla a mangigalang ed Katawan a Dios yo. Balet siopa ray talagan onla?” 


9 Inmebat si Moises, “Onla kamin amin a pati saray anak mi tan saray mamatakken ed sikami. Awiten mi ray anak min lalaki tan bibii, saray karniro, saray kanding tan saray baka mi, lapud mampista kami a pamagalang mid Katawan.” 


10 Say ari kuanto, “Sambaan kod Katawan ya ag kon balut paawit ed sikayo ray anak yon bibii tan saray ogogaw! Malinew a mankokomplut kayon onlaban ed sikami. 
11 Andi, ag yo ra aawiten! Saray lalaki labat so onlan mangigalang ed Katawan no sikatoy labay yo.” Lapud saya, apataynan ira di Moises tan Aaron ed arap na ari. 


12 Insan say Katawan kuantod kinen Moises, “Itorom ed intiron dalin na Egipto so limam, pian onla rad man iray dorun. Onsabi ra tan kanen day amin a tanaman ya ag aderal na oran a kristal.” 
13 Kanyan intoro nen Moises so baston to tan sanagew tan sanlabin pinasiplug na Katawan so dagem a nanlapud bokig. Diad kaimbwasan awit na dagem iray dorun. 
14 Mapalet iran sinmabi tan kinayatan day intiron bansa. Sankarakelan la man ya anengneng a dorun, tan anggapo lay mipara ed karakel da anggan kapigan a panaon nen saman tan diad arapen. 
15 Kinobutan day intiron dalin ya anggad andeket so nengneng to; binuag day amin a bengatlan ag aderal na oran a kristal, pati amin a bungay kakiewan. Anggapoy atilak a birdi ed anggan dinan a kiew odino tanaman ed intiron dalin na Egipto. 


16 Insan say ari impaawit ton tampol ira di Moises tan Aaron tan kuanto, “Nankasalanan ak ed Katawan a Dios yo tan diad sikayo. 
17 Pirdona yo ak pan maminsan labat ni ed sayan kasalanan ko tan pikasi yod Katawan a Dios yo a paandien to lad siak yan makapatey a dusa.” 
18 Tinaynan nen Moises so ari tan akikasid Katawan. 
19 Say Katawan pinasiplug toy mabisbiskeg a dagem a nanlapud sagur; impalir na sayan dagem ira may dorun tan imbantak to ran amin ed Dayat ya Ambalanga. Anggapoy anggan sakey a dorun ya atilak ed intiron Egipto. 
20 Balet pinaawet na Katawan so puso na ari, kanyan ag to inabuloyan ya ontaynan iray Israelita. 

Say Bilonget 


21 Insan inkuan na Katawan ed kinen Moises, “Itorom ed tawen so limam, et nakobutan na mapalalon bilonget so intiron dalin na Egipto, a diad kinabilonget to nalikna na katoowan.” 
22 Si Moises intoro tod tawen so lima to, tan binmilbilonget ed loob na taloran agew so intiron dalin na Egipto. 
23 Ag makapannenengnengan iray Egipsio, kanyan anggapoy anggan sakey a pinmaway ed abung to ed loob na taloy agew. Balet walay liwawa ed pasen a panaayaman na saray Israelita. 


24 Impaawit na ari si Moises tan kuanto, “Nayarian yo lay onla a mangigalang ed Katawan; nayarian yo lan awiten iray bibii tan saray ogogaw. Balet itilak yo dia ray karniro yo, saray kanding yo, tan saray baka yo.” 


25 Inmebat si Moises, “Ontan sirin, sikay mangiter ed sikami na saray ayayep a para ibagat tan saray bagat a popoolan ya isaklang mi rad Katawan a Dios mi. 
26 Andi, awiten mi ray ayayep mi; ag kamin balut mangitilak. Sikamin dili so nepeg a mampili na saray ayayep ya ikana mid pangigalang ed Katawan a Dios mi. No ag kami ni akasabid man, ag mi naamtaan no dinan iran ayep so ibagat mid sikato.” 


27 Pinaawet na Katawan so puso na ari, kanyan ag to abuloyan ya onla la ray Israelita. 
28 Inkuantod kinen Moises “Arawi ka diad arap ko! Ag ka la ompapanengneng ed siak! No nanengneng ta ka ni, andi-saew ya ompatey ka!” 


29 Inmebat si Moises, “No sikatoy kuan mo! Ag mo ak lan balut sirin nanengneng.”  

Say Impangibawag nen Moises ed Ipatey na saray Pangulowan ya Anak 


1 Insan say Katawan kuantod kinen Moises, “Mangiter ak niy sakey a kaonuran a dusa ed ari na Egipto tan diad saray totoo to. Kayari to ya, abuloyan to kayo lan ontaynan. Diad tuay tua, pasooten to kayo lan pataynanen ya amin. 
2 Misalita ka natan ed saray Israelita tan ibagam ed sikara a mikerew irad saray kakaabay da na saray pilak tan saray balituk ya alahas.” 
3 Say Katawan impagmaliw ton magalang iray Egipsio ed saray Israelita. Impasen na saray opisyal tan amin a katoowan a matalonggaring a tuloy si Moises. 


4 Insan si Moises kuantod ari, “Say Katawan kuanto, ‘Diad mampegley labi onliber ak ed intiron dalin na Egipto 
5 tan ompatey so balang pangolowan a lakin Egipsio, manlapud pangulowan a lakin anak na ari, a sikatoy nepeg ya onsalat a manari, ya anggad lakin anak na aripen a biin managgiling na trigo. Ompatey met ya amin iray besag ya anak na amin ya ayep. 
6 Niwalad satan so ontan lan akisan ed intiron Egipto tan satan ya akis et ag nin balut agawa ed imbeneg a panaon, odino nagawa ed arapen a panaon. 
7 Balet anggapoy anggan aso ya ondangul ed saray Israelita, odino anggan diad saray ayayep da. Diad satan naamtaan yo a siak a Katawan idomak so gawaen kod saray Egipsio ed saray Israelita.’ ” 
8 Insumpal nen Moises so pansasalita to diad impangikuanto, “Ondagod siak ya amin iray opisyal mo tan ondakmomo rad siak, tan kerewen dad siak ya itaynan ko la ray amin a totook. Kayari to tan, ontaynan ak la.” Insan linma lay Moises a mapalaloy pasnuk to. 


9 Say Katawan inkuantod kinen Moises, “Ituloy na ari so ag to idengel ed sika, pian nadakelan koy milagron gawaen ko ed Egipto.” 
10 Ginawa di Moises tan Aaron ira yan amin a milagro diad arap na ari, balet pinaawet na Katawan so puso na ari, kanyan ag abuloyan na ari ya ontaynan iray Israelita ed bansa to.  

Say Paskua 


1 Say Katawan akisalitad Moises tan Aaron diad Egipto. Inkuanto, 
2 “Sayan bulan et ononan bulan na taon para sikayo. 
3 Iter mo ra yan bilin ed amin ya Israelita: Diad kumaplon agew na sayan bulan say balang ateng a laki et nepeg a mamili na sakey a kordiro odino sakey a kilaw na kanding a para pamilya to. 
4 No lapud kinamelag na pamilya to et ag da naoput so intiron ayep, say pamilya to tan say pamilyan kaabay to so mannanabang a mangan na sakey ya ayep, onung na karakel na kabyangan na saray pamilya ra tan onung na nayarian a kanen na kapag too. 
5 Nayarian yon pilien so sakey a karniro odino sakey a kanding, balet nakaukolan a kalakyan a mansakey taon tan anggapoy deral na laman to. 
6 Insan diad labi na kumalabinapat ya agew na bulan, say amin a totood Israel et pateyen da ray ayayep a para paskua. 
7 Alaen na saray totoo so dala, insan da iporanis ed saray lusek ya akapeketan na puirta tan diad tagey na puirta na abung a panganan ed ayep. 
8 Diad satan a labi ikalut so laman na ayep insan ipangan ed ampait a pising tan diad tinapay ya anggapoy libadura. 
9 Ag yo kakanen a tariwa odino inlambung, no ag ingen akan yon pinolpugan a pati olo to, sali to, tan saray loob-loob to. 
10 Ag kayo mangikekera ya anggad kabwasan; no walay nakeraan yo, nepeg yon poolan. 
11 No kanen yo, nepeg ya akakawes ki la na pambiahi yo, akasandalya kayo la tan sankabembenan yo lay baston yo; ganatan yoy mangan. Sikatoy Pista na Paskua a pamagalang ed siak a Katawan. 


12 “Diad satan a labi onliber ak ed intiron dalin na Egipto, pateyen koy balang pangulowan ya anak a laki tan amin a besag ya anak na ayep tan dusaen kon amin iray diriyos na Egipto. Siak so Katawan. 
13 Say dala ed saray lusek ya akapeketan na puirta et tanda a pakaamtaan ed saray abung a panaayaman yo. No nanengneng koy dala, labsanan ta kayo tan ag ta kayo pasakitan no dusaen ko ray Egipsio. 
14 Nepeg yo yan silibraan ya agew tan sikatoy pakanudnunotan yo ed ginawak, siak a Katawan. Silibraan yo ed anggan kapigan a panaon.” 

Say Pista na Tinapay ya Anggapoy Libadura 


15 Say Katawan kuanto, “Diad loob na pitoran agew ag kayo mamangan na tinapay a pinaalsad libadura—saray tinapay ya anggapoy libadura labat so kanen yo. Diad ononan agew ibantak yoy amin a libaduran narumog yo ed kaabungan yo, ta no walay Israelitan mangan na tinapay a nanlibadura legan na sarayan agew, ag la nibilang a sakey ed saray totook. 
16 Diad ononan agew tan diad kumapiton agew, mantitipon kayo a mangigalang ed siak. Ag kayo mankikimey legan na saratan ya agew, likud ed pangiparaan yo na kanen yo. 
17 Silibraan yo yan pista, ta diad sayan agew impaway kod Egipto iray tribu yo. Diad anggan kapigan a panaon nepeg yon silibraan yan agew a sakey a pista. 
18 Manlapud labi na kumalabinapat ya agew na ononan bulan ya anggad labi na kumaduamplo tan sakey ya agew, ag kayo mamangan na tinapay a pinaalsad libadura. 
19-20 Diad loob na pitoran agew nepeg ya anggapoy libaduran narumog ed kaabungan yo, ta siopaman ed sikayon Israelita odino sangkailin mangan na tinapay a pinaalsad libadura, ag la nibilang a sakey ed saray totook.” 

Say Ononan Paskua 


21 Tinawag nen Moises ya amin iray pangulo na Israel tan kuantod sikara, “Mamili so balang sakey ed sikayo na sakey a kordiro odino sakey a kilaw na kanding tan pateyen to, pian nasilibraan na saray pamilya yo so Paskua. 
22 Mangala kayoy sangay isopo, isawsaw yod palangganan nankargay dala na ayep, insan yo iporanis ed saray lusek ya akapeketan na puirta tan diad panuksolan ed tagey na puirta na abung yo. Ag kayo ompapaway ed abung yo ya anggad kabwasan. 
23 Ta onliber ed Egipto so Katawan a mamatey ed saray Egipsio, et no nanengneng toy dala ed saray panuksolan tan diad saray lusek ya akapeketan na saray puirta, ag to la palooben ed kaabungan yo so Anghil na Patey tan ag to kayo pateyen. 
24 Sikayo tan saray anak yo et nepeg yon onuren ed ando lan ando ira yan bilin. 
25 No onloob kayod dalin ya insipan ya iter ed sikayo na Katawan, nepeg yon gawaen yan sirimonya. 
26 No tepeten ed sikayo na saray anak yo, ‘Antoy kabaliksan na sayan sirimonya?’ 
27 ebatan yo ra, ‘Sikatoy bagat na Paskua a pamagalang ed Katawan, ta nilabsanan to ray kaabungan na saray Israelita nen wala rad Egipto. Pinatey to ray Egipsio, balet ag to kami pinatey.’ ” 

Tinmuek iray Israelita tan inggalang day Katawan. 
28 Insan linma la ra tan sinumpal da may ingganggan na Katawan ed kindi Moises tan Aaron. 

Say Impatey na saray Pangulowan ya Anak 


29 Diad pegley labi, pinatey na Katawan iray amin a lalakin pangulowan ya anak ed Egipto manlapud lakin pangulowan ya anak na ari, a sikatoy onsalat a manari, ya anggad lakin anak na priso ya akolung ed dalem na ambilbilonget a prisowan; inatey met ya amin iray besag ya anak na saray ayayep. 
30 Diad saman a labi say ari, saray opisyal to, tan amin nin arum ya Egipsio et abangon ira. Walay agawan baleg ya akisan ed intiron Egipto, lapud anggapoy abung ya anggapoy inatey to. 
31 Diad saman a labi impatawag na ari ira di Moises tan Aaron tan kuantod sikara, “Taynan ki la, sikayo ran Israelita! Taynan yo lay bansak; laka yo lan mangigalang ed Katawan onung na kekerewen yo. 
32 Awit yo ray karniro yo, saray kanding yo, tan saray baka yo; laki la. Ipikasi yo met a nabindisionan ak.” 


33 Pinaganatan a pilit na saray Egipsio a taynan la na saray Israelita so bansa ra; inkuanda, “Ompatey kamin amin no ag kayo ontaynan.” 
34 Kanyan pinano na saray Israelita iray kawali ran panaggawaay tinapay ya anggapoy libaduran masa, pinonggus da rad abel, tan sinasakbat da ra. 
35 Ginawa na saray Israelita iray imbaga nen Moises, tan kinmerew irad saray Egipsio na pilak tan balituk ya alahas tan saray kawes. 
36 Ginawa na Katawan a galangen na saray Egipsio iray Israelita tan impaiter tod sikara iray kinekerew na saray Israelita. Diad onyan agawa, inaawit na saray Israelita iray kayamanan na saray Egipsio. 

Tinaynan na saray Israelita so Egipto 


37 Manlapud Ramases nanakar ya amaarap ed Sukot iray Israelita. Sakey ya anem a lasus libo ran lalaki, ya andi bali ray bibii tan saray ogogaw. 
38 Dakerakel ya arum a totoo tan amayamay a karniro, kanding, tan baka so akilad sikara. 
39 Ginawa ran tinapay ira may anggapoy libaduran masa ya inawit da nen tinaynan day Egipto, ta lapud biglan impangibaki rad sikara, anggapoy panaon dan angiparaan na antokaman a kanen da. 


40 Nanayam ed Egipto ed loob na apat a lasus tan talomplon taon iray Israelita. 
41 Diad agew a mansamput so apat a lasus tan talomplon taon, amin da ray boleg na saray totoo na Katawan et tinaynan day Egipto. 
42 Sikato yay labin tinalaranan na Katawan a pangipaway tod saray Israelita ed Egipto; sayan labi et nisaklang ya anggad angga ed Katawan tan sakey a labin talaranan na saray Israelita. 

Saray Totontonen a nipaakar ed Pansilibra na Paskua 


43 Say Katawan kuantod kindi Moises tan Aaron, “Sikara ya so totontonen no silibraan so Paskua: Anggapoy toon taga arum a bansa a nayarin mangan na kakanen na Paskua, 
44 balet siopamay aripen a sinaliw yo et nayarin mangan no segaten yo nin onona. 
45 Anggapoy sangkaili odino uupaan a kumikimey so nayarin mangan na kakanen na Paskua. 
46 Amin a kakanen nepeg a kanen ed dalem na abung ya angiparaanan; ag yo aawiten ed paway na abung. Sakey ni, ag yo popoteren so antokaman a pokel na ayep. 
47 Nepeg a silibraan na amin ya Israelita so sayan pista, 
48 balet ag nayarin mangan so toon ag asegat. No manayam lad bansa so sakey a taga arum a bansa tan labay ton silibraan so Paskua a pamagalang ed Katawan, nepeg yo nin segaten ya amin iray lalaki ed pamilya to. Sikatod satan so nipasen a sakey a nianak ya Israelita tan nayarian toy mibiang ed pista. 
49 Nampapara ray totontonen a nepeg a tombuken na saray nianak ya Israelita tan saray sangkailin manaayam ed bansa yo.” 
50 Tinmoluk ya amin iray Israelita, tan ginawa ra so ingganggan na Katawan ed kindi Moises tan Aaron. 
51 Diad saman ya agew, say Katawan impaway tod Egipto iray boleg na saray Israelita.  

Say Impangisaklang ed saray Pangulowan ya Anak 


1 Say Katawan kuantod kinen Moises, 
2 “Isaklang mod siak ya amin iray lalakin anak a pangulowan, ta kayaryan ko so balang sakey a pangulowan a lakin anak ya Israelita tan balang sakey a kalakyan a besag ya anak na ayep.” 

Say Pista na Tinapay ya Anggapoy Libadura 


3 Si Moises kuantod saray totoo, “Tandaan yo yan agew—say agew ya intaynan yon manlapud dalin na Egipto a dimay inkaaripenan yo. Diad sayan agew say Katawan impaway to kayo diad panamegley na baleg a pakayari to. Ag nepeg a kanen ed sayan agew so tinapay a pinaalsad libadura. 
4 Diad sayan agew ed ononan bulan, say bulan na Abib, ontataynan kayo a manlapud Egipto. 
5 Sinambaan na Katawan ed saray lalaki yo ya iter tod sikayo so dalin na saray Cananeo, saray Heteo, saray Amorreo, saray Heveo, tan saray Jebuseo. No niakar to kayo lad saman a mayaman tan mataban dalin, silibraan yo yan pista diad ononan bulan na kapag taon. 
6 Diad loob na pitoran agew say kanen yon tinapay say ag pinaalsad libadura, tan diad kumapiton agew nepeg a walay pista a pamagalang ed Katawan. 
7 Diad loob na pitoran agew ag kayo mamangan na antokaman a tinapay a pinaalsad libadura; nepeg ya anggapoy narumog a libadura odino tinapay a pinaalsad libadura ed inerman a pasen ed dalin yo. 
8 No onggapo lay pista, ipaliwawa yod saray anak yo a gawaen yo ya, lapud samay ginawa ed sikayo na Katawan nen tinaynan yo so Egipto. 
9 Sayan pista et sakey a pakanudnonotan a singa bengatlan nisinger ed lima yo odino diad muling yo; ipanunot tod sikayo so pangituloy yoy pangibitla tan panaral na Ganggan na Katawan, lapud say Katawan impaway to kayod Egipto diad panamegley na baleg a pakayari to. 
10 Silibraan yo yan pista diad niganan panaon ed kapag taon. 

Say Pangulowan ya Anak 


11 “Say Katawan iyakar to kayo ed dalin na saray Cananeo, say dalin a sinambaan ton iter ed sikayo tan saray lalaki yo. No niiter to lad sikayo, 
12 nepeg yon isaklang ed Katawan so balang pangulowan ya anak yon laki. Kayaryan na Katawan ya amin iray kalakyan a besag ya anak na ayayep yo, 
13 balet nepeg yon dondonen ed sikato so balang besag a kalakyan ya anak na asno diad pangibagat yo na sakey a kordiro. No ag yo dondonen so asno, poter yoy beklew to. Nepeg yon dondonen so balang pangulowan a lakin anak yo. 
14 Diad arapen a panaon, no tepeten na saray anak yo so kabaliksan na sayan gawaen yo, onya so iyebat yo; ‘Diad panamegley na baleg a pakayari na Katawan, impaway to kamid Egipto, say pasen ya akaaripenan mi. 
15 Nen anawet so puso na ari na Egipto tan ag to kami pataynanen, say Katawan pinatey toy amin a lakin pangulowan ya anak ed dalin na Egipto, tan amin a besag a kalakyan ya anak na ayayep. Sikato yay makasengeg no akin et ibabagat mid Katawan so balang kalakyan a besag ya anak na ayep tan dodondonen mi ray pangulowan a lakin anak mi. 
16 Sakey a pakanudnunotan yan pista a singa bengatlan nisinger ed saray lima tayo odino diad muling tayo; ipanunot tod sikatayo a say Katawan impaway to tayod Egipto diad panamegley na baleg a pakayari to.’ ” 

Say Lusek a Lorem tan say Lusek ya Apoy 


17 Nen inabuloyan na ari ed Egipto ya ontaynan iray Israelita, ag ira inwanwan na Dios ed dalan a mamaarap ed dalin na Filistia, anggaman ya asingger iman a dalan. Ninunot na Dios, “Ag ko labay a mangoman na kanunotan iray totoo tan ompawil irad Egipto no nanengneng dan nepeg da niy mibakal.” 
18 Kanyan impasaliberber to ra la laingen ya ombeltang ed kalawakan tan ombaliw ed Dayat ya Ambalanga.* Nen tinaynan day Egipto iray Israelita akaarmas ira na para bakal. 


19 Inawit nen Moises iray pokel nen Jose, onung na impamasamba nen Jose a gawaen na saray Israelita. Inkuanen Jose, “No agwaten kayo na Dios ed kairapan, nepeg yon awiten manlapud sayan pasen iray pokel ko.” 


20 Tinaynan na saray Israelita so Sukot tan nankampo ra ed Etam a walad gilig na kalawakan. 
21 No agew say Katawan manayam ed bandad arap da a sakey a lusek a lorem, pian niwanwan to rad dalan; no labi manayam ed bandad arap da a sakey a lusek ya apoy, pian naliwawaan to ra. Diad onya makapambiahi ra ed agew tan labi. 
22 Say lusek a lorem et wala lawas ed bandad arap na saray totoo na agew, say lusek ya apoy no labi.  

Say Imbaliw na saray Israelita ed Dayat ya Ambalanga 


1 Say Katawan kuantod kinen Moises, 
2 “Ibagam ed saray Israelita ya ompoliktar ira tan mankampo ra ed arap na Pihahirot, a nanleetan na Migdol tan Dayat ya Ambalanga, diad abay na Baalzefon. 
3 Nabaloan na ari a saray Israelita et manliliber-liber ira labat ed maawang ya alog tan akolung ira na kalawakan. 
4 Paaweten koy puso to, kanyan osilan to kayo, et pakagalangan ko so panalok ed ari tan saray sondalo to. Diad satan naamtaan na saray Egipsio a siak so Katawan.” Ginawa na saray Israelita so nibagad sikara. 


5 Nen nibagad ari na Egipto a tinmaynan iray Israelita, angoman na kanunotan a pati saray opisyal to tan kuanda, “Antoy ginawa tayo? Pinaolyan tayon tinmaynan iray Israelita, et naandi ra la laingen ya ariripen tayo.” 
6 Impaiparaan na ari iray karwahi to tan impanparaan to ray sondalo to. 
7 Pinmikal a kaolup to ray amin a karwahi to, pati saray anem a lasus a sankaabigan iran karwahi to ya impangulo na saray opisyal to. 
8 Pinaawet na Katawan so puso na ari, kanyan inosilan to ray Israelita a sipapalabo ran ontataynan. 
9 Saray sondalo na Egipto, pati amin a kabayo ra, saray karwahi tan saray kutsiro ra et inmosil irad saray Israelita a nankampo ed abay na Dayat ya Ambalanga ya asingger ed Pihahirot tan Baal-zefon. 


10 Nen anengneng na saray Israelita so ari tan saray sondalo ton onoosil ed sikara, ataktakot iran maung tan kinmerew ira na tulong ed Katawan. 
11 Inkuandad kinen Moises, “Anggapo ta ray lobuk dimad Egipto? Inawit mo kami dian ompatey ed kalawakan? Nengneng moy ginawam ed impangipaway mod sikamid Egipto! 
12 Ag mi ta la imbagad sika kasakbayan tayon tinmaynan ya onyay nagawa? Imbaga mid sika a paolyan mo kami lan mambukbukor tan akaoley kami lan manlingkur ya ariripen na saray Egipsio. Maung niy kipapasen na aripen nen say ompatey dia ed kalawakan.” 


13 Inmebat si Moises, “Ag kayo natatakot! Pakpel yoy linawa yo, et nanengneng yo no antoy gawaen na Katawan a pangilaban tod sikayo ed sayan agew; ag yo la napidwan nanengneng ira yan Egipsio. 
14 Say Katawan so mibakal a para sikayo; mandeen labat so nepeg yon gawaen.” 


15 Say Katawan kuantod kinen Moises, “Akin et onkekerew kay tulong ed siak? Ibagam ed saray totoo ya ituloy day kurang da. 
16 Iyatagey moy baston mo tan itorom ed dayat. Nabelsay so danum, et saray Israelita makapanakar irad amagan dalin diad ibaliw da. 
17 Paaweten koy kapusoan da ray Egipsio; onosil irad satan, et napagalangan ak diad panalok ed ari, diad saray sondalo to, diad saray karwahi to, tan diad saray kutsiro to. 
18 Diad panalok ed saray Egipsio naamtaan da a siak so Katawan!” 


19 Say anghil na Dios a gendat a manaayam ed bandad arap na saray sondalo na Israel et inmalis a nanayam ed bandad beneg da. Samay lusek a lorem et inmalis met 
20 tan nanayam ed nanleetan na saray Egipsio tan saray Israelita. Pinabilonget na samay lorem so kawalaan na saray Egipsio, balet pinaliwawa to so kawalaan da ray Israelita, kanyan sanlabin ag akapansinggeran iray sondalo ra. 


21 Inyonat nen Moises ed dayat so lima to, et say Katawan pinapawil toy agos na dayat diad panamegley na mabiskeg a dagem a nanlapud bokig. Sanlabin sinmiplug so dagem, et nakatan so dayat. Apaldua so danum 
22 tan nanakar ed amagan dalin iray Israelita diad imbaliw dad dayat; dinmalan irad nampegleyan na duaran padir a danum. 
23 Inosilan ira na saray Egipsio tan tinombuk da ra ya anggad pegley na dayat, pati saray amin a kabayo ra, saray karwahi ra, tan saray kutsiro ra. 
24 Et nen mampalbangon la say Katawan, manlapud lusek ya apoy tan lusek a lorem, inosdungan to ray sondalon Egipsio tan ginegewgew to ra. 
25 Inkokotep toy dalig na saray karwahi ra kanyan mapalaloy inkairapan dan nankurang. Saray Egipsio kuanda, “Say Katawan ibabakalan to ray Israelita sumpad sikatayo. Ontaynan itayo la!” 


26 Say Katawan kuantod kinen Moises, “Iyonat mod dayat so limam, et tabunan na danum iray Egipsio, saray karwahi ra, tan saray kutsiro ra.” 
27 Kanyan inyonat nen Moises ed dayat so lima to, et nen maliwawa la pinmawil ed gendat a kaaralem to. Ginawaan na saray Egipsio so anggaay nayarian da ya ombatik, balet say Katawan imbabantak to rad dalem na dayat. 
28 Pinmawil so danum tan tinabunan to ra may karwahi, saramay kutsiro, tan amin da ra may Egipsion inmosil ed saray Israelita ya anggad dayat; anggapoy atilak ed sikara anggan sakey. 
29 Balet nanakar iray Israelita ed amagan dalin diad imbaliw dad dayat; dinmalan irad nanleetan na duaran padir a danum. 


30 Diad saman ya agew inyagel na Katawan iray Israelita ed saray Egipsio, tan anengneng na saray Israelita a kibalatar ya inaatey ed gilig na dayat iray Egipsio. 
31 Nen anengneng na saray Israelita so baleg a pakayari ya impakana na Katawan diad impanalo tod saray Egipsio, tinakotan da so Katawan. Awalaan ira na pananisia ed Katawan tan diad aripen to a si Moises.  

Say Kanta nen Moises 


1 Insan si Moises tan saray Israelita kinanta ra yan kanta ed Katawan: 

   

“Kantaan ko so Katawan, 

lapud mapagalang ya impanalo to; 

imbabantak tod dayat iray kabayo tan saray akakabayod sikaran totoo. 


2 Say Katawan so mabiskeg a manangyagel ko; 

sikato so angilaban ed siak. 

Sikatoy Dios ko, sikatoy idayew ko, 

sikatoy Dios di amak, tan ikantak so nipaakar ed inkatalonggaring to. 


3 Sakey a bumabakal so Katawan; 

Yahweh* so ngaran to. 

   


4 “Imbabantak tod dalem na dayat iray sondalon Egipsio tan saray karwahi ra; 

nalner ed Dayat ya Ambalanga iray sankaabigan ya opisyal da. 


5 Tinabunan ira na danum; 

singa ra sakey a baton linmereg ed kaaralman na dayat. 

   


6 “Say kawanan a limam, O Katawan, 

et walaan na makapakebyew a pakayari; 

bingbingkasen to ray kalaban. 


7 Diad talonggaring na katageyan mo 

tataloen mo ray kalaban mo; 

ondadalang so pasnuk mo tan popoolan mo ran singa dayami. 


8 Sinibukan mo so dayat, et nilusbo so danum; 

inmalagey a singa padir; 

inmawet so kaaraldaleman a dayat. 


9 Say kalaban kuanto, ‘Osilan ko ra tan erelen ko ra; 

apagen koy kayamanan da tan alaen koy amin a labay ko; 

baguten koy ispadak tan alaen koy amin a kayaryan da.’ 


10 Balet sakey labat ya ingas mo, 

O Katawan, et nalner la ray Egipsio; 

linmereg iran singa ismay ed dalem na mabiskeg a danum. 

   


11 “Katawan, siopad saray diriyos so singa sika? 

Siopay singa sikan makapakelaw ed inkasanto? 

Siopay makapanggawa na saray milagro tan saray makapakelaw a gawa a singa saray ginagawam? 


12 Inyonat moy kawanan a limam, 

et inakmun na dalin iray kalaban mi. 


13 Saray totoom ya inyagel mo et inwanwan mo ra lapud ag mangoman a panangarom; 

diad panamegley na biskeg mo inwanwan mo ran amaarap ya anggad masanton dalin mo. 


14 Nadngelan ya na saray bansa, et manggiwgiw ira; 

mankebyew iray Pilisteo ed takot da. 


15 Ataktakot iray pangulo na Edom; 

manggiwgiw iray makapanyarin totoo na Moab; 

nakalan na biskeg na linawa iray Cananeo. 


16 Takot tan kebyew so niwalad sikara. 

Nanengneng day biskeg mo, O Katawan, 

et mampotiy bosaleg dan mantanyareg, 

anggad makadalan iray totoom 

ya inagwat mod inkaaripen. 


17 O Katawan, inalam ira tan intanem mo rad palandey mo, 

say pasen a pinilim a panayaman mo, 

say Timplom a sikan dili so amaalagey. 


18 Sika, Katawan, so manari ed ando lan ando.” 

Say Kanta nen Miriam 


19 Nanakar ed amagan dalin iray Israelita nen ombabaliw irad dayat. Balet nen ombabaliw iray kabayo na saray Egipsio, saray karwahi ra tan saray kutsiro ra, pinapawil na Katawan so danum, tan tinatabunan to ra. 


20 Say biin agi nen Aaron, a si propita Miriam, inala toy tamborin to, tinombuk na amin a bibii, nantotogtog iray tamborin tan nansasayaw-sayaw ira. 
21 Et si Miriam kinantaan to ra: 

“Kantaan yoy Katawan, lapud mapagalang ya impanalo to; 

imbabantak tod dayat iray kabayo tan saray akakabayod sikaran totoo.” 

Say Ampait a Danum 


22 Manlapud Dayat ya Ambalanga si Moises inwanwan ton amaarap ed kalawakan na Sur iray Israelita. Taloy agew a nanakar irad kalawakan, balet anggapoy nalmo ran danum. 
23 Insan akasabi rad pasen a tatawagen na Mara, balet ampait diman so danum, kanyan ag nayarin inomen. Sikato yay makasengeg a Mara† so ngaran to man a pasen. 
24 Nanriklamod kinen Moises iray totoo tan tinepet da, “Antoy inomen tayo?” 
25 Masimoon a nampikasi ed Katawan si Moises, et say Katawan impanengneng tod sikato so sakey a poter na kiew. Imbantak nen Moises ed danum imay poter na kiew, et nagmaliw a nayarin inomen la may danum. 

Diman so angitdan na Katawan na saray ganggan a nepeg dan tombuken, tan diman so anubokan tod sikara. 
26 Inkuanto, “No sigput so pangonur yod siak a Katawan a Dios yo, tan gawaen yoy antokaman ya ipapasen kon matonung tan sumpalen yo ray ganggan ko, ag ta kayo dusaen na saray salot ya impadalan kod saray Egipsio. Siak so Katawan a mamapaabig ed sikayo.” 


27 Insan akasabi ra ed Elim a kawalaan na labinduan sobul tan pitomplon kiew a palmira; nankampo rad man ed abay na danum.  

Saray Mana tan saray Pugo 


1 Manlapud Elim pinmikal ya amin iray Israelita, et diad kumalabinliman agew na kumadwan bulan kayari na impanaynan dad Egipto, akasabi rad kalawakan na Sin a nanleetan na Elim tan Sinai. 
2 Diman ed kalawakan, nanriklamod kinen Moises tan Aaron iray amin ya Israelita. 
3 Inkuandad sikara, “Magmaung ni la laingen komun no say Katawan et pinapatey to kamid man ed Egipto. Nayarian mid may ondongo a mangan na karni tan arum ni ran kakanen ed anggaay nayarian mi. Balet inawit yo kami a pateyen ed eras diad kalawakan.” 


4 Say Katawan kuantod kinen Moises, “Natan paoranen ko a manlapud tawen na kakanen a para sikayon amin. Saray totoo et nepeg ya ompaway iran inagew-agew a manala na kanen dan onduga ed sanagew. Diad onya nasubok ko no onuren da kasi iray bilin ko. 
5 Diad kumanem ya agew nepeg a doblien da so alaen da, insan da iparaan.” 


6 Kanyan si Moises tan si Aaron kuandad saray amin ya Israelita, “Diad sayan labi naamtaan yo a say Katawan so angipaway ed sikayo a manlapud Egipto. 
7 Diad kabwasan nanengneng yoy kagalangan na Katawan. Nadngel to ray riklamo yo a sumpad sikato—on, sumpad sikato, ta susumpalen mi labat iray bilin to.” 
8 Insan inkuanen Moises, “Diad labi say Katawan so mangiter ed sikayo na karnin kanen yo tan diad kabwasan, say tinapay ya anggan anto lay karakel na labay yo, lapud nadngel to no panoy impanriklamo yo sumpad sikato. Say katwaan to, no manriklamo kayo sumpad sikami manririklamo kayo sumpad Katawan.” 


9 Si Moises kuantod kinen Aaron, “Ibagam ed saray amin a totoo ya ondago ra tan manalagey ira ed arap na Katawan, lapud nadngel to ray riklamo ra.” 
10 Nen mansasalitay Aaron ed amin a katoowan linmingaw ira ed kalawakan, et kabebekta pinmatnag ed lorem so kagalangan na Katawan. 
11 Say Katawan kuantod kinen Moises, 
12 “Nadngel ko ray riklamo da ray Israelita. Ibagam ed sikara ta diad kapansironget nawalaan ira na karnin siraen, tan diad kabwasan nawalaan ira na tinapay ya anggan antoy karakel na labay da. Diad satan, naamtaan da a siak so Katawan a Dios da.” 


13 Diad labi walay olup na amayamay a pugo a mantikyab iran sinmabi tan apanatan day kampo, tan diad kabwasan walay linaew ed kaliber-liber na kampo. 
14 Nen naandipat lay linaew, wala ray atilak ed dalin a bengatlan tirampiak tan maimpis. Singa ra kinmigtel a linaew. 
15 Nen anengneng ira na saray Israelita, ag da amta no anto ra man kanyan nantetepetan ira, “Anto ya?” 

Si Moises kuantod sikara, “Sikato yay kanen yo ya inter na Katawan. 
16 Say Katawan ingganggan to a manala so balang sakey ed sikayo na dugan nakaukolan to; sakey ya litro so para balang sakey a kabyangan na pamilya to.” 


17 Ginawa ya na saray Israelita. Saray arum et masoluk so inala ra tan saray arum, kulang; 
18 balet nen sukaten day inala ra, saray angala na masoluk anggapoy soluk da, tan saray angala na kulang anggapoy kulang da. Nantipon na dugan nakaukolan to so balang sakey ed sikara. 
19 Si Moises kuantod sikara, “Nepeg ya anggapod sikayo so mangisinup na natipon to para ontombuk ya agew.” 
20 Balet wala ray pigaran ag dinmengel ed kinen Moises tan angisinup ira. Balet diad kaimbwasan abigis imay insinup da tan binmanget. Et si Moises akapasnuk ed sikara. 
21 Kapag kabwasan balang sakey a too nanala na dugan nakaukolan to; tan no ampetang lay agew, natonaw iray atilak ed dalin. 


22 Diad kumanem ya agew say alaen da mamidwad karakel na samay aalaen dan kakanen ya inagew-agew; duaran litro so para sakey a too. Amin da ray pangulo na katoowan dinmago rad kinen Moises tan imbaga ray nipaakar ed samay kakanen. 
23 Inkuantod sikara, “Say Katawan ingganggan to a nabwas et masanton agew na panagpainawa, say agew a nisaklang ed Katawan. Iyorno yo lan amin natan so labay yon ornoen, tan ilambung yo lay labay yon lambungen. Isinup yoy antokaman ya ikera yon para nabwas.” 
24 Onung na ingganggan nen Moises, insinup day akeraan ya anggad ontombuk ya agew; ag aboluk odino abigis so insinup da. 
25 Inkuanen Moises, “Akan yo ya natan, lapud Agew na Panagpainawa natan, say agew a nisaklang ed Katawan. Anggapo natay narumog yon kakanen ed paway na kampo. 
26 Nepeg a manala kayo na kakanen ed loob na anemiran agew, balet diad kumapiton agew, say agew na panagpainawa, anggapo so naala yon kakanen.” 


27 Diad kumapiton agew wala ray pigaran totoon pinmaway a manala na kakanen, balet ag ira akalmo. 
28 Insan say Katawan kuantod kinen Moises, “Kapigan mangangga so isusumlang na saray totoo ed saray ganggan ko? 
29 Ag mo lilingwanan a siak a Katawan et initdan ta kayoy sakey ya agew a panagpainawa, kanyan diad kumanem ya agew itdan ta kayo lawas na kakanen ya ondugad loob na duay agew. Balang sakey nepeg a manayam ed kawalaan to no agew na panagpainawa tan ag to onalis ed abung to.” 
30 Kanyan nampainawa ed kumapiton agew iray totoo. 


31 Saray Israelita tinawag da na mana* imay kakanen. Sayan mana singa melag ya ampotin bokel na tanaman, tan say taway to singa taway na tirampiak a kanen ya ininay dilo. 
32 Inkuanen Moises, “Say Katawan ingganggan to a mangisinup itayo na pigaran mana a para saray mantombuk a kabyangay boleg tayo, pian nanengneng da so kakanen ya inter tod sikatayod kalawakan nen impaway to itayod Egipto.” 
33 Si Moises kuantod kinen Aaron, “Mangala kay sakey a banga, kargaan mo na kapalduay litro a mana, insan mo iyan ed arap na Katawan, ta isinup a para saray mantombuk a kabyangay boleg tayo.” 
34 Onung na ingganggan na Katawan ed kinen Moises, si Aaron inyan tod arap na Kaban na Sipanan imay mana, pian nisinup. 
35 Saray Israelita nantagano ra na mana ed loob na apataploy taon, ya anggad asabi ray dalin na Canaan a dimay nanayaman da. 
36 (Say kapalduay litro et kakaplo na panagsukatan nen saman.)  

Say Danum a Nanlapud Bato 

(Bil. 20:1-13) 


1 Tinaynan na amin ya Israelita so kalakawan na Sin, tan nansosoblay so pasen a nanaayaman da onung ed ganggan na Katawan. Nankampo ra ed Refidim, balet anggapod may danum a nainom na saray totoo. 
2 Nanriklamo ra sirin ed kinen Moises tan kuanda, “Itdan mo kamiy danum ya inomen.” 

Inmebat si Moises, “Akin et manririklamo kayod siak? Akin et susuboken yoy Katawan?” 


3 Balet mapalaloy inkapgaan na saray totoo, kanyan intuloy day nanriklamo ed kinen Moises. Inkuanda, “Akin et impaway mo kamid Egipto? Pian napatey mo kamid eras, sikami, saray anak mi, tan saray ayayep mi?” 


4 Masimoon a nampikasid Katawan si Moises tan kuanto, “Anto kasiy nagawaan kod sarayan totoo? Ngalngali da ak la tupaken.” 


5 Say Katawan kuantod kinen Moises, “Mangitagar kay pigaran pangulo na Israel, tan onaan yon manakar iray totoo. Awit mo may baston ya impamakbak mod Ilog na Nilo. 
6 Manalagey ak ed arap mo diad tapew na sakey a baton-dampay ed palandey na Sinai. Pekpek mo so baton-dampay, et ompaway diman so danum ya inomen na saray totoo.” Ginawa nen Moises imay imbaga na Katawan diad arapan na saramay pangulo na Israel. 


7 Samay pasen et atawag na Masa tan Meriba,* lapud nanriklamo ray Israelita tan sinubok day Katawan nen tinepet da, “Walad sikatayo so Katawan odino andi?” 

Say Bakal a Sumpad saray Amalecita 


8 Sinmabi ray Amalecita tan dinogpaan da ray Israelita diad Refidim. 
9 Si Moises kuantod kinen Josue, “Mamili ka na saray lalaki, ta onla ran mibakal nabwas ed saray Amalecita. Manalagey ak ed tapew na pokdul a sankabembenan koy baston ya impaawit ed siak na Dios.” 
10 Inonur nen Josue so ganggan nen Moises ed sikato, kanyan linman mibakal ed saray Amalecita, balet linmad toktok na pokdul ira di Moises, Aaron, tan Hur. 
11 Legan ya akatagey iray taklay nen Moises, manalo ray Israelita, balet no iyabeba to ra, onggapon manalo ray Amalecita. 
12 Nen naksawan la ray taklay nen Moises, angala ra di Aaron tan Hur na bato tan niyorungan to legan a nanalagey irad diking to tan binembenan dan akaatagey iray taklay to ya anggad inselek na agew. 
13 Diad onya si Josue sigput ton tinalo ray Amalecita. 


14 Insan say Katawan kuantod kinen Moises, “Isulat mo yan impanalo, pian ag nalingwanan. Ibagam ed kinen Josue a sigput kon deralen iray Amalecita.” 
15 Amaalagey na altar si Moises tan tinawag to na “Say Katawan so Bandirak.” 
16 Inkuanto, “Iyatagey yoy bandira na Katawan! Say Katawan ituloy toy mibakal a sumpad saray Amalecita ed ando lan ando!”  

Say Indalaw nen Jetro ed kinen Moises 


1 Say katolangan nen Moises a si Jetro a pari na Madian et nadngelan toy amin a ginawa na Dios a Katawan ed kinen Moises tan diad saray Israelita nen impaway to ran manlapud Egipto. 
2 Kanyan linmad kinen Moises si Jetro, a kaiba toy intilak nen Moises ya asawa to a si Zipora, 
3 tan saray duaran lalakin anak nen Zipora a di Gersom tan Eliezer. (Si Moises inkuanto, “Sangkaili ak ed dalin ya ag ko bansa”; kanyan inngaran to na Gersom so sakey ya anak to. 
4 Inkuan to met ni, “Say Dios na amak et tinulongan to ak tan inyagel to ak ed pamatey ed siak na ari na Egipto”; kanyan inngaran to na Eliezer* imay sakey nin anak to.) 
5 Si Jetro a kaiba toy asawa nen Moises tan saray duaran lalakin anak to et sinmabi rad kalawakan a kawalaay kampo nen Moises diad masanton palandey. 
6 Impaona to lan impaibagad kinen Moises ya onsabi ra, 
7 kanyan pinmaway si Moises tan inabet to, dinmakmomod arap to, insan to inanguban. Nantepetan ira no antoy kipapasen na bilay na balang sakey ed sikaran dua, insan linmoob ed tulda nen Moises si Jetro. 
8 Imbaga nen Moises ed kinen Jetro iray amin a ginagawa na Katawan ed ari tan saray Egipsio diad impangyagel tod saray Israelita. Imbaga to met no panoy impanirap na saray totoo ed dalan tan no panoy impangilaban na Katawan ed sikara. 
9 Akaliket si Jetro lapud amin a kaabigan a ginagawa na Katawan ed saray Israelita, 
10 tan kuanto, “Nadayew so Katawan ya angyagel ed sikayo ed ari tan diad saray Egipsio. Nadayew so Katawan ya angilaban ed saray totoo to ed impakaaripen. 
11 Natan amtak la a matalonggaring so Katawan nen saray amin a diriyos, lapud ginawa to ya nen saray Egipsio et nilemlemew da ray Israelita.” 
12 Insan si Jetro angisaklang na bagat a popoolan tan saray arum a bagat ed Dios; et si Aaron tan amin a pangulo na Israel et akila rad sikato ya angan na masanton panangan a pamagalang dad Dios. 

Say Impanorod saray Huis 


13 Diad kaimbwasan to man ya agew si Moises inaarigloan to ray kolkolan day totoo, tan ag akatonda manlapud kabwasan ya anggad labi. 
14 Nen anengneng nen Jetro iray amin a ginawa nen Moises, inkuanto, “Antoy gagawaen mo? Akin et bukbukor moy manggagawad saya, tan saray totoo et manalalagey ira dia manlapud kabwasan ya anggad labi diad pampanon dad sika?” 


15 Inmebat si Moises, “Nepeg ko yan gawaen lapud saray totoo et ondadago rad siak a manepet no antoy linaway Dios. 
16 No walay duaran toon nankolkol, ondago rad siak tan ibagak no siopay walad katonungan. Ibabagak ed sikara iray ganggan tan saray bilin na Dios.” 


17 Insan si Jetro kuanto, “Aliway panggagawam. 
18 Punawen moy sikan dili tan sarayan totoo. Ambelat yan tuloy a gawaen mon bukor. 
19 Simbawaen ta ka natan; dengel mo ak, et say Dios walad sika. Duga so pangilalaman mod saray totoo ed Dios tan say pangyaapireng mod sikato na saray kolkolan da. 
20 Nepeg mon ibangat ed sikara iray ganggan na Dios tan ipaliwawam ed sikara no panoy pambilay da tan no antoy nepeg dan gawaen. 
21 Balet nepeg a mamili ka met na pigaran lalaki a sarag day mangipangulo, tan ipasen mo ran pangulo na saray totoo; pangulo na tunggal libon totoo, tunggal lasus, tunggal limamplo, tan tunggal pulo. Nepeg a totoo ran walay takot ed Dios, napampiaan ira tan ag da labay so mangawat na pasoksok. 
22 Panintinsiam ira ed amiy panaon. Sarayan huis iyakar dad sika iray ambelat a kaso, balet no anlemew a kaso sikara lay makaolay a manintinsia. Mamalemew yad sika, ta misakbatan irad sika. 
23 No onyay gawaen mo, onung na ingganggan na Dios, ag mo punawen so sikan dili, tan amin da ra yan totoo et makasempet iran naarigloan la ray kolkolan da.” 


24 Dinengel nen Moises so simbawa nen Jetro, 
25 kanyan amilid saray Israelita na lalakin sarag day mangipangulo. Impagmaliw to ran pangulo na tunggal libon totoo, tunggal lasus, tunggal limamplo, tan tunggal pulo. 
26 Manintinsia ra ed amiy panaon. Inyapireng dad kinen Moises iray ambelat a kaso, balet akaoley la ran anintinsia ed saray anlemew a kaso. 


27 Pinasiput nen Moises si Jetro, insan sinmempet lay Jetro.  

Saray Israelita ed Palandey na Sinai 


1-2 Saray Israelita tinaynan day Refidim tan diad ononan agew na kumatlon bulan kayari na impanaynan dad Egipto, sinmabi rad kalawakan na Sinai. Nankampo rad man ed alusadsar na Palandey na Sinai. 
3 Insan si Moises kinmalab ed sayan palandey, ta banaen tod man so Dios. 

Manlapud sayan palandey say Katawan tinawag toy Moises tan imbaga tod sikato ya ikuantod saray Israelita a kabyangan iray boleg nen Jacob: 
4 “Anengneng yo so ginawak ed saray Egipsio, siak a Katawan, tan say impangawit kod sikayo a singa ontitikyab ya agilan sankaawit tod saray payak to so sibong to, insan ta kayo inyakar dia ed siak. 
5 Natan, no onuren yo ak tan sumpalen yoy impisipanan ko, magmaliw kayon dilin totook. Kayaryan koy sankamundoan, balet magmaliw kayon pinilik a totook. 
6 Magmaliw kayo a totoon nisaklang ed siak labat, tan papari a manlingkur ed siak.” Sikara yay imbaga na Dios ed saray Israelita diad panamegley nen Moises. 
7 Kanyan si Moises inmakseb tan impantitipon to ray pangulo na saray totoo tan imbaga tod sikara ira may amin ya ingganggan ed sikato na Katawan. 
8 Insan amin a katoowan nambabansag iran inmebat, “Gawaen miy amin ya imbaga na Katawan.” Si Moises imbaga to ya ed Katawan. 


9 Say Katawan kuantod kinen Moises, “Onla ak ed sika diad panamegley na makapal a lorem, pian narengel na saray totoo so pitongtong kod sika tan manlapud natan sisiaen da ka.” 

Imbaga nen Moises ed Katawan so ebat na saray katoowan, 
10 et say Katawan kuantod sikato, “Laka, ta ibagam ed saray totoo a diad sayan agew tan nabwas et mamparaan iran mangigalang ed siak: linisan day sikaran dili tan ipesak da ray kawes da. 
11 Nepeg ya akaparaan ira nabwas a sakey. Diad satan ya agew onakseb ak ed Palandey na Sinai, tan diman ak nanengneng na saray totoo. 
12 Diad kaliber-liber na palandey mananda kay ketegan ya ag nepeg a labsanan na saray totoo, tan ibagam ed sikara ya ag da kalaben, odino diwiten so palandey. No walay ondiwit ed palandey, sikatoy nepeg a pateyen; 
13 nepeg ya anggapoy maniwit ed laman to, tan nepeg a tupaken odino panaen. Say kipaakaran to yan bilin et saray totoo tan saray ayayep; nepeg iran pateyen no nadiwit da. Balet no tinmanul lay trumpita, nepeg ya onkalab ed palandey iray totoo.” 


14 Insan linmeksab a nanlapud palandey si Moises tan imbaga tod saray totoo a mamparaan iran mangigalang ed Dios. Kanyan impesak da ray kawes da, 
15 tan si Moises inkuantod sikara, “Nabwas a sakey nepeg ya akaparaan kayo la; ag kayo ni miaakdul ed kaasawaan yo.” 


16 Diad kabwasan na kumatlon agew walay karul tan kirmat, pinmatnag ed palandey so makapal a lorem, tan nadngel so makmaksil a tanul na trumpita. Amin da ray katoowan ed kampo et manggiwgiw irad takot da. 
17 Si Moises inwanwan to ran impaway ed kampo ta abeten day Dios, tan nanalagey irad alusadsar na palandey. 
18 Akobutan na asewek so Palandey na Sinai, lapud inmakseb diman ed nengneng na apoy so Katawan. Inmatagey so asewek a singa asewek na palbaan, et yinmegyeg na makmaksil so palandey. 
19 Kinmasil lan kinmasil so tanul na trumpita. Nansalitay Moises, et inmebat ed sikato so Dios diad panamegley na karul. 
20 Say Katawan inmakseb ed toktok na Palandey na Sinai tan tinawag tod man si Moises. Kinmalab ed toktok na palandey si Moises 
21 tan say Katawan kuantod sikato, “Akseb ka, ta pasakbayan mo ray totoo ya ag da lalabsanan so ketegan diad idago ran onnengneng ed siak; no onlabsan ira, dakel ed sikaray ompatey. 
22 Anggan saray paparin onasingger ed siak nepeg ya iparaan day sikaran dili a mangigalang ed siak, ta no andi, dusaen ko ra.” 


23 Si Moises kuantod Katawan, “Ag nayarin onkalab ed palandey iray totoo, lapud ingganggan mod sikamin ipasen min masanto so palandey tan mananda kami na ketegan ed kaliber-liber to.” 


24 Say Katawan inmebat, “Akseb ka tan itagar mo diay Aaron. Balet saray papari tan saray totoo ag da nepeg a labsanan so ketegan no ondago rad siak; ta no andi, dusaen ko ra.” 
25 Si Moises inmakseb sirin ed saray totoo tan imbaga tod sikara so impaibaga na Katawan.  

Saray Samploran Ganggan 


1 Say Dios nansalita a kuanto: 
2 “Siak so Katawan a Dios yo ya angipaway ed sikayod Egipto ya akaaripenan yo. 


3 “Ag mo igagalang iray arum a diriyos; siak labat so igalang mo. 


4 “Ag mo igagawaay sikan dili na talintao odino antokaman a kaolibay na bengatlan walad tawen odino walad tapew na dalin odino bengatlan walad danum diad dalem na dalin. 
5 Ag ka ondadakmomo odino mangigagalang ed saraya, ta siak, say Katawan a Dios mo, et maimon ak. Dusaen ko ray mamosul ed siak tan saray kabyangay boleg da ya anggad kumatlo tan kumapat a kailalakan. 
6 Balet aroen ko ray nilibon kailalakan na saray mangarod siak tan mangonur na saray ganggan ko. 


7 “Ag mo ikakanad maoges iran getma so ngaran ko a Yahweh* a Dios mo, ta dusaen koy siopaman a mangikanad ngaran ko diad andi-kakanaan a pamaakaran. 


8 “Ngilinan moy Agew na Panagpainawa tan ipasen mon masanto. 
9 Anem agew a makapankimey ka, 
10 balet say kumapiton agew et agew na panagpainawa a nisaklang ed siak. Diad sayan agew nepeg ya anggapoy toon mankimey: sika, saray anak mo, saray aripen mo, saray ayayep mo, odino saray sangkailin manaayam ed bansam. 
11 Diad loob na anemiran agew siak a Katawan et pinalsak so tawen tan dalin, saray dayat tan amin a logan da, balet diad kumapiton agew nampainawa ak. Sikato yay makasengeg a siak a Katawan et binindisionan koy Agew na Panagpainawa tan ginawak a masanto. 


12 “Igalang moy amam tan say inam, pian andokey so pambilay mo ed dalin ya iter kod sika. 


13 “Ag ka mamapatey. 


14 “Ag ka mikakaloguran. 


15 “Ag ka mantatakew. 


16 “Ag ka mantitila no mantasi ka sumpad kaparam a too. 


17 “Ag mo iibegan so abung na kaparam a too; ag mo iibegan so asawa to, saray aripen to, saray baka to, saray asno to, odino antokaman a kayaryan to.” 

Saray Takot na saray Totoo 

(Deut. 5:22-33) 


18 Nen nadngel na saray totoo so karul tan say tanul na trumpita tan anengneng day kirmat tan manasasewek a palandey, manggiwgiw irad takot da tan nanalagey irad arawdawin pasen. 
19 Inkuandad kinen Moises, “No mansalita kad sikami, ondengel kami; balet ag mo pansasalitaen ed sikami so Dios, ta ompan ompatey kami.” 


20 Inmebat si Moises, “Ag kayo natatakot; sinmabi so Dios, ta suboken to kayo tan labay to kayon mangonur lawas ed sikato, pian ag kayo mankasalanan.” 
21 Balet nansiansian nanalagey ed arawdawi a pasen iray katoowan, tan si Moises labat so sinmingger ed abay na makapal a lorem a kawalaan na Dios. 

Saray Ganggan a nipaakar ed saray Altar 


22 Say Katawan ingganggan toy Moises ya ibaga tod saray Israelita: “Anengneng yon dili a siak a Katawan et nansalita ed sikayo manlapud tawen. 
23 Ag yo igagawaay sikayon dili na saray diriyos a pilak odino balituk, insan kaibak iran galangen yo. 
24 Manggawa kayo na dalin ya altar a para siak tan diad tapew to so pambagatan yo na karniro yo tan baka yo a sikaray bagat a popoolan tan bagat a para kareenan. Diad amin a pasen ya ibiig kon pangigalangan yod siak, onla ak ed sikayo tan bindisionan ta kayo. 
25 No manggawa kayoy baton altar a para siak, aliwan saray tinabas a bato so ikana yo, ta no mangikana kayo na sinsil ed saray bato, pagmaliwen yo ran aliwan manepeg ya ikanak. 
26 Ag kayo manggagawa na altar a para siak a wala ray balitang to; ta no wala ray balitang to, nanengneng so laman yo no ontakayan kayo.  

Say Nepeg a Gawaen ed saray Aripen 

(Deut. 15:12-18) 


1 “Iter mod saray Israelita iray onggendan a ganggan: 
2 No manaliw kayo na Hebreon aripen, manlingkur ed sikayo ed loob na anem taon. Diad kumapiton taon ibolus yo ya anggapoy nepeg a bayaran to. 
3 No anggapoy asawa to nen nagmaliw ya aripen yo, nepeg ya ag to awiten so asawa to no ontaynan; balet no walay asawa to nen nagmaliw ya aripen yo, nepeg ya awiten toy asawa to. 
4 No itdan na amo na asawa tan naanakan to na lalaki odino bibii, say ina tan saray anak to et kayaryan ira na amo tan samay aripen nepeg ya ontaynan a bukor. 
5 Balet no ibaga ton malinew ya inaro toy amo to, say asawa to, tan saray anak to tan ag to labay so nawalaan na kawayangan, 
6 say amo tod satan awiten tod pasen a panangigalangan. Diman say amo pasaralen to may aripen ed puirta odino diad lusek na puirta, insan to tebengan ed layag. Diad ontan magmaliw lan aripen to ya anggad ag to ipatey. 


7 “No say sakey a laki et ilako ton aripen so anak ton bii, sayan bii et naitdan na kawayangan ya aliwan singa pangiter na kawayangan ed saray lalakin aripen. 
8 No nilakod sakey a lakin getma ton asawaen, balet ta ag to labay lamlamang, nepeg ya ipadondon tod ama na samay bii; ag nayarin ilako tod sangkaili, lapud nilamang to. 
9 No say sakey a laki et manaliw na sakey a biin aripen, ta iter tod lakin anak to, nepeg ton ipasen ya anak ton dili. 
10 No say sakey a laki et mangala na kumadwan asawa to, nepeg ton ituloy ya itdan so ononan asawa to na gendat a karakel na kakanen tan kakawesen to tan saray gendat a kanepegan to nen bukor to niy asawa to. 
11 No say laki et ag to sumpalen iray nepeg ton gawaen ed inmonan asawa to, nepeg ya itdan to na kawayangan tan nepeg ya ag bayaran imay laki. 

Saray Ganggan a nipaakar ed Panagkabil 


12 “Siopamay mangabil na kapara ton too tan apatey to, nepeg a pateyen. 
13 Balet no ag to tinalaranan tan ag to ginagalan apatey imay too, nayarian toy ombatik ed sakey a pasen a pilien kon para sikayo. 
14 Balet no say sakey a too et akapasnuk tan ginagala ton pinatay so kapara ton too, nepeg ya alaen a pateyen anggan binmatik lad altar ko. 


15 “Siopamay mangabil na ama to odino ina to, nepeg a pateyen. 


16 “Siopamay mamasoot a mangala na too ya ilako to odino aripenen to, nepeg a pateyen. 


17 “Siopamay mangisamba ed ama to odino ina to, nepeg a pateyen. 


18 “No wala ray manlalaban tan say sakey et tapalan to na bato so sakey odino ponitien to, balet ta ag to apatey, nepeg ya ag dusaen. No say toon akabil et nepeg a manayam ed dokulan, 
19 insan makabangon lamlamang tan makaakar ed paway ya akabaston, say angabil ed sikato et nepeg a bayaran to so panaon ya ag to pakapankimey tan asikasoen to ya anggad ag to iyabig. 


20 “No say sakey a too et pekpeken toy aripen ton laki odino bii tan inatey ed samay bektan impamekpek to, nepeg a dusaen. 
21 Balet no ag ompatey ed loob na sakey odino duaran agew, nepeg ya ag dusaen. Masarag lan dusa to so inkaandi na kayaryan ton aripen. 


22 “No walay pigaran totoon manlalaban tan apasakitan day sakey a biin malokun, et nakalan, balet ta ag nanliknay arum a kairapan, samay akapasakit ed sikato et nepeg a bayaran toy labay na asawa to may bii, onung na pangabubon na saray huis. 
23 Balet no manliknay arum a kairapan imay ina, saya so dusa: say bilay bayaran na bilay, 
24 say mata bayaran na mata, say ngipen bayaran na ngipen, say lima bayaran na lima, say sali bayaran na sali, 
25 say apoolan bayaran na apoolan, say sugat bayaran na sugat, tan say biret ed laman bayaran na biret ed laman. 


26 “No say sakey a too et kabilen tod mata so aripen ton laki odino bii tan aderal so matan nakna to, nepeg ton ibolus imay aripen a pinagkabayar tod pinmultak a mata. 
27 No apangpangan to na ngipen, nepeg ton ibolus so aripen a pinagkabayar tod nakal a ngipen. 

Say Nepeg a Gawaen na saray Akanayep 


28 “No bonoen na sakey a bakan kalakyan so sakey a too tan inatey, say baka nepeg a tupaken, tan ag kanen so laman to; balet ag nepeg a dusaen so akanbaka. 
29 Balet no say bakan kalakyan et kagagawa to lay mambono na too tan apasakbayan la so akanayep et ag to nin siansia ikolung ed koral—insan mamono yan baka tan inatey so binono to, nepeg a tupaken so baka tan nepeg met a pateyen so akanbaka. 
30 Balet no naabuloyan a mambayar so akanayep pian ag pateyen, nepeg to ya iter so intiron bayar. 
31 No ogaw a laki odino bii so apatey na baka, namparan totontonen so tombuken. 
32 No laki odino bii ya aripen so apatey na bakan kalakyan, nepeg a say akanbaka bayaran to na talomplon pilak a kuarta so akankayaryan na inatey ya aripen tan nepeg a tupaken so baka ya anggad ompatey. 


33 “No ekalen na sakey a too so sakub na aralem ya abut odino mangotkot na aralem ya abut, et ag to sakuban, tan napelag diman so sakey a bakan kalakyan odino asno, 
34 nepeg a mambayar imay too. Bayaran to na kuarta so akanayep tan kayaryan to la may inatey ya ayep. 
35 No napatey na sakey a bakan kalakyan so sakey a bakan kalakyan na sananey a too, saramay akanayep nepeg da ya ilako so mabilay a baka tan panapagan day panlakoan; panapagan da met so karni to may inatey. 
36 Balet no samay baka et kagagawa to lay mambono na too tan apasakbayan la may akanayep, et ag to nin siansia ikolung ed koral, nepeg ton itdan na mabilay a bakan kalakyan imay akanayep na inatey, pian nasalatan so naandi tan kayaryan to la may inatey ya ayep.  

Saray Ganggan a nipaakar ed Pambayar 


1 “No say sakey a too et manakew na sakey a baka odino sakey a karniro tan pateyen to odino ilako to, nepeg to a bayaran na limaran baka so sakey a baka tan apatiran karniro so sakey a karniro. 
2-4 Nepeg ton bayaran so tinakew to. No anggapon balut so kayaryan to, nepeg ya ilako a sakey ya aripen pian nabayaran so tinakew to. No nalmo ed sikato a mabilay so tinakew to a baka odino asno odino karniro, nepeg to a bayaran na duara so sakey. 

No diad labi et nasiwa so sakey a matakew ya onloloob ed sakey ya abung tan apatey, say akapatey ed sikato et ag mankasalanan na impamatey. Balet no diad agew so kagawa to, mankasalanan na impamatey. 


5 “No say sakey a too et ipastol to ray ayep to ed alog odino diad kaubasan, et akaarawi ra tan kinan da ray bunga na tanaman ed alog na sakey a too, say akanayep nepeg ton bayaran so kinen na ayep to na saray sankaabigan a bungay tanaman ed kaalogan to odino kaubasan to. 


6 “No say sakey a too et mamool ed alog to tan onkayamkam so apoy ed alog na arum a too tan napoolan iray ontutubon tanaman diman odino saray pinalot a nisimbun diman, say angigapoy apoy et nepeg a bayaran toy adarak. 


7 “No say sakey a too et mipaknaan ya isinup toy kuarta odino antokaman a mablin kayaryan na sakey a too, insan natakew ira ed abung to, say nantakew nepeg a dobli so ibayar to no narel. 
8 Balet no ag narel so nantakew, say toon angisinup na kayaryan et nepeg ya iyakar ed pasen a panangigalangan tan diman mansamba ya ag to tinakew so kayaryan na toon akipaknaan to. 


9 “Diad balang kolkolan a nipaakar ed pankayaryan na bengatlan, singa bilang baka, asno, karniro, kawes, odino antokaman ya abalang, saray duaran totoon mangakayaryan et nepeg iran niyakar ed pasen a panangigalangan. Say toon ibawag na Dios a sikatoy nankasalanan et nepeg a mambayar na dobli ed samay sakey a too. 


10 “No say sakey a too et mipaknaan ya asikasoen toy asno, baka, karniro odino arum ya ayep na sananey a too, tan samay ayep et inatey odino asugatan odino imbatik na matatakew, tan anggapoy makatasi ed inkagawa, 
11 samay too nepeg ya onlad pasen a panangigalangan tan sambaan to ya ag to tinakew imay ayep na sakey a too. No ag atakew, say akanayep nepeg ton akoen a naandi, tan samay sakey a too et ag la nepeg a mambayar; 
12 balet no atakew so ayep, samay too nepeg a bayaran to so akanayep. 
13 No pinatey na saray ayep ed takel, say toon manaasikaso alaen to so laman na ayep a pamaneknek ed agawa; ag to nepeg a bayaran ed akanayep so pinatey na saray ayep ed takel. 


14 “No say sakey a too et ombayes na sakey ya ayep ed sakey a too tan asugatan odino inatey imay ayep nen andid man so akanayep, say toon binmayes et nepeg a bayaran to may binayes to. 
15 Balet no say akanayep et wadman nen abalang so ayep, say binmayes ag nepeg a mambayar. No inabangan ya ayep, say abang et pinagkabayar la. 

Saray Ganggan a nipaakar ed Moralidad tan Rilihion 


16 “No say sakey a laki et tuksoen toy sakey a marikit ya ag ni akisipanan a mikasal tan akdulan to, say laki nepeg ya iter toy bayar a para nobia tan asawaen to may bii. 
17 Balet no ag onabuloy so ama ya asawaen day anak to, samay laki nepeg a bayaran to may ama na singa karakel na kuartan ibayar ed nobian marikit. 


18 “Nepeg a pateyen so siopaman a biin managsalamangka diad pananulong na maoges ya ispiritu. 


19 “Nepeg a pateyen so siopaman a lakin misiping ed ayep. 


20 “Nepeg a pateyen so siopaman a mangibagat ed anggan anton dios likud ed siak a Katawan. 


21 “Ag yo lulukoen odino papairapen so sangkaili; ag yo lilingwanan a sangkaili kayo met nen saman ed Egipto. 
22 Ag yo papairapen so siopaman a balon bii odino siopaman ya olila. 
23 No pairapen yo ra, siak a Katawan ebatan ko ra no onkerew irad siak na tulong, 
24 tan mampasnuk ak tan pateyen ta kayo ed bakal. Nabalo ray kaasawaan yo tan naolila ed ama iray anak yo. 


25 “No mampabayes kayo na kuarta ed siopaman a took a mairap so bilay to, ag yo ipapasey sikayon dili a managpaabang tan ag yo pangaabangen. 
26 No alaen yoy kawes na sakey a too a sikatoy kaletan a bayaran to kayo, nepeg yon ipawil kasakbayan ya onselek so agew, 
27 lapud sikato labat so nayarian ton ikawes a pamapetang na laman to. Anto niy arum a kawes a nayarian ton iyogip? No onkerew ed siak na tulong, ebatan ko lapud mapangasi ak. 


28 “Ag kayo mansasalita na maoges sumpad Dios, tan ag yo isasamba so pangulo na saray totoo yo. 


29 “Iter yod siak, no nasabi lay nigetar a panaon, iray bagat yon trigo, alak, tan saray larak na oliba. 

“Iter yod siak iray pangulowan ya anak yon lalaki. 
30 Iter yod siak iray besag ya anak na baka tan karniro yo. Piamung yon pitoran agew ed ina to so besag a kalakyan, insan yo ibagat ed siak no kumawalon agew. 


31 “Sikayo ray totook, kanyan ag yo kakanen so karni na dinanman ya ayep a pinatey na saray ayep ed takel; iter yo lad saray aso.  

Say Inkatonung tan say Kaptekan 


1 “Ag yo iwawakawak so tila-tilan balita, tan ag yo tutulongan so toon nankasalanan diad pantasi yo na tila. 
2 Ag kayo mibibiang ed saray karaklan no maoges so gagawaen da, o no mantasi ra na tila diad pamikewret dad katonungan. 
3 Ag yo kikilingan so mairap-bilay no salaysayen ed korti. 


4 “No nanengneng yon nablus so baka odino asno na kalaban yo, ipawil yod sikato. 
5 No niparokul so asno na mamobosul ed sikayo, lapud belat na awit to, tulongan yon onalagey lamet imay asno; ag kayo ompapaliis. 


6 “Ag yo pipikeweten so katonungan na mairap-bilay no onapireng ed korti. 
7 Ag kayo mantitila ed pandalem yo, tan ag yo papateyen so toon matonung tan anggapoy kasalanan, ta ag ko ipasen a matonung so toon manggawa na ontan a kaogsan. 
8 Ag kayo mangaawat na pasoksok, ta say pasoksok bulagen to so too, kanyan ag to la nanengneng so katonungan, tan deralen to so kanepegan da ray anggapoy kasalanan. 


9 “Ag yo papairapen so sangkaili; amta yo so liknaan na sangkaili lapud sangkaili kayo met nen saman ed Egipto. 

Say Kumapiton Taon tan say Kumapiton Agew 


10 “Diad loob na anem taon taneman yoy dalin yo tan ani yoy bunga da ray tanaman to. 
11 Balet diad kumapiton taon pampainawa yoy dalin yo, tan ag yo aanien so bunga na ontubon tanaman. Nayarin kanen la na saray mairap-bilay so antokaman ya ontubod man, tan nayarin buagen la na saray ayayep ed katakelan so antokaman a natilak. Onya met so gawaen yo ed saray kaubasan yo tan saray kaolibaan yo. 


12 “Mankimey kayo na anem agew ed loob na sakey simba, balet ag kayo mankikimey ed kumapiton agew, pian makapampainawa ray aripen tan saray sangkailin kumikimey yo, a pati saray ayayep yo. 


13 “Dengel kayod amin a bengatlan imbagak ed sikayo, siak a Katawan. Ag kayo mampipikasi ed arum a diriyos; ag yo anggan bibitlaen so kangaranan da. 

Saray Taloran Baleg a Pista 

(Exo. 34:18-26; Deut. 16:1-17) 


14 “Diad loob na sakey taon mamitlo kayon mampista a pamagalang ed siak. 
15 Diad bulan na Abib, say bulan ya intaynan yod Egipto, silibraan yo so Pista na Tinapay ya Anggapoy Libadura onung na ingganggan kod sikayo. Ag kayo mamangan na tinapay a pinaalsa ed libadura legan na pitoran agew na sayan pista. Ag kayo ondadagon mangigalang ed siak ya anggapoy awit yon bagat. 


16 “Silibraan yo so Pista na Panagani no igapo yo lan anien iray bungay tanaman yo. 

“Silibraan yo so Pista na saray Abung-abung diad samput na taon, no borboren yo la ray bunga na kaubasan yo tan arum a tanaman yo. 
17 Kapag taon diad sarayan taloran pista amin da ray lalaki ed sikayo et nepeg ya ondagon mangigalang ed siak a Katawan a Dios yo. 


18 “Ag kayo mangisasaklang na tinapay a pinaalsad libadura no mangibagat kayod siak na ayep. Say taba na saray ayep ya imbagat ed siak legan na sarayan pista et ag nepeg ya ikera ya anggad ontombuk a kabwasan. 


19 “Iyakar yo ed abung na Katawan a Dios yo so sankaabigan ya onaan a trigon naani yo. 

“Ag yo ilulutod gatas na ina to so kordiro odino kilaw na kanding. 

Saray Sipan tan saray Bilin 


20 “Mangibaki ak na sakey ya anghil ya onona nen say sikayo, ta iyagel to kayo legan na pambiahi yo tan iyakar to kayo ed pasen ya imparaan ko. 
21 Dengel kayod sikato tan onur yo. Ag kayo onsusumlang ed sikato, ta ag to pirdonaen iray onsumlang ed sikato. Sikato so imbakik. 
22 Balet no onuren yo tan sumpalen yo ray amin ya ingganggan ko, siak so mibakal ed saray amin a kalaban yo. 
23 Onlan onona nen say sikayo so anghil ko tan iyakar to kayo ed dalin na saray Amorreo, saray Heteo, saray Perezeo, saray Cananeo, saray Heveo, tan saray Jebuseo, tan deralen ko ra. 
24 Ag kayo ondadakmomo odino mangigagalang ed saray diriyos da, tan ag yo aaligen iray kagagawa rad panangigalang da. Deral yo ray diriyos da tan igeba yo ray masanton lusek da a bato. 
25 No igalang yo ak a Katawan a Dios yo, bindisionan ta kayo na kanen tan inomen tan ekalen ko ray sakisakit yo. 
26 Diad dalin yo anggapoy biin naekalan, o biin lepes. Itdan ta kayo na andokey a bilay. 


27 “Pagmaliwen kon antakot ed siak iray totoon onsumlang ed sikayo; gewgewen ko ray totoon bakalen yo tan papoliktaren kon amin iray kalaban yo tan ibatikan da kayo. 
28 Gawaen kon mangamanga ray kalaban yo; pagiten ko ray Heveo, saray Cananeo, tan saray Heteo legan na pankukurang yo. 
29 Ag ko ra pagiten ed loob na sakey taon; no pagiten ko rad loob na sakey taon, say dalin magmaliw a begtebegtew tan saray ayayep ed takel et ondakerakel iran onlaban ed sikayo. 
30 Ingen, inot-inoten ko ran pagiten ya anggad magenap lay karakel yon mangayaryan na dalin. 
31 Ipasabik iray ketegan na dalin yo manlapud Dayat ya Akaba ya anggad Ilog na Eufrates, tan manlapud Dayat na Mediteraneo ya anggad kalawakan. Paoleyan kod sikayo ray amin a totoon manaayam ed dalin na Canaan tan pagiten yo ra legan na pankukurang yo. 
32 Ag kayo misisipanan ed sikara odino anggan diad saray diriyos da. 
33 Ag yo aabuloyan a manayam ed bansa yo ira man a totoo; no abuloyan yo ra sagyaten da kayon mankasalanan ed siak. No mangigalang kayod saray diriyos da, andi-duaruwan patit ya ed sikayo.”  

Apaletan so Sipanan 


1 Say Katawan kuantod kinen Moises, “Laen yo ak ed palandey, sikayo di Aaron, Nadab, Abiu, tan saray pitomplon pangulo na Israel; no arawi ki ni tuek kayo lan mangigalang ed siak. 
2 Sika labat tan anggapo lay arum so onsingger ed siak. Saray totoo et ag ira anggan onkalab a kaibam.” 


3 Linmay Moises ed saray totoo tan sinalita tod sikaray amin ya ingganggan tan imbilin na Katawan, et amin da ray totoo nankakasakey iran inmebat, “Gawaen mi ray amin ya imbaga na Katawan.” 
4 Insulat nen Moises ya amin iray ganggan na Katawan. Diad ontombuk a kabkabwasan, si Moises angipaalagey na altar ed alusadsar na palandey tan angilira na labinduan bato, sakey a bato so para kapag sakey ed saray labinduan tribu na Israel. 
5 Insan angibaki na saray tobun-balon lalaki tan angisaklang irad Katawan na saray bagat a popoolan tan pigaran baka a bagat a para kareenan. 
6 Inala nen Moises so kapaldua na dala na saramay ayep tan inkarga tod saray palanggana, insan to insisibo ed altar. 
7 Insan to inala so libro na sipanan, tan maksil ton imbasa ed saray totoo. Inkuanda, “Onuren mi so Katawan tan gawaen mi ray amin ya ingganggan to!” 


8 Insan inala nen Moises imay dala a walad saray palanggana tan insisibo tod saray totoo. Inkuanto, “Sikato yay dala a mamaelet na impisipanan na Katawan ed sikayo nen inter tod sikayo ra yan amin a ganggan.” 


9 Kinmalab ed palandey ira di Moises, Aaron, Nadab, Abiu, tan saray pitomplon pangulo na Israel, 
10 insan anengneng da so Dios na Israel a manalalagey ed pasen a sapiro tan malinew a singa kolur na tawen. 
11 Ag pinasakitan na Dios ira yan lalakin pangulo na Israel; anengneng day Dios, insan nantitipon iran angan tan inminom. 

Si Moises Linmad Toktok na Palandey na Sinai 


12 Say Katawan kuantod kinen Moises, “Laen mo ak diad toktok na palandey tan, no wadman ka la, itdan ta ka na duaran tapyak a bato ya angitatakan ko na saray ganggan ko ya onkanan panaralan na saray totook.” 
13 Namparaan si Moises tan si Josue a katulong to; si Moises ginapwan toy kinmalab ed masanton palandey. 
14 Inkuanen Moises ed saray pangulo, “Manalagar kayod kampo ya anggad ipawil mi dia. Wadyan kaiba yo ra di Aaron tan Hur; siopaman a walay problima to onlad sikara.” 


15 Linma sirin si Moises ed Palandey na Sinai, et akobutan na lorem imay palandey. 
16-17 Linmeksab ed palandey so kagalangan na Katawan. Anengneng na saray Israelita imay kagalangan na Katawan a singa apoy a manliub ed toktok na palandey. Say lorem kinobutan to so palandey ed loob na anemiran agew, tan diad kumapiton agew say Katawan manlapud lorem tinawag toy Moises. 
18 Si Moises intuloy toy kinmalab ed palandey ya akobutan na lorem. Nanayam diman ed loob na apataplon agew tan apataplon labi.  

Saray Bagat a para Ayaman na Katawan 

(Exo. 35:4-9) 


1 Say Katawan kuantod kinen Moises, 
2 “Ibagam ed saray Israelita a mangibagat irad siak. Awat mo so antokaman a bagat ya iter a mabolbolus ed siak na siopaman a too. 
3 Sarayan bagat et say balituk, pilak, gansa; 
4 pinon linen; asul, purpura tan ambalangan tinebey; abel a bagoy kanding; 
5 ambalangan pinamagan katat na karniron kalakyan; pinon katat; tablan akasia; 
6 larak a para saray lamparaan; saray rikadon onkanad panaglana a larak tan ambalingit ya insinso; 
7 kornalina tan arum iran alahas ya ipepeket ed ipod* tan diad apis na pagew na Pangulon Pari. 
8 Saray totoo et nepeg a manggawa ra na masanton Tuldan para siak, pian makapanayam ak ed kawalaan da. 
9 Gawam yan Tulda tan amin iray kagawaan to, onung na planon ipanengneng kod sika. 

Say Kaban na Sipanan 

(Exo. 37:1-9) 


10 “Manggawa ka na Kaban ya akasia; apataplo tan liman pulgada so karokey to, duamplo tan piton pulgada so kaawang to, tan duamplo tan piton pulgada so kaatagey to. 
11 Okupan mod dalem tan paway to na puron balituk tan moldoraan moy balituk iray gilig-gilig to. 
12 Manggawa ka na apatiran balituk a liken na samay Kaban tan ipeket mod apatiran sali to, duaran liken ed kapag diking. 
13 Manggawa ka na saray tiken ya akasia a panagsakbatan tan okupan mo ra na balituk, 
14 insan mo ra isolung ed saray liken na kapag diking na Kaban. 
15 Nepeg a natilak ed liken iray tiken tan ag ira ekalen. 
16 Insan mo ikargad dalem na Kaban iray duaran baton tapyak ya akaitatakan na saray ganggan. 


17 “Manggawa ka na puron balituk a sakub; apataplo tan liman pulgada so karokey to, tan duamplo tan piton pulgada so kaawang to. 
18 Manggawa ka na duaran kirubin a pinitpit a balituk, 
19 sakey so para kapag samput na sakub. Gawam iran akatakep ed sakub. 
20 Saray kirubin et manarapan ira tan sakbungan na saray akabuskag a payak da so sakub. 
21 Ikargam ed dalem na Kaban iray duaran tapyak a bato tan iyan moy sakub ed tapew to. 
22 Banaen ta kad man tan diad tagey na sakub, diad nampegleyan na duaran kirubin, iter kod sika ray amin a ganggan kod saray Israelita. 

Say Lamisaan a Pangitapewan na Tinapay ya Imbagat ed Dios 

(Exo. 37:10-16) 


23 “Manggawa ka na lamisaan ya akasia; talomplo tan anem a pulgada so karokey to, labinwalon pulgada so kaawang to tan duamplo tan piton pulgada so kaatagey to. 
24 Okupan mod tapew to na puron balituk tan moldoraan mo na balituk iray gilig-gilig to. 
25 Igawaan moy pinagkakuadro to a taloran pulgaday kalapar tan diad saray gilig-gilig to moldoraan mo na balituk. 
26 Igawaan mo na apatiran panakbatan a balituk a liken tan ipeket mo ed apatiran suyok a kawalaan na saray sali. 
27 Saray liken a pangisolungan na saray tiken a panagsakbatan ed lamisaan et ipeket ira ed abay na pinagkakuadro. 
28 Akasian kiew so gawaen mon tiken tan okupan mo na balituk. 
29 Manggawa ka na saray plato, saray kupa, saray ankelag a pasig, tan saray yaung ya ikanad saray bagat ya alak. Amin da ra ya et balituk. 
30 Diad tapew na lamisaan mangyan ka lawas na tinapay a nibagat ed siak. 

Say Panangipatoonan na Lamparaan 

(Exo. 37:17-24) 


31 “Manggawa ka na puron balituk a panangipatoonan na lamparaan. Pinitpit a balituk so dapan to tan say sengeg to. Itekep mod saya iray rosas a pati saray simit tan pital. 
32 Anemiran sanga so akaonat ed saray diking to; talora ed balang sakey. 
33 Say balang sakey ed saray anemiran sanga to et nepeg a walay taloran rosas tan singa almindras a pati saray simit tan pital. 
34 Say sengeg na panangipatoonan na lamparaan et nepeg a walay apatiran rosas to a singa almindras, a pati saray simit tan pital. 
35 Nepeg a walay sakey a simit ed kapag silong na taloran paris a sanga. 
36 Saray simit, saray sanga, tan say panangipatoonan na lamparaan et nepeg a nantetekep iran pinitpit a puron balituk. 
37 Manggawa ka na pitoran lamparaan tan ipatoon mo rad panangipatoonan, pian onwandag ira ed bandad arap. 
38 Manggawa ka na saray puron balituk a panagpotut na pabilo tan saray delsangan. 
39 Talomplo tan kapalduan kilo a puron balituk so ikanam ed panggawa na panangipatoonan na lamparaan tan amin da ra yan kagawaan. 
40 Gawam ira onung ed samay planon impanengneng kod sika dimad tagey na palandey.  

Say Tuldan Ayamay Katawan 

(Exo. 36:8-38) 


1 “Igawaan mo so dalem na Tuldan Ayamay Katawan na samploran kurtina a pinon linen. Asul, purpura, tan ambalanga so tinebey da tan bordaan mo ra na saray kirubin. 
2 Gawam a nampapara so kabaleg da; labinapat a yarda so dokey da tan duaran yarda so benlag da. 
3 Pansasaip mon daiten so limara tan ontan met so gawaen mod saray limara. 
4 Manggawa kad gilig na samput na kapag saramay impansasaip mo na panagkawitan ya asul ya abel. 
5 Peketan mo na limamplon panagkawitan so onaan a kurtina ya impansasaip tan limamplo met so samput a kurtina ed samay sakey; tan pampepetekan mo ra. 
6 Manggawa ka na limamplon balituk a panagkawit a sikaray mamakasakey ed saramay duaran impansasaip a kurtina. 


7 Labinsakey a kurtina a bagoy kanding so gawaen mo a sakbung na Tulda. 
8 Gawam iran nampaparay kabaleg da, labinliman yarda so dokey da tan duaran yarda so benlag da. 
9 Pansasaip mon daiten so limara, tan ontan met so gawaen mod saray anemira. Itopim ya idobli so kumanem a kurtina diad tagey na arap na Tulda. 
10 Peketan mo na limamplon panagkawitan so gilig na samput a kurtina ed sakey ya impansasaip tan limamplo met so samput a kurtina ed samay sakey. 
11 Manggawa ka na limamplon gansan panagkawit tan ikawit mod saray panagkawitan, pian magmaliw a saksakey a sakbung ira may impansasaip. 
12 Ipaloyloy mo so soluk a kapalduan kurtina diad tagey na beneg na Tulda. 
13 Say soluk a kapalduay yarda na dokey na samay sakbung et ipaloyloy mod kapag dapag na Tulda, pian nasakbungan to. 


14 “Manggawa ka ni na duaran sakbung, sakey so pinabalanga tan pinamagan katat na karniron kalakyan, tan say sakey pinon katat; saraya so sakbung ed tapew. 


15 “Manggawa ka na saray tablan akasia a pamaalagey na Tulda. 
16 Limaran mitro so dokey na kapag tabla tan duamplo tan piton pulgada so lapar to. 
17 Nepeg a walay duaran kagur to, pian makapantetekep ira yan tabla. Amin a tabla nepeg a wala ray kagur dan amin. 
18 Manggawa kay duamplon tabla a para bandad abalaten na Tulda, 
19 tan manggawa ka na apataplon pilak a dapan na tabla, duaran dapan ed silong na kapag sakey a tabla a peketan ira na saramay duaran kagur. 
20 Manggawa ka na duamplon tablan para bandad baybay na Tulda, 
21 tan manggawa ka na apataplon pilak a dapan na tabla, duaran dapan ed silong na kapag sakey a tabla. 
22 Manggawa kay anemiran tabla ed bandad sagur a beneg na Tulda. 
23 Manggawa ka na duaran tablan para saray sokung. 
24 Sarayan tabla ed sokung et asangal ira manlapud leksab ya anggad tagey. Nepeg ya onyay pakagawa na duaran tabla a sikaray duaran sokung. 
25 Ontan sirin, walay waloran tabla a walay labinanem a pilak a dapan da, duara ed silong na kapag tabla. 


26 “Manggawa ka na labinliman balewet ya akasia, limara so para saray tabla ed sakey a diking na Tulda, 
27 limara so para saray tabla ed sananey a diking tan limara so para saray tabla ed bandad sagur na Tulda diad beneg to. 
28 Nepeg a say karokey na pegley a balewet ya ilira ed pegley da ray tabla et manlapud sakey a samput ya anggad sakey a samput na Tulda. 
29 Okupan mo na balituk iray tabla tan peketan mo ra na saray balituk a liken a mangegnad saray balewet a naokupan met na balituk. 
30 Ipaalagey moy Tulda onung na samay planon impanengneng kod sika ed tagey na palandey. 


31 “Manggawa ka na kurtina a pinon linen. Asul, purpura, tan ambalanga so tinebey da tan bordaan mo na saray kirubin. 
32 Ibitin mo rad apatiran lusek ya akasia a naokupan na balituk, apeketan ira na saray panagkawit, tan nilira ra ed apatiran dapan a pilak. 
33 Sayan kurtina so ibitin mod saray panagkawit a nipeket ya arasig ed tarung na Tulda, tan iliram ed sanib to so Kaban na Sipanan a nankarga na duaran tapyak a bato. Say kurtina so ketegan na Masanton Pasen tan say Sankasantosan a Pasen. 
34 Iliram ed tapew na Kaban na Sipanan so sakub to. 
35 Diad paway na Sankasantosan a Pasen iliram ed pireg na baybay a dapag na Tulda so lamisaan tan iliram ed pireg na abalaten a dapag na Tulda so panangipatoonan na lamparaan. 


36 “Say lolooban na Tulda et igawaan mo na sakey a kurtina a pinon linen; asul, purpura, tan ambalanga so tinebey da tan bordaan mo. 
37 Para sayan kurtina manggawa ka na limaran lusek ya akasia ya inokupan na balituk tan wala ray nipeket a balituk a panagkawit; manggawa ka met na limaran gansan dapan a toonan na sarayan lusek.  

Say Altar 


1 Manggawa ka na altar ya akasia. Nepeg a kuadrado; duara tan kapalduan mitro so karokey to tan duara tan kapalduan mitro so kaawang to, tan sakey tan kapalduan mitro so kaatagey to. 
2 Manggawa ka na saray pinagkasaklur ed toktok na apatiran suyok to. Mitekep ira ed altar tan naokupan na gansa. 
3 Manggawa ka na saray palangganan pananginay dapul, tan manggawa ka na saray karyo, saray yaung, saray tinidor, tan saray palangganan pananginay ngalab. Gansa ra yan amin a kagawaan. 
4 Manggawa ka na gansan parilya tan peketan mo na apatiran gansan liken iray suyok to. 
5 Iliram ed silong na pinagkakuadro na altar so parilya, pian nasabi to so kapaldua na altar. 
6 Manggawa ka na saray akasian tiken a panagsakbatan, okupan mo ra na gansa, 
7 tan no sakbaten so altar, isolung mod saray liken a nipeket ed saray diking to. 
8 Saray tabla so ikanam ed panggawam ed altar, tan gawam a longugan, onung na planon impanengneng kod sika diad tagey na palandey. 

Say Pinagkaalar na Tuldan Ayamay Katawan 

(Exo. 38:9-20) 


9 “Say Tuldan Ayaman na Katawan et igawaan mo na saray pinon linen a kurtina a pinagkaalar to. Diad dapag ya abalaten say karokey na kurtina et limamplon yarda, 
10 isabit ira ed duamplon gansan lusek a nipatoon ed duamplon dapan a gansa, tan wala ray pilak a panagkawit tan sangal da. 
11 Gawam met so onya ed baybay a dapag na pinagkaalar. 
12 Diad dapag a sagur say benlag na saray kurtina et duamplo tan liman yarda; wala ray samploran lusek tan samploran dapan. 
13 Diad dapag a bokig a kawalaay lolooban, say benlag na pinagkaalar to et duamplo tan liman yarda met. 
14-15 Diad kapag diking na lolooban say benlag na saray kurtina et pitora tan kapalduan yarda; wala ray taloran lusek tan taloran dapan. 
16 Diad lolooban say karokey na kurtina to et samploran yarda a pinon linen; asul, purpura, tan ambalanga so tinebey to tan bordaan mo. Apatiray lusek to a nipatoon ed apatiran dapan. 
17 Amin da ray lusek na pinagkaalar et nepeg ya atoop ira na saray sangal a pilak, say panagkawit da et pilak, tan saray dapan da et gansa. 
18 Say pinagkaalar et limamplon yarda so karokey to, duamplo tan liman yarda so kaawang to, duara tan kapalduay yarda so kaatagey to. Saray kurtina et nepeg a pino ran linen tan gansa ray dapan na lusek. 
19 Amin a kagawaan ya ikanad dalem na Tulda tan amin a palpal na Tulda tan saray palpal na pinagkaalar et nepeg a gansa ra. 

Say Panasikasod Lamparaan 

(Lev. 24:1-4) 


20 “Iganggan mo ray Israelita a mangyakar irad sika na sankaabigan a larak na oliba ya onkanad lamparaan, pian akaselsel lawas. 
21 Di Aaron tan saray anak ton lalaki et sikaray mangasikaso na lamparaan ed dalem na Tuldan ayaman ko diad paway na kurtina a walad arap na Kaban na Sipanan. Diad arap ko, say lamparaan et nepeg a mandarlang manlapud labi ya anggad kabwasan. Sayan ganggan et nepeg a sumpalen ya anggad angga na saray Israelita tan saray kabyangay boleg da.  

Saray Kawes na Papari 

(Exo. 39:1-7) 


1 “Paawit moy agim ya Aaron tan saray lalakin anak to a di Nadab, Abiu, Eleazar, tan Itamar. Ibiig mo rad saray Israelita, ta sikaray manlingkur a papari ed siak. 
2 Manggawa ka na saray kawes na pari a para si agim ya Aaron, pian napaalsay nengneng to tan say kagalangan to. 
3 Paawit mo ray amin a marunong a mandait ya initdan ko na karunongan, tan ibagam ed sikara ya igawaan day Aaron na kawes to, ta sikatoy isaklang a sakey a pari a manlingkur ed siak. 
4 Ibagam ed sikara a manggawa ray sakey ya apis na pagew, sakey ya ipod, sakey ya andokey a kawes, sakey a binordaan a kawes ya antikey so taklay to, sakey a turban, tan sakey ya abel a balabal. Nepeg dan gawaen ira yan kawes na pari a para si agim ya Aaron tan saray lalakin anak to, ta sikaray manlingkur a papari ed siak. 
5 Saray marunong a mandait et nepeg ya ikana ray balituk, asul, purpura, tan ambalangan tinebey, tan pinon linen. 


6 “Nepeg a diad panggawa ray ipod, ikana ray balituk, asul, purpura, tan ambalangan tinebey, pinon linen tan abordaan. 
7 Manggawa ray duaran balabal na takeb a sikaray pangipeketan na duaran samput na ipod. 
8 Say balibaliy inkalagan balkes ya agawa met ed balituk, asul, purpura, tan ambalangan tinebey, pinon linen, tan abordaan et nepeg ya ipeket ed ipod pian mansaip ira. 
9 Mangala ka na duaran baton onisi tan itatak mod sikara so kangaranan na labinduan lalakin anak nen Jacob, 
10 manlapud sankatakkenan ya anggad sankalangweran; anemiran ngaran so itatak mod sakey a bato tan anemirad sananey. 
11 Paitatak mod marunong a platiro diad duaran bato so kangaranan na saray lalakin anak nen Jacob, tan ipeket mo rad balituk a panangipatoonan. 
12 Ipeket mo ra ed saray balabal na takeb na ipod, ta sikaray pakanudnunotan ed saray boleg na Israel. Diad onya si Aaron sakbaten tod saray takeb to so kangaranan da, pian siak a Katawan et nanunotan ko lawas iray totook. 
13 Manggawa ka na duaran balituk a panangipatoonan, 
14 tan duaran kadina a puron balituk a singa nilobir a koldon, tan ipeket mo ra ed saray panangipatoonan. 

Say Apis na Pagew 

(Exo. 39:8-21) 


15 “Manggawa ka na babalin apis na pagew na Pangulon Pari, ta ikana tod pangamta na linaway Dios. Ikanam iray singa saray inkanam ed impanggawam na ipod: balituk, asul, purpura, tan ambalangan tinebey, tan pinon linen. 
16 Nepeg a kuadrado tan dinobli; siamiran pulgada so karokey to tan siamiran pulgada so benlag to. 
17 Peketan mo na apatiran karasig na mabmablin bato; diad ononan dasig peketan mo na sakey a baton rubi, sakey a topasio, tan sakey a garniti; 
18 diad kumadwan dasig, peketan mo na sakey a baton ismiralda, sakey a sapiro, tan sakey a diamanti; 
19 diad kumatlon dasig, peketan mo na sakey a baton hasinto, sakey ya agata, tan sakey ya amatista; 
20 diad kumapat a dasig, peketan mo na sakey a baton birilo, sakey a kornalina, tan sakey a haspi. Ipeket mo ra ya ed panangipatoonan a balituk. 
21 Diad kapag sakey ed sarayan labinduan bato say sakey a ngaran na lakin anak nen Jacob et itatak; sikaray pakanudnunotan ed saray labinduan tribu na Israel. 
22 Manggawa ka na saray puron balituk a kadina a para apis na pagew, a singa nilobir a koldon. 
23 Manggawa ka na duaran singsing a balituk tan ipeket mo ra ed saray tagey a suyok na apis na pagew, 
24 tan ipeket mo ray duaran balituk a koldon ed sayan duaran singsing. 
25 Ipeket mo ray duaran samput na koldon ed saray duaran panangipatoonan, insan ipeket mo rad arap na saray balabal na ipod. 
26 Insan ka manggawa na duaran singsing a balituk tan ipeket mo rad saray leksab a suyok na apis na pagew, diad akindalem na samput ya abay na ipod. 
27 Manggawa ka ni na duaran balituk a singsing tan ipeket mo ra ed leksab na arap na duaran balabal na ipod, diad abay na tupig tan tagtagey na balibaliy inkalagan balkes. 
28 Saray singsing na apis na pagew isinger mo ra ed saray singsing na ipod, pian say apis na pagew mansiansiad tagtagey na balkes tan ag onlokak. Asul a koldon so pangisinger mo. 


29 “No onloob si Aaron ed Masanton Pasen, isolung to so apis na pagew ya akaitatakan na kangaranan na saray boleg na Israel, pian siak a Katawan et nanunotan ko lawas iray totook. 
30 Ipeket mod apis na pagew so Urim tan Tummim,* pian si Aaron et sankaawit to ra no onloob ed pasen a kawalaan ko. Diad saratan a panaon nepeg ton isolung lawas so sayan apis na pagew, pian naamtaan to so linawak para saray Israelita. 

Saray Arum a Kawes na Papari 

(Exo. 39:22-31) 


31 “Say intiron andokey a kawes ya onlatup ed ipod et nepeg a gawaen ed asul ya abel. 
32 Nepeg a walay lewlew a pangisolungan na olo, tan diad gilig na lewlew itdan na patalker a singa lewlew na kawes pian ag napilat. 
33-34 Diad liber-liber na saloy to peketan mo na saray granada a ginawad asul, purpura, tan ambalangan tinebey, tan isaletsalet mo ray kampanilya a balituk. 
35 Si Aaron isolung to yan kawes no manlingkur a sakey a pari. No onla ed kawalaan ko diad Masanton Pasen odino no ontaynan diman, narengel so tanul na saray kampanilya, et diad ontan ag ompatey si Aaron. 


36 “Manggawa ka na arkos a puron balituk tan tatakan mo na ‘Nisaklang ed Katawan.’ 
37 Isinger mo ya na asul a koldon diad arap na turban. 
38 Si Aaron et nepeg ya isolung to ya ed muling to, pian siak a Katawan et awaten koy amin a bagat ya isaklang ed siak na saray Israelita, anggaman a wala ray lingon nagawa na totoo diad pangisaklang da. 


39 “Say antikey so taklay a kawes nen Aaron et gawam ed pinon linen tan gawam met ed pinon linen so turban; manggawa ka met na abordaan ya abel a balabal. 


40 “Manggawa ka na saray kawes ya antikey so taklay, saray abel a balabal, tan saray sakub na toktok na olo para saray lalakin anak nen Aaron, pian napaalsay nengneng da tan say kagalangan da. 
41 Isolung mo ra yan kawes ed kinen agim ya Aaron tan saray anak ton lalaki. Insan mo ra ikonsagra tan isaklang diad panlanam ed sikara na larak na oliba, pian makapanlingkur iran papari ed siak. 
42 Igawaan mo ra na potut a pantalon a linen; say karokey to et manlapud balangbang ya anggad ulpo, pian ag nanengneng so laman da. 
43 Si Aaron tan saray anak to et nepeg ya isolung da ra ya lawas no onloob ira ed Tuldan Ayamay Katawan odino no onasingger irad altar a manlingkur a papari diad Masanton Pasen, pian ag ira ompatey lapud pangipanengneng dad laman da. Sikato yay mansiansian tontonen a nepeg a sumpalen di Aaron tan saray kabyangay boleg to.  

Saray Bilin a nipaakar ed Pangikonsagra ed Kinen Aaron tan saray Anak ton Lalaki 

(Lev. 8:1-36) 


1 “Saya so gawaen mo ed kinen Aaron tan saray lalakin anak to diad pangikonsagram ed sikara, pian manlingkur iran papari ed siak. Mangala ka na sakey a kilaw a bakan kalakyan tan duaran karniron kalakyan ya anggapoy deral na laman da. 
2 Ikanam so sankaabigan ya arina, balet ag mo lalaukan na libadura, diad panggawam na tinapay. Igawam ed larak na oliba so arum ya arina, say arum igawam ya anggapoy larak, tan say arum gawam a maimpis a kanen a pinoranisay larak. 
3 Ikargam irad baskit tan ibagat mo rad siak no isaklang mo may bakan kalakyan tan saramay duaran karniron kalakyan. 


4 “Iyakar mo ra di Aaron tan saray anak to diad lolooban na Tuldan ayaman ko tan ames mo ra onung ed ganggan. 
5 Insan mo isolung ed kinen Aaron iray kawes na pari—say antikey a taklay a kawes, say ipod, say andokey a kawes ya onlatup ed ipod, say apis na pagew, tan say balkes. 
6 Itoon mod olo to so turban tan isinger mod saya so masanton tanda na impangisaklang ya akaitatakay, ‘Nisaklang ed Katawan.’ 
7 Insan mo alaen so larak a panagpoyuk, ikalbom ed olo to, tan poyukan mo. 


8 “Paasingger mo ray anak to tan solungan mo ra na kawes ya antikey so taklay; 
9 balabalan mo rad awak tan isinger mod kaoloan da so sakub na toktok na olo. Ontan so pangikonsagram ed kinen Aaron tan saray lalakin anak to. Sikara tan saray kabyangay boleg da et nepeg a manlingkur iran papari ed siak diad ando lan ando. 


10 “Iyakar mod arap na Tuldan Ayamay Katawan so bakan kalakyan tan ibagam ed kinen Aaron tan saray lalakin anak to ya itapew dad olo to iray kalimaan da. 
11 Patey mod arapan ko so baka diad lolooban na Tulda. 
12 Mangala kay daiset a dala na bakan kalakyan tan diad panamegley na tamorom iponaris mod saramay pinagkasaklur na altar. Say keran dala ikalbom ed leksab na altar. 
13 Insan mo alaen so amin a taba a kinmulyapot ed saray loob-loob, say sankaabigan a parti na altey, tan saray duaran batuk a pati taba ra, tan poolan mo ran sakey a bagat ed siak diad tapew na altar. 
14 Balet poolan mod paway na kampo so laman na bakan kalakyan, say katat to tan say pait to; sikatoy bagat a para kasalanan. 


15 “Alam so sakey ed saramay karniron kalakyan tan ibagam ed kinen Aaron tan saray lalakin anak to ya itapew dad olo to iray kalimaan da. 
16 Patey mo may karniro tan alam so dala to, insan mo isibo ed saray apatiran dapag na altar. 
17 Tegtegteg mo may karniro; orasan mo ray loob-loob to tan saray sali to tan iyan mo ra ed tapew na olo to tan saray arum a tegteg. 
18 Poolan mod tapew na altar so intiron karniro a sakey a bagat a popoolan. Makapaliket ed siak so balingit na sayan bagat. 


19 “Alam so sananey a karniro tan ibagam ed kinen Aaron tan saray anak to ya itapew dad olo to iray kalimaan da. 
20 Patey mo may karniro, tan mangala ka na daiset a dala to tan iporanis mod gilig na kawanan a kalayagan di Aaron tan saray anak to; iporanis mo met ed saray kawanan a tangan na kalimaan da tan diad saray kawanan a tangan na kasaliyan da. Isibom ed apatiran dapag na altar so keran dala. 
21 Mangala ka na daiset a dala a walad altar tan say daiset a larak a panagpoyuk, tan iwalsik mo ra ed saray kawes di Aaron tan saray anak to. Diad ontan si Aaron, saray anak to, tan saray kawes da et nisaklang iran masanto ed siak. 


22 “Gerger moy taba na karniron kalakyan, say taba na ikul, say taba na saray loob-loob, say sankaabigan a parti na altey, saray duaran batuk a pati taba ra, tan say kawanan ya ulpo. 
23 Diad sambaskit a tinapay a nisaklang ed siak, mangala ka na sansasakey a tinapay: sakey a tinapay ya inggawad larak na oliba, sakey a tinapay ya ag inggawad larak, tan sakey a kanen a maimpis. 
24 Iyan mo ra yan amin a kakanen ed saray lima nen Aaron tan saray anak to tan paisaklang mo ran sakey a nidoma-doman rigalo ed siak. 
25 “Insan mo ra alaen ed sikara tan poolan mo ra ed tapew na altar diad tapew na samay bagat a popoolan; tan sikato yay kakanen a bagat ed siak. Makapaliket ed siak so balingit na sayan bagat. 


26 “Alam so pagew na sayan karniron kalakyan tan iyapay mon nidoma-doman rigalo ed siak. Sayan parti na ayep et kayaryan mo. 


27 “No nikonsagra la so pari, say pagew tan say ulpo na karniron kalakyan ya inkanad pangikonsagra et nepeg ya iyapay a nidoma-doman rigalo ed siak tan nibiig a kayaryan na saray papari. 
28 Nepeg ya ag balut naoman yan imbagak; no saray totoo et mangisaklang ira na saray bagat a para kareenan, say pagew tan say ulpo na ayep et kayaryan ira na saray papari. Sikato yay rigalod siak a Katawan na saray totoo. 


29 “Saray masanton kawes nen Aaron et nepeg ya ipalima ed saray anak to kayari na ipatey to, pian nisolung da ra no sikaray ikonsagra. 
30 Say lakin anak nen Aaron, ya onsalat ed sikato a sakey a pari tan onloob ed Tuldan Ayamay Katawan a manlingkur ed Masanton Pasen, et nepeg ya isolung to ra yan kawes ed loob na pitoran agew. 


31 “Alam so karni na karniron kalakyan ya inkanad impangikonsagrad kindi Aaron tan saray anak to tan ilambung mo ed sakey a masanton pasen. 
32 Diad lolooban na Tuldan Ayamay Katawan so panganan dad saya, a pati saray tinapay ya atilak ed samay baskit. 
33 Kanen da so inkanad sirimonya na pakapaandiy kasalanan nen akonsagraan ira. Saray papari labat so nayarin mangan ed sayan kakanen, lapud masanto yan kakanen. 
34 No walay kerad kabwasan a karni odino tinapay, nepeg a poolan; ag nepeg a kanen, ta masanto. 


35 “Diad loob na dugarugan pitoran agew gawam so sirimonya na pangikonsagra ed kinen Aaron tan saray anak to onung na ingganggan ko. 
36 Inagew-agew a nepeg mon ibagat so sakey a karniron kalakyan, pian napaandi so kasalanan; saya et linisan to so altar. Insan mo lanaan na larak na oliba, pian napasanto. 
37 Gawam ya ed loob na pitoran agew. Diad ontan magmaliw a sigput a masanto so altar, tan siopaman odino antokaman a makadiwit ed sayan altar et napasakitan, lapud pakayari na inkasanto to.* 

Saray Inagew-agew a Bagat 

(Bil. 28:1-8) 


38 “Inagew-agew ed anggan kapigan a panaon, mangibagat kayo na duaran kordiro ya ataonan la. 
39 Ibagat yod kabwasan so sakey a kordiro tan diad labi say sakey. 
40 Say ononan kordiro tekepan yo na sakey kilon pinon arina a nikames ed sakey a litron puron larak na oliba tan sakey a litron alak a sikatoy sakey a bagat. 
41 Ibagat yod labi so kumadwan kordiro, tan tekepan yo na singa karakel na arina, larak na oliba, tan alak a singa samay bagat ed kabwasan. Saya so kakanen a bagat ed siak a Katawan, tan makapaliket ed siak so balingit to. 
42 Diad amin a panaon ya onsabi, sayan bagat a popoolan et nepeg ya ibagat ed arap ko diad lolooban na Tuldan Ayamay Katawan. Diman ak miabetan ed saray totoo tan mitongtong ak ed sika. 
43 Diman ak miabetan ed saray Israelita, tan say kagalangan ko pagmaliwen ton masanto iman a pasen. 
44 Gawaen kon masanto so Tulda tan say altar, tan gawaen ko met a masanto si Aaron tan saray anak ton lalaki, pian makapanlingkur iran papari ed siak. 
45 Manayam ak ed kawalaan na saray Israelita tan siak so Dios da. 
46 Naamtaan da a siak so Katawan a Dios da ya angipaway ed sikara ed Egipto, pian makapanayam ak ed kawalaan da. Siak so Katawan a Dios da.  

Say Altar a Panagpoolan na Insinso 

(Exo. 37:25-28) 


1 “Manggawa ka na altar ya akasia a panagpoolan na insinso. 
2 Nepeg a kuadrado; labinwalon pulgada so karokey to tan labinwalon pulgada so kaawang to, tan talomplo tan anem a pulgada so kaatagey to. Saray pinagkasaklur ed apatiran suyok to et nepeg a katekep na altar. 
3 Okupan mo na puron balituk so tagey to, saray apatiran dapag to, tan saray pinagkasaklur to, tan moldoraan mo na balituk iray gilig-gilig to. 
4 Manggawa kay duaran balituk a liken tan ipeket mo rad duaran dapag diad leksab na moldora tan sikaray pangisolungan ed saray tiken a panagsakbatan. 
5 Nepeg ya akasia ra yan tiken tan okupan mo ra na balituk. 
6 Iliram yan altar diad paway na kurtinan akabitin ed arap na Kaban na Sipanan. Diman so pasen a pangabetan kod sika. 
7 Kapag kabwasan no iparaan nen Aaron iray lamparaan, sikatoy nepeg a mamool na ambalingit ya insinso ed tapew na altar. 
8 Onya met so gawaen to no selselan to ray lamparaan no labi. Sayan bagat na insinso et mansiansia lawas ya anggan kapigan. 
9 Diad sayan altar ag kayo mangibabagat na insinson aliwan masanto odino bagat ya ayep odino bagat a trigo, tan ag kayo mangikakalbo dia na bagat ya alak. 
10 Maminsan ed kapag taon gawaen nen Aaron so sirimonya a panlinis ed sayan altar diad pangiporanis tod saray pinagsaklur na altar; say iporanis to et say dala na ayep ya imbagat a pangekal na kasalanan. Gawaen ya a tinaon ed kapigan man a panaon. Sayan altar et nepeg a sigput a masanto, tan nisaklang ed siak a Katawan.” 

Say Buis a Para Tuldan Ayamay Katawan 


11 Say Katawan kuantod kinen Moises, 
12 “No alaen moy bilang da ray Israelita, balang sakey ed sikara nepeg a dondonen tod siak so bilay to, pian anggapoy ondalan a salot ed sikato legan ya aalaen so bilang na totoo. 
13 Balang sakey ed saray totoon bilangen et nepeg a mangiter na nakaukolan a bayar onung ed panagsimbang ed santuario. Balang sakey nepeg a bayaran to ya, tan sakey yan bagat ed siak. 
14 Balang sakey a nabilang, salanti say balang lakin mantaon na duamplo a mampaatagey, et nepeg a mangiter ed siak na sayan babayaran. 
15 Say mayaman a too ag nepeg a mambayar na masoluk, tan say mairap-bilay ag nepeg a mambayar na kulang, no sikaray mambayar na panondon dad bilay da. 
16 Alam ira yan kuarta ed saray Israelita tan igastos mo ed panasikaso ed Tuldan Ayamay Katawan. Sayan buis sikatoy bayar a panondon na bilay da, et ag ko ra lingwanan ya iyagel.” 

Say Gansan Talyasi 


17 Say Katawan kuantod kinen Moises, 
18 “Manggawa kay gansan talyasi a panorasan tan say gansan ansagan to. Iliram ed nanleetan na Tulda tan say altar, tan kargaan mo na danum. 
19 Si Aaron tan saray anak ton lalaki et ikana ra yan danum a panoras day lima tan sali ra, 
20 kasakbayan iran onloob ed Tulda odino onasingger ed altar a mangisaklang na bagat a kakanen. Diad ontan ag ira ompatey. 
21 Nepeg dan orasan so lima tan sali ra, pian ag ira ompatey. Sayan totontonen nepeg a sumpalen da tan saray kabyangay boleg da ed anggan kapigan a panaon.” 

Say Larak a Panagpoyuk 


22 Say Katawan kuantod kinen Moises, 
23 “Mangala ka na saray sankaabigan a rikado—anemiran kilo ya onturon mira, taloran kilon ambalingit a kanila, taloran kilon ambalingit a kania, 
24 tan anemiran kilon kasia (asimbang ira yan amin onung ed panagsimbang ed santuario). Laukan mo na sakey a galon a larak na oliba, 
25 tan manggawa ka na masanton larak a panagpoyuk a singa panaggaway pabalingit. 
26 Ikanam ya a pampoyuk ed Tuldan Ayamay Katawan diad Kaban na Sipanan, 
27 diad lamisaan a pati amin a kagawaan to, diad panangipatoonan na lamparaan a pati kagawaan to, diad altar a panagpoolan na insinso, 
28 diad altar a panangisaklangan na bagat a popoolan a pati amin a kagawaan to, tan diad talyasi a pati ansagan to. 
29 Onyay pangisaklang mod saraya, et magmaliw iran sigput a masanto, tan siopaman odino antokaman a makadiwit ed saraya napasakitan lapud pakayari na inkasanto ra. 
30 Insan mo poyukan si Aaron tan saray lalakin anak to tan ikonsagram ira a papari a manlingkur ed siak. 
31 Ikuanmod saray Israelita, ‘Sayan masanton larak a panagpoyuk et nepeg ya ikana ed panlingkur ed siak diad kapigan man a panaon. 
32 Ag nepeg ya ikalbo ed ordinarion too, tan ag yo nepeg ya aligen so inkagawa to. Masanto yan larak; nepeg a masanto so pangipasen yo. 
33 Siopamay toon mangalig na inkagawa to odino mangikanad siopaman ya aliwan pari, sikatoy ag la nibilang a sakey ed saray totook.’ ” 

Say Insinso 


34 Say Katawan kuantod kinen Moises, “Mangala ka na nampaparan karakel na onggendan a masamit a rikado—istakti, onika, galbanum, tan puron olibanum. 
35 Manggawa ka na insinso, a singa panaggawa na pabalingit. Laukan mo na asin pian mansiansian puro tan masanto. 
36 Temek mon singa pinon pulbo so daiset ed sayan insinso, iyakar mod dalem na Tuldan Ayamay Katawan, insan mo ipukapok ed arap na Kaban na Sipanan. Ipasen mon sigput a masanto so sayan insinso. 
37 Ag kayo manggagawa na singa onyan insinson para sikayo. Ipasen yon masanton bengatla a nisaklang ed siak. 
38 Siopamay toon manggawa na kapara to ya, ta ikana ton pabalingit, ag la nibilang a sakey ed saray totook.”  

Saray Totoon Mangipaalagey na Tuldan Ayamay Katawan 

(Exo. 35:30–36:1) 


1 Say Katawan kuantod kinen Moises, 
2 “Pinilik si Bezalel a lakin anak nen Uri tan apo nen Hur tan kabyangan na boleg na Juda; 
3 sikatoy pinanok na pakayarik.* Initdan ko na pakatalus, dunong, tan pakayari a manggawa na antokaman a kimey ya inartian; 
4 nayarian toy mamplano na balibalin kimey tan nagawa to ra ed balituk, pilak, tan gansa; 
5 marunong a mantabas na saray alahas ya ilira, tan mankorti na tabla tan arum ni ran inartian a kimey. 
6 Pinilik met ya ontulong ed kinen Bezalel si Oholiab a lakin anak nen Ahisamac tan kabyangan na boleg nen Dan. Initdan ko met na baleg a dunong iray amin nin arum a kumikimey, pian nagawaan day amin a labay kon pagawa: 
7 say Tuldan Ayamay Katawan, say Kaban na Sipanan a pati say sakub tod tapew, amin a kagawaan ed dalem na Tulda, 
8 say lamisaan tan saray kagawaan to, say puron balituk a panangipatoonan na lamparaan tan amin a kagawaan to, say altar a panagpoolan na insinso, 
9 say altar a panangisaklangan na bagat a popoolan tan amin a kagawaan to, say talyasi tan say ansagan to, 
10 saray balibaliy inkagawan kawes na pari a para si Aaron tan saray anak ton lalaki ya ikana ra no manlingkur iran papari, 
11 say panaglana a larak, tan say ambalingit ya insinson para Masanton Pasen. Diad panggawa ed sarayan bengatla, nepeg a gawaen da onung ed amin a ganggan kod sika.” 

Say Agew na Panagpainawa 


12 Say Katawan kuantod saray Israelita 
13 diad panamegley nen Moises, “Ngilinan yoy Agew a Panagpainawak, lapud sikatoy sakey a tanda ed siak tan sikayo, diad amin a panaon ya onsabi; sikato met so mangipanunot ed sikayo a siak a Katawan et ginawa ta kayon dilin totook. 
14 Nepeg yon ngilinan so agew na panagpainawa, lapud masanto yan agew. Siopamay toon ag manngilin ed sayan agew, no ag ingen mankimey, nepeg a pateyen. 
15 Anem agew a makapankimey kayo, balet say kumapiton agew et masanton agew a nisaklang ed siak. Siopamay toon manggaway kimey ed sayan agew, nepeg a pateyen. 
16 Saray Israelita nepeg a ngilinan da yan agew, ta sakey yan tanda na sipanan. 
17 Sakey yan mansiansian tanda na sipanan ed saray Israelita tan siak, lapud siak a Katawan et pinalsak so tawen tan say dalin ed loob na anemiran agew, tan diad kumapiton agew tinmonda ak a nankimey tan nampainawa ak.” 


18 Nen asumpal na Dios so akisalita ed kinen Moises diad tagey na Palandey na Sinai, inter tod kinen Moises so duaran tapyak a bato ya angitatakan na dilin Dios na saray ganggan.  

Say Kalakyan a Baka a Balituk 

(Deut. 9:6-29) 


1 Nen anengneng na saray totoo ya ag ni inmakseb si Moises no ag ingen abaybayag lan wadmad tagey na palandey, kinumpog day Aaron tan kuandad sikato, “Ag tayo amta no antoy agawad saman a toon Moises ya angipaway ed sikatayod Egipto, kanyan igawaan mo kami na sakey a dios* a mangiwanwan ed sikatayo.” 


2 Kanyan kuanen Aaron ed sikara, “Ekal yo ray balituk ya ikaw na kaasawaan yo, ikaw na saray anak yon lalaki tan bibii, ta iyakar yo ra diad siak.” 
3 Kanyan amin da ray totoo ineekal da ray ikaw dan balituk tan inyakar da rad kinen Aaron. 
4 Inala to ra nen Aaron, tinonaw to ra, inkalbo tod moldora, tan ginawa ton balituk a bakan kalakyan. 

Saray totoo kuanda, “Israel, sikato ya so dios tayo ya angipaway ed sikatayod Egipto.” 


5 Insan si Aaron nanggawa na altar ed arap na samay balituk a bakan kalakyan tan imbawag to, “Nabwas walay pista a pamagalang ed Katawan.” 
6 Diad kabkabwasan angyakar ira na pigaran ayep ya isaklang dan bagat a popoolan tan bagat a para kareenan. Nandorongon nampista iray totoo, tan say pista et agawa ya inoman tan liketan na laman. 


7 Say Katawan kuantod kinen Moises, “Ganatan moy onakseb, ta saray totoom ya impaway mod Egipto et nankasalanan ira tan impolisay da ak. 
8 Sinmian la rad dalan ya ingganggan kon tombuken da; nanggawa ray inmoldoran balituk a bakan kalakyan, igagalang da tan pangibabagatan da. Ibabaga ra a sikatoy dios da ya angipaway ed sikara manlapud Egipto. 
9 Amtak so inkaawet na olo da ra yan totoo. 
10 Natan, ag mo ak babanoen. Ampetang so olok ed sikara, kanyan deralen ko ra. Insan pagmaliwen ta ka, tan saray kabyangay boleg mo, a sakey a bansan matalonggaring.” 


11 Balet si Moises akikasi ed Katawan a Dios to tan kuanto, “Katawan, akin et mapalaloy pasnuk mod saray totoom ya impaway mod Egipto diad panamegley na baleg a pakayarim tan biskeg mo? 
12 Akin et abuloyan mon saray Egipsio et nayarian dan ibaga ya impaway mod Egipto iray totoom, ta getmam a pateyen ira ed kapalandeyan tan deralen iran sigput? Ag ka la kari mamapasnuk; mangoman ka lay kanunotan tan ag mo la komun ipapadalan so deral ed saray totoom. 
13 Nunot mo pa ra di aripen mon Abraham, Isaac, tan Jacob. Nunot mo pa a sinambaan mo ya itdan iray amayamay a kabyangay boleg a singa karakel na bibitewen ed tawen, tan iter mod saray kabyangay boleg da so intiron dalin ya insipan mon kayaryanen da ed ando lan ando.” 
14 Lapud saya say Katawan angoman na kanunotan tan ag to la impadalan ed saray totoo to so deral a ginetma to lan gawaen. 


15 Inmakseb ed alusadsar na palandey si Moises tan sankaawit to ra may duaran tapyak a baton nantopag ya akaitatakan na saray ganggan. 
16 Say Dios a dili so nanggawa ed saramay tapyak a bato tan intatak tod saraya iray ganggan. 


17 Nadngel nen Josue a maneeyag iray totoo tan kuantod kinen Moises, “Narerengel koy eyag na bakal ed kampo.” 


18 Si Moises kuanto, “Aliwan eyag na impanalo so narerengel ko, odino akis na inkatalo; sakey a tanul na panagkanta.” 


19 Nen asingger lay Moises ed kampo tan nabantag to la may bakan kalakyan tan saray totoon mansasayaw-sayaw, mapalaloy impakapasnuk to. Dimad alusadsar na palandey imbantak to ra may awit ton tapyak a bato, et apisagpisag ira. 
20 Inala to may bakan ginawa ra, tinonaw to, tinemek ton singa pulbo, inlauk tod danum, insan to impainom ed saray Israelita. 
21 Inkuantod kinen Aaron, “Antoy ginawa na sarayan totoo ed sika, et impanggawam ira na ontan lan belat na kasalanan?” 


22 Inmebat si Aaron, “Ag ka kari mamapasnuk ed siak; amtam a sipaparaan la ran manggaway kaogsan. 
23 Inkuandad siak, ‘Ag tayo amta no antoy agawad saman a toon Moises ya angipaway ed sikatayod Egipto, kanyan igawaan mo kami na dios a mangiwanwan ed sikatayo.’ 
24 Kinerew kod sikaran iyakar dad siak iray balituk ya alahas da, et amin da ray walay alahas ineekal da tan inter da rad siak. Imbuntok kod apoy ira may alahas da, et bakan kalakyan so pinawayan to.” 


25 Si Moises anengneng ton si Aaron et pinaolyan ton ag la nabano iray totoo tan ginawa ray sikaran dili a makulangkulang ed arap na saray kalaban da. 
26 Kanyan nanalagey ed puirta na kampo tan ineyag to, “Amin yon kagampi na Katawan, dago kayo dia!” Kanyan amin da ray Levita nantitipon irad kawalaan to, 
27 tan kuantod sikara, “Say Katawan a Dios na Israel igaganggan to kayon amin ya isalokbit yoy ispada yo tan manliber kayod kampo manlapud sayan puirta ya anggad sananey, tan patey yo ray agagi yo, saray kakaaro yo, tan saray kakaabay yo.” 
28 Saramay Levita inmonur ira, kanyan pinapatey day sakey a talon libon lalaki ed saman ya agew. 
29 Si Moises kuantod saray Levita, “Natad sayan agew insaklang yoy sikayon dili† a manlingkur a papari ed Katawan diad impamatey yod saray lalakin anak tan agagi yo, kanyan say Katawan binindisionan to kayo ed sayan agew.” 


30 Diad ontombuk ya agew si Moises kuantod saray katoowan, “Ambelat a tuloy so kasalanan a ginawa yo. Balet onkalab ak lamet ed palandey ta laen koy Katawan; angangko nagamuran koy pakapirdona na kasalanan yo.” 
31 Si Moises pinmawil sirin ed Katawan tan kuanto, “Ambelat a tuloy so kasalanan a ginawa na saraman a totoo. Nanggawa ray dios a balituk tan inggalang da. 
32 Pirdonam pa ray kasalanan da; balet no ag mo ra pirdonaen, boral mo lay ngaran ko ed libro ya angisulatan mod kangaranan na saray totoom.” 


33 Say Katawan inmebat, “Say kangaranan na saramay nankasalanan ed siak so boralen kod librok. 
34 Laka la, ta ipangulom iray totoo ya onla ed pasen ya imbagak a laen yo. Say anghil ko so mangiwanwan ed sikayo, balet onsabiy oras a dusaen ko ra man a totoo lapud kasalanan da.” 


35 Kanyan say Katawan angipadalan na salot ed saray totoo, lapud impanggawa ray Aaron na balituk a bakan kalakyan.  

Say Katawan Ingganggan to ray Israelita a Taynan day Palandey na Sinai 


1 Say Katawan kuantod kinen Moises, “Taynan yo yan pasen, sika tan saray totoo ya impaway mod Egipto, ta laka yod dalin a sinambaan kon iter ed kinen Abraham, Isaac, tan Jacob tan diad saray kabyangay boleg da. 
2 Ibakik a mangiwanwan ed sikayo so sakey ya anghil, tan pagiten ko ray Cananeo, saray Amorreo, saray Heteo, saray Pereseo, saray Heveo, tan saray Jebuseo. 
3 Sikayoy onla ed sakey a mayaman tan mataban dalin. Balet aliwan siak a dili so mila ed sikayo lapud anawet so olo yon totoo, ompan naderal ta kayo ed dalan.” 


4 Nen nadngel ya na saray totoo, ginapwan day nanermen tan ag la ran balut nanalahas. 
5 Say Katawan kuantod sikara diad panamegley nen Moises, “Anawet so olo yon totoo. No siak so milad sikayo anggan maganon bekta labat, deralen ta kayon sigput. Okpus yo natan iray alahas yo, insan ko nunoten no antoy gawaen kod sikayo.” 
6 Kanyan nen tinaynan na saray Israelita so Palandey na Sinai, ag la ra nankanay alahas. 

Say Tuldan Ayamay Katawan 


7 Kapag ilira na saray Israelita so kampo, si Moises alaen to may masanton Tulda tan ipaalagey to ed paway na kampo diad arawdawiy daiset. Tinawag to na Tuldan Ayamay Katawan, tan siopamay toon labay toy mangipanon ed Katawan, ompaway ya onlad Tulda. 
8 Kapag si Moises et ompaway ya onlad man ed Tulda, saray totoo manalagey ira ed lolooban na katuldaan da tan bantagen day Moises ya anggad ag to iloob ed Tulda. 
9 No akaloob lay Moises ed Tulda, onleksab imay lusek a lorem, tan manayam ed lolooban na Tulda, insan say Katawan mitongtong ed kinen Moises manlapud samay lorem. 
10 No anengneng la na saray totoo so lusek a lorem dimad lolooban na samay Tulda, ondakmomo ran mangigalang ed Katawan. 
11 Say Katawan misalita sirin a lupa-lupaan ed kinen Moises, a singa pisalita na sakey a too ed kaaro to. Insan si Moises ompawil ed kampo. Balet say katulong ton tobun-balon laki a si Josue ya anak nen Nun et manayam ed dalem na Tulda. 

Say Katawan Insipan to ya Ibaan to ray Totoo To 


12 Si Moises kuantod Katawan, “Tua ya imbagam ed siak ya ipangulok iray totoo ya onlad saman a dalin, balet ag mo imbagad siak no siopay ibakim a mangibad siak. Imbagam a kabat mo ak tan makaliliket kad siak. 
13 No talagan makaliliket kad siak, ibagam pad siak so linawam, pian nalingkuran ta ka tan nituloy koy pamaliket kod sika. Ag mo pa met lilingwanan a pinilim yan bansa a kayaryan mo.” 


14 Say Katawan kuanto, “Mila ak ed sikayo, tan panaloen ta kayo.” 


15 Inmebat si Moises, “No ag ka milad sikami, ag mo kami patataynanen ed sayan pasen. 
16 Panoy pakaamta na siopaman a makaliliket kad saray totoom tan diad siak, no ag ka milad sikami? Say kiwawalam ed sikami et mangipanengneng a doma kami ed saray arum a totoo diad tapew na dalin.” 


17 Say Katawan kuantod kinen Moises, “Gawaen koy kerew mo, lapud kabkabat ta ka tan makaliliket ak ed sika.” 


18 Insan kinerew nen Moises, “Pikasik pan ipanengneng mod siak so kagalangan mo.” 


19 Inmebat so Katawan, “Ipadalan kod arap mo so amin a kaabigan ko tan ibawag koy ngaran ko a Yahweh.* Aroen tan kasian ko ray pilien ko. 
20 Ag ko ipanengneng ed sikay lupak, ta anggapoy toon mambilay a makanengneng na lupak, 
21 balet niay pasen ed abay ko a kawalaay sakey a baton baleg a pakapanalageyan mo. 
22 No onlabas so kagalangan ko, iyan ta ka ed letak na bato tan sakuban ta ka na limak legan kon ondadalan. 
23 Insan ko ekalen so limak et beneg ko lad satay nanengneng mo, aliwan say lupak.”  

Say Kumadwan Duaran Tapyak a Bato 

(Deut. 10:1-5) 


1 Say Katawan kuantod kinen Moises, “Manabas ka na duaran tapyak a bato a singa saramay inmona, ta itatak kod sikara iray salitan nitatak ed saramay inmonan duaran tapyak a bato ya imbetag mo. 
2 Mamparaan ka nabwas na kabwasan, kalab kad Palandey na Sinai, tan bana mo ak dimad tagey to. 
3 Anggapoy nepeg a milad sika; anggapoy toon nepeg a nanengneng ed anggan iner a pasen na palandey; nepeg met ya anggapo so karniro odino baka a mankabkab ed alusadsar na palandey.” 
4 Kanyan si Moises anabas na duaran tapyak a bato, tan diad kabkabwasan na ontombuk ya agew inawit to rad tagey na Palandey na Sinai, onung na ingganggan na Katawan. 


5 Say Katawan inmakseb diad panamegley na sakey a lorem, nanalagey diman a kaiba toy Moises, tan imbawag toy ngaran to a Yahweh.* 
6 Say Katawan ed satan linmabas ed arap nen Moises tan imbawag to, “Siak a Katawan so sakey a Dios a maaro tan mapangasi; aliwa ak a maipapasnuk tan napno ak na baleg a panangaro tan katooran. 
7 Tooren koy sipan kod saray libo-libon kailalakan† tan pirdonaen koy kaogsan tan kasalanan; balet dusaen kon dusaen iray anak tan apo, anggad kumatlo tan kumapat a kailalakan, lapud saray kasalanan na saray atateng da.” 


8 Tampol a dinmakmomo ya anggad dalin si Moises tan angigalang. 
9 Inkuantod, “Katawan, no talagan makaliliket kad siak, kerewen kod sikan mila kad sikami. Anawet so olo na sarayan totoo, balet pirdonam pa ray kaogsan tan kasalanan mi, tan awat mo kami a totoom.” 

Say Impakapasimbalo na Sipanan 

(Exo. 23:14-19; Deut. 7:1-5; 16:1-17) 


10 Say Katawan kuantod kinen Moises, “Misipanan ak natan ed saray Israelita. Diad arap da manggawa ak na saray makapakelaw a bengatla ya ag nin balut agawa ed inerman a pasen diad saray bansa ed tapew na dalin. Amin a katoowan nanengneng da ray makapakelaw a gawaen ko, siak a Katawan, lapud manggawa ak para sikayo na makapakebyew a bengatla. 
11 Onur yo ray ganggan ya iter ko natan ed sikayo. Pagiten ko ray Amorreo, saray Cananeo, saray Heteo, saray Perezeo, saray Heveo, tan saray Jebuseo legan na pankukurang yo. 
12 Ag kayo misisipanan ed saray totood bansa a laen yo, ta nayarin patit ya ed sikayo. 
13 Igeba yo ingen iray altar da, deral yo ray masanton lusek da, tan batang yo ray tanda na diosa ran Asera. 


14 “Ag kayo mangigagalang ed arum a diriyos ta siak a Katawan et maimon ak a Dios. 
15 Ag kayo misisipanan ed saray totood bansan laen yo, ta no mangigalang irad diriyos da tan mangibagat irad sikara, bagaan da kayon mibiang ed sikara, et natukso kayod satan a mangan na kakanen ya ibabagat da ed saray diriyos da. 
16 Saray lalakin anak yo et asingger a mangasawa ra na saray bibiin anak da, et natanggoyur da ran ombeneg ed siak tan mangigalang ed saray diriyos da. 


17 “Ag kayo manggagawa na inmoldoran diriyos a galangen yo. 


18 “Silibraan yoy Pista na Tinapay ya Anggapoy Libadura. Onung na ingganggan kod sikayo, mangan kayo na tinapay ya anggapoy libadura ed loob na pitoran agew no bulan na Abib, ta saman imay bulan ya impanaynan yod Egipto. 


19 “Amin a lakin pangulowan tan amin a besag a kalakyan ya amon ayep et kayaryan ko, 
20 balet nepeg yon dondonen so balang besag ya asno diad pangibagat yo na sakey a kordiro a mangalay pasen to. No ag yo dondonen, poter yoy beklew to. Dondon yo so balang pangulowan a laki. 

“Balang toon ondagod siak nepeg a walay awit ton bagat. 


21 “Walay anem agew a pakapankimey yo, balet mampainawa kayo no kumapiton agew, anggan panaon na panagbaka odino panagani. 


22 “Silibraan yoy Pista na Panagani no igapo yo lay manani na onaan a bungay trigo yo, tan silibraan yoy Pista na Abung-abung diad samput na taon no borboren yo la ray bungay kakiewan. 


23 “Diad loob na sakey taon amin da ray lalaki ed sikayo et nepeg a mamitlo ran ondago a mangigalang ed siak a Katawan, say Dios na Israel. 
24 Kayarik a pagiten iray totood bansan looban yo tan no apaawang ko lay dalin yo, anggapo lad satay toon manakop na bansa yo legan na taloran pista ya abitla. 


25 “Ag kayo mangibabagat na tinapay a pinaalsad libadura no mangisaklang kayod siak na ayep. Ag kayo mangikekera ya anggad kabwasan na antokaman a parti na ayep a pinatey no Pista na Paskua. 


26 “Kapag taon iyakar yod abung na Katawan a Dios yo so ononan trigon naani yo. 

“Ag yo ilulutod gatas na ina to so kordiro odino kilaw na kanding.” 


27 Say Katawan kuantod kinen Moises, “Isulat mo ra yan salita, ta sikara yay letnegan na pisisipanan kod sika tan say Israel.” 
28 Diad loob na apataploy agew tan labi si Moises kaiba tod tagey na palandey so Katawan; ag balut angan, ni inminom. Intatak tod saray tapyak a bato iray salita na sipanan—saray Samploran Ganggan. 

Say Inakseb nen Moises Manlapud Palandey na Sinai 


29 Nen inmakseb a nanlapud Palandey na Sinai si Moises a sankaawit to ray Samploran Ganggan, sinminag so lupa to lapud akisalita ed Katawan; balet ag to ya amta. 
30 Si Aaron tan amin a totoo ninengneng day Moises, et anengneng da a masnag so lupa to, kanyan antakot iran onsingger ed sikato. 
31 Balet si Moises pinaasingger to ra di Aaron tan saray amin a pangulo na katoowan tan akisalitad sikara. 
32 Kayari to ya, si Moises minungkog na amin ya Israelita, tan inter tod sikara iray amin a ganggan ya inter ed sikato na Katawan dimad tagey na Palandey na Sinai. 
33 Kayari na impitongtong nen Moises ed sikara, sinakbungan to so lupa to. 
34 Kapag si Moises onlan mitongtong ed Katawan diad dalem na Tuldan Ayamay Katawan, ekalen toy sakbung na lupa to. Kapaway to, ibaga tod saray Israelita iray amin ya ingganggan na Katawan; 
35 nanengneng na saray Israelita a masnag so lupa to. Insan to sakbungan so lupa to ya anggad iyakar ton pitongtong lamet ed Katawan.  

Saray Totontonen a para Agew na Panagpainawa 


1 Si Moises tinawag to ray amin ya Israelita tan kuantod sikara, “Sikato yay gawaen yo ya ingganggan na Katawan: 
2 Anem agew a makapankimey kayo, balet masanto so kumapiton agew, sakey a masanton agew na panagpainawa a nisaklang ed siak a Katawan. Siopamay mankimey ed satan ya agew nepeg a pateyen. 
3 Ag kayo anggan mamaparlang ed dalem na kaabungan yo no Agew na Panagpainawa.” 

Saray Bagat ya Onkanad Masanton Tulda 

(Exo. 25:1-9) 


4 Si Moises kuantod amin ya Israelita, “Sikato yay ingganggan na Katawan: 
5 Mangibagat kayo ed Katawan. Amin a maliket a mangibagat nepeg a mangisaklang na balituk, pilak, odino gansa; 
6 pinon linen; asul, purpura, tan ambalangan tinebey; abel a bagoy kanding; 
7 ambalangan pinamagan katat na karniron kalakyan; pinon katat; tablan akasia; 
8 larak a para saray lamparaan; saray rikadon onkanad panaglana a larak tan ambalingit ya insinso; 
9 kornalina tan arum iran alahas ya ipepeket ed ipod tan diad apis na pagew na Pangulon Pari. 

Saray Kagawaan na Tuldan Ayamay Katawan 

(Exo. 39:32-43) 


10 “Dago kayon amin a marunong a kumikimey, ta gawa yoy amin ya ingganggan na Katawan: 
11 say Tulda, saray sakbung to, saray kawit tan saray tabla to, saray balewet to, saray lusek to, tan saray dapan to; 
12 say Kaban na Sipanan, saray tiken to, say sakub to, tan say mananib a kurtina; 
13 say lamisaan, saray tiken to tan amin a kagawaan to; saray tinapay ya inyapay ed Dios; 
14 say panangipatoonan na lamparaan a para silew tan saray kagawaan to; saray lamparaan tan say larak da; 
15 say altar a panagpoolan na insinso tan saray tiken to; say panaglana a larak; say ambalingit ya insinso; say kurtina na lolooban na Tulda; 
16 say altar a panagpoolan na saray bagat, pati say gansan parilya to, saray tiken to, tan amin a kagawaan to; say talyasi tan say ansagan to; 
17 saray kurtinan pinagkaalar na Tulda, saray lusek to tan saray dapan to; say kurtina na pinagkaalar; 
18 saray palpal tan saray lobir na Tulda tan say pinagkaalar to; 
19 tan saray balibalin kawes na saray pari ya isolung da no manlingkur ira ed Masanton Pasen—saray masanton kawes nen Aaron a pari tan saray lalakin anak to.” 

Saray Totoo Angyaakar iray Bagat da 


20 Saray amin ya Israelita tinaynan day Moises, 
21 tan amin a maliket tan mabolus a mangibagat et inyaakar da ray bagat da ed Katawan a panggawa na Tuldan Ayamay Katawan. Inyaakar day amin a nakaukolan ya ikana ed pangigalang ed Dios tan diad panggawa na saray kawes na pari. 
22 Amin a totoon mabolus so linawa, bii may laki, inyaakar da ray balituk a sara da, saray ikaw da, saray singsing da, saray kolintas da, tan amin a klasiy balituk ya alahas, tan insaklang da ra ed Katawan. 
23 Balang toon walay pinon linen to; asul, purpura, odino ambalangan tinebey; abel a bagoy kanding, ambalangan pinamagan katat na karniron kalakyan; odino pinon katat, inyakar to. 
24 Amin a totoon nayarian day mangiter na pilak odino gansa, inyaakar da ya imbagat ed Katawan, tan amin a walaan na tablan akasia a nayarin ikana ed antokaman a kimey, inyaakar da. 
25 Amin iray bibiin marunong a mankimey angyaakar ira na ginagawa ran pinon linen a tinebey tan saray tinebey ya asul, purpura, tan ambalanga. 
26 Nanggagawa ra met na bagoy kanding a tinebey. 
27 Saray pangulo angyaakar ira na saray kornalina tan arum ni ran alahas ya ipeket ed ipod tan apis na pagew; 
28 angyaakar met ni ra na saray rikado tan larak a para saray lamparaan, para panagpoyuk a larak, tan para ambalingit ya insinso. 
29 Amin da ray Israelita a maliket a mangibagat ed Katawan et mabolbolus dan inyaakar iray bagat da a para kimey ya ingganggan na Katawan a gawaen nen Moises. 

Saray Totoon Angipaalagey na Tuldan Ayamay Katawan 


30 Si Moises kuantod saray Israelita, “Say Katawan pinili toy Bezalel a lakin anak nen Uri tan apo nen Hur a kabyangan na boleg nen Juda. 
31 Say Dios pinano to na pakayari* to tan initdan to na karunongan, pakayari, tan pakatalus a manggawa na antokaman a kimey ya inartian, 
32 nayarian toy mamplano na balibalin kimey tan nagawa to ra ed balituk, pilak, tan gansa; 
33 marunong a mantabas na saray alahas ya ilira tan mankorti na tabla tan arum ni ran inartian a kimey. 
34 Say Katawan initdan toy Bezalel tan si Oholiab, a lakin anak nen Ahisamac tan kabyangan na boleg nen Dan, na karunongan a mangibangat na arum a totoo na nipaakar ed dunong dan mankimey. 
35 Initdan to ra na karunongan a manggawa ed amin a klasiy kimey a gagawaen na saray managtatak na arti, managgolis na arti, tan managinaramey na pinon linen; asul, purpura, tan ambalangan lana; tan arum ni ran abel. Nayarian da a gawanen so antokaman a kimey tan marunong iran mangigolis na arti.  

1 “Si Bezalel, si Oholiab, tan amin nin arum a marunong a kumikimey, ya angiteran na Katawan na karunongan tan pakatalus a manggawa na antokaman a nakaukolan ed pangipaalagey na Tuldan Ayamay Katawan, et nepeg a gawaen day amin a bengatla onung na ingganggan na Katawan.” 

Saray Totoo Angyakar iray Amayamay a Rigalo 


2 Si Moises tinawag to ra di Bezalel, Oholiab tan amin nin arum a lalakin marunong a mankimey ya angiteran na Katawan na karunongan tan maliket iran ontulong, tan imbaga nen Moises ed sikara ya igapo da lay mankimey. 
3 Inawat dad kinen Moises iray amin a bagat a maliket ya inyaakar na saray Israelita ya ikanad pangipaalagey na masanton Tulda. Balet saray Israelita intuloy day angyaakar ed kinen Moises na saray bagat da kapag kabwasan. 
4 Insan saramay marunong a kumikimey a manggagawad santuario linma rad kinen Moises 
5 tan kuandad sikato, “Saray totoo et mangyaakar ira na masoluk nen say nakaukolan ed kimey ya ingganggan na Katawan a gawaen.” 


6 Kanyan si Moises ingganggan to ed intiron kampo ya ag la aruman na siopaman so bagat a para masanton Tulda; ag la sirin angyakar na bagat iray totoo. 
7 Saray niyakar lan bagat et masoluk la a panumpal na amin a kimey. 

Say Impanggawa na Tuldan Ayamay Katawan 


8 Amin iray sankarunongan ed saramay mankikimey et sikaray nanggawa na Tuldan Ayamay Katawan. Ginawa ra ed samploran kurtina a pinon linen. Asul, purpura, tan ambalanga so tinebey da, tan binordaan da ra na saray kirubin. 
9 Nampapara so kabaleg na balang sakey a kurtina; labinapat a yarda so dokey da tan duaran yarda so benlag da. 
10 Impansasaip dan dinait so limara tan ontan met so ginawa ra ed limara. 
11 Nanggawa rad gilig na samput na kapag samay impansasaip na saray panagkawitan ya asul ya abel. 
12 Pineketan da na limamplon panagkawitan so onaan a kurtina ed sakey ya impansasaip tan limamplo met so samput a kurtina ed samay sakey; impanpepetekan da ra. 
13 Nanggawa ra na limamplon balituk a panagkawit a sikaray amakasakey ed saramay duaran impansasaip a kurtina. 


14 Insan nanggawa ra na labinsakey a kurtina a bagoy kanding a para sakbung na Tulda. 
15 Ginawa da ran nampaparay kabaleg, labinliman yarda so dokey da tan duaran yarda so benlag da. 
16 Impansasaip dan dinait so limara tan ontan met so ginawa ra ed saramay anemira. 
17 Pineketan da na limamplon panagkawitan so gilig na samput a kurtina ed samay sakey ya impansasaip tan limamplo met so samput a kurtina ed samay sakey. 
18 Nanggawa ra na limamplon gansan panagkawit a mamakasakey ed saramay duaran impansasaip, pian nagawa ran sakey a sakbung. 
19 Nanggawa ni ray duaran sakbung, sakey so pinabalanga tan pinamagan katat na karniron kalakyan tan say sakey a pinon katat; inkana da ran sakbung ed tapew. 


20 Nanggawa ra na saray tablan akasia a pamaalagey na Tulda. 
21 Limaran mitro so dokey na kapag tabla tan duamplo tan piton pulgada so lapar to, 
22 tan walay duaran kagur to, pian makapantetekep ira yan tabla. Amin a tabla wala ray kagur da. 
23 Nanggawa ray duamplon tabla a para bandad abalaten na Tulda, 
24 tan nanggawa ra met na apataplon pilak a dapan na tabla, duaran dapan ed silong na kapag tabla a sikaray pineketan na duaran kagur. 
25 Nanggawa ra na duamplon tabla a para bandad baybay na Tulda, 
26 tan nanggawa ra met na apataplon pilak a dapan, duaran dapan ed silong na kapag tabla. 
27 Nanggawa ra na anemiran tabla para beneg na Tulda diad bandad sagur 
28 tan duaran tabla a para saray sokung. 
29 Sarayan tabla ed sokung et asangal ira manlapud leksab ya anggad tagey. Onyay impakagawa na saray duaran tabla a sikaray duaran sokung. 
30 Kanyan walay waloran tabla a walay labinanem a pilak a dapan da, duara ed silong na kapag tabla. 


31 Nanggawa ra na labinliman balewet ya akasia, limara so para saray tabla ed sakey a diking na Tulda, 
32 limara so para saray tabla ed sananey a diking, tan limara so para saray tabla ed bandad sagur na Tulda diad beneg to. 
33 Say karokey na pegley a balewet, a nilira ed pegley da ray tabla, et manlapud sakey a samput ya anggad sakey a samput na Tulda. 
34 Inokupan da na balituk iray tabla tan pineketan da na saray balituk a liken a mangegnad saray balewet a naokupan met na balituk. 


35 Nanggawa ra na kurtina a pinon linen. Asul, purpura, tan ambalanga so tinebey to tan binordaan da ra na saray kirubin. 
36 Nanggawa ra na apatiran lusek ya akasia a pangibitinan ed samay kurtina, inokupan da ra na balituk, tan pineketan da ra na saray panagkawit a balituk. Insan ira nanggawa na apatiran dapan a toonan na sarayan lusek. 
37 Inggawaan da na kurtina a pinon linen so lolooban na Tulda; asul, purpura, tan ambalanga so tinebey to tan binordaan da. 
38 Para sayan kurtina nanggawa ra na limaran lusek ya akasia a wala ray nipeket a panagkawit, inokupan da na balituk iray toktok da tan saray tekang da, tan nanggawa ra na gansan dapan para sarayan lusek.  

Say Impanggawad Kaban na Sipanan 

(Exo. 25:10-22) 


1 Say Kaban na Sipanan a ginawa nen Bezalel et tablan akasia; apataplo tan liman pulgada so karokey to, duamplo tan piton pulgada so kaatagey to. 
2 Inokupan to na puron balituk ed paway tan diad dalem to tan minoldoraan to na balituk iray gilig-gilig to. 
3 Nanggawa na apatiran balituk a liken a panagsakbatan tan impeket to ra ed saray apatiran sali to, duaran liken ed kapag diking. 
4 Nanggawa na saray tiken ya akasia a panagsakbatan, inokupan to ra na balituk, 
5 tan insolung to ra ed saray liken diad kapag diking na Kaban. 
6 Nanggawa na sakey a puron balituk a sakub na Kaban; apataplo tan liman pulgada so karokey to tan duamplo tan piton pulgada so kaawang to. 
7 Nanggawa na duaran kirubin a pinitpit a balituk, 
8 sakey so para kapag samput na sakub. Ginawa to ran akatekep ed samay sakub na Kaban. 
9 Saramay kirubin et nanarapan ira, tan asakbungan na saray akabuskag a payak da imay sakub. 

Say Impanggawad Lamisaan a Pangitapewan na Tinapay ya Imbagat ed Dios 

(Exo. 25:23-30) 


10 Nanggawa na lamisaan ya akasia; talomplo tan anem a pulgada so karokey to, labinwalon pulgada so kaawang to, tan duamplo tan pito a pulgada so kaatagey to. 
11 Inokupan to na puron balituk tan minoldoraan to na balituk iray gilig-gilig to. 
12 Nanggawa na pinagkakuadro to a taloran pulgaday kalapar to tan minoldoraan to na balituk iray gilig-gilig to. 
13 Nanggawa na apatiran panakbatan a liken a balituk tan impeket to ed apatiran suyok a kawalaan na saray sali to. 
14 Saramay liken a pangisolungan ed saray pangsakbatan na lamisaan et nipeket ira ed abay na samay pinagkakuadro. 
15 Nanggawa na saray tiken ya akasia tan inokupan to ra na balituk. 
16 Nanggawa na saray puron balituk a kagawaan na samay lamisaan; saray plato, saray kupa, saray ankelag a pasig, tan saray yaung ya ikanad bagat ya alak. 

Say Impanggawad Panangipatoonan na Lamparaan 


17 Puron balituk so ginawa ton panangipatoonan na lamparaan. Pinitpit a balituk so ginawa ton dapan tan sengeg to; intekep ed saya iray rosas a pati saray simit tan pital. 
18 Anemiran sanga so akaonat ed saray diking to, talora ed balang sakey. 
19 Kapag sakey ed saray anemiran sanga to walay taloran rosas ton singa almindras a pati saray simit tan pital. 
20 Say sengeg na panangipatoonan walay apatiran rosas to a singa almindras a pati saray simit tan pital. 
21 Walay simit ed kapag silong na taloran paris a sanga. 
22 Saray simit, saray sanga, tan say panangipatoonan na lamparaan et nantetekep iran pinitpit a puron balituk. 
23 Nanggawa na pitoran lamparaan a para samay panangipatoonan, tan nanggawa na saray puron balituk a panagpotut na pabilo tan saray delsangan. 
24 Talomplo tan kapalduan kilo so inkana ton puron balituk diad impanggawa to na panangipatoonan na lamparaan tan amin da ra yan kagawaan to. 

Say Impanggawad Altar a Panagpoolay Insinso 

(Exo. 30:1-5) 


25 Nanggawa na altar ya akasia a panagpoolan na insinso. Kuadrado yan altar, labinwalon pulgada so karokey to tan labinwalon pulgada so kaawang to, tan talomplo tan anem a pulgada so kaatagey to. Akitekep ed altar iray pinagsaklur to ed apatiran suyok. 
26 Inokupan to na puron balituk so tagey to, saray apatiran dapag to, tan saray pinagkasaklur to, tan minoldoraan to na balituk ed saray gilig-gilig to. 
27 Nanggawa na duaran balituk a liken tan impeket to ra ed duaran dapag diad leksab na moldora tan sikaray pangisolungan ed saray tiken a panagsakbatan. 
28 Nanggawa na saray tiken ya akasia tan inokupan to ra na balituk. 

Say Impanggawad Larak a Panagpoyuk tan say Insinso 

(Exo. 30:22-38) 


29 Nanggawa met na masanton larak a panagpoyuk tan say puron ambalingit ya insinso; ginawa to ra a singa panaggaway pabalingit.  

Say Impanggawad Altar a Panagpoolay Bagat 

(Exo. 27:1-8) 


1 Nanggawa na altar ya akasia a panagpoolan na saray bagat. Kuadrado yan altar; duara tan kapalduan mitro so karokey to, tan duara tan kapalduan mitro so kaawang to tan sakey tan kapalduan mitro so kaatagey to. 
2 Nanggawa na saray pinagkasaklur ed toktok na apatiran suyok, tan akatekep ira ed samay altar. Inokupan to ra na gansa. 
3 Nanggawa met na saray amin a kagawaan na altar: saray palangganan pananginay dapul, saray karyo, saray yaung, saray tinidor, tan saray palangganan pananginay ngalab. Gansa ra yan amin a kagawaan. 
4 Nanggawa na gansan parilya tan inlira tod silong na pinagkakuadro na altar, et asabi to so kapaldua na altar. 
5 Nanggawa na apatiran liken tan impeket to rad apatiran suyok. 
6 Nanggawa na saray tiken ya akasia a panagsakbatan, inokupan to ra na gansa, 
7 tan insolung to rad saray liken, sakey ed kapag diking na altar. Tabla so inkana ed impanggawad samay altar, tan longugan. 

Say Impanggawad Gansan Talyasi 


8 Nanggawa na gansan talyasi a panagorasan tan say gansan ansagan to. Say inkana tod impanggawad saraya et saray gansan ispiho na saray bibiin nanlilingkur ed lolooban na Tuldan Ayamay Katawan. 

Say Pinagkaalar na Tuldan Ayamay Katawan 


9 Saray pinon linen a kurtina so ginawa ton pinagkaalar na Tuldan Ayamay Katawan. Diad dapag ya abalaten say karokey na kurtina et limamplon yarda, 
10 nisabit ira ed duamplon gansan lusek a nipatoon ed duamplon dapan a gansa, tan wala ray pilak a panagkawit tan sangal to. 
11 Onya met so ginawa ton pinagkaalar ed bandad baybay. 
12 Diad dapag a sagur say karokey na saray kurtina et duamplo tan liman yarda; wala ray samploran lusek, samploran dapan, saray pilak a panagkawit, tan saray sangal da. 
13 Diad dapag a bokig a kawalaay lolooban say benlag na pinagkaalar to et duamplo tan liman yarda. 
14-15 Diad kapag diking na lolooban say benlag na pinagkaalar et pitora tan kapalduan yarda; wala ray taloran lusek tan taloran dapan. 
16 Pinon linen iray amin a kurtina na pinagkaalar. 
17 Gansa ray dapan na saray lusek; pilak iray panagkawit, saray sangal, tan say okup na toktok na balang lusek. Amin da ray lusek na pinagkaalar et atoop ira na saray sangal a pilak. 
18 Say kurtina na lolooban na Tulda et pinon linen; asul, purpura, tan ambalanga so tinebey to tan abordaan. Samploran yarda so benlag to tan duara tan kapalduan yarda so ondoy to, a singa saray kurtina na pinagkaalar. 
19 Nibitin ya ed apatiran lusek a gansa ya apatira so dapan da. Pilak iray panagkawit da, saray okup na toktok da, tan saray sangal da. 
20 Gansa ray amin a palpal na Tulda tan amin a palpal na pinagkaalar. 

Saray Mital a Nikana ed Tuldan Ayamay Katawan 


21 Saya so listaan na belat na saray mital ya inkana ed Tuldan Ayamay Katawan, a kawalaan na duaran tapyak a bato ya akaitatakan na Samploran Ganggan. Si Moises so angiganggan a gawaen yan listaan tan ginawa na saray Levita a mankikimey diad panangiwanwan nen Itamar a lakin anak nen Aaron a pari. 


22 Si Bezalel a lakin anak nen Uri tan apo nen Hur a kabyangay boleg nen Juda so nanggawa na amin ya ingganggan na Katawan ed kinen Moises. 
23 Say katulongan to a si Oholiab a lakin anak nen Ahisamac tan kabyangan na boleg nen Dan et marunong a managtatak na arti, managgolis na arti, tan managinaramey na pinon linen tan asul, purpura, tan ambalangan lana. 


24 Amin a balituk a nisaklang ed Katawan ya inkana rad impamaalagey na Tulda et mambelat na siam a lasus tan siamaplo tan anem a kilo, onung na panagsimbang ed santuario. 
25 Say pilak ya inter na totoo nen binilang ira et mambelat na talon libo, apat a lasus tan talomplon kilo, onung na panagsimbang ed santuario. 
26 Sayan belat et katiponan na amin ya imbayar na amin a totoon binilang; balang sakey a too nambayar na nakaukolan a bayar onung na panagsimbang ed santuario. Say karakel na lakin mantaon na duamplo a mampaatagey a sikaray binilang et anem a lasus tan talon libo liman lasus tan limamplo. 
27 Talon libo, apat a lasus tan siamiran kilo so pilak a nikana ed impanggawa na sanlasus a dapan na Tuldan Ayamay Katawan tan say kurtina, talomplo tan apat a kilo so kapag dapan. 
28 Say akeraan a duamplo tan talon kilon pilak si Bezalel ginawa to ran sangal, saray panagkawit na saray lusek, tan say okup na toktok na balang lusek. 
29 Say belat na amin a gansan nisaklang ed Katawan et duan libo, apat a lasus tan labinapat a kilo. 
30 Inkana to ya ed impanggawa to na saray dapan na lolooban na Tulda, say gansan altar a pati gansan parilya to, amin a kagawaan na altar, 
31 saray dapan na pinagkaalar tan say lolooban to, tan amin a palpal na Tulda tan say pinagkaalar.  

Say Impanggawad saray Kawes na Papari 


1 Asul, purpura, tan ambalangan tinebey so inkana ra ed impanggawa ra na saray balibalin kawes da ray papari ya isolung da no manlingkur ira ed Masanton Pasen; inggawaan day Aaron na saray kawes na pari. Ginagawa da ra ya onung na ingganggan na Katawan ed kinen Moises. 


2 Say inkana ra ed impanggawa na ipod et say balituk, asul, purpura tan ambalangan tinebey, tan pinon linen. 
3 Nampitpit ira na balituk tan impagmaliw dan maimpis, ginugulay da ran singa tinebey, insan da ra insaletsalet ed pinon linen, tan diad asul, purpura, tan ambalangan tinebey. 
4 Nanggawa ra na duaran balabal na takeb, tan impeket da rad saray duaran samput na ipod. 
5 Say balibaliy inkalagan balkes a ginawad balituk, asul, purpura, tan ambalangan tinebey tan pinon linen et nipeket ed samay ipod kanyan nansaip ira, onung na ingganggan na Katawan ed kinen Moises. 
6 Imparaan da ray baton onisi tan impeket da ra ed saray panangipatoonan; balibaliy imkatatakan da na kangaranan na saray labinduan lalakin anak nen Jacob. 
7 Impeket da ra ed saray balabal na takeb na ipod, ta sikaray pakanudnunotan ed labinduan boleg na Israel onung na ingganggan na Katawan ed kinen Moises. 

Say Impanggawad Apis na Pagew 

(Exo. 28:15-30) 


8 Nanggawa ra na apis na pagew a say inkana ra et kapara na saramay inkanad ipod tan kapara to met so borda ra. 
9 Kuadrado ya tan dinobli; siamiran pulgada so karokey to tan siamiran pulgada so benlag to. 
10 Impeket dad saya so apatiran karasig na mabmablin bato: diad ononan dasig pineketan da na sakey a baton rubi, sakey a topasio, tan sakey a garniti; 
11 diad kumadwan dasig, pineketan da na sakey a baton ismiralda, sakey a sapiro, tan sakey a diamanti; 
12 diad kumatlon dasig, pineketan da na sakey a baton hasinto, sakey ya agata, tan sakey ya amatista; 
13 diad kumapat a dasig, pineketan da na sakey a baton birilo, sakey a kornalina, tan sakey a haspi. Nipeket ira ya ed saray panangipatoonan a balituk. 
14 Diad kapag sakey ed sarayan labinduan bato say sakey a ngaran na sakey a lakin anak nen Jacob et nitatak; sikaray pakanudnunotan ed saray labinduan tribu na Israel. 
15 Nanggawa ra na puron balituk a kadina a para apis na pagew, a singa nilobir a koldon. 
16 Nanggawa ra na duaran panangipatoonan a balituk tan duaran singsing a balituk, tan impeket da ra yan singsing ed saray tagey a suyok na apis na pagew. 
17 Impeket dad saramay duaran singsing iray duaran balituk a koldon 
18 tan impeket day duaran samput na koldon ed saray duaran panangipatoonan, insan impeket da ra ed saray balabal na ipod. 
19 Nanggawa ra na duaran singsing a balituk tan impeket da ra ed saray leksab a suyok na apis na pagew diad akindalem na samput ya abay na ipod. 
20 Nanggawa ni ra na duaran singsing a balituk tan impeket da ra ed leksab na arap na duaran balabal na ipod, diad abay na tupig tan tagtagey na balibaliy inkalagan balkes. 
21 Onung na ingganggan na Katawan ed kinen Moises, insinger da na asul a koldon iray singsing na apis na pagew ed saray singsing na ipod, pian say apis na pagew et mansiansiad tagtagey na balkes tan ag onlokak. 

Say Impanggawad Arum a Kawes na Papari 

(Exo. 28:31-43) 


22 Say intiron andokey a kawes ya onlatup ed ipod et agawa ed asul ya abel. 
23 Say lewlew a pangisolungan na olo et initdan na patalker a singa lewlew na kawes, pian ag napilat. 
24-26 Diad liber-liber na saloy to pineketan da na saray granada a puron linen tan ginawad asul, purpura, tan ambalangan tinebey, tan insaletsalet da ray kampanilya a puron balituk, onung na ingganggan na Katawan ed kinen Moises. 


27 Nanggawa ra na saray pinon linen a kawes ya antikey so taklay a para si Aaron tan saray lalakin anak to, 
28 nanggawa ra met na turban a pinon linen, saray sakub na toktok na olo a pinon linen, 
29 tan say balabal ya abel a pinon linen a ginawad asul, purpura, tan ambalangan tinebey tan binordaan da, onung na ingganggan na Katawan ed kinen Moises. 
30 Nanggawa ra na arkos a puron balituk a sikatoy masanton tanda na inkisaklang, tan tinatakan da na “Nisaklang ed Katawan.” 
31 Insinger da na asul a koldon diad arap na turban onung na ingganggan na Katawan ed kinen Moises. 

Say Impakasumpal ed saray Kimey 

(Exo. 35:10-19) 


32 Asumpal a siansia iray amin a kimey ed Tuldan Ayamay Katawan. Saray Israelita ginawa ray amin a bengatla onung na ingganggan na Katawan ed kinen Moises. 
33 Inyakar dad kinen Moises imay Tulda tan amin a kagawaan to, saray panagkawit to, saray tabla to, saray balewet to, saray lusek to, tan saray dapan to; 
34 say ambalangan pinamagan katat na karniron kalakyan a para sakbung to; say pinon katat a sakbung to; say sanib a kurtina; 
35 say Kaban na Sipanan a nankarga na saray tapyak a bato, saray tiken to, tan say sakub to; 
36 say lamisaan tan amin a kagawaan to, tan saray tinapay a nibagat ed Dios; 
37 say puron balituk a panangipatoonan na lamparaan, saray lamparaan to, amin a kagawaan to, tan say larak a para saray lamparaan; 
38 say altar a balituk; say larak a panagpoyuk; say ambalingit ya insinso; say kurtina na lolooban na Tulda; 
39 say altar a gansa a pati parilya to a gansa, saray tiken to, tan amin a kagawaan to; say talyasi a panagorasan a pati ansagan to; 
40 saray kurtina na pinagkaalar a pati saray lusek to tan saray dapan to; say kurtina na lolooban na pinagkaalar tan saray lobir to; saray palpal na Tulda; amin a kagawaan ya ikana ed dalem na Tulda; 
41 saray balibalin kawes a nepeg ya isolung na saray papari no onloob irad Masanton Pasen—saray masanton kawes nen Aaron a pari tan saray lalakin anak to. 
42 Saray Israelita ginawa ra yan amin a kimey onung na ingganggan na Katawan ed kinen Moises. 
43 Inapiapiger iran ninengneng nen Moises, et anengneng ton ginawa ray amin a bengatla, onung na ingganggan na Katawan. Kanyan binindisionan nen Moises ray totoo.  

Say Inkilira tan Inkisaklang na Tuldan Ayamay Katawan 


1 Say Katawan kuantod kinen Moises, 
2 “Diad ononan agew na ononan bulan iliram so Tuldan Ayamay Katawan. 
3 Iyan mod loob to so Kaban na Sipanan a nankarga na Samploran Ganggan tan ibitin mo so kurtina ed arap to. 
4 Iyan mod loob na Tulda so lamisaan tan yan mod tapew to iray kagawaan to. Iloob mo met so panangipatoonan na lamparaan tan iliram iray lamparaan. 
5 Iliram ed arap na Kaban na Sipanan so altar a balituk a panagpoolan na insinso tan ibitin mod lolooban na Tulda so kurtina. 
6 Iliram ed arap na Tulda so altar a panagpoolan na saray bagat. 
7 Iliram ed nanleetan na Tulda tan altar so talyasi a panagorasan tan panom na danum. 
8 Iliram so pinagkaalar to tan ibitin mod lolooban to so kurtina to. 


9 “Insan mo isaklang so Tulda tan amin a kagawaan to diad panamegley na panlanam na larak, et magmaliw a masanto. 
10 Insan mo isaklang so altar tan amin a kagawaan to diad panamegley na panlanam na larak, et magmaliw a sigput a masanto. 
11 Onya met so pangisaklang mo ed talyasin panagorasan tan say ansagan to. 


12 “Iyakar mod lolooban na Tulda si Aaron tan saray lalakin anak to tan ames mo ra onung ed ganggan. 
13 Solungan mo si Aaron na kawes na pari, lanaan mo na larak na oliba tan isaklang mo, pian makapanlingkur a sakey a pari ed siak. 
14 Alam iray anak to tan isolung mod sikara so kawes ya antikey so taklay. 
15 Insan mo ra lanaan na larak na oliba a singa impanlanam ed ama ra, pian makapanlingkur iran papari ed siak. Sayan panlanam ed sikara gawaen to ran papari ed amin a panaon ya onsabi.” 


16 Ginawa nen Moises iray amin a bengatla, onung na ingganggan na Katawan ed sikato. 
17 Kanyan diad ononan agew na ononan bulan na kumadwan taon kayari na intaynan da manlapud Egipto, nilira so Tuldan Ayamay Katawan. 
18 Inlira nen Moises iray dapan na Tulda, saray tabla to, impeket to ray balewet to, tan impaalagey to ray lusek to. 
19 Inlaknab tod tapew na Tulda so sakbung tan tinapewan to na sananey a sakbung, onung na ingganggan na Katawan. 
20 Insan to inala ra may duaran tapyak a bato tan inyan to rad dalem na Kaban na Sipanan. Insorub tod saray liken na Kaban iray tiken tan inlira tod tapew na Kaban imay sakub. 
21 Insan to inyan ed dalem na Tulda imay Kaban tan imbitin to may sanib a kurtina. Diad onya sinaniban to may Kaban na Sipanan, onung na ingganggan na Katawan. 


22 Diad paway na sanib a kurtina ed bandad baybay si Moises inyan tod dalem na Tulda imay lamisaan, 
23 tan inyan tod tapew to iray tinapay ya imbagat ed Katawan, onung na ingganggan na Katawan. 
24 Diad bandad abalaten a kasumbaliwan na lamisaan, inlira to so panangipatoonan na lamparaan, 
25 tan diad arap na Katawan sinelselan to ra may lamparaan onung na ingganggan na Katawan. 
26 Inyan tod dalem na Tulda diad arap na samay sanib a kurtina imay altar a balituk, 
27 tan pinoolan to so ambalingit ya insinso, onung na ingganggan na Katawan. 
28 Imbitin tod lolooban na Tulda imay kurtina, 
29 tan diman ed arap na kurtina inlira to may altar a panagpoolan na saray bagat. Dimad tapew na altar insaklang toy bagat a popoolan tan say bagat a trigo, onung na ingganggan na Katawan. 
30 Inyan tod nanleetan na Tulda tan altar imay talyasin panagorasan, insan to pinano na danum. 
31 Si Moises, si Aaron tan saray lalakin anak to et nanooras na saray lima ra tan saray sali ra 
32 kapag onloob irad Tulda odino onla rad altar, onung na ingganggan na Katawan. 
33 Inlira nen Moises so pinagkaalar ed kaliber-liber na Tulda tan altar, insan imbitin tod lolooban na samay pinagkaalar so kurtina. Ontan sirin asumpal to iray amin a kimey. 

Say Lorem ed Tagey na Tuldan Ayamay Katawan 

(Bil. 9:15-23) 


34 Insan say lorem kinobutan to may Tuldan tan pinano na kagalangan na Katawan. 
35 Lapud saya, si Moises ag makaloob ed dalem na Tulda. 
36 Saray Israelita inyalis da labat so kampo ra kapag ontagey so lorem a manlapud samay Tulda. 
37 Legan a manayam diman ed Tulda so lorem ag da inyalis so kampo ra. 
38 Legan na impanaakar-akar da, anengneng da no agew so lorem ya akakobut ed Tuldan Ayamay Katawan tan anengneng da no labi so apoy a mandarlang ed tagey to. 



* 2:10
 MOISES: Diad salitay Hebreo say tanul na sayan ngaran singa “inaon.”

† 2:22
 GERSOM: Diad salitay Hebreo say tanul na sayan ngaran singa “sangkaili.”

* 3:14
 Siak si siak…SIAK ET SIAK: Diad salitay Hebreo say tanul na sayan ngaran singa Yahweh (odino Jehovah) a sinalatan na salitan KATAWAN ed sayan patalus, likud labat ed pigaran pasen.

* 6:3
 YAHWEH: Nengneng yoy Gen. 2:4.

* 13:18
 DAYAT YA AMBALANGA: (“Dayat na Katanobungan” so litiral a talus to ya ed salitan Hebreo) Napaneknekan a nen inmona saray onggendan so totokuyen to: (1) saray pigaran dayat tan karanuman diad nanleetan na sabangan na Dayat na Suez tan say Dayat na Mediteraneo, say pasen a bibirbiren na karaklan ya akagawaan na saray nisalaysay ed Exodo 13, insan niparokey a sakopen toy (2) Dayat na Suez, tan (3) Dayat na Akaba.

* 15:3
 YAHWEH: Nengneng yoy Gen. 2:4.

† 15:23
 MARA: Diad salitay Hebreo “ampait” so kabaliksan to yan ngaran.

* 16:31
 MANA: Diad salitay Hebreo say tanul na sayan salita singa “anto tan?” (nengneng yoy birsikulo 15).

* 17:7
 MASA…MERIBA: Diad salitay Hebreo say kabaliksan da ra yan ngaran “manusubok” tan “manririklamo.”

* 18:4
 ELIEZER: Diad salitay Hebreo say tanul na sayan ngaran singa “Say Dios tutulongan to ak.”

* 20:7
 YAHWEH: Nengneng yoy Gen. 2:4.

* 25:7
 IPOD: Diad karaklan a birsikulon kawalaay salitan ipod, totokuyen toy kawes a para saray takeb; ginawad mabmabli tan makolo-kolor ya abel, tan walay akapeket a pananginay Urim tan Tummim, duaran bengatla ya ikakanad pangamta na linaway Dios.

* 28:30
 URIM TAN TUMMIM: Duara yan bengatla ya ikakana na saray papari diad pangamta ra na linaway Dios; ag amta no panoy panangikanad saraya.

* 29:37
 NAPASAKITAN, LAPUD PAKAYARI NA INKASANTO TO: Asisia a napasakitan iray ordinarion totoo odino bengatla diad pandiwit ed bengatlan masanto.

* 31:3
 pakayarik; odino Ispirituk.

* 32:1
 sakey a dios; odino pigaran diriyos.

† 32:29
 Diad pigaran dagdaan a patalus Natad sayan agew insaklang yoy sikayon dili; diad tikston Hebreo isaklang yoy sikayon dili natad sayan agew; odino nisaklang kayo natad sayan agew.

* 33:19
 YAHWEH: Nengneng yoy Gen. 2:4.

* 34:5
 YAHWEH: Nengneng yoy Gen. 2:4.

† 34:7
 nilibon kailalakan; odino nilibo.

* 35:31
 pakayari; odino ispiritu.

Say Libro nen 

EZEKIEL 

Pangiparontal 

Si propita Ezekiel et nanayam ed Babilonia a dimay nibantakan to, legan na panaon a kasakbayan tan kayari na impakadakep na Jerusalem nen taon 586 K.C. Saray pinulongan to et saray taga Juda a nibantak ed Babilonia tan saray totood Jerusalem. Anemiray manonan parti na libro nen Ezekiel: 1) Say impanawag na Dios ed kinen Ezekiel a mampropita. 2) Saray pasakbay ed saray totoo nipaakar ed sintinsia na Dios ed sikara tan say nipaakar ed kadakep tan kaderal na Jerusalem. 3) Saray salita na Katawan nipaakar ed panusa tod saray nandoroman bansa ya amairap tan angibalang ed saray totoo to. 4) Say ligliwa a para Israel kayari na impakadakep na Jerusalem tan say sipan a maaligwas so arapen. 5) Say propisiya sumpad Gog. 6) Impanengneng nen Ezekiel so apasimbalon Timplo tan say bansa. 

Si Ezekiel et sakey a toon malet so pananisia to tan malaknab so panagnunot to. Say karaklan ed saray kanunotan to et imparalan ed saray pasingayew, tan say karaklan ed saray balikas to et imparalan ed saray gawgawan malinew so kabaliksan da. Impurek nen Ezekiel so pankaukolan na aralem a pamasimbalo na puso tan ispiritu, tan say pangebat na balang sakey a too ed saray dilin kasalanan to. Imbawag to met so ilalo ton napasimbalo so panagbilay na bansa. Lapud kipapasen ton pari tan propita, baleg so panangimasakit tod Timplo tan say pankaukolan na inkasanto. 

Logan na sayan Libro 

Say inkatawag nen Ezekiel 1:1–3:27 

Saray salitan nipaakar ed kaderal na Jerusalem 4:1–24:27 

Say sintinsia na Dios ed saray bansa 25:1–32:32 

Say sipan na Dios ed saray totoo to 33:1–37:28 

Say propisiya sumpad Gog 38:1–39:29 

Sakey a pasingayew a nipaakar ed Timplo tan say dalin ed arapen a panaon 40:1–48:35  

SAY ONONAN PASINGAYEW NA DIOS ED KINEN EZEKIEL 

1

(1:1–7:27) 

Say Trono na Dios 



1 Siak, si Ezekiel a pari a lakin anak nen Buzi, et kaibak iray kaparak a Judion nibantak ed Babilonia. Diad kumaliman agew na kumapat a bulan na kumatalomplon taon* na panaayam mi ed gilig na Ilog na Kebar, linmokas so tawen, et akanengneng ak na pasingayew a nanlapud Dios. 
2 (Kumalima lad saman a taon manlapu lad inkibantak nen Ari Joakin ed arum a bansa.) 
3 Diman ed Babilonia diad gilig na Ilog na Kebar, nadngel koy Katawan ya akisalitad siak, tan aliknak so pakayari to. 


4 Tinmangay ak, et anengneng koy alimbusabos a manlalapud baybay. Ompapaway a manlalapud makapal a lorem so kirmat, tan maliwliwaway tawen ed kaliber-liber to may lorem. Diad kawalaan to may kirmat, walay mankidyam a singa gansa. 
5 Diad pegley to may alimbusabos anengneng koy singa apatiran mabilay a pinalsa a say nengneng da et too. 
6 Apatiray lupa so balang sakey ed sikara tan saneepat iray payak. 
7 Maptek so bikking tan ulpo ra, tan singa saray kokoy bakan kalakyan so koko ra. Mankidyam iran singa gansa. 
8 Balang sakey ed sikara ed walaan met na apatiran limay too, tan say kapag sakey a lima et walad silong na kapag payak da. 
9 Akaonat so duaran payak na balang sakey ed sikara, kanyan kuadradoy porma ra tan nandidiwitan so ngoro na saray payak da. No onggalaw ira mambabansag ira tan ag da la nepeg ya ipeyes so laman da. 


10 Balang sakey ed saramay pinalsan mabilay et walay apatiran nandoroman lupa to; lupay too ed arap, lupay lion ed kawanan, lupay bakan kalakyan ed kawigi, tan lupay agila ed beneg. 
11 Akaonat ya akatagey so sankaparis a payak† na balang sakey ed samay mabilay a pinalsa tan nandidiwitan so ngoroy payak na sanaabay. Saraman balet so duaran payak na balang sakey ed sikara et akasakbung ed kalamanan da. 
12 Akaarap so balang sakey ed sikara ed balang dapag, kanyan makakar ira ed labay da ya ag la ra ompigar. 


13 Diad kawalaan‡ da ra may mabilay a pinalsa, walay bengatlan singa manliub ya apoy a nipotan, tan ag makareen. Marmarlang so apoy to tan mampaway diman so kirmat. 
14 Mampawil-pawil ira may mabilay a pinalsa tan singa peles na kirmat so peles da. 


15 Nen nengnengnengen ko ra may apatiran pinalsa, anengneng koy apatiran dalig ya akasagar irad dalin tan balang sakey a dalig akaabay ed balang sakey ed saramay pinalsa.§ 
16 Nampapara ira may dalig; mankidyam a singa mabmablin bato so balang sakey ed sikara, tan balang dalig walay akasolung a dalig ya akaarap ed sananey a dapag. 
17 Kanyan saramay dalig nayarin ontelek ed anggan dinan ed saray apatiran dapag. 
18 Akobutan na mata so rim na balang sakey ed saramay dalig. 
19 Kapag onggalaw ira may pinalsa, onggalaw met a kaiba ra ira may dalig, tan no ontagey a manlapud mundo ira may pinalsa, ontagey met ira may dalig. 
20 Linmad labay dan laen ira may pinalsa, tan milmila ed sikara ira may dalig, lapud ooleyan na saramay pinalsa ira may dalig. 
21 Kanyan kapag ginmalaw, tinmonda, o inmatagey ira may pinalsa, ontan to met so ginawa na saramay dalig. 


22 Walay bengatlan singa tambubong a mankidyam a kristal ed tagey na olo na saramay pinalsa. 
23 Manalalagey ira may pinalsa ed silong na samay tambubong; akaonat ed saray kaabay to so duaran payak na balang sakey ed sikara tan akasakbung ed laman to iray duara nin payak to. 
24 Nen tinmikyab ira nadngel koy banesbes na saray payak da; singa ungol na dayat imay banesbes, singa tanul na amayamay a sondalo, singa bosis na Makapanyarin-amin a Dios. Nen tinmonda ra, kinopit da ra may payak da, 
25 balet wala nin siansiay tanul a nanlapud tagey na tambubong a walad tagey na olo ra. 


26 Diad tagey na tambubong walay bengatlan singa tronon sapiro, tan manyodyorung diman ed trono so singa too. 
27 Samay singa too et singa mankidyam a gansan walad pegley na apoy. Niliwawaan to na masnag so intiron kaliber-liber to, 
28 tan walad sikatoy amin a kolor na bunlalakaw. Sikato yay mankidyam a liwawan mangipapanengneng na kiwawala na Katawan.  

Say Dios Tinawag ton Propita si Ezekiel 


1 Nen anengneng ko ya, tinmikleb ak ed dalin. Insan ko nadngel so bosis a kuanto, “Sika a toon ompatey, alagey ka. Labay koy mitongtong ed sika.” 
2 Nen mansasalita may bosis, linmoob ed siak so ispiritu na Dios tan impaalagey to ak, insan ko nadngel nin nansalita imay bosis, 
3 “Sika a toon ompatey, ibaki ta ka ed saray totood Israel. Linmaban irad siak tan sinumpa ra ak tan itutuloy day onlaban ed siak, a singa ginawa na saray lalaki ra. 
4 Anawet so olo ra tan ag da ak gagalangen, kanyan ibabaki ta kan mangibagad sikara na labay kon ibagad sikara, siak a Katawan a Dios. 
5 Dengelen ka man o andi na saraman a totoon mananumpa ed siak, naamtaan da a sakey a propita so nibakid sikara. 


6 “Balet sika a toon ompatey, ag mo ra tatakotan odino saray ibabaga ra. Sumpaen da ka tan pabaingan da ka; singa kad satan mimiamung ed saray alakdan. Ag mo tatakotan ira man a totoon mananumpa odino saray ibabaga ra. 
7 Ibagam ed sikaray amin a salitaen mo, dengelen da ka man odino andi. Nudnunot mon ontan lay isusumpa rad siak. 


8 “Sika a toon ompatey, dengel moy ibabagak ed sika. Ag ka onsusumpan singa sikara. Sangi ka tan akan moy iter kod sika.” 
9 Anengneng koy liman onaarap ed siak, tan sankabembenan toy nilokut a babasaen. 
10 Inlokas na samay lima imay babasaen, et anengneng ko a walay sulat ed nantopag. Nisulat diman iray akis na ermen, dageyem, tan sinagem.  

1 Inkuan na Dios, “Sika a toon ompatey, akan mo yan nilokut a babasaen; insan ka onlan mansalita ed saray totood Israel.” 


2 Kanyan sinmangi ak tan initdan to ak na kanen kon nilokut a babasaen. 
3 Inkuanto, “Akan mo yan babasaen ya iiter kod sika; panom so eges mo na saya.” Kinan ko, et masamit a singa dilo. 


4 Insan inkuan na Dios, “Sika a toon ompatey, lakad saray totood Israel tan salitam ed sikara so antokaman a paibagak ed sika. 
5 Ag ta ka ibabakid saray totoon mansasalita na mairap a salita na arum a bansa, no ag ingen ibabaki ta kad saray Israelita. 
6 No ibaki ta kad saray ankakabaleg a bansan mansasalita na saray mairap a salitan ag mo natalusan, ondengel irad sika. 
7 Balet anggapod saray totood Israel so ondengel ed sika; ag da ak anggan dengelen. Anawet so olo tan puso ran amin. 
8 Natan gawaen ta kan singa sikara ya anawet so puso tan olo ra. 
9 Gawaen ta kan anawet a singa bato odino diamanti; ag ka ontatakot ed saraman a mananumpa.” 


10 Intuloy na Dios ya inkuan, “Sika a toon ompatey, dengel kan maung tan tandaan moy ibagak ed sika. 
11 Insan kad satan onla ed saray kaparam a Judio a nibantak ed arum a bansa tan salitam ed sikara so ibabagak ed sikara, siak a Katawan a Dios, dengelen da ka man odino andi.” 


12 Insan intagey ak na ispiritu na Dios, tan nadngel kod nibeneg ko so maksil tan manungol a bosis a kuanto, “Nadayew komun ed tawen so kagalangan na Katawan!” 
13 Nadngel kon mamparakpak ira may payak na saray pinalsan mabilay, tan say ungol da ra may dalig a singa ungol na yegyeg. 
14 Linmoob ed siak so mabiskeg a pakayari na Katawan, tan diad pangaawit ed siak na ispiritu, akapasnuk ak tan ansakit so linawak. 
15 Kanyan linma ak ed Tel Abib ed gilig na Ilog na Kebar a dimay panaayaman na saray nibantak ya Israelita, tan diad loob na pitoy agew ya impanayam kod man, ag ak akaskasel lapud saramay anengneng tan nadngel ko. 

Tinoro na Katawan a Managbantay si Ezekiel 

(Ez. 33:1-9) 


16 Kalabas na pitoran agew say Katawan akisalitad siak. 
17 Inkuanto, “Sika a toon ompatey, gawaen ta ka a managbantay ed bansa na Israel. Ipasabim ed sikara iray pasakbay ya ibabagak ed sika. 
18 No ibagak ed sakey a toon maoges ya ompatey balet et ag mo pinasakbayan a mangoman ed bilay to pian nipaliis ed patey, sikakasalanan ya ompatey, balet singilen ta ka lapud impatey to. 
19 No pinasakbayan moy sakey a toon maoges et ag to tondaay pankakasalanan to, ompatey a sikakasalanan, balet nilaban moy bilay mo. 


20 “No manggaway kaogsan so sakey a toon peteg a matonung tan ipapasen kod maatap a kipapasen, ompatey no ag mo pasakbayan. Ompatey lapud saray kasalanan to—ag ko nunoten iray kamaungan a ginagawa to—tan singilen ta ka lapud impatey to. 
21 No pasakbayan mon ag mankasalanan so sakey a toon matonung, et dengelen to ka tan ag mankasalanan, mansiansian mambilay, tan nilaban moy bilay mo.” 

Ag Makasalita si Ezekiel 


22 Aliknak so pakayari na Katawan tan nadngel kon kuantod siak, “Alagey ka tan lakad patar. Mitongtong ak ed sikad man.” 


23 Linma ak sirin ed patar, tan anengneng kod man so kagalangan na Katawan, a singa samay anengneng kod gilig na Ilog na Kebar. Tinmikleb ak ed dalin, 
24 balet linmoob ed siak so ispiritu na Dios tan pinaalagey to ak. Inkuan na Katawan ed siak, “Sempet ka la tan mankolung kad man ed abung mo. 
25 Nabalur ka, sika a too, tan ag ka makakar ed kawalaan da ray totoo. 
26 Patalkeren koy dilam, pian ag mo napasakbayan ira man a totoon mananumpad sika. 
27 Insan no misalita ak ed sika lamet tan ipawil kod sikay pakapansalita, ibagam ed sikaray sasalitaen ko, siak a Katawan a Dios. Pigarad sikaray ondengel, balet pigara met ed sikaray ag ondengel ed sika lapud totoo ran mananumpad siak.”  

Si Ezekiel Manggaway Sakey a Tanda na Kalakob na Jerusalem 


1 Inkuan na Dios, “Sika a toon ompatey, mangala kay laryo, iyan mod arap mo, tan igulis mod tapew to so siudad na Jerusalem. 
2 Insan igulis mo met so panakep ed siudad; igulis mod kaliber-liber na siudad iray tirinsira, saray bunton na dalin, saray kampo, tan saray mason ankakabaleg. 
3 Mangala ka met na kawalin balatyang tan iliram a singa padir ed nanleetan mo tan say siudad. Arap ka ed siudad. Alakob la so siudad, tan sika so manlalakob. Sikato ya so sakey a tanda ed bansa na Israel. 


4-5 “Insan ka ondokul ya akadiking ed kawigi, tan ipelag kod sikay kasalanan na bansa na Israel. Mansiansia kad man na talon lasus tan siamaplon agew tan manlikna kay kairapan lapud kasalanan da. Sinintinsiaan ta ka na sanagew para kapag sakey taon a dusa ra. 
6 No nasumpal mo ya, pigar kad nikawanan a diking mo tan manlikna kay kairapan lapud kasalanan na Juda diad loob na apataploy taon—sanagew para kapag sakey taon a dusa ra. 


7 “Ag mo iyaalis so matam ed kalakob na Jerusalem. Ayagan moy poniti so siudad tan mampropisiya ka sumpad sikato. 
8 Baluren ta ka, pian ag ka makaarap ed anggan dinan a diking mo, anggad nasumpal so kalakob na siudad. 


9 “Natan mangala ka na pigaran trigo, sibada, agayep, lintil, milit, tan ispilti. Pankakames mod sakey a pananginan, insan ka manggaway tinapay. Sikato so kanen mo legay talon lasus tan siamaplon agew ya akarokul kan akadiking ed nikawigim. 
10 Nayarian moy mangan a maminsan na waloran onsa na tinapay ed loob na sanagew. 
11 Agetaran met so inomen mo, duaran kupa ed sanagew. 
12 Mamarlang ka na amagan tai na too tan panlutoan mo na tinapay, insan mo kanen so tinapay a sankanengneng ka na balang sakey a too.” 


13 Say Katawan kuanto, “Onya naani so pangan na saray Israelita ed saray kakanen ya isesebel na Ganggan,* no itaytayak ko rad saray arum a bansa.” 


14 Balet inmebat ak, “Andi, Katawan a Dios! Ag ko ni dinotakan so siak a dili onung ed Ganggan. Nanlapu lad impanogaw ko ag ak nin balut angan na karniy ayep a basta inatey odino pinatey na ayep ed katakelan. Ag ak nin balut angan na kakanen a marotak onung ed Ganggan.” 


15 Inkuan na Dios, “Marakep itan. Abuloyan ta ka sirin a mangikana na amagan taiy baka, tan saya so panggawaan mo na tinapay mo.” 


16 Inkuanto nid siak, “Sika a toon ompatey, patondaen koy pangitolur na tinapay ed Jerusalem. Saray totood man maermen tan mapaga ran mansukat na tagano a kanen da tan say danum ya inomen da. 
17 Onkulang ira na tagano tan inomen; naekalan ira na ilalo, tan makapasinagem so panirap da lapud saray kasalanan da.”  

Nampoklis si Ezekiel 


1 Inkuan na Katawan, “Sika a toon ompatey, mangala kay matmatdem ya ispada tan ikanam ed pambalbas mo tan pangiskis moy olom. Insan mo simbangen ed simbangan so buek mo tan pankatlom. 
2 Poolan mod siudad so kakatlo to kayariy kalakob to. Alam so sananey a kakatlo tan tartartar mo na ispadam legan mon liliberen so paway na siudad. Ibuyandak mod tagey so akeraan a kakatlo, insan ko ra osil-osilan na ispadak. 
3 Mangala kay daiset ed sarayan buek, insan mo ibalkut ed saloy na kawes mo. 
4 Kayari to mangala kay daiset tan ibontuk mod apoy, tan paolyan mo ran ondalang. Manlapud saraya say apoy onkayat ed intiron bansa na Israel.” 


5 Say Katawan a Dios kuanto, “Nengneng moy Jerusalem. Inlirak ed pegley na mundo tan walad kaliber-liber to ray arum a bansa. 
6 Balet sinumpa na Jerusalem iray ganggan ko tan impanengneng to a lalon maoges ni nen saray arum a bansa, lalon aliwan maonur nen saray bansan walad kaliber-liber to. Impolisay to ray ganggan ko tan ag to binirbir iray bilin ko. 
7 Dengel ka natan, Jerusalem, ed saray ibabagak, siak a Dios a Katawan. Diad ag mo impangonur ed saray ganggan tan saray bilin ko, baleg niy gunigon ya inter mo nen saray arum a bansan walad kaliber-liber mo. Inalig mo ray ogali na saray arum a bansa. 
8 Kanyan siak a Katawan a Dios ibabagak ed sika a siak so kalaban mo. Sintinsiaan ta ka a sankanengneng na saray totood arum a bansa. 
9 Lapud ginawam iray bengatlan kabosul ko, iter kod Jerusalem so dusan ag ko nin balut inter nen saman tan ag ko lan balut gawaen. 
10 Lapud sayan dusa, saray atateng ed Jerusalem kanen da ray anak da, tan saray anak kanen da ray atateng da. Dusaen ta kayo tan itaytayak kod anggan iner a pasen iray natilak a mabilay ed sikayo. 


11 “Ontan sirin, legan a mabilay ak a Dios—sikato yay salita na Katawan a Dios—andi-panangasiy pangipolisay kod sikayo lapud dinotakan yoy Timplok diad panamegley na saray kaogsan tan makapaingungot a ginagawa to. 
12 Ompatey ed sakit tan eras so kakatlo na totoom ed siudad; napatey ed paway na siudad diad panamegley na ispada so kakatlo na totoom; tan itaytayak ko rad inerman a pasen, insan ko osilan na ispada so arum a kakatlo na totoom. 


13 “Nalikna yod satan so biskeg na pasnuk tan sanuk kod sikayo ya anggad siak so napenek. No nagawa ra yan amin, manisia ki la a siak a Katawan so nansalita lapud ampetang so olok ed inkalamang yod siak. 
14 Balawen tan arawian kayo na balang sakey ya ondalan a toon taga saray bansan walad kaliber-liber yo. 


15 “No ampetang so olok tan mapalaloy pasnuk kod sikayo tan dusaen ta kayo, nataktakot ya amin iray bansan walad kaliber-liber yo. Naingungotan iran onnengneng ed sikayo, tan ludlureyen da kayo. 
16 Patondaen koy pangitolur na kakanen ed sikayo pian naerasan kayo. Nalikna yo* so sulit na eras a singa panan nibolus a maneral ed sikayo. 
17 Ipadalan koy eras tan mangibaki ak na saray ayayep ed katakelan a mamatey ed saray anak yo, tan mangyakar ak met na sakit, golo, tan bakal a mamatey ed sikayo. Siak, say Katawan, so nansalita.”  

Kabosul na Katawan so Panangigalang ed Talintaoy Diriyos 


1 Say Katawan akisalitad siak. 
2 Inkuanto, “Sika a toon ompatey, bantag kad kapalandeyan na Israel tan mampropisiya ka na sumpad sikara. 
3 Ibagam ed kapalandeyan na Israel a dengelen day salita na Katawan a Dios—a dengelen day ibabagak, siak a Katawan a Dios, ed kapalandeyan, kapokdulan, kakelasan, tan kapataran: mangyakar ak na ispada a maneral ed saray pasen a pangigagalangan na saray totoo ed saray talintaoy diriyos. 
4 Nageba ray altar tan naderal iray altar a panagpoolay insinso. Amin da ray totood man et napatey irad arap na saray talintao ra. 
5 Itaytayak ko ray bangkay na saray totood Israel; itaytayak kod kaliber-liber na saray altar iray pokepokel da. 
6 Naderal ya amin iray siudad na Israel, pian natemek-temek ya amin iray altar tan saray talintao ra, namisimisi iray altar dan panagpoolay insinso, tan naandipat ya amin iray ginagawa ra. 
7 Napatey iray totoo ed inerman a pasen, tan birbiren na amin da ray makapaliis ed patey a siak so Katawan. 


8 “Abuloyan kon ag napatey iray arum a totoo tan nataytayak irad saray bansa, 
9 a diman ira manayam a nibantak. Nanunotan da ak diman tan naamtaan da a dinusak tan impelag ko rad kababaingan,* lapud inkaindan da ak diad ag da impanisia tan nilabay da ni ray saray talintao nen say siak. Naingungotan irad sikaran dili, lapud saray kaogsan tan mabanbanday a bengatlan ginagawa ra. 
10 Naamtaan da a siak so Katawan tan saray pasakbay ko et aliwan andi-kakanaan iran taktakot.” 


11 Inkuan na Katawan a Dios, “Yesyes yo ray kalimaan yo! Ikarag-karag yo ray sali yo! Akis kayod ermen lapud amin da ray maoges tan makapaingungot a ginagawa na saray Israelita. Ompatey irad bakal o eras o salot. 
12 Mansakit iray walad arawi, insan ira ompatey; saray walad asingger napatey irad bakal; saray ag napatey ed bakal ompatey irad eras. Nalikna ray amin a biskeg na pasnuk ko. 
13 Saray bangkay et nataytayak irad saray kawalaan da ray talintaoy diriyos tan diad kaliber-liber na saray altar, nataytayak irad balang pokdul, diad toktok na balang palandey, diad silong na balang masalumpapak a kiew tan balang ankabaleg a kiew a robli, tan diad balang pasen a pampopoolan dad saray ayayep a bagat ed saray talintao ra. Diad satan naamtaan dan amin a siak so Katawan. 
14 On, onla ak a maneral ed bansa ra. Say bansa ra et pagmaliwen kon andi-kakanaan tan begtebegtew a pasen, manlapud niabalaten a kalawakan ya anggad siudad na Ribla diad baybay; napibaliy amin a pasen a panaayaman da ray Israelita. Diad satan naamtaan dan amin a siak so Katawan.”  

Asingger lay Pansamput na Israel 


1 Akisalitad siak so Katawan. 
2 Inkuanto, “Sika a toon ompatey, sikato yay ibabagak ed dalin na Israel, siak a Katawan a Dios: Sikato yay pansamput na intiron dalin! 


3 “Israel, sinmabi lay anggaan mo. Ondapod sikay pasnuk ko, lapud sisintinsiaan ta kad saray ginagawam. Singilen ta kad amin a makapaingungot a kagagawam. 
4 Ag ta ka pirdonaen odino kasian. Dusaen ta ka lapud saray makapaingungot a ginagawam, pian naamtaan mo a siak so Katawan.” 


5 Sikato yay ibabaga na Katawan a Dios: “Mantotombukay deral ya onsabid sika. 
6 Sinmabi lay pansamput mo. Anggaan mo la. Ayari ka la. 
7 Onsasabi lay pangangga yon totoo a manaayam ed dalin na Israel. Asingger lay isabi na panaon a gewgew labat so nagawa ed saray paganon panagdayewan ed toktok na palandey; anggapo lad satan so narengel a tanul na panliliket. 


8 “Ag la mabayag, ondapo lad sikayoy amin a biskeg na pasnuk ko. Sisintinsiaan ta kayo lapud saray ginagawa yo, tan singilen ta kayo lapud saray makapaingungot a kagagawa yo. 
9 Ag ta kayo pirdonaen odino kasian. Dusaen ta kayo lapud saray makapaingungot a ginagawa yo, pian naamtaan yo a siak so Katawan tan siak so manudusad sikayo.” 


10 Onsasabi lay agew na kaderal yo. Ondarakel so panagduksa. Mapalalo lay panagpaatagey da ray totoo. 
11 Say gewgew et mambubungay kaogsan. Anggapoy mansiansian kayaryan da, saray kayamanan da, kagalangan da, odino inkatalonggaring da. 


12 Onsasabi lay panaon na golo. Asingger lay agew ya anggapoy kabaliksan na panlako tan pansaliw, lapud nampaparan dusaen na Dios so balang sakey a too. 
13 Anggapoy nigosianti ya andokey so pambilay to pian nabawi toy apirdi to, lapud ondapod balang sakey a too so pasnuk na Dios. Ag makapaliis ed patey iray totoon maoges. 
14 Napapaknul so trumpita, tan mampaparaan so balang sakey. Balet anggapoy anggan sakey ya onlad bakalan, ta ondapon para-para ed balang sakey so pasnuk na Dios. 

Say Dusa na saray Kasalanan na Israel 


15 Peles lay laban ed saray dalan, tan wala lay salot tan eras ed kaabungan. Ompatey ed laban so siopaman a walad kaalogan; ompatey ed sakit tan eras so siopaman a walad siudad. 
16 Wala ray ombatik ed kapalandeyan tan singa ra malapatin ataktakot a nanlapud saray patar. Amin da pandageyeman da ray kasalanan da. 
17 Onkapoy so lima ran amin tan ompayegpeg so pueg da. 
18 Mankawes iray sako lapud ermen tan ompayegpeg so intiron laman. Nakiskisan so kaoloan da tan napelag iran amin ed kababaingan. 
19 Ibanbantak dad saray dalan a singa dotak iray balituk tan saray pilak da, lapud ag ira nilaban na pilak odino balituk da no idapo na Katawan so pasnuk to. Ag da ra nikanan makapenek na nakaukolan da odino makapesel na narasan ya eges da. Say balituk tan say pilak so angipelag ed sikarad kasalanan. 
20 Nen saman inkikinon da ray mararakep ya alahas da, balet inkakana da rad panggaway makapaingungot iran talintao. Lapud saya impagmaliw na Katawan a makarimdimla iray balituk tan saray pilak da. 


21 “Abuloyan ko ray sangkaili a mantakew ed sikara,” kuay Katawan, “ta saray totoon maoges alaen da ray amin a kayamanan da, insan da ra dotak-dotaken. 
22 Anggapoy pibabalik no adotakan so pinablik a Timplo, no looban na saray matatakew insan da dotakan. 


23 “Agewgew ya amiy bengatla—pateyan ed amin a sokung na bansa tan napno na inkaruksa iray siudad. 
24 Iyakar ko dia iray sankaogsan a bansa tan paalak ed sikara so kaabungan yo. Saray sankabiskegan a lalaki naekalan iray biskeg na linawa no palooben ko ray bansa a mandotak ed saray pasen a panangigalangan yo. 
25 Onsasabi lay kaermenan. Anapen yo so kareenan, balet ag yo narumog. 
26 Mantotombukan so deral, tan mansasbi so maoges a balita. Kerewen yod saray propita ya ipaamta ray nanenengneng dan nagawa ed arapen a panaon. Saray papari anggapoy amta ran ibangat ed saray totoo, tan saray mamasiken anggapoy nisimbawa ra. 
27 Manermen so ari, naekalan na ilalo so prinsipi, tan onggiwgiw ed takot iray totoo. Dusaen ta kayo lapud amin a ginagawa yo, tan sintinsiaan ta kayo onung na impansintinsia yo ed saray arum a totoo. Diad saya naamtaan yo a siak so Katawan.”  

SAY KUMADWAN PASINGAYEW NA DIOS ED KINEN EZEKIEL 

(8:1–10:22) 

Say Panangigalang ed saray Talintaoy Diriyos diad Jerusalem 


1 Nen kumaliman agew na kumanem a bulan na kumanem a taon na inkibantak mid sananey a bansa, saray pangulo da ray nibantak a taga ra Juda et manyodyorung iran kaibak ed abung ko. Kabebekta linmoob ed siak so pakayari na Katawan a Dios. 
2 Tinmangay ak, et anengneng kod sakey a payawar so singa sakey a toon apoy. Manlapud balangbang to a mampaleksab singa apoy so laman to, tan manlapud balangbang to a mampaatagey mankidyam a singa gansan pinasileng. 
3 Inyonat toy singa lima, insan to ak siningkat ed buek. Diad sayan pasingayew say ispiritu na Dios inyatagey to ak tan inyakar to ak ed Jerusalem. Inyakar to ak ed dalem na lolooban na puirtad baybay na Timplo a kawalaan na talintaon makapaspasnuk ed Dios. 


4 Anengneng kod man so makalaram a liwawan mangipanengneng na kiwawalay Dios na Israel; sayan liwawa et singa samay liwawan anengneng ko nen wala ak ed abay na Ilog na Kebar. 
5 Inkuan na Dios ed siak, “Sika a toon ompatey, nengneng kad baybay.” Ninmengneng ak, et diad asingger ed altar ed abay na lolooban na puirta anengneng koy talintaon makapaspasnuk ed Dios. 


6 Inkuan na Dios ed siak, “Sika a toon ompatey, nanenengneng moy nagagawa? Nengneng moy makapaingungot a gagawaen dia na saray totood Israel, iyaarawi da ak lan iyaarawi ed santuariok. Makanengneng ka ni na lalon makapabaing nen saya.” 


7 Inyakar to ak ed lolooban na pation walad bandad paway, insan to impanengneng ed siak so sakey a melag ya abut ed padir. 
8 Inkuanto, “Sika a toon ompatey, labut ka diad padir.” Linmabut ak et akalmo ak na sakey a puirta. 
9 Inkuantod siak, “Loob ka ta nengneng moy maoges tan makapaingungot a gagawaen da.” 
10 Kanyan linmoob ak tan ninmengneng ak. Nipintad padir iray oleg tan saray arum a marotak ya ayayep* onung ed ganggan; nipinta met iray arum a bengatlan gagalangen na saray Israelita. 
11 Wadman iray pitomplon pangulo na saray Israelita, pati si Jaazanias a lakin anak nen Safan. Sankabembenan na balang sakey ed sikara so parlangan na insinso tan manatagey so asewek na insinso. 
12 Tinepet na Dios ed siak, “Sika a toon ompatey, nanenengneng moy maamut a gagawaen da ray pangulo na saray Israelita? Mangigagalang iran amin ed sakey a kuarton napnoy imahin. Inkuanda ya ibabaraan: ‘Ag itayo nanenengneng na Katawan! Inkaindan to so bansa.’ ” 


13 Insan inkuan na Katawan ed siak, “Nanengneng mo ni ran manggawa na saray lalon makapaingungot nen satan.” 
14 Kanyan inyakar to ak ed puirtad baybay na Timplo tan impanengneng tod siak iray bibiin aakisan day impatey na dios a Tamuz.† 


15 Tinepet to, “Sika a toon ompatey, nanengneng mo tan? Makanengneng ka ni na saray lalon makapaingungot a bengatla.” 
16 Kanyan inyakar to ak ed pation walad dalem na Timplo. Diman ed abay na lolooban ed santuario, diad nanleetan na altar tan say balkon, wala ray duamplo tan liman lalaki. Imbeneg day santuario tan ondadakmomo ran akaarap ed bokig a mangigagalang irad agew ya ombubutay. 


17 Say Katawan inkuantod siak, “Sika a toon ompatey, nanenengneng mo man? Saray totoo ed Juda et ag ni ra apenek ed panggagawa ray amin a makapaingungot a bengatlan anengneng mo dia tan say impangikayat da na golo ed intiron bansa. Ag ni ra apenek kanyan linma ra diad dalem na Timplo tan pinaloor day pasnuk ko. Nengneng mo no panoy pamapabaing dad siak diad anggaay nayarian dan pamasakit.‡ 
18 Nalikna ra so biskeg na pasnuk ko. Ag ko ra pirdonaen odino kasian. Anggan oneyaeyag iran onkerew ed siak na tulong, ag ko ra dengelen.”  

Adusa so Jerusalem 


1 Insan nadngel kon ineyag na Dios, “Gali dia, sikayon totoo a manusad siudad. Awit yo ray armas yo.” 
2 Tampol a sinmabi ray anemiran lalaki ya akaarmas a nanlapu rad puirtad paway diad bandad baybay na Timplo. Kaiba ray lakin akakawes na linen a sankaawit toy sakey a pansulatan. Dinmago ra tan nanalagey irad abay na gansan altar. 


3 Insan say kagalangay Dios na Israel inmatagey a nanlapud saray kirubin a kawalaan ton gendat, insan dinmere ed lolooban na Timplo. Say Katawan tinawag to may toon akakawes na linen tan inkuantod sikato, 
4 “Lakad intiron siudad na Jerusalem, ta markaan moy muling na balang sakey a toon maermen tan magunigon, lapud amin a makapaingungot a nagagawad siudad.” 


5 Insan nadngel kon inkuan na Dios ed saramay arum a lalaki, “Tombuk yod siudad tan mampatey kayo. Anggapoy pipirdonaen yo; ag yo kakasiay siopaman. 
6 Patey yo ray matakken, malangwer a lalaki tan bibii, saray ina, tan saray anak. Balet ag yo didiwiten so siopaman a walay marka to ed muling. Igapo yo diad Timplok.” Kanyan inggapo rad saray pangulon manalalagey diman ed Timplo. 


7 Inkuan na Dios ed sikara, “Dotakan yoy Timplo. Pano yo na bangkay iray patio to. Igapo yo lay kimey yo!” Kanyan inggapo ray nampapatey na saray totoo ed dalem na siudad.* 


8 Legan a nagagawa so pampapatey, wadman ak a mambukbukor. Intiblak ko, insan ko ineyag, “Katawan a Dios, diad ontan lan pasnuk mod Jerusalem pateyen mon amin iray totoon atilak ed Israel?” 


9 Inmebat so Dios, “Baleg a tuloy so kasalanan na saray totood Israel tan Juda. Nampapatey irad inerman a pasen na dalin na Israel tan pinano ray Jerusalem na amin a kaogsan. Ibabaga ra a siak a Katawan et inkaindan koy bansa ra tan ag ko ra nanenengneng. 
10 Balet ag ko ra kasian; gawaen kod sikaray ginawa rad arum a totoo.” 


11 Insan pinmawil imay lakin linen so kawes to tan inkuantod Katawan, “Sinumpal ko ray ganggan mod siak.”  

Tinaynan na Kagalangan na Katawan so Timplo 


1 Ninmengneng ak ed tambubong a walad tagey na kaoloan na saramay kirubin tan diad tagey da walay singa tronon safiro. 
2 Say Dios kuantod samay toon akakawes na linen, “Lakad nanleetan na saray dalig a walad silong da ra may pinalsa tan panom na ngalab iray limam. Insan mo itayak ed intiron siudad iray ngalab.” 

Binantayan kon linma. 
3 Nen linmoob manalalagey ed niabalaten na Timplo ira may pinalsa, insan pinano na lorem imay patiod dalem. 
4 Inmatagey a nanlapud saramay pinalsa so kagalangay Katawan, insan dinmere ed lolooban na Timplo. Insan pinano na lorem imay Timplo, tan napno na liwawa imay patio. 
5 Say parakpak na saray payak da ra may pinalsa et nadngel ya anggad paway na patio. Singa bosis na Dios a Makapanyarin-amin so tanul da. 


6 Nen ingganggan na Katawan imay toon akakawes na linen a mangalay apoy ed nanleetan da ra may dalig a wala rad silong na saramay pinalsa, linmoob imay too tan nanalagey ed abay na sakey ed saramay dalig. 
7 Inyonat na sakey a pinalsa so lima to ed apoy a walad nanleetan da, angalay pigaran ngalab, insan to inyan ed saramay lima na samay toon akakawes na linen. Inala na samay too ira may ngalab, insan la tinmaynan. 


8 Anengneng ko a balang sakey ed saramay pinalsa et walay singa limay too ed silong na balang payak to. 
9-10 Anengneng ko met a wala ray apatiran nampaparan dalig, a balang sakey walad abay na sakey a pinalsa. Mankidyam a singa mabmablin bato ira may dalig, tan balang dalig walay akasolung a dalig ya akaarap ed sananey a dapag. 
11 No onkurang ira may pinalsa, makakar irad anggan iner a dapag ya ag la ra ompigar. Onkurang iran mambabansag ed labay dan laen, et ag la ra nepeg ya ompigar. 
12 Akobutan na mata iray laman, beneg, lima, payak da, tan ontan met ira may dalig. 
13 Nadngel koy bosis ya ontatawag, “Mantetlek iran dalig.” 


14 Apatira so lupa na balang sakey ed saramay pinalsa. Say onona lupay bakan kalakyan, say kumadwa lupay too, say kumatlo lupay lion, tan say kumapat lupay agila. 
15 (Sikara ya may pinalsan anengneng kod gilig na Ilog na Kebar.) Nen nampaatagey ira may pinalsa, 
16 tinmombuk ira may dalig. Kapag ibuskag day payak dan ontikyab, ontombuk ed sikara ira may dalig. 
17 No ontonda ra may pinalsa, ontonda met ira may dalig; no ontikyab ira may pinalsa, mila ra may dalig, lapud wala rad silong na pakaoley na saramay pinalsa. 


18 Insan samay kagalangan na Katawan tinmaynan ed samay lolooban na Timplo tan linmad pasen diad tagey na saramay pinalsa. 
19 Imbuskag day payak da tan manlapud dalin tinmikyab irad tagey legan ak a mamabantay, tan akilad sikara ira may dalig. Tinmonda rad nibokig a puirta na Timplo, tan walad tagey da imay kagalangan na Katawan. 
20 Abirbir ko a sikara may pinalsan anengneng kod silong na Dios na Israel dimad gilig na Ilog na Kebar. 


21 Balang sakey ed sikara walay apatiran lupa to, apatiran payak, tan walay singa limay too ed silong na kapag payak to. 
22 Saray lupa ra et anggapoy pidomaan dad saramay lupa* ya anengneng kod gilig na Ilog na Kebar. Nampatulon linma so balang sakey ed saramay pinalsa.  

Asintinsiaan a Nadusa so Jerusalem 


1 Inyatagey ak na ispiritu na Dios, insan to ak inyakar ed nibokig a puirta na Timplo. Anengneng kod mad abay na puirta iray duamplo tan liman lalaki a pati si Jasanias a lakin anak nen Azur tan si Pelatia a lakin anak nen Benaya, a sikaran duay pangulo na bansa. 


2 Inkuan na Dios ed siak, “Sika a toon ompatey, maoges so iplaplano na saray lalaki tan makapoy a simbawa so iiter dad sayan siudad. 
3 Ikukuanda, ‘Ag mabayag mangipaalagey itayo lamet na kaabungan tayo.* Say siudad et aliling toy banga, tan aliling tayoy karnin akakarga, balet iyagel to itayod apoy.’ 
4 Natan, sika a toon ompatey, mampropisiya ka sumpad sikara.” 


5 Linmoob ed siak so ispiritu na Katawan, tan imbaga na Katawan ed siak ya ikuankod saray totoo so kuanto: “Totood Israel, amtak iray sasalitaen yo tan saray iplaplano yo. 
6 Amayamay iray pinapatey yon totoo diad siudad, kanyan napno na bangkay iray dalan. 


7 “Kanyan sikato yay kuankod sikayo, siak a Katawan a Dios. Tua a sayan siudad so banga, balet dinan iray karni? Saray bangkay na pinapatey yo! Ag kayo dia mansiansian manayam—ibantak ta kayod paway na siudad! 
8 Antakot kayod saray ispada? Mangyakar ak dia ingen na saray totoon sankaawit day ispada ya ondogpad sikayo. 
9 Ipaway ta kayod siudad tan ipalima ta kayod saray taga arum a bansa. Sinintinsiaan ta kayon ompatey, 
10 tan napatey kayod bakal ed dilin bansa yo. Diad satan naamtaan na balang sakey a siak so Katawan. 
11 Ag kayo iyagel na sayan siudad; aliwan singa pangyagel na banga ed karnin akakargad dalem to so pangyagel to. Dusaen ta kayo, anggan iner so kawalaan yo ed loob na dalin na Israel. 
12 Nakabatan yo a siak so Katawan, ta diad pangoonur yod saray ganggan na saray kaabay yon bansa, susumlangen yo ray ganggan tan saray bilin ko.” 


13 Legan kon mampropropisiya, inatey si Pelatia. Intikleb kod dalin tan ineyag ko, “O Katawan a Dios, pateyen mon amin iray totoon atilak ed Israel?” 

Say Sipan na Dios ed saray Nibantak ed Arum a Bansa 


14 Akisalitad siak so Katawan. 
15 Inkuanto, “Sika a toon ompatey, saray totood Jerusalem et mantotongtong ira na nipaakar ed sika tan saray kaparam a totoon nibantak ed arum a bansa. Ikukuanda, ‘Arawdawiy kawalaan na saray nibantak, kanyan ag da la nagalang so Katawan. Impakayaryan la na Katawan ed sikatayo yan dalin.’ 


16 “Natan, ibagam ed saray kaparam a totoon nibantak so ibabagak. Siak so angyakar tan angitaytayak ed sikaran manayam ed saray arum a bansa. Anggaman ontan, legan dad man a manayam, wala ak ed sikara diad saray dalin a nibantakan da. 


17 “Kanyan ibagam ed sikara so ibabagak, siak a Katawan a Dios. Tiponen ko ra manlapud saray bansan angitayakan kod sikara, tan ipawil kod sikaray dalin na Israel. 
18 No ompawil ira, ibantak da ray amin a narurumog dan marotak tan makapaingungot a talintaoy diriyos. 
19 Itdan ko ra na balon puso tan balon ispiritu. Ekalen kod sikaray anawet a puso tan salatan ko na puson matoluk. 
20 Diad satan matoor dan onuren iray amin a ganggan ko. Magmaliw iran totook, tan siak so magmaliw a Dios da. 
21 Balet dusaen ko ray totoon maliket a mangigalang ed saray marotak tan makapaingungot a talintao. Dusaen ko ra lapud saray ginagawa ra.” Say Katawan a Dios so nansalita. 

Tinaynan na Kagalangan na Dios so Jerusalem 


22 Tinmikyab ira may pinalsan mabilay tan akilad sikara ira may dalig. Walad tagey da so kagalangan na Dios na Israel. 
23 Insan samay kagalangan na Dios tinaynan toy siudad tan amaarap ed pasen a nibokig na siudad. 
24 Diad sayan pasingayew, inyatagey ak na ispiritu na Dios tan impawil to ak ya inyakar ed Babilonia a nibantakan mi. Insan naandi la may pasingayew. 
25 Tinongtong kod satan ed saramay kaibak a nibantak iray amin ya impanengneng ed siak na Katawan.  

Sakey a Papaiyagel so Propita 


1 Say Katawan akisalitad siak. 
2 Inkuanto, “Sika a toon ompatey, manaayam kan kaibam iray mananumpan totoo. Walay mata ra, balet anggapoy nanenengneng da; walay layag da, balet anggapoy narerengel da lapud mananumpa ra. 


3 “Natan, sika a toon ompatey, mambalkut kan singa gagawaen da ray adakep a nibantak tan laka la legan ya agew ni. Ipanengneng mod balang sakey ya ontataynan ka ya onlad arum a pasen. Angangko, naimano ka na saraman a mananumlang.* 
4 No agew ni, mambalkut ka, pian nanengneng da ka. Insan ka mampanengneng ed sikara no ontataynan kad labi a singa ka adakep ya ibantak ed arum a bansa. 
5 Legan da kan babantayan, mamongaw kad padir na abung mo tan diman mo ipaway so balkut mo. 
6 Pabantayan kan sakbaten moy balkut mo tan pepetan moy matam legan mon manakar ed ambilonget, pian ag mo nanengneng no iner so laen mo. Sakey a pasakbay ed saray Israelita so gawaen mo.” 


7 Ginawak imay imbagad siak na Katawan. Diad saman ya agew nambalkut ak a singa gawaen na sakey ya adakep ya ibantak ed arum a bansa, tan diad saman a labi nen ombibilonget la binongaw na limak so padir tan pinmaway ak. Legan ya iimatunan ak na balang sakey a too, sinakbat ko may balkut ko tan amikal ak la. 


8 Diad kaimbuas akisalitad siak so Katawan. 
9 “Sika a toon ompatey,” kuanto, “natan ta tetepeten na saray mananumpan Israelita so gagawaen mo, 
10 ibagam ed sikara so ibabagak, siak a Katawan a Dios. Sayan salita et para prinsipin manoley ed Jerusalem tan para saray totoon manaayam diman. 
11 Ibagam ed sikara a say ginawam et sakey a tanda a mangipanengneng no antoy nagawad sikara—nadakep tan nibantak irad arum a bansa. 
12 Say prinsipin manooley ed sikara et sakbaten tod ambilonget so balkut to tan diad binongaw dad padir ompaway ya ombatik. Pepetan toy mata to et ag to nanengneng no iner so laen to. 
13 Balet sabokulan kon erelen. Insan ko iyakar ed siudad na Babilonia a diman ompatey ya ag to nanengneng imay siudad. 
14 Itaytayak kod anggan iner a pasen iray opisyal to tan saray sumisimbawa to tan saray umaantabay to, insan saray totoo anapen da ran pateyen. 


15 “No itaytayak ko rad saray arum a bansa, nakabatan da a siak so Katawan. 
16 Iyabuloy kon pigarad sikara so ag ompatey ed bakal, eras, tan sakit, pian diad panayam dad saray arum a bansa et nabirbir da ya ontan lan makapaingungot so ginagawa ra tan akoen da a siak so Katawan.” 

Say Tanda na Manggiwgiw a Propita 


17 Say Katawan akisalitad siak. 
18 Inkuanto, “Sika a toon ompatey, giwgiw ka no mangan ka, tan payegpeg kad takot no oninom ka. 
19 Ibagam ed intiron bansa a sikato yay salita na Katawan a Dios ed saray totoon atilak ed Jerusalem: Onggiwgiw ira no mangan ira tan ompayegpeg irad takot no oninom ira. Naandian na karga so dalin da, lapud maoges so kabibilay na balang sakey ed sikara. 
20 Naderal iray siudad a napno la natan na saray totoo, tan nagawan kalawakan so bansa. Insan dad satan naamtaan a siak so Katawan.” 

Andi-saew a Nasumpal iray Salita na Katawan 


21 Akisalitad siak so Katawan. 
22 Inkuanto, “Sika a toon ompatey, akin et ooliten na saray totood Israel ya ibaga yan probirbio: ‘Ondadalan so panaon, et ag nasusumpal iray pasakbay’? 
23 Natan ibagam ed saray totoo so ibagak nipaakar ed saman, siak a Katawan a Dios. Pansamputen ko la man a probirbio. Ag la man naolit ya ibaga na saray Israelita. Ingen ibagam ed sikara: Sinmabi lay panaon, tan nasusumpal la ray pasakbay! 


24 “Diad saray totood Israel anggapo lan balut so tilan pasingayew odino managpalikdon propisiya. 
25 Siak a Katawan misalita ak ed sikara, tan no antoy sinalitak sikatoy nasumpal. Anggapo lay nagawan abala. Diad legay pambilay yo, sikayon totoon mananumpa, sumpalen koy impasakbay kon nagawa. Siak so nansalita,” kuay Katawan a Dios. 


26 Inkuan na Katawan ed siak, 
27 “Sika a toon ompatey, dengel moy ibagak. Abaloan na saray Israelita a mabaybayag nin nasumpal iray pasingayew tan saray pasakbay mo. 
28 Kanyan ibagam ed sikara so sayan ibabagak, siak a Katawan a Dios: Anggapo la so nagawan abala. No anto so imbagak, sikato so nasumpal. Siak a Katawan a Dios so nansalita!”  

Say Propisiya a Sumpad saray Lalakin Tila-tilan Propita 


1 Say Katawan akisalitad siak. 
2 Inkuanto, “Sika a toon ompatey, mampropisiya ka sumpad saray propita na Israel a gagawaen dan dili iray propisiya ra. Ibagam ed sikara ya ondengel irad saray salita na Katawan.” 


3 Sikato ya so ibabaga na Katawan a Dios: “Pakaskasiy kipapasen da ra yan makulang-kulang a propita! Say dili ran kalakal so oonuren da tan manggagawa ra labat na dilin pasingayew da. 
4 Totood Israel, saray propita yo et andi-kakanaan iran singa saray asod katakelan a manaayam irad saray deral-deral ed sakey a siudad. 
5 Ag da guaguardiaan iray pasen ya ageba ray padir, odino papasimbaloen ya ipaalagey iray padir, kanyan ag niagel so Israel no onsabiy bakal no agew na Katawan. 
6 Tila ray pasingayew tan saray pasakbay da. Ibabaga ra a saray salitak so ibabawag da, balet diad tuay tua ag ko ra imbaki. Balet iilaloan dan ontua ray salita ra. 
7 Ibabagak ed sikara: Tila ra tay anengneng yon pasingayew, tan aliwan tua ray ipapasakbay yo. Ibabaga yo a sikaray salitak, balet say katwaan to ag ak akisalitad sikayo!” 


8 Kanyan say Katawan a Dios kuantod sikara, “Tila ray salita yo, tan aliwan tua ray pasingayew yo. Sumpa ak ed sikayo. 
9 Ngalngali ta kayo la dusaen, sikayo ran propita a tila ray pasingayew yo tan managpalikdo ray pasakbay yo. Ag kayo nakaiba na saray totook no mantitipon iran manggaway disision; ag nibilang iray ngaran yo ed listaan da ray mibabaley ed Israel; ag kayon balut makapawil ed dalin yo. Diad satan naamtaan yo a siak so Katawan a Dios. 


10 “Papalikdoen na saray propita iray totook diad pangibabaga ran maung ya amin so pansumpalan. Balet petepeteg ya aliwan maung so pansumpalan! Aliwan malet a padir so impaalagey na saray totook, insan sinmabi ray propita tan tinapalan da na dena. 
11 Ibagam ed saray propita a nageba so padir da. Mangipelag ak na maples ya oran. Ompelag met ed padir so oran a yilo, tan ombasig ed sikato so mabiskeg a dagem. 
12 Nageba may padir, tan tepeten ed sikayo na balang sakey a too no antoy kana na samay intapal a dena.” 


13 Natan saya so kuan na Katawan a Dios: “Diad pasnuk ko mangisiplug ak na mabiskeg a dagem, mangipelag ak na maples ya oran, tan say yilon oran a maneral ed samay padir. 
14 Ginetmak ya igebad dalin imay padir a tinapalan na dena, mekmekan ko, tan paolyan kon ompaway iray baton pundasion to. Natumbaan kayo ya amin no nageba tan ompatey kayo. Diad satan naamtaan na balang sakey a siak so Katawan. 


15 “Samay padir tan saray nantatapal na dena et nalikna ray biskeg na pasnuk ko. Diad satan ibagak ed sika a naandi lay padir tan saramay nantapal na dena— 
16 salanti saray propita ya angipasiguro ed Jerusalem a maung ya amin so pansumpalan, anta andi!” Say Katawan a Dios so nansalita. 

Say Propisiya a Sumpad saray Bibiin Tila-tilan Propita 


17 Inkuan na Katawan, “Sika a toon ompatey, nengneng mo natan iray bibii ed saray totoom a gagawaen dan dili iray propisiya ra. Mampropisiya ka sumpad sikara 
18 tan ibagam ed sikara so sasalitaen kod sikara, siak a Katawan a Dios: 

“Pakaskasiy kipapasen yo, sikayo ran bibii! Idadaitan yo ray totoo na abel ya ibariber dad ngalngalowan da tan ikakana rad panagsalamangka. Manggagawa kayo met na pandung da ray totoo tan ikakana ran pansalamangka, pian naoleyan da so bilay na saray arum a totoo. Pilalek yon naoleyan yo so bilay tan say patey na arum a totoo, pian makagamur kayo na bengatlan pankaabigan yo. 
19 Papabaingan yo ak ed arap na saray totook, pian makala kayo labat na sankaakup a sibada tan pigaran tinapay. Papateyen yo ray totoon ag da kanepegay ompatey, tan pansiasiansiaen yon mabilay iray totoon ag da kanepegay mambilay. Kanyan titilaan yo ray totook, et manisia rad sikayo.” 


20 Natan sikato ya so ibabagay Katawan a Dios: “Kabosul ko ra tay abel ya ibeberber yo ed ngalngalowan ya ikakana yon panooley yo ed bilay tan patey. Bingkasen ko ran ekalen ed saray taklay yo tan ibolus ko ray totoon ooleyan yo. 
21 Bingkasen kon ekalen iray pandung yo tan paekalen kod pakayari yo ray totook. Naamtaan yod satan a siak so Katawan. 


22 “Diad panamegley na saray panagtila yo pabebetelen yoy linawa da ray maung a totoon ag ko labay a pasakitan. Sesebelan yo ray totoo ed pangibeneg dad saray kaogsan da tan pangilaban dad bilay da. 
23 Kanyan natan nansamput la ray tilan pasingayew yo tan saray managpalikdon propisiya yo. Eekalen kod pakayari yo iray totook, pian naamtaan yo a siak so Katawan.”  

14

Sinumpa na Dios so Panangigalang ed Talintaoy Diriyos 


1 Pigaran pangulo da ray Israelita so dinmagon angipanon ed siak na nipaakar ed linawa na Katawan. 
2 Insan say Katawan akisalitad siak. 
3 “Sika a toon ompatey,” kuanto, “inter na sarayan totoo so puso ra ed saray talintaoy diriyos tan aabuloyan dan iwanwan irad kasalanan na saray talintao. Abaloan da sirin ya ebatan ko ra? 


4 “Natan misalita kad sikara tan ibagam so ibabagak ed sikara, siak a Katawan a Dios: Balang Israelita ya inter toy puso tod saray talintaoy diriyos tan aabuloyan to ran iwanwan dad kasalanan, insan onlan mangipanon ed sakey a propita, makaawat na ebat a manlapud siak—ebat a kanepegan na saray amayamay a talintao to! 
5 Lapud saratan a talintao imbeneg ak na saray Israelita, balet ompawil komun so inkatoor dad siak diad panamegley na ebat ko. 


6 “Natan sirin, ibagam ed saray Israelita so ibabagak, siak a Katawan a Dios: Magbabawi kayo tan taynan yo la ray makapaingungot a talintaoy diriyos. 


7 “Kapag sakey ed saray Israelita odino sakey ed saray sangkailin manaayam ed panaayaman da ray Israelita et ibeneg to ak tan mangigalang ed saray talintaoy diriyos, insan onlan mangipanon ed sakey a propita, sikatoy ebatan ko, siak a Katawan! 
8 Sikatoy sumlangen ko. Gawaen kon panmadmaran na karaklan. Ekalen kod poluk da ray totook, pian naamtaan yo a siak so Katawan. 


9 “No apalikdo so sakey a propita diad pangiter toy tilan ebat, siak a Katawan so amalikdod sikato. Sikatoy ekalen kon kabyangan na saray totood Israel. 
10 Namparay dusan niiter ed propita tan say angipanon ed sikato. 
11 Gawaen ko ya, pian ontonda a mangikaindan ed siak iray Israelita tan tondaan day pandotak dad sikaran dili lapud saray kasalanan da. Sikara so nepeg a totook, tan siak so nepeg a Dios da.” Say Katawan a Dios so nansalita. 

Di Noe, Danel, tan Job 


12 Akisalitad siak so Katawan, 
13 “Sika a toon ompatey,” kuanto, “no mankasalanan so sakey a bansa tan magmaliw ya aliwan matoor ed siak, dusaen ko tan deralen koy panlalapwan na tagano na saray totoo to. Mangipadalan ak na eras ed satan a bansa tan pateyen ko ray totoo tan saray ayayep to. 
14 Anggaman a manaayam bilang irad man di Noe, Danel,* tan Job, say kamaungan da ilaban to labat so bilay dan talo.” Say Katawan a Dios so nansalita. 


15 “Nayarin mangibaki ak na saray ayayep ed katakelan a mamatey ed saray totoo, tan pagmaliwen dan maatap so dalin, kanyan anggapoy manakar-akar a too; 
16 et anggan bilang manaayam diman ira may taloran lalaki—legan a siak so mabilay a Katawan a Dios—anggapoy duaruwa ya ag da niagel iray dilin anak da. Say bilay dan talo labat so nilaban da, tan magmaliw a kalawakan so bansa. 


17 “Nayarin mangipadalan ak na bakal ed saman a bansa tan mangibaki ak na saray armas a mamaandid saray totoo tan saray ayayep to; 
18 et anggan bilang manaayam diman ira may taloran lalaki—legan a siak so mabilay a Katawan a Dios—anggapoy duaruwa ya ag da niagel iray anggan dilin anak da. Say bilay dan talo labat so nilaban da. 


19 “No mangipadalan ak na salot ed saman a bansa tan diad pasnuk ko mamatey ak na amayamay a totoo tan ayayep, 
20 et manaayam irad man bilang di Noe, Danel, tan Job—legan a siak so mabilay a Katawan a Dios—anggapoy duaruwa ya ag da niagel iray dilin anak da. Say bilay dan talo labat so nilaban na kamaungan da.” 


21 Sikato ya so ibabaga na Katawan a Dios: “Mangipadalan ak na mapalalon dusa ed Jerusalem—bakal, eras, ayayep ed katakelan, tan salot—a maneral ed saray totoo tan saray ayayep. 
22 No walay akapaliis ed patey tan nilaban to ray anak to, imanom ira no onla rad sika. Nengneng mo so ontan lan kaogsan da, pian ag ira manduaruwa a manepenepeg so pangiiter koy dusa ed Jerusalem; 
23 naamtaan mod satan a walay maung a makasengeg na panggagawak ed antokaman.” Say Katawan a Dios so nansalita.  

15

Say Alimbawan Nipaakar ed Wakal na Ubas 


1 Say Katawan akisalitad siak. 
2 “Sika a toon ompatey,” kuanto, “panon ya ipara so kaabigan ya iter na wakal na ubas ed sakey a kiew? Anto so kaabigan na sangay kiew ya ubas no ipara ed saray kiew ed katakelan? 
3 Nikana yo ta ed panggawa yo na antokaman so wakal na ubas? Makala kayod wakal na gawaen a pansabitan na bengatla? 
4 Anggapoy arum a kana to no ag ta ipool labat. No apoolan la ray nantopag a samput to tan nagmaliw lan oring so pegley to, nikana yo ni kasi ed panggawa na antokaman? 
5 Anggapoy kana to, anggan nen ag ni apoolan. Natan ta apoolan la tan nagmaliw lan oring, lalon anggapoy kana to.” 


6 Natan saya so ibabaga na Katawan a Dios: “No panon a say wakal et naalad takel tan napoolan, ontan met so pangalak ed saray totoon manaayam ed Jerusalem, 
7 insan ko ra dusaen. Apaliisan da lay sakey ya apoy, balet natan poolan ira na kumadwan apoy. No dusaen ko ra, naamtaan mo a siak so Katawan. 
8 Aliwa ran matoor ed siak, kanyan pagmaliwen ko a kalawakan so bansa ra.” Say Katawan a Dios so nansalita.  

16

Say Aliwan Matoor a Jerusalem 


1 Say Katawan akisalitad siak lamet. 
2 “Sika a toon ompatey,” kuanto, “ipaamtam ed Jerusalem iray makapaingungot a ginagawa to. 
3 Ibagam ed Jerusalem so ibabagad sikato na Katawan a Dios: 

“Nianak ka ed dalin na Canaan. Sakey ya Amorreo so amam tan sakey a Heteo* so inam. 
4 Nen nianak ka, anggapoy amoseg ed sika, odino angoras ed sika, odino angosagos ed sika na asin, odino amalkut ed sika na abel. 
5 Anggapoy anggan sakey ya angasi a nanggawad sika na anggan dinan ed saraya. Nen nianak ka, anggapoy angarod sika. Nibantak ka ed pegley na alog. 


6 “Nen ondadalan ak anengneng kon pigar-pigar kad dilin dalam. Anggaman ya adala-dalaan so intiron laman mo, inyabuloy kon mambilay ka. 
7 Pinabaleg ta kan singa malambut a tanaman. Binmaleg kan mabiskeg, atagey tan nagmaliw kan malangwer a marikit. Balibaliy impanpagew mo tan dinmokey so buek mo, balet lakseb-labus ka. 


8 “Nen ondadalan ak lamet, anengneng kon sinmabi lay panaon na panibeg mo. Kinobutan ko na latup ko so laman mo tan insipan kon aroen ta ka. Akisipanan ak ed sikan asawaen ta ka, et sikay nagmaliw a kien ko.” Sikato yay imbaga na Katawan a Dios. 


9 “Insan angala ak na danum tan inorasan koy dala ed laman mo. Pinoyukan ko na larak so baog mo. 
10 Sinolungan ta kay nambordan kawes tan initdan ta kay sapatos a balibaliy katat to; initdan ta ka met na linen a bandana tan sidan kolibemben. 
11 Sinolungan ta ka na alahas, pulsiras, tan kuintas. 
12 Initdan ta ka na singsing a para eleng tan saray ikaw, ontan met na marakep a koronan itoon ed olom. 
13 Wala ray alahas mon balituk tan pilak, tan akakawes ka lawas na nambordan linen tan sida. Tinapay a ginawad sankaabigan ya arina so kakanen mo, tan mamangan ka met na dilo tan larak na oliba. Nidoma-domay gangganam, tan nagmaliw kan riyna. 
14 Lapud ayadyarin gangganam, nibantug ka ed amin a bansa, tan nibantug ka lapud siak so amagangganan maung ed sika.” Sikato ya so ibabaga na Katawan a Dios. 


15 “Balet impoonan moy dilin gangganam tan inkabantug mo diad impipiakdul mod balang sakey ya ondalan. 
16 Inkakanam a pamarakep ed saray pasen a panangigalangan mo iray arum a kawes mo tan, singa sakey a marotak a bii, inter moy laman mo ed anggan siopa. 
17 Inaalam iray pilak tan saray balituk ya alahas ya iniiter kod sika, inkanam irad impanggawam na lalakin imahin, insan ka akikaloguran ed sikara. 
18 Inalam imay kawes mon namborda ya inter kod sika, insan mo insolung ed saray imahin, tan insaklang mod saramay imahin ira may larak na oliba tan insinson iniiter kod sika. 
19 Initdan ta ka na kakanen—say sankaabigan ya arina, larak na oliba, tan dilo—balet imbabagat mon pangalam na maung a linawa da ray talintaoy diriyos.” Sikato ya so ibabagay Katawan a Dios. 


20 “Insan mo ra inaalay anak mon lalaki tan bibii ya inaanak mo rad siak, insan mo ra imbabagat ed saray talintaoy diriyos. Ag ka ta ni apera ed pagmamaliw mon aliwan matoor ed siak, 
21 kanyan inaalam iray anak ko tan imbabagat mo rad saray talintaoy diriyos? 
22 Diad samay panaon a makapabaing so pambibilay mo a sakey a marotak a bii, ag mon balut anunotan so impanogaw mo—nen lakseb-labus ka a pigar-pigar kad dilin dalam.” 

Say Bilay na Jerusalem a Sakey a Marotak a Bii 


23 Inkuan na Katawan a Dios, “Pakaskasi ka! Pangaskasiyay kipapasen mo, Jerusalem! Ginagawam la ra man ya amin a kaogsan, insan 
24 diad gilig na amin a dalan nanggagawa ka na saray pasen a panangigalangan ed saray talintaoy diriyos tan piaakdulan mod saray arum a lalaki. 
25 Insasagar mod pitek so gangganam. Inter moy sikan dili ed balang toon dinmalan, tan inagew-agew alabas ka ni nen say marotak a bii. Amimpiga-pigam yan ginagawa. 
26 Akikiakdul ka met ed saray Egipsio, saray kaabay mon maarod liket na laman, tan lapud impanbibilay mon marotak impanpasnuk mo ak. 


27 “Natan, inayag koy ponitik a manusad sika tan ekalen koy apag mo ed bindision ko. Impalima ta ka ed saray Filisteo a mamobosul ed sika tan nanaingungotan irad mabanday a kagagawam. 


28 “Lapud ag ka ni apenek ed saray arum, inmasingger ka nin akikiakdul ed saray taga Asiria. Balet siansia nin ag ka apenek ed sikara. 
29 Akikiakdul ka met ed saray taga Babilonia a nigosianti, balet siansian ag ka ni apenek ed sikara.” 


30 Sikato yay ibabaga na Katawan a Dios: “Ginagawam ira yan amin, ta sakey kan anggapoy kababaingan a marotak a bii. 
31 Diad amin a dalan nanggagawa ka na saray pasen a panangigalangan ed saray talintaoy diriyos tan piaakdulan mod saray arum a lalaki. Balet aliwan kuartay gagalam a singa biin marotak a nayarin egnaay karaklan. 
32 Singa ka sakey a biin akikaloguran ed saray sangkailin lalaki, anta nepeg mo komun ya aroen so asawam. 
33 Say marotak a bii babayaran da, balet sika ririgaloan mo ray kainarowan mo tan papasoksokan mo ra, pian ondago ran manlapud anggan iner a pasen a miakdul ed sika. 
34 Nidoma-doma kan marotak a bii. Anggapoy amasoot ed sikan magmaliw a marotak a bii. Ag ka angawat na bayar; binabayaran mo ra ingen! Nidoma kan tua.” 

Say Sintinsia na Dios ed Jerusalem 


35 Natan sirin, Jerusalem, sikan marotak a bii! Dengel moy ibabaga na Katawan: 


36 “Nanlakseb ka tan, singa sakey a marotak a bii, inter moy sikan dili ed saray kainarowan mo tan diad saray amin a makapaingungot a talintaom, tan pinapatey mon imbabagat ed saray talintaoy diriyos iray anak mo. 
37 Lapud saya, pantitiponen kon amin iray kainarowan mo nen saman—saramay labalabay mo tan saramay kabosul mo. Paliktub ta ka ed sikara, insan ko ekaley kawes mo tan ipanengneng kod sikaray inkalakseb-labus mo. 
38 Dusaen ta ka lapud pikakaloguran mo tan lapud panagpatey moy too, tan diad mapalalon pasnuk ko dusaen ta ka na patey. 
39 Paoleyan ta kad sikara, tan temek-temeken da ray pasen ya akikiakdulan mod saray arum tan angigagalangan mod saray talintaoy diriyos. Alaen dad sika ray kawes mo tan saray alahas mo, insan da ka taynan a labus-lakseb. 


40 “Sogsogan day karaklan a manupak ed sika, tan bingbingkasen da ka ed panamegley na saray ispada ra. 
41 Poolan da ray kaabungan mo tan ipanengneng dad saray amayamay a bibii so kadudusam. Patondaen ta kad pipiakdul mod saray arum a lalaki tan ag ta ka la pangiteren na rigalo ed saray kainarowan mo. 
42 Diad satan onkepa lay pasnuk ko tan mandeen ak la. Ag ak la mampasnuk odino mangimon. 
43 Alingwanan moy impangasikasok ed sika nen ogaw ka ni, tan impanpasnuk mo ak lapud saray amin a ginagawam. Lapud saya siningil ta kad sarayan amin. Akin et inyarum moy marotak ya impipiakdul mod arum ed saray ginagawam a makapaingungot a bengatla?” Say Katawan a Dios so nansalita. 

Say Ina Kapara toy Anak ton Bii 


44 Inkuan na Katawan, “Jerusalem, ikana na saray totoo ira yan probirbio a nipaakar ed sika: ‘Say ina kapara toy anak ton bii.’ 
45 Atawir mon talagay inam. Kinabosul toy asawa to tan saray anak to. Sika tan saray agagim a siudad et walay Heteon ina yo tan Amorreo† ya ama yo. 


46 “Say pangulowan ya agim a bii et say Samaria diad baybay, a pati saray bario to. Say yogtan ya agim a bii et say Sodoma diad abalaten, a pati saray bario to. 
47 Apenek ka la ed pangaalig mod kabibilay da tan diad saray makapaingungot a gagawaen da? Andi, agano ni maoges ka nen sikara ed amin a gagawaen mo. 


48 Say Katawan a Dios kuanto, “Andi-duaruwa a siak so mabilay a Dios; ontan met ya andi-duaruwa ya ag balut ginawa na agim a Sodoma tan saray bario to iray ginagawam tan saray bariom. 
49 Say Sodoma tan saray anak ton bibii et mapasirayew ira lapud daakan so tagano ra nen saman tan nambibilay iran mareen, balet ag da inaasikaso iray mairap-bilay tan saray walad pankaukolan. 
50 Onung na kabkabat mo, dineral ko ra lapud mapaatagey ira, anawet so olo ra tan ginagawa ray ag ko labay. 


51 “Ag akapalduad kasalanan mo so kasalanan na Samaria. Makapaingungot ni ray ginagawam nen say sikato. Singa anggapoy kasalanan da ray agagim no ipara so kaogsan mo ed kaogsan da. 
52 Natan nepeg mon itepel so inkaplag mod kababaingan a bunga na kaogsan mo. Lapud mapalalo ray kasalanan mo nen saray agagim, ompapaway a singa anggapoy kasalanan da ra yan agagim a kaampar mo. Natan baing ka tan itepel moy kababaingan mo, lapud ipaparontal mon singa anggapoy kasalanan da ray agagim.” 

Napasimbalon Ipaalagey iray Sodoma tan Samaria 


53 Say Katawan kuantod Jerusalem, “Paaligwasen ko lamet so Sodoma tan saray bario to, say Samaria tan saray bario to. On, paaligwasen ta ka met. 
54 Ombaing ka tan say kababaingan mo et mangipanengneng a maung niy kipapasen da nen say sika. 
55 Onaligwas ira lamet; ontan met, onaligwas ka lamet tan saray bariom. 
56 Ag mo ta nilelemlemew so Sodoma nen panaon na panagpaatagey mo, 
57 tan kasakbayan na inkiparontal na kaogsan mo? Natan nagmaliw kan singa sikato—sikay lelemlemewen na saray Edomita, saray Filisteo, tan saray arum a kakaabay mon mamobusol ed sika. 
58 Nepeg moy manirap lapud saray mabambanday tan makapabaing a ginagawam.” Say Katawan so nansalita. 

Say Magnayon a Sipanan 


59 Say Katawan a Dios kuanto, “Gawaen kod sika so kapetekan na saray ginagawam, ta ag mo sinumpal iray sipan mo tan dineral moy sipanan. 
60 Balet ag ko lingwanan imay impisipanan kod sika nen ogaw ka ni, tan migawaan ak ed sika na sipanan a magnayon. 
61 Nanunotan mo ray ginagawam, tan ombaing ka no napapawil mod sika so pangulowan tan yogtan ya agim a bibii. Pagmaliwen ko ran singa anak mon bibii, anggaman ya aliwan kabyangan ya na impansipanan ta. 
62 Pasimbaloen koy impisipanan kod sika, et naamtaan mo a siak so Katawan. 
63 Pirdonaen kon amin iray gawam a maoges, balet nanunotan mo ra tan diad mapalalon kababaingan mo ag mo nabiswat so sangim.” Say Katawan a Dios ta so nansalita.  

17

Say Alimbawa na saray Agila tan say Sengeg na Ubas 


1 Say Katawan akisalitad siak, 
2 “Sika a toon ompatey,” kuanto, “salitam ed saray Israelita so sayan alimbawa 
3 diad pangipaamtam ed sikara na ibabagak ed sikara, siak a Katawan a Dios: Walay sakey a balbaleg ya agila ya akabuskag so balibali tan balbaleg iran payak to. Tinmikyab ed Kapalandeyan na Libano tan inala ton pinoter so toktok na kiew a sidro. 
4 Inawit tod dalin da ray nigosianti tan inlira to ed siudad na saray managlako. 
5 Insan angalay sakey a malangwer a sengeg na ubas ed dalin na Israel tan intanem to ed mataban alog a kawalaan na dakel a danum a mamatubod sikato. 
6 Tinmubo may tanaman tan nagmaliw ya abeba tan malambut a sengeg na ubas. Tinmagey ya amaarap ed samay agila iray sanga to, tan nampaaralem iray lamut to. Akobutan na sanga-sanga tan bolubolung iray wakal to. 


7 “Walay sakey nin balbaleg ya agila tan balbaleg met iray payak ton mabago-bago. Natan impaarap na samay sengeg na ubas ed sikato iray lamut to tan saray bolung to, ta ag la pigan dakel niy niiter ed sikaton danum na samay agila nen say samay danum a walad akaitaneman to.* 
8 Balet samay sengeg na ubas nitanem la ed mataba tan mabasan alog pian onlambut tan mambunga, et diad ontan magmaliw a nidoma-doman sengeg na ubas. 


9 “Kanyan siak a Katawan a Dios tetepeten ko: Mambilay tan ombaleg kasi yan sengeg na ubas? Ag kasi lamuten na samay ononan agila tan pagpagen to ray bunga to, tan lopak-lopaken to ray sanga to tan paolyan to ran nalenes? Ag la nakaukolan so mapalalon biskeg o makapanyarin bansa a mamagut ed sikato. 
10 On, nitanem, balet mambilay tan ombaleg kasi? Ag kasi nalenes no basigan na mabiskeg a dagem a manlapud bokig? Ag kasi nalenes lad man ed akaitaneman to?” 

Nipaliwawa iray Alimbawa 


11 Say Katawan inkuantod siak, 
12 “Tepet mod sarayan mananumpan totoo no kasin amta ra so kabaliksan na samay alimbawa. Ibagam ed sikara a say ari na Babilonia et linmad Jerusalem tan inawit tod Babilonia so ari tan saray opisyal to. 
13 Inala toy sakey a kabyangan na pamilya na ari, akipakna ed sikato, tan impansamba ton matoor ya ontoluk. Inawit to ray manonan totoo 
14 pian sikaray makasengeg na ag ilaban lamet na bansa tan, diad ontan, anggapoy panduaruwa ton nasumpal imay paknaan. 
15 Balet say ari na Juda linmaban tan angibakid Egipto na saray totoo to, ta miala ray kabayo tan saray amayamay a sondalo. Manalo kasi? Diad panggawa tod satan, makabatik kasi? Ag kasi nadusa no sumlangen to may paknaan? 


16 Say Katawan a Dios kuanto, “Andi-duaruwa a siak so mabilay a Dios; ontan met ya andi-duaruwan ompatey ed Babilonia yan ari, lapud sinumlang toy samba to tan say impipakna to ed ari na Babilonia ya angipayorung ed sikatod trono. 
17 Anggan saray makapanyarin sondalo na ari na Egipto et ag da nayarian a tulongan ya onlaban no saray taga Babilonia et manggawa ray bunton na dalin tan saray tirinsira, pian napatey da ray amayamay a totoo. 
18 Sinumlang toy sinambaan to tan say impipaknaan to. Ginawa to ra yan amin, kanyan natan ag makabatik.” 


19 Say Katawan a Dios kuanto, “Andi-duaruwa a siak so mabilay a Dios; ontan met ya andi-duaruwan dusaen ko so arid Juda, lapud sinumlang to so paknaan a sinambaan tod ngaran ko ya onuren. 
20 Isabokul koy iket na umaanup ta erelen ko. Iyakar ko ed Babilonia tan dusaen kod man, lapud aliwan matoor ed siak. 
21 Napatey ed bakal iray sankadonungan a sondalo to tan saray makapaliis ed patey et nikaykayat irad nandoroman pasen. Diad satan nakabatan yo a siak a Katawan so nansalita.” 

Say Sipan na Dios a Mangiter na Ilalo 


22 Sikato ya so ibabaga na Katawan a Dios: 

“Alaen koy toktok na atagey a kiew a sidro 

tan mamoter ak na sibwal ton sanga; 

itanem ko ed atagey a palandey, 


23 diad sankatageyan a palandey na Israel. 

Mansanga may tanaman tan mambunga, 

et magmaliw a nidoma-doman kiew a sidro. 

Manayam irad may amin a klasiy manok 

tan onsirum ira ed silong to. 


24 Amin a kiew ed dalin naamtaan da 

a siak so Katawan. 

Babatangen ko ray atagey a kakiewan, 

tan pababalegen ko ray melag kiew. 

Lelenesen ko ray malambut a kiew 

tan palalambuten ko ray amagan kiew. 

Siak a Katawan so nansalita. Gawaen ko so sinalitak.”  

18


1 Say Katawan akisalitad siak 
2 tan inkuanto, “Anto ta yay probirbio ya olit-oliten ya ibaga na saray totoo ed dalin na Israel? 

‘Kakanen na saray atateng so ubas ya anapseng, 

Balet saray anak so nakikilem.’ 


3 “Legan a siak so mabilay a Dios,” kuay Katawan a Dios, “ag yo la oliten yan probirbio ed Israel. 
4 Kayaryan ko so bilay na amin a too, say bilay da ray atateng tan say bilay da ray anak. Say toon mankasalanan sikato so ompatey. 


5 “Bilbilang a walan tuay matonung, maung, tan maptek a sakey a too. 
6 Sayan too et ag mangigagalang ed saray talintaoy diriyos na saray Israelita odino mamangan na saray imbagat ed saray aliwan manepeg ya altar. Ag to pandadaleman na aro so asawa na kapara ton too odino miaakdul ed biin peles a naliliberan. 
7 Ag to sasaolen odino tatakewan so siopaman. Ipapawil to so impotika na akautang ed sikato; iitdan to na nakan iray narasan tan kawes iray anggapoy nipales. 
8 Ag to ipapaabang so kuarta to. Ag to labay so manggawa na antokaman a kaogsan tan diad antokaman a kolkolan say katonungan so ipapasumpal to. 
9 Oonuren to ray ganggan ko tan aapigeren ton sumpalen iray bangat ko. Sayan too so tuan matonung, et sikatoy mambilay,” kuay Katawan a Dios. 


10 “Insan bilbilang sayan too et walay lakin anak to a matakew tan managpatey na too, tan gagawaen to so anggan dinan ed saraya 
11 ya ag balut ginawa na ama to. Mamangakan na saray imbagat ed saray aliwan manepeg ya altar tan pandadaleman to na aro so asawa na kapara ton lalaki. 
12 Sasaolen to ray mairap-bilay, mantatakew, ag to ipapawil so ipopotika na saray akautang ed sikato. Oonlad kawalaan da ray paganon altar, tan igagalang to ray makapaingungot a talintaoy diriyos, 
13 tan ipapaabang toy kuarta to. Mambilay kasi? Andi, ag mambilay. Ompatey, lapud ginagawa to ray makapaingungot a bengatla. Sikaton dili so natetel ed ipatey to. 


14 “Natan, bilbilang sayan too et walay lakin anak to. Nanenengneng toy amin a kasalanan a gagawaen na ama to, balet et ag to ra aaligen. 
15 Ag to gagalangen iray talintaoy diriyos na saray Israelita tan ag mamangan na saray imbagat ed aliwan manepeg ya altar. Ag to pandadaleman na aro so asawa na kapara ton laki 
16 odino papairapen iray arum a totoo odino tatakewan so siopaman. Ipapawil toy impotika na akautang ed sikato. Iitdan toy nakan iray narasan tan kawes iray anggapoy nipales. 
17 Ag to labay so manggawa na antokaman a kaogsan* tan ag to ipapaabang so kuarta to. Oonuren to ray ganggan ko tan susumpalen to ray bilin ko. Ag ompatey lapud saray kasalanan nen ama to, no ag ingen sikatoy mambilay. 
18 Balet si ama to, et nansasaol tan nantatakew tan nanggagaway kaogsan ed balang sakey a too. Kanyan inatey lapud saray dilin kasalanan to. 


19 “Balet tetepeten yo, ‘Akin et ag nadudusa so anak, lapud kasalanan na ama to?’ Say ebat et lapud nanggawa na kaptekan tan kamaungan so anak. Inonur to ray ganggan ko tan inapiapiger to ran sinumpal, kanyan andi-saew a mambilay. 
20 Say nankasalanan sikato so ompatey. Say anak et ag nadusa lapud saray kasalanan na ama to, odino say ama lapud saray kasalanan nen anak to. Natumangan so toon matonung lapud saray kamaungan a gagawaen to, tan nadusa so toon maoges lapud saray kaogsan a gagawaen to. 


21 “No say toon maoges et ontondan mankasalanan tan onuren to ray ganggan ko, no gawaen toy kaptekan tan say kamaungan, sikatoy ag ompatey; andi-duaruwan mambilay. 
22 Napirdona ray amin a kasalanan to, tan sikatoy mambilay, lapud matonung iray ginagawa to. 
23 Abaloan yo a maliket ak a makanengneng ed maoges a too ya ompatey?” tepet na Katawan a Dios. “Andi, labay ko nin sikatoy nanengneng kon magbabawi tan mambilay. 


24 “Balet no say toon matonung et ontondan manggaway kamaungan tan onggapo lan manggaway kaogsan, a salanti saray makapaingungot a gagawaen na saray totoon maoges, mansiansia kasin mambilay? Andi! Ag la nanunotan iray antokaman a ginawa ton kamaungan. Ompatey lapud aliwan matoor tan lapud saray kasalanan to. 


25 “Balet kuanyo, ‘Aliwan matonung so gagawaen na Katawan a Dios!’ Dengel yo ak, sikayo ran Israelita. Abaloan yo aliwan maptek so gagawaen ko? Saray gagawaen yo ingen so aliwan maptek. 
26 No say toon matonung et ontondan manggaway kamaungan tan onggapon manggaway kaogsan insan ompatey, saray ginagawa ton kaogsan so makasengeg na impatey to. 
27 No ontondan mankasalanan so toon maoges tan manggawa lay kaptekan tan kamaungan, nilaban to so bilay to. 
28 Nabibirbir to so gagawaen to tan ontotondan mankasalanan, kanyan andi-duaruwan ag ompatey, no ag ingen mansiansian mambilay. 
29 Ingen sikayo ran Israelita kuanyo, ‘Aliwan maptek so gagawaen na Katawan a Dios!’ Abaloan yo, aliwan maptek so gagawaen ko? Saray gagawaen yo ingen so aliwan maptek. 


30 “Siak, a Katawan a Dios, ibabagak ed sikayo ya Israelita a sintinsiaan koy balang sakey ed sikayo onung na ginawa to. Magbabawi kayo lad saray maoges a gagawaen yo tan ag yo aabuloyan a deralen kayo na kasalanan yo. 
31 Tondaan yo la ray kaogsan a gagawaen yo, tan iyalaan yo lay sikayon dili na balon isip tan puso. Akin et labay yoy ompatey, sikayo ran Israelita? 
32 Ag ko labay ya ompatey so siopaman,” Kuay Katawan a Dios. “Ikaindan yo la ray kasalanan yo et mansiansia kayon mambilay.”  

Sakey a Maermen a Kanta 


1 Imbagad siak na Dios a kantaen ko yan maermen a kanta a para saray duaran prinsipi na Israel: 


2 Talagan singa lion so ina yo! 

Pinabaleg to ray anak tod kawalaan da ray masebeg a lalakin lion. 


3 Pinabaleg toy sakey ya anak to, tan binangatan ton mananup; 

nagmaliw yan anak to a managsiray too. 


4 Nadngelan na saray bansa so nipaakar ed sikato 

tan pinatitan da ed sakey ya abut. 

Tinagaan da insan da ingayugoy ed Egipto. 


5 Nanalagar imay ina ya anggad naandian la na ilalo. 

Insan pinabaleg to lamet so sakey ya anak to, 

et binmaleg yan anak to a sakey a masebeg a lion. 


6 Nen nagmaliw lan baleg a lion, 

nanaakar-akar a kaiba toy arum a lion. 

Naaralan to met so mananup tan nagmaliw a managsiray too. 


7 Nililingkay to ray tirinsira, dinederal to ray baley. 

Kapag mangwam 

natatakot la ray katoowan ed dalin. 


8 Nantitipon iray bansa a mibakal ed sikato; 

nanlalapud inerman a pasen iray totoo. 

Imbuskag da ray iket da 

tan inerel da ed patit da. 


9 Inkarga ra ed sakey a kolungan 

tan inyakar da ed ari na Babilonia. 

Impokuk da insan da impabantayan, 

pian ag lan balut narengel 

ed kapokdulan na Israel so pangwam to. 

   


10 Say ina yo et singa sakey a sengeg na ubas 

a nitanem ed abay na kolus. 

Lapud daakan so danum 

malamlambut so bolung to, amayamay so bunga to. 


11 Nagmaliw a mabisbiskeg iray sanga to, 

tan binmaleg iran sitro na ari. 

Binmalbaleg tan saray sanga to toktokdulen da ray lorem; 

anengneng na balang sakey so ontan lan kaatagey tan kinalambut to. 


12 Balet diad gaway pasnuk na totoo nilamut dan binagut 

tan imbantak da ed dalin. 

Say dagem a nanlapud bokig et pinamaga toy bunga to. 

Apoter-poter iray sanga to; 

impamaga ra tan apoolan ira. 


13 Nitanem la natan ed kalawakan, 

diad amaga tan anggapoy danum a dalin. 


14 Apoolan so sengeg to; 

apoolan met iray sanga tan say bunga to. 

Ag lan balut ombiskeg iray sanga to, 

ag la ra magmaliw a sitro na ari. 

Sikato yay sakey a maermen a kanta; amimpiga-piga la yan akankanta.  

Say Linawa na Katawan tan say Kasusumpa na Too 


1 Nen kumaplon agew na kumaliman bulan na kumapiton taon na inkibantak mi, wala ray pigaran pangulo na saray Israelita a dinmagon mangipanon ed siak na nipaakar ed linawa na Katawan. Inmirung ira ed arap ko. 
2 Insan akisalitad siak so Katawan. 
3 Inkuanto, “Sika a toon ompatey, misalita kad sarayan totoo tan ibagam ed sikara so ibabagak, siak a Katawan a Dios: Linma kayo dian manepet no anto so linawak, anto? Legan a siak so mabilay a Dios, andi-duaruwan ag ta kayo abuloyan a manepet ed siak na antokaman. Siak a Katawan a Dios so nansalita. 


4 “Sika a toon ompatey, akaparaan ka la a manintinsia ed sikara? Sintinsiaan mo la ra sirin. Ipanunot mod sikaray makapaingungot a ginagawa na saray lalaki ra. 
5 Salitam ed sikara so ibabagak. Nen pinilik so Israel, walay insipan kod sikara. Impaamtak so siak a dili ed sikara diad Egipto tan inkuankod sikara: Siak so Katawan a Dios yo. 
6 Diad saman ya agew insipan kod sikara ya ipaway ko rad Egipto tan iyakar ko ra ed dalin a pinilik a para sikara, dalin a mayaman, mataba, tan sankaabigan ed amin a dalin. 
7 Imbagak ed sikaran ibantak da ray makapaingungot a talintaon inararo ra, tan ag da dodotakan so sikaran dili diad pidios dad saray tila-tilan diriyos na Egipto, lapud siak so Katawan a Dios da. 
8 Balet sinumlang da ak tan ag da labay so ondengel. Ag da imbantak iray makapaingungot a talintao ra odino impolisay iray diriyos na Egipto. Akaparaan ak lad saman a mangidapod sikara na sulit na pasnuk ko dimad Egipto. 
9 Balet ag ko ginawa, bangta makapangyepas iman na kagalangan na ngaran ko, ta diad imatun na saray totoon pipiayaman da nen saman, imbawag kod Israel ya ipaway ko ra ed Egipto. 


10 “Kanyan impaway ko ra ed Egipto tan inyakar ko ra ed kalawakan. 
11 Inter tan imbangat kod sikara iray ganggan ko a mangiter na bilay ed saray mangoonur. 
12 Ginawak a say panngilin ed Agew na Panagpainawa et tanda na paknaan mi, pian mangipanunot ed sikara a siak a Katawan so mamapasanto ed sikara. 
13 Balet anggan diman ed kalawakan sinumlang da ak. Sinumlang da ray bilin ko tan impolisay da ray ganggan a mangiter na bilay ed saray mangonur. Sigput ya ag da nginilinan so Agew na Panagpainawa. Akaparaan ak lad saman a mangidapod sikarad man ed kalawakan na pasnuk ko tan maneral ed sikara. 
14 Balet ag ko ginawa, bangta makapangyepas iman na kagalangan na ngaran ko diad saray bansa ya akanengneng ed siak ya angipaway ed Israel dimad Egipto. 
15 Kanyan sinambaan ko ya ag ko ra iyakar ed inter kod sikaran dalin a mayaman, mataba tan sankaabigan ed amin a dalin. 
16 Insambak iman a gawaen ta sinumlang da ray bilin ko, impolisay da ray ganggan ko, tan ag da nginilinan so Agew na Panagpainawa—nilabay da ni so angigalang ed saray talintaoy diriyos da. 


17 “Balet kinasian ko ra. Ag ko ra pinapatey diman ed kalawakan. 
18 Ingen, pinasakbayan kod man iray tobun-balo. Ag yo oonuren iray ganggan a ginagawa na saray lalaki yo; ag yo aaligen iray ogali ra odino dodotakan so sikayon dili diad pidios yod saray talintaoy diriyos da. 
19 Siak so Katawan a Dios yo. Onur yo ray ganggan ko tan saray bilin ko. 
20 Pagmaliw yon masanto so Agew na Panagpainawa, pian magmaliw a tanda na sipanan tayo, tan mangipanunot ed sikayo a siak so Katawan a Dios yo. 


21 “Balet sinumlang ak met na saman a kailalakan. Sinumpa da ray bilin ko tan ag da inonur iray ganggan ko a mangiter na bilay ed saray mangonur. Ag da nginilinan so Agew na Panagpainawa. Akaparaan ak lad saman a mangidapod sikarad man ed kalawakan na pasnuk ko tan maneral ed sikara. 
22 Balet ag ko ginawa, bangta makapangyepas iman na kagalangan na ngaran ko diad saray bansa ya akanengneng ed siak ya angipaway ed Israel dimad Egipto. 
23 Kanyan walay sananey a sinambaan kod man ed kalawakan. Sinambaan kon ikayat ira ed nandoroman bansa ed intiron mundo. 
24 Ginawak iman ta impolisay da ray bilin ko, sinumlang da ray ganggan ko, ag da nginilinan so Agew na Panagpainawa, tan angigalang irad saray talintaoy diriyos a nanlilingkuran na saray lalaki ra. 


25 “Insan ko ra initdan na makapoy a bilin tan saray ganggan ya ag makapangiter na bilay. 
26 Inabuloyan ko ran nadotakan day sikaran dili diad panamegley na saray bagat da, tan inabuloyan ko ran mangibagat na saray pangulowan ya anak dan lalaki. Ginawak ya a panusad sikara tan diad ontan et naamtaan da a siak so Katawan. 


27 “Natan sirin, sika a toon ompatey, salitam ed saray Israelita so ibabagak ed sikara, siak a Katawan a Dios. Wala niy sakey a ginawa da ray lalaki ra ya impamabaing ed siak diad panamegley na impantraidor dad siak. 
28 Inyakar ko rad dalin ya insipan kon iter ed sikara. Nen anengneng da ray atagey a pokdul tan saray masalumpapak a kiew, nambabagatan da ran amin. Impanpasnuk da ak diad panamegley na saray bagat a pinopoolan da tan diad saray alak ya inyaakar dan bagat. 
29 Tinepet kod sikara: Anto ra tay atagey a pasen a lalaen yo? Lapud saya, atawag ira yan pasen ya ‘Atagey iran Pasen’* nanlapud saman a panaon. 
30 Natan, ibagam ed saray Israelita so ibabagak: Akin et gagawaen yo ray kasalanan a ginagawa da ray lalaki yo tan labalabay yon panlingkuran iray talintaoy diriyos da. 
31 Anggad natan ibabagat yo ray namparan rigalo tan dodotakan yoy sikayon dili diad panamegley na pampopool yod saray anak yo, ya ibabagat yo rad saray talintaoy diriyos yo. Insan sikayo ran Israelita et ondadago kayod siak a manepet no antoy linawak! Legan a siak so mabilay a Katawan a Dios, ag ta kayo abuloyan a manepet ed siak na antokaman. 
32 Ginetma yo lan magmaliw kayon singa saray arum a bansa, singa saray totoon mambibilay ed arum a bansa tan mangigagalang irad saray kiew tan saray baton-dampay. Balet ag balut itan nasumpal a kanunotan yo. 

Say Dios Manusa tan Mamirdona 


33 “Legan a siak so mabilay a Katawan a Dios, papasakbayan ta kayo a diad gaway pasnuk ko, oleyan ta kayod biskeg na taklay ko diad intiron pakayarik. 
34 Ipanengneng kod sikayoy pakayarik tan say pasnuk ko no tiponen ta kayon amin manlapud saray bansan nikayatan yo. 
35 Iyakar ta kayod ‘Kalawakan da ray Bansa,’ tan dimay panintinsiaan kod sikayo ed lupa-lupaan. 
36 Dusaen ta kayo natan a singa samay impanusak ed saray lalaki yo diad Kalawakan na Sinai,” kuay Katawan a Dios. 


37 “Pegetan koy panoley kod sikayo tan patoluken ta kayod impisipanan ko. 
38 Ekalen kod sikayo ray mananumpa tan makasalanan. Ekalen ko rad saray dalin a panaayaman da natan, balet ag ko ra abuloyan ya ompawil ed dalin na Israel. Naamtaan yod satan a siak so Katawan.” 


39 Say Katawan a Dios kuanto, “Sikayo ran amin ya Israelita, no ag yo ak dengelen, ituloy yo labat lad tay panlilingkur yod saray talintaoy diriyos yo! Balet papasakbayan ta kayo a kayari to ya, nepeg yo ak ya onuren tan ag yo la pabaingan so masanton ngaran ko diad pambabagat yo na saray rigalo ed saray talintaoy diriyos yo. 
40 Sikayo ran amin a totood Israel, igalang yo ak ditan ed dalin, diad toktok na masanton palandey† ko, say atagey a palandey na Israel. Manliket ak ed sikayo tan ilaloan kon iyakaran yo ak na saray saklang yo, saray sankaabigan a bagat yo tan saray masanton rigalo yo. 
41 Kayari ta kayon nipaway ed saray bansan nikaykayatan yo tan no atipon ta kayo la, maliket kon awaten iray bagat a popoolan yo, et nanengneng ed satan na saray bansa a masanto ak. 
42 Naamtaan yo a siak so Katawan no ipawil ta kayod Israel, say dalin ya insipan kon iter ed saray lalaki yo. 
43 Diad satan nanunotan yo ray amin a makapabaing a ginagawa yo tan no panoy impandodotak yod sikayon dili. Bosulen yoy sikayon dili lapud saray maoges a ginagawa yo. 
44 No iyagel koy kagalangan ko, naamtaan yo, sikayo ran Israelita, a siak so Katawan, lapud ag ko gagawaen ed sikayo so kanepegan na maoges a gagawaen yo.” Say Katawan a Dios so nansalita. 

Say Pool ed Abalaten 


45 Say Katawan akisalitad siak. 
46 Inkuanto, “Sika a toon ompatey, nengneng kad abalaten. Mansalita ka sumpad abalaten tan mampropisiya ka sumpad takel ed abalaten. 
47 Ibagam ed takel ed abalaten so ibabagak, siak a Katawan a Dios: Nengneng yo! Mangigapo ak na pool, et poolan toy amin a kiew a walad sikayo, mabilay may inatey. Anggapoy makasebseb ed sayan pool. Onkayamkam manlapud baybay ya anggad abalaten, tan nalikna na balang sakey a too so petang na pool. 
48 Nanengneng da a siak a Katawan so angigapo na pool tan anggapoy toon makaerep.” 


49 Balet inkuanko, “Katawan a Dios, ag mo pa ya pagagawa ed siak! Manririklamo lay balang sakey, lapud pansasalitak ed panamegley na saray alimbawa.”  

Say Ispada na Katawan 


1 Say Katawan akisalitad siak. 
2 “Sika a toon ompatey,” kuanto, “Mansalita ka sumpad Jerusalem. Mansalita ka sumpad saray pasen a panangigalangan na saray totoo. Pasakbayan mo so dalin na Israel 
3 a siak a Katawan kuanko: Siak so kalaban yo. Oyusen koy ispadak tan pateyen ta kayon amin, matonung may maoges. 
4 Ikanak so ispadak sumpad balang sakey a too manlapud baybay ya anggad abalaten. 
5 Naamtaan na balang sakey a siak a Katawan, inoyus koy ispadak tan ag ko ipawil ed kaluban to. 


6 “Sika a toon ompatey, mandageyem kan singa ombetag so pagew mod ermen. Dia kad pasen a bambantayan ka na amin a totoo no mandadageyem kad ermen. 
7 No tepeten dad sika no akin et mandadageyem ka, ibagam ed sikara a lapud onsasabin balita. No onsabi tan a balita, napano na takot so kapusoan da, nalaylay so kalimaan da, naekalan iray biskeg na linawa, tan ompayegpeg iray pueg da. Sinmabi lay panaon; wadya la.” Say Katawan a Dios so nansalita. 


8 Say Katawan kuantod siak, 
9 “Sika a toon ompatey, mampropisiya ka. Ibagam ed saray totoo so kuanko, siak a Katawan: 

Sakey ya ispada, sakey ya ispada so niyobul tan apasileng. 


10 Niyobul a mamatey, 

apasileng ya onkidyam a singa kirmat. 

Anggapoy nagawan panliliket, 

lapud ag inasasikaso na saray totoo so pasakbay tan say dusa. 


11 Apasileng so ispada, 

pian niparaan ya ikana. 

Niyobul tan apasileng, 

pian niderew ed saray lima na pumapatey. 


12 Managlem kad ermen, sika a toon ompatey; 

sayan ispada et ikanan pampatey ed saray totoo 

tan diad amin da ray pangulo na Israel. 

Napatey ira a kaiba na saray arum a totook. 

Tapuk-tapuk moy pagew mo lapud ermen. 


13 Susuboken ko ray totook, 

et no ag ira magbabawi, 

nagawa yan amin ed sikara. 


14 “Sikan too a ompatey, mampropisiya ka natan. Mantipak ka, et ondoyuk lan ondoyuk so ispada. Say ispada so mamatey, ispada a manaktakot tan mamatey na amayamay a totoo. 
15 Patalawen to ray totook tan tumbaen to ra. Say ispadan mankidyam a singa kirmat tan akaparaan a mamatey so pamapatakot kod siudad da. 
16 Waswas kad kawanan tan diad kawigi, sikan matdem ya ispada! Mantipas ka iner may naarap mo. 
17 Pantipaken ko met iray limak, et onkepa lay pasnuk ko. Siak a Katawan so nansalita.” 

Say Ispada na Ari na Babilonia 


18 Say Katawan akisalitad siak. 
19 Inkuanto, “Sika a toon ompatey, markaan mo so duaran dalan a nayarin laen na ari na Babilonia ya akaispada. Sarayan duaran dalan et onggapo ra ed saksakey a bansa. Mangipaalagey ka na saray tandan pangibiigan diad nansangaan na dalan. 
20 Say sakey a tanda ipanengneng tod ari so dalan a mamaarap ed Raba a siudad da ray Ammonita, tan say sakey ipanengneng toy dalan a mamaarap ed Juda, diad Jerusalem, say siudad ya aliber na padir. 
21 Manaalagey so ari na Babilonia diad abay na samay tanda ed nansangaan na dalan. Diad pangamta to no dinay dalanen to, ibuyandak to ray pana to,* ipapanon tod saray talintaoy diriyos to; sosokayan toy altey na nibagat ya ayep. 
22 Bebembenan natan na kawanan a lima to so pana a nanmarka na Jerusalem! Ibabaga na saman a dimay laen to, mangiparaan na saray panmasod saray puirta, oneyag na para bakal, ilira to ray bunton, tan mankotkot na saray tirinsira. 
23 Ag ya sisiaen na saray totood Jerusalem, lapud saray paknaan a ginawa ra. Balet sayan pasakbay et mangipanunot ed sikara na saray kasalanan da tan pasakbayan to ran nadakep ira. 
24 Sikato ya sirin so ibabagak, siak a Katawan a Dios: Niparontal iray kasalanan yo. Amta na balang sakey a nankasalanan kayo. Ipapanengneng yo ray kasalanan yo diad panamegley na amin a gagawaen yo. Asintinsiaan kayo lan nadusa, tan iyawat ta kayod saray kalaban yo. 


25 “Sikan maoges tan nisamba a manoley na Israel, onsasabi lay agew na kaonuran a pakadusam. 
26 Siak a Katawan a Dios so nansalita. Ekal moy koronam tan say turban mo. Naoman ya amiy bengatla. Itagey mod pakayari iray mairap-bilay! Iyabebam ed kipapasen iray manoley! 
27 Deral! Deral! On, pagmaliwen kon deral-deral so intiron siudad. Balet ag ya nagawa anggad isabi na samay pinilik a manusad siudad. Sikato so pangiteran ko na siudad. 

Say Ispada tan saray Ammonita 


28 “Sika a toon ompatey, mampropisiya ka. Ibawag mo so ibabagak, siak a Katawan a Dios, ed saray Ammonita a mamapabaing ed Israel. Ibagam ed sikara: 

‘Akaparaan lan maneral so sakey ya ispada; 

Apasileng a mamatey, onkidyam a singa kirmat. 


29 Tila ray nanenengneng yon pasingayew, tan aliwan tua iray ipapasakbay yon nagawa. Maoges kayon totoo. Onsasabi lay agew na pakadusa yon siansia. Ondapo lan ontoruk ed pagew yo so ispada. 


30 “ ‘Ikaluban yo so ispada! Sintinsiaan ta kayo ed pasen ya amalsaan ed sikayo. 
31 Nalikna yo so sulit na pasnuk ko no singa apoy ya idapok ed sikayo. Insan ipalima ta kayod saray maruksan totoo a marunong iran manderal. 
32 Naderal kayo ed apoy. Onterter ed dilim a bansa so dalam, tan anggapo lan balut so makanunot ed sika.’ ” Say Katawan so nansalita.  

Saray Kasalanan na Jerusalem 


1 Say Katawan akisalitad siak. 
2 Inkuanto, “Sika a toon ompatey, akaparaan ka lan manintinsia ed siudad a napno na saray managpatey na totoo? Ipalinew mon ibawag ed sikato iray makapaingungot a ginagawa to. 
3 Ibagam ed siudad so ibabagak, siak a Katawan a Dios: Lapud pinapatey mo ray amayamay a totoom tan dinotakan moy sikan dili diad impangigagalang mod saray talintaoy diriyos, onsasabi lay panaon mo. 
4 Nankasalanan kad saraman ya impanpapatey mo tan adotakan ka lapud saraman a talintaon ginagawam, kanyan onsasabi lay agew mo, sinmabi lay panaon mo! Lapud saya inabuloyan kon ludlureyen tan balbalawen ka na amin a bansa. 
5 Saray bansan walad arawi tan saray walad asingger et babalawen da ka lapud kaogsan mo. 
6 Amin da ray pangulo na Israel et manmamatalek irad dilin biskeg da tan mampapatey iray totoo. 
7 Anggapoy toon walad siudad a mangigagalang ed saray ateng to. Sasaolen mo ray sangkaili tan papairapen mo ray balo tan saray olila. 
8 Ag mo gagalangen iray masanton pasen, tan ag mo ngingilinan so Agew na Panagpainawa. 
9 Wala ray totoom a mantitila nipaakar ed saray arum a totoo, pian napapatey da ra. Saray arum mamangan iray imbagat ed saray talintaoy diriyos. Wala ray mamepenek na kaliktan na laman da. 
10 Wala ray miaakdul ed kaasawaan na ama ra. Saray arum papasooten dan piakdulan iray bibiin naliliberan. 
11 Wala ray mikakaloguran, tan saray arum papalikdoen dan piakdulan iray manugang da odino saray agi rad ama o ina. 
12 Wala ray totoom a miuupan mamatey na arum a totoo. Saray arum mapalaloy panagpaabang day kuarta ed saray kapara ran Israelita tan onyayaman irad panaganamut day pankanawnawa ra. Alingwanan da ak.” Say Katawan a Dios so nansalita. 


13 “Natan, dusaen ta ka lapud panagtakew mo tan say panagpatey mo na saray totoo. 
14 Abaloan mo wala niy nakdaan a biskeg na linawam odino wala niy biskeg mon mangitagey na limam no dusaen ta ka? Siak a Katawan so nansalita, tan totooren koy imbagak. 
15 Ikayat kod nandoroman bansa iray totoom tan patondaen ko ray maoges a gawgawam. 
16 Diad satan pabaingan ka na saray arum a bansa, balet naamtaan mo a siak so Katawan.” 

Say Palbaan na Dios 


17 Say Katawan kuantod siak, 
18 “Sikan toon ompatey, anggapoy kana ed siak iray Israelita. Singa ra ibabantak a mital—gansa, lata, balatyang, tan ismay—akeraan ira ya kayarin apalba so pilak. 
19 Kanyan natan siak, a Katawan a Dios, ibabagak ed sikara a singa ra labat saraman ya andi-kakanaan a mital. Pantitiponen ko ran amin ed Jerusalem 
20 a singa pangyan ed palbaan na pilak, gansa, balatyang, ismay, tan lata. Tonawen ira na pasnuk tan sanuk ko a singa panonaw na apoy ed gansa. 
21 On, tiponen ko ra ed Jerusalem, mamarlang ak ed silong da, tan tonawen ko ra ed pasnuk ko. 
22 Natonaw ira ed Jerusalem a singa katonaw na pilak ed palbaan, et diad satan naamtaan da a liliknaen da so sulit na pasnuk ko, siak a Katawan.” 

Saray Kasalanan da ray Pangulo na Israel 


23 Akisalita lamet ed siak so Katawan. 
24 Inkuanto, “Sika a toon ompatey, ibagam ed saray Israelita ya aliwan masanto so dalin da, kanyan dudusaen ko rad pasnuk ko. 
25 Saray pangulo* et singa ra saray lion a mangwam diad impakapatey da na saray ayayep. Papateyen da ray totoo, aalaen da ray amin a naala ran kuarta tan kayaryan tan lapud saray panagpatey da, amayamay iray abalo. 
26 Susumlangen na saray papari so ganggan ko tan dodotakan da so antokaman a masanto. Ag da pandodomaen so masanto tan say aliwan masanto. Ag da ibabangat so pandomaan na bengatlan malinis tan say aliwan malinis, tan anggapoy walad sikara so Agew na Panagpainawa. Lapud saya, ag ak papagalangan na saray totood Israel. 
27 Saray pangulo na gobirno et singa ra saray asod katakelan a mambibingkas na pinatey dan ayayep. Mampapatey ira na totoo, pian onyaman ira. 
28 Sasakuban na saray propita ira yan kasalanan a singa ra totoon managtapal na dena ed padir. Tila ray nanenengneng dan pasingayew tan aliwan tua ray ipapasakbay dan nagawa. Ibabaga ran ibabawag day salita na Katawan a Dios, balet siak a Katawan ag ak akisalitad sikara. 
29 Saramay mamayaman mansasaol tan mantatakew ira. Papairapen da ray mairap-bilay tan sasaolen da ray sangkaili. 
30 Nananap ak na makapangipaalagey ed padir, a nayarian toy manalagey ed pasen ya ageba so padir tan iyagel toy dalin no ngalngali la deralen na pasnuk ko, balet anggapoy naalmok. 
31 Lapud saya, idapok ed sikara so pasnuk ko, tan singa panagderal na apoy so panderal kod sikara lapud saray ginagawa ra.” Say Katawan a Dios so nansalita.  

Saray Makasalanan a Sanagin Bii 


1 Say Katawan akisalitad siak. Inkuanto, 
2 “Sika a toon ompatey, nen saman walay sanagin bii. 
3 Nen malangwer ni ran manaayam ed Egipto, aderal so inkabirhin da tan nagmaliw iran marotak a bibii. 
4 Say pangulowan manngaran na Ahola* (ilalaman toy Samaria), tan say yogtan manngaran na Aholiba† (ilalaman toy Jerusalem.) Inasawak iran dua tan wala ray anak kod sikara. 
5 Anggaman ya asawak si Ahola, intuloy toy panagbilay ton marotak tan mapalaloy impikaloguran tod saray kainarowan ton taga Asiria. 
6 Sondalo ran nampaparay kawes dan purpura, pangulo ran totoo tan atagey iran opisyal; guapo ran amin ya opisyal a managkabayo rad para bakal. 
7 Sikatoy marotak a bii ya akikaloguranan na amin ya opisyal na Asiria, tan lapud kaliktan na laman to adotakan toy sikaton dili diad impangigagalang tod saray talintao na Asiria. 
8 Intuloy toy inggapo to lan marotak a panagbilay to ed Egipto a dimay inkaderalay inkabirhin to. Nanlapu lad impanmarikit to, akikiakdul ed sikato ray lalaki tan impasen dan sakey a marotak a bii. 
9 Kanyan impalimak ed saray taga Asiria kainarowan to a mapalaloy panlabay tod sikara. 
10 Nilakseban tan nilabusan da, sinisingkat da ray anak ton lalaki tan bibii, insan da pinatey ed ispada. Amin da ray bibii ed inerman a pasen et tinatalabutob day inkagawa ed sikato. 


11 “Anggaman a si agi ton Aholiba et anengneng to yan inkagawa, mapalalo nin magantil tan marotak so panagbilay to nen si atsi ton Ahola. 
12 Mapalalo met so impikaloguran tod saray taga Asiria a pangulo tan opisyal—saray sondalon mankirlap so nampaparan kawes da—tan diad saray opisyal a managkabayo rad para bakal, amin da ray guapon babalolaki. 
13 Anengneng kon sigput so inkaimmoralidad to, a sikatoy maoges a singa si atsi to. 


14-15 “Linmereg lan linmereg ed inkaimmoralidad to. Naayat ed saray imahin na saray manonan opisyal a taga ra Babilonia, a nikorti rad padir tan apintaan ira na ambalbalanga, abaliberan na marakep ya abel iray awak da tan walay konwarin turban ed kaolowan da. 
16 Kanengneng tod sikara, sinmaboy dala tod panibeg, kanyan wala ray imbaki tod sikarad Babilonia. 
17 Sinmabin akikiakdul ed sikato iray taga Babilonia. Inaakdulan da tan mapalaloy impandodotak dad sikato ya anggad kinabosul to ra. 
18 Impanengneng toy sikaton dili a labus-lakseb, tan impaamta tod karaklan a sikatoy marotak a bii. Akapasnuk ak ed sikato a singa impakapasnuk kod atsi to. 
19 Inkaloor toy inkamarotak ton bii, ginagawa toy singa ginagawa to nen malangwer ni, nen sikatoy marotak a bii diad Egipto. 
20 Mapalaloy insaboy dala to ed panibeg tod saray lalakin alabas so pampilalek dad liket na laman, a singa ra manariban asno odino kabayo.” 
21 (Aholiba, nilabay mon oliten so nankasalanan mon immoralidad nen marikit ka ni diad Egipto, a pinipirit diman na saray lalaki so sosom tan aderal so inkabirhin mo.) 

Say Sintinsia na Dios ed Yogtan ya Agin Bii 


22 “Natan sirin, Aholiba, sikato yay ibabagak ed sika, siak a Katawan a Dios: Sinmawa ka ed saraman a kainarowan mo, balet papetangen koy olo ra ed sika tan awiten ko ra ya onlakob ed sika. 
23 Iyakar ko ra diay amin a taga Babilonia tan Caldea, saray lalakin taga Pecod, Soa, tan Koa tan amin a taga Asiria. Pantitiponen kon amin iray guapon mamalangwer a lalakin galgalangen tan opisyal, amin da ray manonan opisyal tan atagey a betang ya managkabayo rad para bakal. 
24 Manlapud baybay dogpaan da ka a sankaawit da ray amayamay a sondalon akakarwahi na para bakal tan saray arum akalogan irad kariton a pananginay abasto. Diad ilakob dad sika akasamper tan akahilmit ira. Ipalima ta kad sikara tan sintinsiaan da ka onung ed saray ganggan da. 
25 Lapud petang na olok ed sika, ipadapok ed sika so sulit na pasnuk da. Ekalan da kay eleng tan layag tan pateyen da ray anak mo. On, alaen dad sika iray anak mon lalaki tan bibii, insan da ra poolan a mabilay. 
26 Bingbingkasen day kawes mo tan alaen da ray alahas mo. 
27 Patondaen koy pikakaloguran tan say makapabaing a gagawaen mo nanlapu la nen wala ka nid Egipto. Ag mo lan balut linggisen iray talintaoy diriyos odino nunoten so nipaakar ed Egipto.” 


28 Sikato yay ibabaga na Katawan a Dios: “Ipalima ta kad saray totoon kabosul tan pakakaingungotan mo. 
29 Et lapud kabosul da ka, alaen da ray amin a nansagputan mo tan taynan da kan lakseb-labus a singa marotak a bii. Onyay pansumpalan mo, 
30 lapud maoges a kaliktan na laman mo tan lapud panagkaloguran mo. Marotak a bii so pasen mod saray bansa tan dinotakan moy sikan dili lapud saray talintaoy diriyos da. 
31 Inalig moy agim, kanyan itdan ta kayoy namparan kupa na dusan inomen yo.” 


32 Say Katawan a Dios kuanto, 

“Oninom ka ed kupa nen atsim; 

baleg tan aralem so kupa to. 

Balawen tan lureyen ka na balang sakey; 


33 Saman a kupa et pagmaliwen to kan pangaskasiyan tan abuek, 

saman a kupa a mangiter na takot tan deral, 

say kupa nen agim a Samaria. 


34 Inomen mo tan oputen moy karga to, 

nasugat so pagew mo 

diad panamegley na saray misimisi to. 

Siak a Katawan a Dios so nansalita.” 


35 Natan sikato ya so ibabaga na Katawan a Dios: “Lapud nilingwanan tan imbeneg mo ak, manirap ka lapud maoges a kaliktan na laman mo tan say impikaloguran mo.” 

Say Sintinsia na Dios ed saramay Sanagi 


36 Say Katawan kuantod siak, “Sika a toon ompatey, akaparaan ka lan manintinsia ed kinen Ahola tan si Aholiba? Akusam irad saray makapaingungot a ginagawa ra. 
37 Akikaloguran ira tan amatey ira—akikaloguran irad saray talintaoy diriyos tan pinatey da ray anak dad siak. Imbabagat dad saray talintaoy diriyos da iray anak kon lalaki. 
38 Et aliwan saraman labat so ginawa ra. Dinotakan day Timplok tan sinumlang day ganggan a nipaakar ed Agew na Panagpainawa ya inletneg ko. 
39 Diad samay agew na impamatey dad saramay anak kon imbagat dad saray talintao, linma rad Timplok tan dinotakan da! 


40 “Angibaki la ran angibaki na saray totoon angimbitan ondago iray totoon taga arawin pasen, et dinmago ra. Nanames ira may sanagi tan ginolisan da ray gilig na mata ra tan nampepeket ira na alahas ed laman da. 
41 Inmirung irad balibalin kotsun, tan diad arap da walay lamisaan a napno na maabig a bengatla, a pati samay insinso tan larak na oliba ya inter kod sikara. 
42 Sankarengel so tanul na olup na karaklan a magologolo, sakey ya olup na lalakin niyakar a nanlapu rad kalawakan. Insolung dad saray taklay da ra may bibii iray pulsiras tan intoon dad olo ra iray marakep a korona. 
43 Insan inkuankod siak a dili a miaakdul irad marotak a biin mapalaloy impikakaloguran to. 
44 Pinawil-pawil da ra yan bibiin marotak. Pinmawil ira ed kindi Ahola tan Aholiba, saray bibiin mankakasalanay immoralidad. 
45 Saray matonung a lalaki et sintinsiaan da ra yan bibii a nankasalanan iray panagkaloguran tan panagpatey, lapud akikaloguran ira tan amaterter iray dala.” 


46 Sikato yay ibabaga na Katawan a Dios: “Mangyakar kayo na sakey ya olup na saray totoon maoges a manaktakot tan manamsam na kayamanan na sarayan bibii. 
47 Patupak yo rad sarayan totoo, padogpaan yo ra na ispada, papatey yo ray anak da, tan papoolan yo ray kaabungan da. 
48 Patondaen kod intiron dalin so immoralidad, tan sikatoy sakey a pasakbay ed balang bii ya ag ira mikaloguran, ya ag da aligen so impikaloguran na saramay sanagin bibii. 
49 Et sikayon ran sanagin bii—dusaen ta kayo lapud inkaimmoralidad yo tan lapud kasalanan yod impangigalang yod saray talintaoy diriyos. Diad satan nakabatan yo a siak so Katawan a Dios.”  

Say Latiyan a Kaldiro 


1 Nen kumaplon agew na kumaplon bulan na kumasiam a taon na inkibantak mi, say Katawan akisalitad siak. 
2 Inkuanto, “Sika a toon ompatey, isulat mo yan pitsa, lapud sikato yay agew ya igapo na ari na Babilonia so panlakob tod Jerusalem. 
3 Ibagam ed saray mananumpan totook so sayan alimbawa, a siak a Katawan a Dios kuankod sikara: 

Itoon yo so kaldiro 

tan pano yo na danum. 


4 Kargaan yo na saray sankaabigan a tegteg na karni— 

saray ulpo tan saray sali— 

kargaan yo met na pinili ran pokel. 


5 Ikana yo so karni na sankaabigan a karniro; 

sungloran yo na kiew* so akatoon a kaldiro. 

Palwag yo so danum; 

ilambung yo so pokel tan say karni.” 


6 Sikato ya so kuan na Katawan a Dios: “Pakaskasi so siudad a kawalaan da ray totoon managpatey na too! Kapara toy latiyan a kaldiro ya ag balut naorasan. Sansakey a nanaala so tegteg na karni tan anggapoy akeraan a karga to. 
7 Walay impanpapatey na too ed siudad, balet aliwan diad dalin so akaibungan na dala a komun natabunan na dabuk; dia ingen ed tapew na baton-dampay so akaibungan to. 
8 Intilak kod saman a pasen so dala a diman ag nasaniban, et diad ontan onsabiy pasnuk kon ombawi.” 


9 Sikato yay ibabaga na Katawan a Dios: “Pakaskasi so siudad a kawalaan da ray managpatey na totoo! Siak a dili so mangisimbun na kiew ya itutungo. 
10 Mangyakar kayo ni na kiew! Parlangan yo nin maung! Luto yoy karni! Palwag yo lan palwag ya anggad naoput so sabaw! Parlangan yon maung ya anggad napoolan so pokel. 
11 Natan igaton yod ngalab so anggapoy kargan kaldiron gansa tan paolyan yon ombalbalanga. Diad satan nalinisan lamet imay kaldiro onung ed ganggan no napagpag la ray lati to lapud petang, 
12 anggaman ya ag naandipat ed apoy so amin a lati to. 
13 Jerusalem, dinotakan ka na ginagawam ya immoralidad. Anggaman a sinalik a linisan ta ka, nansiansia kan marotak. Ag ka magmaliw a malinis lamet ya anggad naliknam so sulit na pasnuk ko. 
14 Siak a Katawan so nansalita. Sinmabiy oras a siak so onggalaw. Ag ko palabasen iray kasalanan mo odino kasian odino abageyen ta ka. Nadusa ka lapud saray ginagawam.” Say Katawan a Dios so nansalita. 

Say Impatey na Asawa na Propita 


15 Say Katawan akisalitad siak. 
16 Inkuanto, “Sika a toon ompatey, diad sakey labat a waswas alaen koy toon inararom. Anggaman onyay nagawa ag ka manririklamo odino onaakis odino onlulua. 
17 Ag mo ikakasil so panngesnges mo. Ag ka ompapaway ya anggapoy turban mo odino kasali-sali a pangipanengneng moy ermen mo. Ag mo sasakbungay lupam; ag ka met mamangan na kakanen da ray maneermen.” 


18 Kabkabwasan, akitongtong ak ed saray totoo. Diad saman a labi inatey so asawak, tan diad ontombuk ya agew ginawak imay nibagad siak. 
19 Tinepet ed siak na saray totoo, “Akin et ontay gagawaen mo?” 


20 Kanyan inkuankod sikara, “Akisalitad siak so Katawan tan imbaga tod siak 
21 a salitaen ko yad sikayon Israelita: Ikikinon yoy biskeg na Timplo. Labalabay yon nengnengen tan laen, balet dotakan na Katawan. Napatey ed bakal iray malangwer nin kabyangay pamilya yon atilak ed Jerusalem. 
22 Diad satan gawaen yoy singa ginawak. Ag yo sakbungan so kalupaan yo odino mangan na kakanen da ray maneermen. 
23 Ag kayo ompaway ya anggapoy turban yo odino kasali-sali; ag kayo manermen odino onakis. Onebeng kayo lapud saray kasalanan yo, tan manaakisan kayo. 
24 Diad satan magmaliw ak a sakey a tanda ed sikayo: aligen yo ray amin a ginagawak. Imbaga na Katawan a no nagawa ya, naamtaan yo a sikato so Katawan a Dios.” 


25 Inkuan na Katawan, “Natan, sika a toon ompatey, dengel moy ibagak. Ekalen kod sikara so Timplo ya ikikinon da tan pakaliliketan da; labalabay dan nengnengen tan laen. Ekalen ko met iray anak dan lalaki tan bibii. 
26 Diad agew na panggawak ed saya, walay toon nibatikan toy deral ya onlad sika tan salitaen toy agawa. 
27 Diad satan met ya agew, makapansalita ka lamet, tan mitongtong kad sikato. Diad onya magmaliw kan sakey a tanda ed saray totoo, tan nakabatan da a siak so Katawan.”  

Say Propisiya a Sumpad Ammon 


1 Say Katawan akisalitad siak. 
2 Inkuanto, “Sika a toon ompatey, mansalita ka sumpad saray totoo ed bansa na Ammon. 
3 Ibagam ed sikaran ondengel irad ibabagak, siak a Katawan a Dios: Akaliket kayon akanengneng ed inkadotakan na Timplok, say inkaderal na dalin ya Israel, tan say inkibantak na saray taga Juda. 
4 Lapud akaliket kayo, abuloyan kon taloen kayo na saray tribu ed nibokig a kalawakan. Ipasen dad bansa yo iray kampo ra tan manayam irad man. Kanen da ray bungay tanaman yo tan inomen da ray kayaryan yon gatas. 
5 Pagmaliwen kon pastolan na saray asno so siudad na Rabba, tan magmaliw so intiron bansa na Ammon a pastolan na saray karniro, pian naamtaan yo a siak so Katawan. 


6 “Sikato ya so ibabaga na Katawan a Dios: Nantitipak tan nanlulugtot kayod liket. Binabalaw yoy dalin na Israel. 
7 Lapud onmay ginawa yo, ipalima ta kayod pakaoley da ray bansa a mangala tan manamsam ed saray kayaryan yo. Sigput ta kayon deralen, pian magmaliw kayon aliwa lan bansa tan ag kayo la nawalaan na dilin bansa a panayaman yo. Diad satan nakabatan yo a siak so Katawan.” 

Say Propisiya a Sumpad Moab 


8 Say Katawan a Dios kuanto, “Lapud imbaga na Moab* a say Juda et singa labat saray arum a bansa, 
9 abuloyan kon saray siudad a mangyaagel na ketegan na Moab et nadogpaan, a pati saray manona a siudad to a Bet-jesimot, Baal-meon, tan Kiryataim. 
10 Abuloyan ko ray tribu ed nibokig a kalawakan a taloen day Moab,† a pati say Ammon, pian magmaliw ya aliwa lan bansa so Moab. 
11 Dusaen ko so Moab, et naamtaan na saray totoo a siak so Katawan.” 

Say Propisiya a Sumpad Edom 


12 Say Katawan a Dios kuanto, “Saray totood Edom et alablabas so imbawi rad Juda tan, lapud sayan imbawi ra, nagmaliw so Edom a makasalanan ya anggad angga. 
13 Ibabawag ko natan a dusaen koy Edom tan pateyen kod may balang too tan ayep. Pagmaliwen kon dalin ya andi-kakanaan, manlapud siudad na Taman ya anggad siudad na Dedan, tan napatey ed bakal iray totoo. 
14 Ibawian ak na saray totook ya Israelita ed Edom, tan ipalikna rad Edom so sulit na pasnuk ko. Naamtaan na Edom no anto so kipapasen na balesen kon bansa.” Say Katawan a Dios so nansalita. 

Say Propisiya a Sumpad Filistia 


15 Say Katawan a Dios kuanto, “Saray Filisteo et alablabas so imbawi rad saray gendat lan kalaban da tan diad gaway pambosul da dineral da ra. 
16 Kanyan ibabawag ko a dogpaan ko ray Filisteo tan paandipaten ko ra. Deralen koy balang too ya atilak a manaayam ed Patar na Filistia. 
17 Mapalaloy panusak ed sikara tan iyoput koy anggaay nayarian kon ombales ed sikara. Nalikna ra so pasnuk ko. Diad satan naamtaan da a siak so Katawan.”  

Say Propisiya a Sumpad Tiro 


1 Nen ononan agew na…bulan,* nen kumalabinsakey a taon na inkibantak mi, say Katawan akisalitad siak. 
2 Inkuanto, “Sika a toon ompatey, dengel mo yay ibagak. Sikato yay pakaliliketan na saray totood siudad na Tiro. Iyeeyag da, ‘Aderal-deral so Jerusalem! Naandi la so pakayari to ed nigosio! Ag lan balut nayarin kakompitinsia!’ 


3 “Natan sirin, saya so ibabagak, siak a Katawan a Dios: Siak so kalaban mo, sikan siudad na Tiro. Mangyakar ak na amayamay a bansan ondogpad sika, tan singa saray daluyon so isabi ra. 
4 Deralen da ray padir na siudad mo tan igeba da ray torim. Insan ko panisan ya amin so dabuk tan sakey a baton-dampay labat so natilak. 
5 Saray sumisigay ipaagew da ray iket da diad tapew na bato a walad dayat. Siak a Katawan a Dios so nansalita. Samsaman na saray bansa so Tiro, 
6 tan pateyen da diad panamegley na ispada iray totoon manaayam ed saray baley to diad maawang a dalin to. Diad satan naamtaan na Tiro a siak so Katawan.” 


7 Say Katawan a Dios kuanto, “Iyakar kon ondogpad Tiro so sankatalonggaringan ed amin ya ari—si Ari Nabucodonosor na Babilonia. Sikatoy manlapud baybay a kaiba to ray amayamay a sondalon wala ray kabayo ra tan saray karwahin para bakal; kaiba to met iray managkabayod para bakal. 
8 Napatey ed bakal iray manaayam ed saray baley ed maawang a dalin. Saray kalaban manggawa ra na saray tirinsira, saray bunton na dalin, tan mangipaalagey ira na saray makapal tan mabiskeg a saniban da no milaban irad sika. 
9 Masoen da ray padir mo na panagmaso tan igeba da ray torim na saray baritan balatyang. 
10 Kobutan ka na makapal a dabuk ya ontikyab diad pankuyat na saray kabayo ra. Diad tanul na saray kabayon mamibira na saray karwahi tan saray kariton, nagalaw iray padir mo legan dan ondadalan ed saray puirta na aderal-deral a siudad. 
11 Paalimbosabosen na saray sondalon akakabayo iray daladalan mo, tan pateyen da diad panamegley na ispada iray totoom. Nagebad dalin iray mabiskeg a lusek mo. 
12 Akokosen na saray kalaban mo iray kayamanan mo tan saray ilalakom. Igeba da ray padir mo tan deral-deralen da ray mararakep ya abung mo. Alaen da ray bato, saray tabla tan amin ya deral-deral, insan da ra ibantak ed dayat. 
13 Patondaen kon amin iray kansion mo, tan saray togtog na saray arpam. 
14 Itilak ko labat so sakey a baton-dampay a pampaagewan na saray sumisigay na saray iket da. Ag lan balut napasimbalon nipaalagey so siudad na Tiro. Siak a Katawan a Dios so nansalita.” 


15 Say Katawan a Dios wala yan nibaga to ed siudad na Tiro: No nadadakep ka, nataktakot iray totoon manaayam ed gilig na dayat diad pakadngel dad paneyag na saray amayamay a napapatey. 
16 Amin da ray arari na saray bansan managbiahi ed dayat et onakseb irad trono ra. Lakseben da ray mararakep a kolibemben da tan saray binordaan a kawes da, insan ira manggiwgiw ya onyurong ed dalin. Nataktakot irad agawad sika tan ag ira makatondan onggiwgiw. 
17 Kansionen da yan kantan para tolur: 

Aderal la so bantug a siudad! 

Naanur† lad maawang a dayat iray bapor to. 

Saray totoo na sayan siudad inoleyan da so kadayatan 

Tan tinataktakot da ray amin a manaayam ed gilig na dayat. 


18 Natan, diad agew na inkageba na siudad, 

Manggiwgiw iray isla, 

Tan atalagnaw iray totoo ra lapud inkaderal to.” 


19 Say Katawan a Dios kuanto: “Pagmaliwen ta kan andi-kakanaan a dalin a singa saray siudad ya aderal-deral tan anggapoy manaayam. Delapen ta ka na danum na dayat. 
20 Iyakar ta kad pasen a kawalaan da ray inaatey, pian makapikasakey kad saray totoon nambibilay nen saman a panaon. Panayamen ta kad man a kaibam iray andi-anggaan a deral-deral tan saray inaatey. Lapud saya ag ka lan balut natoowan tan anggapo lay pasen mon balut ed dalin da ray mabilay. 
21 Pagmaliwen ta kan makapataktakot a pangaligan, tan sikato la so anggaan mo. Anapen ka na saray totoo, balet ag kan balut narumog.” Say Katawan a Dios so nansalita.  

Sakey a Kantan para Tolur na Tiro 


1 Say Katawan inkuantod siak, 
2 “Sika a toon ompatey, kantaan mo na para tolur so Tiro, 
3 samay siudad a walad bungangay dayat tan manninigosio ed saray totoon manaayam ed kapag gilig na dayat. Ibagam ed sikato no anto so ibabagak, siak a Katawan a Dios: 

“Tiro, inkinon mo so nagnap a gangganam. 


4 Say dayat so abung mo. 

Saray nanggawad sika ginawa da kan singa marakep a barko. 


5 Inkana da ray saleng 

a nanlapud Palandey na Hermon. 

Say inkana ran palom et sakey a sengeg na sidro a nanlapud Libano. 


6 Kiew iran robli a nanlapud Basan iray ginawa ran begsay; 

Saleng a nanlapud Chipre iray inkana ra ed impanggawa rad kuartoy barkom, 

Inokupan da na garing. 


7 Linen iray layag mo, 

Abordaan iran linen a nanlapud Egipto, 

Mainomay iran nabirbir anggan diad arawi. 

Sankaabigan ya abel so tarung mo, 

Ya ambalbalangan abel a nanlapud isla na Chipre. 


8 Taga siudad na Sidon tan Arvad iray sumasakay mo. 

Saray marunong a lalakin totoom iray marinirom. 


9 Saray karpintiro na barko 

Et saray marunong a lalakin taga Biblos. 

Saray marinirod balang barkon mambiabiahid dayat 

Et manninigosio rad saray tindaan mo. 


10 “Taga Persia, Lidia, tan Libia iray sondalom. Insasabit dad kampom iray samper tan saray hilmit da. Sikaray lalakin angiter ed sika na kagalangan. 
11 Saray sondalon taga Arvad so nangguardiad saray padir mo, tan saray lalakin taga Gamad so nangguardiad saray torim. Insasabit dad saray padir mo iray samper da. Sikaray lalakin nampagangganad sika. 


12 “Nannigosio ka ed Espanya tan nansempet ka na pilak, balatyang, lata, tan ismay a bayar na saray dakel a lakom. 
13 Nannigosio ka ed Grecia, Tubal, tan Mesec tan insumbat mo na saray aripen tan saray kagawaan a gansa iray bengatlan lakom. 
14 Say nanlakuan mod saray lakom et insasaliw mo na saray kabayon para kimey, saray kabayon para bakal, tan saray mulon nanlalapud Bet-togarma. 
15 Saray totood Rodes* et akinigosio rad sika; saray totood saray dalin a walad gilig na dayat et insusumbat dad saray lakom iray garing tan pasingil na ilipanti ra. 
16 Sinaliw na saray totood Siria iray amayamay a lakom. Imbabayar dad saray kagawaan mo iray ismiralda, saray purpuran abel, saray binordaan ya abel, saray pinon linen, saray baton koral, tan saray baton rubi. 
17 Saray taga Juda tan Israel et imbayar dad saray lakom iray trigo, dilo, larak na oliba, tan saray rikado. 
18-19 Saray taga Damasco et imbayar dad saray lakom tan saray bunga na saray tanaman mo, iray alak a nanlapud Helbon tan say abel a lana a nanlapud Sahar. Insumbat dad saray bengatlan lakom iray kagawaan a balatyang tan saray rikado. 
20 Saray taga Dedan et insumbat dad saray bengatlan lakom iray abel a sapin na beneg na kamilyo tan asno. 
21 Saray taga Arabia tan saray manoley ed dalin na Kedar et imbayar dad saray lakom iray kordiro, karniro, tan kanding. 
22 Saray nigosiantin taga Seba tan Raama et insumbat dad saray bengatlan lakom iray alahas, balituk, tan saray sankaabigan a rikado ra. 
23 Akinigosio ed sika iray siudad na Haran, Cannel, Eden, Seba, Assur tan Kilmad. 
24 Angilako rad sika na saray mabmablin kawes, saray purpuran abel, saray binobordaan a kawes, saray alpombra a malmaltaw so kolor da, tan saray malet a lobir tan kordon. 
25 Nilogan ed saray sankabalgan a barko iray bengatlan lakom. 

“Aliling mo nen saman so sakey a barko ed dayat 

A napno na saray ambebelat a karga. 


26 Nen saray managbegsay mo et inyakar da kad pegley na dayat, 

Dineral ka na dagem a nanlapud bokig. 


27 Nen aderal ed dayat so barkom, 

Abalang ya amin ed dayat 

Iray amin a kayamanan mod bengatlan lakom, 

Amin da ray marinirom ya ontotoon ed barkom 

Saray karpintiro na barkom tan saray nigosiantim 

Tan balang sondalon akalogan ed barko. 


28 Makbaw a nadngel ed gilig na dayat 

So eyag da ray nalelener a marinirom. 

   


29 “Ataynan la ya amin natan so barko 

Sinmakbit lan amin iray mariniro. 


30 Ampait so impanermen da ed sika, 

Tinupak day dabuk so kaolowan da tan nantitiblak irad dapul. 


31 Lapud sika kinikiskisan day olo ra 

Tan nankakawes iray sako. 

Maninget so pagew da legan dan onaakis. 


32 Kinantaan da ka na sayan kanta a para tolur: 

‘Siopay mipara ed Tiro ya aderal ed pegley na dayat? 


33 Nen imbiahim ed dayat iray bengatlan lakom, 

Inter moy nakaukolan dan amin iray bansa. 

Minmayaman iray arari lapud kayamanan na saray bengatlan lakom. 


34 Natan aderal-deral ka ed pegley na dayat; 

Linmereg kad kaaralman na dayat. 

Kaibam a naandipat ed dayat 

Iray bengatlan kayaryan mo tan amin da ray kumikimey mo.’ 


35 “Nikelawan ed inkagawam so balang toon manaayam ed gilig na dayat. Ataktakot iray anggan arari ra, tan mapatpatnag ed lupa ra so takot da. 
36 Naandipat ka ya anggad angga; ataktakot ya amin iray nigosianti ed intiron mundo, natatakot ira ompan nadamay irad makapasinagem a nansumpalan mo.”  

Say Propisiya a Sumpad Ari na Tiro 


1 Say Katawan akisalitad siak. 
2 Inkuanto, “Sika a toon ompatey, ibagam so ibabagak ed manoley na Tiro, siak a Katawan a Dios: Diad panagpaatagey mo, ibabagam a sakey kan dios. Ibabagam a singa ka sakey a dios a manyodyorung ed trono, ya aliber na saray dayat. Nayarin ipasen moy sikan dili a sakey a dios, balet aliwan tua, ta sakey kan too labat ya ompatey; aliwa kan Dios. 
3 Abaloan mo a makabat ka nen si Danel,* ya anggapoy niamut ya ag mo amta. 
4 Lapud kakabatan tan dunong mo, nagmaliw kan mayaman na balituk tan pilak. 
5 Lapud kasiliban mod nigosio, binmaleg lan binmaleg so atubom. Mapalaloy panagpaatagey mo lapud inkayaman mo! 


6 “Natan sirin, saya so ibabagak, siak a Katawan a Dios: Lapud abaloan mon makabat kan singa sakey a dios, 
7 mangyakar ak na saray maruksan kalaban mo ya ondogpad sika. Deralen da ray amin a mararakep a bengatlan atipon mo lapud dunong tan kakabatan mo. 
8 Pateyen da ka tan ibantak da kad pegley na dayat. 
9 No laen da kan pateyen, nibagam nin sakey ka a dios? No miarapan kad saray mamatey ed sika, sakey ka a toon ompatey, aliwan Dios met lamlamang. 
10 Singa ka ason pateyen na saray anggapoy Dios a sangkaili. Siak a Katawan a Dios so angiganggan ed saya.” 

Say Kadusa na Ari na Tiro 


11 Say Katawan akisalitad siak lamet. 
12 Inkuanto, “Sika a toon ompatey, manermen ka lapud makapasinagem a nagawad ari na Tiro. Ibagam ed sikato so ibabagak, siak a Katawan a Dios: Sika nen saman so oliran na inkayadyari! Agay lay kakabatan tan kinaguapom nen saman! 
13 Nanayam kad Eden a tanamanan na Dios, tan nanalahas ka na nandoroman klasin mabmablin bato: rubi, diamanti, topasio, birilo, karnilia, jaspi, sapiro, ismiralda, tan garnita. Wala ra met so ates mon balituk. Agawa ran para sika nen agew ya apalsa ka. 
14 Angipasen ak na makapataktakot ya anghil a mangguardiad sika. Nanayam kad masanton palandey ko tan nanakar ka ed leet na saray mankidyam a mabmablin bato. 
15 Anggapoy pakabalawan ed sikad kagagawam nanlapud impamalsad sika ya anggad agew a ginapwan moy manggaway maoges. 
16 Anggapoy tondam a nansasaliw tan nanlalako, balet sikato yay makasengeg na impagmaliw mon maruksa tan makasalanan. Kanyan pinasoot ta kan ontaynan ed masanton palandey ko, tan samay anghil a nambantay ed sika et pinaarawi to kad saramay mankidyam a mabmablin bato. 
17 Mapaatagey ka lapud inkaguapom, tan lapud inkabantug mo nagmaliw kan singa makulang-kulang. Lapud saya imbantak ta kad dalin tan tinaynan ta kad man a sakey a pasakbay ed saray arum ya arari. 
18 Lapud saraman a maoges a ginagawam diad impansasaliw tan impanlalakom, nagmaliw a marotak iray pasen a panangingalangan. Kanyan pinoolan koy siudad tan tinemek kod apoy. Natan, amin da ray onnengneng ed sika, nanengneng da kan kadapudapul. 
19 Naandipat ka la ya anggad angga; amin a bansan akaamtad nansumpalan mo et ataktakot ira; natatakot ira, ompan nadamay irad makapasinagem a nansumpalan mo.” 

Say Propisiya a Sumpad Sidon 


20 Say Katawan kuantod siak, 
21 “Sika a toon ompatey, mansalita ka sumpad siudad na Sidon. 
22 Ibagam ed saray totood man so ibabagak, siak a Katawan a Dios: Siak so kalaban mo, Sidon; idayew ak na saray totoo lapud gagawaen kod sika. Naamtaan da a siak so Katawan, no ipanengneng koy ontan lan inkasantok diad panusak ed saray totoon manaayam ed sika. 
23 Mangipadalan ak na salut ed sika tan paagosen kod saray dalan mo so dala. Nadogpaan kad anggan anton dapag, tan napatey iray totoom. Diad satan naamtaan mo a siak so Katawan.” 

Nabindisionan so Israel 


24 Say Katawan kuanto, “Anggapo lan balut ed saray nambabalaw a bansan walad kaliber-liber na Israel so magmaliw lamet a singa masabit a tanaman a mamasakit ed Israel. Diad satan naamtaan da a siak so Katawan a Dios.” 


25 Say Katawan a Dios kuanto, “Papawilen ko ray Israelita ed dalin da, manlapud saray bansan nikayatan da, et diad satan nakabatan na saray amin a bansa a siak so masanto. Saray totood Israel manayam irad dilin dalin da, say dalin ya iter kod kinen aripen kon Jacob. 
26 Manayam irad man ya arawid kaatapan. Mangipaalagey ira na saray abung tan mantanem ira na saray ubas. Dusaen kon amin iray walad kaliber-liber na Israel a nambabalaw ed sikato, et niarawid kaatapan so Israel. Diad satan naamtaan da a siak so Katawan a Dios da.”  

Say Propisiya a Sumpad Egipto 


1 Nen kumalabinduan agew na kumaplon bulan na kumaplon taon na inkibantak mi, say Katawan akisalitad siak. 
2 Inkuanto, “Sika a toon ompatey, mansalita ka sumpad ari na Egipto. Ibagam ed sikato no panon so kadusa to tan say intiron dalin na Egipto. 
3 Ibagam a sikato yay ibabaga na Katawan a Dios ed ari na Egipto: Siak so kalaban mo, sika a dragon a buaya a walad ilog. Ibabagam a kayaryan moy Ilog na Nilo, tan sika so nanggawa.* 
4 Tagaan ko so sangim tan papeketen kod sika ray sira ed ilog mo. Insan ta ka isakbit ed pandel na ilog, pati saray amin a siran akapeket ed sika. 
5 Ibantak ta kad kalawakan, pati saray amin a sira. Nabaldak ed dalin so laman mo tan natilak diman ya ag la nikotkot. Iter ko lan siraen na saray manok tan saray ayayep. 
6 Diad santan nakabatan na amin da ray Egipsio a siak so Katawan.” 

Say Katawan kuanto, “Saray Israelita et nanmatalek irad sikayod tulong yon Egipsio, balet singa kayo labat sakey a lopuk a bastun. 
7 Nen intalimeg day laman dad sikayo, apoter kayo, dineyeng yoy kilikili ra, tan ayesyes so tenten da.† 
8 Natan sirin, siak a Katawan a Dios, ibabagak a mangyakar ak na saray lalakin totoon ondogpad sika a walay awit dan ispada, tan pateyen da ray totoom tan saray ayayep mo. 
9 Magmaliw ya andi-kakanaan tan begtebegtew so Egipto. Naamtaan mod satan a siak so Katawan. 

“Lapud imbagam a kayaryan moy Nilo tan sikay nanggawad sayan ilog, 
10 siak so kalaban mo tan say kalaban na Nilom. Pagmaliwen kon andi-kakanaan tan begtebegtew so intiron dalin na Egipto, manlapud siudad na Migdol diad baybay ya anggad siudad na Aswan diad abalaten, a talosen toy anggad ketegan na Sudan. 
11 Anggapoy too odino ayep a manakar-akar ed saman a dalin. Apataploy taon ya anggapoy manayam diman. 
12 Pagmaliwen koy Egipto a sankabegtewan a bansa ed intiron mundo. Apataploy taon a mansiansian aderal-deral iray siudad na Egipto, ag miparad arum a siudad so inkaderal da. Gawaen kon pappaiyagel ed arum a bansa iray Egipsio. Ombatik irad nandoroman bansa tan miayam irad saray arum a totoo.” 


13 Say Katawan a Dios kuanto, “Kalabas na apataploy taon papawilen ko ray Egipsio manlapud saray bansan nikayatan da, 
14 insan ko ra abuloyan a manayam ed abalaten na Egipto, say gendat a panaayaman da. Manayam irad man a sakey a mugmon nanarian, 
15 say sankakapoyan ed amin da ray nanarian, tan ag iran balut la makasakop na arum a bansa. Pagmaliwen ko ran singa anggapon nanarian, pian ag la ra makapanoley ed arum a bansa. 
16 Ag lan balut manmatalek ed tulong na Egipto so Israel. Say nagawad Egipto et mangipanunot ed Israel a baleg a lingo so manmatalek ed saray Egipsio. Naamtaan dad satan a siak so Katawan a Dios.” 

Dakepen nen Ari Nabucodonosor so Egipto 


17 Nen ononan agew na ononan bulan na kumaduamplo tan piton taon na inkibantak mi, say Katawan akisalitad siak. 
18 Inkuanto, “Sika a toon ompatey, si Ari Nabucodonosor na Babilonia et dinogpaan toy Tiro. Impanagto to ray sondalo to na ambebelat, kanyan ayangyangan ira tan diad impansakbat da naobakan so takeb da, balet anggapo lamlamang so agunggona na ari tan saramay sondalo to ed saraman ya impansasagput da. 
19 Kanyan saya natan so ibabagak, siak a Katawan a Dios: Iiter koy dalin na Egipto ed Ari Nabucodonosor. Samsaman toy Egipto tan awiten toy amin a kayamanan to tan iter ton bayar na saray sondalo to. 
20 Iter koy Egipto a bayar kod sagput to, ta ikikimeyan ak na saray sondalo to. Siak a Katawan a Dios so nansalita. 


21 “No nagawa la ya, pagmaliwen kon mabiskeg iray totood Israel tan sika, Ezekiel, pansalitaen ta ka a narengel na balang sakey ed sikara, pian naamtaan da a siak so Katawan.”  

Dusaen na Katawan so Egipto 


1 Say Katawan akisalitad siak lamet. 
2 Inkuanto, “Sika a toon ompatey, mampropisiya ka tan ibawag mo so ibabagak, siak a Katawan a Dios. Nepeg mon ikulyaot ira yan salita: 

Onsasabi lay agew a makapataktakot! 


3 Asingger la so agew, say agew ya onggalaw so Katawan, 

Say agew a malorem tan magunigon iray bansa. 


4 Walay nagawan bakal ed Egipto 

Tan walay baleg a kaermenan ed Sudan. 

Amayamay iray napatey ed Egipto; 

Nasamsam iray kayamanan na bansa 

Tan nataynan ya aderal-deral. 


5 “Diad satan a bakal napatey met iray sondalon inuupaan a taga Sudan, Libia, Lidia, Arabia, Kub, tan anggan saray dilin totook.” 


6 Say Katawan kuanto, “Amin da ray manangyagel na Egipto manlapud Migdol diad baybay ya anggad Aswan diad abalaten et napatey ira ed bakal. Siak a Katawan a Dios so nansalita. 
7 Say dalin magmaliw a sankabegtewan ed intiron mundo, tan sigput a nataynan ya aderal-deral iray siudad to. 
8 No poolan koy Egipto tan napatey iray amin a manangyagel to, naamtaan da a siak so Katawan. 


9 “No asabi la tan ya agew tan aderal la so Egipto, mambapor iray ibakik a manaktakot ed saray ag nagugunigon a totood Sudan, et nataktakot ira lapud kaderal na Egipto. Onsasabi la tan ya agew!” 


10 Say Katawan a Dios kuanto, “Ikanak si Ari Nabucodonosor na Babilonia a mangoput ed saray kayamanan na Egipto. 
11 Onsabi so ari tan saray maruksan sondalo to a manderal ed dalin na Egipto. Dogpaan da na ispada so Egipto, et napano na bangkay so dalin. 
12 Paekatan ko so Ilog na Nilo tan paoleyan kod saray maoges a totoo so Egipto. Deralen na saray sangkaili so intiron bansa. Siak a Katawan so nansalita.” 


13 Say Katawan a Dios kuanto, “Deralen ko ray talintao tan saray tila-tilan diriyos ed Memfis. Anggapo lay manoley ed Egipto, tan taktakoten kon amin iray totoo. 
14 Pagmaliwen kon begtebegtew so abalaten na Egipto tan poolan koy siudad na Zoan diad baybay. Dusaen koy manonan siudad na Tebes. 
15 Ipaliknak so sulit na pasnuk ko ed siudad na Pelusium, say baleg a tirinsira na Egipto. Deralen ko so kayamanan na Tebes. 
16 Poolan ko so Egipto, tan nairapan so Pelusium. Nageba ray padir na Tebes, tan nadelap so siudad. 
17 Ompatey ed bakal iray mamalangwer a lalakin taga siudad na Hiliopolis tan Bubastis, tan saray arum a totoo ed nadakep ira. 
18 Nakobutan na bilonget so Tafnes no ekalan koy pakayari so Egipto tan panganggaen koy biskeg ya ikikinon na saray totoo to. Nakobutan na lorem so Egipto, tan nadakep ya amin iray totoo ed saray siudad to. 
19 No onya so panusak ed Egipto, nakabatan da a siak so Katawan.” 

Say Apoter a Pakayari na Ari na Egipto 


20 Nen kumapiton agew na ononan bulan na kumalabinsakey a taon na inkibantak mid arum a bansa, say Katawan akisalitad siak. 
21 Inkuanto, “Sika a toon ompatey, pinoter koy taklay na ari na Egipto. Anggapoy amerber odino angyan na sanlaoy to, pian onabig komun tan ombiskeg lamet a mangegna na ispada. 
22 Natan sirin, sikato ya so ibabagak, siak a Katawan a Dios: Siak so kalaban na ari na Egipto. Poteren koy duaran taklay to—samay mabiskeg ni a taklay to tan samay apoter la—et napattak ed satan ed lima to so ispada. 
23 Itaytayak kod intiron mundo iray Egipsio. 
24 Insan ko pabiskegen iray taklay na ari na Babilonia tan ipabemben kod sikato so ispadak. Balet poteren ko ray taklay na ari na Egipto, et manayay tan ompatey ed arap da ray kalaban to. 
25 On, pakapoyen ko so ari na Egipto tan pabiskegen ko so ari na Babilonia. No iter kod sikato so ispadak tan itoro tod Egipto, naamtaan na balang too a siak so Katawan. 
26 Itaytayak kod intiron mundo iray Egipsio. Diad satan naamtaan da a siak so Katawan.”  

Niparad Sakey a Kiew a Sidro so Egipto 


1 Nen ononan agew na kumatlon bulan na kumalabinsakey a taon na inkibantak mid arum a bansa, say Katawan akisalitad siak. 
2 Inkuanto, “Sika a toon ompatey, ibagam ed ari na Egipto tan diad amin a totoo to: 

Agaylay biskeg yo! 

Antoy pangiparaan kod sikayo? 


3 Singa kayo sakey a kiew a sidro ed Libano, 

A marakerakep iray masalumpapak a sanga-sanga to, 

Sakey a kiew ya atagtagey a nasasabi toy kaloreman. 


4 Walay danum a mamapabaleg ed sayan kiew, 

Wala ray sobul ed dalem na dalin a manatagano ed samay kiew. 

Sinalog da may pasen a tutubuan to may kiew. 

Tan angipaagos iray danum na kolus ed amin da ray kiew ed takel. 


5 Lapud asalusalug imay kiew, 

Binmalbaleg nen saray arum a kiew, 

Sinmalumpapak tan dinmokey iray sanga to. 


6 Amin a klasiy manok et nanobung ed saray sanga to; 

Saray ayayep ed takel et nananaanak irad silong to; 

Nanayam ed silong to iray bansa na intiron mundo. 


7 Agaylay dakep to man a kiew— 

Atagtagey tan andorokey iray sanga to. 

Asabi na saray lamut to iray managagos a danum ed dalem na dalin. 


8 Diad tanamanan na Dios et anggapoy sidro a makapipara ed sayan kiew. 

Anggapoy saleng a makapipara ed kasalumpapak na saray sanga to. 

Diad dilin tanamanan na Dios anggapoy kiew a makapipara ed inkarakep to. 


9 Ginawak iman a kiew a marakep, tan masalumpapak iray sanga to. 

Amin da ray kiew ed Eden a tanamanan na Dios et makakaibeg irad sayan kiew. 


10 “Natan sirin, siak a Katawan a Dios, ibagak ed sika no antoy nagawa ed sayan kiew a binmaleg ya anggad atokdul toy kaloreman. Diad imbaleg to pinmalalo met so panagpaatagey to; 
11 kanyan impolisay ko tan inabuloyan ko a naala na sangkailin manoley. Iter tod saman a kiew so kanepegan na inkaoges to. 
12 Saray maruksan sangkaili ibatang da man a kiew tan paolyan da. Natumba ed balang palandey tan balang patar iray sanga to tan saray aluplupak a pokel to. Ontaynan ira may bansan nanaayam ed silong to. 
13 Ondago ray manok tan onpeket irad samay atumban kiew, tan ontonton ed saray sanga-sanga to iray ayayep ed katakelan. 
14 Kanyan manlapud natan, anggapo la so kiew, anggaman anto lay pakasalog ed sikato, ya ombaleg a singa saman odino makasabid kaloreman so toktok to tan naparaan to man a kabaleg. Amin da asintinsiaan ya ompatey iran singa saray ompatey a totoo, asintinsiaan iran mikasakey ed saray oonla ed pasen a panaayaman da ray inaatey.” 


15 Sikato yay kuan na Katawan a Dios: “No agew a samay kiew onlad pasen a panaayaman da ray inaatey, patabonan kod danum ed dalem na dalin a tanda na panermen. Saraan ko ray ilog tan ag ko paagosen iray kolus. Lapud inatey imay kiew, kobutan ko na bilonget iray Kapalandeyan na Libano tan palenesen kon amin iray kiew ed palandey. 
16 No iyakar kod pasen a panaayaman da ray inaatey, nayegyeg iray bansa lapud biskeg na tanul na kapelag to. Manliket ed kapelag to iray amin a kiew ed Eden tan amin da ray pinili, a maung so inkasalug dan kakiewan ed Libano, a wala la rad pasen a panaayaman da ray inaatey. 
17 Mila rad sikato ed pasen a panaayaman da ray inaatey, pian mikasakey irad saray wadman la. Amin da ra may nanayam ed silong to et nikaykayat irad saray bansa. 


18 “Samay kiew et say Egipto tan amin da ray totoo to. Anggan saray kiew ed Eden ag ira ontalona ed kaatagey tan karakpan to. Balet natan, singa saray kiew ed Eden, onla may kiew ed pasen a panaayaman da ray inaatey tan mikasakey ed saray maoges tan saray inaatey ed bakal. Siak so nansalita,” kuay Katawan a Dios.  

32

Nipara ed sakey a Buaya so Ari na Egipto 


1 Nen ononan agew na kumalabinduan bulan na kumalabinduan taon na inkibantak mid arum a bansa, say Katawan akisalitad siak. 
2 Inkuanto, “Sika a toon ompatey, maermen mon pasakbayan so ari na Egipto. Ibagam yan salitak ed sikato: Ipapasen moy sikan dili a lion ed saray bansa, balet singa ka buaya ya ontitiblung ed ilog. Pipitekan na saray salim so danum tan dodotakan mo ray ilog. 
3 No mantitipon iray amayamay a bansa, erelen ta kad iket ko insan ta ka pagoyur ed sikara ed sakbit. 
4 Ibantak ta ka ed dalin tan ipakan ta ka ed saray amin a manok tan ayayep ed intiron mundo. 
5 Itabun koy naboboluk a bangkay mo ed saray kapalandeyan tan saray patar. 
6 Iyibung koy dalam ya anggad naibungan iray kapalandeyan tan napano ray kolus. 
7 No deralen ta ka, kobutan koy tawen tan pabilongeten ko ray bitewen. Onamut ed kaloreman so agew tan ag onsinag so bulan. 
8 Ag ko pasinagen iray amin a silew ed tawen tan kobutan ko na bilonget so mundom. Siak a Katawan a Dios so nansalita. 


9 “Amayamay iray bansan nagunigon no ikayat ko ed saray ag mo ni nadngelan a bansa so balitan nipaakar ed kaderal mo. 
10 Onkelaw iray amayamay a bansa lapud gawaen kod sika. No iwasiwas koy ispadak, onggiwgiw ed takot iray arari. Diad agew a katalom, onggiwgiw iran amin ed takot lapud pangyagel dad bilay da.” 


11 Say Katawan a Dios kuantod ari na Egipto, “Piarapan mo so ispada na ari na Babilonia. 
12 Abuloyan kon saray sondalo na saray maruksan bansa et oyusen da ray ispada ra, ta pateyen da ray amin a totoom. Naderal ya amin iray totoom tan amin a bengatlan ikikinon mo. 
13 Pateyen kon amin iray bakam ed gilig na danum. Anggapo lad satan so totoo odino baka a mampitek ed saray danum. 
14 Palinewen ko ray danum mo tan paagosen kon makalna iray ilog mo. Siak a Katawan a Dios so nansalita. 
15 No pagmaliwen kon andi-kakanaan tan begtebegtew so Egipto, tan pateyen ko ray amin a manaayam diman, naamtaan da a siak so Katawan. 
16 Magmaliw a kantan para tolur iyan makapaermen a pasakbay. Kantaen ya na saray bibii ed saray bansa diad panermen dad Egipto tan amin da ray totoo to. Siak a Katawan a Dios so nansalita.” 

Say Pasen a Panaayaman da ray Inaatey 


17 Nen kumalabinliman agew na ononan bulan na kumalabinduan taon na inkibantak mid arum a bansa, say Katawan akisalitad siak. 
18 Inkuanto, “Sika a toon ompatey, ermenan mon amin iray amayamay a totood Egipto. Paonlam ed pasen a panaayaman da ray inaatey iray Egipsio pati saray arum a makapanyarin bansa. 
19 Ibagam ed sikara: 

“Abaloan yo a maganggana kayo ni nen saray arum? 

Onla kayo ed pasen a panaayaman da ray inaatey 

tan mansiansia kayod man, pati saray makasalanan. 


20 “Napelag iray totood Egipto, pati saray inaatey ed bakal. Akaparaan lay sakey ya ispadan mamatey ed sikaran amin. 
21 Saray matalonggaring a panguloy sondalo tan saray akigampid saray Egipsio diad impibakal da et maliket dan awaten ed pasen a panaayaman da ray inaatey iray Egipsio. Iyeeyag da: ‘Linmasur dia iray totoon maoges ya inaatey ed bakal, tan nia ran kidokul-dokul!’ 


22 “Wadman so Asiria, ya aliber-liber na saray lobuk da ray sondalo to. Apatey iran amin ed bakal, 
23 tan walad sankaaraleman a parti na pasen a panaayaman da ray inaatey iray lobuk da. Inaatey ed bakal iray amin a sondalo to, tan aliber na saray lobuk da so pantion to. Balet nen saman tinataktakot da ray walad dalin da ray mabilay. 


24 “Wadman so Elam, ya aliber-liber na saray lobuk da ray sondalo to. Apatey iran amin ed bakal, tan ag ira asegat a niakar ed pasen a panaayaman da ray inaatey. Nen mabilay ni ra nantataktakot ira, balet natan akarokul iran inaatey tan naplag irad kababaingan. 
25 Mandokdokul so Elam a kaiba to ray inaatey ed bakal, tan aliber na saray lobuk da ray sondalo to. Ag ira asegat ya amin; apatey iran amin ed bakal. Nen mabilay ni ra nantataktakot ira, balet natan akarokul iran inaatey tan naplag irad kababaingan, a mibibiang irad nansumpalan da ray totoon apatey ed bakal. 


26 “Wadman so Mesec tan say Tubal, ya aliber-liber na saray lobuk da ray sondalo ra. Ag ira asegat ya amin; apatey iran amin ed bakal. Balet nen saman tinataktakot da ray mabilay. 
27 Aliwan mapagalang a tolur so impangitolur ed sikara; aliwan singa impangitolur ed saray matalonggaring a sondalo nen saman,* a nen linma rad pasen a panaayaman da ray inaatey, akaarmas ira, niiyan ed silong na olo ra iray ispada ra, tan nitapew ed bangkay da iray samper† da. Makapanyari ra yan matalonggaring a sondalo nen saman, kanyan tatakotan ira na saray mabilay. 


28 “Onya so kabaktar da ray Egipsio, a kaiba da ray ag asegat ya apatey ed bakal. 


29 “Wadman so Edom, a pati saray arari tan saray manoley to. Makapanyari ran sondalo nen saman, balet natan akarokul irad ayaman da ray inaatey a kaiba da ray totoon ag asegat ya apatey ed bakal. 


30 “Amin da ray prinsipi ed baybay et wadman met ira; wadman met iray taga Sidon. Nen saman nantataktakot ira lapud pakayari ra, balet natan naplag irad kababaingan a pati saray apatey ed bakal tan niparokul iran ag asegat. Minabang irad kababaingan da ray oonlad pasen a panaayaman da ray inaatey. 


31 “Naligliwa so ari na Egipto tan saray sondalo to diad pakanengneng tod sarayan amin ya apatey ed bakal,” kuay Katawan a Dios. 


32 “Inyabuloy kon nantaktakot ed saray mabilay so ari na Egipto, balet natan sikato tan saray amin a sondalo to et napatey ira tan niparokul ira a kaiba da ray ag asegat ya apatey ed bakal.” Say Katawan a Dios so nansalita.  

Say Dios Tinoro ton Managbantay si Ezekiel 

(Ez. 3:16-21) 


1 Say Katawan akisalitad siak. 
2 Inkuanto, “Sika a toon ompatey, ibagam ed saray totoo so nagawa no mangyakar ak na bakal ed sakey a dalin. Saray totood saman a bansa mamipili rad sikara na sakey a managbantay. 
3 No nanengneng ton ondadago ray kalaban, paknulen toy trumpita a pamasakbay tod balang sakey a too. 
4 Siopamay toon makadngel ed samay pasakbay, balet et ag to ingalngalep tan onsabiy kalaban a mamatey ed sikato, sikaton dili so natetel ed ipatey to. 
5 Kasalanan toy impatey to, lapud ag to inngalngalep so pasakbay. No dinengel to may pasakbay, akabatik komun. 
6 No nanengneng na managbantay ya ondadago ray kalaban, et ag to paknulen so trumpita, onsabi ed satan iray kalaban tan pateyen da ray makasalanan, balet samay managbantay so natetel tan singilen kod sayan impatey da. 


7 “Natan, sika a toon ompatey, gawaen ta ka a managbantay na bansa na Israel. Nepeg mon ipasabid sikara iray pasakbay ya iiter kod sika. 
8 No imbawag kon ompatey so toon maoges, balet et ag mo pinasakbayan a mangoman ed maoges a panagbilay to, sikatoy ompatey a makasalanan, balet sikay tetelen ko ed impatey to tan singilen ta ka. 
9 No pasakbayan moy sakey a toon maoges, et ag ontondan mankasalanan, sikatoy ompatey a makasalanan, balet nilaban moy bilay mo.” 

Say Kanepegan na Balang sakey a Too 


10 Say Katawan akisalitad siak. Inkuanto, “Sika a toon ompatey, olit mon ibagad saray Israelita so sasalitaen da: ‘Nabebelatan kami lapud saray kasalanan tan saray kaogsan mi. Onkakapoy kami lan onkakapoy. Panon niy pambilay mi?’ 
11 Ibagam ed sikara a legan a siak so mabilay a Katawan a Dios, ag ko panliketan so ipatey na toon makasalanan. Labay ko ingen a magbabawid saray kasalanan to tan mambilay. Israel, tondaan mo lay kaogsan a gagawaen mo. Akin et labay moy ompatey? 


12 “Natan, sika a toon ompatey, ibagam ed saray Israelita a no mankasalanan so matonung a too, ag nilaban na maung iran ginagawa to. No ontondan manggaway kaogsan so toon maoges, ag la nadusa. Balet no mankasalanan so maung a too, ag nipaliis ed patey so bilay to. 
13 Nayarin isipan kon mambilay so maung a too, balet no nunoten ton masarag la ray ginagawa ton kamaungan insan igapo toy mankasalanan, ag ko nunoten so antokaman a ginagawa ton kamaungan. Ompatey lapud saray kasalanan to. 
14 Nayarin pasakbayan koy toon maoges a sikatoy ompatey, balet no ontondan mankasalanan tan gawaen toy kaptekan tan kamaungan— 
15 singa bilang ipawil toy impotika na akautang ed sikato odino ipawil toy tinakew to—no ontondan mankasalanan tan onuren to ray ganggan a mangiter na bilay, sikatoy ag ompatey no ag ingen mambilay. 
16 Pirdonaen ko ray ginagawa ton kasalanan tan mambilay lapud nanggawa na kaptekan tan kamaungan. 


17 “Balet, ibabaga na saray totoom ya aliwan matonung so gagawaen ko! Aliwan tua tan, no ag ingen say kagagawa ra so aliwan matonung. 
18 No itonda na matonung a too so manggaway kamaungan tan igapo toy manggaway kaogsan, ompatey lapud saya. 
19 No ontondan mankasalanan so toon maoges tan manggawa lay kaptekan tan kamaungan, mambilay lapud saya. 
20 Balet Israel, ibabagam ya aliwan matonung so gagawaen ko. Sintinsiaan ta ka onung na gagawaen mo.” 

Say Balitan Nipaakar ed Kapelag na Jerusalem 


21 Nen kumaliman agew na kumaplon bulan na kumalabinduan taon na inkibantak mid arum a bansa, walay sakey a toon akabatik a nanlapud Jerusalem tan imbaga tod siak a naplag la so siudad. 
22 Diad samay labi kasakbayan na insabi to, aliknak so biskeg na pakapanyari na kiwawalay Katawan. Nen sinmabi may too ed samay kaimbwasan, impawil na Katawan ed siak so pakapansalita lamet. 

Saray Kasalanan na saray Totoo 


23 Say Katawan akisalitad siak. 
24 Inkuanto, “Siak a toon ompatey, saray totoon manaayam ed saray aderal-deral a siudad na dalin na Israel et ibabaga ra: ‘Saksakey a too si Abraham, et niiter ed sikatoy intiron dalin. Amayamay itayo la, kanyan natan kayaryan tayo la yay dalin.’ 


25 “Ibagam ed sikara so ibabagak, siak a Katawan a Dios: Mangakan kayoy karnin nandala. Mangigagalang kayod saray talintaoy diriyos. Mampapatey kayo na saray totoo. Panoy pangibabaga yon kayaryan yoy dalin? 
26 Manmamatalek kayo ed saray ispada yo. Makapaingungot iray kagagawa yo. Mikakaloguran so balang sakey ed sikayo. Panoy pangibabaga yon kayaryan yoy dalin? 


27 “Ibagam ed sikara a siak a Katawan a Dios papasakbayan ko ra a legan a mabilay ak andi-duaruwan ompatey iray totoon manaayam ed saray aderal-deral a siudad. Kanen na saray ayayep ed katakelan iray manaayam ed saray bario. Ompatey ed salot iray manaamut ed saray kapalandeyan tan diad saray ongib. 
28 Pagmaliwen kon begtebegtew tan andi-kakanaan so dalin na Israel tan panganggaen koy inkikinon dan pakayari. Pagmaliwen kon anggapoy onkitakitaw iray kapalandeyan to, pian anggapoy malabay ya ondalan diman. 
29 No dusaen ko ray totoo lapud saray kasalanan da tan pagmaliwen kon andi-kakanaan so dalin da, naamtaan dad satan a siak so Katawan.” 

Ag Onuren na saray Totoo iray Salita na Propita 


30 Say Katawan kuanto, “Sika a toon ompatey, mantotongtong iray totoom na nipaakar ed sika no mantitipon irad abay na saray padir na siudad odino diad saray dalan ya ompogtad kaabungan da. Ikuandad sakey tan sakey, ‘Itila, ta dengelen tayo ray salitan nanlapud Katawan natan.’ 
31 Kanyan saray totook mantitipon iran ondengel na ibagam, balet ag da susumpalen so ibagam a gawaen da. Walad bibil da ray salitan napnoy aro, balet itutuloy day panagagom da. 
32 Para sikara anggapoy pidomaan mod saray managpaliket na karaklan diad panamegley na kansion para arowan odino panagtogtog na arpa. Dedengelen da ray amin a sasalitaen mo, balet anggapoy anggan sakey ya oonuren da. 
33 Balet no ontua ray amin a salitam—et talagan ontua ra—naamtaan dad satan a walay sakey a propitan nanayam ed pegley da.”  

Saray Managpastol ed Israel 


1 Say Katawan akisalitad siak. 
2 Inkuanto, “Sika a toon ompatey, mansalita ka na sumpa ed saray manoley ed Israel. Mampropisiya kad sikara tan ibagam ed sikara so ibabagak, siak a Katawan a Dios: Asintinsiaan kayo lan nadusa, sikayon pumapastol ed Israel! Aasikasoen yoy sikayon dili, balet ag yon balut ipapastol iray karniro. 
3 Iinomen yoy gatas, isosolung yo ray lanan abel, papatasen tan kakanen yo ray sankaabigan a karniro. Balet ag yon balut ipapastol iray karniro. 
4 Ag yo inasikaso iray makapoy, ag yo tinambal iray mansasakit, ag yo binerber so sugat da ray asugat, ag yo pinapawil iray akar-akar, odino inanap iray abalang. Pinapairap yo ra lalaingen. 
5 Lapud anggapoy mamapastol ed saray karniro, nikaykayat ira tan pinapatey tan binubuag ira na saray ayayep ed katakelan. 
6 Kanyan nanakar-akar ed kapokdulan tan diad kapalandeyan iray karnirok. Nikaykayat irad nandoroman pasen ed intiron mundo. Anggapoy anggan sakey a nananap ed sikara. 


7 “Natan, sikayo a pumapastol, dengel yoy ibabagak ed sikayo, siak a Katawan. 
8 Andi-duaruwa a siak so mabilay a Dios; dinmengel kayo komun ed siak. Dinogpaan, pinatey tan binuag na saray ayayep ed katakelan iray karnirok lapud anggapoy mampastol ed sikara. Saray pumapastol ko et ag da inanap iray karnirok. Say laman dan dili so inaasikaso ra, aliwan saray karniro. 
9 Kanyan dengel kayod siak, sikayo ran pumapastol. 
10 Ibawag ko a siak a Katawan a Dios so kalaban yo. Ekalen kod sikayo ray karnirok tan ag ta kayo lan balut pampastolen ed sikara; ag ko la iyabuloy a say laman yon dili labat so asikasoen yo. Iyagel kod sikayo iray karnirok tan ag ko iyabuloy a kanen yo ra. 

Say Maung a Pumapastol 


11 “Siak a Katawan a Dios ibagak ed sikayo a siak a dili so mananap ed saray karnirok tan asikasoen ko ra 
12 a singa pangasikaso na pumapastol ed saray karniro to ran nikaykayat balet atiptipon ira lamet. Isempet ko ra a manlapud saray pasen a nikaykayatan da diad samay agew ya ambilonget tan maatap. 
13 Alaen ko rad saray arum a bansa, pantitiponen ko ra, insan ko ra ipawil ed dilin dalin da. Iwanwan ko rad kapalandeyan tan kakolusan na Israel, tan pankabkaben ko rad malambut a pastolan. 
14 Pankabkaben ko rad patar na kapalandeyan ya arawid kaatapan, diad saray patar tan diad amin a mabonan pastolan ed dalin na Israel. 
15 Siak a dili so mampastol ed saray karnirok, tan iyanapan ko ray pasen a pampainawaan da. Siak a Katawan a Dios so nansalita. 


16 “Anapen ko ray abalang, papawilen ko ray akaarawi, berberen ko ray asugat, tan tambalen ko ray mansasakit; balet deralen ko ray mataba tan mabiskeg, ta siak so pumapastol a manggagaway kaptekan. 


17 “Natan sirin, karnirok ira, siak a Katawan a Dios ibabagak ed sikayo a sintinsiaan koy balang sakey ed sikayo tan ibiig koy maung ed makapoy, saray karniro ed saray kanding. 
18 Saray arum ed sikayo et ag ni apenek ed saray sankaabigan a dika; ginagatinan yo ingen iray ag yo kakanen! Iinomen yo ray malinew a danum tan kikiloten yo ray ag yo iinomen! 
19 Saray arum a karnirok et kaukolan a kanen da ra may dikan gagatinan yo tan inomen da ra may danum a kikiloten yo. 


20 “Kanyan natan, siak a Katawan a Dios ibabagak ed sikayo a sintinsiaan ta kayo ran mabiskeg a karniro tan saray makapoy a karniro. 
21 Impapaliis yo ray mansasakit tan binubuno yo ran pinaarawid poluk. 
22 Balet iyagel ko ray karnirok tan ag ko la iyabuloy a napairap ira lamet. Sintinsiaan ko so balang sakey ed saray karnirok ta ibiig koy maung ed maoges. 
23 Itdan ko ray sakey ya arin singa si aripen kon David tan sikatoy saksakey a mampastol ed sikara, tan asikasoen to ra. 
24 Siak a Katawan so magmaliw a Dios da, tan say manoley ed sikara et sakey ya arin singa si aripen kon David. Siak a Katawan so nansalita. 
25 Misipanan ak ed sikara tan sayan sipanan et mangyarawi ed sikara ed maoges. Paandien kod dalin iray maruksan ayayep, pian arawid kaatapan iray karnirok diad panayaman dad saray kaalogan tan diad iyogip dad katakelan. 


26 “Bindisionan ko ra tan abuloyan ko ran manayam ed kaliber-liber na masanton pokdul* ko. Bindisionan ko rad man na saray ompelag ya oran no nakaukolan da. 
27 Mambunga ray kakiewan, wala ray bungay kaalogan, tan manayam ed dilin dalin to ya arawid kaatapan so balang sakey a too. No paksoten koy akagolunggolung ed saray totook tan ibolus ko rad saray angaripen ed sikara, naamtaan dad satan a siak so Katawan. 
28 Ag la ran balut samsaman na saray bansan anggapoy Dios da, tan ag la ra buagen na saray ayayep ed takel. Mambilay la ran arawid kaatapan, tan anggapo lay manaktakot ed sikara. 
29 Itdan ko ra na mataban kaalogan tan patondaen ko la so eras ed dalin. Ag la rad satan balbalawen na saray arum a bansa. 
30 Naamtaan na balang sakey ya iyaagel koy Israel tan sikara so totook. Siak a Katawan a Dios so nansalita. 


31 “Sikayo ran karnirok, say poluk a papakanen ko, et sikayo ray totook, tan siak so Dios yo,” kuay Katawan a Dios.  

Say Dusa ya Iter na Dios ed Edom 


1 Say Dios akisalitad siak. 
2 Inkuanto, “Sika a toon ompatey, mansalita ka na sumpad Edom. 
3 Ibagam ed saray totood man so ibabagak, siak a Katawan a Dios: 

“Siak so kalaban yo, sikayon kapalandeyan na Edom! 

Pagmaliwen ta kayon andi-kakanaan tan begtebegtew a dalin. 


4 Taynanan kon aderal-deral iray siudad mo 

Tan say dalin mo a begtebegtew; 

Diad satan naamtaan mo a siak so Katawan. 


5 “Sikay mabetbet a kalaban nen saman na Israel tan impapapatey mo ray totoo to diad samay panaon na inkaderal to, salanti samay kaonuran ya impakadusa to lapud saray kasalanan to. 
6 Lapud saya, legan a siak so mabilay a Katawan a Dios, andi-duaruwan say patey so pansumpalan mo, tan ag mo ya nibatikan. Nankasalanan kad* impanpatey mod saray totoo, kanyan osilan ka met na patey. 
7 Pagmaliwen kon andi-kakanaan so dalin mo, Edom, tan pateyen kon amin iray manakar diman. 
8 Tayakan ko na bangkay iray kapalandeyan mo, tan saray bangkay da ray napatey ed bakal et nitaytayak irad kapokdulan tan diad saray patar. 
9 Pagmaliwen ta kan begtebegtew ya anggad angga, tan anggapo lay manayam lamet ed saray siudad mo. Naamtaan mod satan a siak so Katawan. 


10 “Imbagam a kayaryan mo ra may duaran bansa, say Juda tan say Israel, tan saray dalin da, tan sakopen mo ra, anggaman a siak a Katawan so Dios da. 
11 Lapud saya, legan a siak so mabilay a Katawan a Dios, andi-duaruwan singilen ta ka lapud samay impanpasnuk mo, impangimon mo, tan samay impanbosul mod saray totook. Naamtaan da a dudusaen ta ka lapud saramay ginagawam ed sikara. 
12 Diad satan, nakabatan mo a siak a Katawan et nadngel ko may mapaatagey mon impansalita a begtebegtew iray kapalandeyan na Israel tan nayarian mon gawaen so labalabay mo ed sikara. 
13 Nadngel koy mapalalon mapaatagey ya impansasalitam sumpad siak.” 


14 Say Katawan a Dios kuanto, “Pagmaliwen ta kan begtebegtew pian manliket so intiron mundo ed inkaderal mo, 
15 a singa samay impanliket mod inkaderal na Israel a kayaryan ko. Say kapalandeyan na Seir, on, say intiron dalin na Edom, magmaliw a begtebegtew. Diad satan naamtaan na amin a katoowan a siak so Katawan.”  

Say Bindision na Dios ed Israel 


1 Say Katawan kuanto, “Sika a toon ompatey, mansalita kad kapalandeyan na Israel tan ibagam ya ondengel ira ed ibabagak ed sikara, 
2 siak a Katawan a Dios: Saray kalaban na Israel kuanda, ‘Maung, anggan sarayan abaybayag lan kapokdulan et kayaryan tayo la ra!’ 


3 “Mampropisiya ka, sirin, tan ibawag mo so ibabagak, siak a Katawan a Dios. Nen adakep tan asamsaman na saray kaliber-liber a bansa so kapalandeyan na Israel, niluludlurey na balang sakey a too so Israel. 
4 Natan sirin dengel yoy ibabagak, siak a Katawan a Dios, ed sikayo ran kapalandeyan tan kapokdulan, sikayo ran kolus tan patar, sikayo ran pasen ya ataynan ya aderal-deral, sikayo ran ataynan tan asamsaman a siudad tan binabalaw na amin da ray kaliber-liber a bansa. 


5 “Diad gaway pasnuk ko, siak a Katawan a Dios, nansalita ak na sumpad saray kaliber-liber a bansa, nagkalalo lad Edom. Diad ontan lan liket tan panagbalaw da, dinakep day dalin ko tan kinayaryan da ray pastolan to. 


6 “Kanyan mampropisiya ka ed dalin na Israel; salitam ed saray kapalandeyan, saray kapokdulan, saray kolus, tan saray patar so ibabagak, siak a Katawan a Dios diad maimon a pasnuk ko, lapud saramay impanpapabaing tan impanleleglemew na saray bansa ed sikara. 
7 Siak a Katawan a Dios sinambaan kon ipelag ed kababaingan iray bansan walad kaliber-liber. 
8 Balet mambulong lamet iray kakiewan ed kapalandeyan na Israel tan mambunga ra a para sikayon totook ya Israel. Magano la so isempet yo. 
9 Wala ak ed diking yo, tan andi-duaruwa a nabaka lamet so dalin yo tan nataneman. 
10 Parakelen koy bilang yo. Manayam kayod saray siudad tan pasimbaloen yon ipaalagey iray aderal-deral a bengatla. 
11 Parakelen koy bilang da ray totoo tan saray ayayep. Magmaliw a dakel niy bilang yo nen say karakel yo nen saman, ta nawalaan kayo na amayamay ya anak. Panayamen ta kayod man a singa samay impanayam yo nen saman, ta paaligwasen koy bilay yo a mapalalo nen say bilay yo nen saman. Diad satan naamtaan yo a siak so Katawan. 
12 Papawilen ta kayo, sikayon totook ya Israelita, a manayam lamet ed dalin yo. Magmaliw a dilin dalin yo, tan ag to lan balut paerasen iray anak yo. 


13 “Siak a Katawan a Dios kuanko: Tua a saray totoo ibabaga ra a manangay too so bansa na Israel, tan tatakewen to ray anak na bansa. 
14 Balet manlapud natan, aliwa lan manangay too a bansa tan managtakew na saray anak to. Siak a Katawan a Dios so nansalita. 
15 Say dalin ag to la nepeg a dengelen iray bansan manluludlurey ed sikato odino onnengneng ed saray totoon mamapabaing ed sikato. Say dalin ag to la takewen iray anak to. Siak a Katawan a Dios so nansalita.” 

Say Balon Bilay na Israel 


16 Say Katawan akisalitad siak. 
17 Inkuanto, “Sika a toon ompatey, nen manaayam ed dalin da iray Israelita, dinotakan da may dalin da lapud maoges a kabibilay tan kagagawa ra. Impasen kon samay kagagawa ra et marotak onung ed ganggan a singa biin naliliberan.* 
18 Impaliknak ed sikara so sulit na pasnuk ko lapud saray impanpapatey dad saray totoo ed bansa tan lapud saray talintaoy diriyos a sikaray makasengeg na impandotak dad dalin. 
19 Sinintinsiaan ko ray dusa lapud maoges so impanbilay da tan saray ginagawa ra, kanyan inkaykayat ko rad nandoroman bansa. 
20 Diad inerman a niakaran da, impelag dad kagalangan so masanton ngaran ko, lapud imbabaga na saray totoo, ‘Totoo ra ya na Katawan, balet nakaukolan a taynan day dalin to.’ 
21 Sikato yay makasengeg no akin et ninunot koy para masanton ngaran ko, bangta impelag na saray Israelita ed kababaingan diad inerman a pasen a nila ra. 


22 “Natan sirin, salitam ed saray Israelita yan ibabagak ed sikara, siak a Katawan a Dios: Say gawaen ko et aliwan sikayoy makasengeg, Israelita, no ag ingen say masanton ngaran ko ya impelag yod kababaingan diad iner man a bansan nila yo. 
23 No iparontal kod saray bansa so kasantosan na mablin ngaran ko—say ngaran ya impelag yod kababaingan diad pegley da—nakabatan dad satan a siak so Katawan. Siak, a Katawan a Dios, so nansalita. Ikana ta kayo a mangiparontal ed saray bansa a masanto ak. 
24 Alaen ta kayo ed balang bansa tan ipawil ta kayo ed dilin dalin yo. 
25 Walsikan ta kayoy malinis a danum tan linisan ta kayod saray amin a talintaoy diriyos yo tan diad amin a bengatlan nandotak ed sikayo. 
26 Itdan ta kayo na balon puso tan balon isip. Ekalen kod sikayoy inmawet a puso yon singa bato tan itdan ta kayo na maonur a puso. 
27 Iyan kod sikayo so ispirituk tan patoluken ta kayod saray ganggan ko tan saray bilin kod sikayo. 
28 Insan manayam kayod dalin ya inter kod saray lalaki yo. Magmaliw kayon totook tan siak so Dios yo. 
29 Iyagel ta kayod antokaman a pakadotakan yo. Iganggan ko ray trigo a mamparakel ira, pian ag kayo la nadalan na eras. 
30 Parakelen koy bunga na saray kakiewan yo tan say naani ed kaalogan yo, pian anggapo la ray ondalan ya eras a makasengeg na pakapelagan yod kababaingan ed saray bansa. 
31 Nanunotan yod satan ira may maoges a ginagawa yo tan saray makapoy a kagagawa yo, et diad ontan kabosulen yoy sikayon dili lapud saray kasalanan yo tan saray kaogsan yo. 
32 Israel, labay kon ipaamtad sika ya aliwan sikay makasengeg na panggagawaan kod saya. Labay kon nabaingan tan napaabeba ka lapud saray gagawaen mo. Siak a Katawan a Dios so nansalita.” 


33 Say Katawan a Dios kuanto, “No alinisan ta kayo lad saray kasalanan yo, panayamen ta kayo lamet ed saray siudad yo tan paapiger kod sikayo iray aderal-deral. 
34 Saray ondadalan nen saman ed saray alog yo et anengneng dan apaolyan tan matakel la ra, balet padalusan ko rad sikayo lamet. 
35 Salitaen na balang sakey no panon a sayan siudad, a nen saman sakey a kalawakan, et nagmaliw a singa Tanamanan na Eden, tan no panon a panaayaman la tan apaliberan la na padir iray siudad ya ageba-geba, ataynan, tan aderal-deral nen saman. 
36 Diad satan saray siudad ed kaliber-liber ya ag aderal et naamtaan da a siak a Katawan so amasimbalon amaalagey ed saray aderal-deral a siudad tan amatanem ed saray apaolyan a kaalogan. Siak a Katawan so angisipan a gawaen koy onya—et tuan gawaen ko.” 


37 Say Katawan a Dios kuanto, “Abuloyan ko lamet iray Israelita ya onkerew irad siak na tulong, tan parakelen koy bilang da a singa poluk na karniro. 
38 Saray siudad ya aderal-deral ira natan et napano ra na saray totoo a singa inkapano na Jerusalem nen saman na saray karniron imbabagat no pista. Naamtaan dad satan a siak so Katawan.”  

37

Say Patar na Amaga ran Pokel 


1 Aliknak so pakayari na kiwawalay Katawan, et inala ak na ispiritu to tan inlira to ak ed patar a napno na saray pokepokel. 
2 Inliber-liber to ak ed samay patar, et anengneng koy ontan lan karakel a pokel ya amaga-magaan ira. 
3 Inkuantod siak, “Sika a toon ompatey, nabilay ni kasi ra yan pokel?” 

Inmebat ak, “Katawan a Dios, sika labat so makaebat ed satan a tepet mo!” 


4 Inkuanto, “Mampropisiya kad saray pokepokel. Ibagam ed sarayan amagan pokel ya ondengel irad salita na Katawan. 
5 Ibagam ed sikara a siak a Katawan a Dios et kuankod sikara: Itdan ta kayoy ingas tan pabilayen ta kayo. 
6 Itdan ta kayo na olat tan laman, insan balkuten ta kayo na baog. Itdan ta kayo na ingas tan pabilayen ta kayo. Naamtaan yod satan a siak so Katawan.” 


7 Kanyan nampropisiya ak onung na nibagad siak. Legan ak a mansasalita, akadngel ak na makmaksil a tanul, insan ginmapon natotoop ira may pokel. 
8 Nen ombabantay ak, akobutan na olat tan laman ira may pokepokel, insan ira abalkut na baog. Balet ag ni ra onlinawa. 


9 Inkuan na Dios ed siak, “Sika a toon ompatey, mampropisiya ka ed dagem.* Ibagam ed dagem a say Katawan a Dios igaganggan to ya onsabin manlapud amin a dapag, onsibuk ed sarayan bangkay, pian ombilay ira.” 


10 Kanyan nampropisiya ak onung na nibagad siak. Linmoob ed saramay bangkay so ingas, et binmilay ira tan inmaalagey ira. Singa amayamay a sondalo so karakel da. 


11 Inkuan na Dios ed siak, “Sika a toon ompatey, saray totood Israel et singa sarayan pokepokel. Ibabaga ra ya amagaan ira, naandian la ray ilalo tan anggapoy kabaliksan na arapen da. 
12 Kanyan mampropisiya kad saray totook ya Israelita, ta ibagam ed sikara a siak a Katawan a Dios et lokasan ko ray lobuk da. Ipaway ko ra, insan ko ra ipawil ed dalin na Israel. 
13 No lokasan ko la ray lobuk ya akaipomponan na saray totook tan ipaway ko la ra, naamtaan dad satan a siak so Katawan. 
14 Ingasan ko ra et nabilay ira, insan ko ra panayamen ed dilin dalin da. Naamtaan dad satan a siak so Katawan. Insipan ko a gawaen ya—et tuan gawaen ko. Siak a Katawan so nansalita.” 

Say Juda tan Israel ed Sakey a Nanarian 


15 Say Katawan akisalitad siak lamet. 
16 Inkuanto, “Sika a toon ompatey, mangala kay sakey a bislak tan isulat mod satan a bislak ira yan salita, ‘Say nanarian na Juda.’ Insan ka mangalay sakey nin bislak tan isulat mod satan a bislak yan salita, ‘Say nanarian na Israel.’ 
17 Insan mo bembenan a nantapilan iray duaran bislak, pian singa ra saksakey a bislak. 
18 No saray totoom et tepeten da no antoy kabaliksan to ya, 
19 ibagam ed sikara a siak a Katawan a Dios et alaen ko so bislak ya ilalaman toy Israel, insan ko ilatup ed sakey a bislak ya ilalaman toy Juda. Pagmaliwen ko ran saksakey a bislak, insan ko ra bembenan ed limak. 


20 “Bembenan mod limam iray duaran bislak tan ipanengneng mod saray totoo. 
21 Ibagam ed sikara a siak a Katawan a Dios et alaen kon ipaway ed nandoroman bansa a nikaykayatan na amin a totook, pantitiponen ko ra, insan ko ra iyakar ed dilin dalin da. 
22 Pagmaliwen ko ran saksakey a bansa ed dalin, diad kapalandeyan na Israel. Nawalaan iray saksakey ya ari a manoley ed sikara, et ag la ra napaldua a duaran bansa odino napaldua ra a duaran nanarian. 
23 Ag da la dotakay sikaran dili, lapud saray makapaingungot a talintaoy diriyos odino lapud kasalanan. Ipaliis ko rad amin a pakapankasalanan dad siak. Linisan ko ra; magmaliw iran totook tan siak so Dios da. 
24 Say magmaliw ya ari ra et singa si aripen kon David. Mankakasakey iran walad silong na saksakey a manoley tan matoor dan onuren iray ganggan ko. 
25 Manayam irad dalin ya inter kod aripen kon Jacob, diad dalin a nanayaman na saray lalaki ra. Manayam irad man ya anggad angga, pati saray anak da tan amin a kabyangay boleg da. Anggad anggan manoley ed sikara so sakey ya arin singa si aripen kon David. 
26 Misipanan ak ed sikara; sayan sipanan so kaletan diad pambilay dan arawid kaatapan diad ando lan ando. Iletneg ko ra tan parakelen koy bilang da, tan magnayon a panalageyen kod dalin da so Timplok. 
27 Manayam ak diman ed kawalaan da; magmaliw a siak so Dios da tan sikaray totook. 
28 No nipasen ko lay Timplok a mansiansia ya anggad angga ed kawalaan da, naamtaan ed satan na saray bansa a siak a Katawan so amilid Israel a sikaray dilin totook.”  

Say Pangikana na Dios ed Gog 


1 Say Katawan akisalitad siak. 
2 Inkuanto, “Sika a toon ompatey, mansalita ka na sumpad Gog a manonan manoley na saray bansa na Mesec tan Tubal diad dalin na Magog. Mansalita ka na sumpad sikato 
3 tan ibagam ed sikato a siak a Katawan a Dios et kalaban to. 
4 Papoliktaren ko, insan ko tagaan so songut to, tan igayugoy kon iyarawi a pati amin a sondalo to. Sarayan sondalo ton amayamay a kaiba ray kabayo ra et akasamper tan akaispada so balang sakey ed sikara tan wala ray akakabayo a nampaparay kawes dan para bakal. 
5 Kaiba to ray lalakin taga Persia, Sudan, tan Libia ya akasamper tan akahilmit ira. 
6 Kaolup to met ya amin iray mibabakal a lalakin taga saray dalin na Gomer tan Bettogarma diad baybay; ontan met a kaiba to ray lalakin taga amayamay a bansa. 
7 Ibagam ed sikato a mamparaan tan pamparaanen to ray sondalo ton ipangulo to. 
8 Kalabas na amayamay a taon iganggan kon looban toy sakey a bansan saray totoo to et pinmawil iran nanlapud saray amayamay a bansa tan manaayam iran arawid kaatapay bakal. Looban to ray kapalandeyan na Israel ya abayag iran apaolyan tan ataynan, balet panaayaman la ra na amin da ray totoon arawid kaatapan. 
9 Sikato tan saray amayamay a sondalo to a pati saray amayamay a bansa et dogpaan dan singa ra kaloreman ya onlaknab ed saman a dalin.” 


10 Sikato yay kuan na Katawan a Dios ed kinen Gog: “No onsabiy tan a panaon igapom so mannunot na sakey a maoges a plano. 
11 Getmaen moy onloob ed sakey a bansan ag to niagel so sikaton dili, a mambibilay iray totoo ed kareenan tan arawi rad kaatapan diad saray baley ya anggapoy padir tan makapangyagel. 
12 Samsaman yo ray totoon manaayam ed saray siudad a nen saman aderal-deral. Nen saman atiptipon irad nanlapud saray bansa, tan natan manaayam irad pegley na mundo a wala ray ayayep tan arum a kayaryan da. 
13 Saray totoon taga Seba tan Dedan tan saray nigosiantin taga baley na Espanya et tepeten dad sika, “Tinipon mo ray sondalom ta ondogpa kayo tan mansamsam kayo, anto? Gagalam so manala na saray pilak tan balituk, saray baka tan saray kayaryan, insan mo ibatik ira yan asamsam mo anto?” 


14 Kanyan say Katawan a Dios imbaki to ak a mangibagad Gog na sayan labay ton ibagad sikato: “Natan legan a saray totook ya Israel et mambibilay iran arawid kaatapan, mamparaan kan* 
15 ondago manlapud arawin pasen mo diad baybay, ta ipangulom iray amayamay a makapanyarin sondalon taga amayamay a bansa ya akakabayo ran amin. 
16 Dogpaan mo ray totook ya Israel a singa ka bagyon ondadalan ed dalin. No onsabiy tan a panaon, ibaki ta kan onloob ed dalin ko, pian nipanengneng kod saray bansa no siopa ak, pian nipanengneng koy kasantosan ko diad panamegley mo. 
17 Sika so sinalitak la nen abayag lan panaon, nen imbawag ko diad panamegley na saray aripen kon propita ed Israel, ya onsabi ray agew a mangibaki ak na toon ondogpad Israel.” Say Katawan a Dios so nansalita. 

Dusaen na Dios so Gog 


18 Say Katawan a Dios kuanto, “Diad agew a looban nen Gog so Israel, mampasnuk ak na mapalalo. 
19 Ibabawag ko a diad gaway pasnuk ko, nagawad satan ya agew so mabiskeg a yegyeg ed dalin na Israel. 
20 Balang sira tan manok, balang ayep, baleg may melag, tan balang too onggiwgiw ed takot tod siak. Nakusbo iray kapalandeyan, nabosbos iray pandel, kelas, tan nageban amin iray padir. 
21 Taktakoten koy Gog diad panamegley na saray nandoroman desyang. Siak a Katawan a Dios so nansalita. Mandodoyukan na ispada iray totoo to. 
22 Dusaen ko diad panamegley na salot tan pateyan. Say makmaksil ya oran a nantarok na yilo, apoy, tan asupri, et ipelag kod sikato, saray sondalo to, tan saray amayamay a bansan akigampid sikato. 
23 Diad onya ipanengneng kod amin a bansa a siak so matalonggaring tan masanto. Diad satan naamtaan da a siak so Katawan.”  

39

Say Katalo nen Gog 


1 Say Katawan a Dios kuanto, “Sika a toon ompatey, mansalita ka na sumpad Gog a manonan manoley na saray bansa na Mesec tan Tubal, tan ibagam ed sikato a siak so kalaban to. 
2 Ipadalan kod sananey a dalan, insan ko iwanwan ed bandad baybay ya anggad nasabi to ray kapalandeyan na Israel. 
3 Kayari to ya, paspasen kon ipelag so bekang na pana ed kawigin lima to tan saray balay pana ed kawanan a lima to. 
4 Diad satan sikato tan saray sondalo to et ompatey iran kibalatar ed kapalandeyan na Israel tan paolyan kon kanen na saray manok tan saray ayayep ed katakelan iray bangkay da. 
5 Ompatey iran kibalatar ed maawang ya alog. Siak a Katawan a Dios so nansalita. 
6 Mangigapo ak na pool ed dalin na Magog tan diad amin a pasen ed gilig na dayat ya ag nasisigensigen ed pambibilay iray totoon manaayam, et naamtaan na balang sakey a siak so Katawan. 
7 Ipaamtak ed saray totook ya Israel so masanton ngaran ko, tan ag ko la abuloyan a napelag ed kababaingan so ngaran ko. Diad satan nakabatan na saray bansa a siak so Katawan, say masanton Dios na Israel.” 


8 Say Katawan a Dios kuanto, “Andi-duaruwan onsabi imay agew a sinalitak. 
9 Saray totoon manaayam ed saray siudad na Israel et ompaway ira tan tiponen dan intongo iray atilak-tilak ya armas. Poolan da ray samper, pana, pika, tan maso, et ag da ra naoput ya ipool legay pitoy taon. 
10 Ag la ra manalad kaalogan o mambatang na kiew ed katakelan na itotongon kiew, lapud nawalaan ira na atilak-tilak ya itongon armas. Samsaman da ra so nansamsam ed sikara.” Say Katawan a Dios so nansalita. 

Say Kipompon nen Gog 


11 Say Katawan kuanto, “No nagawa la ra yan amin, ibiigan kod Israel si Gog na pomponan a dalin diad Patar na saray Biahiro, diad bokig na Inatey a Dayat. Nipompon diman si Gog tan amin da ray sondalo to, et saman a patar natawag na ‘Say Patar na saray Sondalo nen Gog.’ 
12 Saray Israelita et pitoy taon a mangipompon ed saray amin a bangkay tan manlinis ed dalin. 
13 Ontulong so balang too ed dalin a mangipompon ed sikara, tan napagalangan irad saya no onsabiy agew na panalok. Siak a Katawan a Dios so nansalita. 
14 Kalabas na pitoy bulan ed satan, wala ray napilin lalaki a manliber ed dalin, pian naanap tan nipompon da ray bangkay* ya atilak ed dalin, et nalinisan da. 
15 Diad panliber da ed bansa, kapag makalmo ray pokel na too itdan da na tanda so abay to, pian naala na saray managkotkot na abut, insan da ipompon ed Patar na saray Sondalo nen Gog. 
16 (Diad asingger diman niwala so baley ya inaon so ngaran to ed ngaran na saman a grupoy sondalo). Kanyan say dalin nalinisan lamet.” 


17 Say Katawan a Dios kuantod siak, “Sika a toon ompatey, paragom ya amin iray manok tan ayayep a walad kaliber-liber, ta mangan iray bagat ya ipaparaan kon para sikara. Balbaleg yan nagawan pista ed kapalandeyan na Israel, tan dia ra makapangan na karni tan makainom na dala. 
18 Nepeg a mangan ira na laman na saray sondalo tan oninom na dala da ray manoley ed tapew na dalin, a napatey iran amin a singa karniron kalakyan odino kordiro odino kanding, odino mataban bakan kalakyan. 
19 No pateyen kon singa saray bagat ira yan totoo, saray manok tan saray ayayep kanen day labalabay dan taba tan inomen day nayarian dan inomen a dala. 
20 Diad lamisaan ko mangan na nayarian dan kanen iray kabayo tan saray kumakabayo, saray sondalo tan saray bumabakal. Siak a Katawan a Dios so nansalita.” 

Say Kipawil na Gendat a Kipapasen na Israel 


21 Say Katawan kuanto, “Abuloyan kon nanengneng na saray bansa so kagalangan ko tan ipanengneng kod sikara no panoy pangikakanak na pakayarik diad pangipakurang kod sintinsian ginawak. 
22 Manlapud saya naamtaan na saray Israelita a siak so Katawan a Dios da. 
23 Nakabatan na saray bansa a saray Israelita et nibantak irad arum a bansa, lapud saray kasalanan dad siak. Inkaindan ko ra tan inabuloyan kon taloen tan pateyen ira ed bakal na saray kalaban da. 
24 Inter kod sikara so kanepegan dan dusa lapud inkarotak tan inkaoges da, insan inkaindan ko ra.” 


25 Say Katawan a Dios kuanto, “Balet natan kasian ko ray kabyangay boleg nen Jacob, saray totood Israel, tan paaligwasen ko ra lamet. Iyagel ko so masanton ngaran ko. 
26 No manayam ira lamet ya arawid kaatapan diad dilin dalin da, ya anggapo lay manaktakot ed sikara, nalingwanan da may inkaplag dad kababaingan lapud impantraidor dad siak. 
27 Diad pangipanengneng kod saray amayamay a bansa a masanto ak, papawilen ko ray totook manlapud saray bansan panaayaman na saray kalaban da. 
28 Diad satan naamtaan na saray totook a siak so Katawan a Dios da. Naamtaan da ya, lapud imbantak ko rad arum a bansa tan natan titiponen ko ran ipawil ed dilin dalin da, ya anggapon balut so itilak kod sikara. 
29 Ikalbok ed saray totood Israel so ispirituk tan ag ko la ran balut ikaindan. Siak a Katawan a Dios so nansalita.”  

SAY PASINGAYEW A NIPAAKAR ED TIMPLOD ARAPEN A PANAON 

40

(40:1–48:35) 

Niakar ed Jerusalem si Ezekiel 


1 Nen kumaplon agew na balon taon a sikatoy kumaduamplo tan liman taon na inkibantak mid arum a bansa tan sikato met so kumalabinapat a taon na inkadakep na Jerusalem, aliknak so pakapanyari na kiwawalay Katawan, insan to ak inyakar ed arawi. 
2 Diad sayan pasingayew say Dios inyakar to ak ed dalin na Israel tan inggaton to ak ed toktok na atagey a palandey. Diad bandad arap ko,* anengneng koy grupo na saray paalagey a singa ra sakey a siudad. 
3 Inyasingger to ak, et anengneng koy sakey a lakin mankidyam a singa gansa. Sankabembenan toy sakey ya abel a panagsukat tan bislak a pangsukat tan manalalagey ed abay na dalan na puirta. 


4 Inkuantod siak, “Mambantay ka, sika a toon ompatey. Mandengel kan maung tan apiger mon imanoen ya amin iray ipanengneng kod sika, ta sikato tan so makasengeg na angyakaran kod sika dia. Nepeg mon ibagad saray totood Israel iray amin a nanengneng mo.” 

Say Puirtad Bokig 


5 Say anengneng ko et say Timplo ya apaliberan na padir. Inala na samay laki imay panagsukat ton bislak a taloran mitro so karokey to, insan to sinukat imay padir. Taloran mitro so kaatagey to tan taloran mitro so kakapal to. 
6 Insan linmad dalan na puirtan akaarap ed bokig. Amaatagey a tinmakayan, tan diad toktok sinukat to so lolooban; taloran mitro so kaaralem† to. 
7 Diad labas to ya, walay sakey a dalan a walay taloran kuarton panagguardiaan diad kapag dapag. Kuadrado so balang sakey ed saramay kuarto, taloran mitro so kapag dapag, tan duara tan kapalduan mitro so kalapar na saray padir ed nanleleetan da. Diad labas na saramay kuarton panagguardiaan walay lolooban a taloran mitroy karokey to tan mamaarap ed lolooban a kuarton akaarap ed Timplo. 
8-9 Sinukat to yan kuarto, et apatiran mitro so kaaralem to. Sayan kuarto so pansamputan na samay dalan na puirtan sankaasinggeran ed Timplo, tan diad kasamputan na dalan, sakey a mitro so kakapal na saray padir. 
10 (Saramay kuarton panagguardiaan a walad balang dapag na samay dalan et nampaparay kabaleg da, tan nampaparay kakapal na saray padir a nanleleetan da.) 


11 Kayari to ya, sinukat na samay laki so kaawang na samay dalan. Pitoran mitro ya amin so kaawang to tan say liwang na nanleetan na duaran akalokas a puirta et limaran mitro so sukat to. 
12 Diad arap na kapag kuarton panagguardiaan walay abeban padir a masoluk a kapalduay mitro so kaatagey to tan ontan met so kakapal to. (Saramay kuarto et taloran mitro so karokey tan kaawang na balang dapag dan amin.) 
13 Insan to sinukat so kaarawi na manlapud beneg na sakey a kuarto ya anggad beneg na kuarton kapetekan to no ombeltang ed dalan, et labintalon mitro so karokey to. 
14 Say kuarton walad bandad samput et ompaway ed patio. Sinukat to man a kuarto, et samploran mitro so kaawang to. 
15 Duamplo tan anem a mitro so karokey na samay dalan manlapud paway na padir na puirta ya anggad samput a dapag na kaonuran a kuarto. 
16 Wala ray ankelag a bintana ed saray padir diad bandad paway na saramay kuarto tan ontan met ed saramay padir ed nanleleetan da. Wala ray nikortin kiew a palmira diad saray padir ya akaarap ed samay dalan. 

Say Patio ed Paway 


17 Samay laki inlabas to ak ed dalan na puirta nen inyakar to ak ed patio. Walay talomplon kuarto a nisiping irad bandad paway na padir, tan diad arap na sarayan kuarto walay liwang a batoy datal to, 
18 a manliber-liber ed patio. Sayan patiod paway et niabeba ed samay patio ed dalem na Timplo. 


19 Walay dalan na puirta ed niatagey a pasen a mamaarap ed patio ed dalem. Sinukat na samay laki so karokey na nanleetan na saramay duaran dalan na puirta, et limamplo tan duan mitro so karokey to. 

Say Puirta ed Baybay 


20 Insan sinukat na samay laki so dalan na puirtan walad baybay a dapag a mamaarap ed patio ed paway. 
21 Say sukat na amin da ray kuarton panagguardiaan ed kapag dapag na dalan, saray padir ed nanleleetan da, tan say lolooban a kuarto et kaparay sukat da ra may walad dalan na puirtad bokig. Duamplo tan anem a mitro so karokey to tan labintalon mitro so kaawang to. 
22 Say lolooban a kuarto, saray bintana, tan saray nikortin kiew a palmira et singa saramay walad puirtad bokig. Apatiran balitang dia so mamaarap ed puirta, tan say lolooban a kuarto et walad bandad samput a sankaarap toy patio. 
23 Diad kabasil na patio manlapud sayan dalan na puirtad baybay et walay sananey a dalan na puirta a mamaarap ed patiod dalem, a singa samay walad bokig a dapag. Samay laki sinukat toy karokey na nanleetan na sarayan duaran dalan na puirta, et walay limamplo tan duan mitro. 

Say Puirtad Abalaten 


24 Kayari to man, samay laki inyakar to ak ed abalaten a dapag, tan anengneng mid man so sakey nin dalan na puirta. Sinukat to et miparad saramay arum a puirta so kabaleg na saray padir ed dalem tan say lolooban ton kuarto. 
25 Wala ray bintana ed saray kuarto ed sayan dalan na puirta a singa saramay arum. Duamplo tan anem a mitro so karokey to tan labintalon mitro so kaawang to. 
26 Pitoran balitang so mamaarap ed saya, tan say lolooban a kuarto to et wala met ed bandad samput a sankaarap toy patio. Wala ray nikortin kiew a palmira diad saray padir ya akaarap ed samay dalan. 
27 Wala dia met so dalan na puirtan mamaarap ed patio ed dalem. Samay laki sinukat to so kaarawi ya anggad sayan kumadwan dalan na puirta, et walay limamplo tan duan mitro. 

Say Patio ed Dalem: Say Puirta ed Abalaten 


28 Samay laki inlabas to ak ed dalan na puirtad sagur nen inyakar to ak ed patio ed dalem. Sinukat to may dalan na puirta, et kapara na kabaleg na arum iran puirtad paway na padir. 
29-30 Say kabaleg na saray panagguardiaan ton kuarto, say lolooban ton kuarto, tan saray padir tod dalem et kapara na kabaleg na saramay walad arum a dalan na puirta. Wala met iray bintana na sayan dalan na puirta. Say karokey to et duamplo tan anem a mitro tan say kaawang to et labintalon mitro. 
31 Say lolooban a kuarto to et sankaarap toy sananey a patio, tan nikorti ray palmiran kiew diad saray padir na dalan. Waloran balitang so mamaarap ed sayan puirta. 

Say Patio ed Dalem: Say Puirta ed Bokig 


32 Samay laki inlabas to ak ed dalan na puirta ed bokig nen inyakar to ak ed patio ed dalem. Sinukat to may dalan na puirta, et kapara na kabaleg na saray arum. 
33 Say kabaleg na saray panagguardiaan ton kuarto, say lolooban ton kuarto, tan saray padir to ed dalem et kapara na kabaleg na saramay walad arum a dalan na puirta. Aliber na saray bintana tan anggan samay lolooban a kuarto. Duamplo tan anem a mitro so karokey to tan labintalon mitro so kaawang to. 
34 Say lolooban na baleg a kuarto et sankaarap toy patio ed paway. Nikorti ray kiew a palmira ed saray padir diad lolooban. Waloran balitang so mamaarap ed sayan puirta. 

Say Patio ed Dalem: Say Puirta ed Baybay 


35 Insan samay laki inyakar to ak ed dalan na puirta ed baybay. Sinukat to, et kapara na kabaleg na arum iran dalan na puirta. 
36 Singa saramay arum a puirta, wala met iray panagguardiaan ton kuarto, saray adikoraan a padir ed dalem, say lolooban a kuarto, tan saray nipaliber a bintana. Duamplo tan anem a mitro so karokey to tan labintalon mitro so kaawang to. 
37 Akaarap ed patio ed paway so lolooban a kuarto.‡ Nikorti ray kiew a palmira ed saray padir ed paway ya akaarap ira ed lolooban. Waloran balitang so mamaarap ed sayan puirta. 

Saray Paalagey ed Abay na Puirtad Baybay 


38 Diad patio ed paway walay paalagey ya akasiping ed dalan na puirtad dalem diad baybay a dapag. Akalokas ya ed lolooban a kuarto ya akaarap ed patio, tan dia da oorasan iray lamay ayayep ya ibagat dan popoolan. 
39 Diad sayan lolooban a kuarto walay apatiran lamisaan, duara ed kapag dapag na kuarto. Diad sarayan lamisaan so pamapapateyan na saray ayayep ya ibagat, a nayarin bagat a popoolan odino bagat a para kasalanan odino bagat a pambayar. 
40 Diad paway na samay kuarto wala met so apatiran lamisaan a kapara na saramay walad dalem, duara ed kapag dapag na lolooban na puirtad baybay. 
41 Waloran amin iray lamisaan a panagpateyan ed saray ayayep ya ibagat: apatira so wala ed dalem na samay kuarto tan apatira so walad paway diad samay patio. 
42 Tinabas a bato ira may apatiran lamisaan ed samay nisiping a paalagey ya ikakanad pangiparaan na saray bagat a popoolan. Kapalduay mitro so kaatagey da, tan talomplon pulgada so lapar na tapew dan kuadrado. Nisisinup ed sarayan lamisaan iray amin a kagawaan a pamatey ed saray ayayep ya ibagat. 
43 Taloran pulgada so kalapar na nitapal a nipaliber ed tambib na saramay lamisaan. Nitatapew ed saramay lamisaan iray amin a karnin ibabagat. 


44 Insan samay laki inyakar to ak ed patio ed dalem. Walad may duaran kuarto, say sakey akaarap ed baybay diad abay na samay dalan na puirtad baybay tan say sakey a kuarto akaarap ed baybay diad abay na dalan na puirtad abalaten. 
45 Imbagad siak na samay laki a samay kuarton akaarap ed abalaten et para saray paparin manlilingkur ed Timplo, 
46 tan samay kuarton akaarap ed baybay et para saray paparin manlilingkur ed altar. Si Sadoc so sengeg na amin da ray papari; sikara labat so kabyangay tribu nen Levi a naabuloyan ya onlad kawalaan na Katawan, ta manlingkur irad sikato. 

Say Patio ed Dalem tan say Timplo 


47 Sinukat na samay laki imay patio ed dalem, et limamplo tan duan kuadrado. Walad bandad sagur so Timplo, tan diad arap to say altar. 
48 Insan to ak inyakar ed kuarton lolooban na Timplo. Sinukat to may dalan na lolooban; taloran mitroy kaaralem to tan pitoran mitroy kaawang to§ tan sakey tan kapalduan mitro so kakapal na saray padir tod kapag dapag. 
49 Wala ray balitang a mamaarap ed samay kuarton lolooban a samplora tan kapalduan mitro so kaawang to tan anemiran mitro so kaaralem to.* Walay duaran lusek ya akaalagey iran sansakey ed balang dapag na samay lolooban.  

41


1 Kayari to ya, samay laki inyakar to ak ed kuartod pegley, say Masanton Pasen. Sinukat toy dalan ya onloob ed sayan kuarto: taloran mitro so kaaralem to 
2 tan limaran mitro so kaawang to. Duaran mitro so kapal na nantopag a padir to. Sinukat to may kuarto: duamplo tan sakey a mitro so karokey to tan samplora tan kapalduan mitro so kaawang to. 


3 Insan samay laki linmoob ed sankadaleman a kuarto. Sinukat toy dalan a mamaarap ed saman a kuarto: sakey a mitroy kaaralem to tan taloran mitroy kaawang to. Talora tan kapalduan mitro so kapal na nantopag a padir to.* 
4 Sinukat to may kuarto, et kuadradon labinanem a mitro so kaawang to. Walad labas na samay kuartod pegley so sayan kuarto. Insan inkuan ed siak na samay laki, “Sikato yay Sankasantosan a Pasen.” 

Saray Kuarton Nisiping ed saray Padir na Timplo 


5 Samay laki sinukat toy kakapal na padir ed dalem na Timplo, et taloran mitro so kapal to. Nisiping ed liber-liber to yan padir na Timplo iray kuarton nantatalontonan a duaran mitro so kaawang na balang sakey. 
6 Taloran grado ra yan kuarto, tan talomplon kuarto so walad balang grado. Say bandad paway a padir na Timplo diad kapag grado et maimpis nen say gradon walad leksab, kanyan nipapeg la ra may grado ya ag la kinaukolan ya ibotbot irad padir. 
7 Kanyan no nengnengen a manlapud paway so padir na samay Timplo, singa namparay kakapal to manlapud leksab ya anggad tagey. Diad paway na saramay kuarto, nipapeg ed paway na padir na samay Timplo so duaran malapar a takayan, kanyan manlapud leksab a grado nayariy onlad pegley tan diad atagtagey ni ran grado. Maawang ni ray kuarton walad tagey a grado nen saray kuarton walad leksab a grado. 
8-11 Duara tan kapalduay mitro so kapal na padir a walad bandad paway na sarayan kuarto; diad bandad baybay na Timplo walay sakey a puirtan onloob ed saray kuartod man, tan diad bandad abalaten walay sakey a puirta ya onloob ed saray kuartod man. Anengneng ko a diad liber-liber na Timplo walay balkon a say kaawang to et duara tan kapalduan mitro; taloran mitro so kaatagey tod dalin tan akapara ed kaatagey na pundasion na saramay kuarton akasiping ed saray padir na Timplo. Diad nanleetan na samay balkon tan saray paalagey ya ikakana na saray papari, walay liwang a samploran mitroy beltang to, diad nantopag a diking na Timplo. 

Say Paalagey ed Bandad Sagur 


12 Diad bandad samput na samay liwang a nisagur na Timplo walay sakey a paalagey ya apataplo tan anem a mitro so karokey to tan talomplo tan anem a mitro so kaawang to; duara tan kapalduan mitro so kalapar na intiron nipaliber a padir to. 

Say Sukat na Timplo 


13 Samay laki sinukat toy bandad paway na Timplo, et limamplo tan talon mitro so karokey to. Manlapud beneg na Timplo ya ombeltang ed liwang ya anggad sankaarawian a parti na samay paalagey ed bandad sagur, say karokey to et limamplo tan talo met a mitro. 
14 Say karokey na arap na Timplo tan saray nantopag a liwang ed diking to et limamplo tan talo a mitro met. 
15 Sinukat toy karokey na samay paalagey ed bandad sagur, pati saray nantopag ed diking to, et limamplo tan talo met a mitro. 

Saray Parti na Timplo 

Say lolooban a kuarto ed Timplo, say Masanton Pasen, tan samay Sankasantosan a Pasen et 
16 apalkapan ira na tabla manlapud datal ya anggad saray bintana. Nayarin saraan ira yan bintana. 
17 Saray padir ya anggad tagey na saray puirta na loob na Timplo et adikoraan ira na saray nikortin 
18 kiew a palmira tan saray kirubin. Niliber-liber a nikortin nansosoblayan ira may palmira tan saramay kirubin. Duaray lupa na kapag kirubin: 
19 say sakey lupay too ya akaarap ed samay kiew diad sakey a dapag tan say sakey lupay lion ya akaarap ed kiew diad sananey a dapag. Nampaparan onya diad kaliber-liber na padir, 
20 manlapud datal ya anggad tagey na saray puirta. 
21 Kuadrado iray lusek na puirta na Masanton Pasen. 

Say Altar a Tabla 

Diad arap na lolooban na Sankasantosan a Pasen walay bengatlan singa 
22 altar a tabla. Sakey tan kapalduay mitro so kaatagey to tan sakey a mitro so kaawang to. Kiew iray lusek tod suyok, say nidapod datal,† tan saray dingding to. Samay too inkuantod siak, “Sikato yay lamisaan a manalalagey ed arap na Katawan.” 

Saray Puirta 


23 Walay sakey a puirta diad samput na dalan a mamaarap ed Masanton Pasen tan sakey met so walad samput na dalan na Sankasantosan a Pasen. 
24 Sankaparis so kaput da ra may puirta a diad pegley so lokasan. 
25 Wala ra met so nikortin kiew a palmira tan kirubin ed saramay kaput na Masanton Pasen, a singa saramay nikorti ed padir. Walay tablan tarung ed paway na dalan na puirta na samay kuarton lolooban. 
26 Wala ray bintana ed diking na sayan kuarto, tan adikoraan na nikortin kiew a palmira iray padir to yan kuarto.  

Saray Duaran Paalagey ed Abay na Timplo 


1 Insan samay laki inyakar to ak ed patio ed paway tan intuloy to ak ed sakey a paalagey diad baybay na Timplo, ya ag arawi ed samay paalagey ed nisagur a samput na Timplo. 
2 Limamplo tan duan mitro so karokey tan duara tan kapalduan mitro so kaawang na sayan paalagey. 
3 Say sakey a dapag to akaarap ed liwang a samplora tan kapalduay mitro so kaawang to tan midasig ed samay Timplo; say sakey a dapag to akaarap ed dalan na samay patiod paway. Taloran grado yan paalagey tan say walad tagey a grado nisener ed gradon walad leksab to. 
4 Diad dasig na bandad baybay a dapag na sayan paalagey et walay dalan a limaran mitro so kaawang to tan limamplo tan duan mitro so karokey to,* tan diad baybay so kawalaan na saray lolooban to. 
5 Melag iray kuartod samay sankatageyan a grado to may paalagey nen saray kuartod kumadwa tan sankaabebaan a grado, lapud nisener ira. 
6 Saray kuartod amin a grado et ag ira atokdul na lusek a singa saramay kuarto ed patio. Nisener iray kuartod tagey a grado. 
7-8 Duamplo tan anem a mitro so kakapal na padir a bandad paway na samay sankaleksaban a grado, kapaldua la ya na karokey to; wala ray kuarto ed nakdaan a duamplo tan anem a mitro. Diad samay sankatageyan a grado wala ray kuarto ed intiron karokey na paalagey. 
9-10 Diad leksab na sarayan kuarto ed nibokig a samput na paalagey, ya angigapwan na padir na patio,† walay lolooban ya ompogtad samay patiod paway. 

Diad abalaten‡ na Timplo walay paalagey a miparparad paalagey a walad baybay, tan ag arawi ed samay paalagey ed nisagur a samput na Timplo. 
11 Diad arap na saray kuarto walay dalan a singa samay dalan ed nibaybay a dapag. Say kabaleg to, say inkagawa to, tan saray lolooban to et kapara na kabaleg, inkagawa, tan lolooban na samay walad baybay a paalagey. 
12 Walay puirta ed silong na saramay kuarto ed niabalaten a dapag na paalagey, diad bokig a samput ya angigapwan na padir. 


13 Samay laki kuantod siak, “Masanto ra yan paalagey. Diad loob na sarayan kuarto, kanen na saray paparin onloob ed kawalaan na Katawan iray sankasantosan a bagat. Lapud masanto ra yan kuarto, ipasen dia na saray papari iray sankasantosan a bagat: saray trigon bagat tan saray bagat a nisaklang a para kasalanan odino bagat a pambayar. 
14 No saray paparin walad dalem na Timplo et labay day onla ed patiod paway, nepeg ya itilak dad sarayan kuarto iray masanton kawes ya insolung da legan dan manlilingkur ed Katawan. Nepeg a mampales iray sananey a kawes kasakbayan iran ompaway ya onlad pasen a kawalaan da ray totoo.” 

Say Sukat na Solar na Timplo ed Paway 


15 Nen asumpal na samay laki a sinukat so dalem na Timplo, impaway to ak diad nibokig a puirta, insan to sinukat so paway na Timplo. 
16 Inala to may panagsukat ton bislak, insan to sinukat so nibokig a dapag, et duanlasus tan anemaplo tan talon mitro so karokey to. 
17-19 Insan to sinukat so baybay a dapag, say abalaten a dapag, tan say sagur a dapag; nampaparan duanlasus tan anemaplo tan talon mitro so karokey dan amin. 
20 Kanyan kuadrado so aliber na padir tan duanlasus tan anemaplo tan talon mitro so sukat na balang dapag. Say padir so angibiig ed antokaman a masanto ed saray aliwan masanto.  

Pinmawil ed Timplo so Katawan 


1 Samay laki inyakar to ak ed puirtan akaarap ed bokig, 
2 et anengneng kod man a manlalapud bokig so mankidyam a liwawa na kiwawala na Dios ed Israel. Singa ungol na dayat so bosis na Dios, tan mankidyam so liwawa na mundo. 
3 Sayan pasingayew et singa samay pasingayew ya anengneng ko nen sinmabi so Dios ya aneral ed Jerusalem, tan samay pasingayew ya anengneng kod gilig na Ilog na Kebar. Insan ko intiblak ed dalin. 
4 Samay mankidyam a liwawa et dinmalan ed samay puirtad bokig insan linmoob ed Timplo. 


5 Inyatagey ak na ispiritu na Katawan, insan to ak inyakar ed samay patiod dalem, a diay akanengnengan kon napno na kagalangan na Katawan so Timplo. 
6 Nanalagey diman ed abay ko imay laki, tan nadngel kon akitongtong ed siak so Katawan manlapud man ed Timplo: 
7 “Sika a toon ompatey, sikatoya so tronok. Manayam ak dia a kaibak iray totood Israel tan oleyan ko ra ya anggad angga. Saray totoo tan saray arari ra et ag da lan balut ipelag ed kababaingan so masanton ngaran ko diad pangigalang dad saray arum a diriyos odino diad asingger a kiwawala na saray bangkay da ray inaatey ya arari ra. 
8 Saray arari inyabay dad puirta na Timplok so puirta na palasio ra, kanyan padir labat so nanleetan mi. Lapud saray makapaingungot a ginagawa ra, impelag dad kababaingan so masanton ngaran ko, kanyan diad gaway pasnuk ko dinederal ko ra. 
9 Natan nepeg a tondaan da lay pangigagalang dad arum a diriyos tan ekalen da la ray bangkay na arari ra. No ontoluk ira, anggad anggan kaibak ira ed ayaman ko.” 


10 Intuloy na Katawan ya inkuan, “Sika a toon ompatey, ibagam ed saray totood Israel so nipaakar ed Timplo, tan paaral mod sikara so plano to. Pagmaliw mo ran ombaing lapud saray maoges a gagawaen da! 
11 Et no ombaing ira lapud saray ginagawa ra, ipaliwawam ed sikara so plano na Timplo: say inkagawa to, saray lolooban tan saray papawayan to, say alagey to, say inkilira na amin a bengatla, tan amin da ray ganggan tan saray pananontonan to. Isulat mo ra yan amin a para sikara pian nanengneng da so inkilira na amin a bengatla tan natombuk da ray amin a totontonen. 
12 Sikato ya so ganggan na Timplo: Masanto ya amin iray pasen ed liber-liber na Timplo diad toktok na palandey.” 

Say Altar 


13 Saraya so sukat na altar, onung ed sukat ya inkana ed impanukat ed samay Timplo. Diad liber-liber na sengeg na altar walay paagosan a duamplon pulgada so kaaralem to tan duamplon pulgada so kaawang to. Samploran pulgada so kaatagey na sangab to. 
14 Say sankaabebaan a parti na altar, manlapud tapew na sengeg et apataplo tan walon pulgada so kaatagey to. Say kumadwan parti et nilira ed duamplon pulgada diad liber-liber na tambib na samay ononan parti, tan duaran mitro so kaatagey to. Say omtombuk a parti et nilira met ed duamplon pulgada diad liber-liber na tambid na samay kumadwan parti. 
15 Sayan parti na altar a diay pamopoolan na saray bagat et duaran mitro met so kaatagey to. Saray pinagkasaklur na apatiran soyuk et atagey ira nen say intiron tapew na altar. 
16 Kuadrado so tapew na altar, tan anemiran mitro so karokey na balang dapag. 
17 Kuadrado met imay pegley a parti, pitora tan kapalduan mitro so balang dapag, tan walay sangab to diad paway na tambib a say kaatagey to et samploran pulgada. (Duamplon pulgada so kaawang na samay paagosan.) Diad bandad bokig so kawalaan na takayan a mamaatagey ed samay altar. 

Say Impankonsagra ed samay Altar 


18 Say Katawan a Dios kuantod siak, “Sika a toon ompatey, dengel moy ibagak ed sika. No asumpal lan agawa so altar, nepeg mon isaklang ed Dios diad pamool mod tapew to na saray bagat tan diad pangiwalsik mod altar na dala da ray ayayep ya imbagat. 
19 Saray papari labat a kabyangan na tribu nen Levi a say sengeg da et si Sadoc so onlad kawalaan ko a manlingkur ed siak. Siak a Katawan a Dios so nangganggan ed saya. Itdan mo ra na sakey a kilaw a bakan kalakyan ya isaklang dan bagat a para kasalanan. 
20 Nepeg a mangala kay dala to, insan mo iyan ed samay pinagkasaklur na tapew na altar, diad saray sokung na samay pegley a parti na altar, tan diad liber-liber na tambib to. Diad onya, nalinisan mo so altar tan nisaklang mod Dios. 
21 Nepeg mon alaen imay bakan kalakyan a nisaklang a bagat a para kasalanan, insan mo poolan ed sakey a niganan pasen diad paway na solar na Timplo. 
22 Diad ontombuk ya agew nepeg moy mangala na sakey a kanding a kalakyan ya anggapon balut so deral na laman to, insan mo isaklang a bagat a para kasalanan. Linisan moy altar diad panamegley na dala to a singa samay ginawam ed bakan kalakyan. 
23 Kayarim a nagawa ra ya, mangala kay sakey a kilaw na bakan kalakyan tan sakey a karniron kalakyan ya anggapon balut so deral na laman da, 
24 insan mo ra iyakar ed siak. Saray papari pokopukan da ra na asin, insan da ra isaklang ed siak a sakey a bagat a popoolan. 
25 Inagew-agew ed loob na pitoran agew nepeg a mangisaklang ka na sakey a kanding, sakey a bakan kalakyan, tan sakey a karniron kalakyan a bagat iran para kasalanan. Amin da nepeg ya anggapon balut so deral na laman da. 
26 Diad loob na pitoran agew saray papari isaklang dad Dios so altar tan iparaan da pian nikana la. 
27 Kalabas na satan a sakey simba, nepeg ya igapo la na saray papari so mangisaklang ed tapew na altar na saray bagat a popoolan tan saray bagat a para kareenan. Diad satan pakaliketan ta kayo ya amin. Siak a Katawan a Dios so nansalita.”  

Say Kana na Nibokig a Puirta 


1 Insan samay laki inyakar to ak ed samay puirtad paway diad nibokig a dapag na solar na Timplo. Akakaput imay puirta, 
2 tan say Katawan kuantod siak, “Mansiansian akakaput yan puirta tan ag balut lokasan. Anggapoy siopaman a too a nayarin abuloyan a mangikana ed sayan puirta, ta nilooban ko, siak a Katawan a Dios na Israel. Nepeg a mansiansian akakaput. 
3 Balet say manoley a prinsipi nayarin onlad man a mangan na masanton panangan diad arap ko. Nepeg ya onloob tan ompaway ed dalan na puirta ya ondalan ed baleg a kuarto diad dalem ed bandad samput.” 

Say Totontonen diad Iloob ed Timplo 


4 Insan samay laki indalan to ak ed samay puirtad baybay diad impangyakar tod siak ed arap na Timplo. Ninmengneng ak, et naimanok a samay Timplo na Katawan et napno na kagalangan na Katawan. Intiblak ko ed dalin, 
5 et say Katawan kuantod siak, “Sika a toon ompatey, apiger mon imanoen ya amin iray nanenengneng tan narerengel mo. Ibagak ed sika iray totontonen tan saray ganggan a nipaakar ed Timplo. Apiger mon tandaan no siopa ray totoon nayarin onloob tan ompaway ed Timplo, tan ontan met no siopa ray ag naabuloyan ya onloob. 


6 “Ibagam ed saray mananumpan totood Israel a siak a Katawan a Dios et ag ko la abuloyan iray makapaingungot a gagawaen da. 
7 Dinotakan da so Timplok diad impangyabuloy dad saray totoon ag asegat a sangkaili, saray totoon ag mangoonur ed siak, ya onloob ed Timplo no ibabagat ed siak iray taba tan dala na saray ayayep ya ibagat. Kanyan saray totook dineral day impisipanan ko lapud amin a makapaingungot a ginagawa ra. 
8 Anta sikara komun so mangasikasod saray masanton bengatla ed Timplok, impaasikaso ra la laingen ed saray sangkaili. 


9 “Siak a Katawan a Dios ibabawag ko ya ag onloob ed Timplok so siopaman a toon ag asegat a sangkaili, saray ag onoonur ed siak, anggan saray sangkailin manaayam ed kawalaan da ray totood Israel.” 

Nakal so Inkapari da ray Levita 


10 Say Katawan kuantod siak, “Dusaen ko ray Levita, pati saray arum a totood Israel, ya angikaindan ed siak tan angigalang ed saray talintaoy diriyos. 
11 Nayarin manlingkur irad siak ed Timplo diad panamegley na pangasikaso rad saray puirta na Timplo tan diad panggawa rad saray kimey ed Timplo. Nayarian dan pateyen iray ayayep ya isasaklang a bagat a popoolan na saray totoo tan saray arum a bagat da, tan mankimey ira a manlingkur ed saray totoo. 
12 Balet lapud impangulo ra nen saman so impangigalang na saray totood Israel ed saray talintaoy diriyos tan lapud saya inlagyat da ran nankasalanan, siak a Katawan a Dios; sasambaan ko a nepeg day dusaen. 
13 Ag ira nepeg a manlingkur ed siak a papari, odino onsingger irad bengatlan masanto ed siak, odino onloob ed Sankasantosan a pasen. Sikato yay dusa ra lapud saray makapaingungot a ginagawa ra. 
14 Gawaen ko ra labat a katulong ed amin a nepeg a kimeyan ed dalem na Timplo.” 

Saray Papari 


15 Say Katawan a Dios kuanto, “Balet saray paparin kabyangan na tribu nen Levi tan si Sadoc so sengeg da et intutuloy day matoor a panaglingkur ed siak diad Timplo, anggaman ya inkaindan ak na amin da ray arum a totood Israel. Kanyan natan sikaray nepeg a manlingkur ed siak tan ondago rad arap ko a mangisaklang na saray taba tan say dala na saray ayayep ya ibagat. 
16 Sikara labat so onloob ed Timplok, manlingkur ed altar ko, tan mangipangulo na panangingalang diad Timplo. 
17 No onloob irad dalan na puirta diad iyakar dad patiod dalem na Timplo, nepeg a mansolung ira na linen. Ag ira nepeg a mansolung na lana no manlilingkur ira ed patiod dalem odino diad Timplo. 
18 Pian ag ira manlinget, nepeg a mansolung ira na linen a turban tan linen a pantalon, balet anggapoy balkes. 
19 Kasakbayan ya onla rad patiod paway a kawalaan da ray totoo, nepeg a lakseben day kawes dad panlilingkur dad dalem na Timplo, insan da ra itilak ed saray masanton kuarto. Nepeg a mansolung ira na sananey a kawes, pian samay masanton kawes da et ag to napasakitan iray totoo.* 


20 “Nepeg ya ag kiskisan na saray papari so olo ra odino parokeyen so buek da. Nepeg a lawas kakkainangayan ed dokey so buek da. 
21 Nepeg ya ag oninom na alak iray papari kasakbayan na iloob dad patiod dalem. 
22 Ag ira nepeg a mangasawa na insian a bii; say birhin ya Israelita labat so asawaen da odino say balo na sananey a pari. 


23 “Nepeg ya ibangat na saray papari ed saray totook so pandomaan na masanto tan say aliwan masanto, tan say pandomaan na malinis tan say aliwan malinis, onung ed ganggan. 
24 No walay kolkolan na totoo, saray papari so manintinsia onung ed saray ganggan ko. Nepeg a mansilibra ra onung na ibabagay ganggan tan saray totontonen, tan nepeg a ngilinan dan masanto so Agew na Panagpainawa. 


25 “Say sakey a pari ag nepeg a magmaliw a marotak onung ed ganggan lapud paniwit tod sakey a bangkay, likud ed bangkay na sakey ed saray atateng to, odino sakey ed saray anak to, odino agi ton laki odino agi ton marikit. 
26 No magmaliw lamet a malinis onung ed ganggan, nepeg a manalagar ni na pitoran agew, 
27 insan onloob ed patiod dalem na Timplo tan mangisaklang na bagat a para kasalanan to, pian nayarian toy manlingkur lamet ed Timplo. Siak a Katawan a Dios so nansalita. 


28 “Say apag na saray papari ed saray inter kod Israel et say inkapari ra a tawiren na saray kailalakan ya onsabi. Ag ira nepeg a mangayaryan na antokaman ed Israel; siak labat so nakaukolan da. 
29 Saray bagat a trigo, saray bagat a para kasalanan, tan saray bagat a pambayar et tagano na saray papari, tan sikaray mangawat na amin a bengatlan nibiig a para siak diad Israel. 
30 Kayaryan na saray papari so sankaabigan ed amin da ray onaan a naani tan amin da ray nibagat ed siak. Kapag manggawa na tinapay iray totoo, nepeg ya iter da ed saray papari so ononan tinapay a bagat da, et mansiansia so bindision ko ed saray kaabungan da. 
31 Saray papari et ag ira nepeg a mangan na manok o ayep ya inatey a bukor odino pinatey na kapara ton ayep.”  

Say Betang na Katawan ed Bansa 


1 No apag-apagen so dalin tan iter ed balang tribu so betang to, say sakey a parti et nepeg ya isaklang ed Katawan. Nepeg a labinduan kilomitro so karokey to, tan samploran kilomitro* so kaawang to. Magmaliw a masanto yan intiron pasen. 
2 Diad sayan pasen nepeg a walay lugar a para Timplo; duanlasus tan duamplo tan anem a mitro so karokey na balang dapag, ya apaliberan na liwang a duamplo tan anem a mitro so kaawang to. 
3 Say kapaldua na sayan pasen a labinduan kilomitro so karokey to tan limaran kilomitro so kaawang to et sukaten ya ibiig; nipaalagey dia so Timplo, say sankasantosan ed amin day pasen. 
4 Magmaliw a masanto yan parti na bansa, nibiig a para saray paparin manlilingkur ed Katawan diad Timplo to. Dia nipaalagey iray abung da tan walay parti a para Timplo. 
5 Samay kapaldua na pasen et ibiig a para saray Levita a mankikimey ed Timplo. Nipaalagey diman iray baley a panayaman da.† 


6 Say kaabay na sayan masanton pasen et say sakey a parti a labinduan kilomitro so karokey to tan duara tan kapalduan kilomitro so kaawang to ya ibiig a sakey a siudad a nayarin panayaman na siopaman ed saray totood Israel. 

Say Dalin a para Prinsipi 


7 Sakey met a parti na dalin so ibiig a para manoley a prinsipi. Manlapud nisagur a ketegan na samay masanton pasen, mampasagur ya anggad Dayat na Mediteraneo; tan manlapud nibokig a ketegan, mampabokig ya anggad ketegan na bansa, pian say dokey to singa samay dokey na sakey a partin niiter ed saray tribu na Israel. 
8 Sayan pasen ed dalin na Israel et betang na manoley a prinsipi, pian ag to la pairapen iray totoo, no ag ingen abuloyan ton say arum a parti na bansa et kayaryan na saray tribu na Israel. 

Saray Totontonen a Tombuken na Prinsipi 


9 Say Katawan a Dios kuanto, “Abayag lay pankakasalanan yo, sikayon manoley na Israel! Tondaan yo lay inkaruksa tan say panagpairap yo. Say kaptekan tan katonungan la so gawaen yo. Ag yo la nepeg a pataynanen lamet iray totoo ed dalin da. Siak a Katawan a Dios so mangibabaga yad sikayo. 


10 “Balang sakey a too nepeg a mangikana na anggapoy saol tan duga a sukatan tan simbangan: 


11 “Say ipa a panagsukat na amagan bengatla, et nepeg a kapara na bat a panagsukat na likido. Say homer‡ so pangiletnegan na sukat. Saya so sukat: say sakey ya homer kasukatan toy samploran ipa tan kasukatan to met so samploran bat. 


12 “Saraya so nepeg a tombuken yon belat: say duamplon gira kasimbang toy sakey a siklo;§ say anemaplon siklo kasimbang toy sakey a mina. 


13-15 “Saya so panukatan tan panimbangan yod saray isaklang yon bagat: say trigo, kakaanemaplo ed naani yo; say sibada, kakaanemaplo na naani yo; say larak na oliba, kakasanlasus ed naala yod kakiewan yo. (Sukat yo ed panamegley na bat: say samploran bat kasukatan toy sakey a homer tan kasukatan toy sakey a kor); say karniro, sakey a karniro ed kapag duanlasus a karniro diad pastolan na Israel. 

“Nepeg a sikayoy mangyakar na bagat a trigo, saray ayayep a para bagat a popoolan tan saray ayayep ya ibagat para kareenan, pian napirdona ray kasalanan yo. Siak a Katawan a Dios so manggaganggan ed saya. 


16 “Amin da ray totoo ed bansa et nepeg ya iyakar da ra yan bagat ed manoley a prinsipi ed Israel. 
17 Kanepegan na prinsipi so mangiter na saray ayayep ya isaklang a bagat a popoolan, saray trigon ibagat, tan saray alak ya ibagat a para intiron bansa na Israel no Pista na Balon Bulan, no Agew na Panagpainawa, tan no arum iran pista. Sikatoy nepeg a mangiter na saray bagat a para kasalanan, saray bagat a trigo, saray bagat a popoolan, tan saray bagat a para kareenan, a mangekal na saray kasalanan da ray totood Israel.” 

Saray Pista 

(Exo. 12:1-20; Lev. 23:33-43) 


18 Say Katawan a Dios kuanto, “No ononan agew na ononan bulan, nepeg a mangibagat kayo na bakan kalakyan ya anggapon balut so deral na laman to tan linisan yo so Timplo. 
19 Say pari mangala na dala na sayan bagat a para kasalanan tan iyan tod saray lusek na puirtay Timplo, diad apatiran suyok na altar, tan diad lusek na saray dalan na puirtan mamaarap ed patiod dalem. 
20 Diad kumapiton agew na bulan onyay nepeg yon gawaen, lapud sakey a toon nankasalanan ya ag to ginagala odino nankasalanan ya ag to amta. Diad onya napansiansia yo a masanto so Timplo. 


21 “No kumalabinapat ya agew na ononan bulan, igapo yo so pansilibra na Pista na Paskua. Diad loob na pitoran agew mangan so balang sakey a too na tinapay ya anggapoy libadura. 
22 No ononan agew na pista say manoley a prinsipi et nepeg a mangibagat na sakey a bakan kalakyan a para saray kasalanan to tan saray kasalanan na amin a totoo. 
23 Diad inagew-agew ed loob na pitoran agew na pista, nepeg a mangibagat ed Katawan na pitoran bakan kalakyan tan pitoran karniron kalakyan ya anggapon balut so deral na laman da tan isaklang to ran bagat a popoolan. Mangisaklang met ya inagew-agew na sakey kanding a kalakyan a bagat a para kasalanan. 
24 Kapag sakey a bakan kalakyan tan kapag sakey a karniron kalakyan ya ibagat, nepeg a walay katekep dan bagat a kapalduay sakon a trigo tan taloran kakapat na galon a larak na oliba. 


25 “No kumalabinliman agew na kumapiton bulan, onggapo so Pista na saray Abung-abung. Diad kapag agew ed loob na pitoran agew, say prinsipi mangisaklang na namparan bagat a para kasalanan, namparan bagat a popoolan, tan namparan bagat a trigo tan larak na oliba.”  

Say Prinsipi tan saray Pista 


1 Say Katawan a Dios kuanto, “Samay nibokig a dalan na puirtan mamaarap ed patiod dalem et nepeg ya akakaput legan na anem agew a panagkimey, balet nepeg ya ilokas no Agew na Panagpainawa tan no Pistay Balon Bulan. 
2 Say manoley a prinsipi onlan manlapud patiod paway diad iloob tod baleg a kuarto diad kawalaan na dalan na puirta tan manalagey ed abay na saray lusak na puirta legan ya isasaklang na saray papari iray bagat a popoolan tan saray bagat ton para kareenan. Diman ed puirta, nepeg a mangigalang ed Dios, insan la ompaway. Ag nepeg ya ikaput imay puirta ya anggad isabiy labi. 
3 Kapag Agew na Panagpainawa tan kapag Pista na Balon Bulan amin da ray totoo et nepeg ya ontewek ira met tan igalang day Katawan diad arap na samay puirta. 
4 No Agew na Panagpainawa say prinsipi et nepeg a mangyakar ed Katawan na anemiran kordiro tan sakey a karniron kalakyan ya anggapon balut so deral na laman da, ta isaklang iran bagat a popoolan. 
5 Kapag sakey a karniron kalakyan nepeg a mangitekep na bagat a kapalduay sakon trigo, tan kapag sakey a kordiro nepeg a mangitekep na antokaman a labay ton iter. Diad kapag bagat a sakey tan kakapat na sakon trigo, say prinsipi nepeg a mangitekep na taloran kakatlon galon a larak na oliba. 
6 Diad Pista na Balon Bulan sikatoy mangibagat na sakey a kilaw na bakan kalakyan, anemiran kordiro, tan sakey a karniron kalakyan, ya amin da et anggapon balut so dotak na laman da. 
7 Say katekep na kapag sakey a bakan kalakyan tan kapag karniron kalakyan et nepeg a say sakey tan kakapat na sakon trigo, tan say katekep na kapag kordiro et nepeg a say antokaman a labay ya iter ya ibagat na prinsipi. Taloran litro na larak na oliba so nepeg ya ibagat a katekep na sakey tan kakapat na sakon trigo. 
8 Nepeg a taynan na prinsipi so baleg a kuarto na dalan na puirta, insan ompaway ed dinalan to nen linmoob. 


9 “No mangigalang ed Katawan iray totoo, no anggan anton pista, saray onloob ed Timplo diad puirtad bandad baybay et nepeg ya ompaway irad puirtad bandad abalaten kayari ran mangigalang, tan saray onloob ed puirtad bandad abalaten et nepeg ya ompaway ira ed puirtad bandad baybay. Anggapoy too ya abuloyan ya ompaway ed puirtan nilooban to, no ag ingen nepeg ya ompaway ed kapetekan na nilooban ton puirta. 
10 No onloob la ray totoo, nepeg ya onloob met lay prinsipi, tan no ompaway la ra, nepeg ya ompaway met la. 
11 Diad saray agew na pista tan diad saray tinandaan ya agew; say sakey tan kakapat na sakon trigo et nepeg a katekep na kapag sakey a bakan kalakyan odino sakey a karniron kalakyan, tan say antokaman a labay ya iter na manangigalang a katekep na sakey a kordiro. Say taloran kakapat a galon a larak na oliba et nepeg ya ibagat a katekep na sakey tan kakapat na sakon trigo. 


12 “No say manoley a prinsipi et mabolus a mangisaklang ed Katawan na bagat a popoolan odino bagat a para kareenan, say puirtad bandad bokig ya ompogtad patiod dalem et nilokas a para sikato. Say pangibagat to et nepeg a singa panangibagat to no Agew na Panagpainawa, tan nepeg ya ikaput so puirta no kapaway to.” 

Say Inagew-agew a Panangibagat 


13 Say Katawan kuanto, “Kapag kabwasan say sakey a kordiron sakey taon ya anggapon balut so deral na laman to so nepeg ya isaklang a bagat a popoolan ed Katawan. Sayan bagat nepeg ya isaklang ya inagew-agew. 
14 Ontan met, kapag kabwasan, nepeg a duaran kilon arina so ibagat a katekep toy taloran kakapat na galon a larak na oliba a pangikames ed samay arina. Anggad anggan nepeg ya ipatombuk yan totontonen a para sayan bagat ed Katawan. 
15 Say kordiro, say arina, tan say larak na oliba et nepeg ya ibagat ira ed Katawan kapag kabwasan diad anggad angga.” 

Say Prinsipi tan say Dalin 


16 Say Katawan a Dios igaganggan to: “No say manoley a prinsipi et rigaluan to na kayaryan ton dalin so sakey ed saray anak ton lalaki, saman a dalin magmaliw a parti na kayaryan na pamilya to may anak. 
17 Balet no say manoley a prinsipi et itdan to na dalin so siopaman a manlilingkur ed sikato, sayan dalin na prinsipi et ompawil ed sikato no nasabiy Taon na Panangipawil.* Kayaryan na prinsipi so dalin, kanyan sikato tan saray anak to labat so akankayaryan ya anggad angga. 
18 Say manoley a prinsipi et ag nepeg ya alaen tod saray totoo so antokaman a kayaryan da. Say dinan man a dalin ya iter tod saray anak ton lalaki et nepeg a manlapud dalin a nipabetang ed sikato, pian ag to napairap so siopaman ed saray totook diad pangala tod dalin.” 

Saray Kusina na Timplo 


19 Insan samay laki inyakar to ak ed lolooban na saray kuarto ya akaarap ed baybay diad asingger ed puirtad bandad abalaten a dapag na patiod dalem. Sikara yay masanton kuarto a para saray papari. Intoro toy sakey a pasen diad nisagur a dapag na saramay kuarto 
20 tan kuanto, “Sikato yay pasen a panlambungan na saray papari ed saray karnin nibagat a para kasalanan odino nibagat a para pambayar, tan dia met so panlutuan dad saray bagat ya arina, pian anggapoy masanton bengatla a niakar ed patiod paway, a nayarin napasakitan to ray totoo.”† 


21-22 Insan to ak inyakar ed patiod paway tan impanengneng tod siak a diad kapag sokung to may patio walay ankelag a patio, a duamplo tan sakey a mitro so karokey to tan labinliman mitro so kaawang to. 
23 Kapag sakey aliber na baton padir. Wala ray lutowan diad gilig na padir. 
24 Samay too kuantod siak, “Sikara yay kusina a panlambungan na saray katulong ed Timplo na saray bagat ya isasaklang na saray totoo.”  

Say Managagos a Kolus a Manlalapud Timplo 


1 Samay laki impawil to ak ya inyakar ed lolooban na samay Timplo. Ompapaway ed silong na lolooban so danum tan managagos a mamaarap ed bokig ya akaarapan na Timplo. Managagos imay danum manlapud silong na niabalaten a parti na Timplo tan ondadalan ed niabalaten a dapag na altar. 
2 Samay laki indalan to ak ed puirtad baybay diad impangipaway tod siak ed Timplo tan inliber to ak ya anggad puirtan akaarap ed bokig. Walad may melag a kolus a managagos ya ompapaway ed nisagur a dapag na puirta. 
3 Diad panamegley na samay panagsukat to may laki anukat na liman lasus tan apataplo tan siam a mitro a mampaleksab ed bokig tan imbaga tod siak a yakyaken mi may kolus diman. Angga labat ed kalitkalit ko so danum. 
4 Anukat ni na liman lasus tan apataplo tan siam a mitro, et sinmabi ya anggad pueg ko so danum. Anukat ni lamet na liman lasus tan apataplo tan siam a mitro, et sinmabi ya anggad balangbang ko so danum. 
5 Anukat ni na liman lasus tan apataplo tan siam a mitro, et araldalem lad may danum kanyan ag ko la nayarin yakyaken. Araldalem la so danum ya ag la nabaliw likud labat no langoyen. 
6 Inkuantod siak imay too, “Sika a toon ompatey, apiger mon imanoen ira yan amin.” 

Insan samay laki impawil to ak ed samay gilig na ilog, 
7 et nen wadman ak anengneng kod man ya amayamay iray kakiewan ed balang pandel na ilog. 
8 Inkuantod siak, “Sayan danum onaagos ed bandad bokig ya anggad Patar na Jordan tan diad Inatey a Dayat. No kaagos tod Inatey a Dayat, salatan tod man so danum a maasin na matabang a danum. 
9 Inermay agosan na danum walan amin iray klasiy ayayep tan sira-sira. Say kolus pagmaliwen ton matabang a danum so maasin a danum na Inatey a Dayat, tan itdan to na bilay so dinan man a pasen ya agosan to. 
10 Manlapud Sobul na En-gadi ya anggad Sobul na En-eglaim, wala ray sumisigay ed gilig na dayat, tan ipanat dad man ya ipamaga iray iket da. Walad man iray amayamay a nandoroman klasiy sira a singa diad Dayat a Mediteraneo. 
11 Balet saray danum ed saray libsong tan diad saray bobun na sira ya asingger ed dayat et ag ira napatabang. Mansiansia rad man a panlapwan na asin. 
12 Diad nantopag a pandel na kolus ontubon amin iray klasiy kiew a maniter na tagano. Ag balut nalenes iray bolung da, tan ag iran balut ontondan mambunga. Binolan iran maniter na kapamborbor a bunga, lapud nasasalog ira na managagos a danum a manlalapud Timplo. Maniter na tagano iray may kakiewan, tan nikanan tambal na totoo iray bolung da.” 

Saray Ketegan na Dalin 


13 Say Katawan a Dios inkuanto, “Sikara yay ketegan na dalin ya apagen na labinduan tribu; say tribu nen Jose et awaten to so duaran apag.* 
14 Sinambaan kod saray lalaki yo ya iter kod sikara yan dalin; pampapara yoy pangapag yod sikayon dili. 


15 “Say ketegan ed baybay et mampabokig manlapud Dayat na Mediteraneo ya anggad siudad na Hetlon, mamaarap ed Dalan na Hamat ya anggad siudad na Sedad,† 
16 ontuloy ya anggad saray siudad na Berota tan Sibraim (wala ra ya ed nanleetan na dalin na nanarian na Damasco tan say nanarian na Hamat), tan ontuloy ya anggad siudad na Ticon (wala ya ed abay na ketegan na nanarian na Hauran.) 
17 Ontan sirin, say ketegan ed bandad baybay et mampabokig a manlapud Mediteraneo ya anggad Siudad na Enon, a saray ketegan a dalin et say Damasco tan say Hamat ya anggad baybay to. 


18 “Say ketegan ed bokig et mampaabalaten a manlapud sakey a tanda a walad nanleetan na dalin na Damasco tan say dalin na Hauran, tan say Ilog na Jordan so ketegan ed nanleetan na dalin na Israel diad sagur tan say dalin na Galaad diad bokig, ya anggad Tamar diad Inatey a Dayat. 


19 “Say abalaten a ketegan et mampabaybay a sagur manlapud Tamar ya anggad sabangan na Cades-meriba, insan mampabaybay sagur ya ondalan ed ketegan na Egipto ya anggad dayat Mediteraneo. 


20 “Say ketegan ed sagur et say dayat na Mediteraneo tan mampabaybay ya anggad sakey a tanda diad sagur na Dalan na Hamat. 


21 “Apag yo yan dalin ed saray tribu yo; 
22 kayaryan yo ya anggad angga. No apagen yo so dalin nepeg a wala met so betang na saray sangkailin manaayam ed kawalaan yo tan nianak dia ray anak da. Nepeg ya ipasen yo ran singa say kipapasen na peteg ya Israelita tan nepeg a mikaot irad saray tribu na Israel diad pangala ray betang da. 
23 Kapag sangkaili mangawat na betang to a kaiba to ray totood tribun panaayaman to. Siak a Katawan a Dios so nansalita.”  

48

Say Inkaapag na Dalin ed saray Tribu 


1-7 Say ketegan ed bandad baybay na dalin et mampabokig a manlapud Dayat na Mediteraneo ya anggad siudad na Hetlon, anggad Dalan na Hamat, anggad Siudad na Enon, anggad ketegan diad nanleetan na nanarian na Damasco tan Hamat. Kapag tribu mangawat na sakey a parti na dalin ya onlaknab a manlapud ketegan ed bokig ya anggad sagur a nasabi toy Dayat na Mediteraneo.* Saraya so mantotombukan a mangawat manlapud baybay ya anggad abalaten: Dan, Aser, Neftali, Manases, Efraim, Ruben, tan Juda. 

Say Nidoman Parti diad Pegley na Dalin 


8 Say onsoblay a parti na dalin et ibiig a nidoma-domay pangikanaan. Labinduan kilomitro so kaawang to manlapud baybay ya anggad abalaten, tan say karokey ton manlapud bokig ya anggad sagur et singa karokey na niiter ed balang tribu. Nipaalagey ed sayan parti so Timplo. 


9 Diad pegley to yan parti, isaklang ed Katawan so pasen a labinduan kilomitro so karokey to tan samploran kilomitro† so kaawang to. 
10 Naitdan na betang ed sayan masanton parti iray papari. Labinduan kilomitro so karokey na betang da, manlapud bokig ya anggad sagur, tan limaran kilomitro so kaawang to manlapud baybay ya anggad abalaten. Nipaalagey ed pegley to yan parti so Timplo na Katawan. 
11 Sayan masanton pasen et para saray papari a say sengeg da et si Zadoc. Matoor iran nanlingkur ed siak tan ag ira akibabali ed saray arum ya Israelita diad impanggagawa ray kaogsan; aliwa ran singa saray kabyangay tribu nen Levi ya akibabali ra. 
12 Kanyan nepeg a nawalaan ira na nidoma-doman parti ya onketeg ed partin kayaryan na saray Levita, tan sankasantosan ed amin da ray arum a parti. 
13 Nepeg a saray Levita et nawalaan met ira na nidoma-doman pasen, diad niabalaten na parti da ray papari. Nakaukolan met a labinduan kilomitro so karokey to manlapud bokig ya anggad sagur, tan limaran kilomitro so kaawang to manlapud baybay ya anggad abalaten. 
14 Sankaabigan a parti ed intiron dalin so pasen a nisaklang ed Katawan, tan anggapoy antokaman a parti na sayan pasen a nilako, nisalat, odino nialis ed siopaman. Masanto yan pasen tan kayaryan na Katawan. 


15 Say akeraan ed samay nidoma-doman parti, salanti say labinduan kilomitro so karokey to tan duara tan kapalduan kilomitro so kaawang to, et aliwan masanto, balet ikana na karaklan. Nayarin manayam irad man tan ikana ra. Diad pegley so nepeg a kawalaan na siudad, 
16 tan nepeg a kuadrado, a duan libo tan apatalasus tan pitomplon mitro so karokey na balag dapag. 
17 Diad kaliber-liber na siudad ed balang dapag et walay liwang a sanlasus tan talomplo tan sakey a mitro so benlag to. 
18 Say dalin ya akeraan kayarin nipaalagey so siudad diad niabalaten na masanton pasen—limaran kilomitro so karokey tan duara tan kapalduan kilomitro so kaawang to diad bandad bokig tan limaran kilomitro so karokey tan duara tan kapalduan kilomitro so kaawang to diad bandad sagur—et pandalusan na saray totoon manaayam ed siudad. 
19 Siopamay manaayam ed siudad, anggan anton tribu so sengeg to, et nayarian toy ondalus ed saman a dalin. 


20 Ontan sirin, say intiron kabaleg na samay pasen a walad pegley na samay nibiig a parti et kuadradon labinduan kilomitro so karokey na balang dapag, tan saya et sakopen to so pasen a kawalaan na siudad. 


21-22 Kayarin nibiig so dalin ya anggad bokig tan anggad sagur a sakop toy pangiletnegan na Timplo, say dalin na papari, say dalin da ray Levita, tan say siudad, say keran dalin et kayaryan na manoley a prinsipi. Nasabi na sayan dalin so ketegan ed bokig tan sabien tod sagur ya anggad Dayat na Mediteraneo, tan diad baybay miketeg ed dalin a kayaryan nen Juda tan diad abalaten miketeg ed dalin a kayaryan nen Benjamin. 

Say Dalin a Para Arum a Tribu 


23-27 Diad niabalaten na sayan nidoma-doman parti, balang sakey ya atilak nin tribu nepeg a mangawat na sakey a parti na dalin ya onlaknab a manlapud ketegan ed bokig ya anggad sagur diad Dayat na Mediteraneo. Saraya so mantotombukan a mangawat manlapud baybay ya anggad abalaten: Benjamin, Simeon, Isacar, Zabulon tan Gad. 


28 Diad niabalaten na partin niiter ed tribu nen Gad, say ketegan et mampaabalaten a sagur manlapud Tamar ya anggad sabangan na Cades, insan mampabaybay a sagur a tontonen toy ketegan na Egipto ya anggad Dayat na Mediteraneo. 


29 Say Katawan a Dios inkuanto, “Ontan so pakaapag-apag na dalin a kayaryanen na saray tribu na Israel.” 

Saray Puirta na Jerusalem 


30-34 Walay labinduan lolooban a mamaarap ed siudad na Jerusalem. Kapag sakey ed apatiran padir na siudad walay duan libo tan apat a lasus tan pitomplon mitro so karokey to tan walay taloran puirta to, a balang sakey ningaran ed kapag tribu. Saray puirtan walad bandad baybay a padir ningaran ira ed kindi Ruben, Juda, tan Levi; diad bandad bokig, ningaran ira ed kindi Jose, Benjamin, tan Dan; diad bandad abalaten a padir ningaran ira ed kindi Simeon, Isacar, tan Zabulon; tan diad bandad sagur a padir ningaran ira ed kindi Gad, Aser, tan Neftali. 
35 Say intiron karokey na samay padir diad apatiran dapag et siam a libo, walon lasus tan walomplon mitro. Manlapud natan say nepeg a ngaran na siudad et “Wadya-so Katawan!” 



* 1:1
 KUMATALOMPLON TAON: Ag amta no kapigan yan taon.

† 1:11
 Diad pigaran dagdaan a patalus sankaparis a payak; diad tikston Hebreo saray lupa ra, saray payak da.

‡ 1:13
 Diad pigaran dagdaan a patalus Diad kawalaan; diad tikston Hebreo Tan say kaparpara.

§ 1:15
 Diad pigaran dagdaan a patalus saramay pinalsa; diad tikston Hebreo saray lupa ra.

* 4:13
 KAKANEN YA ISESEBEL NA GANGGAN: Insebel na Ganggan nen Moises so pangan na saray kakanen a marotak onung ed ganggan (nengneng yoy Levitico 11).

* 5:16
 Say sankanayarian a tikston yo; diad tikston Hebreo ra.

* 6:9
 Diad pigaran dagdaan a patalus impelag ko rad kababaingan, diad tikston Hebreo naplag ak ed kababaingan.

* 8:10
 MAROTAK YA AYAYEP: Insebel na Ganggan nen Moises so pangan na saray ayayep a marotak onung ed ganggan. (4:13; Levitico 11).

† 8:14
 TAMUZ: Sakey yan dios a nababaloan ya inatey no inatey iray tanaman tan ombilay ed arapen a taon. Ermenan na saray bibii so impatey to onung ed sirimonya.

‡ 8:17
 DIAD ANGGAAY NAYARIAN DAN PAMASAKIT: Totokuyen to yay paganon sirimonya a niiyan so sangay kiew ed eleng.

* 9:7
 kimey yo!” Kanyan inggapo ray…siudad; odino kimey! Sigi, igapo yo lay pampatey na totood siudad!”

* 10:22
 Say sankanayarian a tiksto saramay lupa; diad tikston Hebreo saramay lupa tan sikara.

* 11:3
 Ag mabayag…tayo; odino Ag mabayag diad anggan anton panaon ag itayo mangipaalagey na saray abung.

* 12:3
 Naimano…mananumlang; odino Nabirbir da angangkod satan a mananumlang ira.

* 14:14
 Danel; odino Daniel (nengneng yoy 28:3), sakey ya abaybayag lan palbayani, tan akabatan lapud matonung a panagbilay to.

* 16:3
 AMORREO…HETEO: Saray Israelita ipapasen da ra yan totoo ya immoral so panagbilay da tan managdayew irad talintaoy diriyos.

† 16:45
 HETEO…AMORREO: Nengneng yoy 15:3.

* 17:7
 Natan impaarap…akaitaneman to; odino Insan samay sengeg na ubas inmarawid tanamanan ya akaitaneman to tan impaarap tod samay agila iray lamut tan saray bolung to, ta ilaloan to ya itdan na samay agila na danum.

* 18:17
 Diad pigaran dagdaan a patalus manggagawa na antokaman a kaogsan; diad tikston Hebreo manlapud saray mairap-bilay.

* 20:29
 ATAGEY IRAN PASEN: Saray pasen a panangigalangan da ray pagano; asebelan iray Hebreo a mangikanad saya. Say salitan Hebreo a nipatalus na ‘Atagey iran Pasen’ et singa “diad lalaen mo” so tanul to ed salitay Hebreo.

† 20:40
 MASANTON PALANDEY: Palandey na Sion, say pokdul ed Jerusalem a parti na Timplo tan kawalaan na palasio.

* 21:21
 IBUYANDAK TO RAY PANA TO: Nen saman a panaon, no saray totoo et labay dan amtaen no antoy nepeg dan gawaen, mangala ra no maminsan na sankagemgem a pana, ibuyandak dad dalin, tan aralen da so kabaliksan na inkilira na saramay pana.

* 22:25
 Diad sakey a dagdaan a patalus Saray pangulo; diad tikston Hebreo Say Impankokomplut na saray propita to.

* 23:4
 AHOLA: “santuario to” so kabaliksan to yan ngaran ed salitay Hebreo.

† 23:4
 AHOLIBA: “walad sikato so santuariok” so kabaliksan to yan ngaran ed salitay Hebreo.

* 24:5
 Say sankanayarian a tiksto kiew; diad tikston Hebreo saray pokel.

* 25:8
 Diad pigaran dagdaan a patalus Moab; diad tikston Hebreo Moab tan Seir.

† 25:10
 Say sankanayarian a tiksto Moab; diad tikston Hebreo Ammon.

* 26:1
 bulan; diad tikston Hebreo et ag to ibabaga no kapigan a bulan.

† 26:17
 Diad pigaran dagdaan a patalus Naanur; diad tikston Hebreo Apanayaman.

* 27:15
 Diad sakey a dagdaan a patalus Rodes; diad salitay Hebreo Delan.

* 28:3
 Danel; odino Daniel (nengneng yoy 14:14).

* 29:3
 Diad pigaran dagdaan a patalus sika so nanggawa; diad tikston Hebreo ginawam so sikan dili.

† 29:7
 Diad sakey a dagdaan a patalus ayesyes so tenten da; diad tikston Hebreo pinaalagey da ray beneg da.

* 32:27
 Diad pigaran dagdaan a patalus nen saman; diad tikston Hebreo na saray ag asegat.

† 32:27
 Say sankanayarian a tiksto iray samper; diad tikston Hebreo kaogsan.

* 34:26
 MASANTON POKDUL: Nengneng yoy 20:40.

* 35:6
 Diad sakey a dagdaan a patalus Nankasalanan kad; diad tikston Hebreo kabosul moy.

* 36:17
 MAROTAK…NALILIBERAN: Niletneg ya ed kanunotan nipaakar ed inkarotak onung ed ganggan a nikorit ed Ganggan nen Moises (nengneng yoy Levitico 15:19).

* 37:9
 dagem odino ispiritu. Namparan salitay Hebreo a nayarin say talus to et dagem, odino ispiritu, odino ingas.

* 38:14
 Diad sakey a dagdaan a patalus mamparaan kan; diad tikston Hebreo naamtaan moy.

* 39:14
 Diad pigaran dagdaan a patalus ray bangkay; diad tikston Hebreo ray biahiro.

* 40:2
 Diad sakey a dagdaan a patalus Diad arap ko; diad tikston Hebreo Diad baybay.

† 40:6
 Diad sakey a dagdaan a patalus kaaralem; diad tikston Hebreo kaaralem, sakey a lolooban a taloran mitroy kaaralem to.

‡ 40:37
 Diad pigaran dagdaan a patalus baleg a kuarto; diad tikston Hebreo padir ed bandad dalem.

§ 40:48
 Diad sakey a dagdaan a patalus tan pitoran mitroy kaawang to; anggapo ra yan salita ed tikston Hebreo.

* 40:49
 Diad sakey a dagdaan a patalus anemiran mitro so kaaralem to; diad tikston Hebreo limara tan kapalduan mitro so kaaralem to.

* 41:3
 Diad sakey a dagdaan a patalus Talora…padir to; diad tikston Hebreo Talora tan kapaldua so kakapal to.

† 41:22
 Diad pigaran dagdaan a patalus say nidapod datal; diad tikston Hebreo karokey.

* 42:4
 Diad pigaran dagdaan a patalus limamplo tan duan mitro so karokey to; diad tikston Hebreo sakey a dalan a duamplon pulgada so karokey to.

† 42:9-10
 Diad sakey a dagdaan a patalus ya angigapwan na padir na patio; diad tikston Hebreo diad benlag na padir na patio.

‡ 42:9-10
 Diad sakey a dagdaan a patalus abalaten; diad tikston Hebreo bokig.

* 44:19
 NAPASAKITAN IRAY TOTOO: Asisia a napasakitan iray karaklan a totoo diad pakadiwit dad antokaman a masanto.

* 45:1
 Diad sakey a dagdaan a patalus samploran kilomitro; diad tikston Hebreo limaran kilomitro.

† 45:5
 Diad sakey a dagdaan a patalus diman iray baley a panayaman da; diad salitay Hebreo diman iray duamplon kuarto.

‡ 45:11
 HOMER: Sakey a sukat na amaga odino likido, sakey a limaran salup so karakel to; kanyan say sakey ya ipa odino bat et nayarin sakey tan kakapat na salup so karakel to.

§ 45:12
 SIKLO: Diad panaon nen Ezekiel sayan simbangay belat ngalmgali kapalduay onsa.

* 46:17
 TAON NA PANANGIPAWIL: Kapag kumalimamplon taon, kaukolan ya amin ya Israelita ibolus day kadalaan dan nagmaliw ya aripen lapud utang; kaukolan met ya ipawil dad gendat ya akankayaryan na dalin odino diad saray tumatawir to so dalin a gendat a kayaryan na saray lalaki ra balet nilako lapud utang (nengneng yoy Levitico 25:8-55).

† 46:20
 NAPASAKITAN TO RAY TOTOO: Nengneng yoy 44:19.

* 47:13
 DUARAN APAG: Saray tribu di Manases tan Efraim a lalakin anak nen Efraim et sansakey iray naawat ya apag.

† 47:15
 Diad sakey a dagdaan a patalus Dalan na Hamat ya anggad siudad na Sedad; diad tikston Hebreo Dalan na Sedad ya anggad siudad na Hamat.

* 48:1-7
 Diad sakey a dagdaan a patalus ya onlaknab…Mediteraneo; diad tikston Hebreo a walay ketegan ed bokig tan say ketegan ed sagur.

† 48:9
 Say sankanayarian a tiksto (nengneng yoy 45:1) samploran kilomitro; diad tikston Hebreo limaran kilomitro.

Say Libro nen 

ESDRAS 

Pangiparontal 

Say Libro nen Esdras, a katuloyan na Saray Awaran, et ipapanengneng to so impawil na saray pigaran Judio a nanlapud Babilonia a diman so akaibantakan da, tan say impawil na gendat a panagbilay tan panangigalang ed Jerusalem. Niparontal yan inkagawa diad sayay onggendan a danay: 1) Say ononan olup na saray Judion nibantak ed arum a bansa et pinmawil iran nanlapud Babilonia, diad panangiganggan nen Ciro ya impirador na Persia. 2) Nipaalagey lamet so Timplo tan nisaklang ed Dios, tan nipawil ed Jerusalem so panangigalang ed Dios. 3) Kayariy indalan na pigaran taon, sananey lamet ya olup na saray Judio so pinmawil ed Jerusalem, diad panangipangulo nen Esdras a marunong nipaakar ed Ganggan na Dios tan sikatoy angiban angoksuy na maispiritun bilay na saray totoo tan say pansisiglaotan da, pian ag napaandi so maispiritun panagbilay ya abangonan na saray Israelita. 

Logan na sayan Libro 

Say ononan impawil manlapud inkibantak ed arum a bansa 1:1–2:70 

Say inkipaalagey lamet na Timplo tan say inkisaklang tod Dios 3:1–6:22 

Say impawil nen Esdras a kaiba to ray arum a totoo 7:1–10:44  

1

Ingganggan nen Ciro ya Ompawil ed Jerusalem iray Judio 



1 Diad ononan taon na panooley nen Impirador* Ciro ed Persia say Katawan pinatwa toy imbaga to diad panamegley nen propita Jeremias. Tinanggoyur toy Ciro ya ipaakseb toy onggendan a ganggan, paisulat to insan to paibandod inerman a pasen ed nanarian to: 


2 “Sikato yay ganggan nen Ciro ya Impirador na Persia. Say Katawan a Dios na Tawen ginanggan to ak a manoley ed intiron mundo tan impalima tod siak so pangipaalagey na Timplon para sikato diad Jerusalem na Juda. 
3 Niwala komuy Dios ed sikayon amin a totoo to. Nepeg yoy onla ed Jerusalem na Juda, ta ipaalagey yo lamet so Timplo na Katawan, say Dios na Israel, say Dios a gagalangen ed Jerusalem. 
4 No walad saray totoo ton nibantak ed arum a bansa so mankaukolan na tulong ed ipawil da, saray kakaabay da so nepeg ya ontulong ed sikara. Nepeg da ran itdan na pilak tan balituk, saray abasto, tan saray ayayep. Nepeg da ran itdan met na saray bagat ya isaklang ed Timplo na Dios diad Jerusalem.” 


5 Lapud saya namparaan ya onlan mamaalagey lamet ed Timplo na Katawan ed Jerusalem iray pangulo na saray boleg ed tribu di Juda tan Benjamin, saray papari tan saray Levita, tan amin da ray tinenyeg na Dios so puso ra. 
6 Tinulongan ira na saray kaabay da diad impangiter dad sikara na saray ikakanan pilak, balituk, saray abasto, saray ayayep, saray arum a mabmablin kagawaan, tan saray bagat ya isaklang ed Timplo. 


7 Inter nen Impirador Ciro ed sikara iray yaung tan saray kupa ya inaala nen Ari Nabucodonosor ed timplo na Jerusalem tan iniiyan to ra ed timplo na saray diriyos to. 
8 Inyawat ira nen Ciro ed kinen Mitredates a makaoley ed saray kayamanan na ari. Inlista to ran amin nen Mitredates pian walay pakanengnengan nen Sesbasar a gobirnador na Juda. 
9-10 Saraya so niiter: 

talomplon yaung a balituk a para saray bagat 

sanlibon yaung a pilak a para saray bagat 

duamplo tan siam ya arum a yaung 

talomplon ankelag a yaung a balituk 

apat a lasus tan samploran ankelag a pilak a yaung 

sanlibon arum ya ikakana 


11 Amiamin, walay liman libo tan apat a lasus a yaung a balituk tan pilak tan saray arum a kagawaan ya inawit nen Sesbasar, nen sikato tan saray arum a nibantak a bansa et linma rad Jerusalem manlapud Babilonia.  

2

Say Listaan na saray Pinmawil ed Jerusalem 

(Neh. 7:4-73) 


1 Dakerakel ed saray nibantak ed luyag na Babilonia so pinmawil ed Jerusalem tan diad Juda; pinmawil so balang sakey ed sikara diad dilin baley to. Saray pamilya da ra ya et nanaayam la ran nibantak ed Babilonia nanlapu lad impanakep nen Ari Nabucodonosor ed sikara. 
2 Saray pangulo ra et di Zorobabel, Josue, Nehemias, Seraya, Reelaya, Mardokeo, Bilsan, Mispar, Bigvai, Rehum, tan Baana. 

Sikato yay listaan na saray boleg na Israel a kataruk toy bilang na saray pinmawil: 


3-20 Paros—duan libo, sanlasus tan pitomplo tan dua 

Sefatias—talon lasus, pitomplo tan dua 

Arah—piton lasus, pitomplo tan lima 

Pahat-moab—(kabyangan iray boleg nen Jesua tan Joab)—duan libo, walon lasus tan labindua 

Elam—sanlibo, duan lasus, limamplo tan apat 

Zatu—siam a lasus, apataplo tan lima 

Zacai—piton lasus tan anemaplo 

Bani—anem a lasus, apataplo tan dua 

Bebai—anem a lasus, duamplo tan talo 

Azgad—sanlibo, duan lasus, duamplo tan dua 

Adonicam—anem a lasus, anemaplo tan anem 

Bigvai—duan libo, limamplo tan anem 

Adin—apat a lasus, limamplo tan apat 

Ater (atawag met na Ezekias)—siamaplo tan walo 

Bezai—talon lasus, duamplo tan talo 

Jora—sanlasus tan labindua 

Hasum—duanlasus, duamplo tan talo 

Gibar—siamaplo tan siam 


21-35 Pinmawil met ira yan totoo a saray lalaki ra et nanayam ed saray onggendan a baley: 

Betlehem—sanlasus, duamplo tan talo 

Netofa—limamplo tan anem 

Anatot—sanlasus, duamplo tan walo 

Azmavet—apataplo tan dua 

Kiryat-jearim, Cefira tan Beerot—piton lasus, apataplo tan talo 

Rama tan Geba—anem a lasus, duamplo tan sakey 

Micmas—sanlasus, duamplo tan dua 

Betel tan Ai—duan lasus, duamplo tan talo 

Nebo—limamplo tan dua 

Magbis—sanlasus, limamplo tan anem 

Say sananey ya Elam—sanlibo, duan lasus, limamplo tan apat 

Harim—talon lasus tan duamplo 

Lod, Hadid, tan Ono—piton lasus, duamplo tan lima 

Jerico—talon lasus, apataplo tan lima 

Senaa—talonlibo, anem a lasus tan talomplo 


36-39 Sikato yay listaan na saray boleg na paparin pinmawil: 

Jedaya (kabyangay boleg nen Jesua)—siam a lasus, pitomplo tan talo 

Imer—sanlibo, limamplo tan dua 

Pasur—sanlibo, duan lasus apataplo tan pito 

Harim—sanlibo tan labimpito 


40-42 Saray boleg na Levita a pinmawil: 

Jesua tan Cadmiel (kabyangay iray boleg nen Hodavias)—pitomplo tan apat 

Saray tumutogtog tan saray kumakanta ed Timplo (Kabyangan iray boleg nen Asaf)—sanlasus, duamplo tan walo 

Saray guardiad Timplo (kabyangan iray boleg di Sallum, Ater, Talmon, Acub, Hatita, tan Sobai)—sanlasus, talomplo tan siam 


43-54 Saray boleg da ray kumikimey ed Timplo a pinmawil: 

Ziha, Hasufa, Tabaot 

Keros, Siaha, Padon 

Lebana, Hagaba, Acub 

Hagab, Samlai, Hanan 

Gidel, Gahar, Reaya 

Rezin, Nekoda, Gazam 

Uza, Pasea, Besai 

Asna, Meunim, Nefusim 

Bacbuc, Hacufa, Harhur 

Hazlut, Mehida, Harsa 

Barcos, Sisara, Tema 

Nezia, tan Hatifa 


55-57 Saray boleg da ray aripen nen Solomon a pinmawil: 

Sotai, Soferet, Peruda, Jaala, 

Darcon, Gidel, Sefatias, 

Hatil, Pokeret-hazebaim, tan Ami 


58 Talon lasus, siamplo tan dua ya amin so bilang da ray kabyangay boleg na saray kumikimey ed Timplo tan saray kabyangay boleg da ray aripen nen Solomon a pinmawil. 


59-60 Anem a lasus, limamplo tan dua ray kabyangay boleg di Delaya, Tobias, tan Necoda a pinmawil ira manlapud saray baley na Tel-mela, Tel-harsa, Kerub, Addan tan Imer; balet ag da napaneknekan a kabyangan iray boleg na saray Israelita. 


61-62 Saray onggendan a boleg na papari et ag ira makarumog na listaan a mamaneknek na sengeg na pamilya ra: Habaias, Haccoz, tan Barzillai. (Say laki na saray paparin kabyangay boleg nen Barzillai et angasawa na sakey a biin kabyangay boleg nen Barzillai a taga Galaad tan inala toy ngaran na boleg na katolangan to.) Ag ira naawat a papari, lapud ag da napaneknekan no siopa ray lalaki ra. 
63 Imbagad sikara na gobirnador na saray Judio ya ag ira makapangan na kakanen ya imbagat ed Dios, anggad walay sakey a parin makapangipanon ed Tummim tan Urim.* 


64-67 Say bilang na amin da ray pinmawil et apataplo tan duan libo, talon lasus tan anemaplo 

Saray lalaki tan bibiin aripen da—piton libo, talon lasus talomplo tan pito 

Saray lalaki tan bibiin tumutogtog tan saray kumakanta—duan lasus 

Saray kabayo—piton lasus, talomplo tan anem 

Saray mula—duan lasus, apataplo tan lima 

Saray kamilyo—apat a lasus, talomplo tan lima 

Saray asno—anem a libo, piton lasus tan duamplo 


68 Nen saramay nanlapud Babilonia et sinmabi rad Timplo na Katawan diad Jerusalem, pigarad saray pangulo da ray boleg so angiiter na saray bagat a manlapud mabolus a linawa a pamaalagey lamet ed Timplo diad gendat a kawalaan to. 
69 Ginawa ray anggaay nayarian dan mangiter para sayan kimey; apat a lasus, anemaplo tan walon kilo a balituk, duan libo, anem a lasus tan waloran kilon pilak, tan sanlasus a kawes na papari. 


70 Nanayam ed Jerusalem odino diad abay to† iray papari, saray Levita, tan pigarad saray totoo; nanayam ed saray asingger a baley iray tumutogtog tan saray kumakanta, saray guardiad Timplo, tan saray kumikimey ed Timplo; tan nanayam ed saray baley na saray lalaki ra iray arum ya Israelita.  

Ginmapo lamet so Panangigalang 


1 Nen asabiy kumapiton bulan, manaayam lad saray baley da iray Israelita. Insan nantitipon iran amin ed Jerusalem. 
2 Si Josue a lakin anak nen Josadac, saray kapara ton papari, tan si Zorobabel a lakin anak nen Salatiel tan saray kakanayon to et impaalagey da lamet so altar a para Dios na Israel, pian napampoolan da na saray bagat onung na nisulat ed Ganggan nen Moises a too na Dios. 
3 Anggaman* ya antakot irad saray arum a totoon manaayam ed saman a dalin, impaalagey da lamet so altar ed pasen ton gendat. Insan ginapwan da lamet so nampool ed tapew na altar na saray kinabwasan tan nilabin bagat. 
4 Sinilibraan da so Pista na saray Abung-abung onung ed saray totontonen a nisulat, tan kapag agew angisaklang ira na saray bagat a nakaukolan ed saman ya agew. 
5 Niarum ed sarayan bagat so inagew-agew ya isasaklang iran bagat a popoolan, saray bagat ya isasaklang no Pistay Balon Bulan, saray bagat kapag mantitipon ira a mangigalang ed Katawan, tan saray bagat a manlapud mabulos a linawa ya isasaklang na saray totoo ed Katawan. 
6 Ag ni inggapo na saray totoo so pangipaalagey lamet ed Timplo; anggaman ontan ginapwan da lad ononan agew na kumapiton bulan so mangisaklang ed Katawan na saray bagat a popoolan. 

Nigapo so Impangipaalagey Lamet ed Timplo 


7 Angiiter iray totoo na kuartan ibayar ed saray kantiro tan saray karpintiro; angiiter met ira na saray kakanen, iinomen, tan larak na oliba ya ipapawit dad siudad na Tiro tan Sidon, a sikaray kasalat ira na saray kiew a sidro a manlapud Libano, ya ipaanur irad dayat ya anggad Joppe. Agawa ra yan amin diad impangyabuloy nen Impirador Ciro na Persia. 
8 Kanyan diad kumadwan bulan ed kumadwan taon manlapud samay insabi rad kawalaan na Timplo na Katawan diad Jerusalem, inggapo ray kimey. Nantutulongan a nankimey ira di Zorobabel, Josue, saray amin a kakanayon da, saray papari, tan saray Levita. Diad tuay tua tinmulong ya amin iray Israelitan pinmawil ed Jerusalem. Nipasen a makaoley ed amin a kimey ed Timplo iray amin a Levitan mantaon na duamplo a mampaatagey. 
9 Kanyan natutulongan ya angipangulod kimey ed Timplo si Jesua a Levita tan saray anak tan kakanayon to, tan si Cadmiel tan saray anak to (a kabyangan iray boleg nen Hodavias†). (Tinulongan ira na saray Levitan kabyangay boleg nen Henadad.) 


10 Nen ginapwan da lan iletneg so pundasion na Timplo, linmad pasen da iray paparin akasulong na saray kawes da tan akabemben ira na saray trumpita. Wadman met iray Levitan kabyangay boleg nen Asaf tan akabemben ira na saray piangpiang. Indayew day Katawan onung ed saray bilin ya impaakseb nen Ari David. 
11 Nankakanta ra a pangidayew tan pisalamat dad Katawan. Inolit-olit dan kinanta yan parti na kanta: 

“Maung so Katawan tan say ag mangoman a panangaro tod Israel et andi-anggaan.” 

Inmeyag so balang sakey na anggaay nayarian to; indayew day Katawan lapud nigapo lan niletneg so pundasion na Timplo. 
12 Dakel ed saray mamatakken a papari, Levita, tan pangulo da ray boleg so akanengneng ed samay inmonan Timplo, et nanakis iray maksil legan ya ipapaletneg so pundasion na sayan Timplo. Balet naneeyag ed liket iray arum a wadman. 
13 Anggapoy makapangibaga no dinay eyag na liket odino dinay eyag na akis, lapud diad ontan lan kasil na eyagan narengel ed arawi.  

Say Insumlang ed Pamapaalagey 


1 Nadngelan na saray kalaban da ray totoo ed Juda tan Benjamin a saray pinmawil ed Jerusalem manlapud inkibantakan dan bansa et ipapaalagey da lamet so Timplo na Katawan a Dios na Israel. 
2 Kanyan linma rad kinen Zorobabel tan saray pangulo da ray boleg tan kuanda, “Ibaan mi kayo a mangipaalagey na Timplo. Igagalang miy Dios ya igagalang yo tan mangibabagat kamid sikato nanlapu lad samay panaon ya imbaki kami nen Impirador Esar-hadon na Asiria, a manayam dia.” 


3 Inkuan ed sikara di Zorobabel, Josue, tan saray pangulo da ray boleg, “Ag mi kaukolay tulong yod pangipaalagey na sakey a timplo para Katawan a Dios mi. Sikamin diliy mangipaalagey onung na ingganggan ed sikami nen Impirador Ciro na Persia.” 


4 Insan saray arum a totoon manaayam lad saman a dalin et pinabetel day linawa na saray Judio tan tinaktakot da ra, pian ag da la ituloy ya ipaalagey so Timplo. 
5 Pinapasoksokan da ray opisyal ed gobirno, pian sumpaen da ra. Ag da tinondaan a ginagawa ya, legan na impanoley nen Impirador Ciro ya anggad impanoley nen Impirador Dario.* 

Say Insumlang ed Pamaalagey Lamet na Jerusalem 


6 Insan diad kagapo na impanoley nen Impirador Asuero, insegep na saray kalaban da ray totoon manaayam ed Juda tan Jerusalem iray nisulat a dalem sumpad sikara. 


7 Diad legan na panooley nen Impirador Artajerjes ed Persia nansulat ed impirador ira di Bislam, Mitredates, Tabeel, tan saray kakaiba ra. Say salitan Aramaica† so inkana ed sayan sulat da, kanyan nepeg ya ipatalus no ibasa.‡ 


8 Nansulat met ed impirador si Rehum a gobirnador, tan si Simsai a sikritario na luyag. Saya so sulat diad Impirador Artejerjes nipaakar ed Jerusalem: 


9 “Nanlapu yan sulat ed kinen Rehum a gobirnador, tan si Simsai a sikritario na luyag, saray kakaiba ra, saray huis, saray arum ya opisyal a gendat iran taga Erec, Babilonia, tan Susa, diad dalin na Elam, 
10 tan saray arum a totoon pinaekal nen matalonggaring tan makapanyarin Asnapar ed panaayaman da, insan to ra impanayam ed siudad na Samaria tan arum ni ran pasen diad Luyag na Sagur na Eufrates.”§ 


11 Saya so logan na sulat: 

“Diad Impirador Artajerjes: nanlapu yan sulat ed saray aripen ton manaayam ed Sagur na Eufrates. 


12 “Labay min ipaamta ed sika, Kagalang min Impirador, a saray Judion linma dia a nanlapud arum a nasasakopan yon dalin et manaayam la rad Jerusalem tan ipapaalagey da lamet so maoges tan mananumlang a siudad. Inggapo da lan ipapaalagey lamet iray padir, et ag mabayag nasumpal da la. 
13 Kagalang min Impirador, no nipaalagey la lamet yan siudad tan nasumpal la ray padir to, ag la mambayar na buis iray totoo, et diad onya ondaiset so onloob a kuarta ed palasio. 
14 Ag mi labay ya onyay nagawa, lapud walay utang na linawa mid Kagalang ya Impirador. Kanyan kerewen mid sika 
15 a pasokayan mo ray awaran na saray lalakim. No gawaen mo ya, naamtaan mo a sayan siudad et mananumlang tan nanlapu la nen saman naniiter na gunigon ed saray arari tan saray manoley ed saray luyag. Gendat a mairap ya oleyan iray totoo to. Sikato yay makasengeg no akin et aderal iman a siudad. 
16 Ag kami sirin manduaruwa a no nipaalagey lamet yan siudad tan nasumpal iray padir to, ag la naoleyan na Kagalang min Impirador so Luyag na Sagur na Eufrates.” 


17 Impawit na impirador yan ebat: 

“Awat yoy pabanok ed sikayo: Rehum a gobirnador, Simsai a sikritario na luyag, tan saray kaiba yo a manaayam ed Samaria, tan saray arum a pasen ed Sagur na Eufrates. 


18 “Nipatalus tan nibasad siak imay sulat ya impawit yo. 
19 Ingganggan kon nagawa so sakey a panosisa, et arumog a nanlapu la nen saman linmalaban a tua so Jerusalem ed saray arari, tan amayamay iray manaayam diman a mananumlang tan managgaway gulo. 
20 Nanooley diman iray ararin makapanyari tan inooleyan da so intiron luyag na Sagur na Eufrates, tan nanaala rad man na saray buis. 
21 Kanyan iganggan yo ra man a totoo a tondaan dan ipaalagey lamet so siudad, anggad pangiganggan kon ituloy. 
22 Sumpal yon tampol yan bilin ko, pian napatonda so antokaman nin makagunigon ed siak.” 


23 Kapangibasad sayan sulat a nanlapud Ari Artajerjes ed arap di Rehum, Simsai, tan saray kakaiba ra, nangganat iran linmad Jerusalem, tan pinasoot dan pinatonda ray Judio ed pamapaalagey da lamet na siudad. 

Nitubat so Kimey ed Timplo 


24 Apatonday kimey ed Timplo tan nansiansian ag adiwit ya anggad kumadwan taon na panooley nen Impirador Dario na Persia.  

1 Diad sayan panaon inggapo di propita Aggeo tan Zacarias a lakin anak nen Iddo so nampulong ed ngaran na Dios na Israel ed saray Judion manaayam ed Juda tan Jerusalem. 
2 Nen nadngel di Zorobabel a lakin anak nen Salatiel tan Josue a lakin anak nen Josadac so pulong da, intubat day kimey ed Timplo ed Jerusalem. Tinmulong ed sikara ira may duaran propita. 


3 Linman tampol ed Jerusalem ira di Gobirnador Tatnai na Sagur na Eufrates, Setar-bozenai, tan saray kapara ran opisyal tan tinepet da, “Siopay angiganggan ed sikayon ipaalagey yan Timplo tan iyan iray kagawaan to?” 
4 Tinepet da* met so kangaranan da ray totoon ontutulong ed pangipapaalagey na Timplo. 
5 Balet ag pinaolyan na Dios iray pangulo na saray Judio, kanyan ag ira pinatonda na saray opisyal na Persia, anggad ag da pakasulat ed Impirador Dario tan pakaawat na ebat to. 
6 Saya so sulat ya impawit dad impirador: 


7 “Diad Impirador Dario, mareen komun so panoley mo. 


8 “Ipakabat mid sika, Kagalang min Impirador, a linma kamid luyag na Juda. Et arumog mi a nipapaalagey lamet so Timplo na matalonggaring a Dios. Ankakabaleg a tinabas a bato tan saray kiew so nikakana. Inapiapiger tan anggapoy tonda so kimey. 


9 “Tinepet mid satan ed saray pangulo da ray totoo no siopay angiganggan ed sikaran ipaalagey da lamet so Timplo tan iyan iray kagawaan to. 
10 Tinepet mi met so kangaranan da pian nipakabat mid sika no siopa ray pangulo ed sayan kimey. 


11 “Inebatan da kami, ‘Sikami ray aripen na Dios na tawen tan dalin, tan ipapaalagey mi lamet so Timplon inmonan impaalagey na sakey a makapanyarin ari na Israel a sikato met so angyan na saray kagawaan to nen abayag lan panaon. 
12 Balet lapud impanpasnuk na saray lalaki mi so Dios na Tawen, impadakep to kami ed Ari Nabucodonosor na Babilonia. 
13 Insan diad ononan taon na impanoley nen Impirador Ciro ed Babilonia, ingganggan ton ipaalagey mi lamet so Timplo. 
14 Impawil to ray balituk tan pilak a kagawaan na Timplo ya inaala ra nen Nabucodonosor ed Timplo ed Jerusalem insan to ra inyan ed timplo ed Babilonia. Impalima nen Impirador Ciro ira yan amin a kagawaan ed sakey a lakin manngaran na Sesbasar ya impasen ton gobirnador na Juda. 


15 Imbagad sikato na impirador ya alaen to ra, insan to ra ipawil ed Timplo ed Jerusalem, tan ipaalagey to so Timplo ed inalageyan ton gendat. 
16 Kanyan sinmabiy Sesbasar, insan to inletneg so pundasion; siansia so kimey ya anggad natan, balet ag ni asumpal.’ 


17 “Natan sirin, Kagalang min Impirador, no isisipen mon pankaabigan, pasokayan mo pad saray awaran na ari diad Babilonia, ta nengneng mo no kasi ingganggan nen Impirador Ciro odino andi ya ipaalagey lamet so Timplo ed Jerusalem. Kasumpal to, ipakabat mo pad sikami no antoy labay mon nagawa nipaakar ed sayan pamaakaran.”  

Asokayan so Ganggan nen Impirador Ciro 


1 Kanyan ingganggan nen Impirador Dario a nagaway pansokay ed saray awaran na ari a nisinup ira ed Babilonia. 
2 Balet diad siudad na Ecbatana diad luyag na Media so akarumogan na sakey a babasaen a nilokut ya akapangisulatan na onggendan: 


3 “Diad ononan taon na impanoley nen Impirador Ciro, ingganggan ton ipaalagey lamet ed Jerusalem so Timplo a pambagatan tan pangisaklangan na saray bagat a popoolan. Nepeg a talomplon mitro so kaatagey tan talomplon mitro so kaawang na ipaalagey lamet a Timplo. 
4 Saray padir nepeg a tapewan na tabla diad balang mikatlon dasig na baton nantatapewan. Manlapud kayamanan na palasio so amin a gastosen. 
5 Amin met iray balituk tan pilak ya ikakana na Timplo ya inaala nen Ari Nabucodonosor tan inyaakar to rad Babilonia so nepeg a nipawil irad pasen dan gendat diad Timplo ed Jerusalem.” 

Ingganggan nen Impirador Dario ya Ituloy so Kimey 


6 Insan impawit nen Impirador Dario so onggendan ya ebat to: 

“Diad kindi Tatnai a gobirnador na Sagur na Eufrates, Setar-bozenai, tan saray kapara yon opisyal ed Sagur na Eufrates. 

“Arawian yo so Timplo 
7 tan ag yo pibabalian so pangipapaalagey. Abuloyan yoy gobirnador na Juda tan saray pangulo da ray Judio ya ipaalagey da lamet so Timplo na Dios ed inalageyan to nen saman. 
8 Igaganggan kod sikayo a tulongan yo ran mangipaalagey lamet. Nepeg a nabayaran a tampol iray amin a gagastosen da; say kuartad palasio a natitipon manlapud saray buis na Sagur na Eufrates so pangalaan na ibayar, pian ag ontonda so kimey. 
9 Ag yo sasaewen ya iter ya inagew-agew, ed saray papari ed Jerusalem so antokaman ya ibaga rad sikayon nakaukolan da: saray kalakyan a kilaw a baka, saray karniro, odino saray kordiro ya isaklang iran bagat a popoolan ed Dios na Tawen, odino trigo, asin, alak, o larak na oliba. 
10 Nepeg ya onyay nagawa, pian makapangisaklang ira na saray bagat a makapaliket ed Dios na Tawen. Nipikasi rad satan ya iter na Dios so bindision tod siak tan saray lalakin anak ko. 
11 Igaganggan ko met ni a siopaman ya onsumpad sayan ganggan ko ekalen ed abung to so sakey a panuksolan, otukan ed sakey a ngoro, insan idoyuk ed kabalgan to. Insan pagmaliwen a bunton na deralderal so abung to. 
12 Say Dios ya amilid Jerusalem a pasen a panangigalangan ed sikato et taloen to komun so siopaman ya ari o dinanman a bansan ag mangitaltalek ed sayan ganggan tan salien ton deralen so Timplod tan. Siak, si Dario, so mangigaganggan. Nepeg a sigput so pangonur ed ganggan ko.” 

Nisaklang so Timplo 


13 Say ganggan na impirador et sigput a sinumpal di Gobirnador Tatnai, Setar-bozenai, tan saray kapara ran opisyal. 
14 Saray pangulo da ray Judio et maples so impangipaalagey dad Timplo, ta apabiskeg so linawa ra lapud saray salita di propita Aggeo tan Zacarias. Asumpal dan impaalagey so Timplo onung na impaiganggan ed sikara na Dios na Israel, tan di Ciro, Dario, tan Artajerjes ya impirador irad Persia. 
15 Asumpal dan impaalagey so Timplo nen kumanem a taon na panooley nen Impirador Dario sanen kumatlon agew na bulan ya Adar. 
16 Insan saray Israelita saray papari, saray Levita, tan amin da ray totoon pinmawil a manlapud inkibantaken dan bansa—malikeliket dan insaklang ed Dios imay Timplo. 
17 Nen isaklang day Timplo, angibagat ira na sanlasus a bakan kalakyan, duan lasus a karniro, tan apat a lasus a kordiro. Angisaklang met ira na labinduan kanding a bagat para kasalanan; sakey a bagat so para balang sakey a tribu ed Israel. 
18 Nipasen ed saray kanepegan dan kimey ed Timplod Jerusalem iray papari tan saray Levita, onung na saray ibabagay nisulat ed libro nen Moises. 

Say Paskua 


19 Diad kumalabinapat ya agew na ononan bulan na ontombuk a taon, saray totoon pinmawil a manlapud inkibantakan dan bansa et sinilibraan day Paskua. 
20 Amin da ray papari tan amin a Levita et nilinisan day sikaran dili onung ed ganggan. Pinatey na saray Levita iray ayayep ya ibabagat no Paskua; para amin da ray totoon pinmawil, para saray papari, tan para sikara. 
21 Saramay bagat et kinan na amin da ray Israelitan pinmawil tan saray amin a totoon tinondaan day paganon kagagawa na saray arum a totoon manaayam ed saman a dalin tan dinmago ran mangigalang ed Katawan a Dios na Israel. 
22 Pitoy agew a sigput so liket dan nansilibra ed Pistay Tinapay ya Anggapoy Libadura. Malikeliket ira lapud ginawa na Katawan so Impirador na Asiria* a maabig so linawa tod sikara, kanyan initdan to ra na ginastos dad impangipaalagey da lamet ed Timplo na Dios na Israel.  

Sinmabid Jerusalem si Esdras 


1 Linmabas so amayamay a taon. Nen impirador na Persia si Artajerjes, walay sakey a lakin manngaran na Esdras ya anak nen Seraya a lakin anak nen Azarias, a lakin anak nen Helcias. 
2 Si Helcias et lakin anak nen Sallum, a lakin anak nen Sadoc, a lakin anak nen Ahitob. 
3 Si Ahitob et lakin anak nen Amarias, a lakin anak nen Azarias, a lakin anak nen Merayot. 
4 Si Merayot et lakin anak nen Zeraya, a lakin anak nen Uzi, a lakin anak nen Buki. 
5 Si Buki et lakin anak nen Abisue, a lakin anak nen Finees, a lakin anak nen Eleazar. Si Eleazar et lakin anak nen Aaron a Pangulon Pari. 


6 Sakey ya iskriba si Esdras tan kabkabat toy Ganggan ya inter na Katawan a Dios na Israel ed kinen Moises. Lapud walad kinen Esdras so bindision na Dios, inter na ari ed sikato so antokaman a kerewen to. Manlapud Babilonia 
7 Iinmay Esdras ed Jerusalem a kaiba toy sakey a grupo na saray Israelita, a pati saray papari, saray Levita, saray tumugtogtog tan saray kumakanta ed Timplo, saray guardiay Timplo, tan saray kumikimey. Agawa ya nen kumapitoy taon na panooley nen Ari Artajerjes. 
8-9 Tinaynan day Babilonia nen ononan agew na ononan bulan, et diad pananulong na Dios akasabi rad Jerusalem nen ononan agew na kumaliman bulan. 
10 Inapasakey la nen Esdras so bilay to diad panaral tan pangonur tod Ganggan, tan diad pangibangat tod saray Israelita na saray bilin tan saray totontonen a walad Ganggan. 

Inter nen Ari Artajerjes ed kinen Esdras so Kaletan 


11 Say onggendan a kaletan et inter nen Impirador Artajerjes ed kinen Esdras, say pari tan iskriba a kabkabat to ray ganggan tan saray bilin ya inter na Katawan ed Israel: 


12 “Nanlapu yan kaletan ed Impirador Artajerjes* diad kinen Esdras a pari a kabkabat toy Ganggan na Dios na Tawen. 


13 “Igaganggan ko ya amin da ray Israelitan walad sakop na panooleyan ko, saray papari, tan saray Levitan malabay a milad sika ed Jerusalem et naabuloyan ira. 
14 Siak tan saray pitoran sumisimbawak so mangibabakid sika, pian nanengneng moy kipapasen na Jerusalem tan Juda. Nengneng mo no panon so pakakaonur diman ed nimatalek ed sikan Ganggan na Dios mo. 
15 Sikay mangawit na saray pilak tan balituk a labay ko tan saray sumisimbawak ya ibagat ed Dios na Israel a walad Jerusalem so Timplo to. 
16 Sika met so mangawit ed amin da ray natipon mon pilak tan balituk ed luyag na Babilonia, tan saray bagat a manlapud mabulos a linawa ya iter na saray Israelita tan saray papari ed Timplo na Dios da a walad Jerusalem. 


17 “Apiger mon isaliw yan kuarta na saray bakan kalakyan, saray karniron kalakyan, saray kordiro, say trigo, tan say alak. Isaklang mo ra ed tapew na altar ed Timplod Jerusalem. 
18 Nayarian mon ikana so nakeraan a pilak tan balituk ed antokaman a labay mo tan saray kabansaan mo onung ed linawa na Dios yo. 
19 Iparontal mod arap na Dios diad Jerusalem iray amin ya ikakanan niiter ed sika para panlingkur ed Timplo. 
20 Saray arum nin nakaukolan mon para Timplo et nayarian mon alaen ed kayamanay palasio. 


21 “Siak, si Impirador Artajerjes, igaganggan ta kayon amin a makaoley ed kayamanan na Luyag na Sagur na Eufrates ya iter yon tampol iray amin a kerewen nen Esdras a pari a kabkabat toy Ganggan na Dios na Tawen. 
22 Mangiter kayo, balet et ag onsoluk ed talon libo tan apat a lasus a kilon pilak, liman lasus a boksut a trigo, duan libo tan anemaplon litron alak, tan duan libo tan anemaplon litron larak na oliba. Balet no asin so kerewen da iter yoy amin a nakaukolan da. 
23 Apiapiger yon iter iray amin a nakaukolan na Dios na Tawen ya onkanad Timplo to, pain ag to ak balut napampasnukan odino saray ontombuk ed siak a manoley. 
24 Sebel ed sikayo so mangala na saray buis ed saray papari, saray Levita, saray tumutogtog tan saray kumakanta, saray guardia, saray kumikimey, odino siopaman nin manlilingkur ed Timplo. 


25 “Sika, Esdras, ikanam so kakabatan ya inter ed sika na Dios mo diad panorom na saray opisyal tan saray huis a manoley ed amin da ray totoo ed Sagur na Eufrates a mambibilay ira onung ed Ganggan na Dios mo. Nepeg yon ibangat itan a Ganggan ed siopaman a toon ag makaamta. 
26 Nepeg a nadusan tampol so siopaman ya ag mangonur ed saray ganggan na Dios mo odino saray ganggan na impirio. Say iter a dusa nayarin say patey, odino say pangibantak ed arum a bansa, odino say pangalad kayaryan to, odino say pangipriso.” 

Indayew nen Esdras so Dios 


27 Inkuanen Esdras, “Nadayew so Katawan a Dios na saray lalaki tayo! Ginawa ton maabuloy so impirador a pagalangan to na onya so Timplo na Katawan ed Jerusalem. 
28 Lapud ag mangoman a panangaro na Dios nalak so maung a linawa na impirador, saray sumisimbawa to, tan amin da ray makapanyarin opisyal to. Say Katawan a Dios initdan to ak na biskeg na linawa, et ayarian kon atanggoyur a milad siak ya ompawil iray amayamay a pangulo na saray boleg da ray Israelita.”  

Say Totoon Pinmawil ed Jerusalem 


1 Sikato yay listaan da ray pangulo na saray boleg a nibantak ed Babilonia tan pinmawil ed Jerusalem a kaiba ray Esdras nen si Artajerjes so impirador: 


2-14 Diad boleg nen Finees, si Gersom 

Diad boleg nen Itamar, si Daniel 

Diad boleg nen David, si Hatus a lakin anak nen Secanias 

Diad boleg nen Paros, si Zacarias a kaiba to ray sanlasus tan limamplon lalakin kabyangay boleg to (wala ray listaan na sengeg na pamilya ra) 

Diad boleg nen Pacat-moab, si Elioenai a lakin anak nen Seraias a kaiba to ray duan lasus a lalaki. 

Diad boleg nen Zattu,* si Secanias a lakin anak nen Jahaziel a kaiba to ray talon lasus a lalaki 

Diad boleg nen Adin, si Ebed a lakin anak nen Jonatan a kaiba to ray limamplon lalaki 

Diad boleg nen Elam, si Jesaias a lakin anak nen Atalias a kaiba to ray pitomplon lalaki 

Diad boleg nen Sefatias, si Zebadias a lakin anak nen Micael a kaiba to ray walomplon lalaki 

Diad boleg nen Joab, si Obadias a lakin anak nen Jehiel a kaiba to ray duan lasus tan labinwalon lalaki 

Diad boleg nen Bani,† si Selomit a lakin anak nen Josifias a kaiba to ray sanlasus tan anemaplon lalaki 

Diad boleg nen Bebai, si Zacarias a lakin anak nen Bebai a kaiba to ray duamplo tan walon lalaki 

Diad boleg nen Azgad, si Johanan a lakin anak nen Hacatan a kaiba to ray sanlasus tan samploran lalaki 

Diad boleg nen Adonikam, di Elifelet, Jeiel tan Semarias a kaiba da ray anemaplon lalaki (naonur iran pinmawil) 

Diad boleg nen Bigvai, di Utai tan Zacur a kaiba da ray pitomplon lalaki 

Akalmoy Esdras na saray Levitan Manlingkur ed Timplo 


15 Tinipon ko ya amin iray totoo diad abay na ilog ya onaagos ed baley na Ahava. Nankampo kamid man a taloy agew. Naamtaan kon wala ray papari ed grupo balet anggapo ray Levita. 
16 Impaawit ko ray siamira ed saray pangulo: Eliezer, Ariel, Semaya, Elnatan, Jarib, Elnatan, Natan, Zacarias, tan Mesullam. Impaawit ko met iray duaran bumabangat a di Joiarib tan Elnatan. 
17 Imbakik irad kinen Iddo, say pangulo na lugar na Casifia, ta ibaga rad sikato tan saray kakaiba ton kumikimey ed Timplo a mangibaki rad sikami na saray totoon manlingkur ed Dios diad Timplo. 
18 Lapud panangaro na Dios imbaki rad sikami si Serebias a marunong a laki tan sakey a Levitan kabyangay boleg nen Mahli; akilad sikatoy labinwalo ed saray lalakin anak tan agagi to. 
19 Imbaki ra met si Hasabias tan si Jesaias a kabyangan iray boleg nen Merari; akilad sikaray duamplo ed saray kakanayon da. 
20 Likud ed saraya, wala met ni ray duan lasus tan duamplon kumikimey ed Timplo a saray lalaki ra et impasen nen Ari David tan saray opisyal to ya ontulong ed saray Levita. Nilistan amin so kangaranan da. 

Impangulo nen Esdras iray Totoo ed Panayuno tan Pampikasi 


21 Diad abay na Ilog na Ahava ingganggan kon manayuno kamin amin tan mampaabeba kamin amin ed arap na Dios mi. Ingganggan ko met a kerewen min iwanwan to kami ed pambiahi mi tan iyagel to kamid kaatapan, sikami, saray anak mi tan amin a kayaryan mi. 
22 Ambaing ak lan onkerew ed ari na saray sondalon mangyagel ed sikamid saray kalaban legan min mambiahi, lapud imbagak ed sikaton bindisionan na Dios mi so siopaman a manmatalek ed sikato tan dusaen to so siopaman ya onarawid sikato. 
23 Kanyan nanayuno kami tan impikasi mid Dios ya iyagel to kami, et inebatan to ray pikakasi mi. 

Saray Rigalo a para Timplo 


24 Pinilik ed saray manonan papari ira di Serebias, Hasabias, tan samplora nid sikara. 
25 Insan ko sinimbang iray ikanad Timplo a pilak, balituk, tan saray ikakana ya inrigalo na impirador, saray sumisimbawa to, saray opisyal to, tan saray arum ya Israelita. Kasumpal kon sinimbang inter ko rad saray papari. 
26-27 Saraya so inter kod sikara: 

pilak—duamplo tan liman tonilada sanlasus a pilak ya ikakana—pitomplon kilo 

balituk—talon libo tan apat a lasus a kilo 

duamplon balituk a yaung—pitoran kilo 

duaran pinon gansan yaung—kaparay belat na saramay balituk a yaung 


28 Inkuankod sikara, “Masanto kayod Katawan, say Dios na saray lalaki yo, kanyan masanto met iray amin a pilak tan balituk ya ikakanad Timplo a niiter ed sikato manlapud mabolus a linawa. 
29 Asikaso yo ran maung anggad nasabi yoy Timplo. Diad loob da ray kuarto na papari, simbang yo rad arap da, insan yo ipalimad saray pangulo na saray papari tan saray Levita, tan diad saray pangulo da ray totood Israel a walad Jerusalem.” 
30 Kanyan inasikaso na saray papari tan saray Levita iray pilak, balituk, tan saray ikakana ya iyakar dad Timplo ed Jerusalem. 

Say Impawil ed Jerusalem 


31 Tinaynan miy Ilog na Ahava nen kumalabinduan agew na ononan bulan, insan amaarap kamid Jerusalem. Kaiba mi so Dios mi tan inyagel to kamid idogpa tan panabat na saray kalaban legan min nambiahi. 
32 Nen akasabi kamid Jerusalem, nampainawa kami na taloran agew. 
33 Insan diad kumapat ya agew linma kamid Timplo, sinimbang mi ra may pilak, balituk, tan saray ikakanad Timplo. Kayari mi ran sinimbang, impalima mi rad kinen Meremot a pari a lakin anak nen Urias. Kaiba toy Eleazar a lakin anak nen Finees, tan duaran Levita a di Josabad a lakin anak nen Jesua tan Nodias a lakin anak nen Binui. 
34 Abilang, asimbang, nilista ran amin. 


35 Amin a pinmawil a nanlapud arum a bansan nibantakan da et angisaklang irad Dios na Israel na saray bagat a popoolan. Angibagat ira na labinduan bakan kalakyan para amin ya Israelita, anemaplo tan siam a karniron kalakyan, pitomplo tan piton kordiro; angibagat met ira na labinduan kanding pian napaandi ray kasalanan da. Amin da ra ya et bagat a popoolan ed Katawan. 
36 Inala da may kaletan ton inter ed sikara na ari, insan da inyawat ed saray gobirnador tan saray opisyal na Luyag na Sagur na Eufrates. Sarayan angyawatan da et tinmutulong ira ed saray totoo tan diad panangigalang ed Timplo.  

Akabatan nen Esdras so Impanga-asawa na saray Judio ed saray Aliwan Judio 


1 Kayari na impakagawad sarayan amin, linma rad siak iray pigaran pangulo na saray totood Israel. Imbaga rad siak a saray totoo, saray papari, tan saray Levita et ag ira binmiig ed saray Cananeo, Heteo, Perezeo, Jebuseo, Ammonita, Moabita, Egipsio, tan Amorreo. Aaligen da ray makapaingungot a bengatlan gagawaen na sarayan totoo. 
2 Saray lalakin Judio et angaasawa ra na saray bibiin taga arum a bansa, kanyan alaukan so poli na masanton totoo na Dios. Saray pangulo tan saray opisyal so manonan mananumlang. 
3 Nen nadngel ko ya, pinipilat koy kawes ko diad pangipanengneng koy ermen ko, ginogonut koy buek ko tan say balbas ko, insan ak inmirung a mapalaloy ermen ko. 
4 Inmirung ak diman a maerermen ya anggad oras na panangisaklang na bagat ed labi. Legan kon akayurong minokut ak na amin da ray totoon ataktakot lapud imbaga na Dios na Israel nipaakar ed saray kasalanan da ray pinmawil ed Jerusalem. 


5 Nen sinmabiy oras na panangisaklang na bagat ed labi, inmalagey ak ed pasen a paneermenan ko. Akasolung nid siak imay apilat a kawes. Tinmalimukor ak a nampikasi tan inyonat ko ray limak ed Katawan a Dios ko. 
6 Inkuan ko, “Ambaing ak a mangitangway olok ed arap mo, O Dios. Atagey nen saray olo mi so bontun na saray kasalanan mi; toktokdulen da lay katawenan. 
7 Nanlapu lad panaon na saray lalaki mi ya anggad natan, ontan la so impankakasalanan da ray totoom. Lapud saray kasalanan mi, sikami, saray arari mi tan saray papari mi et naplag kamid lima da ray ararid arum a bansa, tan pinapatey, tinatakewan, tan inyaakar da kami ed arum a bansa. Asigsigput kamin naplag ed kababaingan a singa kipapasen mi nin anggad natan. 
8  Katawan a Dios mi, kinasian mo kamin agano tan inyabuloy mon akabatik so pigarad sikami tan manayam ya arawid kaatapan ed sayan masanton pasen. Inyabuloy mon nibatikan miy pangaaripen dad sikami tan initdan mo kamiy balon bilay. 
9 Naaripen kami, balet ag mo kami pinaolyan ed saman a kipapasen. Lapud ag mangoman a panangarom initdan mo ray impirador ed Persia na puson maabagey ed sikami, kanyan inabuloyan da kami nin mambilay tan mangipaalagey lamet na Timplom ya aderal-deral. Inabuloyan da kami met a mambilay ya arawid kaatapan diad Juda tan diad Jerusalem. 


10 “Balet natan, a Dios, antoy nibaga mi kayari na saray agawa? Ag mi tinoluk iray ganggan mo 
11 ya inter mo rad sikami diad panamegley na saray aripen mon propita. Imbaga rad sikami a say dalin a panayaman mi et napnoy karotakan, lapud saray totoon nanaayam et pinano ra, manlapud sakey a ketegan ya anggad sakey a ketegan, na saray makapaingongot tan marotak a kagagawa. 
12 Imbaga rad sikami ya ag kamin balut mangasawa o miasawa ed saraman a totoo. Imbaga ra met ya ag mi ran balut tulongan ya onaligwas o ombolaslas, no labay min kayaryanen so kaabigan na dalin tan ando lan andon ipatawir mid saray kabyangay boleg mi. 
13 Anggan kayari na impakadusa mi lapud saray maoges tan makapoy a ginagawa mi, amta mi, O Dios mi, a daiset nen say kanepegan min dusa so inter mod sikami tan inyabuloy mo ingen a makapambilay kami ni. 
14 Kanyan anto niy makasengeg na isumlang mi lamet ed saray ganggan mo tan mangasawa o miasawa ed sarayan maoges a totoo? No gawaen mi ni ya, ompetapetang lay olom ed sikami tan sigput mo kami lan pateyen tan ag mo la abuloyan a walay natilak ed sikami. 
15  Katawan a Dios na Israel, matonung ka, balet inyabuloy mon mambilay kami ni. Ipatwa mi ray kasalanan mid sika; anggapoy kanepegan min miarapan ed sika.”  

10

Say Intonday Impangasawa na saray Judio ed saray Aliwan Judio 


1 Akatewek a mampipikasi si Esdras diad arap na Timplo, manakakis tan ipapatua to ra yan kasalanan. Legan ton mampipikasi minokut na saray amayamay ya Israelita—lalaki, bibii, tan ogogaw—tan manakakis na ampaipait. 
2 Insan si Secanias a lakin anak nen Jehiel tan kabyangay boleg nen Elam inkuantod Esdras, “Nankasalanan kamid Dios lapud impangaasawa mid saray bibiin taga arum a bansa. Anggaman ontan, wala niy ilalo na Israel. 
3 Nepeg miy manggaway sinambaan a sipan ed Dios tayo a pataynanen mi ra yan bibii tan saray anak da. Sumpalen mi so antokaman ya isimbawam a gawaen mi, sika tan saray arum a totoon papablien da ray ganggan na Dios. Onuren mi so antokaman ya ibabagay Ganggan na Dios. 
4 Kanepegan mo yan gawaen. Sipaparaan kamin ontoluk ed sika, pabiskeg moy linawam tan gawam lay labay mo.” 


5 Impasambaan ya inmona nen Esdras ed saray pangulo da ray papari, Levita, tan saray arum a totoo a gawaen day imbaga nen Secanias. 
6 Manlapu ed arap na Timplo, linmay Esdras ed kuarton panaayaman nen Johanan a lakin anak nen Eliasib. Sanlabid* man a nanermen lapud aliwan matoor ira may pinmawil manlapud inkibantakan dan bansa. Ag angan o inminom na antokaman. 


7 Niganggan ed intiron Jerusalem tan Juda a mantitipon ed Jerusalem iray amin ya Israelitan pinmawil manlapud inkibantakan dan bansa. 
8 Saray pangulo da ray totoo so angiganggan ed saya. Siopamay ag makakar ed loob na taloy agew et naalay amin a kayaryan to tan naekal so kanepegan ton kabyangan na olupan. 
9 Diad loob na taloy agew, linmad Jerusalem iray amin a lalakin manaayam ed dalin na Juda tan Benjamin. Nantitipon irad plasa na Timplo nen kumadwamplon agew na kumasiam a bulan. Mammaples a maung so oran ed saman, et lapud onyay panaon tan lapud ambelat so makasengeg na nantitiponan da, manggiwgiw so balang sakey ed sikara. 


10 Inmalagey si Esdras a pari, insan nansalitad sikara. Inkuanto, “Aliwa kayon matoor, ta angaasawa kayoy bibiin taga arum a bansa, kanyan inaruman yoy kasalanan na Israel. 
11 Natan sirin, ipatwa yo ray kasalanan yod Katawan a Dios da ray lalaki yo. Gawa yo la natan iray makapaliket ed sikato. Biig kayod saray sangkailin manaayam ed sayan dalin, tan pataynan yo la ray kaasawaan yon aliwan Judio.” 


12 Inmeyag ya inmebat iray totoo, “Gawaen miy antokaman ya ibagam.” 
13 Balet ta inyarum dan inkuan, “Dakerakel kamin maung tan onooran pa ni met na maksil. Ag mi nayariay manalagey diad paway. Ag nasumpal ed sanagew odino duaran agew so pagagawam, lapud amayamay a maung ed sikami so nankasalanan ed saya. 
14 Patilak mo lad Jerusalem iray opisyal mi, ta sikara lay akaoley ed sayan pamaakaran. Insan balang sakey a walay asawa ton taga arum a bansa et onla dia ed niganan oras, a kaiba to ray pangulo tan saray huis na siudad to. Diad onya onkepa so pasnuk na Dios ed sayan agawa.” 
15 Anggapoy sinmumlang ed sayan plano likud ed kinen Jonatan a lakin anak nen Asael, tan si Jahazias a lakin anak nen Ticva. Pinilaan ira nen Mesullam tan si Sabetai a Levita. 


16 Inmabubon ed plano ira may pinmawil a nanlapud arum a bansan nibantakan da. Kanyan anoroy Esdras a pari na saray lalaki ed saray pangulo da ray boleg, insan to inlista ray kangaranan da. Nen ononan agew na kumasamplon bulan inggapo ray nansalaysay. 
17 Diad loob na taloy bulan asumpal dan sinasalaysay iray kaso na amin da ray lalakin sangkaili so kaasawaan da. 

Saray Lalakin taga arum a Bansay Kaasawaan da 


18 Sikato yay listaan da ray lalakin taga arum a bansay kaasawaan da: 

   

Saray Papari a nilista ran onung ed boleg a nanlapwan da: 

Say boleg nen Josue tan saray agagi ton lalaki ya anak ira nen Josadac: Maasias, Eliezer, Jarib, tan Gedolias. 
19 Insipan dan isian da ray kaasawaan da, insan angibagat iray sakey a karniron kalakyan a pangekal ed saray kasalanan da. 


20 Say boleg nen Imer: Hanani tan Zebadias 


21 Say boleg nen Harim: Maasias, Elias, Semaya, Jehiel, tan Uzias 


22 Say boleg nen Pasur: Elioenai, Maasias, Ismael, Natanael, Josabad, tan Elasa. 


23  Saray Levita: 

Josabad, Simei, Kelaya (atawag met a Kelita), Petahias, tan Eliezer 


24  Saray Tumutogtog tan saray Kumakanta ed Timplo: 

Eliasib 

Saray guardiad Timplo: 

Sallum, Telem, tan Uri 


25  Saray arum: 

Say boleg nen Paros: Ramia, Izias, Malkias, Miamin, Eleazar, Malkia, tan Benaya 


26 Say boleg nen Elam: Metanias, Zacarias, Jehiel, Abdi, Jeromot, tan Elias 


27 Say boleg nen Zatu: Elioenai, Eliasib, Matanias, Jeremot, Zabad, tan Asisa 


28 Say boleg nen Bebai: Johanan, Hananias, Zabai, tan Atlai 


29 Say boleg nen Bani: Mesullam, Malu, Adaya, Gasub, Seal tan Ramot 


30 Say boleg nen Pahat-moab: Adna, Kelal, Benaya, Maasias, Matanias, Bezalel, Binui, tan Manases 


31-32 Say boleg nen Harim: Eliezer, Isiya, Malkias, Semaya, Simeon, Benjamin, Malluc, tan Semarias 


33 Say boleg nen Hasum: Matenai, Matata, Zabad, Elifelet, Jeremai, Manases, tan Simei 


34-37 Say boleg nen Bani: Madai, Amram, Uel, Benaya, Bedias, Keluhu, Vanias, Meremot, Eliasib, Matanias, Matenai, tan Jaasai 


38-42 Say boleg nen Binui: Simei, Selemias, Natan, Adaya, Macnadvai, Sasai, Sarai, Azerel, Selemias, Semarias, Sallum, Amarias, tan Jose 


43 Say boleg nen Nebo: Jeiel, Matitias, Zabad, Zebina, Jadai, Joel, tan Benaya 


44 Amin da ra ya et walay kaasawaan dan taga arum a bansa. Insisian da ra, insan pinapataynan da ra tan saray anak da.† 



* 1:1
 IMPIRADOR: Si Impirador Ciro na Persia adakep toy siudad na Babilonia nen 539 K.C. tan ginapwan toy nanoley ya impirador ed Babilonia.

* 2:63
 TUMMIM TAN URIM: Duaran bengatla ya ikakana na saray papari diad pangamta ray linawa na Dios; ag amta no panoy panangikana ed saraya.

† 2:70
 Diad sakey a dagdaan a patalus ed Jerusalem odino diad abay to; anggapo ra yan salita ed tikston Hebreo.

* 3:3
 Anggaman; odino Lapud.

† 3:9
 Say sankanayarian a tiksto (nengneng yoy 2:40) Hodavias; diad tikston Hebreo Juda.

* 4:5
 IMPIRADOR DARIO: Nituloy ed birsikulo 24 so pangisasalaysay ed sarayan agawa. Saray birsikulon manlapud 6 ya anggad 23 isasalaysay da ray agawa kayari na ngalngalin sanlasus taon.

† 4:7
 ARAMAICA: Manlapud 4:8 ya anggad 6:18 sayan parti na libro et ag nisulat ed salitay Hebreo, no ag ingen diad salitay Aramaica ya opisyal a salita ed Impirio na Persia.

‡ 4:7
 Say salitan…ibasa; odino Nisulat ed salita tan panagsulat na Aramaica.

§ 4:10
 LUYAG NA SAGUR NA EUFRATES: Nen say dalin na Juda et walad silong na pakaoley na Persia, say Juda et sakop na sayan baleg a luyag na Persia a walad sagur na Ilog na Eufrates.

* 5:4
 Diad pigaran dagdaan a patalus da; diad tikston Aramaica mi.

* 6:22
 IMPIRADOR NA ASIRIA: Tutukoyen toy impirador na Persia ya inoleyan to met so dalin a sakop ya aminsan na Siria, say gendat a kalaban na Israel.

* 7:12
 Nisulat ed Aramaica iray birsikulo 12-26 (nengneng yoy 4:7).

* 8:2-14
 Diad sakey a dagdaan a patalus (nengneng yo met so 2:8) Zattu; anggapo yan ngaran ed tikston Hebreo.

† 8:2-14
 Diad sakey a dagdaan a patalus (nengneng yo met so 2:10) Bani; anggapo yan ngaran ed tiskton Hebreo.

* 10:6
 Diad sakey a dagdaan a patalus sanlabid; diad tikston Hebreo linmad.

† 10:44
 Aliwan malinew ed tikston Hebreo so birsikulo 44.









	GALACIA


	1

	2

	3

	4

	5

	6






Say Sulat nen Pablo ed saray 

TAGA GALACIA 

Pangiparontal 

Nen nigapon nipulong tan maliket a sinisia na saray totoon aliwan Judio so maung a balitan nipaakar ed Jesus, linmetaw so sakey a problima: no kasi nepeg ya ononur ed Ganggan nen Moises so sakey a too, pian magmaliw a tuan Cristiano. Insangsang nen Pablo ya ag ya nakaukolan. Diad tuay tua, kuanto, say pananisia so letnegan labat na pambilay a kaolup si Cristo; diad panamegley na sayan pananisia, papaandien na Dios iray kasalanan na totoo. Balet diad saray iglisia ed Galacia, a sakey a luyag na Roma diad Asia Minor, wala ray totoon sinmumlang ed kinen Pablo tan imbaga ra a nepeg na sakey a too so mangonur na Ganggan nen Moises pian napaandian na kasalanan ed arap na Dios. 

Nikorit so Sulat nen Pablo ed saray taga Galacia, pian napapawil ed tuan pananisia tan kagagawa iray totoon ibabalang na sayan tila-tilan bangat. Inggapo nen Pablo so sulat diad panamegley na impangyagel tod kanepegan ton natawag ya apostol nen Jesu-Cristo. Impurek to a say inkatawag ton sakey ya apostol et nanlapud Dios, aliwan pakayari na too, tan saray aliwan Judio so talagan akapangibakian ed sikato. Insan to impaliwawa a dia labat ed panamegley na pananisia, say too napaandian na kasalanan ed arap na Dios. Diad saray kaonuran iran kapitulo, si Pablo impanengneng to a say kagagawa na Cristiano et manlalapud panangaro a bunga na pananisia ed Cristo. 

Logan na sayan Libro 

Pangiparontal 1:1-10 

Say kanepegan nen Pablo ya apostol 1:11–2:21 

Say ibanghilyon nipaakar ed panangaro na Dios 3:1–4:31 

Say kawayangan tan saray susumpalen na saray Cristiano 5:1–6:10 

Pangisamput 6:11-18  

1 Sayan sulat nanlapud kinen Pablo a say inkaapostol to et ag nanlapud too o diad panamegley na too, no ag ingen diad panamegley nen Jesu-Cristo tan say Dios Ama ya amaolid bilay ed sikato. 
2 Mikakasakey ed siak ya amin iray agagin kaibak dia a mangipapasabi na pabano ed saray iglisia ed Galacia: 


3 Itdan kayo komun na Dios ya Ama tan say Katawan tayo a Jesu-Cristo na bindision tan kareenan. 


4 Pian nabolus itayod kaogsan a manooley ed sayan panaon, imbagat nen Cristo so bilay to lapud saray kasalanan tayo. Ginawa to ya, onung ed linaway Dios tan Ama tayo. 
5 Say Dios so nagalang komun lawas ya anggad angga! Amen. 

Saksakey so Maung a Balita 


6 Mankelaw ak no akin et agaylay siglat yon mangibebeneg ed Dios ya anawag ed sikayo diad panamegley na baleg a panangaro nen Cristo,* tan ontotombuk ki lad sananey a maung a balita. 
7 Diad tuay tua, anggapoy arum a “maung a balita,” balet wala ray manggogolo ed sikayo tan labay dan omanen so Maung a Balitan nipaakar ed Cristo. 
8 Ta anggan sikami ni ingen, o sakey ya anghil a nanlapud tawen, so mangipulong ed sikayo na doma ed samay Maung a Balita ya impulong mi lad sikayo, nisamba komun! 
9 Imbaga mi la nen saman, tan oliten ko lamet natan: no walay mangipulong ed sikayo na sumlang ed samay inawat yo lan Maung a Balita, nisamba komun! 


10 Say labay to ya kasin ibaga et aanapen koy pangidayew na too? Andi! Say pangidayew na Dios so aanapen ko. Aanapen ko kasiy pamaliket kod too? Na sayay anapen ko, aliwa ak komun a manepeg ya aripen nen Cristo. 

No Panoy Impagmaliw nen Pablo ya Apostol 


11 Labay kon ipaamtad sikayo, agagi, a say Maung a Balitan ipupulong kod sikayo et ag ginaway too. 
12 Ta ag ko inawat ed too, o imbangat na arum ed siak; si Jesu-Cristo so angipuyan ed siak. 
13 Abalitaan yo no panoy impambilay ko nen mabiskeg ak a kabyangay rilihion da ray Judio, no panoy impanpapairap kon andi-panangasi, tan no panoy impanggagawak na anggaay nayarian kon maneral ed iglisiay Dios. 
14 Pinalumbasan kod panangonur iray karaklan a Judion kataonan tan kadalaan ko nen wala ak nid rilihion da. Lalon maung ak nin mangisakit ed saray kaogaliyan a tinawir mid saray lalaki mi. 


15 Balet lapud baleg a panangaroy Dios, pinili to ak la kasakbayan na inkianak ko, tan tinawag to ak a magmaliw a kumikimey to. 
16 Et nen impaamta tod siak so Anak to, pian nipulong kod saray Hintil so Maung a Balitan nipaakar ed sikato, ag ko ya impanon ed anggan siopan too. 
17 Ag ko anggan linmad Jerusalem a ninengneng iray inmonan apostol nen siak, no ag ta linma ak a tampol ed Arabia, insan pinmawil ak ed Damasco. 
18 Kalabas na taloy taon linma ak ed Jerusalem ya ombisitad kinen Pedro. Labin limay agew kamin naniba. 
19 Anggapo lay arum ya anengneng kon apostol likud ed kinen Santiago ya agi na Katawan. 


20 Tua ray ibabagak ed sayan sulat. Kabat na Dios ya ag ak mantitila! 


21 Kayari to, linma ak ed saray lugar na Siria tan Cilicia. 
22 Ag ak ni anengneng ed saman na saray agagin mananisiad Cristo a wala rad Judea. 
23 Abalitaan da labat a say toon nampapairap ed sikara nen saman et mangipupulong la natan na pananisian sineetan ton deralen. 
24 Kanyan inggalang day Dios lapud siak.  

Si Pablo tan saray Arum ya Apostol 


1 Kalabas na labinapat taon linma ak lamet ed Jerusalem a kaibak si Bernabe, tan impilak met si Tito. 
2 Pinmawil ak ta impuyan na Dios ed siak ya onla ak diman. Akitongtong ak ed saray panguloy iglisia diad pasen ya anggapoy arum ya akadngel, tan impaliwawak ed sikaray Maung a Balita ya ipupulong kod saray Hintil. Ginawak ya, ta ag ko labay a magmaliw ya andi-kakanaan so sagput ko nen saman tan anggad natan. 
3 Si Tito a kaibak, anggaman a sakey a Grigo, ag apasoot a tandaay segat. 
4 Balet talagan labay a pasegat lawari na saray arum a totoon mankonkuanan ya agagi tan akilimuglimug irad sikami, pian nasiim day kawayangan ya inter nen Cristo Jesus ed sikami. Labay dan paaripen kami, 
5 balet ag mi ran balut pinagustoan ed labay dan gawaen, pian mansiansian para sikayo so katwaan na Maung a Balita. 


6 Balet saray nabibirbir a pangulo—anggapoy walad siak, anggan siopa ra, ta anggapoy lalabien na Dios—anggapo met so inyarum dad saray imbabagak. 
7 Abirbir da ingen a say Dios pinili to ak a mangipulong na Maung a Balita ed saray Hintil, a singa impamili tod kinen Pedro a mangipulong ed saray Judio. 
8 Say Dios ya amilid kinen Pedro a manapostol ed saray Judio et sikato met so amilid siak a manapostol ed saray Hintil. 
9 Naamtaan di Santiago, Pedro, tan Juan, saray nabibirbir a lusek na iglisia, a say Dios so angiter ed siak na sayan nidoman kimey. Kanyan pinasamano da kami nen Bernabe a tanda na impangawat dad sikamin kakimeyan da. Nampapaknaan min onla kamid saray Hintil, tan onla ra balet ed saray Judio. 
10 Say kinerew da labat et say ag mi pamaolyan ed saray mairap-bilay, a sikato lay gendat a pampipilalekan kon gawaen.* 

Say Impanarap di Pablo tan Pedro 


11 Nen walad Antiokia si Pedro, sinumlang kod lupa-lupaan ta malinew ya aliway ginawa to. 
12 Ta kasakbayan a sinmabid man iray pigaran lalakin imbaki nen Santiago, mirorongoy Pedro ed saray Hintil. Balet nen sinmabi la ra, inarawian to ra tan ag la akirongod sikara, lapud antakot ed saray Judion Cristiano a say labay da et pasegat iray Hintil. 
13 Inmalig met ed kinen Pedro iray arum ya agagin Judio; tan anggan si Bernabe akibabalid pansimpisimpitan da. 
14 Nen anengneng kon ag ira mambibilay na maptek onung ed katwaan na Maung a Balita, inkuankod kinen Pedro diad arap dan amin, “No sika, anta Judio ka et mambibilay kan singa Hintil, ya aliwan singa kabibilay na Judio, panon mon napasoot iray Hintil a mambilay a singa saray Judio?” 

Nilaban iray Judio tan saray Hintil diad Panamegley na Pananisiad kinen Jesus 


15 Anggaman ya inanak kamin Judio, tan aliwan Hintil a makasalanan, 
16 sian-sian amta min napaandiy kasalanan na too ed arap na Dios diad panamegley na pananisiad Jesu-Cristo, aliwan diad panamegley na panangonur na ibabagay Ganggan. Sikami met anisia kamid Cristo Jesus, pian napaandi so kasalanan mid arap na Dios diad panamegley na pananisiad Cristo, aliwan diad panamegley na panangonur na ibabagay Ganggan. Ta anggapoy toon napaandiy kasalanan tod arap na Dios diad panamegley na panangonur to na ibabagay Ganggan. 
17 No sikamin manaanap na pakapaandiy kasalanan ed arap na Dios diad panamegley na pikakasakey ed Cristo et narumog a mankakasalanan kami met, labay to ya kasin ibaga a si Cristo so panlalapway kasalanan? Andin balut! 
18 Ta no ipaalagey ko ni lamet so dineral ko la, siak ni lamlamang so mangipanengneng a susumlangen koy Ganggan. 
19 No say Ganggan so pantotongtongan, inatey ak la—say dilin Ganggan so amatey ed siak—pian mambilay ak para Dios. 
20 Inatey ak la a kaiba nen Cristo a nipasak ed krus, kanyan aliwa lan siak a dili so mambibilay, no ag ingen si Cristo so mambibilay ed siak. Mambibilay ak natan ed sayan mundo diad panamegley na pananisiak ed Anak na Dios ya angarod siak tan angibagat na bilay to lapud siak. 
21 Ag ko ipapasen ya andi-kakanaan so baleg a panangaroy Dios. No napaandiay kasalanan so too diad panamegley na Ganggan, magmaliw ya andi-kakanaan so impatey nen Cristo.  

Ganggan o Pananisia 


1 Makulang-kulang a taga Galacia! Siopay angekal na kalakal yo? Maliwliwawa la lantid mata yo so impatey nen Jesu-Cristo ed krus! 
2 Saya labat so labay kon kabaten ed sikayo: inawat yo kasiy Ispiritu lapud panangonur yod Ganggan, o lapud panagdengel tan pananisia yod Maung a Balita? 
3 Agaylay inkakulang-kulang yo! Ginmapo kid Ispiritu; insan natan labay yo la sirin ya isumpal diad panamegley na pakayari yon dili? 
4 Anggapo tay kabaliksan na saray agawgawad bilay yo? Wala met angangko! 
5 Diad pangiter na Dios ed sikayo na Ispiritu tan diad panggawa toy milagro diad pegley yo, gawaen to kasi lapud panangonur yod Ganggan, o lapud panagdengel tan pananisia yod Maung a Balita? 


6 Singa agawad kinen Abraham onung ed walad Masanton Sulat, “Anisiad Dios si Abraham, kanyan say Dios inawat to a matonung.” 
7 No ontan sirin, malinew a saray manisiad Dios so peteg iran anak nen Abraham. 
8 Akaona lan impanengneng na Masanton Sulat a say Dios paandien to so kasalanan da ray Hintil diad panamegley na pananisia. Ontan met, akaona lan imbagay Masanton Sulat ed kinen Abraham so Maung a Balita, “Diad panamegley mo, bindisionan na Dios iray amin a katoowan.” 
9 Anisiad Dios si Abraham, kanyan sikatoy abindisionan. Ontan met a nabindisionan ya amin iray manisiad Dios. 


10 Amin da ray manmamatalek ed panangonur ed Ganggan, wala rad silong na sakey a samba. Ta ibabagay Masanton Sulat, “Nisamba so balang sakey ya ag ononur ed amin a nisulat ed libro na Ganggan!” 
11 No ontan sirin, malinew ya anggapoy toon nipasen a matonung ed arap na Dios diad panamegley na Ganggan; ta ibabaga niy Masanton Sulat, “Mambilay diad panamegley na pananisia so toon apirdona ray kasalanan to.” 
12 Balet ag onsasaral so Ganggan ed pananisia, ta ibabagay Masanton Sulat, “Say toon ononur ed ibabagay Ganggan mambilay ed panamegley to.” 


13 Dinondon to itayo nen Cristo manlapud samban iter na Ganggan nen sikatoy adusa a singa sakey ya nisamba para sikatayo; ta ibabagay Masanton Sulat, “Nisamba na Dios so siopaman a nibitin ed kiew.” 
14 Dinondon to itayo pian say bindision ya insipay Dios ed kinen Abraham et nagamuran da ray Hintil diad panamegley nen Cristo Jesus, tan nagamuran tayo diad panamegley na pananisia so Ispiritu ya insipay Dios. 

Say Ganggan tan say Sipan 


15 Agagi, ikanak so alimbawan kabkabat na karaklan a totoo. No pinirmaan lay sakey a sipanan, anggapo lay makaderal ed satan a sipanan, tan ag met la nayarin aruman so insulat. 
16 Natan, wala ray sipay Dios ed kinen Abraham tan say apo to. Ag ibabagay Masanton Sulat, “tan saray apo to,” a say labay ton ibaga et amayamay, no ag ingen “tan say apo to,” a say labay ton ibaga et saksakey tan si Cristo ya. 
17 Sayay labay kon ibaga: pinaletay Dios so sakey a sipanan tan insipan to a sumpalen. Saman a sipanan et ag nayarin deraley Ganggan a sinmabi kalabas na apat a lasus tan talomplon taon, tan ag to naekalay kakanaan so sipay Dios. 
18 No niiter so tawir lapud Ganggan, aliwa sirin a lapud sipan. Balet lapud insipay Dios, inter toy tawir ed kinen Abraham. 


19 Akin et niiter so Ganggan sirin? Niarum so Ganggan pian nipanengneng no antoy kabaliksay isumlang ed ganggan, anggad onsabiy angisipanan, a salanti say apo nen Abraham. Niiter yan Ganggan diad panamegley na saray anghil, tan tinulongan iray sakey a manamegley. 
20 Balet say bukbukor to ag mankaukolay manamegley; et saksakey so Dios. 

Say Getmay Ganggan 


21 Labay to yan ibaga kasi a say Ganggan et sumlang ed saray sipay Dios? Andi! Ta no niiter so sakey a ganggan a makapangiter na bilay ed katoowan, say too sirin magmaliw a matonung ed arap na Dios diad panamegley na ganggan. 
22 Balet ibabagay Masanton Sulat ya amin a katoowan et aripen iray kasalanan, pian diad ontan diad panamegley na pananisiad Jesu-Cristo et niiter ed saray mananisia so sipay Dios. 


23 Kasakbayay insabi na panaon na pananisia, sikatayoy aripen ni na Ganggan, anggad nipaamta yan pananisia. 
24 Kanyan say Ganggan so bumabangat tayo ya anggad insabi nen Cristo, tan diad ontan nipasen itayon matonung ed arap na Dios diad panamegley na pananisia. 
25 Natan ta panaon lay pananisia, anggapo tayo lad panangasikasoy bumabangat. 


26 Diad panamegley na pananisia yod Cristo Jesus, anak kayon amin na Dios. 
27 Ta amin yon abinyagan ya akikasakey ed Cristo, pinaloob yod bilay yo si Cristo. 
28 Anggapo la siriy pandomaan da ray Judio tan saray Hintil, saray aripen tan saray aliwan aripen, saray lalaki tan saray bibii; saksakey kin amin diad pikakasakey yod Cristo Jesus. 
29 No kayaryan kayo nen Cristo, kabyangan ki sirin na saray apo nen Abraham, tan tumatawir kayoy insipay Dios.  

1 Say labay kon ibaga onya: no melag nin ogaw so tumatawir, anggapoy pidomaan tod aripen, anggaman a kayaryan ton amiy kayamanan na ama to. 
2 Legan ya ogaw nin melag wala ray totoon mangaasikaso tan manooley ed sikato, anggad onsabiy panaon ya ingganay ama to. 
3 Ontan met a nen ogogaw itayo ni ed pananisia, naaripen itayo na saray manangiwanwan na sayan mundo. 
4 Balet nen nagnap lay panaon, say Dios imbaki toy Anak to. Inyanak na sakey a bii, tan nambilay ed silong na Ganggan, 
5 pian narondon to ray walad silong na Ganggan. Diad ontan, nipasen itayo ya anak na Dios. 


6 Tan lapud anak kayo lay Dios,* imbaki toy Ispiritu na Anak to ed puso tayo say Ispiritu a mantawag, “Ama, O Amak.” 
7 Kanyan aliwa ka lan aripen, no ag ta anak. Lapud anak ka lay Dios, iter tod sikay kanepegan a tawiren mo. 

Mapagay Pablo ed saray taga Galacia 


8 Nen ag yo ni kabat so Dios, aripen kayo ni na saray aliwan diriyos. 
9 Natan ta kabat yo lay Dios—andi manaya, no ag ta natan ta kabat ki lay Dios—akin et papawilen yo ray anggapoy nayarian tan saray pangaskasiyan a manangiwanwan na sayan mundo? Labay yo siriy paoleyan lamet ed sikara? 
10 Ngingilinan yo ray agew, bulan, panaon, tan taon! 
11 Mapaga ak, ta ompan magmaliw ya andi-kakanaan so impansasagput kod sikayo. 


12 Kerewen kod sikayo, agagi, ya alig yo ak ta nagmaliw ak met a singa sikayo. Anggapoy kaogsan a ginawa yod siak. 
13 Amta yo met a say pansasakit ko so makasengeg na impangipulong kod sikayoy Maung a Balita. 
14 Balet ag yo ak binalaw o impolisay lapud liliknaen na laman ko, anggaman a sakey yan baleg a subok ed sikayo. Inawat yo ak ingen a singa anghil na Dios, tan nagkalalo ni, singa si Cristo Jesus! 
15 Antoy agawa ed samay liket yo nen saman? Paneknekan ko a no nayari labat iran sokiten, sinokit yo la komun ya inter ed siak iray mata yo. 
16 Kabosul yo ak la natan kasi lapud ibabagak ed sikayoy katwaan? 


17 Imamasakit da ki ray arum a totoo, balet aliwan maung so getma ra. Labay da labat ya iyarawi da kayod siak pian sikara lay arapen yo. 
18 Anggapoy kaogsay mangimasakit, dapot maung so getma; tua ya lawas, aliwa a no kaiba yo ak labat! 
19 Inararon anak, lapud sikayo, maniirap ak lamet a singa biin manaanak, anggad katibokel nen Cristo ed sikayo. 
20 Oy la komun ta kaarap ta kayo natan pian naoman koy pitotongtong kod sikayo, ta talagan mapaga ak ed sikayo! 

Say Alimbawan nipaakar ed kinen Agar tan si Sara 


21 Tepetan ta ki pa, sikayon malabay a pasakop ed Ganggan: ag yo ta derengeley ibabaga na Ganggan? 
22 Ibabaga to a duaran lalaki ray ilalak nen Abraham, say sakey diad biin aripen tan say sakey diad biin aliwan aripen. 
23 Say ilalak tod samay biin aripen et nianak a singa panaganak na karaklan, balet samay ilalak tod biin aliwan aripen et nianak lapud sipay Dios. 
24 Sakey yan alimbawa a walay kabaliksan to: saramay duaran bibii et iyaaliling day duaran sipanan. Say sakey a sipanan et nanlapud Palandey na Sinai tan iyaaliling ya nen Agar tan saray anak ton aripen. 
25 Iyaaliling nen Agar so Palandey na Sinai ed Arabia,† tan sikatoy mangilalaman ed peles a siudad natan na Jerusalem a nagmaliw ya aripen tan saray totoon manaayam diman. 
26 Balet say mangatatawen a Jerusalem et aliwan aripen, tan sikatoy ina tayo. 
27 Ta ibabagay Masanton Sulat, 

“Manliket ka, O biin ag nananak a balut! 

Eyag tan akis ka lapud liket, sikan ag to aliknay sakit na panaganak! 

Ta dakel ni ray anak na biin tinaynan na asawa to, 

nen say biin iyaamung na asawa to.” 


28 Agagi, singa si Isaac, anak itayoy Dios onung ed sipan. 
29 No panoy impamapairap nen saman na inanak onung ed panaganak na karaklan ed inanak onung ed Ispiritu na Dios, ontan met natan. 
30 Balet antoy ibabagay Masanton Sulat? Onya, “Pataynan moy biin aripen tan say anak to; ta say anak na biin aripen et ag nayarin miapag ed tawir na anak na biin aliwan aripen.” 
31 Kanyan, agagi, aliwa tayon anak na aripen, no ag ingen anak itayoy aliwan aripen.  

5

Mansiansia kayod Kawayangan 


1 Walad sikatayoy kawayangan, ta imbolus itayo nen Cristo! Pansiansia yon malet sirin yan kipapasen yo, tan ag kayo papaaripen lamet. 


2 Dengel kayo! Siak, a si Pablo, so mangibabagad sikayo: no tandaan kayoy segat, si Cristo anggapoy kakanaan tod sikayo. 
3 Pasakbayan ko lamet so balang sakey a mampasegat a nakaukolan ya onuren toy intiron Ganggan. 
4 Sikayon mampipilalek a magmaliw a matonung ed arap na Dios diad panamegley na panangonur ed Ganggan et nisian kayod Cristo tan wala kayod paway na baleg a panangaroy Dios. 
5 Balet maniilalo kamid pananulong na pakayariy Ispiritu na Dios, a sikamiy napatonung ed arap na Dios diad panamegley na pananisia. 
6 Ta diad saray mikakasakey ed Cristo Jesus, anggapo lay kakanaan na pampasegat o ag pampasegat. Say manona et say pananisian nanengneng a mankikimey lapud aro. 


7 Maung la man komuy gagawaen yo! Siopay amatondad sikayo ed pangoonur yod katwaan? 
8 Ag nayarin say Dios ya anawag ed sikayo so amatonda. 
9 Onung na kuanda, “Napaalsa na daiset a libadura so intiron masa.” 
10 Lapud pikakasakey tid Katawan, maniilalo ak ya ag mangomay kanunotan yo nipaakar ed saya, tan maniilalo ak met a dusaen na Dios so anggan siopa a toon manggugunigon ed sikayo. 


11 Agagi, no tuan ipupulong ko nin nakaukolay pampasegat, akin et napapasegsegang ak ni? No tua tan, ag la komun katiroran so ipupulong kon nipaakar ed krus nen Cristo. 
12 Ag labat komun pasegat ira tay manggugunigon ed sikayo, no ag ta pakapun la ra laingen. 
13 Agagi, atawag kayon magmaliw a bolus. Balet ag yo ibabaraay inkabolus yo ed pangonur yod saray liket na laman. Mantutulongan kayo ingen lapud aro. 
14 Ta natitibokel so amin a Ganggan ed saksakey a ganggan: “Arom so kaparam a too a singa panangarom ed sikan dili.” 
15 Balet no singa kayo ayayep a mankeketketan tan mampapasakitan, manalwar kayo ta ompan naoput kayo. 

Say Ispiritu Santo tan say Inkatoo 


16 Saya so ibabagak ed sikayo: abuloyan yoy Ispiritu Santo a mangiwanwan na bilay yo, tan ag yo oonuren iray liket na inkatoo. 
17 Ta saray liket na inkatoo et sumlang ed linaway Ispiritu Santo tan say linaway Ispiritu Santo et sumlang ed saray liket na inkatoo. Mansusumlangan ira yan dua, kanyan ag yo nagawaan so labay yon gawaen. 
18 No iwawanwan kayoy Ispiritu Santo, andi ki lad silong na Ganggan. 


19 Malinlinew iray gawa na inkatoo: inmoralidad, marotak a kabibilay, mabambanday a kagagawa; 
20 panangigalang ed saray talintaoy diriyos, panaganito, pambobosulan, panlalaban, paniimonan, pampepetangay olo, pantatalonaan, pambabalingaan tan pansisiblangay grupo ed sakey a grupo, 
21 panagibeg, panagbuanges, alablabas a panagliket, tan arum ni ran singa saraya. Papasakbayan ta ki lamet a singa samay inmona: saray manggawad saraya, ag da natawir so Panariay Dios. 


22 Balet say bungay Ispiritu et aro, liket, deen, anos, panangasi, kaabigan, katooran, 
23 oyamo, tan panagadya. Anggapoy onsumlang a ganggan ed saraya. 
24 Tan saray kayaryan nen Cristo Jesus et impasak da lad krus so inkatoo ra, pati saray maoges a liknaan tan pilalek to. 
25 Say Ispiritu so angiter ed sikatayoy bilay, kanyan sikatoy nepeg a mangiwanwan ed bilay tayo. 
26 Ag tayo nepeg so mampasirayew, mankokolkol, odino maniimonan.  

Mantutulongan kayod saray Sasakbaten 


1 Agagi, no walad sikayoy naplag ed kasalanan, sikayon iwawanwan na Ispiritu so mangagwat ed sikato. Maamuyot a gawaen yo ya, tan manasikaso kayon maung, ta ompan sikayoy natukso met. 
2 Mantutulongan kayod saray sasakbaten yo, tan diad ontan naonur* yoy ganggan nen Cristo. 
3 No walay mangipasen na sikaton dili a sakesakey anta andi, titilaan toy sikaton dili. 
4 Nepeg a sintinsiaan na balang sakey a too so kagagawa ton dili. No maung so gagawaen to, nayarian toy mampasirayew lapud ginawa ton dili tan ag to la nepeg ya ipara ed ginaway arum. 
5 Ta nakaukolan a sakbatey balang sakey so dilin awit to. 


6 Say mambangat na salitay Dios nepeg a pinabangen ed saray kaabigan a nagagamuran da ray babangatan to. 


7 Ag yo titilaay sikayon dili: anggapoy makapantila ed Dios. No antoy intanem na too, sikato met so anien to. 
8 Say toon mantanem na saray maoges a likeliket na laman, manani ed saya na patey. Say mantanem onung ed linaway Ispiritu, diad Ispiritu manani na andi-anggaan a bilay. 
9 Kanyan ag itayo onsasawan manggaway kamaungan; ta no ag tayo onsawa, andi-saew a manani tayo no onsabi lay panagani. 
10 Kanyan anamuten tayoy pankanawnawa tayon ontulong ed kaparan too, lautlad saray agagid pananisia. 

Say Kaonuran a Pasakbay tan Pabano 


11 Nanaimano yo angangko ya ankakabaleg a litra so pansusulat ko; siak a dili so mansusulat ed saya! 
12 Saray totoon labay dan ipasirayew iray bengatlan nanengneng, sikaray mamapasoot a mampasegat kayo. Balet gagawaen da ya, ta ag da labay so napairap lapud krus nen Cristo. 
13 Anggan saray mampapasegat et ag da oonuren so Ganggan; papasooten da kin mampasegat, pian nipasirayew day impangonur yod sayan sirimonya. 
14 Balet no para siak, anggapo lay arum a pampasirayewan ko no ag say krus labat na Katawan tayon Jesu-Cristo; ta diad panamegley na krus to, say sankamundoan inatey la para siak, tan inatey ak la para sankamundoan. 
15 Asegat man odino andi so sakey a too, anggapoy wala. Say manona say pagmaliw a balon pinalsa. 
16 Diad amin a mambibilay onung ed sayan totontonen, tan pati amin a totooy Dios—nawalaan ira komuy kareenan tan panangasiy Dios! 


17 Kanyan manlapud natan, ag la komun aruman na anggan siopa so kairapan ko, ta saray piglat na laman ko so mangipapaamta ya aripen ak nen Jesus. 


18 Agagi, nawalaan kayon amin komuy bindision na Katawan tayon Jesu-Cristo. Amen. 



* 1:6
 diad panamegley na baleg a panangaro nen Cristo; diad pigaran manuskrito diad panamegley na baleg a panangaro to.

* 2:10
 gendat a pampipilalekan kon gawaen; odino gagawaen.

* 4:6
 lapud anak kayo lay Dios; odino pian nipanengneg ya anak kayoy Dios.

† 4:25
 Iyaliling…Arabia; diad pigaran manuskrito Say Sinai et sakey a palandey ed Arabia tan sikato.

* 6:2
 naonur; diad pigaran manuskrito oonuren.

GENESIS 

Pangiparontal 

“Sengegan” so kabaliksan na Genesis. Sasalitaen na sayan libro so nipaakar ed impamalsad sansinakuban, say sengegan na katoowan, say gapo na kasalanan tan kairapan na mundo, tan say nipaakar ed pipiolup na Dios ed katoowan. Nayarin pankadwaen a parti yan libro: 

1) Kapitulo 1-11 Say impamalsad mundo tan say onaan a panaon na impanbilay na katoowan. Dia nabasa iray nipaakar ed kindi Adan tan Eva, Cain tan Abel, Noe tan say delap, tan say nipaakar ed Tori ed Babilonia. 

2) Kapitulo 12-50 Say impanbilay na saray inmonan lalaki na saray Israelita. Onona si Abraham ya ag nalingwanan lapud pananisia to tan say intoluk tod Dios. Insan tinmombuk iray istoria na anak ton Isaac, si apo ton Jacob (atawag met na Israel), tan saray labinduan lalakin anak nen Jacob, a sikaray sengeg na labinduan tribu na Israel. Nidoma-doma so inkisalaysay na nipaakar ed sakey ed saray anak to a si Jose, tan saray agawa a makasengeg na impanayaman nen Jacob ed Egipto, pati saray arum ya anak to tan saray pamilya ra. 

Tua ya inistoria na sayan libro so nipaakar ed saray totoo, balet say onona tan manonan asalita et say nipaakar ed ginawa na Dios. Ginmapo ed katwaan a pinalsa na Dios so sansinakuban, tan nansumpal ed sipan na Dios ya ituloy toy pangaasikaso tod saray totoo to. Diad intiron libro, say manonan asalita et say Dios a manisintinsia tan manudusa ed saray totoo to, tan mangaapiger ed pambibilay na bansa ra. Nisulat yan dagdaan a libro, pian ag nalingwanan so istoria na pananisiay sakey a bansa tan natulongan a mansiansian mabilay yan pananisia. 

Logan na sayan Libro 

Say impamalsa ed sansinakuban tan katoowan 1:1–2:25 

Say gapo na kasalanan tan kairapan 3:1-24 

Manlapud Adan ya anggad Noe 4:1–5:32 

Si Noe tan say delap 6:1–10:32 

Say tori na Babilonia 11:1-9 

Manlapud Sem ya anggad Abram 11:10-32 

Saray patriarka: Abraham, Isaac, Jacob 12:1–35:29 

Saray kabyangay boleg nen Esau 36:1-43 

Si Jose tan saray lalakin agagi to 37:1–45:28 

Saray Israelita ed Egipto 46:1–50:26  

Say Inkapalsay Sansinakuban 



1 Diad gapoy gapo nen pinalsa na Dios iray katawenan tan say dalin,* 
2 say mundo anggapoy oksuy tan nengneng to. Ambilbilonget so tapew na manungol a dayat a nilanayapan toy ganagana tan mansiplug so pakayari na Dios† ed tapew na danum. 
3 Insan inkuan na Dios, “Onlesa so liwawa”—et linmesay liwawa; 
4 anengneng na Dios a maung so liwawa. Insan imbiig na Dios so liwawa ed bilonget; 
5 tinawag to na “Agew” so liwawa tan “Labi” so bilonget. Linmabas so labi tan sinmabiy kabwasan—sikato ya so onaan ya agew. 


6-7 Insan inkuan na Dios, “Onlesay liwang a mamalduay danum tan pambiigan tod duaran pasen”—et agawa. Onya so impamalsa na Dios ed liwang a linmeet ed danum, kanyan walay danum ed tagey to tan diad leksab to. 
8 Tinawag to na “Tawen” so liwang. Linmabas so labi tan sinmabiy kabwasan—sikato ya so kumadwan agew. 


9 Insan inkuan na Dios, “Natipon ed sakey a pasen so danum a walad silong na tawen, pian ompaway so amagan pasen”—et agawa. 
10 Tinawag to na “Dalin” so amagan pasen, tan “Dayat” imay danum ya atipon. Say Dios anengneng to a maung so agawa. 
11 Insan ingganggan na Dios, “Sikan dalin, mamatubo ka na amin a klasiy tanaman, saray mangiter na ilik tan saray mambungay prutas a nambokel”—et agawa. 
12 Pinatubo na dalin iray amin a klasiy tanaman, saray mangiter na ilik, saray mambungay prutas a nambokel. Say Dios anengneng to a maung so agawa. 
13 Linmabas so labi tan sinmabiy kabwasan—sikato ya so kumatlon agew. 


14 Insan inkuan na Dios, “Onlesa ed tawen iray silew a mangibiig na agew ed labi tan mangipanengneng na igapo na saray agew, taon, tan saray panaon;‡ 
15 onsilew irad tawen a mangiter na liwawa ed dalin”—et agawa. 
16 Onya so impamalsa na Dios ed saray duaran baleg a silew, say banwa a baleg a silew a manoley no agew tan say bulan a memelag a silew a manoley no labi; pinalsa to met iray bitewen. 
17 Impasen tod tawen ira yan silew a mangiter na liwawa ed dalin, 
18 manoley no agew tan labi, tan mangibiig na liwawa ed bilonget. Say Dios anengneng to a maung so agawa. 
19 Linmabas so labi tan sinmabiy kabwasan—sikato ya so kumapat ya agew. 


20 Insan ingganggan na Dios, “Sikan danum, mamawala ka na amayamay a klasiy mabilay a bengatla, tan sikan liwang, mamawala ka na amayamay a klasiy manok.” 
21 Onya so impamalsa na Dios ed saray ankakabaleg a dragon ed dayat, amin a klasiy pinalsa a manaayam ed danum, tan amin a klasiy manok. Say Dios anengneng to a maung so agawa. 
22 Binindisionan to ran amin a kuantod sikara, “Sikayo ran pinalsan manaayam ed danum, mamparakel kayo tan pano yoy dayat, tan sikayo ran manok, mamparakel kayo.” 
23 Linmabas so labi tan sinmabiy kabwasan—sikato ya so kumaliman agew. 


24 Insan ingganggan na Dios, “Sika a dalin, mamawala ka na amin a klasiy mabilay ya ayep, saray amo tan saray atap, saray baleg tan saray melag”—et agawa. 
25 Onya so impamalsa na Dios ed sarayan amin ya ayayep. Say Dios anengneng to a maung so agawa. 


26 Insan inkuan na Dios, “Natan mamalsa tayoy too; gawaen tayo ran kaparparay indengan tayo tan kaolibay tayo. Sikaray manoley ed saray sira, saray manok, tan amin ya ayayep, saray amo tan saray atap,§ saray baleg tan saray melag.” 
27 Onya so impamalsa na Dios ed too; pinalsa to ra a kaparay indengan to. Pinalsa toy laki tan say bii, 
28 binindisionan to ra, tan inkuantod sikara, “Mamparakel kayoy anak, makmakan yoy intiron mundo, tan oleyan yo. Oleyan yo ray sira, saray manok, tan amin iray ayayep. 
29 Inter kon tagano yo iray amin a tanaman a mangiter na ilik tan amin a kiew a mambungay prutas a nambokel; 
30 balet inter kod saray ayayep tan saray amin a manok iray dika tan tanaman a tagano ra”—et agawa. 
31 Ninengneng na Dios iray pinalsa to, et maung a tuloy iran amin. Linmabas so labi tan sinmabiy kabwasan—sikato ya so kumanem ya agew.  

1 Asumpal sirin ya apalsa so tawen tan dalin tan amin a logan da. 
2 Diad loob na anem agew asumpal na Dios a pinalsa ira yan amin, insan diad kumapiton agew nampainawa ed amin a kimey to. 
3 Binindisionan na Dios yan kumapiton agew tan imbiig ton sakey a masanton agew, ta diad sayan agew asumpal toy impamalsa tod ganagana* tan nampainawa. 
4 Onya so istoria na inkapalsa na sansinakuban. 

Say Tanamanan ed Eden 

Nen kayari na Katawan† a Dios a pinalsa so tawen tan dalin, 
5 anggapo ni ray tanaman ed dalin odino bokel a tinmubo, lapud ag to ni pinaoran, tan anggapoy toon ondalus ed dalin. 
6 Balet pinmaway so danum ed saray sobul tan aparanuman so dalin. 


7 Insan say Katawan a Dios angalay dabuk ed dalin, minoli ton sakey a too-too,‡ insan to iningasan na linawan manangiter na bilay ed saray abut na eleng to, et nagmaliw a mabilay a too. 


8 Insan say Katawan a Dios nanggawa na sakey a tanamanan diad bandad bokig a sakop na Eden, tan diman to impanayam imay toon minoli to. 
9 Pinatubo to rad may amin a klasiy mararakep a kiew tan pinabunga to ra na masasamit a prutas. Diad pegley na tanamanan so kawalaan na kiew a mangiiter na bilay, tan say kiew a mangiiter na pakaamta ed maung tan maoges. 


10 Walay ilog ya onaagos ed Eden tan sasalugen to may tanamanan; diad paway na Eden nansanga na apatiran ilog. 
11 Pison so ngaran na onaan ya ilog; onaagos ed kaliber-liber na bansa na Havila. 
12 (Dia naalmoy puron balituk, tan pati nidoma-doman pabalingit tan saray ankablin batoy alahas.) 
13 Gihon so ngaran na kumadwan ilog; onaagos ed kaliber-liber na bansa na Cus.§ 
14 Tigris so ngaran na kumatlon ilog; onaagos ed bandad bokig na Asiria, tan Eufrates so ngaran na kumapat ya ilog. 


15 Insan say Katawan a Dios inala to may too tan impasen tod tanamanan na Eden, pian nadalusan to tan naasikaso to. 
16 Ingganggan tod sikato, “Nayarian mon kaney bunga na antokaman a kiew ed tanamanan, 
17 balet ag ka mamangan na bunga na samay kiew a mangiiter na pakaamta ed maung tan maoges. Ag nepeg a kanen so bunga na saman a kiew; ta no kanen mo, ompatey ka diad agew a pangan mo.” 


18 Insan inkuan na Katawan a Dios, “Aliwan maung a mambukbukor so too. Igawaan ko na sakey a manepeg a kaiba to tan katulongan to.” 
19 Kanyan nanmoli na dalin tan sayan minoli to ginawa ton ayayep tan manomanok. Insan to ra inyakar ed samay too, ta nengnengen to no antoy pangingaran tod sikara. No antoy impanawag tod balang sakey, sikatoy ngaran to. 
20 Samay too sirin initdan toy kangaranan iray amin a manok tan ayayep; balet anggapod saraya so manepeg a kaiba to tan katulongan to. 


21 Insan say Katawan a Dios pinaogip toy malmalet imay too; nen naogip, angoyus na sakey ed saray taglang to may laki, insan to kinopit so laman ya angalaan to. 
22 Ginawa ton bii imay taglang, insan to inyakar ed samay laki. 


23 Inkuanto may laki, 

“A, salamat, sikato yan siansiay kaparak. 

Pokel ya inalad saray pokel ko, tan laman ya inalad laman ko. 

‘Bii’ so ngaran to, ta inala ed laki.”* 


24 Sikato ya sirin so makasengeg no akin et taynan na laki so ama to tan say ina to tan mikasakey ed asawa to, et magmaliw iran saksakey a laman. 


25 Labus-lakseb imay laki tan samay asawa to, balet ag da ya imbaing.  

Say Impankasalanan na Too 


1 Say oleg so sankasiliban ed saray amin ya ayayep a pinalsay Katawan a Dios. Tinepet na oleg ed samay bii, “Imbaga tan tua na Dios ya ag yo kanen so bunga na dinanman a kiew ed tanamanan?” 


2 Inmebat imay bii, “Nayarian min kanen so bunga na dinanman a kiew ed tanamanan, 
3 likud ed bunga to may kiew a walad pegley to. Imbagay Dios ed sikami ya ag mi kanen odino diwiten so bunga to man a kiew; no kanen mi o diwiten mi, ompatey kami.” 


4 Inkuanto may oleg, “Aliwan tua tan; ag kayo ompatey. 
5 Imbagay Dios itan ta amta to a no kanen yo, magmaliw kayon singa Dios* ya amta yo no anto so maung tan maoges.” 


6 Anengneng na samay bii a marakerakep imay kiew tan masamsamit a kanen so bunga to, tan sakey a pampilpilalekan a pakagamuray kakabatan. Kanyan amorbor na bunga, insan to kinan. Initdan toy asawa to, tan kinan to met. 
7 Kapangan da, naitdan iray pakatalus tan naamtaan da a labus-lakseb ira; kanyan nandadait iray bolung na igos, insan da intapi-tapi. 


8 Nen ngarngarem la arengel da so tanul na panaakar na Katawan a Dios ed tanamanan, kanyan inamutan dad otel na kakiewan. 
9 Balet tinawag na Katawan a Dios imay laki, “Iner so kawalaan mo?” 


10 Inmebat imay laki, “Arengel ta kad tanamanan; antakot ak ta labus-lakseb ak, kanyan inamutan ta ka.” 


11 Tinepet na Dios, “Siopay angibagad sikan labus-lakseb ka? Kinan mo sirin imay bunga ya imbagak ed sikan ag mo kanen?” 


12 Inmebat imay laki, “Samay biin inter mon kaibak et inter tod siak imay bunga, insan ko kinan.” 


13 Tinepet na Katawan a Dios ed samay bii, “Akin et ginawam so ontan?” 

Inmebat imay bii, “Pinalikdo ak na samay oleg, et angan ak na samay bungay kiew.” 

Dinusa na Dios ira may Totoo 


14 Insan inkuan na Katawan a Dios ed samay oleg, “Nadusa ka lapud sayan ginawam; sika labat so nisamba ed amin da ray ayayep. Saya so dusam: Manlapud natan manilak-ilak ka, tan say dabuk so kanen mo legan mon mambilay. 
15 Pambosulan ta ka tan samay bii; mambosulan lawas so anak mo tan say anak to. Temeken na anak to so olom tan ketketen mo so mokur da.”† 


16 Inkuanto natan ed samay bii, “Aruman koy gunigon mo no manlokun ka tan nairapan ka ed pananak mo. Anggaman ontan, pampilalekan mo nin siansiay asawam tan sikatoy manoley ed sika.” 


17 Inkuantod samay laki, “Dinengel moy asawam tan kinan moy prutas ya imbagak ed sikan ag mo kanen. Lapud sayan ginawam, nisambay dalin. Nakaukolan a mansagput kay baleg legan mon mambilay, pian mangiter so dalin na malaem a taganom. 
18 Patuboen to ray dika-rika tan sabisabit, tan mangan ka ray tantanaman a balang. 
19 Nakaukolan moy manlinget tan mansagput na baleg, pian makaiter so dalin na antokaman a napambilay ya anggad ipatey tan ipawil mod dalin a nanlapwan mo. Nanlapu kad dalin, tan magmaliw ka lamet a dalin.” 


20 Eva‡ so impangingaran nen Adan§ ed samay asawa to, ta sikatoy ina na amin a katoowan. 
21 Insan say Katawan a Dios nanggawa na saray kawes a katat a para si Adan tan samay asawa to, tan kinawesan to ra. 

Apataynan ed Tanamanan si Adan tan si Eva 


22 Insan inkuan na Katawan a Dios, “Nagmaliw la a singa sakey ed sikatayo so too, tan wala lay pakaamta tod maung tan maoges. Nakaukolan a sebelan a mangala na bungay kiew na bilay, ta no mangala tan mangan, mambilay ya anggad angga.” 
23 Kanyan say Katawan a Dios pinataynan tod tanamanan na Eden imay too, pian nadalusan toy dalin a nanlapwan na laman to. 
24 Diad bandad bokig na tanamanan na Eden angipasen na saray kirubin* tan sakey a mandarlang ya ispada a manwasiwas ed amin a dapag, pian anggapoy makaasingger ed samay kiew na bilay.  

Si Cain tan si Abel 


1 Inakdulan nen Adan si Eva ya asawa to. Nanlokun si Eva tan nananak na sakey a laki. “Diad tulong na Katawan,” kuanen Eva, “akaanak ak na sakey a laki.” Kanyan inngaran to na Cain* imay ogaw. 
2 Et nananak lamet na sakey a laki a si Abel. Nagmaliw a pumapastol si Abel, balet sakey a dumaralus si Cain. 
3 Kalabas na pigaran taon, angyakar si Cain na pigaran naani to tan imbagat tod Katawan. 
4 Insan angyakar met si Abel na kordiron besag na sakey ed saray karniro to, pinatas to, tan imbagat to ray sankaabigan a parti. Akaliket so Dios ed kinen Abel tan samay bagat to, 
5 balet ag akaliket ed kinen Cain tan samay bagat to. Mapalaloy pasnuk nen Cain tan binmilonget so lupa to. 
6 Inkuan na Katawan ed kinen Cain, “Akin et mamapasnuk ka? Akin et ambilonget so lupam? 
7 No maung so ginawam, manimimis ka komun;† balet lapud maoges so ginawam, say kasalanan et sisiliban to kan tekmelan. Labay to kan oleyan, balet nepeg mon taloen.” 


8 Insan inkuanen Cain ed kinen agi ton Abel, “Mamasyar ta ed kaalogan.”‡ Nen wadman la ra, tinekmelan nen Cain si agi to tan pinatey to. 


9 Tinepet na Katawan ed kinen Cain, “Kawalaan nen Abel ya agim?” 

Inmebat, “Ag ko amta. Siak tay managasikasod agik?” 


10 Insan inkuan na Katawan, “Akin et onyay ginawam? Manlapud dalin, manakakis ed siak so dala na agim; singa bosis ya onkekerew na bales. 
11 Nisamba ka; ag mo la nadalusan so dalin a singa inlokas toy sangi to nen inesep toy dala na agim a pinatey mo. 
12 No ondalus ka, anggapoy naanim; magmaliw kan anggapoy abung tan akar-akar ka diad tapew na dalin.” 


13 Inkuanen Cain ed Katawan, “Ambelat a tuloy yan dusa; ag ko nasungdoan. 
14 Patataynanen mo ak ed dalin tan diad arap mo. Magmaliw ak ya anggapoy abung tan akar-akar diad tapew na dalin, tan pateyen ak na siopaman a makalmod siak.” 


15 Balet inmebat so Katawan, “Andi! No walay mamatey ed sika, pitoran totoo so pateyen a pinagkabales to.” Kanyan minarkaan na Katawan si Cain a pamasakbay ton ag pateyen na siopaman a makabet ed sikato. 
16 Tinmaynan si Cain ed arap na Katawan tan nanayam ed dalin a tatawagey “Akar-akar,” diad bokig na Eden. 

Saray Kabyangay Boleg nen Cain 


17 Inakdulan nen Cain so asawa to, et nanlokun tan inngaran toy Enoc. Insan amaalagey na siudad si Cain tan inngaran tod ngaran na sayan anak to. 
18 Walay lakin anak nen Enoc a manngaray Irad ya ama nen Mehujael, say ama nen Metusael ya ama nen Lamec. 
19 Duaray inasawa nen Lamec, si Ada tan si Zilla. 
20 Inyanak nen Ada si Jabal a sengeg na boleg da ray totoon walaan na ayayep tan diad saray tulda so panaayaman da. 
21 Say agi to si Jubal a sengeg na boleg da ray managtogtog na arpa tan plauta. 
22 Inyanak nen Zilla si Tubal-cain a nanggawa na amin a klasiy kagawaan§ a gansa tan balatyang. Say biin agi nen Tubal-cain et si Naama. 


23 Inkuanen Lamec ed saramay asawa to, 

“Ada tan Zilla, dengel yo ak: 

Pinatey koy sakey a lakin tubon-balo, 

ta kinabil to ak a sinugatan. 


24 No pitoran totoo so pateyen a 

pinagkabales na impamatey ed kinen Cain, 

Pitomplo tan pito a totoo so pateyen a 

pinagkabales na pamatey ed siak.” 

Si Set tan si Enos 


25 Inakdulan nen Adan so asawa to, et nananak na sakey a laki ya inngaran to na Set.* Inkuan na asawa to, “Initdan ak na Dios na anak ya onsalat ed kinen Abel a pinatey nen Cain.” 
26 Walay anak nen Set ya inngaran to na Enos. Diad sayan panaon, inggapo na katoowan so ontawag ed masanton ngaran a Yahweh.†  

Saray Anak nen Adan 

(1 Awa. 1:1-4) 


1 Sikato yay listaan na saray kabyangay boleg nen Adan. (Nen pinalsay Dios so too, ginawa ton kaolibay to. 
2 Pinalsa to ran laki tan bii, binindisionan to ra, tan tinawag to ra na “Katoowan.”) 
3 Nen sanlasus tan talomploy taon nen Adan, walay anak ton laki a kaolibay to, tan inngaran to na Set. 
4 Kasumpal to ya, nambilay niy Adan na walon lasus taon. Wala ni ray arum ya anak ton lalaki tan bibii, 
5 tan inatey nen mantaoy siam a lasus tan talomplo. 


6 Nen sanlasus tan limay taon nen Set, walay anak ton laki a si Enos, 
7 tan nambilay ni na walon lasus tan pitoy taon. Wala ni ray arum ya anak ton lalaki tan bibii, 
8 tan inatey nen mantaoy siam a lasus tan labindua. 


9 Nen siamaploy taon nen Enos, walay anak ton laki a si Kenan, 
10 tan nambilay ni na walon lasus tan labin limay taon. Wala ni ray arum ya anak ton lalaki tan bibii, 
11 tan inatey nen mantaoy siam a lasus tan lima. 


12 Nen pitomploy taon nen Kenan, walay anak ton laki a si Mahalalel, 
13 tan nambilay ni na walon lasus tan apataploy taon. Wala ni ray arum ya anak ton lalaki tan bibii, 
14 tan inatey nen mantaoy siam a lasus tan samplora. 


15 Nen anemaplo tan limay taon nen Mahalalel, walay anak ton laki a si Jared, 
16 tan nambilay ni na walon lasus tan talomploy taon. Wala ni ray arum ya anak ton lalaki tan bibii, 
17 tan inatey nen mantaoy walon lasus tan siamaplo tan lima. 


18 Nen sanlasus tan anemaplo tan duay taon nen Jared, walay anak ton laki a si Enoc, 
19 tan nambilay ni na walon lasus. Wala ni ray arum ya anak ton lalaki tan bibii, 
20 tan inatey nen mantaoy siam a lasus tan anemaplo tan dua. 


21 Nen anemaplo tan limay taon nen Enoc, walay anak ton laki a si Matusalem. 
22 Kasumpal to ya, nambilay si Enoc na talon lasus taon a kaibiba toy Dios, tan wala ni ray arum ya anak ton lalaki tan bibii. 
23 Nambilay si Enoc na talon lasus tan anemaplo tan limay taon. 
24 Nambilay a kaiba toy Dios, insan naandipat, ta inalay Dios. 


25 Nen sanlasus tan walomplo tan pitoy taon nen Matusalem, walay anak ton laki a si Lamec, 
26 tan nambilay ni na piton lasus tan walomplo tan duay taon. Wala ni ray arum ya anak ton lalaki tan bibii, 
27 tan inatey nen mantaoy siam a lasus tan anemaplo tan siam. 


28 Nen sanlasus tan walomplo tan duay taon nen Lamec, walay anak ton laki 
29 tan inkuanto, “Itdan to itayo na sayan ogaw na inawa ed amin da ray mairap a kimey tayo ed sayan dalin ya insamba na Katawan”; kanyan inngaran to na Noe.* 
30 Nambilay ni si Lamec na liman lasus tan siamaplo tan limay taon. Wala ni ray arum ya anak ton lalaki tan bibii, 
31 tan inatey nen mantaoy piton lasus tan pitomplo tan pito. 


32 Kayariy liman lasus taon nen Noe, nanilalak na taloran lalaki a di Sem, Ham, tan Jafet.  

Say Kaogsan na Katoowan 


1 Nen ondarakel la ray katoowan tan akayatan da lay intiron mundo, dakel met la ray nianak a bibii. 
2 Saray anak na Dios* anengneng dan maganggana ra yan bibii, kanyan nampili ray inasawa ra. 
3 Insan inkuan na Katawan, “Ag ko iyabuloy a mambilay ya anggad angga iray katoowan; ompatey ira. Manlapud natan, mambilay iray ag onsoluk ed sanlasus tan duamploy taon.” 
4 Diad saraman ya agew, tan anggan diad saray ontombuk, wala ray alan a manaayam ed dalin ya anak ira na saramay magangganan bibii tan saramay anak na Dios. Sikaray matalonggaring a bayani tan bantug a lalaki nen saman a panaon. 


5 Nen anengneng na Katawan so ontan lan kaogsan na amin a totoo ed tapew na dalin, say ontan lan kinaoges lawas na kanunotan da, 
6 naermenan ed impamalsa tod totoo tan diad impangipasen tod sikara ed tapew na dalin. Diad ontan lan pagbabawi to, 
7 inkuanto, “Paandipaten kod tapew na dalin ira yan totoo a pinalsak, saray ayayep, tan saray manok, ta maermen ak ed impamalsak ed sikara.” 
8 Balet pakaliliketan na Katawan si Noe. 

Si Noe 


9-10 Saya so impanbilay nen Noe. Wala ray taloran anak ton lalaki a di Sem, Ham, tan Jafet. Si Noe labat so maung a too nen panaon to. Anggapoy pakabalawan ed sikato, ta kaibiba toy Dios. 
11 Balet maoges ya amin iray arum a totoo, tan kinmayat so kaogsan ed amin a pasen. 
12 Say Dios ninmengneng ed mundo tan anengneng ton maoges, lapud maoges so pambibilay na amin a katoowan. 


13 Inkuan na Dios ed kinen Noe, “Tinibokel ko lad kanunotan ko a panganggaen koy bilay na amin a katoowan. Sigput ko ran deralen, ta napnoy mundo na maoges a gawgawa ra. 
14 Manggawa kay biong para sika; ikanam so maung a klasiy kiew, igawaan mo na saray kuarto, tan balkut mo na alkitran ed loob tan diad paway to. 
15 Gawam a sanlasus tan limamplon mitro so karokey to, duamplo tan liman mitro so kaawang to, tan labinliman mitro so kaatagey to. 
16 Igawaan moy atep,† tan iyatagey mod saray dingding to na kapalduay mitro. Gawam a taloran grado, tan igawaan moy sakey a puirta ed diking to. 
17 Delapen koy intiron dalin, pian naderal so antokaman a mabilay. Ompatey ya amin iray walad tapew na dalin, 
18 balet misipanan ak ed sika. Loob kayod samay biong, sika tan say asawam, saray anak mo tan saray kaasawaan da. 
19-20 Pian mambilay ira, mangawit kad biong na sankaparis ed amin a klasiy ayayep, tan sankaparis ed amin a klasiy manok. 
21 Mangawit ka met na amin a klasiy kakanen a para sikayo tan sikara.” 
22 Sinumpal nen Noe ya amin iray ingganggan na Dios.  

Say Delap a Baleg 


1 Inkuan na Katawan ed kinen Noe, “Loob kad biong, sika tan amin a kabyangay pamilyam, ta nalmoan ko a diad intiron mundo sika labat so matonung ed arap ko. 
2 Mangawit kay pitoran kaparis ed amin a klasiy ayep a malinis, balet sankaparis labat ed amin a klasiy ayep a marotak. 
3 Mangawit ka met na pitoran kaparis na balang klasiy manok. Gawam ya, pian amin a klasiy ayep tan manok et nabilay ira tan walay napanmonatan ed intiron tapew na dalin. 
4 Pitoy agew ni, manlapud natan, paoranen ko ed loob na apataploy agew tan apataploy labi, pian naderal ya amin iray mabilay a pinalsak ed tapew na dalin.” 
5 Sinumpal nen Noe ya amin iray ingganggan na Katawan. 


6 Anem a lasus so taon nen Noe nen adelap so mundo. 
7 Sikato tan say asawa to, saray anak ton lalaki tan saray kaasawaan da et linmoob irad biong, pian ag ira ompatey ed delap. 
8-9 Onung na ingganggan na Dios ed Noe, akilad kinen Noe diad dalem na biong iray sankaparis ed amin a klasiy ayep tan manok, malinis man o marotak onung ed ganggan. 
10 Kalabas na pitoy agew, sinmabiy delap. 


11 Nen mantaon si Noe na anem a lasus taon, diad kumalabimpiton agew na kumadwan bulan, sinmasangi ray dalin tan pinmapaway iray ankakabaleg a sobul ed dalem na dalin tan linmokas ya amin iray puirtay tawen, 
12 tan inmoran ed dalin na apataploy agew tan apataploy labi. 
13 Diad saman ya agew, si Noe tan say asawa to et linmoob irad biong a kaiba da ray anak dan lalaki a di Sem, Ham, Jafet, tan saray kaasawaan da. 
14 Kaiba ra met ya amin iray klasiy ayep, atap man o amo, baleg man o melag, tan amin a klasiy manok. 
15 Onung na ingganggan na Dios, sankaparis ed amin a klasiy mabilay a pinalsa 
16 iray kaiba nen Noe a linmoob ed biong. Insan kinaputan na Katawan si Noe ed dalem na biong. 


17 Ag tinmondan inmaralem so delap ed loob na apataploy agew, ya anggad linmetaw imay biong. 
18 Inmaralem niy danum, tan manletletaw imay biong. 
19 Inmaralem lan inmaralem tan asalinap ton amin iray sankaatageyan a palandey; 
20 siansian inmaralem ya anggad pitoran mitroy kaatagey tod toktok na saray palandey. 
21 Inatey ya amin iray pinalsan mabilay ed tapew na dalin—amin a manok, amin ya ayep, tan amin a too. 
22 Inatey ira yan amin sirin. 
23 Dineral na Katawan ya amin iray mabilay ed tapew na dalin—saray totoo, saray ayayep, tan saray manok. Si Noe tan saray kaiba tod dalem na biong so mabilay labat. 
24 Ag inmabebay danum ya anggad kalabas na sanlasus tan limamplon agew.  

Say Intonda na Delap 


1 Ag alingwanan na Dios si Noe tan amin ya ayep a kaiba tod dalem na biong; pinasiplug na Dios so dagem, et ginmapon inmabebay danum. 
2 Kinmopit ira may sinmasangin dalin, et tinmondan pinmaway iray sobul ed dalem na dalin tan kinmaput iray puirtay tawen. Tinmonday oran, 
3 tan diad loob na sanlasus tan limamploy agew nankalkalnan inmabebay danum. 
4 Diad kumalabimpiton agew na kumapiton bulan, sinmarsar ed palandey na Ararat imay biong. 
5 Tuloy-tuloy ya inmabebay danum, tan diad onaan ya agew na kumaplon bulan pinmaway iray toktok na kapalandeyan. 


6 Kasumpal na apataplon agew inlokas nen Noe so sakey a bintana a ginawa to, 
7 ta imbolus toy sakey a wawak. Ag pinmawil, no ag ta nantikyab lan nantikyab ya anggad amaga lay dalin. 
8 Legan to ya, imbolus toy sakey a malapati, ta nengnengen to no inmabeba lay danum. 
9 Balet lapud wala niy danum ed intiron dalin, anggapoy natoonan to may malapati. Kanyan pinmawil ed biong, siningkat nen Noe tan inloob to lamet. 
10 Nanalagar na pitoy agew, insan pinatikyab to lamet imay malapati. 
11 Pinmawil na labi a sankatangal toy sakey a balon bolung na oliba. Naamtaan ed satan nen Noe ya ataptapew lay danum. 
12 Nanalagar ni na pitoy agew, insan to pinatikyab lamet imay malapati; natan ag la pinmawil. 


13 Nen mantaon si Noe na anem a lasus tan sakey, diad ononan agew na onaan a bulan, anggapo lay delap. Inekal toy tarung na biong, ninengneng toy kaliber-liber, tan anengneng ton namamagaan lay dalin. 
14 Diad kumaduamplo tan pitoy agew na kumadwan bulan, amaga lay dalin. 


15 Inkuan na Dios ed kinen Noe, 
16 “Paway ka lad biong, pati say asawam, saray anak mon lalaki, tan saray kaasawaan da. 
17 Papaway mo met la ra may manok tan saramay ayayep, ta mamparakel ira tan onkayat irad intiron mundo.” 
18 Pinmaway la sirin si Noe, pati say asawa to, saray anak ton lalaki, tan saray kaasawaan da. 
19 Pinmaway met ira may ayayep tan saramay manok a nanoolup so balang klasi. 

Angibagat si Noe 


20 Nanggaway Noe na altar a para Katawan; angalay sakey ed balang klasi na saray manok tan saray ayayep a malinis onung ed ganggan tan insaklang to ran bagat a popoolan ed altar. 
21 Akapaliket ed Katawan so naangub ton balingit na samay bagat, kanyan inkuantod sikaton dili, “Ag ko lan balut isambay dalin lapud saray gagawaey too; amtak a manlapud ogaw ni, maoges lay kanunotan to. Ag ko lan balut deralen ya amin iray pinalsan mabilay a singa ginawak. 
22 Anggad wala niy mundo, walan walay panaon na panagtanem tan panaon na panagani, walay panaon na ambetel tan say panaon na ampetang, say tiagew tan say nepnep, say agew tan say labi.”  

Akisipanay Dios ed kinen Noe 


1 Si Noe tan saray anak ton lalaki et binindisionan ira na Dios ya inkuanto, “Mamparakel kayoy anak, pian nakayatan day intiron mundo. 
2 Ontakot ed sikayo ray amin ya ayayep, manok, tan sira. Inter ko ra yan amin ed silong na pakayari yo. 
3 Nayarian yo ran kanen, tan nayarian yo met a pambilay iray tantanaman; iter kon tagano yo ra yan amin. 
4 Say ag nayarin kanen yo et say karni a nandala, ta walad dala so bilay. 
5 Nadusa so siopaman a mamatey na too. Dusaen ko na patey so anggan anton ayep a mamatey na too. 
6 Siopamay mamatey na too pateyen met na kapara ton too, ta apalsan kaolibay na Dios so too. 


7 “Natan, nakaukolan a mamparakel kayoy anak, pian onkayat ed intiron mundo iray kabyangay boleg yo.” 


8 Inkuan na Dios ed kinen Noe tan saray anak ton lalaki, 
9 “Misipanan ak ed sikayo tan saray kabyangay boleg yo, 
10 tan diad amin a mabilay a pinalsa—saray manok, saray ayayep—amin da ray kaiba yon pinmaway ed biong. 
11 Diad sarayan balikas misipanan ak ed sikayo: Isipan ko ya ag lan balut deralen na delap iray amin a mabilay a pinalsa. Ag lan balut deralen na delap so dalin. 
12 Niay pakanengnengan na sayan andi-anggaan a pisipanan kod sikayo tan amin da ray mabilay a pinalsa: 
13 paletawen kod lorem so bunlalakaw. Sikato yay tanda na impisipanan kod mundo. 
14 Kapag sakuban koy tawen na lorem tan onletaw so bunlalakaw, 
15 nanunotan koy sipan kod sikayo tan diad amin ya ayayep ya ag lan balut deralen na delap iray amin a mabilay. 
16 Kapag onletaw so bunlalakaw ed lorem, nengnengen ko tan nanunotan koy impisipanan ko ed amin a mabilay ed tapew na dalin. 
17 Sikato yay tanda na impisipanan ko.” 

Si Noe tan saray Anak to 


18 Sikara yay anak nen Noe a pinmaway irad biong: Si Sem, si Ham ya ama nen Canaan tan si Jafet. 
19 Sarayan taloran anak nen Noe et sikaray sengeg na amin a totoo ed tapew na dalin. 


20 Sakey a dumaralus si Noe tan sikatoy onaan a nantanem na ubas. 
21 Aminsan ya agew inminom na alak si Noe, et abuek; inekal toy amin a kawes tod laman to, insan akaogip ed dalem na tulda to. 
22 Nen anengneng nen Ham ya ama nen Canaan a labus-lakseb si ama to, pinmaway tan imbaga tod saray duaran agagi to. 
23 Angalay kolibemben si Sem tan si Jafet, inyan dan duad takeb da, insan ira nampasoner a linmoob ed tulda, ta ag da labay a nanengneng so ama ran labus-lakseb. 
24 Nen amawmawan lay Noe, tan naamtaan toy ginawad sikato na kayogtanan ya anak ton laki, 
25 inkuanto, 

“Nisamba komuy Canaan! 

Magmaliw ya aripen na saray agagi to. 


26 Nagalang komun so Katawan, say Dios nen Sem! 

Magmaliw ya aripen nen Sem si Canaan. 


27 Say Dios parakelen to komuy Jafet!* 

Saray kabyangay boleg to miayam ira komun ed totoo nen Sem! 

Magmaliw ya aripen nen Jafet si Canaan.” 


28 Kasumpal na delap, nambilay niy Noe na talon lasus tan limamploy taon, 
29 tan inatey nen mantaoy siam a lasus tan limamplo.  

Saray Kabyangay Boleg na Anak nen Noe 

(1 Awa. 1:5-23) 


1 Kasumpal na delap, naniilalak ira di Sem, Ham, tan Jafet ya anak nen Noe. Sikara yay kabyangay boleg da. 


2 Saray lalakin anak nen Jafet sikara di Gomer, Magog, Madai, Javan, Tubal, Mesec, tan Tiras. 
3 Saray lalakin anak nen Gomer et di Askenaz, Rifat, tan Togarma. 
4 Saray lalakin anak nen Javan sikara di Elisa, Espanya, Chipre, tan Dodanim. 
5 Sikara yay sengeg na saray totoon manaayam ed saray gilig na dayat tan diad saray isla. Anak tan apo nen Jafet ira yan amin; manaayam so balang sakey ed dilin tribu tan bansa to, tan walay dilin salita na balang tribu. 


6 Saray lalakin anak nen Ham et di Cus, Egipto, Libia, tan Canaan. 
7 Saray lalakin anak nen Cus sikara di Seba, Havila, Sabta, Raama, tan Sabteca. Saray lalakin anak nen Raama et di Saba tan Dedan. 
8 Si Cus walay anak ton laki a manngaray Nimrod, a sikatoy onaan a makapanyarin manoley a nianak diad mundo. 
9 Lapud tulong na Katawan, nagmaliw a sakey a makapanyarin marunong ya umaanup, kanyan pibitla ra, “Say Katawan gawaen to ka komun a marunong ya umaanup a singa si Nimrod!” 
10 Diad gapo sakop na nanarian to so Babilonia, Erec, tan Acad, a wala ran amin ed dalin na Babilonia. 
11 Manlapud saman a dalin, linmad Asiria, tan impaalagey to ray siudad na Ninive, Rohobotir, Cale, 
12 tan Resen a walad nanleetan na Ninive tan say matalonggaring a siudad na Cale. 


13 Saray kabyangay boleg nen Egipto et saray totoon taga Lydia, Anam, Lehab, Naftuh, 
14 Patrus, Cuslu, tan Creta a sengeg na saray Filisteo.* 


15 Say pangulowan ya anak nen Canaan et si Sidon, tan say kumadwa si Het. 
16 Si Canaan et sengeg met na saray Jebuseo, Amorreo, Gergeseo, 
17 Heveo, Arkeo, Sineo, 
18 Arvadeo, Zemareo, tan Hamateo. Kinmayat ira yan boleg a Cananeo. 
19 Say nasasakopan dan dalin, manlapud Sidon, et nampaabalaten ya anggad Gerar, diad abay na Gaza, tan nampabokig ya anggad Sodoma, Gomorra, Adma, tan Zeboim, diad abay na Lasa. 
20 Sikara yay kabyangay boleg nen Ham; manaayam so balang sakey ed sikara diad dilin tribu tan bansa to, tan walay dilin salita na balang tribu. 


21 Si Sem a pangulowan ya agi nen Jafet so sengeg na amin da ray Hebreo. 
22 Saray lalakin anak to sikara di Elam, Asur, Arpaksad, Lud, tan Aram. 
23 Saray kabyangay boleg nen Aram et saray totoon taga Uz, Hul, Geter, tan Mesek. 
24 Si Arpaksad so ama nen Sela ya ama nen Eber. 
25 Duaray anak nen Eber: Peleg† so ngaray sakey, ta nen panaon to naapag-apag iray totood mundo; Joktan so ngaray sakey. 
26 Saray kabyangay boleg nen Joktan et saray totood Almodad, Selef, Hazarmavet, Jerah, 
27 Hadoram, Uzal, Dikla, 
28 Obal, Abimael, Saba, 
29 Ofir, Havila, tan Jobab. Si Joktan so sengeg da ra yan amin a totoo. 
30 Say dalin a panaayaman da sakop toy manlapud Mesa ya anggad Sefar, diad nipokdul a pasen ed bokig. 
31 Sikara yay kabyangay boleg nen Sem; manaayam so balang sakey ed dilin tribu to tan bansa to, tan walay dilin salita na balang tribu. 


32 Si Noe so sengeg na amin da ra yan totoo, a walay bansa ra tan kailalakan da. Kasumpal na delap, saray anak nen Noe so sengeg na amin a totood balang bansa ed tapew na dalin.  

Say Tori ed Babilonia 


1 Nen saman saksakey so salita tan panagbalikas na amin a katoowan ed intiron mundo. 
2 Nen amaarap irad bokig, asabi ray patar ed Babilonia tan nanayam irad man. 
3 Inkuandad sakey tan sakey, “Manggawa tayoy laryo tan palbaen tayo ran maung.” Kanyan wala ray laryo ra a pinagkabato ra, tan alkitran a pinagkasiminto. 
4 Insan inkuanda, “Mangipaalagey tayoy sakey a siudad a walay tori ton toktokdulen toy tawen, pian ombantug itayo ta ag la pigan nikaykayat itayod intiron mundo.” 


5 Inmakseb so Katawan, ta nengnengen toy siudad tan say tori ya impaalagey na saraman a totoo, 
6 insan inkuanto, “Natan, saksakey ira yan totoo tan saksakey so salita ra. Gapo labat ya na getma ran gawaen. Ag mabayag, nagawaan da lay labalabay dan gawaen. 
7 Onakseb itayo tan pandoromaen tayoy salita ra, pian ag ira makapantatalusan.” 
8 Inkayat ira sirin na Katawan diad intiron mundo, kanyan tinondaan da ya impaalagey imay siudad. 
9 Babilonia* so impanawag dad saman a siudad, ta diad sayan lugar impandoroma na Katawan so salita na amin a katoowan tan manlapud man, inkayat to ran amin ed intiron mundo. 

Saray Kabyangay Boleg nen Sem 

(1 Awa. 1:24-27) 


10 Sikara yay kabyangay boleg nen Sem. Kalabas na duay taon kayari to may linmabas a delap, si Sem, nen mantaon na sanlasus, walay anak ton laki a manngaray Arpaksad. 
11 Nambilay ni na liman lasus a taon tan wala ni ray arum ya anak ton lalaki tan bibii. 


12 Nen mantaon na talomplo tan lima si Arpaksad, awalaay ilalak a laki a si Sela; 
13 nambilay ni na apat a lasus tan taloy taon tan wala ni ray arum ya anak ton lalaki tan bibii. 


14 Nen mantaoy talomplo si Sela, walay anak ton laki a si Eber; 
15 nambilay ni na apat a lasus tan taloran taon tan wala ni ray arum ya anak ton lalaki tan bibii. 


16 Nen mantaoy talomplo tan apat si Eber, walay anak ton laki a si Peleg; 
17 nambilay ni na apat a lasus tan talomplon taon tan wala ni ray arum ya anak ton lalaki tan bibii. 


18 Nen mantaon na talomplo si Peleg, walay anak ton laki a si Reu; 
19 nambilay ni na duan lasus tan siamira a taon tan wala ni ray arum ya anak ton lalaki tan bibii. 


20 Nen mantaon na talomplo tan dua si Reu, walay anak ton laki a si Serug; 
21 nambilay ni na duan lasus tan piton taon tan wala ni ray anak ton lalaki tan bibii. 


22 Nen mantaon na talomplo si Serug, walay anak ton laki a si Nacor; 
23 nambilay ni na duan lasus taon tan wala ni ray arum ya anak ton lalaki tan bibii. 


24 Nen mantaon na duamplo tan siam si Nacor, walay anak ton laki a si Tare; 
25 nambilay ni na sanlasus tan labinsiam taon tan wala ni ray arum ya anak ton lalaki tan bibii. 


26 Nen mantaon na pitomplo si Tare, walay anak ton lalaki a di Abram, Nacor, tan Haran. 

Saray Kabyangay Boleg nen Tare 


27 Sikara yay kabyangay boleg nen Tare: si Tare so ama di Abram, Nacor, tan Haran. Si Haran so ama nen Lot, 
28 tan inatey si Haran diad dilin baley ton Ur na Babilonia nen mabilay niy ama to. 
29 Inasawa nen Abram si Sarai, tan inasawa nen Nacor si Milca ya anak nen Haran ya ama nen Isca. 
30 Anggapoy anak nen Sarai, ta lepes. 


31 Tinmaynan si Tare ed baley na Ur na Babilonia, a kaiba toy anak ton Abram, si apo ton Lot ya anak nen Haran, tan si manugang ton Sarai ya asawa nen Abram. Linma rad dalin na Canaan, et nen asabi ray dalin na Haran, diman la ra nanayam. 
32 Inatey diman si Tare nen mantaoy duan lasus tan lima.  

Tinawag na Dios si Abram 


1 Inkuan na Katawan ed kinen Abram, “Taynan moy baley mo, saray kakanayon mo, tan say abung na amam, insan ka onlad bansan ipanengneng kod sika. 
2 Itdan ta kay amayamay a kabyangay boleg mo, tan magmaliw iran sakey a bansan matalonggaring. Bindisionan ta ka tan pagmaliwen kon bantug so ngaran mo, pian sikay pakabindisionan na arum a totoo. 


3 Bindisionan ko ray mamindision ed sika, 

Balet isambak iray mangisambad sika. 

Diad panamegley mo bindisionan kon amin iray bansa ed mundo.”* 


4 Nen mantaon na pitomplo tan lima si Abram, tinaynan toy Haran, onung na imbagay Katawan ed sikato. 
5 Inawit nen Abram si Sarai ya asawa to, si Lot a kaanakan to, tan amin iray kayamanan tan saray aripen ya atipon da nen wala rad Haran, insan ira amaarap ed dalin na Canaan. 

Nen sinmabi rad Canaan, 
6 tinmuloy si Abram ya anggad masanton kiew ed More, say masanton lugar na Sikem. (Diad saman a panaon, manaayam ni rad may Cananeo.) 
7 Pinmanengneng so Katawan ed kinen Abram tan inkuantod sikato, “Sikato yay bansa ya iter kod saray kabyangay boleg mo.” Nanggawad may Abram na altar a para Katawan a pinmanengneng ed sikato. 
8 Insan tinmuloy ed bandad abalaten diad nipokdul a pasen a nibokig na Betel, tan nankampod nanleetan na Betel tan Hai diad bokig. Nanggawa met diman na altar tan inggalang toy Katawan. 
9 Manlapud man, tinmonda-tondan nanaayam ed nandoroman pasen ya anggad akasabid bandad abalaten a parti na Canaan. 

Si Abram ed Egipto 


10 Balet walay eras ed saman a lugar, et lapud mapalalo la linmay Abram ed bandad abalaten, diad Egipto, ta manayam diman a magano. 
11 Nen asingger to lan beltangen so ketegan a mamaarap ed Egipto, inkuantod kinen Sarai ya asawa to, “Maganggana kan bii. 
12 No nanengneng da ka ray Egipsio, ibaga ran asawa ta ka. Pateyen da ak ed satan, balet bilayen da ka. 
13 Walay maung, ibagam ed sikaran agi ta ka, pian ag da ak pateyen, no ag ingen asikasoen da ak lapud sika.” 
14 Nen akasabi rad Egipto, anengneng a tua na saray tagad man a magangganay asawa nen Abram. 
15 Anengneng na pigarad saray opisyal na palasio tan imbalita rad ari so ontan lan ganggana to; kanyan inawit day Sarai ed palasio na ari. 
16 Lapud sikato, maung so imapangasikaso na ari ed kinen Abram tan initdan to na saray karniro tan kanding, saray baka tan asno, saray kamilyo tan pati saray aripen a lalaki tan bibii. 


17 Balet lapud inalay ari si Sarai, say Katawan impansakit to na ambelat so ari tan saray totood palasio. 
18 Impaawit na ari si Abram tan tinepet to, “Antoy ginawam ed siak? Akin et ag mo imbagad siak ya asawam manaya si Sarai? 
19 Akin et imbagam ya agim tan inabuloyan mon inalak ya asawa? Niay asawam, alam la tan taynan ki la!” 
20 Ingganggan na ari ray totoo to a paekalen da rad bansa, kanyan pinataynan day Abram, samay asawa to tan amin a kayaryan to.  

Nansian so Nila di Abram tan Lot 


1 Manlapud Egipto linmay Abram ed bandad abalaten na Canaan a kaiba to si Sarai ya asawa to tan amin a kayaryan to; akilad sikato si Lot. 
2 Mayamyaman lay Abram, ta amayamay la ray karniro, kanding, baka, pilak tan balituk to. 
3 Tinmaynan lamet diman tan nanalis-alis so nankampoan to ya anggad akasabid Betel. Insan asabi to may pasen a nanleetan na Betel tan Ai a nanayaman to nen saman 
4 tan nanggawaan toy altar. Diman to inggalang so Katawan. 


5 Si Lot a kaiba nen Abram et wala met iray karniro to, kanding tan saray baka to; wala met so dilin pamilya to tan saray dilin aripen to. 
6 Kulang so pampastolan no manolup iran dua, ta dakerakel iray ayayep da. 
7 Lapud saya mabetbet so siblangan da ray pumapastol nen Abram tan saray pumapastol nen Lot. (Diad saman a panaon, manaayam nid man iray Cananeo tan saray Perezeo.) 


8 Inkuanen Abram ed kinen Lot, “Sankanayon ita, tan ag nepeg a mansebeg iray totook tan saray totoom. 
9 Say maung, mansiyan ita la. Pilim so labalabay mon dalin. Lakad sakey a pasen; onla ak balet ed sananey.” 


10 Ninengneng sirin nen Lot so kaliber-liber tan abantag ton say patar na Jordan ya anggad Zoar et dakel so danum to, a singa Tanamanan na Katawan* o singa dalin na Egipto. (Diad saman a panaon, ag ni dineral na Katawan so siudad na Sodoma tan say siudad na Gomorra.) 
11 Kanyan pinili nen Lot a betang to so intiron Patar na Jordan, insan amaarap diman ed bokig. Onyay impansian dan dua. 
12 Tinmilak si Abram ed Canaan, balet nanayam si Lot ed saray siudad diad patar ya asingger ed Sodoma. 
13 Maoges iray totood man; mapalaloy kasalanan dad Katawan. 

Inmalis ed Hebron si Abram 


14 Kasiput nen Lot, inkuan na Katawan ed kinen Abram, “Manlapud tan ed kawalaan mo, nengneng mon maung so kaliber-liber mo; 
15 amin a dalin a nabantag mo, iter kod sika tan diad saray kabyangay boleg mo, tan kayaryan mo ra ya anggad angga. 
16 Diad karakel na iter kod sikan kabyangay boleg mo, no bilangen mo ra singa ka mambibilang na dabuk. 
17 Natan sirin, liber mo yan dalin, ta iter kod sikan amin.” 
18 Inyalis nen Abram so tulda to ed abay na saray masanton kiew ed Mamre diad Hebron tan nanayam diman. Nanggawad man met na altar a para Katawan.  

Inyagel nen Abram si Lot 


1 Saray apatiran arari a di Amrafel na Babilonia, Arioc na Elasar, Kedorlaomer na Elam, tan Tidal na Goiim 
2 et akibakal irad limaran arari a di Bera na Sodoma, Birsa na Gomorra, Sinab na Adma, Semeber na Ziboiim, tan say ari na Bela (o Zoar). 
3 Sarayan limaran ari nankakasakey ira tan impanoolup da ray sondalo ra ed Patar na Sidim ya Inatey a Dayat natan. 
4 Labinduay taon la ran walad silong na pakaoley nen Kedorlaomer, balet diad kumalabintalon taon nilabanan da. 
5 Diad kumalabinapat taon si Kedorlaomer, saray ararin kakaiba to, tan saray sondalo ra et linma ran linmaban ed saramay limara. Diad inyakar da tinalo da ray Refaita ed Astarot-Carnaim, saray Zuzita ed Ham, saray Emita ed Save-kiryataim. 
6 Tinalo da met iray Horeo diad kapalandeyan na Edom, tan inosilan da ra ya anggad Elparan, diad samput na kalawakan. 
7 Insan ira amoliktar, pinmawil irad Cades (Enmispat nen saman), sinakop da ray amin a dalin na saray Amalecita, tan tinalo da ray Amorreo a manaayam ed Hazazontamar. 


8 Tinipon na saray ari na Sodoma, Gomorra, Adma, Zeboim, tan Bela ed patar na Sidim iray sondalo ra tan akilaban irad 
9 saray ari na Elam, Goiim, Babilonia, tan Elasar; limara laban ed apatira. 
10 Dakel diman iray maawang a bobun na alkitran, et nen ibabatikan day bakal ira may ari na Sodoma tan Gomorra naplag irad saraman a bobun, balet akabatik ed kapalandeyan ira may taloran ari. 
11 Inala na apatiran arari iray amin a walad Sodoma tan Gomorra, pati saray kakanen, insan la ra tinmaynan. 
12 Manaayam diman si Lot a kaanakan nen Abram, kanyan inala ra met tan amin a kayaryan to. 


13 Balet walay toon akabatik tan imbaga to ra yan amin ed kinen Abram a Hebreo, a manaayam ed abay na saray masanton kiew nen Mamre ya Amorreo. Si Mamre tan di Escol tan Aner ya agagi to et kagampi ray Abram. 
14 Nen nadngelan nen Abram ya adakep si kaanakan to, tinawag ton amin iray totoo ton sarag day mibakal tan akatipon na talon lasus tan labinwalon lalaki. Inosilan to ya anggad Dan ira may apatiran arari. 
15 Kasabi tod man, impankadwa to ray totoo to, dinogpaan dad labi iray kalaban da tan tinalo da ra. Inosilan to ran anggad Hoba a walad baybay na Damasco, 
16 tan abawi to ray amin ya asamsam da. Abawi to met si Lot tan saray kayaryan to, pati saray bibii tan arum ni ran totoon adakep. 

Binindisionan nen Melkisedek si Abram 


17 Nen pinmawil si Abram, kayari ton tinalo si Kedorlaomer tan saramay arum ya arari, inabet na ari na Sodoma diad Patar na Save (tatawagen met na Patar na Ari). 
18 Inabet met nen Melkisedek ya ari na Salem tan pari na Sankatageyan a Dios. Inawitan toy Abram na tinapay tan alak, 
19 binindisionan to, tan inkuanto, “Say Sankatageyan a Dios ya amalsay tawen tan dalin et bindisionan to komuy Abram. 
20 Nagalang komun so Sankatageyan a Dios ya angiter ed sikay pananalod saray kalaban mo.” Inter nen Abram ed kinen Melkisedek so kakaplo na amin ya asamsam to. 


21 Inkuan na samay ari na Sodoma ed kinen Abram, “Kayaryan mo la tay asamsam mo; ipawil mo labat ed siak iray amin a totook.” 


22 Inmebat si Abram, “Sambaan kod Katawan, say Sankatageyan a Dios a Manamalsay tawen tan dalin, 
23 ya ag kon balut mangala na antokaman a kayaryan mo, anggan tinebey o sakey a bariber na sandalya. Ag mon balut nibagad satan, ‘Siak so nampayaman ed Abram.’ 
24 Anggapoy alaen kon para siak. Say birbiren ko labat a nalak saray inaakan na totook. Balet abuloyan yo ray kakaibak a di Aner, Escol, tan Mamre a mangalay betang da.”  

Akisipanay Dios ed kinen Abram 


1 Kasumpal to yan inkagawa, walay pasingayew ed kinen Abram tan arengel ton inkuan na Katawan ed sikato, “Ag ka natatakot, Abram. Salimbengan ta kad kaatapan tan itdan ta kay baleg a tumang.” 


2 Balet inkuanen Abram, “Katawan a DIOS, antoy kaabigan ya iter ed siak na tumang mo, anta anggapo met so anak ko. Si Eliezer labat a taga Damasco so tumatawir ko. 
3 Ag mo ak initday anak, kanyan say sakey ed saray aripen ko so manawir ed saray kayaryan ko.” 


4 Arengel to lamet ya inkuan na Katawan, “Ag tawiren nen Eliezer ya aripen mo iray kayaryan mo; say dilin anak mo so manawir.” 
5 Say Katawan pinapaway to tan inkuanto, “Nengneng moy tawen tan salim a bilangen iray bitewen; ontan naani so karakel na saray kabyangay boleg mo.” 


6 Anisiay Abram ed Katawan, tan lapud sayan pananisia to say Katawan impasen ton matonung si Abram. 


7 Insan inkuan ed sikato na Katawan, “Siak so Katawan ya amataynan ed sika manlapud Ur na Babilonia, pian niiter kod sika yan dalin.” 


8 Balet tinepet nen Abram, “Katawan a DIOS, panoy pakaamtak a nakayaryan ko yan dalin?” 


9 Inmebat, “Awit ka diay sakey a baka, sakey a kanding, tan sakey a karniro, a mantaon iran amin na talora. Awit ka dia met na sakey a sibong na malapati tan sakey a palekpek.” 
10 Inawit nen Abram ira yan ayayep ed Dios, pinaldua to ra likud ed saramay manok, insan to ra impandarasig a nampepetekan so balang kapaldua. 
11 Dinapoan ira na saray buitri, balet inaabul ira nen Abram. 


12 Nen onseselek lay agew, akaogip na malmalet si Abram, tan balbaleg a takot so sinmabid sikato. 
13 Inkuan na Katawan ed sikato, “Magmaliw iran sangkaili ed sakey a bansa iray kabyangay boleg mo; aripenen da rad man tan pairapen da ran apat a lasus a taon. 
14 Balet dusaen koy bansan mangaripen ed sikara, tan dakel a kayamanan so awiten da no taynan da man a bansa. 
15 Sika, andokey so bilay mo, mareen so ipatey mo, insan ka nipompon. 
16 Onlabas so apatiran kailalakan kasakbayan a makapawil ira diay kabyangay boleg mo. Pansiansiaen kon panayamen ira diay Amorreo ya anggad alablabas lay inkaoges da, insan ko ra dusaen tan pataynanen.” 


17 Nen sinmelek lay agew tan ambilonget la, biglan walay banga a manasasewek tan kiew a mandarlang a dinmalan ed nanleetan na saramay pinalduan laman na ayayep. 
18 Diad saman ya agew, akisipanan so Dios ed kinen Abram. Inkuanto, “Isipan kon iter ed saray kabyangay boleg mo yan dalin, manlapud ketegan na Egipto ya anggad Ilog na Eufrates, 
19 pati saray dalin da ray Cineo, Cinezeo, Cadmoneo, 
20 Heteo, Perezeo, Rafaita, 
21 Amorreo, Cananeo, Gergeseo, tan Jebuseo.”  

Si Agar tan si Ismael 


1 Anggapoy anak nen Sarai ya asawa nen Abram. Walay aripen ton bii ya Egipsia a manngaray Agar, 
2 kanyan inkuantod kinen Abram, “Ag inyabuloy na Katawan a nawalaan ak na anak. Anta no akdulan mo may biin aripen ko? Nayarin makaanak na para siak.” Inmabuloy si Abram ed imbaga nen Sarai; 
3 kanyan inter nen Sarai ed sikato si Agar a piakdulan to. (Agawa ya nen samploy taon lan manaayam ed Canaan si Abram.) 
4 Inakdulan nen Abram si Agar, et nanlokun. Nen naamtaan nen Agar a malokun, nagmaliw a mapasirayew tan nilemlemew toy Sarai. 


5 Inkuanen Sarai ed kinen Abram, “Kasalanan mo so panlelemlemew nen Agar ed siak.* Siak a dili so angiter ed sika na saman ya aripen ko, tan nanlapud naamtaan ton malokun la lelemlemewen to ak. Say Katawan lay manintinsia no siopay nalilingod sikatan dua.” 


6 Inmebat si Abram, “Aripen mo tan walad silong na pakayarim; gawam ed sikatoy labay mo.” Pinapairap nen Sarai si Agar, kanyan tinmaynan. 


7 Inabet na anghil na Katawan si Agar ed abay na sobul a walad kalawakan, diad dalan a mamaarap ed Sur, 
8 tan inkuanto, “Agar ya aripen nen Sarai, nanlapwan mo tan iner so laen mo?” 

Inmebat, “Ibabatikan koy amok a bii a si Sarai.” 


9 Inkuanto may anghil sa Katawan, “Pawil ka, tan paaripen kad sikato.” 
10 Insan inyarum ton inkuan, “Itdan ta ka na saray kabyangay boleg mo a diad karakel da et anggapoy makabilang. 
11 Mananak kay sakey a laki, tan ingaran mo na Ismael,† ta nadngel na Katawan so tagleey mo. 
12 Balet mambilay a singa atap ya asno so anak mo; magmaliw a kalaban toy amin a too tan labanan dan amin. Siyanan to ray amin a kakanayon to, ta kabosul to ra.” 


13 Tinepet nen Agar ed sikaton dili, “Anengneng ko tan talaga so Dios, et mabilay ak ni?” Inngaran to sirin so Katawan ya akisalitad sikato na, “Dios a Mannenengneng.” 
14 Kanyan tatawagen na saray totoo imay bobun a walad nanleetay Cades tan Bered na “Say Bobun na Mabilay a Nanenengneng to Ak.” 


15 Nananak si Agar na sakey a laki, tan inngaran to na Ismael. 
16 Wa lomplo tan anem lay taon nen Abram nen naanakan to si Agar.  

Say Segat, Tanda na Sipanan 


1 Nen mantaoy siamaplo tan siam si Abram, pinmanengneng ed sikato so Katawan tan inkuanto, “Siak so Dios a Makapanyarin-amin. Toluk kad siak tan gawam lawas so kamaungan. 
2 Misipanan ak ed sika tan itdan ta kay amayamay a kabyangay boleg mo.” 
3 Dinmakmomoy Abram ya anggad dalin so lupa to, insan inkuan na Dios. 
4 “Misipanan ak ed sika; pagmaliwen ta kan ama na amayamay a bansa. 
5 Aliwa lan Abram so ngaran mo, no ag ta Abraham* la, ta gawaen ta kan ama na amayamay a bansa. 
6 Amayamay so iter kod sikan kabyangay boleg mo, magmaliw iran amayamay a bansa, tan pigarad sikaray magmaliw ya arari. 


7 “Tooren koy impisipanan kod sika tan saray kabyangay boleg mo diad arapen iran panaon, tan ipasen kon sakey ya andi-anggaan a sipanan. Siak so Dios mo tan siak so Dios na saray kabyangay boleg mo. 
8 Sangkaili kayo natan ed sayan dalin a panaayaman yo; iter ko yan dalin ed sika tan saray kabyangay boleg mo. Say intiron dalin na Canaan kayaryanen ya anggad angga na saray kabyangay boleg mo, tan siak so Dios da.” 


9 Inkuan ni na Dios ed kinen Abraham, “Nakaukolan a tooren yo met so impisipanan kod sikayo, sika tan saray kabyangay boleg mo diad arapen a panaon. 
10 Nakaukolan a sika tan saray kabyangay boleg mo et pasegat yo so balang sakey a laki ed sikayo. 
11-12 Manlapud natan nakaukolan a pasegat yoy ogaw a laki no waloy agew to; pasegat yo met iray aripen a nianak ed abung yo tan saray aripen a sinaliw yod arum a bansa. Sikato yay tanda na sipanan tayo. 
13 Nakaukolan a mampasegat so balang sakey a laki ed sikayo, tan sikato yay tanda ed laman yo a pakanengnengan ya andi-anggaan so impisipanan kod sikayo. 
14 Siopamay lakin ag asegat et ag la nibilang a kabyangan na saray totook, ta ag to tinoor so impisipanan ko.” 


15 Intuloy ni na Dios ya inkuan ed kinen Abraham, “Ag mo la tatawagen na Sarai so asawam; manlapu lad natan Sara so ngaran to. 
16 Bindisionan ko tan makaanak kad sikato na sakey a laki. Bindisionan ko, et magmaliw ya ina na saray bansa, tan wala ray magmaliw ya arari ed saray kabyangay boleg to.” 


17 Dinmakmomo si Abraham ya anggad dalin so lupa to, balet akalek nen ninunot tod sikaton dili, “Makaanak ni kasiy sakey a lakin mantaon lay sanlasus? Mananak ni kasiy Sara, anta siamaplo lay taon to?” 
18 Inkuantod Dios, “Abuloyan mo lay Ismael a sikato lay mananawir ko!” 


19 Balet inkuan na Dios, “Andi. Mananak na sakey a laki si Sara ya asawam tan ingaran mo na Isaac.† Tooren ko so impisipanan kod sikato tan saray kabyangay boleg to. Anggad-angga yan sipanan. 
20 Dinengel koy kerew mo nipaakar ed kinen Ismael, kanyan bindisionan ko tan itdan koy amayamay ya anak tan amayamay a kabyangay boleg. Magmaliw ya ama na labinduan prinsipi, tan pagmaliwen kon sakey a bansa iray kabyangay boleg to. 
21 Balet tooren koy impisipanan kod anak mon Isaac ya iyanak nen Sara diad singa onyan panaon, no ontombuk a taon.” 
22 Tinmaynan lay Dios nen asumpal ya akisalita ed kinen Abraham. 


23 Diad saman lamlamang ya agew, inonur nen Abraham so imbagay Dios, ta sinegat toy anak ton Ismael tan amin da ray lalakid abung to, pati saray aripen a nianak ed abung to tan saray aripen a sinaliw to. 
24 Siamaplo tan siam lay taon nen Abraham nen asegat, 
25 tan labintaloy taon la nen Ismael. 
26 Asegat iran dua ed saksakey ya agew, 
27 pati saray amin ya aripen nen Abraham.  

18

Nisipan a Nawalaay Anak si Abraham 


1 Pinmanengneng so Katawan ed kinen Abraham diad saray masanton kiew nen Mamre. Manyodyorung si Abraham ed puirtay tulda to nen kapetapetangay agew; 
2 tinmangwa, et anengneng toy taloran totoo a manalalagey irad ag arawin pasen. Binatik to ran tampol ya inabet, insan dinmakmomo ya anggad dalin so lupa to. 
3 Inkuanto, “Wadya ak a magter a manlingkur ed sikayo. Ag yo komun lalabasay abung ko; tonda ki nin magano. 
4 Abuloyan yo ak a mangalay danum a panoras yoy sali yo; nayarian yoy mampainawad silong to yan kiew. 
5 Mangala ak met na kanen yo, pian naitdan kayoy biskeg a mangituloy na panaakar yo. Pinagalangan yo ak ed inyakar yo dia, kanyan abuloyan yo ak a manlingkur ed sikayo.” 

Inmebat ira, “Salamat; sigi sirin.” 


6 Linmoob a tampol si Abraham ed tulda tan inkuantod Sara, “Ganatan mo, mangala kay sankaabigan ya arina, tan manggawa kay tinapay.” 
7 Insan batik ed poluk na baka, tan angalay sakey a mataban kilaw, insan inter tod sakey ya aripen a nangganat ya angiparaan. 
8 Angalay kiso, gatas, tan samay niluton karniy kilaw, insan to ra imparongo ed saramay taloran totoo. Sikaton diliy nansirbid sikara legan dan angan diad silong na kiew. 


9 Tinepet dad sikato, “Kawalaan nen asawam a Sara?” 

“Wadyad dalem na tulda,” ebat to. 


10 Inkuan na sakey ed sikara, “Siam bulan a manlapud natan,* ompawil ak dia, et wala lad satan so lakin anak nen Sara.” 

Wadmay Sara ya onderengel ed biek na puirta a nibeneg nen Abraham. 
11 Mataktakken la ra di Abraham tan Sara, tan ag la naliliberay Sara. 
12 Kanyan inmelek a bukor si Sara tan inkuantod sikaton dili, “Natan ta akolaw ak la, manliket ak ni kasin miakdul? Insan sakey ni, matakken met lay masiken ko.” 


13 Tinepet na Katawan ed kinen Abraham, “Akin et inmelek si Sara tan inkuanto, ‘Makapananak ak ni kasi, anta akolaw ak la?’ 
14 Akin, walay mairap ed Katawan? Onung na inkuanko la, siam bulan a manlapud natan, ompawil ak dia, et wala lad satan so lakin anak nen Sara.” 


15 Lapud antakot si Sara, ag to inako. “Ag ak pa inmelek,” inkuanto. 

“Ag ka la mantitila,” ebat to. “Inmelek ka.” 

Impikasi nen Abraham so Sodoma 


16 Pinmikal la ra may lalaki tan linma rad pasen a naosdungan day Sodoma; akilay Abraham, ta pasiputen to ra. 
17 Inkuan na Katawan ed sikaton dili, “Ag ko iyamut ed kinen Abraham so gawaen ko. 
18 Magmaliw a baleg tan makapanyarin bansa iray kabyangay boleg to, tan diad panamegley to bindisionan kon amin iray bansa.† 
19 Sikatoy pinilik, pian niganggan to ray anak to tan saray kabyangay boleg to ya ontoluk irad siak diad panggawa ray kaptekan tan katonungan. No gawaen da ya, sumpalen koy amin ya insipan kod sikato.” 


20 Insan inkuan na Katawan ed kinen Abraham, “Makapataktakot iray dalem ed siak sumpad Sodoma tan Gomorra, tan balbaleg so kasalanan da. 
21 Nakaukolan ya onakseb ak, ta kabaten ko no tua kasi o andi ira yan nadngelan kon dalem.” 


22 Linma la ra may duaran lalaki tan amaarap irad Sodoma, balet tinmilak so Katawan ed kinen Abraham. 
23 Sinmingger si Abraham ed Katawan tan inkuanto, “Talaga sirin a deralen mo ray matonung a totoo, pati saray maoges? 
24 No wala bilang ed siudad so limamplon totoo a matonung, deralen mo nin siansiay intiron siudad? Ag mo kasi palabasen, pian nilaban ira may limamplo? 
25 Andi-duaruwan ag mo pipatey iray matonung ed saray maoges. Ag nayarin balut a gawaen moy ontan. Ta no gawaen mo, napidusa ray matonung ed saray maoges. Ag nayarin balut! Ag ta matonung so huis na intiron mundo?” 


26 Inmebat so Katawan, “No walay narumog kon limamplon matonung a totoo ed Sodoma, ag ko la deralen so intiron siudad lapud sikara.” 


27 Nansalita lamet si Abraham, “Pasinsiaan mo pa lay tepel na linawak a misalita lamet ed sika, Katawan. Sakey ak labat a too, tan anggapoy kanepegan kon onkerew. 
28 Balet nayarin wala rad may apataplo tan liman totoo a matonung, aliwan limamplo. Deralen mo kasiy intiron siudad lapud kulang na limarad limamplo?” 

Inmebat so Katawan, “No walay narumog kon apataplo tan liman totoo a matonung, ag ko la deralen lapud sikara.” 


29 Nansalita lamet si Abraham, “No bilang ta apataplo ra, deralen mo ni kasi?” 

Inmebat, “No walad may apataplo, ag ko la deralen lapud sikara.” 


30 Inkuanen Abraham, “Ag ka komun mamapasnuk, Katawan, ta mansalita ak lamet. No bilang ta talomplo ra, deralen mo ni?” 

Inmebat, “No walad may talomplo, ag ko deralen lapud sikara.” 


31 Inkuanen Abraham, “Pasinsiaan mo pa lay tepel na linawak, ta mikasi ak lamet ed sika, Katawan. No bilang ta dogduamplo ra, deralen mo ni?” 

Inmebat, “No walad may narumog kon duamplon matonung, ag ko la deralen lapud sikara.” 


32 Inkuanen Abraham, “Ag ka komun mamapasnuk, Katawan, ta mikasi ak nin maminsan. No bilang ta samsamploray narumog diman a matonung?” 

Inmebat, “No walay samplora, ag ko deralen lapud sikara.” 
33 Kasumpal na Katawan ya akisalitad kinen Abraham, linma la tan sinmempet met lay Abraham.  

Say Makasalanan a Sodoma 


1 Nen sinmabid saman a labi ed Sodoma ira may duaran anghil, manyodyorung si Lot ed puirtay siudad. Kanengneng tod sikara, inmalagey tan inabet to ra. Dinmakmomo ya anggad dalin so lupa to 
2 tan inkuanto, “Wadya ak a manlingkur ed sikayo. Tuloy kayod abung ko. Diman ki la manoras na sali yo tan onogip. Diad kabwasan, nayarian yoy ombangon a masakbay, insan ki la onsiput.” 

Balet inmebat ira, “Andi, dia lad plasay ogipan mi.” 


3 Pinilit to ran ondawes ed abung to, kanyan akila rad sikato. Ingganggan nen Lot iray aripen to a manggawa ray tinapay tan mangiparaan ira na maung a pandeman na saray bisita; nen nisaklang lay lamisaan, angan ira. 


4 Kasakbayan ya ondokul ira may bisita, niliktub na saray lalakin taga Sodoma so abung. Wadman ya amin iray lalakin tagad man, matakken may malangwer. 
5 Inkulyaot dad kinen Lot, “Kawalaan da ra may lalakin mioogip ed abung mo? Ipaway mo ra dia, ta labay mi ran piakdulan.” 


6 Pinmaway si Lot, insan inkaput toy puirta. 
7 Inkuantod sikara, “Agagi, kerewen kod sikayon ag yo komun gagawaen so ontan lan kaogsan. 
8 Walay duaran anak kon mamarikit. Ipaway ko ra tan gawa yod sikaray labay yo. Balet ag yo didiwiten ira yan lalaki; bisitak irad abung ko tan nepeg ko ran iyagel.” 


9 Balet inkuanda, “Palabas mo kami, sikan sangkaili! Siopa kan mangibagay gawaen mi? Paliis ka, no andi maoges niy gawaen mid sika nen say sikara.” Intolak day Lot, ta pasooten da lan lokasay puirta. 
10 Balet ginoyur na saramay duaran bisita si Lot, inloob dad abung, tan inkaput day puirta. 
11 Insan da binulag ira may amin a lalakin walad paway, kanyan ag da napogta so puirta. 

Tinaynan nen Lot so Sodoma 


12 Inkuanda ra may duaran lalaki ed kinen Lot, “No walay siopaman a wadya—saray anak mon lalaki tan bibii, saray manugang mo, tan arum ni ran kakanayon mo a manaayam diad siudad—ipaway mo ra, 
13 ta deralen mi yan lugar. Nadngel na Katawan iray makapataktakot a dalem a sumpad sarayan totoo, kanyan imbaki to kamin maneral ed Sodoma.” 


14 Linmay Lot ed saramay lalakin mangasawad saray anak to, tan inkuanto, “Ganatan yoy onekal dia; deralen na Katawan yan lugar.” Balet abaloan dan manlulurey si Lot. 


15 Diad palbangon, impangganat na saramay anghil si Lot. “Ganatan mo!” inkuanda. “Awit moy asawam tan saray duaran marikit mo, pian ag kayo ompatey no naderal so siudad.” 
16 Siansian ngalngali ag onalis si Lot. Balet kinasian na Katawan, kanyan saramay lalaki binembenan dad lima si Lot, say asawa to, tan saray duaran marikit ya anak to, tan inggayugoy da ran impaway ed siudad. 
17 Insan inkuan na sakey ed saramay anghil, “Ilaban yoy bilay yo! Ag kayo onlilingaw ed nanlapwan yo tan ag kayo ontotondad patar. Batik kayod kapokdulan, pian ag kayo ompatey.” 


18 Balet inmebat si Lot, “Andi, ag mo kari pagagawa tan ed sikami. 
19 Balbaleg lay utang na linawak ed sika, ta inlaban moy bilay ko. Balet arawdawi ra may kapokdulan; aboten ak lamlamang na deral tan ompatey ak kasakbayay isabik diman. 
20 Nanenengneng mo may melag a baley ay? Asingger iman a batikan ko. Abuloyan mo pan diman lay batikan ko—sankanengneng mon melmelag iman a baley—balet nilaban diman so bilay ko!” 


21 Inmebat, “On, abuloyan ko. Ag ko deralen iman a baley. 
22 Ganatan mo! Batik kad man! Anggapoy nagawaan ko ya anggad pakasabim diman.” 

Lapud imbaga nen Lot a melag iman a baley, atawag na Zoar.* 

Say Inkaderal na Sodoma tan Gomorra 


23 Ompapaway so agew nen sinmabid Zoar si Lot. 
24 Kabebekta say Katawan pinaoran toy manliub ya asupri ed saray siudad na Sodoma tan Gomorra, 
25 tan dineral to ra tan say intiron patar, pati amin a totood man tan amin ya ontutubod dalin. 
26 Balet say asawa nen Lot linmingaw ed nanlapwan to, kanyan nagmaliw a pongul ya asin. 


27 Diad kabkabwasan ed ontombuk ya agew, ginangganatan nen Abraham so onlad samay pasen a nanalageyan tod arap na Katawan. 
28 Inosdungan to ray siudad na Sodoma tan Gomorra tan samay intiron patar, et anengneng ton manlalapud man so asewek, a singa asewek a manlalapud baleg ya ornowan. 
29 Balet nen dineral na Dios iray siudad na saman a patar a panaayaman nen Lot, ag to nilingwanay Abraham, kanyan inabuloyan ton nibatikan nen Lot so deral. 

Say Sengeg na saray Moabita tan saray Ammonita 


30 Lapud antakot si Lot a manayam ed Zoar, linmad kapokdulan a kaiba to ra may anak ton mamarikit, tan diman ira nanayam ed sakey ya ongib. 
31 Inkuan na pangulowan ed samay yogtan to, “Onmamasiken lay ama ta, tan anggapo lad intiron mundo iray lalakin mangasawad sikata, pian mananak ita. 
32 Bueken tay ama ta, akdulan ta, pian mananak ita.” 
33 Diad saman a labi initdan day alak, tan inakdulan na samay pangulowan ya anak to; balet diad inkabwek ton maung ag to amtay agawa. 


34 Nen ontombuk ya agew inkuanto may pangulowan, “Inakdulan ko kalabyan si ama ta; bueken ta lamet ed sayan labi, tan gawam so singa ginawak. Nawalaan tad satay sansakey ya anak.” 
35 Kanyan diad saman a labi, binwek da lamet si ama ra, tan inakdulan na samay yogtan; balet diad inkabwek ton maung ag to amtay agawa. 
36 Diad saya nanlokun ira may duaran bibiin anak nen Lot, lapud impiakdul dad ama ra. 
37 Nananak na laki may pangulowan, tan inngaran to na Moab;† sikatoy sengeg ya anggad natan na saray Moabita. 
38 Nananak met na laki may yogtan, tan inngaran to na Benami;‡ sikatoy sengeg ya anggad natan na saray Ammonita.  

Si Abraham tan si Abimelec 


1 Manlapud Mamre inmalis si Abraham ed bandad abalaten a parti na Canaan, tan nanayam ed nanleetay Cades tan Sur. Ag abayag, nen manaayam ed Gerar, 
2 imbaga ton agi toy Sara ya asawa to. Kanyan impaawit nen Ari Abimelec na Gerar si Sara. 
3 Aminsan a labi pinmayawar ed kogip to so Dios a kuanto, “Ompatey ka, ta inalam so biin wala lay asawa to.” 


4 Balet ag inabayan nen Abimelec si Sara, kanyan inkuanto, “Katawan, anggapoy kasalanan ko! Dusaen mo ak tan saray totoo? 
5 Si Abraham a dili so angibagad siak ya agi toy Sara, tan imbaga met nen Sara ya agi toy Abraham. Malinis so konsinsiak a nanggawad saya, tan anggapoy maoges a ginawak.” 


6 Inmebat so Dios diad panamegley na kogip, “On, amtak a malinis so konsinsiam ed impamaawit mo, kanyan ag ko inyabuloy a diwiten mo, pian ag ka mankasalanan ed siak. 
7 Ipawil mo la sirin imay bii ed dilin asawa to; say asawa ton propita ipikasi to kan ag ompatey. Balet no ag mo ipawil, pasakbayan ta kan ompatey ka, sika tan saray totoom.” 


8 Diad kabkabwasan ed ontombuk ya agew, tinawag nen Abimelec ya amin iray opisyal to tan imbalita toy agawa; mapalaloy inkataktakot da. 
9 Insan tinawag nen Abimelec si Abraham tan inkuanto, “Antoy ginawam ed sikami? Antoy maoges a ginawak ed sika, et inter mo yan segsegang ed siak tan say nanarian ko? Aliwan manepeg so ginawam ed siak! 
10 Akin et ginawam so onya?” 


11 Inmebat si Abraham, “Abaloan kon anggapo diay ontatakot ed Dios, kanyan apagaan ak ta ompan pateyen da ak pian naala ray asawak. 
12 Diad tuay tua, sikatoy agik ta saksakey so ama mi, balet sananey so ina to. Anggaman ontan, sikatoy inasawak. 
13 Kanyan nen say Dios et pinataynan to ak ed abung di amak tan pinaonla to ak ed sananey iran dalin, inkuankod kinen Sara, ‘Nipanengneng moy katooran mod siak diad pangibagam ed siopaman ya agi mo ak.’ ” 


14 Insan impawil nen Abimelec si Sara ed kinen Abraham; initdan to met na saray baka, karniro, tan saray aripen. 
15 Inkuantod Abraham, “Niay intiron dalin ko; manayam kad inerman a pasen a labay mo.” 
16 Inkuantod kinen Sara, “Itdan koy agim na sanlibon pilak a pakanengnengan na amin a kaibam ya anggapoy kasalanan mo; naamtaan na amin ed satan ya anggapoy maoges a ginawam.” 


17-18 Lapud samay agawad kinen Sara ya asawa nen Abraham, say Katawan ginawa to ya ag makapanlokun iray bibii a walad abung nen Abimelec. Kanyan impikasi nen Abraham si Abimelec, tan pinaabig na Dios. Pinaabig to met so asawa nen Abimelec tan saray bibiin aripen to, pian makapananak ira.  

Say Inkianak nen Isaac 


1 Binindisionan na Katawan si Sara, onung na insipan to. 
2 Nanlokun tan nananak na sakey a laki ed kinen Abraham nen masiken la, tan diad samay panaon ya imbagay Dios. 
3 Inngaran nen Abraham imay ogaw na Isaac. 
4 Nen waloy agew to, sinegat nen Abraham, onung na ingganggay Dios. 
5 Sanlasus taon la nen Abraham nen nianak si Isaac. 
6 Inkuanen Sara, “Makapagayaga tan makapalek* so ginaway Dios ed siak; siopamay makadngel ed saya mielek met ed siak.” 
7 Insan inkuanto ni, “Wala kasiy akakpel ya angibagad kinen Abraham a mampasuso ak niy ogaw? Anggaman ontan, nananak kami na sakey a laki, anta matakken lay masiken ko.” 


8 Binmaleg imay ogaw tan diad agew ya impamaksod sikato, nantaryay baleg a ponsia si Abraham. 

Apataynan ira di Agar tan Ismael 


9 Aminsan ya agew si Ismael a lakin anak nen Agar ya Egipsia ed kinen Abraham et migagalaw ed kinen Isaac† ya anak nen Sara. 
10 Anengneng ya nen Sara tan inkuantod kinen Abraham, “Pataynan mo yan aripen a bii tan say anak to. Ag nayarin say anak to et miapag ed kayamanan mo a tawiren nen Isaac ya anak ko.” 
11 Lapud saya agunigon na baleg si Abraham, ta anak to met si Ismael. 
12 Balet inkuan na Dios ed sikato, “Ag mo panggugunigonan so ogaw tan say aripen mon si Agar. Gawam so antokaman ya ibabaga nen Sara, ta si Isaac so panlapwan na saray kabyangay boleg mon insipan kon iter ed sika. 
13 Itdan ko met na amayamay ya anak so anak mod samay aripen a bii, pian magmaliw iran sakey a bansa, ta anak mo met lanti si Ismael.” 


14 Diad kabkabwasan ed ontombuk ya agew, initdan nen Abraham si Agar na kakanen tan supot a katat a napnoy danum. Inlira to ra ya tan samay ogaw ed beneg nen Agar, insan to la ra pinasiput. Tinmaynan si Agar, insan nanakar-akar ed kalawakan na Beer-seba. 
15 Nen naoput la may danum a balun to, intilak to may ogaw ed silong na kiew ya abeba, 
16 insan to inyorung ed pasen a sakey a siamaploy mitro so kinaarawi to. Inkuantod sikaton dili, “Ag ko nitepel a nengnengen so ipatey na anak ko.” Nen wadman a manyodyorung, ginapwan toy‡ inmakis. 


17 Arengel na Dios so panaakis na samay ogaw, tan manlapud tawen inkuan na sakey ya anghil na Dios ed kinen Agar, “Antoy panggugunigonan mo, Agar? Ag ka natatakot. Arengel na Dios so panaakis na ogaw. 
18 Alagey ka, laka ta alam, tan ligliwam. Gawaen kon baleg a bansa ray kabyangay boleg to naani.” 
19 Inlokas na Dios iray mata nen Agar, et anengneng toy sakey a bobun. Linma tan pinano toy danum imay katat a supot, insan to pinainom imay ogaw. 
20 Diad ibabaleg na samay ogaw, walad sikatoy Dios; nanayam ed kalawakan na Paran tan nagmaliw a maung ya umaanop. 
21 Inalaan nen ina to na biin Egipsia ya asawaen to. 

Say Paknaan di Abraham tan Abimelec 


22 Diad saman a panaon inawit nen Abimelec si Ficol a pangulo na saray sondalo to, linma rad kinen Abraham tan inkuanen Abimelec, “Walad sikay Dios ed antokaman a gagawaen mo. 
23 Kanyan mansamba ka dia ed imatun na Dios ya ag mo kami papalikdoen, siak, saray anak ko, tan saray kabyangay boleg ko. Matoor ak ed sika, kanyan isipan mon matoor ka met ed siak tan diad sayan dalin a panaayaman mo.” 


24 Inkuanen Abraham, “On, sambaan ko.” 


25 Nanriklamoy Abraham ed kinen Abimelec nipaakar ed bobun a sinamsam na saray aripen nen Abimelec. 
26 Inkuanen Abimelec, “Ag ko amta no siopay nanggawad saya. Ag mo met imbagad siak, tan natan ko ya labat nadngelan.” 
27 Insan initdan nen Abraham si Abimelec na pigaran karniro tan baka, tan nampaknaan iran dua. 
28 Angibiig si Abraham na pitoran kordiron kabatyan ed saray karniro to, 
29 kanyan tinepet nen Abimelec, “Akin et ginawam itan?” 


30 Inmebat si Abraham, “Awat mo pa yan pitoran kordiro. Diad pangawat mo akoen mon siak so nankotkot ed sayan bobun.” 
31 Kanyan atawag iman a pasen na Beer-seba,§ ta dimay nampaknaan dan dua. 


32 Kasumpal dan nampaknaan ed Beer-seba, pinmawil la rad Filistia di Abimelec tan Ficol. 
33 Angitanem si Abraham na sakey a kiew a tamariski ed Beer-seba, tan inggalang toy Katawan, say andi-anggaan a Dios. 
34 Abayag a nanayam ed Filistia si Abraham.  

22

Ingganggan na Katawan si Abraham ya Ibagat toy Isaac 


1 Ag abayag, sinubok na Dios si Abraham; tinawag to, “Abraham!” “Wadya ak,” ebat nen Abraham. 


2 “Alam so anak mo,” inkuan na Dios, “say bogbogtung ya anak mon si Isaac ya inararom a tuloy, tan lakad dalin na Moria. Diman mo ibagat ed siak si Isaac diad tagey na palandey ya itorok ed sika.” 


3 Diad kabkabwasan na ontombuk ya agew, nambelang si Abraham na kiew a para bagat, intapew tod asno to, tan intagar toy Isaac tan saray duaran aripen to. Ginapwan day amaarap ed samay pasen ya imbagay Katawan. 
4 Nen kumatlon agew abantag nen Abraham imay pasen. 
5 Insan inkuantod saramay aripen to, “Dia kayo tan sayay asno. Onla ak tan sayay ogaw ed saman a pasen, ta mangigalang kamid Dios, insan mi kayo dia pawilen.” 


6 Impasakbat nen Abraham ed kinen Isaac imay kiew a para bagat; sikato balet awit toy yuro tan ngalab a pamarlang da. Nen manaakar ira, 
7 inkuanen Isaac, “Ama!” 

“Anto man, anak?” ebat to. 

Tinepet nen Isaac, “Nanenengneng kon walay ngalab tan kiew, balet kawalaay kordiron ibagat?” 


8 Inmebat si Abraham, “Say Dios a dili so mangiter na kordiro ya ibagat.” Intuloy day panaakar da. 


9 Kasabi rad samay pasen ya imbagay Katawan, nanggaway Abraham na altar, tan inoksuy tod tapew to imay kiew. Binalur toy anak to, insan to inyan ed tapew na samay kiew. 
10 Inala to may yuro, ta pateyen to. 
11 Balet tinmawag a manlapud tawen so anghil na Katawan, “Abraham, Abraham!” 

Inmebat, “Wadya ak.” 


12 “Ag mo didiwiten itay ogaw o panggawaan na antokaman,” inkuanto. “Amtak natan ya oonuren tan gagalangen moy Dios, ta ag mo insiblet ed siak so bogbogtung ya anak mo.” 


13 Linmingaw-lingaw si Abraham tan anengneng toy sakey a karniron kalakyan a say saklur to et nipanget ed abeban kiew. Inala to tan sikatoy insaklang ton bagat a popoolan, aliwa lan samay anak to. 
14 Inngaran nen Abraham iman a pasen na “Say Katawan so Mangiter.” Tan anggad natan, ibabalikas na totoo, “Mangiter so Katawan diad palandey to.” 


15 Tinmawag lamet a manlapud tawen imay anghil na Katawan ed kinen Abraham, 
16 “Sambaan kod dilin ngaran ko—say Katawan so mansasalita—a bindisionan ta ka na amayamay a kaabigan. Lapud ginawam ya, tan ag mo insiblet ed siak so bogbogtung ya anak mo, 
17 isipan ko ya itdan ta ka ray kabyangay boleg mo a singa karakel na bitewen ed tawen o buer ed gilig na dayat. Taloen na saray kabyangay boleg mo iray kalaban da. 
18 Nabindisionan iray amin a bansad mundo a singa impamindision kod saray kabyangay boleg mo—lapud inonur moy ganggan ko.” 
19 Pinawil nen Abraham ira may aripen to, linma rad Beer-seba tan nanayam diman si Abraham. 

Saray Kabyangay Boleg nen Nacor 


20 Ag abayag nadngelan nen Abraham a si Milca et walay waloran anak ton lalaki ed kinen Nacor ya agi nen Abraham: 
21 si Uz a sikatoy pangulowan, si Buz, si Kemuel ya ama nen Aram, 
22 si Kesed, si Hazo, si Pildas, si Jidlaf, tan si Betuel. 
23 (Si Betuel so ama nen Rebeca.) Inaanak nen Milca ra yan walon lalaki ed kinen Nacor ya agi nen Abraham. 
24 Si Reuma a biin inamung nen Nacor et inaanak to ra di Tebal, Gaham, Tahas, tan Maaca.  

Inatey si Sara tan Angaliw si Abraham na Dalin a Panangipomponan 


1 Nambilay si Sara na sanlasus tan duamplo tan pitoy taon. 
2 Inatey ed Hebron diad dalin na Canaan tan lapud saya, nanermen si Abraham. 


3 Tinaynan toy pasen a kawalaay bangkay nen asawa to, linmad saray Heteo, tan inkuanto, 
4 “Sangkaili ak dian miaayam ed sikayo; lakoan yo ak pa na dalin a pangipomponan kod asawak.” 


5 Inmebat ira, 
6 “Dengel kad sikami. Bibirbiren mi kan makapanyarin pangulo; ipompon moy asawam ed sankamaungan a lobuk mi. Maliket so anggan siopad sikami a mangiter na lobuk, pian nipompon moy asawam.” 


7 Inmalagey si Abraham tan tinmuek ed arap da 
8 tan inkuanto, “No iyabuloy yod siak ya ipompon ko diay asawak, kerew yo pad kinen Efron, a lakin anak nen Zohar, 
9 ta ilako tod siak so Ongib na Macpela, a walad samput na alog to. Bayaran koy intiron bili to, diad arap yo, pian nakayaryan kon para panangipomponan.” 


10 Wadman si Efron a manyodyorung a kaiba to ray Heteo ed pasen a pandaragupay totoo, diad puirtay siudad; inmebat a sankarengel na amin a wadman, 
11 “On, iter kod sika may ongib tan pati samay alog a kawalaan to. Diad arap da ray kakanayon ko, iter kod sika pian nipompon moy asawam.” 


12 Balet tinmuek si Abraham ed arap da 
13 tan inkuantod kinen Efron a sankarengel na amin, “No ontan sirin, dengel yo ak pa. Saliwen ko la sirin so intiron alog. Nia so bayar to; natan ipompon ko lad man so asawak.” 


14 Inmebat si Efron, 
15 “Mambili labat na apat a lasus a kuartan pilak iman a dalin—piga met la yad sikatan dua? Ipompon mod man so asawam.” 
16 Inmabuloy si Abraham tan sinimbang to may bili ya imbaga nen Efron a sankarengel na saray totoo—apat a lasus a kuartan pilak, onung na panagsimbang na saray nigosianti. 


17 Onya so impakakayaryan nen Abraham ed samay alog nen Efron ed Macpela, diad nibokig na Mamre. Kaiba toy ongib tan amin a kiew diman. 
18 Binirbir na amin da ra may Heteo ya akaimatun ed tongtongan a kayaryan la nen Abraham iman a pasen. 
19 Insan imponpon nen Abraham si asawa ton Sara ed saman ya ongib ed alog na Macpela a nibokig na Mamre ed dalin na Canaan. 
20 Kanyan samay alog tan samay ongib a wadman, a kayaryan nen saman na saray Heteo, et nagmaliw a kayaryan nen Abraham tan ginawa ton panangipomponan.  

Say Asawa nen Isaac 


1 Masikesiken lay Abraham, tan binindisionay Katawan ed amin a ginagawa to. 
2 Inkuantod sankatakkenan ya aripen to a makaoley ed amin a kayaryan to, “Iyan moy limam ed nanleetan na saray ulpok* tan mansamba ka. 
3 Labay kon isambam, diad ngaray Katawan, say Dios na tawen tan dalin, ya ag ka mampipili na asawaey anak ko ed saray totoo diad Canaan a panaayaman ko. 
4 Nakaukolan ya onla kad bansan nianakan ko, ta iyalaan moy Isaac ya anak ko na asawaen to diad saray kakanayon ko.” 


5 Balet tinepet to may aripen, “No bilang ta ag milad siak dia so biin naalmok, antoy gawaen ko? Itagar ko kasiy anak mo ed dalin a nanlapwan mo?” 


6 Inmebat si Abraham, “Aleg! Ag mon balut papaonlaen diman so anak ko. 
7 Say Katawan a Dios na tawen pinaekal to ak ed abung di amak tan diad dalin da ray kakanayon ko, tan sinambaan tod siak ya iter to yan dalin ed saray kabyangay boleg ko. Mangibaki na anghil to ya ononan onla nen say sika, pian makala kad man na asawaen na anak ko. 
8 No say bii et ag milad sika, ag mo la totooren yan sipan mo. Balet, anggan antoy nagawa, ag mo papaonlaen diman so anak ko.” 
9 Kanyan inyan na samay aripen so lima to ed nanleetan na saray ulpo nen Abraham ya amo to, tan sinambaan to a sumpalen to may pagagawa nen Abraham. 


10 Samay aripen, a makaoley ed kayaryan nen Abraham, angala na samploran kamilyo nen amo to, pinano toy beneg da na mabmabli ran rigalo, insan linmad siudad a nanayaman nen Nacor diad baybay na Mesopotamia. 
11 Kasabi tod abay na bobun a walad paway na siudad, pinatalimukor to ra may kamilyo. Ngarem lad saman tan sikatoy oras ya ipapaway da ray bibii ya onasul. 
12 Nampikasi may aripen, “Katawan a Dios nen amok ya Abraham, maung komun so pansumpalan to yan akar ko natan, tan toor mo pay sipan mod amok. 
13 Wadya ak ed abay na bobun, a diay asulan na saray mamarikit ed siudad. 
14 Ikuankod sakey ed sikara, ‘Iyepas mo pay boyug mo, ta miinom ak.’ No ikuanto, ‘Inom ka, tan painomen ko met iray kamilyom,’ sikato komuy pinilim a para aripen mon si Isaac. No onyay nagawa, naamtaan kon tinoor mo so sipan mod kinen amok.” 


15 Kasakbayan ton asumpal so pikakasi to, sinmabiy Rebeca a sankasakbat toy boyug. Anak ya nen Betuel a lakin anak nen Milca ya asawa nen Nacor a lakin agi nen Abraham. 
16 Magangganan talaga si Rebeca, tan sakey nin birhin. Linmasur ed bobun, kinargaan toy boyug to, insan la sinmigep. 
17 Binatik na samay aripen tan inkuanto, “Nayariy miinom ed boyug mo?” 


18 “Nayari,” inkuanto may marikit, insan to inepas so boyug a sankasakbat to tan binembenan to leleg ya oniinom imay aripen. 
19 Kasumpal ton inminom, inkuanto may marikit, “Iyalaan ko met na danum iray kamilyom, tan painomen ko ra ya anggad kapenek da.” 
20 Ginanatan ton inkalbo may keran danum ed atotung, insan binmatik ed bobun a mangala niy danum, anggad apainom ton amin iray kamilyo. 
21 Mamambantay imay aripen tan ag oneseesel, ta labay ton amtaen no kasin say Katawan et inyabuloy to a maung so pansumpalan na sayan akar to odino andi. 


22 Kasumpal ya inminom ira may kamilyo, angipaway imay aripen na mabmablin singsing a balituk tan inyan tod eleng na samay marikit, insan to sinolungay duaran balituk a pulsiras iray taklay to. 
23 Inkuanto, “Ibagam pad siak no siopay amam. Wala kasiy napipundoan ko tan saray kakaibak ed abung yo ed sayan labi?” 


24 Inmebat, “Say amak si Betuel a lakin anak nen Nacor tan Milca. 
25 Dakel ed sikami ray dayami tan arum a nakan na ayep, tan walay pasen a napanayaman mo.” 


26 Tinmalimukor imay aripen tan inggalang toy Katawan. 
27 Inkuanto, “Nadayew komuy Katawan a Dios na amok ya Abraham; tinoor toy sipan tod kinen amok. Say Katawan inwanwan to ak a linma ed saray dilin kakanayon nen amok.” 


28 Batik imay marikit ed abung nen ina to tan imbaga toy amin ya agawa. 
29 Walay lakin agi nen Rebeca a manngaray Laban. Batik ed paway ya onlad samay bobun a kawalaan to may aripen, lapud 
30 anengneng to may singsing a para eleng tan saramay pulsiras ed saray taklay na agi to, tan nadngel toy agi ton angibaga na saray sinalita na samay aripen. Nila to may aripen a manalalagey ed abay na saray kamilyo to diad gilig na bobun. 
31 Inkuanto, “Mila kad siak ed abung mi. Sakey kan too a binindisionay Katawan. Akin et manalalagey ka dia? Walay kuartod abung mi ya akaparaan ed sika, tan walay pasen met na saray kamilyom.” 


32 Akilad abung sirin imay aripen, inyepas nen Laban so karga na saramay kamilyo, insan to ra initdan na dayami tan arum a kakanen na ayep. Angala met na danum a panoras na saray sali to may aripen nen Abraham tan saray kakaiba to. 
33 Nen parongoen da la ran mangan, inkuanto may aripen, “Ag ak mangan no ag ko ni nibaga ed sikayo so pegdat ko.” 

“Ibagam sirin,” ebat nen Laban. 


34 “Siak so aripen nen Abraham,” inkuanton inggapo. 
35 “Binindisionan a maung na Katawan so amok tan ginawa ton mayaman. Initdan toy amayamay a karniro, kanding, baka, pilak, balituk, lalaki tan bibiin aripen, kamilyo, tan asno. 
36 Si Sara, anggaman ya akolaw la et nananak ed kinen amok na sakey a laki. Inter nen amok ya amin iray kayaryan to ed sayan anak. 
37 Impansamba ak nen amok a tooren koy ganggan to. Inkuanto, ‘Ag ka mampipili na asawaey anak ko ed saray mamarikit diad Canaan a panaayaman ko. 
38 Ingen, lakad saray totoo nen amak, diad saray kakanayon ko, tan ipilian mo may anak ko na asawaen to.’ 
39 Tinepet ko balet, ‘No bilang ag mila so biin naalmok, antoy gawaen ko?’ 
40 Inmebat, ‘Say Katawan a lawas totoluken ko et mangibakiy anghil to a kaibam tan mangiter ed sikay maung a pansumpalan. Niyalaan moy anak ko na asawaen to diad saray dilin totook, diad pamilya na amak. 
41 Saksakey so pakaliktaran mod sambam: no onla kad saray kakanayon ko et ag da ka awaten, alokpus ka lad sambam.’ 


42 “Nen sinmabi ak ed bobun diad sayan agew, impikasik, ‘Katawan a Dios nen amok ya Abraham, iyabuloy mo pan maung so pansumpalan na sayan gagawaen ko. 
43 Wadya ak natan ed abay na bobun. No walay biin onla dian onasul, kerewen kon piinomen to ak ed boyug to. 
44 No piinomen to ak tan painomen to ni ray kamilyok, sikato komuy pinilim ya asawaey anak na amok.’ 
45 Kasakbayan ya asumpal koy maolimek a pampipikasik, nitan lay Rebeca a sankasakbat toy boyug, tan linman inmasul ed bobun. Inkuankod sikato, ‘Nayariy miinom?’ 
46 Inyepas ton tampol so boyug to tan inkuanto, ‘Inom ka, tan painomen ko met iray kamilyom.’ Inminom ak sirin, tan pinainom to ray kamilyo. 
47 Nen tinepet kod sikato no siopay ama to, inebat ton say ama to et si Betuel ya anak nen Nacor tan Milca. Inyan kod satan so singsing ed eleng to tan saray pulsiras ed saray taklay to. 
48 Tinmalimukor ak tan inggalang koy Katawan. Indayew koy Katawan a Dios na amok ya Abraham ya angiwanwan ed siak a tampol ed kanayon na amok, a walay biin anak ton nalmok a para anak na amok. 
49 Natan, no maliket kayon manumpal na kanepegan yo tan gawaen yod kinen amok so manepeg, ibaga yo; no andi, ibaga yo met, pian amtak so gawaen ko.” 


50 Inmebat si Laban tan si Betuel, “Nanlapud Katawan yan bengatla, kanyan aliwan sikamiy nepeg ya onebat na ‘on’ odino ‘andi.’ 
51 Niay Rebeca, itagar mo no ompawil ka. Paasawam ed satay anak na amom, onung na imbagay Katawan.” 
52 Nen nadngel ya na samay aripen nen Abraham, dinmakmomo tan inggalang toy Katawan. 
53 Insan impaway to ray awit ton alahas a balituk tan pilak tan saray kawes, tan inter to rad kinen Rebeca. Initdan to met so lakin agi nen Rebeca tan say ina to na mabmabli ran rigalo. 


54 Angan tan inminom imay aripen nen Abraham tan saramay kakaiba to, tan pinalabas day labid man. Kabangon dad kabwasan, inkuanto may aripen, “Abuloyan yo ak lan onsempet ed amok.” 


55 Balet inkuan na samay agi nen Rebeca tan si ina to, “Panayam yo ni diay Rebeca na sakey a simba o samploran agew, insan ki la onla.” 


56 Inmebat, “Ag yo ak la popokpokan. Lapud Katawan, maung so nansumpalan to yan akar ko; abuloyan yo ak lan onsempet ed amok.” 


57 Inkuanda, “Tawagen tayoy Rebeca, ta tepetan tayo no antoy kuantod saya.” 
58 Tinawag da sirin tan tinepet da, “Labay mo lay milad sayan too?” 

“On,” ebat to. 


59 Kanyan impila ray Rebeca tan say abayag lan aripen na pamilya to ed samay aripen nen Abraham tan saray kakaiba to. 
60 Insan da inter ed Rebeca so bindision da diad panamegley na sarayan balikas, 

“Sika, agi, magmaliw ka komun ya ina 

na libo-libon totoo. 

Taloen komun na saray kabyangay boleg mo 

iray siudad na kalaban da.” 


61 Sinmapat ed kamilyo si Rebeca tan saray bibiin kakaiba to, insan la ra sinmiput a tomtombuken da may aripen nen Abraham. 


62 Legan na inyakar na samay aripen ed saray kakanayon nen Abraham, akasabiy Isaac ed kalawakan na Beer-lahai-roi,† tan diman nanayam ed bandad abalaten na Canaan. 
63 Aminsan ya onngangarem la pinmaway ya ompasyar ed kaalogan, et anengneng to ray onsasabin kamilyo. 
64 Nen anengneng nen Rebeca si Isaac, inmepas ed kamilyo to, 
65 tan tinepet tod samay aripen nen Abraham, “Siopa may tood alog a mamapaarap dia?” 

“Sikato tay amok,” ebat to. Kanyan inala nen Rebeca so pandung to tan sinakbungan toy lupa to. 


66 Samay aripen insalaysay tod kinen Isaac iray amin a ginagawa to. 
67 Inyakar nen Isaac si Rebeca ed loob na tuldan nanayaman nen Sara ya ina to, tan inasawa to. Inaro nen Isaac si Rebeca, kanyan aligliwa si Isaac ed impatey nen ina to.  

25

Saray Arum a Kabyangay Boleg nen Abraham 

(1 Awa. 1:32-33) 


1 Angasaway Abraham na sananey a bii a manngaray Ketura. 
2 Saray anak tod sayan bii et di Zimran, Jocsan, Medan, Madian, Isbak, tan Suah. 
3 Si Jocsan so ama ra di Seba tan Dedan, tan si Dedan so sengeg da ray Asurim, Letusim tan Leumim. 
4 Saray lalakin anak nen Madian sikara di Efa, Efer, Hanoc, Abida, tan Eldaa. Si Ketura so sengeg da ra yan amin a totoo. 


5 Impatawir nen Abraham ed kinen Isaac iray amin a kayamanan to; 
6 balet legan ton mabilay, iniitdan toy rigalo ray anak tod saray arum ya asawa to. Insan imbaki to ra yan anak to ed dalin a bandad bokig, pian niarawi rad kinen anak ton Isaac. 

Say Impatey tan Inkipompon nen Abraham 


7-8 Masiken lan tuloy si Abraham nen inatey; sanlasus tan pitomplo tan lima so taon to. 
9 Di Isaac tan Ismael ya anak to imponpon dad ongib na Macpela, diad alog a walad bokig na Mamre tan kayaryan nen saman nen Efron ya anak nen Zobar a Heteo. 
10 Saya may alog a sinaliw nen Abraham ed saray Heteo; nipompon irad man di Abraham tan Sara ya asawa to. 
11 Kapatey nen Abraham, binindisionan na Dios si Isaac a manaayam ed saman a panaon diad Beer-lahai-roi.* 

Saray Kabyangay Boleg nen Ismael 

(1 Awa. 1:28-31) 


12 Sikara ra yay kabyangay boleg nen Ismael a lakin anak nen Abraham ed kinen Agar, samay Egipsia ya aripen nen Sara. 
13 Nia ray kangaranan na lalakin anak nen Ismael, manlapud sankapangulowanan ya anggad sankayogtanan: Nebayot, Kedar, Abdeel, Mibsam, 
14 Misma, Duma, Massa, 
15 Hadad, Tema, Jetur, Nafis, tan Kedema. 
16 Sikara ra yay ilalak nen Ismael. Sikaray sengeg na labinduan tribu, tan inngaran dad kangaranan da ray bario tan saray arum a pasen a nanaayaman da. 
17 Nen inatey si Ismael, mantaoy sanlasus tan talomplo tan pito. 
18 Saray kabyangay boleg nen Ismael nanayam irad pasen a nanleetay Havila tan Sur, diad bokig na Egipto tan mamaarap ed Asiria. Nanayam iran akabiig ed saray arum a kabyangay boleg nen Abraham. 

Say Inkianak nen Esau tan si Jacob 


19 Sikato yay impanbilay nen Isaac ya anak nen Abraham. 
20 Mantaoy apataplo si Isaac nen asawaen toy Rebeca ya agi nen Laban tan anak nen Betuel, sakey ya Arameo a taga Mesopotamia. 
21 Ag mananak si Rebeca, ta lepes, kanyan impikasi nen Isaac. Inebatan na Katawan so pikakasi to, et nanlokun si Rebeca. 
22 Lasun so lokun to, tan kasakbayan a nananak manlalaban la ran duad dalem na eges to. Inkuanto, “Akin et onyay nagagawad siak?” Tinepet to sirin ed Katawan no akin et onmay agawad sikato. 


23 Inkuan na Katawan ed sikato, 

“Duaran bansa so logan na eges mo; 

Mananak kay duaran bansan manlaban. 

Mabiskeg niy sakey ed sikaran dua; 

Manlingkur so pangulowan ed yogtan.” 


24 Nen sinmabiy agew a pananak nen Rebeca, nananak na lasun a lalaki. 
25 Say onaan balangaan tan mabagoy laman to, kanyan ningaran na Esau.† 
26 Say kumadwa inanak ya akapeket ed mokur nen Esau, kanyan ningaran na Jacob.‡ Mantaoy anemaplo si Isaac nen nianak ira. 

Inlako nen Esau iray Kanepegan ton Pangulowan 


27 Binmaleg ira may ogogaw. Nagmaliw a marunong ya umaanup si Esau tan maliket ya ompaway-paway ed kalawakan; mareen balet si Jacob tan maliket a manayam ed abung. 
28 Si Esau so inararo nen Isaac, ta labalabay ton siraen iray ayep a nanaanup nen Esau; si Jacob balet so inararo nen Rebeca. 


29 Aminsan ya agew a manlalambung si Jacob na ambalangan bokel na agayep, nitan lay Esau a nanlapud anupan. Narasan, kanyan 
30 inkuantod kinen Jacob, “Narnarasan ak; itdan mo ak pa tay ambalangan ilalambung mo.” (Kanyan angaranan met na Edom§ si Esau.) 


31 Inmebat si Jacob, “Iter kon amin ed sika, no iter mod siak iray kanepegan na inkapangulowan mo.” 


32 Inkuanen Esau, “On. Ompapatey ak lad eras; anto niy kakanaan na saray kanepegan ko?” 


33 Inmebat si Jacob, “Sambaan mo ni ya iter mon talagad siak so kanepegan mo.” 

Nansamba si Esau tan inter tod kinen Jacob iray kanepegan to. 
34 Initdan nen Jacob na tinapay tan samay agayep ya inlambung to. Angan tan inminom si Esau, insan inmalagey tan linma la. Ag kinawanan nen Esau sirin iray kanepegan na inkapangulowan to.  

Si Isaac ed Gerar 


1 Wala lamet so sinmabin eras ed Canaan, likud ed samay sinmabi la nen panaon nen Abraham. Linmay Isaac ed kinen Abimelec ya ari na Palestina, diad Gerar. 
2 Pinmayawar so Katawan ed kinen Isaac tan inkuanto, “Ag ka oonlad Egipto; manayam kad pasen ya ibagak ed sika. 
3 Dia ka la manayam; ibaan ta ka tan bindisionan ta ka. Iter ko yan amin a pasen ed sika tan saray kabyangay boleg mo. Tooren koy insipan kod kinen Abraham ya amam. 
4 Singa karakel na bitewen ed tawen iray iter kod sikan kabyangay boleg mo, tan iter ko yan amin a pasen ed sikara. Amin a bansa kerewen dad siak a bindisionan ko ra a singa pamindision kod saray kabyangay boleg mo. 
5 Bindisionan ta ka, ta inonur ak nen Abraham tan sinumpal ton amin iray ganggan tan saray bilin ko.” 


6 Kanyan nanayam ed Gerar si Isaac. 
7 Nen tinepet na saray lalakid man so nipaakar ed asawa to, imbaga ton agi to, lapud antakot a mangipatuan asawa to. Antakot ta ompan pateyen da, et naala ray Rebeca a maganggana. 
8 Abayag lan manaayam diman si Isaac. Aminsan ya agew, tinmandag ed bintana si Abimelec tan anengneng ton mankakarinyowan si Isaac tan si Rebeca. 
9 Impatawag nen Abimelec si Isaac tan inkuanto, “Asawam manaya! Akin et imbagam ya agim?” 

Inmebat si Isaac, “Abaloan kon napatey ak no ibagak ya asawak.” 


10 “Agaylay ginawam ed sikami!” inkuanen Abimelec, “Maininomay komun na sakey ed saray totook so akiakdul ed sikato; et sikay natetel ed impakasalanan mi komun.” 
11 Pinasakbayan nen Abimelec iray amin a totoo, “Pateyen so siopaman a mandiwit ed sayan too o say asawa to.” 


12 Tinaneman nen Isaac iman a dalin, tan diad saman a taon akaani na maminlasus a kinarakel ed samay intanem to, lapud binindisionan na Katawan. 
13 Anggapoy tonda na inaligwas to tan nagmaliw a mayamyaman. 
14 Mangimon ed sikato ray Filisteo, ta amayamay so karniro, baka, tan aripen to. 
15 Kanyan tinabunan da ray amin a bobun a ginawa na saray aripen nen Abraham nen mabilay ni. 


16 Insan inkuanen Abimelec ed kinen Isaac, “Taynan kad bansa mi, ta nagmaliw kan makapanyari nen say sikami.” 
17 Tinmaynan sirin si Isaac, tinmondad patar na Gerar, tan diman nanayam. 
18 Kinotkotan to lamet ira may bobun ya agawa nen panaon nen Abraham, tan tinabunan na saray Filisteo nen andi lad bilay si Abraham. Say impangingaran nen Isaac ed sarayan bobun et kapara na saramay impangingaran nen ama to. 


19 Nankotkot na bobun diad patar iray aripen nen Isaac, et akalmo ray danum. 
20 Saray pastol na Gerar akikolkol irad saray pastol nen Isaac, tan inkuanda, “Kayaryan mi yan danum.” Kanyan inngaran nen Isaac na “Kolkol” imay bobun. 


21 Nankotkot na sananey a bobun iray aripen nen Isaac, tan walay kolkolan lamet. Kanyan inngaran toy “Bosulan” iman a bobun. 
22 Tinmaynan diman tan nankotkot lamet na sananey a bobun. Anggapoy kolkolan ed saya, kanyan inngaran toy “Kawayangan.” Inkuanto, “Natan onaligwas itayo dia, ta dia so angiteray Katawan ed sikatayo na kawayangan.” 


23 Tinmaynan si Isaac tan linmad Beer-seba. 
24 Diad saman a labi na intaynan to pinmayawar ed sikato so Katawan tan inkuanto, “Siak so Dios nen amam ya Abraham. Ag ka natatakot; kaiba ta ka. Bindisionan ta ka tan itdan ta kay amayamay a kabyangay boleg, lapud samay sipan kod kinen Abraham ya aripen ko.” 
25 Nanggaway altar diman si Isaac tan inggalang toy Katawan. Nankampod man, insan nankotkot lamet na bobun iray aripen to. 

Say Paknaan nen Isaac tan si Abimelec 


26 Manlapud Gerar, linmay Abimelec ed kinen Isaac; kaiba toy Ahuzat a sumisimbawa to tan si Ficol a pangulo na saray sondalo to. 
27 Tinepet nen Isaac, “Akin et linma kad siak, anta kinabosul mo ak tan pinataynan mo ak ed bansam?” 


28 Inmebat ira, “Amta mi la natan a walad sikay Katawan, tan isipen min nakaukolan a mampapaknaan tayoy malet. Labay min isipan mo 
29 ya ag mo kami papasakitan, a singa ag mi impamasakit ed sika. Maung so impanengneng mid sika tan mareen so impamataynan mid sika. Natan, malinew a binindisionan kay Katawan.” 
30 Imparaanan ira nen Isaac na ponsia; angan tan inminom ira. 
31 Kabkabwasan ed ontombuk ya agew, nansipan so balang sakey ed sikara tan pinaletan da na samba. Maliket so impamasiput nen Isaac ed sikara, ta sankaaro la ra. 


32 Diad saman ya agew, pinmawil iray aripen nen Isaac tan imbalita rad sikato may bobun a kinotkot da. Inkuanda, “Akalmo kamiy danum.” 
33 Inngaran toy “Samba” man a bobun. Onyay impakalay ngaran na siudad na Beer-seba.* 

Saray Arum ya Asawa nen Esau 


34 Nen mantaoy apataplo si Esau, inasawa to ray duaran marikit a Heteo, si Judit ya anak nen Beeri tan si Basemat ya anak nen Elon. 
35 Lapud sikara, nagmaliw a magunigon so bilay di Isaac tan Rebeca.  

Binindisionan nen Isaac si Jacob 


1 Masiken lay Isaac tan bulag la. Impatawag toy Esau ya anak ton pangulowan tan inkuanto, “Anak ko!” 

“Wadya ak, ama,” ebat to. 


2 Inkuanen Isaac, “Sankanengneng mon masiken ak la tan asingger lay ipatey ko. 
3 Alam so panam, lakad takel, ta iyanupan mo ak na sakey ya ayep. 
4 Ilutoan mo ak na samay labalabay kon potahi, insan iyakar mo dia. Kasumpal kon mangan, iter kod sikay samput a bindision, kasakbayay ipatey ko.” 


5 Nen mitotongtong si Isaac ed kinen Esau, onderengel si Rebeca. Kanyan kasiput nen Esau 
6 inkuanen Rebeca ed kinen Jacob, “Arengel koy amam ya inkuantod kinen Esau, 
7 ‘Iyalaan mo ak na sakey ya ayep tan ilutom a para siak. Kasumpal kon mangan, iter kod sikay bindision ko diad arap na Katawan, kasakbayay ipatey ko.’ 
8 Natan, anak ko, dengel mo ak tan gawam so ibagak. 
9 Lakan mangala na duaran mataban kilaw na kanding, ta ilutoan koy amam na samay labalabay ton potahi. 
10 Sikay onlan mangiter ed sikato, pian sikay pangiteran toy bindision to, kasakbayay ipatey to.” 


11 Balet inkuanen Jacob ed kinen ina to, “Panon to ya, et mabagoy Esau tan pino so baog ko? 
12 Nayarin aplusen ak nen amak tan naalmoan ton titilaan ko, et say samba so naalak la laingen, aliwan say bindision.” 


13 Inmebat si ina to, “Siak so pelagan na satan a samba, anak ko; basta gawam so ibabagak, tan alam ira may kanding a papaalak.” 
14 Linma sirin ya angalad saray kanding tan inyakar tod kinen ina to; insan nanlutoy ina to na potahin labalabay a siraen nen ama to. 
15 Inala nen Rebeca so walad abung a sankaabigan a kawes nen Esau, insan to insolung ed kinen Jacob. 
16 Imbalkut to met ira may katat na kanding ed saray taklay to tan diad tenger ton anggapoy bago. 
17 Inter tod sikato met imay inluto to, pati say tinapay a ginawa to. 


18 Insan linmay Jacob ed kinen ama to tan inkuanto, “Ama!” 

“On,” ebat to. “Siopa kan anak ko?” 


19 Inkuanen Jacob, “Siak si Esau ya anak yon pangulowan; sinumpal koy imbaga yod siak. Yorung kayo pa, ta mangan kayod sayan potahin awit ko, pian niiter yod siak so bindision yo.” 


20 Inkuanen Isaac, “Panoy impakalam a tampol, anak ko?” 

Inmebat si Jacob, “Tinulongan ak na Dios a Katawan yo.” 


21 Inkuanen Isaac ed kinen Jacob, “Singger ka pad siak, pian naaplus ta ka. Sikan talaga si Esau?” 
22 Sinmingger si Jacob, inaplus nen ama to. Inkuanto, “Singa bosis nen Jacob so bosis mo, balet singa taklay nen Esau iray taklay mo.” 
23 Ag to abirbir si Jacob, ta mabago ray taklay to a singa saray taklay nen Esau. Iter to la lawari so bindision to, 
24 balet tinepet to lamet, “Sikan talagay Esau?” 

“On, siak,” ebat to. 


25 Inkuanen Isaac, “Itdan mo ak imay nilutom. Kasumpal kon mangan, iter ko lad sikay bindision ko.” Initdan nen Jacob, tan initdan to met na alak. 
26 Insan inkuanen ama to, “Asingger ka, ta anguban mo ak, anak ko.” 
27 Nen anguban to, naangub nen Isaac so angub na kawes nen Esau, kanyan inter toy bindision to ed kinen Jacob. Inkuanto, “Say balingit na anak ko singa balingit na alog a binindisionay Katawan. 
28 Itdan ka komuy Dios na linaew na tawen, tan gawaen ton mataba ray alog mo! Itdan to ka komuy dakel a naani tan daakan ya alak! 
29 Magmaliw komun ya aripen mo ray bansa, tan ontuek komun ed sika ray totoo. Oleyan mo komun ya amin iray kakanayon mo tan ontuek ed sika komun iray kabyangay boleg nen inam. Nisamba komun iray mangisambad sika, tan nabindisionan komun iray mamindision ed sika.” 

Binindisionan nen Isaac si Esau 


30 Asumpal lay impangiter nen Isaac na bindision to, tan kasiput nen Jacob sinmabiy agi ton Esau a nanlapud anupan. 
31 Nanluto met na mananam a potahi, insan iter tod kinen ama to. Inkuanto, “Ama, yorung kayo pa, ta mangan kayod sayan potahin awit ko, pian niiter yod siak so bindision yo.” 


32 “Siopa ka?” tepet nen Isaac. 

Inmebat, “Siak si Esau, say pangulowan ya anak yo.” 


33 Ginmiwgiw so intiron laman nen Isaac, tan tinepet to, “Siopa sirin imay amatey na ayep, insan to imparongod siak? Kinan ko, kasakbayan ya onsabi ka. Inter kod sikatoy samput a bindision ko, tan kien to la ya anggad angga.” 


34 Kadngel nen Esau ed saya, inmakis na makmaksil tan ampaipait tan inkuanto, “Itdan yo ak pa met na bindision yo, ama!” 


35 Inmebat si Isaac, “Linma diay agim tan tinilaan to ak. Inala to lay bindision mo.” 


36 Inkuanen Esau, “Sikato yay kumadwan impansaol tod siak. Ag la pankelawan a Jacob* so ngaran to. Inala to la ray kanepegan kod inkapangulowan ya anak, tan natan inala to ni so bindision a para siak. Anggapo ta lay inkera yon bindision a para siak?” 


37 Inmebat si Isaac, “Ginawak lan manoley ed sika, tan ginawak ya aripen ton amin iray kakanayon to. Initdan koy dakel a naani tan daakan ya alak. Natan, anggapo lay nagawaan kon para sika, anak!” 


38 Intuloy nen Esau so mikasid kinen ama to, “Akin, saksakey so bindision yo, ama? Bindisionan yo ak pa met, ama!” Insan manakis. 


39 Inkuanen Isaac ed sikato, 

“Anggapoy linaew na tawen a para sika, 

Anggapoy mataban dalin a para sika. 


40 Mambilay ka diad panamegley na ispadam, 

Balet manlingkur kad agim. 

Anggaman ontan, no onlaban kad sikato,† 

Makaekal ka ed silong na pakayari to.” 


41 Binosul nen Esau si Jacob lapud sikatoy angiteran na ama ra na samay bindision. Inkuanen Esau ed sikaton dili, “Asingger lay ipatey nen amak tan say panermen ed sikato; kasumpal to ya, pateyen koy Jacob.” 


42 Balet arengelan nen Rebeca so getma nen Esau, kanyan impatawag toy Jacob tan inkuanto, “Dengel ka, getma nen Esau ya agim so ombawi diad pamatey tod sika. 
43 Natan, anak ko, gawam so ibagak ed sika. Mamparaan ka tan lakan tampol ed kinen Laban ya agik, diad Haran. 
44 Miayam kad sikato, anggad kinmepa lay pasnuk nen agim, 
45 tan alingwanan to lay ginawam ed sikato. Mangibaki ak ed satan na mangawit ed sika. Ag ko labay a nabalang ta kayon dua ed saksakey ya agew.” 

Si Isaac Imbaki tod kinen Laban si Jacob 


46 Inkuanen Rebeca ed kinen Isaac, “Agaylay irap ko tan onsasawa ak lad saray taga arum a bansa ya asawa nen Esau. No mangasawa met si Jacob na sakey ed saray Hetea a singa sikara, maung ni laingey inatey ak.”  

1 Tinawag nen Isaac si Jacob, inlugay to, tan inkuanto, “Ag ka mangaasaway biin Cananea. 
2 Mamparaan ka, ta lakad Mesopotamia, diad abung nen lakim a Betuel. Asawam so sakey ed saray bibiid man, say sakey ed saray anak nen pangamaen mo a Laban. 
3 Bindisionan komun na Dios a Makapanyarin-amin so pangasawam tan itdan to ka komuy amayamay ya anak, pian magmaliw kan ama na amayamay a bansa. 
4 Bindisionan to ka komun tan saray kabyangay boleg mo, a singa samay impamindision tod kinen Abraham, tan nakayaryan mo komun yan dalin a panaayaman mo tan sikatoy dalin ya inter na Dios ed kinen Abraham!” 
5 Imbaki nen Isaac si Jacob ed Mesopotamia, diad kinen Laban ya anak nen Betuel a taga Aram. Si Laban et agi nen Rebeca ya ina nen Jacob tan Esau. 

Angasaway Esau na Arum a Bii 


6 Naamtaan nen Esau a binindisionan nen Isaac si Jacob tan imbaki tod Mesopotamia a mananap na asawaen to. Naamtaan to met a nen binindisionan nen Isaac, ingganggan ton ag mangaasawa na biin Cananea. 
7 Nalmoan ton inonur nen Jacob so ama tan ina to, tan linman tuad Mesopotamia. 
8 Atalusan sirin nen Esau ya ag labay nen ama ton Isaac iray bibiin Cananea. 
9 Kanyan linmad kinen Ismael ya anak nen Abraham, tan inasawa toy Mahalat ya anak nen Ismael tan agi nen Nebayot. 

Say Kogip nen Jacob ed Betel 


10 Tinmaynan ed Beer-seba si Jacob tan amaarap ed Haran. 
11 Nen onseselek lay agew, sinmabid masanton pasen* tan nankampod man. Dinmokul a naogip a dinmangan ed sakey a bato. 
12 Akogip to ya akanengneng na sakey a takayan a say balitang to et manlapud dalin ya anggad tawen, tan wala ray anghil ya onlalasur tan onsesegep ed samay takayan. 
13 Insan anengneng toy Katawan a manalalagey ed abay to.† Inkuan na Katawan, “Siak so Katawan a Dios nen Abraham tan si Isaac. Iter kod sika tan saray kabyangay boleg mo yan dalin a pandokdokulan mo. 
14 Magmaliw iran singa karakel na dabuk ed dalin. Onkayat ira ed amin a sokung na mundo, tan diad panamegley mo tan saray kabyangay boleg mo, bindisionan ko ray amin a bansa.‡ 
15 Ag mo lilingwanan a wala ak ed sika tan iyagel ta kad inerman a laen mo, tan ipawil ta kad sayan dalin. Ag ta ka taynan, anggad pakasumpal kon gawaen ya amin iray insipan kod sika.” 


16 Abangon si Jacob tan inkuanto, “Wadyay Katawan! Wadyad sayan pasen, et ag ko amta!” 
17 Tinmakot tan inkuanto, “Makapataktakot yan pasen! Talagan sikato yay abung na Dios tan puirtay tawen.” 


18 Kasabiy kabwasan, asaksakbay a binmangon si Jacob, inala to may baton dinanganan to, insan to inapiapiger ya impaalagey ya inlira a sakey a pakanudnunotan. Kinalboan toy larak na oliba a pangisaklang tod Dios. 
19 Betel§ so impangingaran tod saman a pasen. (Nen saman, Luz so ngaran to man a baley.) 
20 Insan sinambaan tod Katawan a Dios, “No kaiba mo ak lawas tan iyagel mo ak legan na sayan akar ko tan itdan mo ak na kawes tan kakanen, 
21 tan ag ak naano a makapawil ed abung na amak tan sika so Dios ko, 
22 sayan bato a ginawak a pakanudnunotan et magmaliw a pasen a pangigalangan ed sika, tan iter koy kakaplo na amin ya iter mod siak.”  

Say Insabi nen Jacob ed Abung nen Laban 


1 Intuloy nen Jacob so akar to tan amaarap ed dalin a bandad Bokig. 
2 Kabebekta anengneng toy sakey a bobun ed alog a walay taloran simpok na karniron mandokdokul ed abay to. Diay inoman da tan walay baleg a batod sangab to. 
3 Kapag mantitipon irad may karniro, ekalen na saray pastol imay bato, painomen da ra, insan da ipawil imay bato ed pasen to. 


4 Tinepet nen Jacob ed saray pumapastol, “Kakaaro, taga iner kayo?” 

“Taga kami Haran,” ebat da. 


5 Tinepet to, “Kabat yoy Laban ya anak nen Nacor?” 

“On,” ebat da. 


6 “Maksil ni?” tepet to. 

“On,” ebat da, “Nengneng mo, nia lay Raquel ya anak to, a kaiba to ray karniro nen ama to.” 


7 Inkuanen Jacob, “Atagey niy agew tan aliwa nin oras na panangisempet na karniro, akin et ag yo ra painomen, insan yo ra ipawil ya ipastol?” 


8 Inmebat ira, “Ag mi tan nagawaan ya anggad wadya la ran amin so karniro tan nakal lay bato; insan mi la rad satan painomen.” 


9 Legan nen Jacob a mitotongtong ed sikara, sinmabiy Raquel a kaiba to ray karniro nen ama to. 
10 Nen anengneng nen Jacob si Raquel a kaiba to ray karniro nen pangamaen ton Laban, inmasingger ed samay bobun, inekal to may bato, tan pinainom to ra. 
11 Insan to inanguban si Raquel, tan manakis ed liket to. 
12 Inkuantod sikato, “Kanayon ak nen amam; anak ak nen Rebeca.” 

Batik si Raquel ta imbaga tod kinen ama to so insabi nen Jacob. 
13 Nen nadngel nen Laban so balitan nipaakar ed kinen kaanakan ton Jacob, binatik ton inabet, nilakap to tan inanguban to, insan to intagar ed abung to. Nen imbaga nen Jacob so amin ya agawa, 
14 inkuanen Laban, “On, andi-duaruwa a sikay dilin laman tan pokel ko.” Nanayam dimay Jacob na sakey bulan. 

Nanlingkur si Jacob lapud si Raquel tan si Lea 


15 Inkuanen Laban ed kinen Jacob, “Anggaman kaanakan ta ka, tumangan ta kad pankikimey mo. Pigaray labay mon iyupak ed sika?” 
16 Walay duaran bibiin anak nen Laban: Lea so pangulowan, tan Raquel so yogtan. 
17 Balibali* ray mata nen Lea, balet maung ya impanlaman tan maganggana si Raquel. 


18 Walay panibeg nen Jacob ed kinen Raquel, kanyan inkuanto, “Manlingkur ak ed sikayo a pitoy taon, no paasawa yod siak si Raquel.” 


19 Inmebat si Laban, “Labay ta ka nin mangasawad sikato nen say arum; sigi, manayam ka dia.” 
20 Nanlingkur sirin a pitoy taon si Jacob pian naasawa toy Raquel, balet singa pigpigaran agew imay pitoy taon, lapud panangaro tod kinen Raquel. 


21 Insan inkuanen Jacob ed kinen Laban, “Sinmabi lay panaon a pangasawak ed anak ko.” 
22 Kanyan namponsiay Laban tan inimbitaan toy amin a totoo. 
23 Balet diad saman a labi si Lea, aliwan si Raquel, so inter nen Laban, tan sikatoy inakdulan sirin nen Jacob. 
24 (Inter nen Laban si aripen ton Zilpa ed kinen Lea, pian walay katulong to.) 
25 Diad kabwasan labat so impakaamta nen Jacob a si Lea manayay kaakdul to. Linmad kinen Laban tan inkuanto, “Akin et ginawa yo yad siak? Si Raquel so nansagputan ko. Akin et pinalikdo yo ak?” 


26 Inmebat si Laban, “Aliwan kaogaliyan dia ya ononay yogtan a miasawa nen say pangulowan. 
27 Manalagar ka na sakey simba. Asumpal lad satan so ponsia, insan iter kod sikay Raquel, no manlingkur ka nid siak na pitoy taon.” 


28 Inmabubon si Jacob, tan kalabas na sakey simba, inter nen Laban ed sikato si Raquel. 
29 (Inter nen Laban si aripen ton Bilha ed kinen Raquel, pian walay katulong to.) 
30 Inakdulan met sirin nen Jacob si Raquel, tan inaro to ni nen si Lea. Insan nanlingkur ni na pitoy taon ed kinen Laban. 

Saray Anak nen Jacob 


31 Nen anengneng na Katawan ya ag inaro nen Jacob si Lea, inabuloyan ton makapananak; si Raquel, balet, ag mananak ta lepes. 
32 Nanlokun si Lea tan nananak na sakey a laki. Inkuanto, “Anengneng na Katawan so segsegang ko; natan aroen ak la nen asawak”; kanyan inngaran to na Ruben† imay ogaw. 
33 Nanlokun lamet tan nananak na sakey nin laki. Inkuanto, “Inter met na Katawan yan anak ko, ta arengel ton ag ak inaroy asawak”; kanyan inngaran to na Simeon.‡ 
34 Nanlokun a pitlo tan nananak na sakey nin laki. Inkuanto, “Natan magmaliw a lalon maasingger so asawak, ta inyanakan koy taloran lalaki”; kanyan inngaran to na Levi.§ 
35 Nanlokun a pipat tan nananak na sakey a laki. Inkuanto, “Natan idayew koy Katawan”; kanyan inngaran to na Juda.* Nanlapud saman, tinmonda lan mananak.  

1 Balet anggapoy anak nen Raquel, kanyan angimon ed kinen atsi to. Inkuantod kinen Jacob, “Itdan mo ak na anak ko; ta no andi, ompatey ak.” 


2 Akapasnuk si Jacob ed kinen Raquel tan inkuanto, “Dios ak sirin? Say Dios, aliwan siak, so makasengeg na ag mo pananak.” 


3 Inkuanen Raquel, “Niay Bilha ya aripen ko; akdulan mo pian mananak na para siak tan magmaliw ak ya ina ed panamegley to.” 
4 Kanyan inter toy Bilha ed kinen Jacob, insan inakdulan to. 
5 Nanlokun si Bilha tan nananak ed kinen Jacob na sakey a laki. 
6 Inkuanen Raquel, “Pinilaan ak na Dios. Dinengel toy pikakasik, tan initdan to ak na anak a laki”; kanyan inngaran to na Dan.* 
7 Nanlokun lamet si Bilha tan nananak ed kinen Jacob na kumadwan laki. 
8 Inkuanen Raquel, “Pinasyay impilaban kod kinen atsik, balet analo ak”; kanyan inngaran to na Neftali† imay ogaw. 


9 Nen anengneng nen Lea ya ag la mananak, inter tod kinen Jacob si Zilpa ya aripen to. 
10 Insan nananak ed kinen Jacob si Zilpa na sakey a laki. 
11 Inkuanen Lea, “Mapalar ak”; kanyan inngaran to na Gad‡ imay ogaw. 
12 Nananak lamet ed kinen Jacob si Zilpa na sakey a laki; 
13 inkuanen Lea, “Agaylay liket ko! Saray bibii tawagen da ak a maliket”; kanyan inngaran to na Aser.§ 


14 Nen panaganiy trigo, linmay Ruben ed kaalogan tan akalmo na saray tanaman a mandragora,* insan inawit to rad kinen ina ton Lea. Inkuanen Raquel ed kinen Lea, “Itdan mo ak pa na mandragoran awit nen anak mo.” 


15 Inmebat si Lea, “Ag ka ni napnek ed impangalam na asawak? Natan labay mo nin alaen iray mandragora na anak ko.” 

Inkuanen Raquel, “No iter mod siak iray mandragora nen anak mo, sikam lay miakdul ed kinen Jacob diad sayan labi.” 


16 Nen sinmempet ed labi si Jacob a nanlapud kaalogan, inabet nen Lea tan inkuanto, “Miakdul kad siak ed sayan labi, ta binayaran ta ka na saray mandragora nen anak ko.” Kanyan inakdulan tod saman a labi. 


17 Inebatan na Dios so pikakasi nen Lea; nanlokun tan nananak ed kinen Jacob na kumaliman laki. 
18 Inkuanen Lea, “Tinumangan ak na Dios, ta inter kod kinen asawak so aripen ko”; kanyan inngaran to na Isacar† imay ogaw. 
19 Nanlokun lamet tan nananak ed kinen Jacob na kumanem a laki. 
20 Inkuanto, “Initdan ak na Dios na marakep a rigalo. Natan akoen ak la na asawak, ta inyanakan koy anemiran lalaki”; kanyan inngaran to na Zabulon‡ imay ogaw. 
21 Ag abayag, nananak na sakey a bii, tan inngaran to na Dina. 


22 Anunotan na Dios si Raquel; inebatan toy pikakasi to, kanyan inyabuloy ton makaanak. 
23 Nanlokun tan nananak na sakey a laki. Inkuanto, “Inekal na Dios so kababaingan ko diad impangiter tod siak na sakey ya anak a laki. 
24 Itdan ak ni komun na Katawan na sakey ya anak a laki”; kanyan inngaran to na Jose§ imay ogaw. 

Say Paknaan di Jacob tan Laban 


25 Kasumpal na inkianak nen Jose, inkuanen Jacob ed kinen Laban, “Bolusan yo ak pa la, pian makapawil ak lad bansa mi. 
26 Iter yod siak iray asawak tan saray anak ko; binayaran ko la ra diad impanlingkur kod sikayo. Kabat yo met so ontan lan kaabigan na impanlingkur kod sikayo.” 


27 Inkuanen Laban ed sikato. “Niay nibagak; inaral koy panagparles, et naamtaan kon binindisionan ak na Katawan lapud sika. 
28 Ibagam labat no pigay labay mon iyupak ed sika.” 


29 Inmebat si Jacob, “Kabat yo no panoy impanlingkur kod sikayo tan no panoy imbolaslas na saray ayayep yo diad impangasikasok. 
30 Say daiset a walad sikayo kasakbayay insabik et dinmakerakel, tan binindisionan kayoy Katawan lapud siak. Natan sinmabi lay panaon a nunoten ko lay pankaabigan na pamilyak.” 


31 “Antoy upa ya iter kod sika?” tepet nen Laban. 

Inmebat si Jacob, “Anggapoy labay kon upa. Ituloy koy pangasikasok ed saray karniro yo no onabubon kayod sayan paknaan: 
32 Onla ak natan ed kawalaan na saray karniro, tan alaen koy balang andeket a kordiro* tan balang kanding a batekan o baklayan. Saraya labat so labay kon iyupa yod siak. 
33 Diad panakar na panaon, mainomay yon amtaen no niluko ta kayo o andi. No nengnengen yo ray ayayep ya inyupa yod siak, tan walay nanengneng yon kanding ya aliwan baklayan o batekan tan karniron aliwan andeket, nibaga yon tinakew.” 


34 Inmebat si Laban, “Marakep itan! Ontan sirin so gawaen ta.” 
35 Balet diad saman ya agew inekal nen Laban iray kanding a kalakyan a gulisan o batekan tan saray kabatyan a baklayan tan batekan o walay ampotin batek; inekal to met iray andeket a karniro. Impaasikaso to rad saray anak ton lalaki, 
36 insan to ra inyarawid kinen Jacob a taloy agew no akaren so kaarawi to. Inasikaso nen Jacob ira may atilak ya ayayep nen Laban. 


37 Angalay Jacob na saray sanga na estoraki, almindra, tan platano, insan to inobakan iray arum a partiy sanga pian singa walay gulis dan ampoti. 
38 Inyan to ra yan sanga ed arap na saramay ayayep, diad pasen a paniinoman da. Inyan to rad man, ta mankakastaan ira no onla ran oninom. 
39 Lapud akastaan ira diad arap na saramay sanga nananak iray baklayan a binmawer, baklayan, tan batekan. 


40 Imbiig nen Jacob iray karniro ed saray kanding, tan impaarap to rad saray baklayan a binmawer tan andeket ya ayayep nen Laban. Diad onya, dinmakel lan dinmakel so ayayep nen Jacob tan imbiig to rad saray ayayep nen Laban. 


41 No mankasta ray ayayep a maung so laman da, iyan nen Jacob ira may sanga ed arap da diad paniinoman da, pian mannginew ira ed pegley na saramay sanga. 
42 Balet ag to iyan ira may sanga ed arap na saray ayayep a makapoy so laman. Ag abayag, kayaryan nen Laban iray makapoy so laman, tan kayaryan nen Jacob iray maung so laman. 
43 Lapud saya nagmaliw a mayamyaman si Jacob. Amayamay iray karniro, kanding, kamilyo tan asno to, tan aripen to.  

Tinaynan nen Jacob si Laban 


1 Nadngelan nen Jacob a kuan na saray lalakin anak nen Laban, “Inala nen Jacob so amin a kayaryan nen ama tayo. Nanlapud ama tayo so amin a kayamanan to.” 
2 Alikas to met a nanaoman lay panangaro nen Laban ed sikato. 
3 Insan inkuan na Katawan ed sikato, “Pawil ka lad dalin na saray atateng mo tan saray kakanayon mo. Olupen ta ka.” 


4 Kanyan nampabakian nen Jacob ira di Raquel tan Lea ya abeten dad alog a kawalaan da ray ayayep to. 
5 Inkuantod sikara, “Nalilikas kon mangooman lay panangarod siak di ama tayo; balet aasikasoen ak lawas na Dios nen amak. 
6 Kabat yon dua ya inyoput koy biskeg ko ed impanlingkur kod ama yo. 
7 Anggaman ontan, sinaol da ak tan amimpulon inooman day upak. Balet ag inyabuloy na Dios a napasakitan da ak. 
8 Nen inkuandi ama tayon Laban, ‘Saray baklayan a kanding so upam,’ nananak na baklayan iray kabatyan. Nen inkuanda, ‘Saray gulisan a kanding so upam,’ nananak na gulisan iray kabatyan. 
9 Inala na Dios iray ayayep nen ama yo tan inter to rad siak. 


10 “Nen panaon na panagkasta, walay kogip ko. Anengneng kon saray kalakyan a kanding a mankakasta et gulisan, batekan, tan baklayan so kolor da. 
11 Inkuan ed siak na anghil na Dios diad kogip, ‘Jacob!’ ‘On, wadya ak,’ ebat ko. 
12 Intuloy ton inkuan, ‘Nengneng mo, amin a kanding a kalakyan a mankakasta et gulisan, batekan, tan baklayan ira. Gagawaen ko ya, ta nanenengneng koy gagawaen nen Laban ed sika. 
13 Siak imay Dios a pinmayawar ed sika diad Betel, a dimay angipaalageyan moy bato a pakanudnunotan tan insaklang mon masanto ed siak—tan diman met so nanggawaan moy sakey a sinambaan a sipan ed siak. Natan mamparaan ka, taynan kad sayan dalin tan pawil kad dalin a nianakan mo.’ ” 


14 Inmebat ira di Raquel tan Lea, “Anggapo lay nakdaan a tawiren mid ama mi. 
15 Singa kami la sangkailid sikato. Inlako to kami, tan inggastos to lan amin so kuartan nanlakoan tod sikami. 
16 Amin iray kayamanan ya inalay Dios ed kinen ama mi et kayaryan mi tan kayaryan na saray anak mi. Sumpal moy imbaga na Dios ed sika.” 


17-18 Namparaan sirin si Jacob ya ompawil ed kinen ama to diad dalin na Canaan. Impakabayo tod saray kamilyo iray anak to tan saray asawa to, tan pinaona to ray amin ya ayayep to tan antokaman a kayaryan a nalmoan tod Mesopotamia. 
19 Linmay Laban a mangatlid saray karniro to; et nen andid man ed abung, tinakew nen Raquel iray talintaoy diriyos na pamilya tan kayaryan nen ama to. 
20 Pinalikdo nen Jacob si Laban diad ag to impangibagay itaynan to. 
21 Inawit ton amin iray kayaryan to tan ginanatan toy tinmaynan. Binaliw toy Ilog na Eufrates tan amaarap ed Palandey na Galaad. 

Inosilan nen Laban si Jacob 


22 Kalabas na taloy agew nibagad kinen Laban a tinmaynan si Jacob. 
23 Intagar to ray totoo to tan inosilan ton pitoy agew si Jacob, et nabot to ed palandey na Galaad. 
24 Diad kogip nen Laban ed saman a labi, linmay Dios ed sikato tan inkuanto, “Manalwar ka! Ag mo didiwiten a balut si Jacob.” 
25 Nanayam si Jacob ed kapokdulan, balet si Laban tan saray kakanayon to et nankampo rad kapokdulan na Galaad. 


26 Inkuanen Laban ed kinen Jacob, “Akin et pinalikdo mo ak diad impangawit mod saray bibiin anak ko a singa ra asamsam ed bakal? 
27 Akin et pinalikdo mo ak diad inyalis mon ag ko amta? No imbagam labat komun ed siak, pinasiput ta kan walay liket, kansion, tan togtog na saray arpa tan pandirita. 
28 Ag mo anggan impaanguban iray apok tan saray anak ko kasakbay dan inmalis. Makapoy man a ginawam! 
29 Walay pakayarik a mamasakit ed sika, balet pinasakbayan ak na Dios nen amam ya ag ta kan balut diwiten. 
30 Kabat kon tinmaynan ka, lapud labay mo lay makasempet ed abung mo, balet akin et tinakew mo ray diriyos ko?” 


31 Inmebat si Jacob, “Antakot ak, ta inisip kon alaen yod siak iray anak yon bibii. 
32 Balet no narumog yo dia iray diriyos yo, nakaukolan a pateyen so siopaman a pakarumogan. Nia ray lalakin mantasi. Mananap kayoy antokaman a kayaryan yo tan ala yoy gawa yo.” Ag amta nen Jacob a tinakew nen Raquel iray diriyos nen Laban. 


33 Sinukisok nen Laban so tulda nen Jacob; insan linmoob ed tulda nen Lea tan diad tulda na saramay duaran aripen a bibii, balet ag to arumog iray diriyos to. Linmoob ed satan diad tulda nen Raquel. 
34 Balet inala la nen Raquel ira may diriyos, inkarga to rad supot ya apis na beneg na kamilyo, insan to inirungan. Inanap ira nen Laban diad intiron tulda, balet ag to ra narumog. 
35 Inkuanen Raquel ed kinen ama to, “Ag yo ak pamapasnukan; ta ag ak makaalagey ed arap yo, ta sinmabid siak so binulan a sakit min bibii.” Inanap nen Laban iray diriyos to, balet ag to ra nalmo. 


36 Naingungotan si Jacob. Inkuanto, “Antoy kasalanan a ginawak? Antoy ganggan a sinumlang ko, et naitdan kayoy kanepegan a mangosil ed siak? 
37 Natan ta inonaan yo lan amin iray kayaryan ko, antoy nalmo yon kagawaay abung a kayaryan yo? Ipaway yo diad arap na totook tan totoo yo, pian nanengneng da tan nasintinsiaan da no siopay nalilingod sikatayo. 
38 Duamploy taon ko lad sikayo; ag tinmondan nananak iray karniro tan saray kanding yo, tan ag ak angan na anggan sakey a kordiro. 
39 No walay karniron pinatey na ayep ed takel, inakok so inkaandi to; ag ko la inyakar ed sikayo, pian ag yo la naamtaan a siak so akankasalanan. Pinasoot yo ak a mambayar ed amin ya atakew ed agew man o labi. 
40 Naynay ak a nanirap, lapud petang na agew tan betel na labi. Ag ak makaogip. 
41 Onyay agawgawa diad loob na duamploy taon kod sikayo. Labinapat a taon so impankimey ko pian naalak iray bibiin anak yo, tan anem taon pian naalak iray ayayep yo. Anggaman ontan, amimpulon inooman yoy upak. 
42 No ag ak labat tutulongan na Dios da ray atateng ko, say Dios ya inggalang di Abraham tan Isaac, pinataynan yo ak la komun a kalima-lima. Balet anengneng na Dios so gunigon ko tan say kimey ko; kalabyan inter to lay sintinsia to.” 

Say Paknaan di Jacob tan Laban 


43 Inmebat si Laban ed kinen Jacob, “Anak ko ra yan bibii, kayaryan ko ray anak da, tan kayaryan ko met ira yan ayayep. Kayaryan koy amin a nanenengneng mo dia. Balet anggapoy nagawaan kon mamokpok ed saray anak ko tan saray anak da. 
44 Kanyan sipaparaan aka mipaknaan ed sika. Mangibunton tay bato a pakanudnunotan ed sayan paknaan ta.” 


45 Angala sirin na bato si Jacob tan impaalagey tod man a sakey a pakanudnunotan. 
46 Ingganggan to ray totoo to a mantipon iray bato tan ibunton da. Insan angan ira diad abay to may bunton. 
47 Inngaran nen Laban iman a pasen na Jegar-sahaduta;* si Jacob balet inggaran to na Galeed.† 
48 Inkuanen Laban ed kinen Jacob, “Sayan bunton na bato so mangipanunot ed sikatan dua.” Sikato yay makasengeg ya atawag na Galeed iman a pasen. 
49 Inkuan met ni nen Laban, “Bantayan ita komun na Katawan legan a nanarawiyan ita.” Kanyan atawag met iman a pasen na Mispa.‡ 
50 Intuloy nen Laban ya inkuan, “No makapoy so ipatnag mod saray anak ko, o mangasawa ka na arum a bibii, anggaman ya ag ko amta, ag mo lilingwanan a bambantayan ita na Dios. 
51 Nia ray baton imbunton ko ed nanleetan ta, tan niay baton pakanudnunotan. 
52 Sayan bunton na bato tan sayan baton pakanudnunotan et sikaray manangipanunot. Ag kon balut onlad labas to yan bunton a dogpaan ta ka, tan ag kan balut oonlad labas to yan bunton o labas to yan baton pakanudnunotan a dogpaan mo ak. 
53 Say Dios nen Abraham tan say Dios nen Nacor§ so manintinsiad sikatan dua.” Insan diad ngaran na Dios ya inggalang nen ama ton Isaac, sinambaan nen Jacob a tooren to yan sipan. 
54 Amatey na sakey ya ayep tan imbagat tod man ed palandey, insan to inimbitaan a mangan iray totoo to. Kasumpal dan angan, pinalabas day labi diad saman a palandey. 
55 Kabkabwasan, inaanguban nen Laban iray apo to tan saray anak ton bibii a pamasiput tod sikara, insan la sinmempet.  

Si Jacob Namparaan a Mangabet ed kinen Esau 


1 Intuloy nen Jacob so pankukurang to. Inabet na pigaran anghil. 
2 Nen anengneng to ra, inkuanto, “Kampo ya na Dios”; kanyan inngaran to man a pasen na Mahanaim.* 


3 Angibakiy Jacob na totoo to ed kinen agi ton Esau diad dalin na Edom. 
4 Imbilin tod sikaran onyay ibaga ra: “Siak a si Jacob, say mapaabeban aripen mo, ipapakabat kod sika Esau, ya abayag ak a nanayam ed kindi pangamaen tan Laban tan natan ak labat ompawil. 
5 Wala ray bakak, asno, kanding, karniro, tan aripen ko. Imbakik ed sika ra yan totoo, ta labay koy mipulangan ed sika.” 


6 Nen pinmawil ed kinen Jacob ira may imbaki to, inkuanda, “Linma kamid kinen agim ya Esau, tan wala lad dalan a mangabet ed sika. Kaiba toy apat a lasus a lalaki.” 
7 Ataktakot tan agunigon si Jacob. Impankadwa to ray totoon kaiba to, saray karniro, kanding, baka, tan saray kamilyo. 
8 Inkuantod sikaton dili, “No dogpaan toy onaan ya olup, nayarin makabatik so walad onur ya olup.” 


9 Insan nampikasiy Jacob, “Dios nen lakik ya Abraham tan Dios nen amak ya Isaac, dengel mo ak pa! Imbagam ed siak, Katawan, ya ompawil ak ed dalin ko tan saray kakanayon ko, tan ag mo ak paolyan pian maung so pansumpalan ko. 
10 O matoor a Katawan, ag ak manepeg a mangawat na panangarom tan panangasim ya impatnag mod siak a mapaabeban aripen mo. Binaliw koy Jordan ya anggapoy awit ko no ag say baston labat, balet natan pinmawil ak a kaibak ira yan duaran olup. 
11 Kerewen kod sika ya iyagel mo ak ed kinen Esau. Antakot ak ta ompan onla dian ondogpad sikami et pateyen to kamin amin, pati saray bibii tan saray ogogaw. 
12 Ag mo pa lilingwanan ya insipan mon ag mo ak paolyan pian maung so pansumpalan ko; insipan mo met ya itdan mo ak na saray kabyangay boleg ko a diad kinarakel da et ag ira nabilang, ta singa kinarakel na buer ed gilig na dayat so bilang da.” 


13-15 Kasumpal na impamalabas day labid man, nampiliy Jacob ed saray ayayep to na irigalo tod kinen Esau: duan lasus a kabatyan a kanding tan duamplon kanding a kalakyan, duan lasus a kabatyan a karniro tan duamplon karniron kalakyan, talomplon kamilyon mampapasuso tan saray kilaw da, apataplon kabatyan a baka tan samploran bakan kalakyan, duamplon kabatyan ya asno tan samploran asno a kalakyan. 
16 Impansisian to rad pigaran grupo tan impaasikaso tod sakey ya aripen to so balang grupo. Inkuantod sikara, “Onona kayo, balet panaarawian yoy balang sakey a grupo.” 
17 Imbilin tod walad onaan ya aripen, “No naabet moy Esau a kuyak tan tepeten to, ‘Siopay amom? Iner so laen mo? Siopay akankien ed saray ayayep a walad onaan mo?’ 
18 onyay iyebat mo, ‘Kien ira nen aripen mon Jacob. Ipapayakar to ran rigalo ed kuya ton Esau.’ ” 
19 Onya met so imbilin tod kumadwan aripen, say kumatlo, tan amin da ni ray arum a managasikasoy ayayep: “Onyay ibaga yod kinen Esau no naabet yo: 
20 ‘On, say aripen yon Jacob et wadtad bandad onur.’ ” Inisip nen Jacob a diad pangiter to na rigalo napakepa toy pasnuk nen Esau, tan no naabet to, pirdonaen da. 
21 Impaiyona to la ra may rigalo to, tan naogip nid kampo to diad saman a labi. 

Akibalsakan si Jacob 


22 Diad saman lamlamang a labi, binmangon si Jacob, intagar to ra may duaran asawa to, saramay duaran inamung ton aripen a bibii, tan saramay labinsakey ya anak to, insan da binaliw so Ilog na Jabok. 
23 Kasumpal to ran pinabaliw, impaibaliw to met iray amin a kayaryan to, 
24 balet tinmilak a bukbukor to. 

Insan sinmabiy sakey a too tan akibalsakan ed kinen Jacob ya anggad palbangon. 
25 Nen alikas na samay too ya ag manalo, pinoniti tod tapi si Jacob, et apiley. 
26 Inkuanto may too, “Paonlam ak la, ta asingger lay kabwasan.” 

“Andi, no ag mo ak ni bindisionan,” ebat nen Jacob. 


27 “Antoy ngaran mo?” tepet na samay too. 

“Jacob,” ebat to. 


28 Inkuanto may too, “Aliwa lan Jacob so ngaran mo. Akibalsakan kad Dios tan saray totoo, et analo ka; kanyan Israel† la so ngaran mo.” 


29 Inkuanen Jacob, “Ibagam met sirin so ngaran mo.” 

Balet inmebat, “Akin et labay mo nin naamtaan so ngaran ko?” Binindisionan tod satan si Jacob. 


30 Inkuanen Jacob, “Anengneng koy Dios ed lupa-lupaan, et mabilay ak ni”; kanyan inngaran toy Peniel‡ iman a pasen. 
31 Pinmaway lay agew nen ontataynan lay Jacob manlapud Peniel; mankitley lapud samay tapi to. 
32 Anggad natan, ag mangakan iray kabyangay boleg nen Israel na laman na tapi, ta diad sayan laman so aponiti ed kinen Jacob.  

Inabet nen Esau si Jacob 


1 Anengneng nen Jacob si Esau a nitan lan kaiba to ray apat a lasus a totoo to, kanyan inapag to ray ogogaw ed kindi Lea, Raquel, tan saramay duaran bibiin aripen to. 
2 Walad onaan ira may aripen tan saray anak da, insan mantombuk si Lea tan saray anak to, tan diad onur si Raquel tan si Jose. 
3 Inmonay Jacob ed sikaran amin tan nandakmomon amimpito legan ya onaasingger ed kinen agi to. 
4 Balet binatik nen Esau ya inabet, nilakap to, insan to inanguban. Manakis iran dua. 
5 Nen anengneng nen Esau ira may bibii tan saramay ogogaw, tinepet to, “Siopa ra yay kaibam?” 

Inmebat si Jacob, “Sikara yay ogogaw ya inter na Dios ed siak lapud panangaro to.” 
6 Inmasingger ira may aripen tan saramay anak da tan dinmakmomo ran angigalang; 
7 sinmoblay si Lea tan saramay anak to, tan say kaonuran si Jose tan si Raquel. 


8 Tinepet nen Esau, “Antoy kabaliksan da ra may onaan a nabet ko?” 

Inmebat si Jacob, “Rigalok ira man ed sika, ta labay koy mipulangan ed sika.” 


9 Balet inkuanen Esau, “Malaem la ray kayaryan ko, agi; kien mo la ray kayaryan mo.” 


10 Inkuanen Jacob, “Andi komun. No talagan pirdonaen mo ak, awat moy panangarok. Say pakanengneng kod lupam et singa pakanengneng kod lupa na Dios, natan ta maung so impatnag mod siak. 
11 Awat mo kariy panangarok ya awit kon para sika, kinasian ak na Dios, ta inter ton amin iray nakaukolan ko.” Ag to tinondaan ya anggad inawat nen Esau ira may rigalo. 


12 Inkuanen Esau, “Onla itayo la. Siak so onona.” 


13 Inmebat si Jacob, “Naksawan tan makapoy la ra yay ogogaw, insan sakey ni, nakaukolan ya asikasoen ko ra yay karniro tan baka tan saray kilaw da. No dagdagen iran manakar a masiglat ed sanagew labat, ompatey iran amin. 
14 Onona ka la, ta ontombuk ak lan mantantan. Manakar kami, onung na anggaay nayarian na saray ayayep tan saray ogogaw, anggad naabot ta kad Edom.” 


15 Inkuanen Esau, “No ontan sirin, mangitilak ak ed sika na pigaran totook.” 

Balet inkuanen Jacob, “Andi-bali la tan; masarag lay impamirdonam ed siak.” 
16 Kanyan diad saman ya agew, amaarap lad Edom si Esau. 
17 Si Jacob balet linmad Sukot tan diman angipaalagey na dilin abung to tan saray salimbengan na ayayep to. Kanyan atawag na Sukot* iman a pasen. 


18 Nen ompawil si Jacob a manlapud Mesopotamia, maliket ya akasabid Sikem diad sakop na Canaan, tan nankampod sakey ya alog ya asingger ed siudad. 
19 Sinaliw to man a parti na alog ed saray kabyangay boleg nen Hamor ya ama nen Sikem; sanlasus a kuartan pilak so imbayar to. 
20 Nanggawad may sakey ya altar tan nginaranan to para El, say Dios na Israel.  

Say Impamasoot ed kinen Dina 


1 Aminsan ya agew, si Dina a biin anak nen Jacob tan Lea et linman dinmalaw ed pigaran bibiid Canaan. 
2 Nen anengneng nen Sikem a lakin anak nen Hamor a Heveo imbatik to, insan to pinasoot ya inakdulan. 
3 Balet nen naimano ton magangganan tuloy si Dina, sinmabiy baleg a panibeg tod sikato tan kinokoyung to.* 
4 Inkuantod kinen ama to, “Labay kon asawaen yan bii. Ala yo pa a para siak.” 


5 Naamtaan nen Jacob so impamasoot dad anak ton Dina, balet lapud saray anak ton lalaki et wala rad kaalogan anggapoy ginawa to ya anggad insabi ra. 
6-7 Nen nitan la ray lalakin anak nen Jacob a nanlapud kaalogan, sinmabi met si Hamor ya ama nen Sikem, ta labay toy mitongtong ed kinen Jacob. Nen nadngelan day agawa, abigla ra tan mapalaloy pasnuk da ed sayan impamasoot nen Sikem ed agi ran bii tan say impamaabeba tod saray totood Israel. 
8 Inkuanen Hamor ed sikara, “Si anak kon Sikem et naibegan toy anak mon marikit; paasawam la kari ed sikato. 
9 Mampapaknaan tayo ya iyabuloy tayoy panaasawaan na totoo tayo. 
10 Diad ontan, nayarian yoy manayam diad bansa mi; nayarian yoy manayam ed inerman a labay yo, mannigosio kayo, tan mankayaryan kayo na antokaman.” 


11 Insan inkuanen Sikem ed kinen ama nen Dina tan saray agagi ton lalaki, “Iter yo yan kekerewen ko, et iter koy antokaman a labay yo. 
12 Ibaga yod siak no anto ray labay yon irigalok, tan no pigay labay yon ibayar ko; iter koy antokaman a kerewen yo, dapot no paasawa yod siak si Dina.” 


13 Saramay lalakin anak nen Jacob et inebatan day marakep si Sikem tan si ama to, balet walad kanunotan dan palikdoen da ra lapud agawa ed kinen Dina ya agi ra. 
14 Inkuandad kinen Sikem, “Ag mi iyabuloy a miasaway agi mi ed sakey a lakin ag asegat; makapabaing yad sikami. 
15 Onabuloy kami labat no magmaliw kayon singa sikami, diad pamasegat yod amin a lalaki ed sikayo. 
16 Onabuloy kami met a manaasawaan iray totoo mi tan saray totoo yo. Manayam kami dia tan mikasakey kamid sikayo. 
17 Balet no ag kayo onabubon ed saraya, awiten miy Dina tan ontaynan kami la.” 


18 Inmabubon si Hamor tan si anak ton si Sikem. 
19 Ag la nanabalay Sikem ya anumpal ed tongtongan da, ta inaro to may biin anak nen Jacob. Manona si Sikem ed amin da ray kabyangay pamilya to. 


20 Linma si Hamor tan si anak ton Sikem ed pandaragupan na totoo diad puirtay baley, tan inkuandad saray kabaleyan da, 
21 “Makaaro ra yay totoon sinmabi diad sikatayo; panayamen ti la ra dia tan paolyan ti ran mannigosio dia. Maawang met ingen yay lugar tayo. Asawaen ti ray mamarikit da tan ipaasawa tayo ray mamarikit tayo ed sikara. 
22 Balet manayam ira dia tan mikasakey irad sikatayo, no pasegat tayon amin iray lalaki ed sikatayo a singa sikara. 
23 Diad onya, nakayaryan tayoy amin ya ayayep da tan arum ni ran kayaryan da. Kanyan onabuloy ti lan manayam ira diad sikatayo.” 
24 Inmabuloy ya amin iray ombaley ed imbaga di Hamor tan Sikem. Kanyan nampasegat ya amin iray lalaki. 


25 Kasumpal na taloy agew nen ag ni inmabig ira may nampasegat, saray duaran lalakin anak nen Jacob tan agagi nen Dina a di Simeon tan si Levi et inala ray ispada ra, linma rad siudad ya anggapoy makaamtad getma ra, insan da pinatey ya amin iray lalaki. 
26 Pinatey da met si Hamor tan si anak ton Sikem, inala ray Dina ed abung nen Sikem, insan la ra tinmaynan. 
27 Kasumpal na impanpapatey nen Simeon tan si Levi, sinmabi ray arum ya anak nen Jacob tan inala ray amin a naala ra ed baley. Ginawa ra ya, pian makabawi ra ed inkaderal na kagalangan na agi ra. 
28 Inala ray amin a karniro, baka, asno, tan amin a bengatlan walad baley tan diad kaalogan. 
29 Inala ray amin a makana; inala ra met iray bibii tan saray ogogaw, tan amin a bengatlan walad kaabungan. 


30 Inkuanen Jacob ed kindi Simeon tan Levi, “Initdan yo ak na gunigon; natan bosulen ak na saray Cananeo, saray Perezeo, tan amin iray wadyad sayan pasen. Dagdaiset iray totook; no mankakasakey iran amin, insan da ak labanan, ompatey so intiron pamilya tayo.” 


31 Balet inmebat ira, “Ag nayarin gawaen dan singa marotak a bii si Dina ya agi mi.”  

Binindisionan na Dios si Jacob diad Betel 


1 Inkuan na Dios ed kinen Jacob, “Lakan tampol ed Betel tan manayam kad man. Manggawa kad may altar a para siak a Dios a pinmayawar ed sika nen ibabatikan moy agim ya Esau.” 


2 Kanyan inkuanen Jacob ed pamilya to tan amin a kaiba to, “Ibantak yo ray diriyos na arum a bansa ya awit yo; linisan yoy sikayon dili, insan kayo mampales na malinis. 
3 Onekal itayo la dia tan onla itayo ed Betel, a dimay panggawaan koy altar a para Dios a tinmulong ed siak nen wala ak ed kairapan tan inoolup to ak ed inerman a nilak.” 
4 Inter da sirin ed kinen Jacob iray amin a walad sikaran diriyos na arum a bansa, pati saray ikaw ya akabitin ed saray layag da. Inkotkot to ra yan amin ed silong na kiew a robli ya asingger ed Sikem. 


5 Nen onsisiput si Jacob tan saray anak ton lalaki, sinmabiy baleg a takot ed saray totood kaliber-liber iran baley, kanyan ag da ra inosilan. 
6 Linmay Jacob tan amin a totoo to diad Luz, a tatawagey Betel natan, diad dalin na Canaan. 
7 Nanggawad man na altar tan inngaran to man a pasen na Betel, ta dimay pinayawaran na Dios ed sikato nen ibabatikan toy agi to. 
8 Inatey si Debora a nankomponid kinen Rebeca nen ogaw ni, tan imponpon dad silong na kiew a robli a walad abalaten na Betel. Kanyan saman a kiew atawag na “Robli na Ermen.” 


9 Nen pinmawil si Jacob a nanlapud Mesopotamia, pinmayawar lamet ed sikato so Dios tan binindisionan to. 
10 Inkuan na Dios ed sikato, “Jacob so ngaran mo, balet manlapud natan Israel la.” Kanyan Israel so inngaran na Dios ed sikato. 
11 Insan inkuan na Dios ed sikato, “Siak so Dios a Makapanyarin-amin. Nawalaan kay amayamay ya anak. Manlapud sika ray bansa tan arari. 
12 Iter kod sikay dalin ya inter kod kindi Abraham tan Isaac, tan iter ko met ed saray kabyangay boleg mo no andi ka lad bilay.” 
13 Insan tinaynan lay Dios si Jacob. 
14 Diman ed samay pasen ya akitongtongay Dios ed sikato, angipaalagey si Jacob na baton pakanudnunotan tan insaklang tod Dios diad impangikalbo toy alak tan larak na oliba. 
15 Inngaran to na Betel iman a pasen. 

Say Impatey nen Raquel 


16 Tinaynan nen Jacob tan say pamilya to so Betel, et nen asingger la ra ed Efrata, sinmabiy panaon a pananak nen Raquel, et nanairapan ed pampapasakit to. 
17 Nen mapalaloy pampapasakit to, inkuan na manamyanak ed sikato, “Ag ka natatakot, Raquel; sakey a laki lamet so anak mo.” 
18 Balet ompapatey si Raquel. Nen kuan lan naoyus so bilay to, inngaran to na Benoni* may ogaw, balet inngaran nen ama to na Benjamin.† 


19 Nen inatey si Raquel, imponpon dad gilig na dalan a mamaarap ed Efrata, a tatawagen natan na Betlehem. 
20 Angyan diman si Jacob na baton pakanudnunotan; anggad natan sikato niy tanda na lobuk nen Raquel. 
21 Intuloy nen Jacob so impankurang to, tan nankampo ed biek a dapag na tori ed Eder. 

Saray Lalakin Anak nen Jacob 

(1 Awa. 2:1-2) 


22 Nen manaayam si Jacob ed saman a pasen, inakdulan nen Ruben si Bilha, sakey ed saray asawan inamung nen ama to. Nadngelan nen Jacob, et mapalaloy pasnuk to.‡ 

Labinduan amin iray lalakin anak nen Jacob. 
23 Sikara yay anak tod kinen Lea: Ruben (say pangulowan ya anak nen Jacob), Simeon, Levi, Juda, Isacar, tan Zabulon; 
24 diad kinen Raquel: Jose tan Benjamin; 
25 diad kinen Bilha ya aripen nen Raquel: Dan tan Neftali; 
26 diad kinen Zilpa ya aripen nen Lea: Gad tan Aser. Nianak ira yan amin ed Mesopotamia. 

Say Impatey nen Isaac 


27 Binmisitay Jacob ed kinen ama ton Isaac diad Namre, ya asingger ed Hebron, tan nanayaman nen Abraham tan Isaac. 
28 Nambilay si Isaac na sanlasus tan walomploy taon, 
29 kanyan mataktakken la nen inatey. Imponpon na saray anak to a di Esau tan Jacob.  

Saray Kabyangay Boleg nen Esau 

(1 Awa. 1:34-37) 


1 Sikara ya so kabyangay boleg nen Esau a tatawagen met na Edom. 


2 Inaasawa nen Esau iray bibiin taga Canaan: si Ada ya anak nen Elon a Heteo; si Oholibama ya anak nen Ana a lakin anak* nen Zibeon a Heveo; 
3 si Basemat ya anak nen Ismael tan agi nen Nebayot. 
4 Saraya so anak to: si Elifaz ed kinen Ada, si Reuel ed kinen Basemat, 
5 di Jeus, Jalam, tan Core ed kinen Oholibama. Nianak ira yan amin ed Canaan. 


6 Si Esau tinaynan toy agi ton Jacob tan linmad sananey a dalin. Kaiba to ray asawa to, saray anak to, amin a totoon walad pakaoley to, saray ayayep to, tan amin a kayaryan to ya atipon tod Canaan. 
7 Tinmaynan lapud kulang lay taganon niiter na dalin a panaayaman da nen Jacob; dakerakel iray ayayep da, kanyan ag la ra nayarin manayam ed sakey a pasen. 
8 Nanayam si Esau ed kapokdulan na Edom. 


9 Sikara yay kabyangay boleg nen Esau a sengeg na boleg da ray Edomita. 
10-13 Nananak si Ada ya asawa nen Esau na sakey a laki a si Elifaz, Limaray lalakin anak nen Elifaz: di Timan, Omar, Zefo, Gatam, tan Kenaz. Diad kinen Timna, a sananey ya asawa nen Esau, walay anak ton sakey a si Amalec. 

Nananak si Basemat ya asawa nen Esau na sakey a laki a si Reuel. Apatiray lalakin anak nen Reuel: di Nahat, Zera, Sama, tan Miza. 


14 Nananak si Oholibama ya asawa nen Esau na taloran lalaki: di Jeus, Jalam, tan Core. Si Oholibama et anak nen Ana ya anak nen Zibeon. 


15 Sikara yay tribu a say sengeg da et si Esau. Si Elifaz, a pangulowan a lakin anak nen Esau, so sengeg na sarayan tribu: Teman, Omar, Zefo, Kenaz, 
16 Core, Gatam, tan Amalec. Say sengeg da ra yan amin a tribu et si Ada ya asawa nen Esau. 


17 Si Reuel ya anak nen Esau so sengeg na sarayan tribu: Nahat, Zera, Sama, tan Miza. Say sengeg da ra yan amin a tribu et si Basemat ya asawa nen Esau. 


18 Saraya so tribu a say sengeg da et si Esau a say asawa to si Oholibama ya anak nen Ana: Jeus, Jalem, tan Core. 
19 Si Esau so sengeg na amin da ra yan tribu. 

Saray Kabyangay Boleg nen Seir 

(1 Awa. 1:38-42) 


20-21 Saray onaan a totoon nanayam ed dalin na Edom et nankapiga ran tribu tan say sengeg da saray onggendan a kabyangay boleg nen Seir a Horeo: Lotan, Sobal, Zibeon, Ana, Dison, Ezer, tan, Disan. 


22 Si Lotan so sengeg na saray boleg di Hori tan Heman. (Si Lotan et walay biin agi to a si Timna.) 


23 Si Sobal so sengeg na saray boleg di Alvan, Manahat, Ebal, Sefo, tan Onam. 


24 Duaray lalakin anak nen Zibeon a di Aya tan Ana. (Sikato ya may Ana ya akalmo na saray ampetang a sobul diad kalawakan nen ipapastol to ray asno nen ama to.) 
25-26 Si Ana so ama nen Dison a sengeg na saray boleg di Hemdan, Esban, Itran, tan Keran. Wala met so biin anak nen Ana a si Oholibama. 


27 Si Ezer so sengeg na saray boleg di Bilhan, Zaavan, tan Acan. 


28 Si Disan so sengeg na saray boleg di Uz tan Aran. 


29-30 Sikara yay tribu na Horeo diad dalin na Edom: Lotan, Sobal, Zibeon, Ana, Dison, Ezer, tan Disan. 

Saray Arari na Edom 


31-39 Kasakbayan a walay ari ed Israel, saraya so arari a nanoley ed dalin na Edom: 

Bela ya anak nen Beor a taga Dinaba 

Jobab ya anak nen Zera a taga Bosra 

Husam a taga Teman 

Hadad ya anak nen Bedad a taga Avit (tinalo to ray Madianita diad bakal ed bansa na Moab) 

Samla a taga Masreca 

Saul a taga Rehobot a gilig na Ilog 

Baal-hanan ya anak nen Acbor 

Hadad a taga Pau (si Mehetabel so asawa to ya anak nen Matred tan apo nen Mezahab) 


40-43 Si Esau so sengeg na sarayan tribu na Edomita: Timna, Alva, Jetet, Oholibama, Ela, Pinon, Kenaz, Teman, Mibzar, Magdiel, tan Iram. Say pasen a panaayaman na balang sakey a tribu et ningaran met ed ngaran to man a tribu.  

Si Jose tan saray Agagi to 


1 Nanayam si Jacob diad dalin na Canaan a nanayaman met nen ama to. 
2 Sikato yay istoria na pamilya nen Jacob. 

Si Jose a mantaoy labimpito so manaasikaso ed saray karniro tan kanding. Kaiba to ray agagi ton lalaki ya anak di Bilha tan Zilpa, ya asawa met ira nen ama to. Indalem tod kinen ama to ray maoges a gagawaen da ray agagi to. 


3 Inararo nen Jacob si Jose nen saray arum ya anak to, ta nianak nen masiken lay Jacob. Inggawaan toy Jose na kawes ya andokey so taklay to. 
4 Nen anengneng na saray agagi nen Jose ya inaro ni nen Jacob ya ama ra nen say sikara, aliwa-liway pitotongtong dad sikato lapud kabkabosul da. 


5 Aminsan a labi nankogip si Jose, et tinongtong to ya ed saray agagi to. 
6 Inkuanto, “Dengel kayod kogip ko. 
7 Wala tayon amin ed kaalogan a mambeberber na trigo. Inmalagey imay binerber ko tan nantanyareg; saray binerber yo et niliber da tan tinmuek ira.” 


8 “Anto? Abaloan mo sirin manari kad sikami?” tepet na saray agagi to. Kanyan lalon binosul da, lapud saray imbagbaga ton nipaakar ed kogip to. 


9 Insan nankogip lamet si Jose tan inkuantod saray agagi to, “Nankogip ak lamet. Anengneng koy agew, bulan, tan labinsakey a bitewen a tinmuek irad siak.” 


10 Imbaga to met yan kogip to ed kinen ama to, et nampasnukan da. “Anto tan a kogip?” inkuanen ama to. “Abaloan mo sirin si inam, saray agagim, tan siak et ondago kamin ondakmomod sika?” 
11 Mangimon iray agagi nen Jose ed sikato, balet ninudnunot ira ya nen ama to. 

Inlako ray Jose tan Niakar ed Egipto 


12 Aminsan ya agew, nen saray agagi nen Jose et linma rad Sikem a mampastol na saray karniro nen ama ra, 
13 inkuanen Jacob ed kinen Jose, “Laen mo ra may agagim dimad Sikem a kawalaan dan pampapastolan.” 

Inmebat si Jose, “On, ama.” 


14 Inkuanen ama to, “Nengneng mo no antoy kipapasen da ray agagim tan saray karniro, insan pawil ka dia tan ibagam ed siak.” Kanyan pinasiput nen ama to ed Patar na Hebron. 

Sinmabiy Jose ed Sikem, 
15 tan manliliber-liber diman nen anengneng na sakey a too a nantepet, “Antoy aanapen mo?” 


16 “Aanapen ko ray agagik a mampapastol na karniro,” ebat to. “Ibagam pad siak no iner so kawalaan da.” 


17 Inkuanto may too, “Andi la ra dia. Arengel kon ibabaga ra ya onla rad Dotan.” Kanyan tinombuk ira nen Jose ed Dotan, et nalmo to rad man. 


18 Anengneng da nen arawi ni tan kasakbayan to ran naasinggeran, nantotongtongan dan pateyen. 
19 Inkuan na sakey tan sakey ed sikara, “Nia la may managkogip. 
20 Pateyen tayo, insan tayo ibantak ed bobun so bangkay to. Ibaga tayon pinatey na ayep ed katakelan. Nengnengen tayod satan no antoy pagmaliwan na saray kogip to.” 


21 Nadngel ira nen Ruben, kanyan labay ton iyagel si Jose. “Ag tayo ekalay bilay,” inkuanto. 
22 “Ibantak yo labat ed sayay bobun diad kalawakan, balet ag yo didiwiten.” Inkuanto ya, pian niagel tod sikara tan nipawil tod kinen ama to. 
23 Nen sinmabiy Jose, inekal day kawes ton andokey so taklay. 
24 Insan siningkat da tan imbuntok dad bobun a nakatan. 


25 Nen mangakan ira, anengneng day olup na saray Ismaelita a nanlapud Galaad tan mamapaarap irad Egipto. Napnoy beneg na kamilyo ra na pasas tan rikado. 
26 Inkuanen Juda ed saray agagi to, “Antoy nagunggona tayod pamatey ed agi tayo, insan tayo ibori? 
27 Ilako ti lad saray Ismaelita. Diad ontan ag ti la napasakitan; agi tayo ni met, kalamanan tan kadalaan tayo.” Inmabubon ira may agagi to. 
28 Nen onlalabas iray komirsiantin Madianita, inagwat na saramay sanaagi* si Jose, insan da inlakoy duamplon kuartan pilak ed saray Ismaelita; inawit da sirin si Jose ed Egipto. 


29 Nen pinmawil ed samay bobun si Ruben tan anengneng ton anggapo lad may Jose, pinilat toy kawes to diad ermen to. 
30 Linmad saray agagi to tan inkuanto, “Andid man si Jose! Antoy gawaen ko?” 


31 Amatey iray sakey a kanding, tan insawsaw dad dala to so kawes nen Jose. 
32 Inyakar da may kawes ed kinen ama ra tan inkuanda, “Nalmo mi ya. Nengneng yo pa no kayaryan nen anak yo.” 


33 Abirbir to tan inkuanto, “On, kawes to! Pinatey na sakey ya ayep ed katakelan. Abingbingkas si Jose ya anak ko!” 
34 Pinilat nen Jacob so kawes to diad ermen to tan nansolung na sako. Abayag a nanermen lapud si anak to. 
35 Dinmagon amin iray anak ton lalaki tan bibii a manligliwad sikato, balet ag to labay so naligliwa tan inkuanto, “Anggan wala ak lad pasen a panaayaman da ray inaatey, panermenan ko ni so anak ko.” Kanyan ag to tinondaan ya inermenan si anak ton Jose. 


36 Leleg a nagagawa ra ya, inlako na saramay Madianita si Jose ed kinen Potifar diad Egipto. Sakey ed saray opisyal na ari si Potifar tan pangulo na saray guardia ed palasio.  

Si Juda tan si Tamar 


1 Ag abayag nanlapud samay impangilakod Jose, tinaynan nen Juda iray agagi to tan linmad kinen Hira a taga baley na Adullam. 
2 Akabat tod may sakey a biin Cananea a say ama to et manngaray Sua. Inasawa to, nanlokun, 
3 tan nananak na sakey a laki ya inngaran to na Er. 
4 Nanlokun lamet tan nananak na sakey a laki ya inngaran to na Onan. 
5 Nananak na kumatlon laki ya inngaran to na Sela. Walad Aczib si Juda nen nianak si Sela. 


6 Si Juda inalaan toy Er na asawa a Tamar so ngaran to. 
7 Maoges so kagagawa nen Er, kanyan nampasnuk so Katawan tan pinatey to. 
8 Inkuanen Juda ed kinen Onan ya agi nen Er, “Laka, ta akdulan moy balo ya ayrom. Gawam so kanepegan mon agi na asawa to, pian nawalaan na anak so agim.” 
9 Balet amta nen Onan ya ag nibilang iran anak to iray nailalak to, kanyan kapag miakdul ed kinen ayro to, iyibung tod dalin so bini to, pian ag nawalaay anak si agi to. 
10 Nampasnuk so Katawan ed sayan ginawa nen Onan, kanyan pinatey to met. 
11 Insan inkuanen Juda ed kinen manugang to, “Sempet ka nid abung nen amam tan ag ka ni miaasawa ya anggad ibaleg nen anak kon Sela.” Inkuanto ya lapud antakot, ta ompan napatey met si Sela, a singa agawad saramay duaran agi to. Sinmempe la sirin si Tamar. 


12 Ag abayag, inatey so asawa nen Juda. Nen asumpal so impanermen to, linmad Timna si Juda tan si kaaro ton Hira a taga Adullam ed pasen a pankakatlian na saray karniro to. 
13 Walay angikuan ed kinen Tamar, “Onlay katolangan mo ed Timna a mankatli na saray karniro to.” 
14 Kanyan inekal toy kawes na balo ya akasolung ed sikato, sinakbungan toy lupa to na pandung, tan nanirung ed lolooban na Enaim, sakey a baley ed dalan a mamaarap ed Timna. Kabat to a balolaki la si Sela, balet ag to ni inasaway Tamar. 


15 Nen anengneng nen Juda, abaloan ton sakey a biin marotak, ta sinakbungan toy lupa to. 
16 Inasinggeran tod gilig na dalan tan inkuanto, “Gala, ta paliket mo ak.” (Ag to amta a si Tamar iman a manugang to.) 

Inkuanto may bii, “Antoy iter mod siak?” 


17 Inmebat, “Ipawitan ta kay kilaw na kanding.” 

Inkuanto, “Labay ko, no itdan mo ak na kaletan ya anggad pakaawat koy kanding.” 


18 “Antoy iter kod sikan kaletan?” tepet nen Juda. 

Inmebat, “Say singsing mon panagmarka, a pati say kadina to, tan say baston a sankalibit mo.” Inter ira sirin nen Juda ed sikato. Nanakdul ira, et nanlokun si Tamar. 
19 Sinmempet lay Tamar, inekal toy pandung to, tan insolung to lamet iray kawes na balo. 


20 Imbaki nen Juda si kaaro ton Hira a mangiter na samay kanding ya insipan to tan mangala na samay kaletan ya inter to, balet ag naalmo nen Hira imay bii. 
21 Tinepet tod pigaran lalaki ed Enaim, “Kawalaan to may biin marotak a wadya nen saman ed gilig na dalan?” 

Inmebat ira, “Anggapo pa ni dian balut so ontan a bii.” 


22 Pinmawil ed kinen Juda tan inkuanto, “Ag ko naalmo. Inkuan na saray lalakid man ya anggapo nid man a balut so biin marotak.” 


23 Inkuanen Juda, “Paolyan mo la sirin ya iyatol to ra may inter ko, ta ompan elekan ita na saray totoo. Talagan bayaran ko met ingen, et ag mo met naalmo.” 


24 Kasumpal na sakey a taloy bulan, walay angikuan ed kinen Juda, “Walay piaakdulan nen manugang mon si Tamar, ta malokun.” 

Ingganggan nen Juda, “Ipaway yo, insan yo poolan ya anggad ag to ipatey.” 


25 Nen ipapaway da si Tamar, impaibaga tod kinen katolangan to: “Alokunan ak na lakin akankayaryan ed saraya. Nengneng mo ra tan ibagam no siopay akankayaryan—sayan singsing, a pati kadina to, tan sayan baston.” 


26 Abirbir ira nen Juda tan inkuanto, “Anggapoy kasalanan to, ta ag ko ginaway kanepegan kod sikato. Impaasawak komun ed kinen anak kon Sela.” Ag lan balut inakdulan nen Juda si Tamar. 


27 Nen asingger lan mananak si Tamar, nalmoan a lasun a lalaki so iyanak to. 
28 Nen mampapasakit, impaway na sakey ed sikara so lima to; siningkat na manamyanak imay lima, binerberan to na ambalangan tinebey, tan inkuanto, “Sikato yay onaan a pinmaway.” 
29 Balet ginoyur na samay ogaw so lima to, tan samay agi to la laingen so onaan a pinmaway. Insan inkuanto may manamyanak, “Onya manaya so kapapaway mo!” Kanyan angaranay Fares.* 
30 Sinmoblay a pinmaway so agi to, samay walay ambalangan tinebey ed lima to, et angaranay Zara.  

Si Jose tan say Asawa nen Potifar 


1 Saramay Ismaelita inyakar dad Egipto si Jose tan inlako rad kinen Potifar, sakey ed saray opisyal na ari tan kapitan na saray guardiad palasio. 
2 Walad si Jose sa Katawan, kanyan maaligwas so bilay to. Nanayam ed abung na amo ton Egipsio. 
3 Anengneng na amo to a walad si Jose so Katawan, tan maung so pansusumpalay amin a gagawaen to. 
4 Makaliliket ed sikato si Potifar, kanyan ginawa to a dilin aripen to. Impasen ton inkargado na abung to tan amin a kayaryan to. 
5 Nanlapud saman, binindisionan na Katawan so sankapamilyaan nen Potifar, lapud kinen Jose. Binindisionan na Katawan ya amin iray walad abung to tan amin a walad saray kaalogan to. 
6 Impia tod kinen Jose ya amin iray kayaryan to, kanyan anggapoy nepeg ton asikasoen, likud labat ed pampili toy kanen to. 

Maung ya impanlaman si Jose tan guapo. 
7 Ag abayag, naibegan na asawa to may amo to. Kinerew ton manakdul ira, 
8 balet ag labay nen Jose tan inkuantod sikato, “Anggapoy nepeg ya asikasoen nen amok, lapud wadya ak. Impasen to ak ya inkargado na amin a kayaryan to. 
9 Nampara lay pakaoley mi ed sayan abung tan anggapoy ag to inter ed siak, likud ed sika. Ag ko nayarian a gawaen itan a kabandayan, ta mankasalanan ak ed Dios.” 
10 Anggaman ya inagew-agew ton kerewen a manakdul ira, ag labay nen Jose. 


11 Balet aminsan ya agew nen linmoob ed abung nen Potifar si Jose a manumpal a kimey to, nibanan andi rad may aripen. 
12 Siningkat na samay asawa nen Potifar so saloy na kawes nen Jose tan inkuanto, “Akdulan mo ak la.” Balet akaokpus si Jose tan batik ed paway; atilak ed lima to may bii so kawes ton kolibemben. 
13 Nen anengneng ton akabatik ed paway si Jose tan atilak so kawes tod lima to, 
14 tinawag to ray aripen to tan inkuanto, “Nengneng yo ya! Eekalan itayoy kagalangan na samay Hebreo ya insempet na asawak. Linmoob ed kuartok tan labay to ak ya akdulan, balet inmeyag ak na anggaay nayarian ko. 
15 Nen nadngel ton inmeyag ak, batik ed paway, et atilak tod abay ko so kawes to.” 


16 Insinup to may kawes, anggad sinmempet so amo nen Jose. 
17 Insan inkuan na samay bii, “Samay aripen a Hebreo ya insempet mo dia et linmoob ed kuartok tan papasooten to ak. 
18 Balet nen inmeyag ak, batik ed paway, tan atilak toy kawes to ed abay ko.” 


19 Mapalaloy pasnuk nen Potifar, 
20 kanyan impaerel toy Jose tan impaikolung to a kaiba to ray priso na ari. 
21 Balet walad kinen Jose so Katawan tan binindisionan to, kanyan akaliket ed sikatoy inkargadod prisowan. 
22 Impasen toy Jose ya inkargado ed amin da ray arum a priso tan amin a nagagawad prisowan. 
23 Anggapo lay sakit na olo to may inkargadoy prisowan ed antokaman a nipiad kinen Jose, ta walay Katawan ed kinen Jose tan pinaaligwas tod amin a gagawaen to.  

Impatalus nen Jose iray Kogip na Duaran Priso 


1 Ag abayag, nankasalanan ed ari so inkargadoy alak tan say pangulon panadiro ed palasio. 
2 Diad pasnuk na arid sikara, 
3 impaipriso to rad abung na kapitan da ray guardia, a diman met so akaiprisoan nen Jose. 
4 Abayag irad prisowan, tan samay kapitan impasen toy Jose a mangasikasod sikara. 


5 Aminsan a labi, diman ed prisowan, nankogip imay inkargadoy alak tan samay pangulon panadiro; nandomaan iray kogip. 
6 Nen linmad sikara si Jose diad kabwasan, anengneng ton nagugunigon ira. 
7 Tinepet to, “Akin et nengneng yoy nagugunigon ed sayan agew?” 


8 Inmebat ira, “Walay kogip na balang sakey ed sikami, et anggapo diay makapangipatalus.” 

“Say Dios so manangipatalus,” inkuanen Jose. “Ibaga yod siak ira tay kogip yo.” 


9 Kanyan inkuanto may inkargadoy alak ed palasio, “Diad kogip ko, walay tanaman ya ubas ed arap ko 
10 a taloray sanga to. Kapaway na saray bolung, nanrosas, tan aluto ray bunga. 
11 Sankabembenan koy kupa na ari, kanyan inalak ira may bungay ubas tan pinespes ko rad kupa, insan ko inter ed ari.” 


12 Inkuanen Jose, “Niay talus to: saramay taloran sanga kabaliksan day taloran agew. 
13 Kalabas na taloy agew, ibolus kay ari, pirdonaen to ka, tan ipawil to kad gendat a kimey mo. Iderew mod sikatoy kupa, a singa gagawaen mo nen sikay inkargado na alak to. 
14 Balet kerewen ko pad sika a no maung lay kipapasen mo et salita mo ak met ed kinen ari, pian natulongan mo ak ya ompaway ed sayan prisowan. 
15 Diad tuay tua, inala ak labat ed dalin da ray Hebreo, tan anggan diad Egipto anggapoy ginawak a makasengeg na kaprisoan ko.” 


16 Nen naamtaan na samay pangulon panadiro a maung so impangipatalus nen Jose ed kogip na samay inkargadoy alak ed palasio, inkuanto, “Wala met so kogip ko; sankaagtok so taloran pananginay tinapay. 
17 Diad samay pananginan a walad tapew, wadman ya amin so klasiy kakanen a para ari, balet totoktoken na saray manok.” 


18 Inmebat si Jose, “Niay talus to: saramay taloran pananginay tinapay kabaliksan day taloran agew. 
19 Kalabas na taloy agew, ibolus kay ari—balet papotul toy olom! Insan paibitin tod tiken so kabalgan mo, et kanen na saray manok so bangkay mo.” 


20 Kalabas na taloy agew, nen agew na inkianak na ari, angiparaan na ponsia a para amin ya opisyal to; impaipaway to may inkargadoy alak ed palasio tan samay pangulon panadiro to tan inyarap to rad saray opisyal to. 
21 Pinapawil to may inkargadoy alak ed gendat a kimey to, 
22 balet impapatey to may pangulon panadiro. Agawan amin ira may imbaga nen Jose, 
23 balet ag lan balut anunotan na samay inkargadoy alak si Jose—alingwanan to lan amimpinsan.  

Impatalus nen Jose iray Kogip na Ari 


1 Kalabas na duay taon, kinogip na arid Egipto a sikatoy manalalagey ed pandel na Ilog na Nilo. 
2 Kabebekta pinmaway ed ilog so pitoran baka a mararakep tan matataba, tan nankakabkab ira na dika. 
3 Insan pinmaway met so pitoran baka a mapmabeng tan kapokepokel. Inmasingger ira ed saramay onaan a pitoran baka ed pandel na ilog. 
4 Insan saramay mapmabeng a baka kinan da ra may matataban baka. Abangon ed satan so ari. 
5 Akaogip ni tan nankogip lamet. Pinmaway ed sakey a sengeg so pitoran dawa a maiiyan tan mataktakken. 
6 Insan pinmaway met so pitoran dawa ya apa tan amaga ra, lapud adalan ira na dagem a nanlapud kalawakan. 
7 Saramay pitoran dawa ya apa inakmun da ra may pitoran maiiyan. Aliing so ari, tan naamtaan ton nankogip. 
8 Kaimbuas agunigon, kanyan impaawit to ray amin a salamangkiro tan saray makabat a lalaki ed Egipto. Imbaga tod sikara iray kinogip to, balet anggapoy makapangipatalus ed sikara. 


9 Insan samay inkargadoy alak inkuantod ari, “Akoen kod sayan agew a nankasalanan ak. 
10 Nen nampasnuk kad siak tan samay pangulon panadiro, impaipriso mo kami ed abung na kapitan da ray guardia. 
11 Aminsan a labi, nankogip kami, et nandomaay talus da ra may kogip mi. 
12 Walad may kaiba min sakey a Hebreon malangwer ya aripen na kapitan da ray guardia. Imbaga mid sikato ra may kogip mi, insan to ra impatalus. 
13 Tinmua ya amin so imbaga to: impawil mo ak ed gendat a kimey ko, balet pinatey mo may panadiro.” 


14 Impaawit nen ari si Jose, kanyan nipaway a tampol ed prisowan. Kasumpal ton nambalbas tan nampales, pinmarontal ed ari. 
15 Inkuan na arid sikato, “Walay kogip ko, et anggapoy makapangipatalus. Abalitaan kon nayarian moy mangipatalus na kogip.” 


16 Inmebat si Jose, “Ag ko nayarian, Kagalang kon Ari; balet say Dios so makapangiter na dugan talus na kogip.” 


17 Inkuan na ari, “Kinogip kon manalalagey ak ed pandel na Ilog na Nilo. 
18 Kabebekta sinmakbit a nanlapud ilog so pitoran baka a mararakep tan matataba, tan nankabkab ira na dika. 
19 Insan sinmakbit met so pitoran baka a mapmabeng tan kapokepokel. Sankaaliwaan iran bakan anengneng kod intiron Egipto. 
20 Saramay mapmabeng a baka kinan da ra may matataba, 
21 balet ag nabaloan so impangan da, ta ag met naoman so nengneng da. Abangon ak ed satan. 
22 Kinogip ko met ya anengneng kon pinmaway so pitoran dawa a maiiyan tan matatakken. 
23 Insan pinmaway met so pitoran dawa ya apa tan amaga, lapud adalan na dagem a nanlapud kalawakan. 
24 Saramay pitoran apa a dawa inakmun da ra may pitoran maiiyan. Imbagak ira yan kogip ko ed saray salamangkiro, balet anggapod sikaray makapangipatalus ed siak.” 


25 Inkuanen Jose, “Saksakey so talus da ra yan duan kogip mo; imbagay Dios ed sika so gawaen to. 
26 Saramay pitoran baka a matataba kabaliksan day pitoran taon, tan saramay pitoran dawa a maiiyan kabaliksan da met so pitoran taon; saksakey so kabaliksan da. 
27 Saramay pitoran baka a mapmabeng a sinmakbit, tan saramay pitoran dawa ya apa tan amagaan lapud adalan na dagem a nanlapud kalawakan, kabaliksan day pitoy taon a walay eras. 
28 Onung na imbagak lad sika, impanengneng na Dios ed sika so gawaen to. 
29 Onsabiy pitoy taon a walay inawa ed intiron dalin na Egipto. 
30 Kasumpal to ya, ontombuk so pitoy taon a walay eras; nalingwanan ira may maung a taon, ta say eras deralen toy intiron bansa. 
31 Nalingwanan imay panaon na inawa, ta ontombuk so mapalalon eras. 
32 Say impakapidwa na kogip mo kabaliksan to a say Dios tinibokel to lad kanunotan to yan gawaen, tan asingger lan nagawa. 


33 “Natan mamili kay sakey a toon makabat tan maisip, tan ipasen mon inkargado ed intiron bansa. 
34 Mamili ka met na saray arum ya opisyal a mantipon na kakalima na amin a bungay dalin legan na pitoy taon a daakan so naani. 
35 Patipon mon amin iray kakanen legan na saray onsabin maung a taon, tan itdan mo ray pakaoley a mangisinup ed kamalir diad saray siudad, tan pabantayan mo ra. 
36 Saray taganon atipon igana ran para saray onsabin pitoran taon a walay eras ed Egipto, pian ag naerasan iray totood Egipto.” 

Nagmaliw a Gobirnador ed Egipto si Jose 


37 Sayan plano inabubonan na ari tan saray opisyal to, 
38 tan inkuantod sikara, “Anggapo lay naalmo tayon magmaung a too nen say si Jose, ta walad sikato so ispiritu na Dios.” 
39 Inkuan na ari ed kinen Jose, “Impanengneng na Dios ed sika yan amin, kanyan anggapoy ontalonad sika ed kakabatan tan kaisipan. 
40 Ipasen ta kan inkargado ed bansak, tan onuren na totook iray amin a ganggan mo. Sikay onkumadwad siak ed pakaoley. 
41 Toroen ta ka natan a gobirnador na intiron Egipto.” 
42 Inekal na ari so singsing to a panagmarka, insan to insolung ed gamet nen Jose. Sinolungan toy kawes a linen, tan initdan toy kadinan balituk a para beklew to. 
43 Impaikana to ed kinen Jose so kumadwan karwahi to, insan saray guardiad palasio nambabando rad onaan to, “Paliis kayo! Paliis kayo!” Onya so inkatoro nen Jose a gobirnador ed intiron Egipto. 
44 Inkuan na ari ed sikato, “Siak so ari, sikay onkumadwa, et anggapod intiron Egipto so makagawa na antokaman no anggapoy abuloy mo.” 
45-46 Initdan toy Jose na balon ngaran: Zafenat-panea. Initdan to met na asawa a si Asenat ya anak nen Potifera a pari ed siudad na Heliopolis. 

Mantaoy talomplo si Jose nen ginmapon manlingkur ed ari na Egipto. Nampatanir ed ari tan nanliber-liber ed intiron Egipto. 
47 Legan na pitoy taon na inawa, amayamay so naani. 
48 Tinipon nen Jose ray amin a naani legan na saramay pitoy taon, tan inkamalir to rad saray siudad. Diad balang siudad tinipon to ray naani ed kaalogan a kaabay to. 
49 Singa karakel na buer ed dayat so atipon to. Diad karakel da, tinondaan to la ran sinukat. 


50 Kasakbayan a sinmabi ra may taon na eras, awalaay Jose na duaran anak a lalaki diad kinen asawa ton Asenat. 
51 Inkuanto, “Impalingwanan na Dios iray amin a kairapan ko a pati say pakakailiw kod pamilya na amak”; kanyan inngaran to na Manases* imay pangulowan ya anak to. 
52 Inkuanto met, “Say Dios initdan to ak na anak ed sayan dalin a paniirapan ko”; kanyan inngaran to na Efraim† imay kumadwan anak to. 


53 Nansamput ira may pitoy taon na inawa ed Egipto, 
54 tan ginmapo lay pitoy taon na eras, onung na samay imbaga nen Jose. Walay eras ed arum a bansa, balet walay nakan na saray totoo ed intiron Egipto. 
55 Nen anggapo lay nakan da ray Egipsio, linma rad ari. Inkuantod sikara, “Laka yod kinen Jose tan gawa yoy ibaga to.” 
56 Nen kinmayat so eras ed intiron bansa, inlokas nen Jose iray amin a kamalir tan nilakoan to ray Egipsio, ta mapalalo lan tuay eras. 
57 Linmad Egipto iray katoowan ed intiron mundo ta nansaliw iray tagano ed kinen Jose, lapud mapalalo lay eras ed inerman a pasen.  

Linmad Egipto iray Agagi nen Jose a Manaliw na Trigo 


1 Nen nadngelan nen Jacob a walay trigo ed Egipto, inkuantod saray lalakin anak to, “Akin et ag kayo onggalaw? 
2 Abalitaan ko a walay trigo ed Egipto; laka yod man a manaliw, pian ag itayo ompatey ed eras.” 
3 Kanyan linmad Egipto ray samploran agagi nen Jose ed ama, ta manaliw iray trigo. 
4 Balet ag imbaki nen Jacob si Benjamin ya agin peteg nen Jose, ta ompan walay maoges a nagawad sikato. 


5 Saray anak nen Jacob et wala ray kaiba ran manaliw met na trigo, ta walay eras ed Canaan. 
6 Si Jose, lapud sikatoy gobirnador na Egipto, so manlalako na ilik ed saray totood intiron mundo. Sinmabi ra may agagi to, tan dinmakmomo rad sikato ya anggad dalin so lupa ra. 
7 Nen anengneng nen Jose ira may agagi to, abirbir to ra, balet impanengneng ton singa ag to ra kabat. Masebeg a tinepet tod sikara, “Iner so nanlapwan yo?” 

“Nanlapu kamid Canaan; linma kami dian manaliw na tagano,” ebat da. 


8 Abirbir ira nen Jose, balet ag da abirbir. 
9 Anunotan to ra may kogip ton nipaakar ed sikara, et inkuanto, “Ispia kayo; linma ki dian mannengneng no antoy kakapoyan na bansa mi.” 


10 “Andi, katawan,” ebat da. “Linma kami dia, sikamin aripen mo, ta manaliw kamiy tagano. 
11 Sanaagi kamin amin. Aliwa kamin ispia; maung kamin totoo.” 


12 Inkuanen Jose ed sikara, “Andi! Linma ki dian mannengneng no antoy kakapoyan na bansa mi.” 


13 Inkuanda, “Labindua kamin amin a sanaagi; saksakey so ama mi a wala natan ed Canaan. Inatey lay sakey ya agi mi tan atilak ed ama mi so sankayogtanan. 


14 “Duga may kuanko,” ebat nen Jose. “Ispia kayon tua. 
15 Onyay panubok kod sikayo: Isambak ed ngaray ari ya ag kayo dia makaalis, anggad nanengneng ko dia so yogtan ya agi yo. 
16 Ompawil so sakey ed sikayo a mangawit ed sikato dia. Guardiaan iray natilak ed sikayo, anggad nasubok no tuay ibabaga yo. Ta no aliwan tua, diad ngaran na mabilay ya ari, peteg ya ispia kayo.” 
17 Kasumpal to ya, impaipriso to ran taloy agew. 


18 Diad kumatlon agew, inkuanen Jose ed sikara, “Sakey ak a toon walay takot tod Dios, kanyan ag ta kayo papatey no gawaen yoy ibagak. 
19 Pian napaneknekan ya aliwa kayon matila, natilak so sakey ed sikayo ed prisowan a nanayaman yo; sikayo ran arum, nayarian yo lay onsempet, ta iyakar yod saray narasan a pamilya yo so trigo a sinaliw yo. 
20 Insan awit yo dia tay yogtan ya agi yo. Napaneknekan ed satan ya ag kayo mantitila, et ag ta kayo papatey.” 

Inmabuloy irad saya, 
21 tan inkuan na sakey tan sakey ed sikara, “Nankasalanan itayo ed samay ginawa tayod agi tayo; anengneng tayoy baleg ya irap to nen akikasid sikatayo, balet ag tayo dinengel. Kanyan wala tayo natan ed sayan irap.” 


22 Inkuanen Ruben, “Imbagak ed sikayon ag yo didiwiten, et ag yo ak met dinengel. Natan nadudusa itayo, lapud impatey to.” 
23 Atalusan nen Jose so ibabaga ra, balet ag da amta, ta misasalita rad sikato diad panamegley na sakey a manangipatalus. 
24 Inmarawid sikara si Jose tan nanakis. Nen nayarian to lay mansalita, pinmawil, pinili toy Simeon, tan impaitaker ton sankanengneng da. 

Pinmawil ed Canaan iray Agagi nen Jose 


25 Ingganggan nen Jose a panoen na trigo ira may sako na agagi to, ipawil so kuarta na balang sakey ed dilin sako to, tan itdan iray kakanen a para panakar da. Agawa ra yan amin. 
26 Inlogan na saramay sanaagi ed beneg na saray asno so trigo a sinaliw da, insan la ra sinmiput. 
27 Diad pasen a nampalabasan day labi, nilokasan na sakey ed sikara so sako to, ta pakanen toy asno to, et nalmo tod tapew na kargay sako imay kuartan imbayar to. 
28 “Nipawil may kuartak,” ineyag tod saray agagi to. “Wadyad sakok.” Apagaan ira tan diad takot da nantetepetan ira, “Anto yan ginawa na Dios ed sikatayo?” 


29 Kasabi rad Canaan, imbaga rad kinen ama ra so amin ya agawad sikara: 
30 “Masebesebeg ya akitongtong ed sikami so gobirnador na Egipto, tan papalsaan to kamin maniispia ed bansa to. 
31 ‘Aliwa kamin ispia,’ ebat mi, ‘maung kamin totoo. 
32 Labindua kamin amin a sanaagi, tan saksakey so ama mi. Inatey lay sakey ya agi mi, tan walad Canaan a kaiba nen ama mi so sankayogtanan.’ 
33 Inmebat imay too, ‘Onyay pakaamtaan ko no talagan maung kayon totoo: Ontilak so sakey ed sikayo; saray arum onsempet la ran mangawit na ilik ed saray narasan a pamilya yo. 
34 Awit yo diay sankayogtanan ya agi yo. Naamtaan kod satan ya aliwa kayon ispia, no ag ingen maung a totoo; ipawil kod sikayoy agi yo, tan nayarian yo diay manayam tan mannigosio.’ ” 


35 Nen inekal day karga na sako ra, nalmo na balang sakey so supot na kuarta to; nen anengneng da may kuarta, asabian ira tan si ama ra na takot. 
36 Inkuanen ama ra, “Labay yon naandin amin iray anak ko? Anggapo lay Jose; anggapo met lay Simeon; tan natan labay yo met ya alaey Benjamin. Siak so maniirap!” 


37 Inkuanen Ruben ed ama to, “No ag ko nipawil ed sikayo si Benjamin, nayarian yon pateyen iray duaran anak kon lalaki. Imatalek yod siak; asikasoen ko tan ipawil kod sikayo.” 


38 Balet inkuanen Jacob, “Ag nayarin milad sikayoy anak ko; inatey lay agi to, tan sikato labat lay atilak. Nayarin walay maoges a nagawad sikato diad dalan. Masiken ak la; ompatey ak ed ermen ya iter yod siak.”  

Pinmawil ed Egipto iray Agagi nen Jose a Kaiba ray Benjamin 


1 Linmoor so eras ed Canaan. 
2 Nen naoput la na pamilya nen Jacob imay trigo a nanlapud Egipto, inkuanen Jacob ed saray anak ton lalaki, “Pawil kayo, ta manaliw kayoy daiset a nakan tayo.” 


3 Inkuanen Juda ed sikato, “Impurpurek to may too ya ag kami naawat ed arap to no ag mi kaibay agi mi. 
4 No onabuloy kayon awiten miy agi mi, onla kamin manaliw na tagano a para sikayo. 
5 No ag kayo, ag kami met la onla, ta imbaga to may too ya ag kami naawat ed arap to no ag mi kaibay agi mi.” 


6 Inkuanen Jacob, “Akin et initdan yo ak na ontan lan gunigon diad impangibaga yon wala niy agi yo?” 


7 Inmebat ira, “Ag tinondaan na samay too a tinepet so nipaakar ed sikami tan say pamilya tayo, ‘Mabilay niya ama yo? Wala niy agi yo?’ Nepeg min ebatan iray tepet to. Panoy pakaamta min paawit toy agi mi?” 


8 Inkuanen Juda ed kinen ama to, “Ipila yod siak si Benjamin, et onla kami lan tampol. Diad satan anggapod sikatayoy ompatey ed eras. 
9 Ipostak so bilay ko tan siak so makaoley ed sikato. No ag ko nipawil a mabilay ed sikayo, siak so mangakoy tetel ed anggad angga. 
10 No ag kami komun naabalan abaybayag, akakar tan akapawil kami la ya amidwa.” 


11 Inkuanen ama ra, “No ontan so nepeg a nagawa, onyay gawa yo sirin: Mangawit kayoy sankamaungan iran bungay dalin, ikarga yod saray balkut yo, tan irigalo yo rad satay gobirnador: pigaran pasas, daiset a dilo, saray rikado, alponsigo, tan almindra. 
12 Mangawit kayo met na kuartan mamidway karakel nen samay onaan ya inawit yo, ta nepeg yon ipawil imay kuartan walad saray sako yo. Nayarin lingo labat iman. 
13 Awit yo sirin si agi yo, insan ki la onla. 
14 Iyabuloy komun na Dios a Makapanyarin-amin a kasian to kayo tay too, pian ipawil tod sikayo si Benjamin tan samay sakey ya agi yo. Para say siak, no nepeg a naandid siak iray anak ko, sipaparaan ak.” 


15 Kanyan saramay sanaagi inala da ra may irigalo ra tan samay kuarta, insan la ra linmad Egipto a kaiba ray Benjamin. Kasabi ra, pinmarontal irad kinen Jose. 
16 Nen anengneng nen Jose a kaiba ray Benjamin, inkuantod aripen ya inkargadod abung to, “Itagar mod abung ira yan totoo. Mirongo rad siak no ogto, kanyan mamatas kay sakey ya ayep tan iparaan mo.” 
17 Sinumpal to may aripen so pagagawad sikato, tan intagar tod abung nen Jose ira may sanaagi. 


18 Nen oonla la rad abung, natatakot ira tan inkuandad sikaran dili, “Niaakar kami dia lapud samay kuartan nipawil ed saray sako mi nen onaan ya inyakar mi dia. Biglaan da kamin dogpaan, alaen da ray asno mi, tan gawaen da kamin aripen to.” 
19 Nen wala rad puirtay abung, inkuandad samay inkargado, 
20 “Wala pay ibaga mid sika. Linma kami la dian analiw na tagano. 
21 Nen ompapawil kami la, tinmonda kamin nampainawa, et nen nilokasan mi ray sako mi, nalmoy balang sakey ed sikami so kuarta to. Natan, inawit mi ra dian ipawil ed sika. 
22 Wala met so awit min kuartan panaliw mi na tagano. Ag mi amta no siopay angipawil ed saray sako mi na samay kuarta.” 


23 Inkuanto may aripen, “Ag kayo mapaga. Ag kayo natatakot. Angangko say Dios yo, say Dios na ama yo, so angipawil na kuarta yo. Inawat kod saman so bayar yo.” Insan inyakar tod sikara si Simeon. 


24 Samay aripen inyakar tod abung ira may sanaagi. Initdan to ray danum a panoras day sali ra, tan pinakan to ray asno ra. 
25 Imparaan da ra may rigalon iter dad kinen Jose no onsabid kaagewan, ta nibagad sikaran mirongo rad sikato. 
26 Nen sinmabiy Jose, inyakar dad sikato ra may rigalo ra, tan dinmakmomo ra ed arap to ya anggad dalin so lupa ra. 
27 Tinepet toy kipapasen da, insan to ni tinepet, “Komusta may ama yon asalita yod siak? Mabilay ni tan maksil ni?” 


28 Inmebat ira, “Say ama mi a mugmon aripen mo et mabilay ni tan maksil ni.” Insan tinmalimukor ira tan tinmuek irad sikato. 


29 Nen anengneng nen Jose si Benjamin ya agi ton peteg inkuanto, “Sikato ya sirin so sankayogtanan ya agi yo ya asalita yod siak. Bindisionan ka komuy Dios, anak ko.” 
30 Insan biglan tinmaynan si Jose, ta napnoy puso to na panangarod kinen agi to. Ngalngali la makaakis, kanyan linmad kuarto to tan diman nanakis. 
31 Kasumpal ton nandilamus, pinmaway, binembenan toy inkasikato, tan ingganggan ton isaklang da la ray lamisaan. 
32 Sakey a lamisaan so anganan nen Jose, tan sananey so anganan da ray agagi to. Sananey met so anganan da ray Egipsio a mangakan diman, ta ipapasen dan ag onkana ray Hebreo a mirongod sikara. 
33 Akayorung iray sanaagi ed lamisan a walad arap nen Jose, manlapud pangulowan ya anggad yogtan. Nen anengneng da so pasen ed lamisaan na balang sakey ed sikara, nannenengnengan ira diad pankelaw da. 
34 Nanlapud lamisaan nen Jose so niparongod sikara; si Benjamin maminliman karakel so niiter ed sikato nen saramay arum. Angan tan inminom ira a kaiba ray Jose, tan ontan lay likeliket da.  

Say Kupa a Naandi 


1 Ingganggan nen Jose imay aripen ya inkargadoy abung to, “Panom iray sako ra na tagano a nayarian dan sakbaten, tan ipawil mod tapew na kargay sako so kuarta na balang sakey ed sikara. 
2 Ikargam ed tapew na kargay sako to may yogtan so kupak a pilak, tan say kuarta to.” Inonur na aripen so ganggan ed sikato. 
3 Nen ontombuk a kabwasan, asakbay a sinmiput ira may sanaagi ya akakabayo rad asno ra. 
4 Nen ag ni ra akaarawid siudad, inkuanen Jose ed samay aripen ya inkargadod abung to, “Abot mo ra man a totoo tan tepet mod sikara, ‘Akin et kaogsan so imbales yod kamaungan nen amok? 
5 Akin et tinakew yoy pilak a kupa to?* Sikato man a kupa so paniinoman to tan pampaparlesan to. Balbaleg a kaogsan so ginawa yo!’ ” 


6 Nen nabot ira na samay aripen, inolit to ra man a salita. 
7 Inmebat ira, “Antoy labay mon ibaga diad pansasalitam na ontan? Sambaan mi ya ag mi ginawa tay ibabagam. 
8 Kabat mo ya impawil mid sika manlapud Canaan imay kuartan nalmo mi ed tapew na saray karga na sako mi. Akin et manakew kami na pilak o balituk ed abung na amom? 
9 No naalmod sakey ed sikami itay kupan abalang, nepeg toy napatey tan magmaliw ya aripen mo iray arum ed sikami.” 


10 Inkuanto, “Onabuloy ak ed satan, balet say pakalmoan labat na kupa so magmaliw ya aripen ko, tan saray arum nayarian da lay onla.” 
11 Kanyan tampol ya inyabeba dad dalin iray sako ra, insan da ra nilolokasan. 
12 Nananap a maung imay aripen nen Jose; pinalapu tod sankapangulowanan ya anggad sankayogtanan, et nalmod sako nen Benjamin imay kupa. 
13 Pinipilat na saramay sanaagi iray kawes da a pangipanengneng day ermen da, impapawil da ra may sako ra ed beneg na saray asno ra, insan ira pinmawil ed siudad. 


14 Nen sinmabid abung nen Jose si Juda tan saray agagi to, wadman niy Jose. Dinmakmomo rad arap to, 
15 tan inkuanto, “Antoy ginawa yo? Ag yo ta amta a siak a toon manoley et naerel ta kayo diad panamegley na panagparles?” 


16 “Antoy nibaga mi?” kuanen Juda. “Panoy pankatonungan mi? Panoy pakapangipanengneng min anggapoy kasalanan mi? Say Dios a dili so amapapaway ed kasalanan mi. Natan, aripen yo kami lan amin, aliwan saman labat so akalmoay kupa.” 


17 Inkuanen Jose, “Andi, ag ko tan balut gawaen! Saman labat so akalmoay kupa so magmaliw ya aripen ko. Saray arum ed sikayo, nayarian yo lay onsempet ed kinen ama yo.” 

Kinerew nen Juda so Pakapawil nen Benjamin 


18 Inmasingger si Juda ed kinen Jose tan inkuanto, “Abuloyan mo ak pan misalitad sika. Ag ka komun mamapasnuk ed siak, O katawan; kaparam lay ari. 
19 Tinepet mod sikami no walay ama mi o agi mi. 
20 Inyebat min walay ama min masiken la tan sakey ya agi min sankayogtanan a nianak nen matakken lay ama mi. Inatey lay agi to yan ogaw tan sikato labat so mabilay ya anak nen ina to, kanyan ontan lay panangarod sikato nen ama mi. 
21 Ingganggan mon awiten mi dia, pian nanengneng mo, 
22 tan inyebat min mairap ya iyarawid kinen ama to, ta ompan ipatey ya nen ama to. 
23 Inkuan mo balet ya ag kami la makapiarapan ed sika no ag mi kaiba. 


24 “Nen pinmawil kamid kinen ama mi, sinalita mid sikaray imbagam. 
25 Insan inkuanda, ‘Pawil kayo, ta manaliw kayoy daiset a tagano tayo.’ 
26 Inmebat kamin ag kami makapawil; ag kami makapiarapan ed sika no ag mi kaibay sankayogtanan ya agi mi. 
27 Inkuandad sikami, ‘Kabat yon dogduaray inanak nen Raquel ya asawak. 
28 Naandi lay sakey; nayarin say laman to et binibingkas na ayep ed katakelan, ta ag ko nin balut anengneng nanlapud saman. 
29 No alaen yod siak lamet yay agi yo, et walay nagawad sikato, ompatey ak ed ermen ya iter yod siak, siak a masiken la.’ 


30-31 “Ompatey si ama mi no nanengneng ton ag ko kaibay ogaw diad ipawil mi. Singa nansoldungan so pait da. Diad kinamasiken da la, ipatey da yan ermen ya iter mid sikara. 
32 Sakey ni, impotikak ed kinen amak so bilay ko para sayan ogaw. Imbagak ed sikara a no ag ko nipawil ed sikara yan ogaw, akoen koy tetel ed intiron bilay ko. 
33 Natan sirin, siak lay ontilak ya aripen mo; papawil mo a kaiba to ray agagi to. 
34 Ta panoy ipawil kod kindi amak no ag ko kaiba? Ag ko nitepel ya ipasakbat yan gunigon ed kindi amak.”  

Impaamta nen Jose so Sikaton dili 


1 Ag la napokpokan nen Jose so liknaan to diad arap na saray aripen to, kanyan pinapaway to ran amin. Anggapoy atilak ed saramay aripen to nen impaamta toy sikaton dili ed saramay agagi to. 
2 Diad kasil na pansibsibek to, arengel na saray Egipsio, et imbalita ra ya ed ari. 
3 Inkuanen Jose ed saramay agagi to, “Siak si Jose. Mabilay nin tuay amak?” Balet diad ontan lan takot da ra may agagi to, ag ira makaebat. 
4 Insan inkuanen Jose ed sikara, “Asingger kayo pa.” Sinmingger ira, insan inkuanto, “Siak si agi yon Jose ya inlako yod Egipto. 
5 Ag kayo mapaga tan ag yo tetetelen so sikayon dili lapud inlako yo ak dia. Ta say Dios so angibakid siak dia ya onaan nen say sikayo, pian mambilay iray totoo. 
6 Kumadwa yan taon labat na eras; wala niy limaran taon ya ag nayariy mambaka tan anggapoy naani. 
7 Say Dios so angibakid siak ya onaan nen say sikayo, pian nilaban kayo diad panamegley na sayan makapakelaw ya inkagawa, tan mambilay kayo tan saray kabyangay boleg yo. 
8 Kanyan aliwan sikayo so angibakid siak dia, no ag ta say Dios. Ginawa to ak a sankatageyan ya opisyal na ari. Siak to inkargado ed intiron bansa to; siak so manoley ed intiron Egipto. 


9 “Natan sirin, ganatan yoy ompawil ed kindi ama tayo tan ibaga yod sikara yan papaibaga nen anak dan si Jose, ‘Say Dios impagmaliw to ak a manoley ed intiron Egipto; dago kayon tampol ed siak. 
10 Nayarian yoy manayam ed dalin na Gosen, pian asingger kayod siak—sikayo, saray anak yo, saray apo yo, saray karniro yo, saray kanding yo, saray baka yo, tan saray arum nin kayaryan yo. 
11 No wala kayod Gosen, naasikaso ta kayo. Wala niy limay taon na eras, et ag ko labay a naerasan kayo, saray pamilya yo, tan saray ayayep yo.’ ” 


12 Intuloy nen Jose ya inkuan, “Natan amin yo, pati sika Benjamin, nanenengneng yo a siak a talaga si Jose. 
13 Ibaga yod kinen amak so ontan lan pakapanyarik dia ed Egipto, tan ibaga yoy amin ya anengneng yo. Insan ganatan yon iyakar ira dia ed siak.” 


14 Nilakap toy Benjamin ya agi to tan nilakap met nen Benjamin, insan ira manakis a dua. 
15 Manakakis ni nen nilalakap tan inaanguban ton sansakey iray agagi to. Kasumpal to ya, akitongtong ed sikato ray agagi to. 


16 Nen sinmabid palasio so balita a sinmabi ray agagi nen Jose, akaliket so ari tan saray opisyal to. 
17 Inkuantod kinen Jose. “Ibagam ed saray agagim a kargaan da ray beneg na ayayep da, onsempet irad dalin na Canaan, 
18 tan awiten day ama ra tan saray pamilya ra no ompawil ira dia. Iter kod sikaray sankamaungan a dalin ed Egipto, pian onsoluk so taganon pambilay da. 
19 Ibagam met ed sikara a mangawit iray pigaran kariton a manlapud Egipto, pian walay naloganan na saray kaasawaan da tan saray ankelag nin anak da. Paawit mo diay ama ra, no ompawil ira. 
20 Ag da kapagaan ya itilak iray kayaryan da, ta naitdan ira na sankamaungan a dalin ed Egipto.” 


21 Sinumpal na saray anak nen Jacob so nibagad sikara. Initdan ira nen Jose na pigaran kariton, onung ed ganggan na ari, tan say nakan ed pambiahi ra. 
22 Initdan to met so balang sakey ed sikara na kawes ya ipales da, balet initdan toy Benjamin na talon lasus a kuartan pilak tan limaran kawes. 
23 Impawitan toy ama to na samploran asno a napnoy beneg da na sankamaungan iran bungay dalin ed Egipto, tan samploran asno a napnoy beneg da na trigo, tinapay, tan arum ni ran kakanen a para pambiahi nen ama to. 
24 Pinasiput to ray agagi to tan binilin to ra, “Ag kayo mansesebeg ed dalan.” 


25 Tinmaynan ira sirin ed Egipto tan sinmempet irad kinen ama ran Jacob ed Canaan. 
26 “Mabilay niy Jose!” inkuandad sikato. “Sikatoy manooley ed intiron Egipto!” Ag akaskasel si Jacob, tan ag to ra panisiaan. 


27 Balet nen asalita rad sikaton amin iray imbaga nen Jose ed sikara, tan anengneng to ra may kariton ya impaawit nen Jose a loganan to, kinmasil so liknaan to. 
28 Insan inkuanto, “Mabilay niy anak kon Jose! Anto niy kerewen ko? Nakaukolan ya onla ak, pian nanengneng ko kasakbayan na ipatey ko.”  

Linmad Egipto si Jacob tan say Pamilya to 


1 Binalkut nen Jacob so amin a kayaryan to, linmad Beer-seba, tan diman angisaklang na saray bagat ed Dios nen ama ton Isaac. 
2 Akisalitay Dios ed sikato diad panamegley na sakey a pasingayew ed labi tan inkuanto, “Jacob, Jacob!” 

“Wadya ak! Anto man?” ebat to. 


3 “Siak so Dios, say Dios nen amam,” inkuanto. “Ag ka natatakot ya onlad Egipto; gawaen kod man a baleg a bansa iray kabyangay boleg mo. 
4 Ibaan ta kayod man, tan ipawil kod sayan dalin iray kabyangay boleg mo. Walad diking moy Jose no ompatey ka.” 


5 Manlapud Beer-seba, nambiahi si Jacob. Saramay anak to inlogan day Jacob, saray ogogaw, tan saray kaasawaan da ed saramay kariton ya impawit na arid Egipto. 
6 Inawit da ray ayayep da tan amin a bengatlan akayaryan dad Canaan, tan linma rad Egipto. Inawit nen Jacob ya amin iray kabyangay boleg to: 
7 saray anak ton lalaki tan bibii, saray apo ton lalaki tan bibii. 


8 Sikara yay kabyangay pamilya nen Jacob ya akilad sikato ed Egipto: si Ruben a pangulowan ya anak to, 
9 tan saray lalakin anak nen Ruben: Hanoc, Fallu, Hezron, tan Carmi; 
10 si Simeon tan saray anak ton lalaki: Jemuel, Jamin, Ohad, Jakin, Zohar, tan Saul ya anak na biin Cananea; 
11 si Levi tan saray anak ton lalaki: Gerson, Coat, tan Merari; 
12 si Juda tan saray anak ton lalaki: Er, Onan, Sela, Fares, tan Zara (di Er tan Onan inatey irad Canaan); saray lalakin anak nen Fares et di Hezron tan Hamul; 
13 si Isacar tan saray anak ton lalaki: Tola, Pua, Job, tan Simron; 
14 si Zabulon tan saray anak ton lalaki: Sered, Elon, tan Jahleel. 
15 Sikara yay anak nen Jacob ed kinen Lea a nianak irad Mesopotamia. Kaiba ra met si Dina, say marikit ya anak nen Jacob. Talomplo tan talon amin iray kabyangay boleg nen Jacob ed kinen asawa ton Lea. 


16 Si Gad tan saray lalakin anak to: Zefon, Hagui, Suni, Ezbon, Eri, Arodi, tan Areli; 
17 si Aser tan saray lalakin anak to: Emna, Isva, Isvi, Beria, tan Sera ya agi ran bii. Saray lalakin anak nen Beria: Heber tan Malkiel. 
18 Sarayan labinanem et kabyangay boleg nen Jacob ed kinen Zilpa, samay aripen ya inter nen Laban ed kinen Lea ya anak to. 


19 Duaray lakin anak nen Raquel ya asawa nen Jacob: di Jose tan Benjamin. 
20 Diad Egipto duaray anak nen Jose, di Manases tan Efraim, ed kinen Asenat ya anak nen Potifera a pari ed Heliopolis. 
21 Saray lalakin anak nen Benjamin sikara di Bela, Beker, Asbel, Gera, Naaman, Ehi, Ros, Mupia, Hupim, tan Ard. 
22 Sarayan labinapat so kabyangay boleg nen Jacob ed kinen Raquel. 


23 Si Dan tan say anak ton laki a si Husim. 
24 Si Neftali tan saray lalakin anak to: Jazeel, Guni, Jezer, tan Silem. 
25 Sarayan pitoran lalaki so kabyangay boleg nen Jacob ed kinen Bilha, samay aripen ya inter nen Laban ed kinen Raquel ya anak to. 


26 Anemaplo tan anem ya amin iray anak tan apo nen Jacob a linmad Egipto, likud ed saray asawa na saray anak to. 
27 Duaray anak nen Jose ed Egipto, kanyan pitomplon amin so kabyangay pamilya nen Jacob a linmad Egipto. 

Si Jacob tan say Pamilya to ed Egipto 


28 Pinaona nen Jacob si Juda, ta kerewen tod Jose ya abeten to rad Gosen. Kasabi ra, 
29 linmogan si Jose ed karwahi to, insan linmad Gosen a mangabet ed kinen ama to. Kaasingger to, nilakap to, tan abayag a nanakis. 
30 Inkuanen Jacob ed kinen Jose, “Sipaparaan ak lan ompatey, natan ta anengneng ta ka tan amtak a mabilay ka ni.” 


31 Insan inkuanen Jose ed saray agagi to tan amin a kabyangay pamilya nen ama to, “Onla ak, ta ibagak ed ari a sinmabid siak iray agagik tan amin a kabyangay pamilya na amak a manaayam irad Canaan. 
32 Ibagak ed sikato a pumapastol kayo tan managkomponi kayoy ayayep; ibagak met ya inawit yo ra diay karniro yo, saray baka yo, tan amin a kayaryan yo. 
33 No tawagen kayoy ari tan tepeten to no antoy anapan yo, 
34 ag yo lilingwanan ya ibagan managkomponi kayoy ayayep a nanlapud gapo, a singa saray lalaki yo. Diad ontan, panayamen to kayod dalin na Gosen.” Imbaga ya nen Jose, ta ag labay a kaamung na saray taga Egipto iray pumapastol.  

1 Kanyan intagar nen Jose so limara ed saray agagi to tan linma rad ari. Inkuanen Jose ed sikato, “Sinmabin nanlapud Canaan ira di amak tan saray agagik a kaiba da ray karniro ra, saray baka ra, tan amin a kayaryan da. Wala ra natan ed Gosen.” 
2 Imparontal tod ari ira may agagi to. 
3 Inkuan na ari, “Antoy anapan yo?” 

Inmebat ira, “Pumapastol kami, a singa saray atateng mi. 
4 Linma kami dian manayam ed sayan bansa, ta lapud mapalalon eras ed Canaan, anggapoy pangipastolan mid saray karniro mi. Abuloyan yo kami pan manayam ed Gosen.” 


5 Inkuan na ari ed kinen Jose, “Natan ta sinmabi lay amam tan saray agagim, 
6 tan walad silong na pakayarim so intiron dalin na Egipto, panayam mo rad Gosen a sankamaungan a parti na bansa. No wala ra bilang so lalakin marunong a mankomponiy ayep, ipasen mo ran inkargado ed saray dilin ayayep ko.” 


7 Insan inyakar nen Jose ed ari so ama to. Si Jacob initdan toy ari na bindision to. 
8 Tinepet na ari, “Pigara lay taon mo?” 


9 Inmebat si Jacob, “Sanlasus tan talomplon taon lay impanbilay kon alis-alis so panayaman. Antikey tan mairap so bilay ko, ya aliwan singa saray atateng ko ya andokey so impanbilay da ya alis-alis met so nanayaman da.” 
10 Kasakbayan ya inmalis si Jacob binindisionan to may ari, insan la linma. 
11 Si Jose impanayam tod Egipto si ama to tan saray agagi to, tan inter tod sikaray sankamaungan a dalin a walad abay na siudad na Rameses, onung na ingganggay ari. 
12 Initdan met nen Jose na pambilay si ama to, saray agagi to, tan amin da ray arum a kabyangay pamilya nen ama to, pati say sankayogtanan ya anak. 

Say Eras 


13 Dinmalan so mapalalon eras ta anggapoy nakan ed amin a pasen, et kinmapoy iray totood Egipto tan Canaan. 
14 Kapag manaliw iray trigo, tiponen nen Jose so kuarta tan iyakar tod palasio. 
15 Nen naoput lad Egipto tan Canaan so kuarta, linmad kinen Jose ray taga Egipto tan inkuanda, “Itdan mo kamiy nakan! Ag mo kami papaolyan ya ompatey. Anggapo lay kuarta mi.” 


16 Inmebat si Jose, “Awit yo ra diay ayayep yo; sikara lay ibayar yod tagano ya iter kod sikayo, no anggapo lay kuarta yo.” 
17 Kanyan inawit dad kinen Jose iray ayayep dan kabayo, karniro, kanding, baka, tan asno. Diad saman a taon, initdan to ray nakan a salat na saray ayayep da. 


18 Nen ontombuk a taon linma rad sikato tan inkuanda, “Ag mi iyamut ed sika ya anggapo lay kuarta mi; pati saray ayayep mi et kayaryan mo la ra. Anggapo lay nakdaan ya iter mid sika likud ed saray laman mi tan saray dalin mi. 
19 Ag mo kami papaolyan ya ompatey. Gawam so manepeg a polaing! Ag mo aabuloyan a nataynan iray kaalogan mi. Itdan mo kami lay nakan, ta sikami tan saray dalin mi lay ombayar. Magmaliw kamin aripen na ari, tan kayaryan to la ray dalin mi. Itdan mo kami na trigo a pambilay mi tan say bini ya itanem mid kaalogan mi.” 


20 Sinaliw nen Jose a para ari so amin a dalin ed Egipto. Apasootan ya amin iray Egipsio a mangilakoy dalin da, ta mapalaloy eras. Nagmaliw sirin a kayaryan na ari so amin a dalin. 
21 Manlapud sakey a samput ya anggad sananey a samput na Egipto, impagmaliw nen Jose ya aripen iray totoo. 
22 Say dalin labat na saray papari so ag to sinaliw. Ag da kinaukolan ya ilako ray dalin da, ta walay inter na ari a pambilay da. 
23 Inkuanen Jose ed saray totoo, “Sinaliw ta kayo la tan saray dalin yo a para ari. Niay trigo ya itanem yod kaalogan yo. 
24 No panagani, iter yoy kakalima ed ari. Say kera ikana yon bini tan tagano yo tan tagano na saray pamilya yo.” 


25 Inmebat ira, “Sinambot moy bilay mi tan maung kad sikami; paaripen kami lad ari.” 
26 Kanyan impaakseb nen Jose so sakey a ganggan ed Egipto a kayaryan na ari so kakalima na ani. Wala ni yan ganggan ya anggad natan. Saray dalin labat na papari so ag kayaryan na ari. 

Say Kaonuran a Kerew nen Jacob 


27 Nanayam ed Egipto ira may Israelita, diad Gosen; minmayaman ira tan dinmakerakel ira. 
28 Nanayam ed Egipto si Jacob na labimpitoy taon, anggad mantaon na sanlasus tan apataplo tan pito. 
29 Nen asingger lan ompatey, impatawag toy anak ton Jose tan inkuantod sikato, “Iyan moy limam ed nanleetan na saray ulpok* tan isipan mo ya ag mo ak ipopompon ed Egipto. 
30 Labay koy nipompon ed kawalaan da ray atateng ko; ipaway mo ak ed Egipto tan ipompon mo ak ed angipomponan ed sikara.” 

Inmebat si Jose, “Gawaen koy imbaga yo.” 


31 Inkuanen Jacob, “Mansamba ka a gawaen mo.” Nansamba si Jose, tan akisalamat si Jacob diad katri to.  

Binindisionan nen Jacob si Efraim tan si Manases 


1 Ag abayag ed samay impantongtong dan sanama, nibagad kinen Jose a mansasakit si ama to. Kanyan intagar to ray duaran lalakin anak to a di Manases tan Efraim, ta nengnengen day Jacob. 
2 Nen nibagad kinen Jacob a sinmabiy Jose ya ondalaw ed sikato, inanosan toy binmangon tan inmirung ed dokulan. 
3 Inkuanen Jacob ed kinen Jose, “Pinmayawar ed siak so Dios diad Luz ed dalin na Canaan tan binindisionan to ak. 
4 Inkuantod siak, ‘Parakelen kon maung so kabyangay pamilyam, pian magmaliw ya amayamay a bansa iray kabyangay boleg mo; iter kod saray kabyangay boleg mo yan dalin tan kayaryanen da ed anggad angga.’ ” 


5 Intuloy ya inkuanen Jacob, “Ibibilang kon anak iray duaran lalakin anak mo a nianak ed Egipto kasakbayan na inyakar ko dia; anak ko ra di Efraim tan Manases a singa di Ruben tan Simeon. 
6 No wala ni ray anak mon lalaki, ag ira nibilang ya anak ko; alaen day tawir da diad panamegley di Efraim tan Manases. 
7 Gagawaen ko ya, lapud kinen inam a Raquel. Kaermenan kon tuloy nen inatey si Raquel ed dalin na Canaan ya ag arawid Efrata, nen ompapawil ak a nanlapud Mesopotamia. Imponpon kod man diad gilig na dalan a mamaarap ed Efrata.” (Betlehem so tawag natan ed Efrata.) 


8 Nen anengneng nen Jacob iray anak nen Jose, tinepet to, “Siopa ra yan ogogaw?” 


9 Inmebat si Jose, “Anak ko ran inter na Dios ed siak diad Egipto.” 

Inmebat si Jacob, “Iyasingger mo ra diad siak, pian nabindisionan ko ra.” 
10 Korarap la ray mata nen Jacob, lapud masiken la, tan ngalngali la ag makanengneng. Inyasingger nen Jose ira may ogogaw ed sikato, nilakap to ra tan inanguban to ra. 
11 Inkuanen Jacob ed kinen Jose, “Ag kon balut inilaloan a nanengneng ta ka ni, et natan inyabuloy ni ingen na Dios a nanengneng kon pati saray anak mo.” 
12 Inala nen Jose ira may ogogaw ed akwalan nen Jacob tan dinmakmomon anggad dalin so lupa to. 


13 Inyan nen Jose si Efraim diad nikawigi nen Jacob tan si Manases diad nikawanan. 
14 Balet impankorusan nen Jacob iray taklay to, tan intapew tod olo nen Efraim so kawanan a lima to anggaman a sikatoy yogtan, tan say kawigin lima to diad tapew na olo nen Manases a sikatoy pangulowan. 
15 Insan to binindisionan ni Jose:* 

“Sarayan lalaki bindisionan ira komun na Dios, say Dios a nilingkuran di amak ya Abraham tan amak ya Isaac! 

Bindisionan ira komun na Dios ya angiwanwan ed siak ya anggad sayan agew! 


16 Bindisionan ira komun na anghil ya angipaliis ed siak ed antokaman a kaogsan. 

Mansiansia komun ed panamegley da so ngaran ko tan say ngaran di amak ya Abraham tan amak ya Isaac. 

Nawalaan ira komun na amayamay a kabyangay boleg.” 


17 Agoloy isip nen Jose nen anengneng ton intapew nen ama tod olo nen Efraim so kawanan a lima to; kanyan inala tod olo nen Efraim so lima nen ama to, ta iyalis tod olo nen Manases. 
18 Inkuantod kinen ama to, “Aliwan ontan, ama. Sikato yay pangulowan; itapew yod olo to so kawanan a lima yo.” 


19 Ag inmabuloy si ama to tan kuanto, “On, amtak anak ko. Magmaliw met a matalonggaring a totoo iray kabyangay boleg nen Manases. Balet magmaliw a matalonggaring ni so yogtan to nen say sikato, tan magmaliw a matalonan bansa iray kabyangay boleg to.” 


20 Diad saman ya agew binindisionan to met ira may ogogaw a kuanto, “Ikana na saray Israelita so kangaranan yo diad pamindision da. Ikuanda, ‘Pagmaliwen kayo komun na Dios a singa di Efraim tan Manases.’ ” Diad onya insaginonur nen Jacob si Manases ed kinen Efraim. 


21 Insan inkuanen Jacob ed kinen Jose, “Onung na sankanengneng mo, magano ak lan ompatey, balet mansiansian kaibam so Dios, tan papawilen to kad dalin na saray atateng mo. 
22 Diad sika, aliwan saray lalakin agagim, so pangitdan ko na Sikem, say mataban dalin a sinamsam kod saray Amorreo diad panamegley na ispadak tan panak.”  

Saray Kaonuran a Salita nen Jacob 


1 Impaawit nen Jacob iray anak ton lalaki tan kuanto, “Gali diad abay ko, ta ibagak so nagawad sikayo diad arapen a panaon: 


2 “Mantitipon tan dengel kayo, 

lalakin anak nen Jacob, 

Dengel kayod ama yon Israel. 

   


3 “Ruben ya anak kon pangulowan, 

sikay biskeg ko, 

Tan onaan ya anak ko nen kabisbiskegan ko, 

Say sankamapaatageyan tan sankabiskegan ed amin da ray anak kon lalaki. 


4 Singa ka mabiskeg a delap, 

Balet ag ka magmaliw a sankatalonggaringan, 

Lapud akiakdul kad inamung kon bii, 

Tan dinotakan moy dokulan na amam. 

   


5 “Sanagi ra di Simeon tan Levi. 

Ikakana ray armas dad panggawa ray deral. 


6 Ag ak mibalid maamut iran tongtongan da. 

Ag ak mibiang ed saray pandaragop da, 

Ta lapud petang na olo ra amatey iray totoo 

Tan nilopuy da ray bakan kalakyan a para galaw. 


7 Sakey a samba komuy niwala ed pasnuk da, lapud alablabas, 

Tan diad petang na olo ra, lapud mapalalon maruksa. 

Ikaykayat ko rad intiron dalin na Israel. 

Itaytayak ko rad saray totoo na Israel. 

   


8 “Juda, idayew ka na saray agagim a lalaki. 

Tetekmelan mod beklew iray kalaban mo. 

Ondakmomod sika iray lalakin agagim. 


9 Si Juda et singa lion. 

Papateyen to ray labay ton pateyen, insan ompapawil ed balaung to. 

Maninat-inat tan mandokul-dokul. 

Anggapoy makakpel a manigensigen ed sikato. 


10 Bembenan toy baston na ari. 

Manoley lawas iray kabyangay boleg to. 

Maniter ed sikato iray bansa na buis da 

Tan ondakmomo ran ontoluk ed sikato. 


11 Isisinger tod sengeg na ubas so kilaw ya asno to, 

Isisinger tod sankaabigan ya ubas. 

Ipepesak toy kawes to ed alak ya ambalangan singa dala. 


12 Ombabalanga ray mata to lapud kakainom toy alak. 

Ompopoti ray ngipen to lapud kakainom toy gatas. 

   


13 “Si Zabulon et manayam ed gilig na dayat. 

Magmaliw a puirto na saray barko iray sakop ton gilig na dayat. 

Say dalin to onsabi ya anggad Sidon. 

   


14 “Si Isacar et singa mabiskeg ya asno 

A mandokdokul ed leet na saray sapin a sako. 


15 Balet nanenengneng ton maung a pasen so pampapainawaan to 

Tan makaroyroyo so dalin. 

Ipaparaan toy takeb ton manakbat 

Tan sikatoy napapasoot a mankimey a sakey ya aripen. 

   


16 “Si Dan et manoley ed saray totoo to. 

Magmaliw iran singa saray arum a tribu na Israel. 


17 Magmaliw ya oleg ed gilig na dalan si Dan, 

Sakey a nanditan oleg diad gilig na basbas, 

A mangetket ed mokur na kabayo, 

Pian napelag a nabalongyar ed beneg to so akakabayo. 

   


18 “Manalagar ak na panangilaban mo, Katawan. 

   


19 “Dogpaan na sakey ya olup na 

matatakew si Gad, 

Balet poliktaran to ra, insan to ra osilan. 


20 “Panlapwan na masustansian tagano so dalin nen Aser. 

Mangiter na kakanen a manepeg ed ari. 

   


21 “Si Neftali et sakey ya ulsa a batik-batik ya anggan iner, 

Tan makapalikliket iray anak ton ankekelag.* 

   


22 “Si Jose et singa sakey ya asnod katakelan a walad gilig na sobul, 

Sakey a kilaw na kabayo a walad alusadsar na palandey.† 


23 Pinasyan dogpaan na saray kalaban to, 

Tan osilan dan awit day pana ra. 


24 Balet mansiasiansian mabiskeg so pana to, 

Tan napapabiskeg iray taklay to 

Diad panamegley na pakayari na Makapanyarin Dios nen Jacob. 

Napapabiskeg na Managpastol, say Manangyagel ed Israel. 


25 Say Dios na amam so ontutulong ed sika, 

Say Makapanyarin-amin a Dios a mamibindision ed sika, 

Na saray bindision ya oran a manlalapud tawen 

Tan aralem iran sobul a manlalapud dalem na dalin, 

Saray bindision ya amayamay a baka tan amayamay ya anak, 


26 Saray bindision a trigo tan saray rosas,‡ 

Saray bindision a dagdaan iran palandey,§ 

Saray makapalikliket a bengatlan manlalapud andi-anggaan iran pokdul. 

Mansiansia komun ira yan bindision ed olo nen Jose, 

Diad muling na samay nibiig nen saman ed saray agagi ton lalaki. 

   


27 “Si Benjamin et singa sakey a maruksan asod katakelan. 

Agew-labin mamangakan na napapatey to.” 


28 Sikara yay labinduan tribu na Israel, tan sikara yay kaonuran a salita nen ama ra nen bindisionan toy balang sakey ed sikara. 

Say Impatey tan say Impangiponpon ed kinen Jacob 


29 Insan ingganggan nen Jacob iray lalakin anak to, “Natan ta magano ak lan mitipon ed saray totook ya andi lad bilay, kerewen kon ipompon yo ak ya ipitipon ed amak tan saray lalakik diad lobuk a walad alog nen Efron a Heteo, 
30 diad Macpela a bokig na Mamre, diad dalin na Canaan. Sinaliw nen laki yon Abraham iman ya ongib tan alog ed kinen Efron a Heteo, pian pamponponan. 
31 Diman so angipomponan dad kindi laki Abraham tan di asawa ran Sara; diman so angipomponan ed kindi laki Isaac tan di asawa ran Rebeca; tan diman met so angipomponan kod kinen Lea. 
32 Asaliw ed saray Heteo ira may alog tan ongib. Diman yo ak ipompon.” 
33 Kayarin binilin nen Jacob iray anak ton lalaki, pinmawil a dinmokul, insan inatey.  

1 Intakba nen Jose so laman to ed kinen ama to, manakakis tan inaanguban tod lupa. 
2 Insan to ingganggan iray aripen ton doktor ya ibalsamo ray bangkay nen ama to. 
3 Apataplon agew so impakaibalsamod sikato a singa pakakaibalsamod karaklan. Insan pitomplon agew ya inermenan na saray Egipsio. 


4 Nen kayariy panaon na panagermen, inkuanen Jose ed saray opisyal na ari, “No walay panagmatalek yod siak, ibaga yo pad ari, 
5 ‘Nen ngalngali la ompatey so amak, impaisipan dad siak ya ipompon kod lobuk ya imparaan dad dalin na Canaan. Kanyan abuloyan yo ak pan onla, ta ipompon koy amak, insan ak dia ompawil.’ ” 


6 Inmebat so ari, “Laka, ta ipompon moy amam onung na insipan mon gawaen.” 


7 Kanyan linman imponpon nen Jose so ama to. Akilad kinen Jose iray amin ya opisyal na ari, saray lalakin atagey so kipapasen dad palasio, tan amin a manonan lalaki ed Egipto. 
8 Akilad sikato ray kabyangay pamilya to, saray lalakin agagi to, tan saray arum nin kabyangay pamilya nen ama to. Atilak ed dalin na Gosen iray ankekelag ya anak da, tan saray karniro, kanding, tan saray baka ra. 
9 Akila met ed sikato ray lalakin akalogan ed karwahi, tan saray akakabayo; dakerakel iran nanoolup. 


10 Nen akasabi rad pasen a panagilikan diad Atad a bokig na Jordan, nanggawa ra na andokey tan maermen a sirimonyay pompon. Pitoy agew a nanggaway Jose na sirimonyay ermen. 
11 Nen anengneng na saray Cananeo ira may totoon maneermen diad Atad inkuanda, “Sirimonya ya na ermen da ray Egipsio.” Sikato yay makasengeg no akin et atawag iman a pasen na Abel-mizraim.* 


12 Kanyan ginawa na saray lalakin anak nen Jacob so ingganggan tod sikara: 
13 inyakar dad Canaan so bangkay to, imponpon dad ongib ed Macpela a bokig na Mamre, diad samay alog a sinaliw nen Abraham ed kinen Efron a Heteo, ta ginawa ton pasen a pomponan. 
14 Kayarin nipompon nen Jose so bangkay nen ama to, pinmawil ed Egipto a kaiba to ray lalakin agagi to tan amin ya akilad sikaton akitolur. 

Pinabiskeg nen Jose so Linawa da ray Agagi ton Lalaki 


15 Kayariy impatey nen ama ra, inkuan na lalakin agagi nen Jose, “Nayarin bosulen itayo ni nen Jose tan mamplanon ombawid sikatayon amin, lapud samay ginawa tayod sikato.” 
16 Kanyan impaikuan dad kinen Jose, “Kasakbayan ya inatey si ama tayo, 
17 impaikuandad sika, ‘Pirdonam pa la ray agagim a lalaki ed samay kasalanan a ginawa rad sika.’ Pirdona mo kami pa la sirin natan ed samay kaogsan a ginawa mi, sikamin aripen na Dios nen amam.” Inmakis si Jose nen nadngel to yan impaibaga ra. 


18 Insan saray agagi ton dili so dinmago tan dinmakmomo rad sikato. Inkuanda, “Nia kami ran aripen mo.” 


19 Balet inkuanen Jose ed sikara, “Ag kayo natatakot; ag ko nayarian ya alaey pasen na Dios. 
20 Nankokomplutan yo ak a nanggawaay maoges, balet say Dios impagmaliw to a pankaabigan iman a kaogsan, pian makapambilay iray amayamay a totoo, saray totoon mabilay natan lapud saman ya agawa. 
21 Anggapoy nepeg yon takotan. Asikasoen ta kayo tan saray anak yo.” Onya so impamabiskeg toy linawa ra tan impanligliwa tod sikara. 

Say Impatey nen Jose 


22 Kaiba nen Jose a nanayam ed Egipto iray kabyangay pamilya nen ama to; sanlasus tan samploray taon to nen inatey. 
23 Naalagar to nin anengneng iray anak nen Efraim tan saray apo tod sikato. Mabilay ni nen naawat a kabyangan na pamilya to iray anak nen Makir, say lakin anak nen Manases. 
24 Inkuantod saray lalakin agagi to, “Ngalngali ak la ompatey, balet andi-saew ya asikasoen kayo na Dios, tan ipaway to kayod sayan dalin tan iyakar to kayod dalin a sinambaan ton iter ed kindi Abraham, Isaac, tan Jacob.” 
25 Insan kinerew tod saray totoo to a sambaan dan gawaen yan bilin to. Inkuanto, “Isipan yod siak a no say Dios et iyakar to kayod saman a dalin, piawit yo ray pokel ko.” 
26 Kanyan inatey si Jose nen mantaoy sanlasus tan samplora. Imbalsamo rad Egipto, insan da inkargad longun. 



* 1:1
 Diad gapoy gapo…dalin; odino Diad gapoy gapo pinalsa na Dios iray katawenan tan say dalin; odino Nen ginapwan na Dios a palsaen iray katawenan tan say dalin.

† 1:2
 pakayari na Dios; odino ispiritu na Dios; odino dagem a manlalapud Dios; odino makapakelaw a dagem.

‡ 1:14
 saray panaon; odino saray masanton pista.

§ 1:26
 Diad sakey a dagdaan a patalus saray amo tan saray atap; diad tikston Hebreo saray amon ayayep tan say intiron mundo.

* 2:3
 diad sayan agew asumpal toy impamalsa tod ganagana tan nampainawa; odino diad sayan agew sinumpal toy impamalsa tod ganagana.

† 2:4
 NA KATAWAN: No Yahweh so walad tikston Hebreo, balet ta Jehovah so abangonan a nikana, diad sayan patalus KATAWAN ya ankabaleg a litra so inkana, ta tinombuk so inkana na amayamay a patalus ed Ingglis. Wala ra balet so pigaran tiksto a Yahweh so inkana lapud totokuyen day ngaran na Dios.

‡ 2:7
 DALIN…TOO-TOO: Nampara so tanul na saray Hebreon salita a kabaliksan day “too-too” tan “dalin.”

§ 2:13
 Cus (na Mesopotamia); odino Sudan.

* 2:23
 BII…LAKI: Nampara so tanul na saray Hebreon salita a kabaliksan day “bii” tan “laki.”

* 3:5
 Dios; odino diriyos.

† 3:15
 da; odino to.

‡ 3:20
 EVA: Say tanul na sayan ngaran kapara toy Hebreon salita a kabaliksan toy “mabilay” tan diad sayan partiy libro kabaliksan toy “katoowan.”

§ 3:20
 ADAN: “Katoowan” so kabaliksan na sayan ngaran diad salitay Hebreo.

* 3:24
 KIRUBIN: Nengneng yoy glosario.

* 4:1
 CAIN: Say tanul na sayan ngaran kapara toy Hebreon salita a kabaliksan toy “nala.”

† 4:7
 manimimis ka komun; odino inawat ko komuy bagat mo.

‡ 4:8
 Diad pigaran dagdaan a patalus Mamasyar ta ed kaalogan; anggapo ra ya ed salitay Hebreo.

§ 4:22
 a nanggawa na amin a klasiy kagawaan; diad sakey a dagdaan a patalus sengeg na boleg da ray pumapanday.

* 4:25
 SET: Say tanul na sayan ngaran kapara toy Hebreon salita a kabaliksan toy “inter.”

† 4:26
 Nengneng yoy 2:4.

* 5:29
 NOE: Say tanul na sayan ngaran kapara toy Hebreon salita a kabaliksan toy “inawa.”

* 6:2
 Saray anak na Dios; odino Saray anak na saray diriyos; odino Mangatatawen a pinalsa.

† 6:16
 atep; odino bintana.

* 9:27
 JAFET: Say tanul na sayan ngaran kapara toy Hebreon salita a kabaliksan toy “ondakel.”

* 10:14
 tan Creta…Filisteo; diad tikston Hebreo a nanlapway boleg da ray Filisteo, tan Creta.

† 10:25
 PELEG: Say tanul na sayan ngaran kapara toy Hebreon salita a kabaliksan toy “apag.”

* 11:9
 BABILONIA: Say tanul na sayan ngaran kapara toy Hebreon salita a kabaliksan toy “impandoroma.”

* 12:3
 Diad panamegley…mundo; odino Amin a bansa kerewen dad siak a bindisionan ko ra a singa impamindision kod sika.

* 13:10
 TANAMANAN NA KATAWAN: Totokuyen toy Tanamanan ed Eden.

* 16:5
 Kasalanan…mo; odino Manirap ka komun lapud sayan ginawam ed siak.

† 16:11
 ISMAEL: “Say Dios ondedengel” so kabaliksan to yan ngaran diad salitay Hebreo.

* 17:5
 ABRAHAM: Say tanul na sayan ngaran kapara toy Hebreon salita a kabaliksan toy “sengeg na boleg da ray amayamay a bansa.”

† 17:19
 ISAAC: Say tanul na sayan ngaran kapara na Hebreon ngaran a kabaliksan toy “makakalek.”

* 18:10
 Siam bulan a manlapud natan; odino Sayan panaon diad ontombuk a taon.

† 18:18
 diad panamegley…amin iray bansa; odino amin a bansa kerewen dad siak a bindisionan ko ra a singa impamindision kod sikato.

* 19:22
 ZOAR: Say tanul na sayan ngaran kapara toy Hebreon salita a kabaliksan toy “melag.”

† 19:37
 MOAB: Say tanul na sayan ngaran kapara toy Hebreon salita a kabaliksan toy “manlapud amak.”

‡ 19:38
 BENAMI: “Lakin anak na kanayon ko” so kabaliksan to yan ngaran ed salitay Hebreo tan say tanul to kapara toy Hebreon salita a kabaliksan toy “Ammonita.”

* 21:6
 MAKAPALEK: Diad salitay Hebreo say ngaran ya Isaac kabaliksan toy “makakalek” (nengnengen yo met so 17:17-19).

† 21:9
 Diad pigaran dagdaan a patalus ed kinen Isaac ya anak nen Sara; anggapo ra yan salita ed tikston Hebreo.

‡ 21:16
 toy; diad sakey a dagdaan a patalus to may ogaw so.

§ 21:31
 BEER-SEBA: “Bobun na Sipan” odino “Bobun na pitora” so kabaliksan to yan ngaran ed salitay Hebreo (nengnengen yo met so 26:33).

* 24:2
 IYAN…ULPOK: Sikato yay polaing a say samba et ag balut naoman.

† 24:62
 BEER-LAHAI-ROI: Say kabaliksan na sayan pasen “Say Bobun na Samay Mabilay a makanenengneng ed Siak.”

* 25:11
 BEER-LAHAI-ROI: Nengneng yoy 24:62.

† 25:25
 ESAU: Sayan ngaran et niiter a say totokuyen to Seir, say dalin a diad arapen a panaon nanayaman na saray kabyangay boleg nen Esau; Seir: say tanul na ngaran a Seir et kapara toy Hebreon salita a kabaliksan toy “mabago.”

‡ 25:26
 JACOB: Say tanul na sayan ngaran kapara toy Hebreon salita a kabaliksan toy “mokur.”

§ 25:30
 EDOM: Say tanul na sayan ngaran kapara toy Hebreon salita a kabaliksan toy “ambalanga.”

* 26:33
 BEER-SEBA: “Bobun na Samba” odino “Bobun na Pitora” so kabaliksan to yan ngaran diad salitay Hebreo (nengneng yoy 21:31).

* 27:36
 JACOB: Say tanul na sayan ngaran kapara toy Hebreon salita a kabaliksan toy “saol.”

† 27:40
 onlaban kad sikato; odino ag ka makareen.

* 28:11
 masanton pasen; odino sakey a pasen.

† 28:13
 abay to; odino takayan.

‡ 28:14
 diad panamegley mo…bansa; odino amin da ray bansa kerewen dad siak a bindisionan ko ra a singa impamindision kod sika tan saray kabyangay boleg mo.

§ 28:19
 BETEL: “Abung na Dios” so kabaliksan to yan ngaran diad salitay Hebreo.

* 29:17
 Balibali; odino Makapoy.

† 29:32
 RUBEN: Say tanul na sayan ngaran kapara toy Hebreon salita a kabaliksan toy “nengneng mo, sakey a lakin anak” tan “anengneng toy gunigon ko.”

‡ 29:33
 SIMEON: Say tanul na sayan ngaran kapara toy Hebreon salita a kabaliksan toy “dengel.”

§ 29:34
 LEVI: Say tanul na sayan ngaran kapara toy Hebreon salita a kabaliksan toy “maasingger.”

* 29:35
 JUDA: Say tanul na sayan ngaran kapara toy Hebreon salita a kabaliksan toy “dayew.”

* 30:6
 DAN: Say tanul na sayan ngaran kapara toy Hebreon salita a kabaliksan toy “pipilaan.”

† 30:8
 NEFTALI: Sa tanul na sayan ngaran kapara toy Hebreon salita a kabaliksan toy “laban”.

‡ 30:11
 GAD: “Kapalaran” so kabaliksan to yan ngaran diad salitay Hebreo.

§ 30:13
 ASER: “Maliket” so kabaliksan to yan ngaran diad salitay Hebreo.

* 30:14
 MANDRAGORA: Tanaman a nen saman asisia a makapalokun tan nikana a dikay bii.

† 30:18
 ISACAR: Say tanul na sayan ngaran kapara toy Hebreon salita a kabaliksan toy “nauupaan so sakey a too” tan “walay sakey a tumang.”

‡ 30:20
 ZABULON: Say tanul na sayan ngaran kapara toy Hebreon salita a kabaliksan toy “awat” tan “rigalo.”

§ 30:24
 JOSE: Say tanul na sayan ngaran kapara toy Hebreon salita a kabaliksan toy “mangiter ni komun na arum” tan “inala to.”

* 30:32
 Diad sakey a dagdaan a patalus balang andeket a kordiro; diad tikston Hebreo balang kordiron batekan tan baklayan, tan balang kordiron andeket.

* 31:47
 JEGAR-SAHADUTA: “Say bunton a mangipanunot ed sikatayo” so kabaliksan na sayan ngaran diad salitay Aramaico.

† 31:47
 GALEED: “Say bunton a mangipanunot ed sikatayo” so kabaliksan na sayan ngaran diad salitay Hebreo.

‡ 31:49
 MIZPA: Say tanul na sayan ngaran kapara toy Hebreon salita a kabaliksan toy “say pasen a pambantayan.”

§ 31:53
 ABRAHAM…NACOR: Si Abraham et laki nen Jacob tan si Nacor et ama nen Laban.

* 32:2
 MAHANAIM: “Duaran kampo” so kabaliksan to yan ngaran diad salitay Hebreo.

† 32:28
 ISRAEL: Say tanul na sayan ngaran kapara toy Hebreon salita a kabaliksan toy “mibabalsakan ed Dios” odino “mibabalsakan so Dios.”

‡ 32:30
 PENIEL: Say tanul na sayan ngaran kapara toy Hebreon salita a kabaliksan toy “say lupa na Dios.”

* 33:17
 SUKOT: “Saray salimbengan” so kabaliksan to yan ngaran diad salitay Hebreo.

* 34:3
 kinokoyung to; odino niligliwa to.

* 35:18
 BENONI: “Anak na kaermenan ko” so kabaliksan to yan ngaran diad salitay Hebreo.

† 35:18
 BENJAMIN: “Anak a magmaliw a mapalar” so kabaliksan to yan ngaran diad salitay Hebreo.

‡ 35:22
 Diad sakey a dagdaan a patalus et mapalaloy pasnuk to; anggapo ra yan salita diad salitay Hebreo.

* 36:2
 Diad sakey a dagdaan a patalus lakin anak; diad tikston Hebreo biin anak; odino biin apo.

* 37:28
 na saramay sanaagi; diad tikston Hebreo da.

* 38:29
 FARES: “Pinmaway” so kabaliksan to yan ngaran diad salitay Hebreo.

* 41:51
 MANASES: Say tanul na sayan ngaran kapara toy Hebreon salita a kabaliksan toy “inawa.”

† 41:52
 EFRAIM: Say tanul na sayan ngaran kapara toy Hebreon salita a kabaliksan toy “itdan na saray anak.”

* 44:5
 Diad sakey a dagdaan a patalus Akin et tinakew yoy pilak a kupa to?; anggapo ra yan salita diad salitay Hebreo.

* 47:29
 IYAN…ULPOK: Nengneng yoy 24:2.

* 48:15
 JOSE: Diad pamibindision nen Jacob ed kindi Efraim tan Manases, say katwaan to si Jose so bibindisionan to.

* 49:21
 Si Neftali…ankekelag; odino Si Neftali et sakey a masalsalumpapak a kiew a balibali ray sanga to.

† 49:22
 Si Jose…palandey; odino Si Jose et singa sakey a kiew ya asingger ed sobul, mabungan kiew ya akaloyloy ed tapew na padir iray sanga to.

‡ 49:26
 Say sankanayarian a tiksto bokel na trigo tan rosas; diad tikston Hebreo makapanyari ni ray amam.

§ 49:26
 Say sakey a dagdaan a patalus dagdaan iran palandey; diad tikston Hebreo saray lalakik ed.

* 50:11
 ABEL-MIZRAIM: Say tanul na sayan ngaran kapara toy Hebreon salita a kabaliksan toy “ermen da ray Egipsio.”

GLOSARIO 

Abib Say ononan bulan ed kalindarion Hebreo, a kapara toy manlapud kapegleyan na Marso ya anggad kapegleyan na Abril. Natatawag met bulan na Nisan. 

Adar Say kumalabinduan bulan ed kalindarion Hebreo, a kapara toy manlapud kapegleyan na Pibriro ya anggad kapegleyan na Marso. 

Alabastro Sakey a baton kolor gatas tan aliwan mapalaloy awet to. Gagawaen a porunggo tan plorita. 

Alakdan Sakey a melag a pinalsan waloray sali to tan walay andokey ya ikul ton nansamal. Makatenek yan ikul to na ansakisakit, tan no maminsan makapatey. 

Alimbawa Sakey ya istoria a mangibabangat na ispiritual a katwaan; mabetbet ya inkakana ya nen Jesus. 

Aloe Ambalbalingit a bengatlan inala ed tanaman. Nikanan tambal tan pabalingit. 

Amatista Sakey a mablin bato a purpura o murado so maslak a kolor to. 

Amen Sakey a salitan Hebreo a say labay ton ibaga “sikatoy tua” odino “ontan pa komun.” Nayari met ya ipatalus na “tuatuwa,” “petepeteg,” odino “sigsiguro.” Diad Puyan 3:14 say Amen et nikanan titulon para Cristo. 

Apostol Nibakin mampulong. Totokuyen toy sakey ed saray labinduan pinili nen Jesus a nidoma-doma ran mananombuk tan mananulong to. Nikana met ed Balon Sipanan a totokuyen toy Pablo tan arum ni ran kumikimey a Cristiano. 

Areopago Sakey a pokdul a panmimitingan nen saman na saray kabyangay konsiho na siudad na Atenas. Lapud saya, say konsiho et atawag ya Areopago, anggan nen ag la mantitipon diman ed pokdul so konsiho. 

Artemis Sakey a Grigon ngaran na diosa na inkabona a gagalangen na karaklan diad gendat ya Asingger a Bokig. 

Ayuno Say ag pangan legay nigetar a panaon. Walay kipaakaran to yad rilihion. 

Baal Say dios na inkabona tan inggagalang na saray Cananeo; si Asera so diosa. Nen alooban na saray Hebreo so Canaan, amayamay ed sikara so angigalang ed sarayan duaran diriyos. 

Bagat a para Kareenan Sakey a bagat a nisaklang pian nasiguro so dugan pisisiglaotan na sakey a too ed Dios. Sakey a parti na ayep labat so poolan ed tapew na altar; siraen na saray angibagat odino saray papari iray arum a parti. 

Bagat a Popoolan Sakey a klasiy bagat ya amin a parti na ayep et poolan ed tapew na altar; diad arum iran bagat wala ra labat so partin poolan. 

Balak Arid luyag na Maob. Inggolo to ray totood Israel a mangigalang irad saray talintaoy diriyos (Bilang 22:1–24:25; Puyan 2:14). 

Balsamo Sakey a kiew a panlalapwan na ambalingit a risin; nikanan pabalingit tan tambal so risin. 

Beelzebul Sakey a ngaran ed Balon Sipanan a niiter ed Diablo diad kipapasen ton pangulo da ray maoges ya ispiritu. 

Biin Inamung Sakey a biin aripen ya anggaman ya aliwan sakey ya asawa akiakdulan na amo ton laki. Onung ed ganggan wala ray kanepegan to, tan asalita ya asawa to so amo to. 

Biong Balbaleg a loganan a singa baloton walay atep. Si Noe so nanggawad saya. Nanloganan to, say pamilya to, tan saray ayayep nen dinusa na Dios so mundo diad panamegley na baleg a delap (Genesis 6:9–8:19). 

Bul Say kumawalon bulan ed kalindarion Hebreo, a kapara toy panaon a manlapud kapegleyan na Oktubri ya anggad kapegleyan na Nobimbri. 

Cesar Say titulon niiter ed Impirador na Roma. 

Calamus Sakey ya ambalingit a tanaman a kaparparay tanobung. 

Cristo Salitan Grigo a kapara toy “Misias” diad salitay Hebreo. Say labay ton ibaga “say nilanaan.” Si Jesus et Cristo, ta sikatoy pinili na Dios tan imbaki ton Manangilaban tan Katawan. 

Dimonyo Maoges ya ispiritu a walay pakayari ton mamasakit ed too. Ibabaki tan aripen na Diablo. Dinario Sakey a klasiy kuarta da ray taga Roma tan sanagew a suildo na sakey a kumikimey. 

Disipulo Toon ontotombuk tan manaaral ed sakey a too. Totokuyen to ray mananombuk nen Juan a Managbinyag, Pablo, nagkalalo lad saray mananombuk nen Jesu-Cristo, lautlad saray labinduan apostol. 

Dotakan Say pandotak onung ed ganggan. Isesebel na Ganggan nen Moises iray pigaran kakanen tan kagagawa, lapud asisia a makarotak ira na totoo onung ed ganggan odino sirimonya. Say toon arotakan et ag makapibiang ed panangigalang ed Dios no ag to ni ginawa iray sirimonya a makaekal na inkarotak to. 

Dragon Ayep a wala labat ed kanunotan na too tan nayarin singa balbaleg a basakay. Atawag met ya oleg tan ompapanengneng a Diablo (Puyan 12:3–13:4; 20:2-3). 

Elul Say kumanem a bulan na kalindarion Hebreo, a kapara toy panaon a manlapud kapegleyan na Agosto ya anggad kapegleyan na Siptimbri. 

Epicureo Say mananombuk ed bangat nen Epicuro (inatey nen 270 K.C.) a sakey a Grigon pilosopo ya imbangat ton say liket so sankamanonan maung ed bilay na too. 

Etanim Say kumapiton bulan na kalindarion Hebreo, a kapara toy panaon a manlapud kapegleyan na Siptimbri ya anggad kapegleyan na Oktubri; insan atawag na Tisri ya bulan. 

Ganggan Saray Judio totokuyen da dia so ononan limaran libro ed Daan a Sipanan; natatawag met na “Saray Libro nen Moises.” Balet no maminsan saya et totokuyen toy intiron Dan a Sipanan. 

Haspi Mablin bato a nandoromay kolor to. Birdi angangko so kolor odino andi malinew so haspi ya abitla ed Balon Sipanan. 

Hermes Sakey a dios na saray Grigo tan sikatoy ibabaki na saray diriyos. 

Hintil Siopaman ya aliwan Judio. 

Insinso Bengatla a no poolan et ambalbalingit. Ikakana ya na saray Israelita no mangigalang irad Dios. 

Ipod Diad pigaran parti na Masanton Sulat ag nasiguro so kabaliksan na sayan Hebreon salita ya “ipod.” Diad karaklan totokuyen to so kabyangay kawes na pari ya iyaabaray ed takeb na Pangulon Pari tan walay pibabali to ed Urim tan Tummin. Dia balet ed arum a parti na Biblia say ipod et sakey a gagalangen, tan diad arum a parti totokuyen to so bengatlan ikakana ed pangipasakbay na nagawad arapen a panaon. 

Isopo Abeban tanaman tan ikakanan panwalsik no gawaen so sakey a sirimonya. 

Iskriba Sakey a toon manangikorit na kasulatay arum a totoo odino managsakal na nisulat. Wala ray iskriban impankimey na saray arari nen saman tan sikaray nanggagawa na opisyal a kasulatan; pigarad saray iskriba so nagmaliw a manonan opisyal na palasio. 

Istoico Say mananombuk na saray bangat nen Grigon Pilosopo a si Zeno (inatey nen 265 K.C.). Imbangat nen Zeno a walay gayaga no anggapoy liket tan sakit. 

Kaban na Sipanan Say kiew a kaban a naokupan na balituk, tan dia nisinup so duaran baton tapyak ya akaitatakan na Samploran Ganggan. 

Kakaplo Say kumaplon parti na bungay dalin na sakey a too odino say kumaplo na kuartan nalmoan to, tan niiter ya inkanan panlingkur ed Dios. 

Kapital Say toktok na lusek a manokdul ed atep. 

Kirubin Tanda ya na pakapanyari na Dios tan walay pibabali tod kiwawala na Dios. Nengnengen so Exodo 25:18-20; Ezekiel 1:5-13; 10; Puyan 4:6-8, no nipaakar ed nengneng to. 

Kislib Say kumasyam a bulan na kalindarion Hebreo, a kapara toy panaon a manlapud kapegleyan na Nobimbri ya anggad kapegleyan na Disimbri. 

Kordiro Karniron anggapo niy sakey taon tan karaklan ya ibabagat na saray Israelita. Si Jesus et atawag a “Kordiro na Dios,” ta nibagat para kasalanan na sankamundoan. 

Korona Nen saman sakey yan niliken a bolung ya ipapatoon ed olo na toon analo ed paubayan; pinabpabli yan tuloy. 

Kumapiton Taon Say taon, onsasabi kapag kumapiton taon, a saray Israelita et ag da tinaneman iray kaalogan da tan apaandi ray amin ya utang. Kumino Melag a tanaman a say bokel to, no amekmek, et nikanan rikado. 

Lanaan Say pangikalbo odino pangipoyuk na larak na oliba ed sakey a toon pagalangan odino turoen a mambenben na sakey a nidoma-doman kimey. Saray arari da ray Israelita et alanaan ira a sakey a tanda na inyorung dad opisina ra. Kanyan say ari et nayarin tawagen a “say alanaan.” Diad inaalimbawan panagsalita say “Say Alanaan” et titulo na toon pinili na Dios tan tinoron Manangilaban tan Katawan. 

Levita Toon kabyangay boleg nen Levi tan katulong na saray papari diad saray kimey ed Timplo. 

Levitan Pari Hebreon pari a nanlapud tribu nen Levi. Amin a papari et nepeg a kabyangan ira na tribu nen Levi, balet sinmabiy panaon ya aliwan papari iray amin a kabyangay tribu nen Levi. 

Libiatan Sakey ya aliwan peteg ya ayep ed danum, tan buaya so kuanda ray arum ya iskolar ed pigaran parti na Biblia. Diad inaalimbawan panagsalita ilalaman toy kipapasen na mundo ya anggapoy oksuy kasakbayan a pinalsa na Dios (Isaias 27:1; Salmo 74:14). 

Mamatakken Diad Daan a Sipanan sikato yay sakey a ngaran a niiter ed saray gagalangen a pangulo na sakey a tribu, bansa odino siudad. Diad Balon Sipanan taloran nandoroman grupo so atawag a mamatakken: (1) diad Ibanghilio saray mamatakken et saray gagalangen na karaklan a Judion pangulo na rilihion, pigarad sikaray kabyangan na sanidrin; (2) diad Gawgawa 11–12 tan diad saray Sulat saray mamatakken et saray opisyal na Cristianon iglisia a makaoley ed kimey na iglisia; (3) diad Puyan saray duamplo tan apat a mamatakken et kabyangan na korti na Dios ed tawen, ilalaman da angangko iray totoo na Dios. 

Mana Say tagano da ray Israelita nen mambiahi rad kalawakan. Ampoti tan masalangsang a singa ankekelag a bokel (Exodo 16:14-21; Bilang 11:7-9). 

Mandragora Melag yan tanaman; asisia nen saman a say pangan ed lamut to odino bunga to et pagmaliwen ton mainomay a manlukon so sakey a bii. 

Midyum Sakey a toon manisia a makapitongtong ed saray inaatey. 

Mira Ambalbalingit a yaket na kiew. Maung a tambal (Marcos 15:23) tan ikakana ray Judio ed pamabalingit dad bangkay ya ipompon (Juan 19:39). 

Misias Sakey a titulo ed Hebreo (kabaliksan toy “say nilanaan”) a niiter ed nisipan a Manangilaban, ya impasakbay na saray Hebreon propita so isabi to; diad salitay Grigo “say Cristo” et kapara toy kabaliksan na Misias. 

Moloc Sakey ed saray diriyos na gendat a totood Canaan. 

Mustasa Sakey a tanaman ed Palestina. Sabien toy taloran mitro so kaatagey. Ankekelag so bokel to tan, no temeken, nikanan rikado. 

Nardo Mablin pabalingit a ginawad sakey a tanaman. 

Nazareno Panawag ed saray taga Nazaret. Pananawag ed kinen Jesus tan anggan saray inmonan Cristiano (Gawgawa 24:5). 

Nazareo Sakey a toon walay nidomadoman sinambaan ton sipan a salanti say pangisaklang toy sikaton dili. Sayan too et ag balut oniinom na alak odino antokaman a makabuek, ag mampakatli odino ondiwit ed bangkay (Bilang 6:1-21). Say sinambaan a sipan et nayarin gawaen ed loob na sakey a panaon, balet wala ray pigaran totoo a nisaklang iran Nazareo nanlapu lad inkianak da. 

Oleg Sakey a ngaran a niiter ed dragon, a diad Balon Sipanan sakey a mangyaalimbaway Diablo (Puyan 12:3-17; 20:2-3). 

Onisi Mablin bato a nandoromay kolor to. 

Panagparaan, Agew na Say kumanem ya agew na simba (Biarnis), say agew a pampaparaan na saray Judio ya onkanad panngilin dad Agew na panagpainawa (Sabado). 

Pangekal na Kasalanan, Agew na Say manona ed saray masanton agew na Isarael, say agew a say Pangulon Pari et mangisaklang na bagat a para kasalanan na saray totood Israel (Levitico 16). Nagagawa ya diad kumaplon agew na kumapiton bulan ed kalindarion Hebreo, (sakey ya Oktubri 1). “Yom Kippur” so tawag ed sayan agew diad saray Judio. 

Pako Binmaluk a kiew ililirad tenger na baka odino dueg no manggoyur na kariton odino lukoy. Nikana yan salita ya iyaalimbawa to ray liksion a nipaakar ed moral ya ibabangat na maistro ed iskuila to. 

Pangulon Pari Sankatageyay betang ed saray Judion papari tan pangulo na Sanidrin. Maminsan ed sakey taon (no Agew na Pangekal na Kasalanan) onloob ed Sankasantosan a Pasen diad dalem na Timplo tan mangisaklang na bagat para sikaton dili tan para saray kasalanan na saray totood Israel. 

Paraiso Totokuyen toy tawen (Lucas 23:43; 2 Corinto 12:30). 

Pariseo Sakey ya olupan da ray Judio nen panaon nen Jesus. Mapeget so panangonur dad Ganggan nen Moises tan saray arum a totontonen ya abaybayag la ran niarum ed Ganggan. 

Paskua Sakey a manonan pista da ray Judio no kumalabinapat ya agew ed bulan dan Nisa (sakey ya Abril). Sakey yan silibrasyon na inkibolus na saray inmonan Hebreo ed impakaaripen dad Egipto. Pinatey na Anghil na Patey so pangulowan ya anak ed abung da ray Egipsio balet nilabsanan toy kaabungan da ray Hebreo. Diad saray Judio Pisac so ngaran to yan pista. 

Pinticostis, Agew na Say Grigon ngaran na pistay panagani da ray Israelita (nengneng yoy Pista Panagani). Say ngaran a Pinticostis (a kabaliksan toy “kumalimamplo”) et manlalapud katwaan a nasisilibraan so pista limamploy agew kayariy Paskua. 

Pistay Balon Bulan Sakey a pista da ray Israelita a gagawaen da no agew na kapag balon bulan. 

Pistay Balon Taon “Ros Hosana” so tawag na saray Judio ed sayan pista. 

Pista Panagani Say pista da ray Israelita, a sisilibraan day pananganiy trigo no kaonuran a partir na Mayo, limamplon agew kayariy Paskua. Savout (say pista na saray simba) so tawag na saray Judio ed sayan pista. Atawag met na Pinticostis. 

Pistay Panangisaklang Say pista da ray Judeo ed loob na waloy agew. Nasilibraan dia so impakapaalagey lamet tan impakapakaisaklang lamet nen patriotan Judio a si Judas Macabeo ed altar na Timplo nen taon 165 K.C. Onggapod kumaduamplo tan limay agew na bulan na Kislib (sakey a kumasamplon agew na Disimbri). Hannukah so tawag na saray Judio ed sayan pista. 

Pista na saray Abung-abung Sakey a maliket a pista da ray Israelita no tiagew kayariy panagani. Pian lalon nanunotan da ray taon ya impanbiabiahi na saray lalaki ra ed kalawakan, manggawa ra na saray abung-abung a panayaman da legan na pista. “Sucot” so tawag na saray Judio ed sayan pista. 

Pista na Tinapay ya Anggapoy Libadura Say pista da ray Israelita a nagawad loob na pitoran agew kayari na Pistay Paskua; nasisilibraan met dia so inkibolus na saray inmonan Hebreo ed Egipto. Say ngaran et inaon ed gagawaen dan ag pangikanay libadura diad panggawa ray tinapay legan na saman a simba (Exodo 12:14-20). Nagagawa yan pista manlapud kumalabinlima ya anggad kumaduamplo tan duan agew na bulan na Nisan (sakey ya ononan simba na Abril). 

Propita Toon mangipupulong na salita na Dios. Naynay a totokuyen to ya iray pigaran lalaki ed Daan a Sipanan, balet say Balon Sipanan sasalitaen to met iray propita ed onaan ya iglisia. Atawag met a propita si Juan a Managbinyag. 

Purim Sakey a mablin agew da ray Judio kapag kumalabinapat agew na bulan na Adar (sakey a Marso 1). Nasisilibraan dia so impangyagel di Ester tan Mardokeo ed saray Judio diad lima na maruksan Haman. Nisalaysay so istoria ed libro nen Ester. 

Rabi Salitan Hebreo a say labay ton ibaga “maistrok.” 

Refan Say ngaran na dios nen saman a sikatoy agalang a manoley na planitan Saturno. 

Saduseo Melag ya olupan da ray Judio diad panaon na Balon Sipanan tan papari iray karaklan a kabyangan. Saray ononan limaran libro na Daan a Sipanan so angiletnegan day pananisia ra; nidomay pananisia tan kagagawa ra ed saray karaklan a Pariseo. 

Sakon Kawes Sakey a magasal a kawes a bagoy kanding tan isosolung a tanda na ermen. Samaritano Tawag ed saray taga Samaria, say lugar a nanleetan na Judea tan Galilea. Nen saman walay pibobosulan dad saray Judio lapud pidoma ra ed oley, politika, kolor na baog, ogali, tan rilihion (nagkalalo lad pasen a panangigalangan). 

Samba Sakey a malet a balikas odino sipain a diad panggawa tatawagen so Dios a dusaen toy mansasalita no say ibabalikas to et aliwan tua odino ag to tooren so sipan to. 

Samper na Pagew Sakey ed saray armas na sondalo, nayarin katat odino mital. Saniban toy pagew tan no maminsan pati beneg; iyagel toy too ed pana tan ispada. 

Sanidrin Sankatagey an a konsiho da ray Judio. Pitomplon mamasiken so kabyangan to, tan say Pangulon Pari so pangulo. 

Sankasantosan a Pasen Say sankadaleman a pasen na Tuldan Ayamay KATAWAN odino say Timplo. Nisinup diman so Kaban na Sipanan. Say Pangulon Pari labat so makaloob ed Sankasantosan a Pasen, tan maminsan ed sakey taon labat so iloob to, no Agew na Pangekal na Kasalanan. 

Santuario Sakey a paalagey a nisaklang a pangigalangan ed Dios. No maminsan say salita totokuyen toy pasen a sintro na panangigalang tan ag to totokuyen so intiron paalagey. 

Sapiro Mabmablin bato tan asul so maslak a kolor to. 

Sebat Say kumalabinsakey a bulan na kalindarion Hebreo, kapara toy panaon a manlapud kapegleyan na Iniro ya anggad kapegleyan na Pibriro. 

Segat Say pamotut ed baog na ngoroy kayaryan na Judion ogaw a laki. Sakey yan mangipanengneng na impisipanan na Dios ed saray totood Israel, kanyan nasesegat iray lalakin ogogaw ya Israelita waloy agew kayariy inkianak da (Genesis 17:9-14). 

Sib Say kumadwan bulan na kalindarion Hebreo, kapara toy panaon manlapud kapegleyan na bulan na na Abril ya anggad kapegleyan Mayo. 

Sibada Singa ya trigon tanaman tan napambilay met. 

Sipanan Sakey a paknaan na saray totoo, odino paknaan na Dios tan sakey a too odino saray amin a totoo ed sakey a bansa. Akisipan so Dios ed kinen Noe (Genesis 9:8-17) tan diad kinen Abraham (Genesis 17:1-8), balet diad Daan a Sipanan say sipanan et maslak a totokuyen to so sipanan na Dios tan saray totood Israel nen panaon nen Moises (Exodo 24:4-8). 

Sivan Say kumatlon bulan na kalindarion Hebreo, a kapara toy panaon manlapud kapegleyan na Mayo ya anggad kapegleyan na Judio. 

Tebet Say kumaplon bulan na kalindarion Hebreo, a kapara toy panaon a kapegleyan na Disimbri ya anggad kapegleyan na Iniro. 

Topasio Mablin bato tan doyaw so maslak a kolor to. 

Tuldan Ayamay KATAWAN Balbaleg yan tulda a nidalatdat so nengneng to diad Exodo 26; dia inggalang na saray Israelita so Dios anggad nipaalagey nen Solomon so Timplo. Gendat ya atawag ya na Tabirnakulo odino Tuldan Pantitiponan. 

Turban Sakey ya abel ya ibabariber ed olo na laki tan sakey yan pinagkasakbung. 

Urim tan Tummim Duaran melag a bengatlan inkakana na saray Israelitan papari diad pangamta ray linawa na Dios. 

Yunuko Sakey a lakin agawan ag makapiakdul. Naynay a saray yunuko et manona ran opisyal na korti na saray arari nen saman, tan nayarin natawag a yunuko iray opisyal anggan makapiakdul ira odino andi. 

Zeus Ngaran na sankatalonggaringan a dios na saray Grigo. 

Say Libro nen 

HABACUC 

Pangiparontal 

Saray salita nen propita Habacuc et manlapu rad kaonuran na kumapiton siglo K.C., nen panaon a manooley iray taga Babilonia. Mapalaloy inkagunigon to lapud panamairap na sarayan maruksan totoo, tan tinepet tod Katawan, “Akin sirin et ag ka oneseesel, anggan papairapen na sarayan tototo iray matonung nen say sikara?” (1:13). Inebat na Katawan a sikatoy onggalaw no nasabiy manepeg a panaon to, tan legan to “saray matonung mambilay ira lapud matoor ira ed Dios” (2:4). 

Saray amin nin parti na sayan libro et sakey a propisiya na kadusa na saray aliwan matonung, tan mansamput ed sakey a salmo a sisilibraan toy inkatalonggaring na Dios tan ibabalikas toy ag naandin pananisia na umaanlong. 

Logan na sayan Libro 

Saray riklamo nen Habacuc tan saray ebat na Katawan 1:1–2:4 

Say dusa a niiter ed saray aliwan matonung 2:5-20 

Say pikakasi nen Habacuc 3:1-19  

1



1 Sikato yay salitan impaamta na Katawan ed kinen propita Habacuc. 

Manriklamoy Habacuc Nipaakar ed Kapipikewet na Katonungan 


2 O Katawan, anggad kapigay nepeg kon ikerew na tulong kasakbayay idengel mo, kasakbayay pangilaban mod sikamid panagduksa? 
3 Akin et inabuloyan mon nanengneng koy ontan a gunigon? Panon mon nitepel so onnengneng ed satan a maoges a nagagawa? Panagderal tan inkaruksa so nagagawa ed kaliber-liber ko, tan walay kolkolan tan panlalaban ed anggan iner a pasen. 
4 Maletey tan anggapoy kana so ganggan, tan ag balut natotombuk so katonungan. Lalamesen na saray totoon maoges iray matonung, kanyan napipikewet so inkatonung. 

Say Ebat na Katawan 


5 Insan say Katawan kuantod saray totoo to, “Imano yo lawas iray bansad kaliber-liber yo, et onkelaw kayod nanengneng yo. Manggawa ak na sakey a bengatlan ag yo sisiaen no narengelan yo. 
6 Pagmaliwen kon manoley iray taga Babilonia, saraman a mapalaloy sebeg tan ag mandeen a totoo. Sulong la ran sulong ed anggan iner, pian nadakep da ray arum a dalin. 
7 Ikakayat day takot tan kapagaan tan diad gaway panagpaatagey da, say dilin labay da so nasumpal. 


8 “Maples nen saray liopardo iray kabayo ra, tan masebeg ira nen saray narasan ya asod katakelan. Onsasabin nanlapud arawin pasen iray kumakabayo ra; saray kabayo ra idepak-depak day dalin. Onsabi ran mapmaples ya ondogpan singa agilan manisibar na labay ton kanen. 


9 “Onsusulong iray sondalo ra a manduksa tan mandakep ira; natatakot so balang too no onsasabi la ra. Singa karakel na buer so karakel na adakep da. 
10 Luludlureyen da ray arari tan elek-elekan da ray atatagey ya opisyal. Anggapoy tirinsiran makapatondad sikara—mambubunton ira na dalin ed abay na tirinsira et nadadakep da. 
11 Insan onlalabas iran singa dagem tan nanaandi la ra, sarayan totoo a dios da so pakayari ra.” 

Nanriklamo lamet ed Katawan si Habacuc 


12  Katawan, manlapud gapoy gapo Dios ka la. Sika so Dios ko, masanto tan andi-anggaan. Katawan a Dios ko tan manangyagel ko, pinilim iray taga Babilonia tan pinabiskeg mo ra, pian nadusa da kami. 
13 Balet panon mon nitepel ira yan traidor tan maoges? Masanton tuloy iray matam ya onnengneng ed kaogsan, tan ag mo nitepel so onnengneng ed saray totoon manggagaway kakapoyan. Akin sirin et ag ka oneseesel, anggan papairapen na sarayan totoo iray matonung nen say sikara? 


14 Panoy pakapangipasen mon saray totoo et singa ra saray sira odino singa sakey ya olup na saray bigis ya anggapoy manoley dan mangiwanwan ed sikara? 
15 Tatagaan na taga Babilonia iray totoon singa ra sira. Igagayugoy da ran akakolung ed iket tan maneeyag ed liket iray akarel ed sikara. 
16 Igagalang da ni ingen iray iket da tan mangibabagat irad sikara, lapud saray iket da so panlalapwan na saray sankaabigan a nakaukolan dad bilay. 


17 Ikana ra kasin andi-angga iray ispada ra tan ituloy dan deralen ya andi-panangasi iray bansa?  

Say Ebat na Katawan ed kinen Habacuc 


1 Onkalab ak ed tagey na panagbantayan ko tan alagden kon nengnengen no antoy ibaga na Katawan ed siak tan no antoy iyebat tod riklamok. 


2 Saya so inebat tod siak: “Isulat mon malinew ed sakey a tapyak a bato so ipapaamtak ed sika, pian nabasa ya anggan napasimaran labat. 
3 Isulat mo yan ipasingayew kod sika, ta aliwa nin natan a panaon so pakagawa to. Balet masiglat ya onsasabiy panaon tan ontua so ipaamtak ed sika. Nayarin singa matantan so isabi to, balet alagar mon onsabi; andi-saew a nagawa, tan ag la naabala so isabi to. 
4 Et sikato ya so kuanko: ‘Saray maoges a totoo et ag ira makapaliis ed patey, balet saray matonung mambilay ira lapud matoor ira ed Dios.’ ” 

Say Pansumpalan na saray Totoon Maoges 


5 Makapalikdo so kayamanan. Mapaatagey tan ag mampapainawa iray totoon maagom—ag iran balut napepenek a singa say patey. Kanyan ag ira ontotondan manakep na saray bansa tan saray totoo, pian nagamuran day labalabay da. 
6 Saray adakep a totoo elekan da ray anakep ed sikara tan ipanengneng day pambosul dad sikara. Ikuanda, “Aalaen yoy ag yo kayaryan, balet pakaskasiy kipapasen yo! Kapigay pangangga na pampapayaman yo diad pamapasoot yon mambayar iray akautang ed sikayo?” 


7 Biglan onsabiy panaon a sikayon anakep ed saray arum a totoo et magmaliw a sikayoy akautang tan napasoot kayon mambayar na abang. Onsabi ray kalaban tan pagiwgiwen da kayo. Samsaman da kayo! 
8 Sinasamsaman yo ray totood amayamay a bansa, balet natan saray akapaliis ed patey et samsaman da kayo, lapud saray impanpapatey yo na totoo tan lapud inkaruksa yod saray totood mundo tan diad saray siudad to.* 


9 Pakaskasi kayo la! Pinapayaman yo ray pamilya yo lapud saray impansasamsam yod saray ag yo kayaryan, tan impagmaliw yon arawid sulit tan kaatapan iray kaabungan yo. 
10 Balet saray ginagawa yo so angipelag ed pamilya yo ed kababaingan; lapud impanderal yod amayamay a bansa impelag yod kadederal so sikayon dili. 
11 Anggan saray bato ed padir et oneyag ira sumpad sikayo, tan ompoktal ed saray pagsen so eyag da. 


12 Pakaskasi kayo la sikayon angiletneg na siudad lapud panagpatey na totoo tan arum nin kaogsan. 
13 Andi-kakanaan so nansasagputan na saray bansan dinadakep yo, tan natetemek ed apoy iray impapaalagey da. Say Katawan a Makapanyarin-amin so nanggawad saya. 
14 Say mundo et napano na pikakabat ed kagalangan na Katawan a singa inkapano na dayat na danum. 


15 Pakaskasi kayo la! Diad gaway pasnuk yo pinaabeba tan impelag yod kababaingan iray kaabay yo; impandongildongil yo ran singa abuek. 
16 Nakawesan kayo kumun na kagalangan, ingen napelag kayod kababaingan. Maninom kayo tan mandongildongil kayo. Ipainom na Katawan ed sikayo so kupay dusa tan magmaliw a kababaingan so kagalangan yo. 
17 Binabatang yoy kakiewan ed takel na Libano; sikayo natan so nabatang. Pinapatey yo ray ayayep to; taktakoten kayo natan na ayayep. Onyay nagawad sikayo lapud saray impanpapatey yod saray totoo tan lapud impanduduksa yod saray totood mundo tan saray siudad to. 


18 Antoy kana na sakey a talintaoy dios? Sakey labat a ginawa na sakey a too, et anggapoy nibaga tod sikayo no ag katilaan labat. Antoy kaabigan a niiter na talintao diad panmatalek ed sikato na nanggawad sikato? Say talintao et sakey labat a dios ya ag anggan makasalita. 
19 Pakaskasi kayo la! Ikuan yod sakey a poter na kiew, “Bangon ka!” odino diad sakey a tabas na bato, “Alagey ka!” Wala tay nipuyan ed sikayo na sakey a talintao? Nayarin naokupan na pilak tan balituk yan talintao, balet anggapoy bilay to. 


20 Say Katawan et walad dalem na masanton Timplo to; mandeen komun ed arap to so balang sakey a too diad tapew na dalin.  

Say Pikakasi nen Habacuc 


1 Sikato yay pikakasi nen propita Habacuc: 

   


2 O Katawan, nadngelan ko so ginagawam, 

et mapalaloy pankelaw ko. 

Diad sayan panaon mi gawam pa natan 

ira may makapakelaw a ginagawam nen saman. 

Mangasi ka pa, anggan mamapasnuk ka. 

   


3 Onsasabi lamet a manlapud Edom so Dios; 

onsasabin manlapud kapokdulan na Paran so masanton Dios. 

Akobutan na kagalangan to so katawenan, 

tan napno na dayew to so sankamundoan. 


4 Onsasabin maliwliwawa a singa kirmat; 

mankikidyam ed lima to so silew, 

a diay akaiyamutan na pakayari to. 


5 Papaonaen tod arap to so salot 

tan gangganen ton ontombuk ed sikato so patey. 


6 No sikatoy ontonda, nayegyeg so mundo; 

diad ilinggis to onggiwgiw iray bansa. 

Abuybuyak iray andi-anggaan a kapalandeyan; 

linmereg iray ag manganggan kapokdulan, 

saray kapokdulan a nanaakaran to ra nen saman. 

   


7 Anengneng kon antakot iray totood Cusan 

tan manggiwgiw iray totood Madian. 


8 Saray ilog so amapasnuk ed sika, Katawan? 

Say dayat so amapetang na olom? 

Linmogan kad tapew na kaloreman; 

karwahim so lorem ya ipapalir na bagyo, 

nen inyakar moy pananalo ed saray totoom. 


9 Imparaan mon ikana so panam; 

akaparaan kan mangibolus na balay panam. 

Papalduaen na kirmat mo so mundo. 


10 Nen anengneng ka na kapalandeyan ginmiwgiw ira; 

naibung so danum manlapud saray tawen. 

Inmungol iray danum ed dalem na dalin, 

tan binmabaleg iray daluyon da. 


11 Lapud kidyam na maples iran panam 

tan say siayap na makasileng a pikam, 

nantanyareg so agew tan say bulan. 


12 Sipapasnuk kan binmeltang ed mundo; 

diad gaway sanuk mo ginagatinan mo ray bansa. 


13 Pinmaway kan mangilaban ed saray totoom, 

tan mangiliktar ed pinilim ya ari. 

Kinabil moy pangulo da ray totoon maoges 

tan sigput mon dineral iray totoo to. 


14 Tinoruk na saray panam so pangulo da ray sondalo to, 

nen sinmabi ran singa bagyo ya angikayat ed sikami, 

malikeliket iran singa saray totoon maamut a mamapairap ed saray mairap-bilay. 


15 Impagatin-gatinan mod saray kabayom so dayat, 

et binmora-bora so mabiskeg a danum. 

   


16 Narerengel ko ra yan amin, et manggiwgiw ak; 

manggigiwgiw ed takot iray bibil ko. 

Paligpalig so laman ko, 

mankitakit* iray salik. 

   

Mandeen ak a manalagar ed isabiy panaon 

a dusaen na Dios iray ondodogpad sikami. 

   


17 Anggan anggapoy bungay igos 

tan saray kaubasan, 

anggan anggapoy naborbor ed kaolibaan 

tan anggapoy naanid kaalogan, 

anggan ompatey ya amin iray karniro 

tan naandian na baka iray koral, 


18 manliket tan manggayaga ak nin siansia, 

lapud say Katawan a Dios so manangilaban ko. 


19 Pinabiskeg ak na Katawan a Dios. 

Patalabiten to ray salik a singa sali na ulsa 

tan iyarawi to ak ed kaatapan diad kapalandeyan. 



* 2:8
 totood…to; odino say dalin, say siudad, tan saray manaayam dia.

* 3:16
 San sankanayarian a tiksto mankitakit; diad tikston Hebreo mapalaloy pampirawat ko, lapud.

Say Libro nen 

AGGEO 

Pangiparontal 

Say Libro nen Aggeo et sakey a tipon na saray antikey a salitan nanlapud Katawan diad panamegley nen propita Aggeo nen taon 520 K.C. Saray totoo et pinmawil la ran nanlapud sananey a bansan nibantakan da tan pigay taon la ran manaayam ed Jerusalem, balet wadman nin aderal-deral so Timplo. Tatanggoyuren na sarayan salita iray pangulo na saray totoo ya ipaalagey da lamet so Timplo, tan insipan na Katawan ya itdan to na aligwas tan kareenan ed arapen iray totoon apasimbalo tan alinisan onung ed ganggan. 

Logan na sayan Libro 

Say ganggan ya ipaalagey lamet so Timplo 1:1-15 

Saray salita na ligliwa tan ilalo 2:1-23  

1

Say Ganggan na Katawan ya Ipaalagey lamet so Timplo 



1 Diad ononan agew na kumanem a bulan na kumadwan taon na panaari nen Dario ed Persia, say Katawan nansalita diad panamegley nen propita Aggeo. Say sinalita na Katawan et para si Zorobabel a gobirnador na Juda tan lakin anak nen Sealtiel, tan para si Josue a Pangulon Pari tan lakin anak nen Josadac. 


2 Say Katawan a Makapanyarin-amin inkuantod kinen Aggeo, “Ibabaga na sarayan totoo ya aliwan sikato ya niy manepeg a panaon a pamaalagey lamet ed Timplo.” 
3 Insan inkuan na Katawan ed saray totoo diad panamegley nen propita Aggeo, 
4 “Totook, akin et manaayam kayod mararakep ya abung, balet palpaolyan yon aderal-deral so Timplok?” 
5 Ag yo ta nanaimanoy nagagawad sikayo? 
6 Nantanem kayoy dakerakel, balet dagdaiset so naani yo. Walay nanaakan yo, balet ag kayo napepesel. Walay nanainom yon alak, balet ag kayo napepenek! Walay ikakawes yo, balet ag napepetangan so laman yo. Ag makagenap a pambilay so nanaanap da ray kumikimey a miuupa. 
7 Ag yo amtay makasengeg no akin onyay nagagawa? 
8 Laka yo lad kapokdulan ta mangala kayoy kiew, tan ipaalagey yo lamet so Timplo; diad satan siak so napaliket tan nagalang ak onung na manepeg a kigalang ko. 


9 “Nanilalo kayon makaani na dakerakel, balet dagdaiset so naani yo. Et nen insempet yo ray naani yo intitikyab ko ra. Akin et onmay ginawak? Lapud apaolyan ya aderal-deral so Timplok; inarap yon kikimeyan so dilin kaabungan yo. 
10 Sikato yay makasengeg ya anggapoy onterter ya oran tan anggapoy ontubon tanaman. 
11 Anggapoy pateterteren kon oran ed dalin—diad kapokdulan, diad kaalogan, diad kaubasan, tan diad kaolibaan—diad amin a tanaman ed dalin, diad saray totoo tan saray ayayep, tan diad amin a bengatlan labay yon pabalegen.” 

Tinmoluk ed Ganggan na Katawan iray Totoo 


12 Insan si Zorobabel, tan si Josue, tan amin da ray totoon sinmempet a nanlapud inkibantak ed Babilonia* inonur day imbagad sikara na Katawan a Dios da. Tinmakot ira tan inonur day propita Aggeo ya ibabaki na Katawan. 
13 Insan sinalita nen Aggeo ed saray totoo so impaibagad sikato na Katawan: “Siak so nakaiba yo—satan so sipan ko.” 
14 Pinabiskeg na Katawan so linawa na balang sakey ed sikara a mangipaalagey lamet ed Timplo: si Zorobabel a gobirnador na Juda; si Josue a Pangulon Pari, tan amin a totoon sinmempet a nanlapud inkibantak dad arum a bansa.† Inggapo ray impankimey da ed Timplo na Katawan a Makapanyarin-amin a Dios da, 
15 nen kumaduamplo tan apat na kumanem a bulan na kumadwan taon na panaari nen Dario.  

Say Karakpan na Balon Timplo 


1 Nen kumaduamplo tan sakey ya agew na kumapiton bulan na saman lamlamang a taon, say Katawan nansalita lamet diad panamegley nen propita Aggeo. 
2 Say Katawan impaibaga tod kinen Aggeo so salita tod kinen Zorobabel a gobirnador na Juda, si Josue a Pangulon Pari, tan saray totoo: 
3 “Siopad sikayo so makanunot na karakpan na samay gendat a Timplo? Antoy pakanengneng yo natan? Arawdawi yan tuloy ed karakpan, anto? 
4 Balet mampabiskeg kayoy linawa, sikayon amin. Ituloy yoy kimey yo, ta siak so kaiba yo. 
5 Nen pinmaway kayod Egipto insipan kon siak so kaiba yo lawas. Siak ni so kaiba yo, kanyan ag kayo natatakot. 


6 “Ag mabayag yegyegen koy tawen tan say mundo, say dalin tan say dayat. 
7 Taloen kon amin iray bansa, tan niyakar dia iray kayamanan da, tan napano na kayamanan so Timplo. 
8 Kayaryan kon amin iray pilak tan balituk ed intiron mundo. 
9 Magmaliw a marakep ni so balon Timplo nen say samay daan, tan itdan ko na aligwas tan kareenan iray totoo.” Say Katawan a Makapanyarin-amin so nansalita. 

Angipanonan na Propita iray Papari 


10 Nen kumaduamplo tan apat ya agew na kumasyam a bulan na kumadwan taon na panaari nen Dario, say Katawan a Makapanyarin-amin akisalita lamet ed propita Aggeo. 
11 Inkuanto, “Tepet mod saray papari no antoy kuandad totontonen a nipaakar ed saya: 
12 No bilang ta walay toon sankaawit tod saloy na kawes to so sankategteg a pinasanton karni, insan nisapigar to may kawes to ed tinapay, odino antokaman a niloton kakanen, odino alak, odino larak na oliba, odino antokaman a tagano, magmaliw met man kasin masanton kakanen?” 

Nen nitepet ya, saray papari inmebat ira, “Andi.” 


13 Insan tinepet nen Aggeo, “No bilang ta walay sakey a toon arotakan lapud adiwit toy bangkay, insan to diwiten so sakey ed sarayan kakanen, nadotakan met la ra kasi?” 

Inmebat ira may papari, “On.” 


14 Insan inkuanen Aggeo, “Say Katawan ibabaga to ya onya met so nagawad saray totood sayan bansa tan amin a bungay kimey da tan saray ayayep da; kanyan marotak ya amin iray isasaklang dad altar.” 

Insipan na Katawan so Bindision to 


15 Say Katawan kuanto, “Ag yo nanaimano so agawad sikayo! Kasakbayan yon inggapoy pamaalagey lamet ed Timplo, 
16 linma kayod bunton na trigo ya inilaloan yon makala kayoy duamplon sako, balet samsamploray wala. Linma kayon mangaur ed pananginan na limamplon galon na alak, balet duamduamploy nala yo. 
17 Angibaki ak na makasinit a dagem tan ontan met na kristal ya angoran ed antokaman ya intanem yo, balet siansian ag kayo nagbabawi. 
18 Natan et kumaduamplo tan apat ya agew na kumasyam a bulan, say agew na impakasumpal na pundasion na Timplo. Imano yo no antoy nagawa manlapud natan. 
19 Anggaman ya anggapoy atilak ya ilik na trigo, tan ag ni nambunga iray ubas, igos, granada, tan oliba, balet bindisionan ta kayo.” 

Say Sipan na Katawan ed kinen Zorobabel 


20 Diad saman lamlamang ya agew, say kumaduamplo tan apat agew na bulan, say Katawan kuanton pidwa ed kinen Aggeo, 
21 “Laka ta ibagam ed kinen Zorobabel a gobirnador na Juda, ya onyay kuankod sikato, ‘Ngalngalik la yegyegen so tawen tan dalin; 
22 taloen ko ray bansa tan panganggaen koy pakayari ra. Ipabalintuag ko ray karwahi ra tan saray kutsiro ra; ompatey iray kabayo tan mampapateyan iray kumakabayo. 
23 Diad satan ya agew alaen ta ka, Zorobabel, ya aripen ko tan toroen ta kan manoley ed ngaran ko. Sika so pinilik.” Say Katawan a Makapanyarin-amin so nansalita. 



* 1:12
 sinmempet a nanlapud inkibantak ed Babilonia; odino ag nibantak ed arum a bansa.

† 1:14
 sinmempet a nanlapud inkibantak dad arum a bansa; odino ag nibantak ed arum a bansa.

Say Sulat ed saray 

HEBREO 

Pangiparontal 

Say Sulat ed saray Hebreo et nikorit ed sakey a grupo na saray Cristiano a ngalngali da la ikaindan so macristianon pananisia, ta ondarakel so onsusumlang ed sikara. Say nansulat ed sayan libro et pinabiskeg toy linawa ran mansiansiad pananisia, diad impangipanengneng ton si Jesu-Cristo et tua tan kaonuran a puyan na Dios. Diad impanggawa tod saya impurek toy taloran katwaan: (1) Andi-anggaan ya Anak na Dios si Jesus, ya inaral toy tuan katotoluk ed Ama diad panamegley na impangitepel toy kairapan. Diad kipapasen ton Anak na Dios, matalona niy Jesus nen saray propita ed Daan a Sipanan, saray anghil, tan anggan si Moises a dili. (2) Imbawag na Dios a sikatoy andi-anggaan a pari, a matalona ni nen saray papari ed Daan a Sipanan. (3) Diad panamegley nen Jesus say mananisia nilaban ed kasalanan, takot, tan patey; tan si Jesus a Pangulon Pari so mangiiter na tuan kilalaban, ya inyanino labat na saray sirimonya tan saray ayeyep a bagat na rilihion da ray Hebreo. 

Diad impangibitla tod oliran na pananisia na pigaran bantug a totood awaran na Israel (kapitulo 11), say nansulat kekerewen tod saray bumabasa a mansiansia ran matoor, tan diad kapitulo 12 ipupurek tod saray bumabasa a mansiansia ra ya anggad kasamputan, ya ag da aalisay mata si Jesus, tan itepel day antokaman a kairapan tan segsegang ya onsabid sikara. Saray simbawa tan saray pasakbay so nansamputan na sayan libro. 

Logan na sayan Libro 

Pangiparontal: si Cristo a sigput a puyan na Dios 1:1-3 

Inkatalona nen Cristo ed saray anghil 1:4–2:18 

Inkatalona nen Cristo ed kindi Moises tan Josue 3:1–4:13 

Say inkatalona na inkapari nen Cristo 4:14–7:28 

Say inkatalona na sipanan nen Cristo 8:1–9:28 

Say inkatalona na bagat nen Cristo 10:1-31 

Say inkatalona na pananisia 11:1–12:25 

Saray kaonuran a simbawa tan pangisamput 13:1-25  

Nansalitay Dios diad Panamegley na Anak to 



1 Nen saman, nansalitay Dios ed saray lalaki tayo diad panamegley da ray propita. Amimpiga-piga to yan ginagawa, tan diad nandoroman pamaakaran. 
2 Balet diad sarayan kaonuran ya agew, say Dios nansalitad sikatayo diad panamegley na Anak to. Pinalsa na Dios so sankamundoan diad panamegley na Anak, a pinili ton manawir na amin a bengatla. 
3 Say Anak isisinag toy liwawa na kagalangay Dios, ta walad sikatoy peteg ya inka-Dios na Dios. Sikatoy manaasikasod sankamundoan diad panamegley na makapanyarin salita to. Kasumpal ton nilinisan iray katoowan ed saray kasalanan da, inmirung ed nikawanay Dios, say Sankatageyan a Pakayari. 

Matalonggaring so Anak nen saray Anghil 


4 No lalon matalonggaring so ngaran ya inter na Dios ed Anak nen say ngaran ya inter tod saray anghil, ontan met a lalon matalonggaring so Anak nen say sikara. 
5 Ta say Dios ag ton balut imbagad siopaman ya anghil, 

“Sikay Anak ko; 

natad sayan agew, 

nagmaliw ak ya Amam.” 

Ontan met ya ag to imbagad siopaman ya anghil to, 

“Siak so magmaliw ya Ama to, 

tan sikatoy magmaliw ya Anak ko.” 


6 Nen say Dios et ngalngali to lan ibakid sankamundoan so bogbogtung ya Anak to, inkuanto, 

“Sikatoy nepeg ya igalang na amin da ray anghil na Dios.” 


7 Nipaakar ed saray anghil, inkuay Dios, 

“Say Dios gagawaen ton dagem iray anghil to, 

tan manliub ya apoy iray aripen to.” 


8 Balet nipaakar ed Anak, inkuay Dios: 

“Say panarian mo, O Dios, mansiansian* anggad angga! 

Maptek so panoley mod saray totoom.† 


9 Inarom so kaptekan, 

balet kabosul moy kaogsan; 

kanyan say Dios a Dios mo pinili to ka, 

tan initdan to kay liket na kagalangan, 

a lalon baleg nen say inter tod saray kakaibam.” 


10 Inkuanto ni, 

“Sika, Katawan, pinalsam nen gapoy gapo so sankamundoan, 

tan saray dilin limam so nanggawad katawenan. 


11 Naandipat ira, 

balet mansiansia ka, 

ondaan iran amin a singa kawes. 


12 Topien mo ran singa kolibemben, 

tan singa ra kawes a nasalatan, 

Balet ag kan balut mangoman, 

tan ag mangangga so bilay mo.” 


13 Say Dios ag ton balut imbagad siopaman ya anghil to: 

“Yorung kad nikawanan ko, 

anggad napasukok ed sika ray kalaban mo.” 


14 Siopa sirin iray anghil? Ispiritu ran amin a manlilingkur ed Dios, tan imbaki to ran ontulong ed saray mangawat na kilalaban.  

2

Say Baleg a Kilalaban 


1 Kanyan nepeg tayon bembenan na malet iray katwaan a nadngel tayo, pian ag itayo nabalang. 
2 Say salitan impaamta da ray anghil et apaneknekan a sikatoy tua, tan siopaman ya ag inmonur odino anumlang ed salita et inawat toy dusan kanepegan to. 
3 Panon sirin a naliktaran tayoy dusa, no palpaolyan tayoy ontan lan kabaleg na kilalaban? Say Katawan so onaan ya angibawag na sayan kilalaban, tan saray akadngel ed sikato pinaneknekan dad sikatayo a tua ya. 
4 Pinaneknekan met ya na Dios diad panamegley na saray tanda, saray pakelaw, saray nandoroman milagro, tan diad panamegley na saray langkap na Ispiritu Santo a sikaray iniiter to onung ed linawa to. 

Say Mangipangulo ed Kilalaban 


5 Aliwan saray anghil so impanoley na Dios ed mundo ya onsabi, say mundo a sasalitaen mi. 
6 Ingen, nibaga ed sakey a parti na Masanton Sulat: 

“Antoy too et nununoten mo, O Dios; 

say mugmon too, et aasikasoen mo? 


7 Diad aganon panaon pinaabebam nen saray anghil, 

kinoronaan mo na galang tan dayew,* 


8 tan ginawam a manoley ed amin a bengatla.” 

Nen say Dios et ginawa ton manoley so too ed amin a bengatla, anggapoy bengatlan ag to inoleyan. Balet ag tayo ni nanengneng a manooley natan so too ed amin a bengatla. 
9 Balet nanenengneng tayoy Jesus! Diad aganon panaon apaabeba nen saray anghil, pian diad panamegley na baleg a panangaroy Dios, nepeg ya ompatey para amin a katoowan. Nanenengneng tayo ya akoronaan natan na kagalangan tan dayew lapud asagmak ton kairapan ed impatey to. 
10 Manepeg ed Dios—say amalsa tan manaasikasod amin a bengatla—a ginawa toy Jesus a nagnap diad panamegley na kairapan, pian pinabangen tod kagalangan to ray amayamay ya anak. Ta si Jesus so mangipapanguloy kilalaban da. 


11 Lilinisan nen Jesus iray totoo ed saray kasalanan da; sikato a manlinis tan saray nalilinisan et saksakey so Ama ra, kanyan si Jesus ag ambaing a manawag na agagi ed sikara. 
12 Inkuantod Dios, 

“Ibagak ed saray agagik no anto ray ginagawam; 

idayew ta kad olupan da.” 


13 Inkuanto met, “Manmatalek ak ed Dios.” Inkuanto ni, “Wadya ak a kaibak iray anak ya inter ed siak na Dios.” 


14 Lapud sarayan anak et totoo ran walay laman tan dala, si Jesus et nagmaliw a too a singa sikara. Ginawa to ya pian diad panamegley na impatey to, naderal toy Diablo a walay pakayari tod patey. 
15 Diad ontan imbolus to ray amin a nagmaliw ya aripen ed legay bilay da lapud takot dad patey. 
16 Malinew ya aliwan saray anghil so tutulongan to, no ag ingen “saray kabyangan na boleg nen Abraham,” onung na ibabagay Masanton Sulat. 
17 Kanyan kinaukolan a magmaliw a singa saray agagi to diad amin a pamaakaran. Diad ontan nagmaliw a maabagey tan matoor a Pangulon Pari ra diad panaglingkur tod Dios, pian napaandi ray kasalanan na saray katoowan. 
18 Lapud nanirap tan atukso, natulongan to met natan iray natutukso.  

Matalonggaring si Jesus nen si Moises 


1 Agagik irad pananisia, a tinawag met na Dios! Imano yo pay Jesus ya imbakiy Dios a magmaliw a Pangulon Pari ed pananisian ibabawag tayo. 
2 Matoor ed Dios ya amilid sikato, a singa si Moises a matoor ed impanlingkur tod abung na Dios. 
3 Baleg so kagalangay toon angipaalagey na abung nen say dilin abung. Ontan met a baleg niy kagalangan nen Jesus nen say kagalangan nen Moises. 
4 Balang abung walay toon angipaalagey, balet say Dios so angipaalagey na amin a bengatla. 
5 Si Moises matoor a managlingkur ed abung na Dios, balet pinaneknekan to labat iray bengatlan ibagay Dios ed arapen. 
6 Balet si Cristo matoor ya Anak ya inkargadod abung na Dios. Sikatayoy abung to, no mansiansiay panagmatalek tan biskeg na linawa tayo ed iilaloan tayo. 

Say Painawa a para saray Totooy Dios 


7 Kanyan onung na ibabagay Ispiritu Santo: 

“No narengel yo natay bosis na Dios, 


8 ag yo papaawetey olo yo, a singa saray lalaki yo nen nilabanan day Dios, 

a singa sikara diad saman ya agew ed kalawakan nen sinubok da. 


9 Sinali tan sinubok da ak diman, kuay Dios, 

anggaman a naimatunan da ray ginagawak ed loob na apataploy taon. 


10 Kanyan akapasnuk ak ed saraman a totoo tan inkuanko, 

‘Lawas ya aliwa ran matoor 

tan ag da labay ya onuren iray ganggan ko.’ 


11 Diad pasnuk ko, insambak ira, 

‘Ag iran balut makaloob ed dalin 

a pangiteran ko komun ed sikaray inawa.’ ” 


12 Agagik ira, manalwar kayo ya anggapo komud sikayoy maoges so puso to tan naandiay pananisia a mansumpal ed pangibeneg tod Dios a mabilay. 
13 Ingen, mansisimbawaan kayon inagew-agew, legan a say walad Masanton Sulat a “Natan” et onkanad sikatayo, pian anggapod sikayoy onawet so olo to tan ibalang na kasalanan. 
14 Ta kaiba to itayon amin nen Cristo, no pansiansiaen tayon malet ya anggad kaonuran so panagmatalek a wala lad sikatayo nen saman. 


15 Onyay kuay masanton sulat, 

“No narengel yo natay bosis na Dios, 

ag yo papaawetey olo yo, a singa saray lalaki yo nen nilabanan day Dios.” 


16 Siopa ray akadngel ed Dios et nilabanan da? Aliwa kasin amin da ray impaway nen Moises ed Egipto? 
17 Siopa ray nampasnukay Dios ed loob na apataploy taon? Aliwa kasin saray totoon nankakasalanan tan abakbaktar ira ya inaatey ed kalawakan? 
18 Tan siopa ray labay a pangibagaan na Dios nen insamba ton ag ira makaloob ed dalin a pangiteran ko komun ed sikaray painawa? Aliwa kasin saray linmaban ed sikato? 
19 Kanyan nanenengneng tayo ya ag ira akaloob ed dalin ya insipay Dios, lapud ag ira anisia.  

1 Natan ta insipay Dios a makapampainawa tayo, nakaukolan a manalwar tayo ta ompan walad sikayoy ag makagamur ed satan a sipan. 
2 Ta nadngel ti met a singa sikara so Maung a Balita. Nadngel dan tua, balet anggapoy kamaungan ya inter tod sikara lapud ag da sinisia. 
3 Sikatayo sirin a mananisia so makapampainawa onung na insipay Dios. Onung na inkuanto, 

“Diad pasnuk ko, insambak ira: 

‘Ag iran balut makaloob ed dalin a pangiteran ko komun ed sikaray painawa?’ ” 

Imbaga to ya, anggaman ya asumpal to lan nanlapud inkapalsay mundo so kimey to. 
4 Ta onyay ibabagay sakey a partiy Masanton Sulat, nipaakar ed kumapiton agew: “Diad kumapiton agew, nampainaway Dios ed amin a kimey to.” 
5 Nibaga ni lamet, nipaakar ed saya: “Ag iran balut makaloob ed dalin a pangiteran ko komun ed sikaray painawa?” 
6 Saray akaonan akadngel na Maung a Balita et ag ira akapampainawa, lapud ag ira anisia. Balet wala ray makapampainawa, 
7 kanyan inggana toy sakey nin agew a tatawagey “Natan.” Kayariy abaybayag a panaon, inkuantod panamegley nen David diad samay partiy Masanton Sulat ya asalita la, 

“No narengel yo natay bosis na Dios, 

ag yo papaawetey olo yo.” 


8 No niiter nen Josue ed saray totoo so painawan insipay Dios, ag la komun sinalitay Dios so nipaakar ed sakey nin agew a panagpainawa. 
9 Kanyan wala ni sirin so agew a panagpainawa a nakdaan para saray totooy Dios, a singa impampainaway Dios diad kumapiton agew. 
10 Ta siopamay makapampainawa onung na insipay Dios, mampainawa met ed saray kimey to, a singa say Dios et nampainawad saray kimey to. 
11 Kanyan gawaen tayoy anggaay nayarian tayo a makapampainawa onung na insipay Dios. Ag tayo nepeg ya aligen ira may sinmumlang, kanyan ag ira akaloob. 


12 Ta mabilay tan mabiskeg so salitay Dios. Matdem nen say anggan anton ispada a nantopag so tarem; talusen to so anggad pansiyanay kamarerwa tan ispiritu, anggad panabetay langolangowan tan otek na pokel. Sintinsiaan to ray kanunotan tan pilalek na saray katoowan. 
13 Anggapoy niamut ed Dios. Diad pakanengneng to, lokas tan malinew ya amin iray pinalsa, tan sikato so pangebatan tayod kabibilay tayo. 

Si Jesus so Matalonggaring a Pangulon Pari 


14 Kanyan pabiskegen tayo lawas so pananisia tayo, ta walay matalonggaring a Pangulon Pari tayo a linmoob ed kawalaay Dios—si Jesus ya Anak na Dios. 
15 Sayan Pangulon Pari tayo walay pililikna tod saray kakapoyan tayo, ta asali ton singa sikatayo so amin a klasiy tukso, balet ag nankasalanan. 
16 Kanyan pakpelen tayoy linawa tayo ya onsingger ed tronoy mapangasin Dios, pian naawat tayoy panangasi tan baleg a panangaroy Dios; sikara yay ontulong ed sikatayo no oras na pankaukolan.  

1 Balang Pangulon Pari et apilid saray totoo tan niganan mangilaman ed sikara diad panlingkur ed Dios. Mangyapay na saray saklang tan saray bagat lapud saray kasalanan. 
2 Lapud wala met so dilin kakapoyan to, nayarian to ya anosan iray anggapoy amta tan nalilingo. 
3 Lapud wala met so dilin kakapoyan to, nakaukolan a mangibagat aliwa labat a para saray kasalanan na too, no ag ingen pati saray dilin kasalanan to. 
4 Anggapoy siopaman a makapangikawes ed sikaton dili na kagalangay Pangulon Pari. Say Dios a dili so mamilid sikato, a singa inkapili nen Aaron. 


5 Ontan met ya aliwan si Cristo so angikawes ed sikaton dili na kagalangay pangulon pari. Ingen, pinili na Dios ya angikuan ed sikato, 

“Sikay Anak ko, 

natad sayan agew nagmaliw ak ya Amam.” 


6 Inkuanto met ed sakey nin partiy Masanton Sulat, 

“Pari kan anggad angga, 

onung ed inkapari nen Melkisedek.”* 


7 Nen mambibilay ed tapew na dalin si Jesus, inakis tan ineyag toy impankerew tan impampikasi tod Dios a makapangilaban ed sikato ed patey. Lapud nagnap a mapaabeba, dinengel na Dios. 
8 Anggaman ya Anak na Dios, naaral toy ononur diad panamegley na impanirap to. 
9 Nen agawa lan nagnap, nagmaliw ya andi-anggaan a Manangilaban na amin da ray mangoonur ed sikato, 
10 tan say Dios ginawa ton Pangulon Pari, onung ed inkapari nen Melkisedek.† 

Say Pasakbay a sumpad Pangibeneg na Pananisia 


11 Dakerakel so nayarian min ibaga nipaakar ed saya, balet mairap ya ipaliwawad sikayo, ta nagmaliw kayon mairap a makatalus. 
12 Diad sayan kabayag na panaon, nepeg komun a bumabangat ki la natan balet, anggad natan, nakaukolan yo niy mangibangat ed sikayo na onaan iran aaralen a nipaakar ed salitay Dios. Nepeg yo la komuy mangan na anawet a kakanen, balet oniinom kayo niy gatas. 
13 Say nakaukolan to niy oninom na gatas et ogaw ni, tan ag to amtan birbirey maung tan maoges. 
14 Balet say kakanen ya anawet, para saray matakken la a pasal da lay mangikana na liknaan da a mangibiig ed maung tan maoges.  

1 Kanyan taynanan ti la ray onaan a bangat a nipaakar ed Cristo tan ituloy ti la ray lalon aralem a bangat. Ag ti nepeg so mangyan lamet na pundasion na pangibeneg ed saray andi-kakanaan a gawgawa tan say panisiad Dios; 
2 say bangat a nipaakar ed saray binyag,* say pangitapew na saray lima; say kiolid bilay na saray inaatey, tan say andi-anggaan a pananintinsiay Dios. 
3 Gawaen tayo ya, no iyabuloy na Dios. 


4 Ta panon a magbabawi lamet iray angibeneg na pananisia ra? Aliwawaan lay kanunotan da na nipaakar ed Dios, atawayan da lay mangatatawen a langkap, tan inawat da lay pinanabang ed Ispiritu Santo. 
5 Apamintuan da lad bilay da so kamaungan na salitay Dios, tan alikna da la ray pakayari na onsabin panaon. 
6 Insan imbeneg day pananisia ra! Ag la ra napapawil a magbabawi, ta ipapasak da lamet ed krus so Anak na Dios tan papabaingan dad karaklan. 


7 Bibindisionay Dios so dalin a manesepsep na oran a naynay ya ompepelag, tan patutuboen to ray tantanaman a pinabangan na saray intaneman. 
8 Balet no satan a dalin et patutuboen to ray tantanaman a masabit tan saray dikarika, anggapoy kana to; kanyan asingger ya isamba na Dios tan napoolan. 


9 Inararok ira, anggan onyay panangibaga mi, anggapoy panduaruwa mi a magmaung so kipapasen yo tan mamapaarap kayod kilalaban. 
10 Ta matonung so Dios tan ag to lingwanan iray ginagawa yo, o say panangaron impanengneng yod sikato diad panamegley na tulong ya inter yo tan iiter yo nid saray kapara yon Cristiano. 
11 Pirawat min mansiansia komun ya anggad samput so panseseet na balang sakey ed sikayo, pian ontua ray iilaloan yo. 
12 Ag kayo manngingiras. Alig yo ray totoo a lapud anos tan pananisia et tawiren da ray sipan na Dios. 

Tua so Sipan na Dios 


13 Nen nansipay Dios ed kinen Abraham, nansambad dilin ngaran to, ta anggapo lay atagtagey a pansambaan to. 
14 Inkuanto, “Isipan kod sika a bindisionan ta ka, tan parakelen ko ray kabyangay boleg mo.” 
15 Maanos a nanalagar si Abraham, kanyan agamuran toy insipan na Dios ed sikato. 
16 No mansambay sakey a too ikana toy ngaran ya atagtagey nen say ngaran to tan diad panamegley na pansamba, ontonda la ray sangsangan na totoo. 
17 Ontan met, pinaletay Dios so sipan to diad impansamba to, pian nipanengneng tod saray angisipanan to ya ag mansalat so getma to. 
18 Kanyan say sipan tan say samba to et ag ira mangoman, tan ag makapantilay Dios nipaakar ed saraya. Sikatayo sirin a sinmaral ed sikato et mabiskeg so linawa tayo a manilalod insipan tod sikatayo. 
19 Sayan ilalo tayo et singa pataga na puso tayo—malet, napanmatalkan, tan ontalus ya anggad biek na kurtinay sankasantosan a pasen na Timplon mangatatawen. 
20 Inmona nen sikatayo a linmoob diman si Jesus a mangilaman ed sikatayo. Nagmaliw a pangulon pari ya anggad angga, onung na inkapari nen Melkisedek.†  

Si Melkisedek a Pari 


1 Sayay Melkisedek ari na Salem tan pari na Sankatageyan a Dios. Nen ompapawil si Abraham, kasumpal ton akibakal a pinapatey to ray arari, inabet nen Melkisedek tan binindisionan to. 
2 Inter nen Abraham ed sikato so kakaplo na amin a sinamsam to. (Say ononan kabaliksay ngaran nen Melkisedek et “Ari na Katonungan.” Lapud ari met na Salem, say labay met ya ibagay ngaran to et “Ari na Kareenan.”) 
3 Anggapoy nisulat nipaakar ed ama o ina to, o nipaakar ed nanlapwan ton boleg. Anggapo met so nisulat nipaakar ed inkianak o impatey to. Singa say Anak na Dios, mansiansian pari ya anggad angga. 


4 Nanengneng yo, sirin, so ontan lan katalonggaring nen Melkisedek! Inter ed sikato nen Abraham a patriarka so kakaplo na sinamsam tod impibakal to. 
5 Saramay apilin papari a kabyangay boleg nen Levi et walay bilin na Ganggan a mangawat iray kakaplo ed saray Israelita, saray agagi ra lamlamang, anggaman a kabyangan met iray boleg nen Abraham. 
6 Si Melkisedek ag kabyangay boleg nen Levi, balet angawat na kakaplo ed kinen Abraham tan binindisionan to yan too ya angawat na saray sipan na Dios. 
7 Ag napanduaruwaan a say mamindision et matalonggaring nen say bindisionan. 
8 Ompatey iray papari a mangaawat na kakaplo, balet napaneknekan ed Masanton Sulat a mabilay si Melkisedek. 
9 Kanyan nayarin ibaga a si Levi a mangaawat na kakaplo et nambayar met na kakaplo diad panamegley nen Abraham. 
10 Ta nayarin ibaga a si Levi et wala nid laman nen laki ton Abraham, nen nabet nen Melkisedek si Abraham. 


11 Ta niiter so Ganggan ed saray Israelita diad panamegley na inkapari da ray paparin kabyangay boleg nen Levi. No nagnap so kimey da ray paparin kabyangay boleg nen Levi, ag la komun kinaukolay sananey nin pari onung ed inkapari nen Melkisedek, aliwan onung ed inkapari nen Aaron. 
12 Ta no apasimbaloy inkapari, nakaukolan a napasimbalo met so ganggan. 
13 Say Katawan tayo, a sikatoy tutukoyen na sarayan asalita la, et kabyangay sananey a tribu; et anggapoy anggan sakey a kabyangan na sayan tribu a nanlapwan to so nanlingkur a pari. 
14 Ta malinlinew a say Katawan kabyangay tribu nen Juda; tan ag binitla nen Moises yan tribu nen nansalita na nipaakar ed saray papari. 

Say sananey a Pari, a singa si Melkisedek 


15 Linminew ni ya nen sinmabi so sananey a parin singa si Melkisedek. 
16 Nagmaliw a pari, aliwan lapud ganggan o totontonen ya impaakseb na too, no ag lapud pakayari na sakey a bilay ya anggapoy samput to. 
17 Ta onyay ibabaga na Masanton Sulat nipaakar ed sikato: “Pari kan anggad angga, onung ed inkapari nen Melkisedek.” 
18 Say daan a ganggan, sirin, nakalay pakayari lapud makapoy tan anggapoy kana. 
19 Ta say Ganggan nen Moises anggapoy nagawaan ton nagnap. Balet magmaung so balon ilalo a sinmabid sikatayo ta, diad panamegley na sayan ilalo, onasingger tayod Dios. 


20 Aliwan satan labat, wala niy samba na Dios. 
21 Ag nansambay Dios nen ginawa ton pari ray arum, balet nansamba nen ginawa ton pari si Jesus. Onung na ibabagay Masanton Sulat, 

“Say Katawan sinambaan to 

tan ag to benegan: 

‘Pari kan anggad angga.’ ” 


22 Sayan pandomaan, sirin, gawaen toy Jesus a kaletan na magmaung a sipanan. 


23 Wala niy sakey a pandomaan: amayamay nen saman iray papari a nansosoblayan lapud inaatey ira tan ag da la nituloy so kimey da. 
24 Balet mabilay ya anggad angga si Jesus, tan ag nayarin ipatawir ed sananey so inkapari to. 
25 Kanyan nayarian ton ilaban, natan tan lawas, iray onsingger ed Dios diad panamegley to, ta mabilay lawas a mikasin para sikara. 


26 Si Jesus sirin, so Pangulon Pari a mangiiter na saray nakaukolan tayo! Ta sikatoy masanto; anggapoy tilul o kasalanan to; nibiig ed saray makasalanan tan nitanduro ya anggad labas da ray katawenan. 
27 Si Jesus aliwan singa saray arum a pangulon papari a nakaukolan day mangibagat ya inagew-agew, onona para saray kasalanan da, insan para saray kasalanay katoowan. Amimpinsan ya angibagat si Jesus, tan angga lad angga ya, nen imbagat toy sikaton dili. 
28 Saray pangulon papari ya apili ra onung ed Ganggan nen Moises et wala ray kakapoyan da; balet say sipan a tinekepay samba, a naonur a sinmabi nen say Ganggan, tinoro toy Anak ya agawan nagnap ya andi-anggaan.  

Si Jesus a Pangulon Pari tayo 


1 Say labay min ibaga saya: walay onyan Pangulon Pari tayo ya akayorung ed nikawanay trono na Sankatageyan a Dios ed tawen. 
2 Manlilingkur a Pangulon Pari ed Sankasantosan a Pasen, a salanti diad tuan tulda ya impaalagey na Katawan, aliwan say too. 


3 Say balang Pangulon Pari et apili a mangisaklang ed Dios na saray rigalo tan saray bagat, kanyan nakaukolan a wala met so ibagat na sayan Pangulon Pari tayo. 
4 No wadya komun ed dalin, ag la nakaukolan a mampari ni, ta wala la ray paparin mangibabagat onung ed Ganggan. 
5 Say kimey da ra yan papari et sakey labat a kaparpara tan aninoy walad tawen. Ontan met ed kinen Moises; nen gapoan ton ipaalagey so Tuldan Sipanan, inkuay Dios ed sikato, “Apiapiger mon ipaalagey, pian nagawaan moy amin a bengatla onung ed samay planon nipanengneng ed sika diad tapew na palandey.” 
6 Balet, natan, naawat nen Jesus so lalon atagey a kimey na inkapari nen say kimey da. Ontan met a magmaung so sipanay Dios tan say too ya agawad panamegley nen Jesus, lapud niletneg ed magmaung ni ran sipan. 


7 No anggapoy kakulangan na samay onaan a sipanan, ag la komun nakaukolay kumadwa. 
8 Balet nalmoan na Dios so kakulangan da ray totoo nen inkuanto, 

“Onsabi ray agew, kuay Katawan, 

a baloy pisipanan kod saray totood Israel 

tan say boleg nen Juda. 


9 Aliwan singa saya may impisipanan kod saray lalaki ra, 

nen agew ya intabin ko ran impaway ed Egipto. 

Aliwa ran matoor ed impisipanan kod sikara, 

kanyan pinaolyan ko ra. 


10 Sikato yay pisipanan ko ed saray totood Israel 

diad saray agew ya onsabi, kuay Katawan: 

Iseksek kod kanunotan da ray ganggan ko 

tan isulat kod kapusoan ra. 

Siak so magmaliw a Dios da, 

tan sikara so totook. 


11 Ag la nakaukolan na siopaman ya ibangat toy kapara ton too 

o ibaga tod kabansaan to, ‘Amtaen moy Katawan.’ 

Ta nakabatan da ak ya amin, 

abeba may atagey so kipapasen to. 


12 Pirdonaen ko ray kasalanan da tan ag ko la nunoten iray ginagawa ran kaogsan.” 


13 Nen asalitay Dios so nipaakar ed balon sipanan, labay ton ibaga ya anggapo lay kakanaan to may onaan a sipanan; tan asingger lan naandipat so antokaman a dinmaan tan naandian lay kakanaan.  

Say Panangigalang diad Dalin tan diad Tawen 


1 Samay onaan a sipanan wala ray totontonen ton nipaakar ed panangigalang ed Dios, tan wala met so pasen to a panangigalangan diad tapew na dalin. 
2 Nipaalagey so sakey a tulda, say walad bandad paway a tatawagey Masanton Pasen. Diay kawalaan na panangipatoonan na lamparaan tan say lamisaan a kawalaay tinapay ya imbagat ed Dios. 
3 Say kumadwa, a walad biek na kumadwan kurtina, tatawagey Sankasantosan a Pasen. 
4 Dia so kawalaay balituk ya altar a panagpoolay insinso; diman met so kawalaay kaban na sipanan a binalkut ya intiro na balituk. Walad loob na kaban so balituk a banga ya anginay mana, say nansimit a bastun nen Aaron, tan saray duaran tapyak a baton angisulatan na saray ganggan. 
5 Diad tapew na kaban wala ray kirubin a mangipapanengneng na kiwawalay Dios. Nasisiruman na saray payak da so pasen a pakapirdonaay kasalanan. Balet ag mi ni ya idalatdat natan. 


6 Onya so impakapangilira na saraman a bengatla. Saray papari onloloob ira ya inagew-agew ed onaan a parti a manumpal na saray kimey da. 
7 Balet say Pangulon Pari labat so onloob ed kumadwan parti, tan mamimpinsan ed sakey taon. Walay awit ton dala ya ibagat ed Dios para sikaton dili tan kasalanan ya ag amtan nagagawaan na saray totoo. 
8 Malinlinew ed saraya ya ipapaamta na Ispiritu Santo a say dalan ya onlad Sankasantosan a Pasen et aliwa nin lokas, ambegyan wala ni may onaan a parti. 
9 Anino labat ira ya na sayan panaon. Labay to yan ibaga a saray bagat tan saklang ya iiter ed Dios et ag da nalinisan so konsinsia da ray mangigagalang. 
10 Sarayan totontonen et nipaakar ira labat ed kakanen, iinomen, tan saray nandoroman panaglinis. Susumpalen ira labat nipaakar ed laman, tan walay kana ra labat anggad pangoman na Dios ed amin a bengatla. 


11 Balet sinmabi lay Cristo a Pangulon Pari na saray maung a bengatlan wadya la* ra. Lalon matalonggaring tan lalon nagnap niy panlilingkuran ton tulda ya ag ginaway too, labay ton ibaga, aliwan kabyangan na sayan mundon pinalsa. 
12 Amimpinsan a linmoob ed Sankasantosan a Pasen si Cristo, tan duga la man. Aliwan dala na saray kanding tan saray kilaw a baka so inawit ton ibagat, no ingen ag say dilin dala to, tan lapud saya inggamuran to itayoy karondon ya andi-anggaan. 
13 Say dala na saray kanding tan saray bakan kalakyan tan say dapul na pinoolan a bakan kilaw iwalsik irad totoon nipasen a marotak tan, diad ontan, nipasen iran malinis, onung ed ganggan. 
14 Lapud tua ya, lalon dakel niy nagawaay dala nen Cristo! Diad panamegley na andi-anggaan ya Ispiritu, imbagat tod Dios so sikaton dili ya anggapoy tilul. Linisan na dala to so konsinsia tayo tan ekalan to na saray andi-kakanaan a gawgawa, pian nalingkuran tayo so Dios a mabilay. 


15 Kanyan si Cristo so manamegley na balon sipanan, pian natawir na saray tinawag na Dios so andi-anggaan iran bindision ya insipan to. Nagawa ya lapud walay inatey ya amaandiy kasalanan da ray totoo nen wala ni rad silong na onaan a sipanan. 


16 No walay tistaminto, nakaukolan a napaneknekan ya inatey lay nanggawa. 
17 Ta anggapoy kana na tistaminto legan a mabilay ni so nanggawa; walay kana to labat no inatey la. 
18 Kanyan anggan samay onaan a sipanan apaletan labat diad impangikanay dala. 
19 Imbawag nen Moises ed amin a totoo so balang totontonen ed Ganggan. Kasumpal to, inala toy dala na saray kanding tan saray kilaw a baka, tan danum. Insawsaw toy sangay kiew ya isopo tan say ambalangan lana, insan to winalsikan so libro na Ganggan tan amin da ray totoo. 
20 Legan to yan gagawaen inkuanto, “Sikato yay dala a mamaneknek ed sipanan ya ingganggan na Dios ya onuren yo.” 
21 Winalsikan to met na dala may tulda tan amin a kagawaan ya ikakanad pangigalang ed Dios. 
22 Onung ed Ganggan, amin lawarin bengatla et lilinisan na dala; tan no anggapoy onterter a dala, anggapoy pakapirdonay kasalanan. 

Say Impatey nen Cristo Papaandien to ray Kasalanan 


23 Kinaukolan a naorasan ed sarayan bagat ira yan kaparpara na saray bengatlan walad tawen, balet magmaung ni ran bagat nen saraya so kaukolan da ray mangatatawen a bengatla. 
24 Ta si Cristo ag linmoob ed masanton pasen a ginaway too, a kaparpara labat na petepeteg a pasen. Ingen, linmoob ed tawen tan ilalaman to itayo ed arap na Dios. 
25 Say Pangulon Pari da ray Judio onloloob a tinaon-taon ed Sankasantosan Pasen, tan awit toy dala na ayep. Balet si Cristo ag linmoob a mamimpiga-pigan mangibagat na sikaton dili. 
26 Ta no andi, nakaukolan komun a mamimpigapigan ompatey nanlapu lad inkapalsay mundo. Balet natan aminsan labat a nampanengneng, nen mansasamput la ray panaon, pian napaandi toy kasalanan, diad panamegley na impangibagat tod sikaton dili. 
27 Nigetar ed balang too a maminsan ya ompatey, tan kasumpal to sintinsiaan na Dios. 
28 Ontan met, aminsan a nibagat si Cristo, pian nasakbat to ray kasalanan na amayamay a totoo. Mampanengneng a kumadwa, balet aliwan lapud kasalanan, no ag ingen lapud ilaban to ray manaalagar ed sikato.  

1 Say Ganggan anino labat tan aliwan nagnap a pakanengnengan na saray maung nin bengatla ya onsabi. Ag ton balut nayarian a gawaen a nagnap iray onsingger ed Dios diad panamegley na saray bagat ya isaklang a tinaon-taon. 
2 No talagan napirdona so saray mangigagalang ed Dios lapud sarayan bagat, ag da la komun nunoten a nankasalanan ira, tan ontonda met lad satay amin a bagat. 
3 Ingen, sarayan bagat ipanunot dan tinaon-taon iray kasalanan na totoo. 
4 Ta ag balut makapaandi na saray kasalanan so dala na saray bakan kalakyan tan saray kanding. 


5 Lapud saya, nen onla la diad mundo si Cristo, inkuantod Dios: 

“Ag mo labay iray bagat tan saray saklang, 

ingen, angiparaan kay laman para siak. 


6 Ag ka apaliket na saray bagat a popoolan, 

tan saray bagat a mamaandid saray kasalanan. 


7 Insan inkuanko, ‘Nia ak, O Dios! 

Sipaparaan ak a mangonur na linawam 

onung na nisulat nipaakar ed siak diad libroy Ganggan.’ ” 


8 Inkuanton onaan, “Ag mo labay tan ag ka apaliket na saray bagat tan saray saklang, o saray bagat a popoolan tan saray bagat a para kasalanan.” Inkuanto ya, anggaman a nibagat ira onung ed Ganggan. 
9 Insan inkuanto, “Nia ak, O Dios! Sipaparaan ak a mangonur na linawam.” Inekal na Dios sirin so onaan a bagat tan insalat toy bagat nen Cristo. 
10 Lapud impangonur nen Jesu-Cristo na linaway Dios, inorasan to ray kasalanan tayo diad panamegley na impangibagat tod sikaton dili, tan duga la ya. 


11 Inagew-agew a manalagey tan manlingkur so balang pari da ray Judio, tan mamimpigan mangisaklang na nampaparan bagat. Balet ag makapaandiy kasalanan ira yan bagat. 
12 Si Cristo, balet, amimpinsan ya angibagat lapud saray kasalanan, tan duga la ya. Kasumpal to, inmirung ed nikawanay Dios. 
13 Manaalagar ya anggad say Dios napasuko tod sikato ray kalaban to. 
14 Kanyan diad panamegley na saksakey a bagat, ginawa ton nagnap ya andi-anggaan iray naorasan ed kasalanan. 


15 Paneknekan met ya na Ispiritu Santo. Inkuanton onaan, 


16 “Sikato yay pisipanan kod sikara, 

diad saray agew ya onsabi, kuay Katawan: 

Iseksek kod kapusoan da iray ganggan ko, 

tan isulat kod kanunotan da.” 


17 Insan inkuanto, “Ag ko la nunoten iray kasalanan tan saray kaogsan da.” 
18 Kanyan nen apirdona la ra ya, ag la nakaukolay bagat a pangekal na saray kasalanan. 

Onsingger itayod Dios 


19 Kanyan, agagi, bolus ti lan onloob ed Sankasantosan a Pasen diad panamegley na impatey nen Jesus. 
20 Nilokasan ton para sikatayo so balo tan mabilay a dalan ya ontalus ed biek na kurtina, a salanti say laman to. 
21 Walay pari tayon matalonggaring a manaasikasoy abung na Dios. 
22 Onsingger itayod Dios, sirin, a matoor so puso tayo tan mabiskeg so pananisia tayo. Onsingger itayon malinis lay puso tayo ta alinisan lad maoges a konsinsia, tan naorasan la na puron danum so laman tayo. 
23 Paeleten tayoy ilalo tayo tan ag tayo mapaga, ta matoor so Dios a nansipan ed sikatayo. 
24 Nepeg tin nunoten no panoy pananggoyur tayod balang sakey a mangarod kapara ton too tan manggaway kamaungan. 
25 Ag tayo nepeg a paolyay pantitipon tayo, a singa gagawaen da ray arum. Ingen, mampapabiskegan tayoy linawa, lautla ni met ta nanenengneng yon asingger lay isabiy Agew na Katawan. 


26 No kasumpal tin naamtaay katwaan et gagalaen tayo niy mankasalanan, anggapo lay bagat a makapaandid saray kasalanan tayo. 
27 Anggapo lay atilak no ag say itakot tayod panalagar na onsabin Okum tan say manliub ya apoy a mangoput ed saray onsumpad Dios! 
28 Pateyen ya anggapoy panangasi so siopaman ya ag mangonur ed Ganggan nen Moises no, lapud pantasi na duara o talora, et nalmoan a nankasalanan. 
29 Diad isisip yo, ag kasi lalon ambelat so dusay sakey a toon balawen toy Anak na Dios, murmuraen toy dala ya amabiskeg ed sipanan ya amasantod sikato, tan pabaingan toy mapangasin Ispiritu? 
30 Ta kabat tayoy angibagay onya: “Siak so ombawi; siak so manusa.” Tan inkuanto ni, “Sintinsiaan na Katawan iray totoo to.” 
31 Makapataktakot so napelag ed limay Dios a mabilay! 


32 Nunot yo pay agawad sikayo nen saman. Nen saman iran agew, kasumpal ya aliwawaan kayo, agaylay impaniirap yo, balet ag kayo atalo. 
33 No arum, pinapabaingan tan pinapairap da kayod arap na karaklan; no arum met, akidamay kayod saray naniirap na onya. 
34 Kinakasian yo ray apriso, tan inako yon sililiket so impangaala da ray kagawaan yo, ta amta yon magmaung ni tan mansiansian anggad angga so kayamanan ya atilak ed sikayo. 
35 Ag yo sirin papakapoyey linawa yo, ta balbaleg so tumang ya awaten yon iter to. 
36 Nakaukolan a mananos kayo, pian nasumpal yoy linaway Dios tan naawat yoy insipan to. 
37 Onung na ibabagay Masanton Sulat, 

“Asingger lan panaon 

so isabi na onla dia; 

ag la manabala. 


38 Mambilay ed pananisia so took a matonung, 

balet no benegan to ak, ag ko pakaliketan.” 


39 Aliwa tayon singa saray totoon ombebeneg a mamaarap ed kaderalan. Ingen, singa tayo saray totoon mananisiad Dios tan nilalaban.  

Say Pananisia 


1 Say pananisia say ag panduaruwad saray bengatlan iilaloan tan say panmatalek ed kiwawala na saray bengatlan ag nanengneng. 
2 Lapud pananisia, saray totoo nen inmona ran panaon nala ray maung a linawa na Dios. 


3 Lapud pananisia, natalusan tayon pinalsa na Dios so sankamundoan diad panamegley na salita to; kanyan saray nanengneng nanlapu rad ag nanengneng. 


4 Lapud pananisia, magmaung niy imbagat nen Abel nen si Cain. Lapud pananisia nen Abel, sikatoy nipasen a matonung lapud nala toy maung a linaway Dios ya amirbir ed bagat to. Anggaman ya inatey la, mansasalita ni diad panamegley na pananisia to. 


5 Lapud pananisia, ag inatey si Enoc, no ag ingen niakar ed kawalaay Dios. Anggapoy makalmod sikato, ta inalay Dios. Ibabagay Masanton Sulat a kasakbayan a niakar ed tagey, apaliket toy Dios. 
6 Ag panliketan na Dios so siopaman ya anggapoy pananisia to. Ta siopamay onsingger ed Dios, nakaukolan a manisian walay Dios, tan manisia met a tumangay Dios iray manaanap ed sikato. 


7 Lapud pananisia, dinengel nen Noe so pasakbay na Dios nipaakar ed saray nagawan ag to ni nanengneng. Tinmoluk ed Dios; nanggaway sakey a biong, pian nilaban tan say pamilya to. Lapud saya, sinintinsiaan ton nadusay sankamundoan, tan say Dios impasen ton matonung si Noe lapud pananisia to. 


8 Lapud pananisia, inmonur si Abraham nen say Dios et tinawag ton onlad bansa ya insipan ton iter ed sikato. Tinaynan toy nianakan ton dalin, anggaman ya ag to amtay laen to. 
9 Lapud pananisia, nanayam a singa sangkaili ed bansa ya insipay Dios ed sikato. Nanayam diman ed saray tulda, tan kaiba to ra di Isaac tan Jacob ya angawat met ed Dios na namparan sipan. 
10 Ta inalagar nen Abraham so siudad ya ag naderal iray pundasion to. Implano tan impaalagey na Dios yan siudad. 


11 Lapu met ed pananisia, akapanlokun si Sara, anggaman ya akolakolaw la, ta anisian* say Dios sumpalen toy insipan to. 
12 Kanyan nanlapud sakey a toon nipasen ya inatey la so sakey a bansan saray kabyangan to et singa karakel na bitewen ed tawen, tan ag nabilang a buer ed gilig na dayat. 


13 Diad pananisia, inatey ira yan amin a totoo. Ag da agamuran iray insipay Dios, balet malikeliket irad impakanengneng dad sarayan sipan, anggaman a mabayag niy pakagawad saraya. Binirbir dan sangkaili ra tan mimiayam ira labat diad tapew na dalin. 
14 Saray totoon mansasalitay onya ipanengneng dan manaanap iray dilin bansa ra. 
15 No say bansan tinaynan da so pakakailiwan da, wala niy pankanawnawa ran ompawil diman. 
16 Balet say pampipilalekan da say magmaung a bansa—say mangatatawen a bansa. Kanyan ag imbaing na Dios a sikatoy tawagen da a Dios da, ta imparaanan to ray sakey a siudad. 


17 Lapud pananisia, si Abraham, nen sinubok na Dios, inter ton bagat si anak ton Isaac. Si Abraham so angiteray Dios na sipan; anggaman ontan, sipaparaan a mangibagat ed saksakey ya anak to. 
18 Inkuay Dios ed sikato, “Diad panamegley nen Isaac, nawalaan ka na saray kabyangay boleg mo ya insipan ko.” 
19 Anisiay Abraham a nayarian na Dios a bilayen si Isaac. Nayari met ya ibaga a nipawil ed sikatoy anak ton Isaac manlapud patey. 


20 Lapud pananisia, inter nen Isaac ed kindi Jacob tan Esau iray bindision a para arapen a panaon. 


21 Lapud pananisia, si Jacob, nen magano lan ompatey, binindisionan to ray duaran anak nen Jose. Indomeg toy olo tod potay bastun to, tan angigalang ed Dios. 


22 Lapud pananisia, sinalita nen Jose, nen ompapatey la, a saray Israelita taynanan day Egipto, tan binilin to ra no antoy gawaen ed saray pokel to. 


23 Lapud pananisia, ag tinmakot iray atateng nen Moises ya onsumpad ganggay ari. Inyamut dad loob na taloy bolan so anak da, ta anengneng dan malinggas ya ogaw. 


24 Lapud pananisia, ag nilabay nen Moises, nen matakken la, so patawag ya anak na prinsisan anak na ari na Egipto. 
25 Nilabay to niy midamay ed kairapan da ray totooy Dios nen say mambilay a magano ed likeliket na kasalanan. 
26 Pinabli to niy manirap na kababaingan, lapud Cristo, nen saray kayamanan na Egipto, ta impasakey to ray mata to ed tumang ya onsabi. 


27 Lapud pananisia, tinaynan nen Moises so Egipto tan ag to tinakotan so pasnuk na ari; mabisbiskeg so linawa to, tan singa anengneng toy ag nanengneng a Dios. 
28 Lapud saya met a pananisia inletneg toy Paskua, tan ingganggan toy pangiwalsik na dala ed puirtay kaabungan, pian ag pateyen na Anghil na Patey iray pangulowan ya anak na saray Israelita. 


29 Lapud pananisia, binaliw na saray Israelita so Dayat ya Ambalanga a singa ra dinmalan ed amagan dalin. Balet nen saray Egipsio so dinmalan, nalner ira. 


30 Lapud pananisia, nagba ray padir na Jerico, kasumpal a niliber-liber na saray Israelita ed loob na pitoy agew. 
31 Lapud pananisia, si Rahab a marotak a bii ag apipatey nen pinapatey da ra may ag tinmoluk ed Dios, lapud mabolbolus so linawa ton angawat ed saray ispia. 


32 Anto niy nayarin ibagak? Anggapo lay nakdaan a panaon kon mangisalaysay ni na nipaakar ed kindi Gideon, Barac, Samson, Jefte, David, Samuel, tan saray propita. 
33 Lapud pananisia, tinatalo da ray nanarian a nilalabanan da. Nanggagawa ray kamaungan, tan naawat da ray insipay Dios. Pinapakopit day sangi na lion, 
34 ineerep day manliub ya apoy, tan nililiktaran day ipapatey ed ispada. Kinmakapoy ira, balet nagmamaliw iran mabiskeg; makapanyari rad bakal tan tinatalo da ray sondalo na saray arum a bansa. 
35 Lapud pananisia, saray bibii inaawat da ray inaatey da ya inmoolid bilay. 

Wala ray arum a nilabay da niy ompatey ed kairapan nen say nabolus, pian onoli rad magmaung a bilay. 
36 Wala rad sikaray sinisiplatan tan niluludlurey, tan wala ra met ed sikaray binabalur tan impripriso. 
37 Wala rad sikaray tinutupak, wala ray impankadwan nilagari, tan saray arum pinatey da rad ispada. Nanakar-akar iran sikakawes na katat na karniro odino kanding; mairap-bilay ira, pinapairap tan pinapabaingan da ra. 
38 Ag manepeg ed sikara so mundo! Nanakar-akar irad kalawakan tan kapalandeyan, tan inmaamut irad saray ongib tan saray abut ed dalin. 


39 Lapud pananisia ra, angitilak iray maung a pakatongtongan ed sikara, balet ag da naawat so insipan na Dios, 
40 ta angiparaay Dios na magmaung a planon para sikatayo. Say getma to say ag da pagmaliw ya ayadyari no ag da itayo kaiba.  

Say Dios ya Ama tayo 


1 Aliber itayoy amayamay a tasi, kanyan ikaindan ti la ray amin a makaskasbel ed sikatayo, tan say kasalanan ya ompepeket a malet ed sikatayo. Anosan tayon ituloy so batiken tayo ni. 
2 Ag tayo nepeg ya alisay mata si Jesus a sikatoy nanlapwan tan pansumpalay pananisia tayo. Lapud liket a manaalagar ed sikato, ag to imbaing so ompatey ed krus, tan akayorung natan ed nikawanay trono na Dios. 


3 Nunot yo no panoy impanirap nen Jesus ed ontan lan impanbosul ed sikato na saray makasalanan, pian ag kayo onkapoy tan naekalay biskeg na linawa. 
4 Diad pilalaban yod kasalanan, ag yo ni asali a pinaterter so dala yo. 
5 Alingwanan yo la sirin imay imbilin na Dios ed sikayon anak to, saramay salitan makapabiskeg na linawa yo? 

“Anak ko, ag mo mumurmuraen so panusa ed sika na Katawan, 

tan no pampasnukan to ka, ag mo pakakapoyey linawam. 


6 Ta dudusaen na Katawan so inaro to, 

tan leleweten toy ipapasen ton anak to.” 


7 Anosan yoy antokaman a kairapan yo tan ipasen yon panangibangat na sakey ya ama. Labay to yan ibaga a say Dios ipapasen to kayon anak to. Siopay anak ya ag dusaen na ama to? 
8 No ag kayo nadusa, a singa kadudusa da ray amin ya anak to, aliwa kayon tuan anak no ag ta anak ed paway. 
9 Dinudusa itayo na saray mangaraldalin ya ama tayo tan, lapud saya, inggalang ti ra. Lalo la sirin a nepeg tayoy ontoluk ed maispiritun Ama tayo, pian mambilay itayo! 
10 Dinudusa itayon agano na saray mangaraldalin ya ama tayo, ta inisip dan kamaungan ya. Balet dudusaen itayoy Dios para kamaungan ti lamlamang, pian minabang tayod kasantosan to. 
11 Diad oras na kadusa tayo, singa ti ya panermenan, aliwan panliketan. Balet kasumpal to, saray apetek na saman a dusa anien day kareenan a bungay matonung a panagbilay. 

Saray Bilin tan saray Pasakbay 


12 Kanyan itagey yo ray lima yon makolkolaney, tan pampetek yo ray pueg yon makapkapoy! 
13 Manakar kayod maptek a dalan, pian ag natuloyan a napiley iray sali yon alikda, no ag ingen onabig ira. 


14 Gawa yoy anggaay nayarian yo a mikaarod amin a too tan mampasanto kayo, ta no ag ya gawaen na siopaman, ag to nanengneng so Katawan. 
15 Manalwar kayo, ta ompan walad sikayoy benegan toy baleg a panangaro na Dios. Manalwar kayo, ta ompan walad sikayoy magmaliw a singa ampait a tanaman ya ontubo tan mansamal ed saray amayamay. 
16 Manalwar kayo, ta ompan mankasalanan kayoy inmoralidad o murmuraen yo ray bengatlan maispiritu, a singa ginawa nen Esau. Insalat tod sakey a panangan so kanepegan na inkapangulowan to. 
17 Kabat yo ya ag abayag kasumpal to man, kinerew tod ama to so bindision a para pangulowan. Balet ag niiter yad sikato, ta anggapo lay pankanawnawa ton magbabawid ginawa to, anggaman a nanakis ed impampilalek to. 


18 Ag kayo inmasingger, a singa inyasingger na saray Israelita nen saman, ed sakey a palandey a nayarin diwiten—diad Palandey na Sinai a kawalaay manliub ya apoy, bilonget tan ermen, maksil a dagem, 
19 tanul na trumpita, tan sakey a bosis a mansasalita. Nen nadngel na saray totoo may bosis, kinerew dan ag la ra komun makadngel na arum nin salita, 
20 ta ag da natepelan yan ganggan: “No diwiten na anggan ayep so palandey, nepeg a tupakey bato ya anggad ompatey.” 
21 Makapataktakot a nengnengen, kanyan inkuanen Moises, “Natatakot ak a maung, tan manggiwgiw ak!” 


22 Balet say sininggeran yo say Palandey na Sion tan say siudad na Dios a mabilay, say mangatatawen a Jerusalem, a kawalaay libo-libo ran anghil. 
23 Sinmingger kayod maliket a tipon da ray pangulowan ya anak na Dios, a nisulat ed tawen iray ngaran da. Sinmingger kayod Dios a huis na amin a pinalsa, tan diad saray ispiritu na totoon matonung a nagmaliw iran ayadyari. 
24 Sinmingger kayod kinen Jesus, a manamegley na balon sipanan, tan diad niterter a dala a mangipaamtay magmaung ni ran bengatla nen say impaamtay dala nen Abel. 


25 Manalwar kayo, sirin, tan ag yo ipopolisay a dengelen so mansasalita. Ag akaliktar iray ag dinmengel ed pamasakbay na mansasalita diad tapew na dalin. Lautla sirin ya ag tayo naliktaray dusa, no ag tayo dengeley pamasakbay na mansasalita diad tawen! 
26 Diad saman a panaon, niyegyeg na bosis toy dalin, balet insipan to natan, “Maminsan nin yegyegen ko, tan aliwa labat a say dalin no ag pati say tawen.” 
27 Saray salitan “maminsan ni” labay dan ibaga a nayegyeg tan naekal iray bengatlan pinalsa, pian ag naekal iray bengatlan ag nayegyeg. 


28 Kanyan pisalamatan tayoy Dios, ta awaten tayoy nanarian ya ag nayegyeg. Misalamat tan mangigalang tayod Dios onung na pakaliketan to, a katekep na takot tan panamabli, 
29 ta say Dios tayo et manangoput ya apoy.  

Panon a Paliketey Dios 


1 Ituloy yoy panaarowan yon sanaagi ed Cristo. 
2 Ag yo lilingwanay mamatuloy na saray sangkaili ed abung yo. Wala ray nanggawa ya, et ag da amtan saray anghil so pinatuloy da. 
3 Nunot yo ray apriso tan midamay kayod sikara, a singa kaiba yo rad prisowan. Nunot yo met iray napapairap, ta nayarin napairap kayo met. 


4 Nepeg a galangen na amin a katoowan so panaasawa, tan nepeg met a matoor ed sakey tan sakey iray sanaasawa. Ta say Dios sintinsiaan to ray manggagaway inmoralidad tan saray mikakaloguran. 


5 Nepeg ya aliwa kayon lupay kuarta, tan pasarag yoy walad sikayo. Ta inkuay Dios, “Ag ta kan balut paolyan o taynan.” 
6 Kanyan manmatalek tayon mangikuan, 

“Say Katawan so mananulong ko, 

ag ak ontakot! 

Antoy nagawaan ed siak na too?” 


7 Nunot yo ray inmoonan pangulo yo a nampulong ed sikayoy salita na Dios. Nunot yo no antoy nansumpalay bilay da, tan alig yoy pananisia ra. 
8 Si Jesu-Cristo sikato met lamlamang karuman, natan, tan anggad angga. 
9 Ag yo iyaabuloy ya ibalang kayoy nambabangil tan nidoma-doma ran bangat. Magmaung nin napabiskeg so linawa tayo diad panamegley na baleg a panangaroy Dios, nen say diad panamegley na pangonur ed saray ganggan a nipaakar ed panangan. Anggapoy nagugunggona da ray mangoonur ed sarayan ganggan. 


10 Saray paparin manlilingkur ed panangigalangan da ray Judio et anggapoy kanepegan dan mangan ed saray bagat diad altar tayo. 
11 Say Pangulon Pari aawiten tod Sankasantosan a Pasen so dala na ayayep ya ibagat para saray kasalanan, balet saray laman da ra yan ayayep poolan ed paway na kampo. 
12 Ontan met, inatey si Jesus ed paway na puirtay siudad, pian nalinisan to ray katoowan ed kasalanan diad panamegley na dilin dala to. 
13 Kanyan onla itayod sikato diad paway na kampo tan minabang ti met ed kababaingan to. 
14 Ta anggapo diad mundo so siudad tayo a mansiansia; balet say aanapen tayo say siudad ya onsabi. 
15 Kanyan mangibagat tayo lawas na dayew ed Dios diad panamegley nen Jesus—dayew a mangibawag na pamirbir tayod ngaran to. 
16 Ag yo lilingwanay manggaway kamaungan tan mantutulongan kayo, ta sikara yay bagat a makapaliket ed Dios. 


17 Toluk kayod saray pangulo yo tan sumpal yo ray ganggan da. Aasikasoen da ray kamarerwa yo, ta ebatan dad Dios yan panlilingkur dad sikayo. No onuren yo ra, maliket iran manumpal na kanepegan da; no andi, maermen iran manumpal, tan anggapoy kamaungan a niiter to yad sikayo. 


18 Ipikasi yo kami pa. Anggapoy duaruwa min malinis so konsinsia mi, ta say kamaungan so pirawat mi lawas a gawaen. 
19 Lalon mapilit a kekerewen kod sikayo ya ipikasi yon makapawil ak lan tampol ed sikayo. 

Say Pikakasi 


20 Say Dios a panlapway kareenan so amaolid bilay ed Katawan tayon Jesus, a sikatoy Matalonggaring a Pastol da ray karniro, lapud dala ton amaneknek na andi-anggaan a sipanan. 
21 Iter komun na Dios ed sikayoy amin a nakaukolan yo, pian nagawaan yoy linawa to, tan gawaen tod sikatayo komun, diad panamegley nen Jesu-Cristo, so makapaliket ed sikato. Nagalang komun ya anggad angga! Amen. 

Saray Kaonuran a Salita 


22 Kekerewen kod sikayo, agagi, ya anosan yon dengelen yan bangat kon mamabiskeg na linawa yo, ta antikey met yan sulat kod sikayo. 
23 Labay kon amtaen yo a nibolus lay agi tayon si Timoteo, tan no onsabin tampol, itagar ko no onla ak ditan. 


24 Ibanoan yo kami pad saray pangulo yo tan amin a totooy Dios. Ibabano da kayo ray agagin walad Italia. 


25 Nawalaan kayon amin komuy bindision na Dios. 



* 1:8
 Say saray totoon mo, O Dios, mansiansian; odino Dios say saray totoom mo.

† 1:8
 mo; diad pigaran manuskrito to.

* 2:7
 Amayamay a manuskrito so mangyaarum na: Impagmaliw mon manoley ed amin a bengatlan ginawam (nengneng yoy Salmo 8:6).

* 5:6
 onung ed inkapari nen Melkizedek; odino a singa si Melkizedek; odino onung na pantotombukan ya anggad kinen Melkizedek.

† 5:10
 onung ed inkapari nen Melkizedek; odino a singa si Melkizedek; odino onung na pantotombukan ya anggad kinen Melkizedek.

* 6:2
 saray binyag; odino saray sirimonya na panaglinis.

† 6:20
 onung ed inkapari nen Melkizedek (nengneng yoy 5:6).

* 9:11
 wadya la; diad pigaran manuskrito onsasabi.

* 11:11
 Lapu met ed pananisia…akolakolaw la, ta anisian; diad pigaran manuskrito Lapu met ed pananisia, nagmaliw ya ama si Abraham, anggaman a masikesiken la tan akolakolaw lay Sara. Nanmatalek.

Say Libro nen 

OSEAS 

Pangiparontal 

Kayari nen propita Amos, nampulong ed baybay a nanarian na Israel si propita Oseas, legan na magolon panaon kasakbayan na impakadakep na Samaria nen taon 721 K.C. Mapalaloy paga to ed panangigalang na saray totoo ed saray talintaoy diriyos tan say ag da panmamatalek ed Dios. Masebeg ton impanengneng yan ag panmamatalek diad panamegley na aderal ya impangasawa tod aliwan matoor a bii. No panoy ag impansiansian matoor na asawa ton Gomer ed sikato, ontan met so impangikaindan na saray totooy Dios ed Katawan. Lapud saya, niiter so sintinsia ed Israel. Balet diad kaonuran, ontalona so ag mangoman a panangaro na Dios ed saray totoo to, tan papawilen tod sikato so bansa tan pasimbaloen to so siglaotan da. Sayan panangaro et nibalikas ed sarayan salitan makatenyeg na puso: “Panon toy isawak ed sika, Israel? Panoy pangikaindan kod sika?…Ag iyabuloy na pusok a gawaen ko ya! Lalon onlalaknab so panangarok ed sika” (11:8). 

Logan na sayan Libro 

Say impangasawa nen Oseas tan say pamilya to 1:1–3:5 

Saray salita a sumpad Israel 4:1–13:16 

Say salita na pagbabawi tan sipan 14:1-9  

1 Sikato yay sinalita na Katawan ed kinen Oseas a lakin anak nen Beeri legan na panaon na impanarid Juda di Uzias, Jotam, Acaz, tan Ezekias, tan si Jeroboam a lakin anak nen Joas so arid Israel. 

Say Asawa tan saray Anak nen Oseas 


2 Nen inmonan akisalitay Katawan ed Israel diad panamegley nen Oseas, inkuantod kinen Oseas, “Laka ta mangasawa ka; say naasawam et magmaliw ya aliwan matoor ed sika, tan saray anak mo naani et magmaliw iran singa sikato.* Ontan met so impangikaindan ed siak na saray totook tan nagmaliw iran aliwan matoor ed siak.” 


3 Kanyan angasaway Oseas na sakey a biin manngaray Gomer ya anak nen Diblaim. Kapaway na lakin onaan ya anak da, 
4 say Katawan kuantod kinen Oseas, “Ingaran mo na ‘Jezreel,’ ta magano lay panusak ed Israel lapud saramay impamapatey nen laki ton Jehu diad siudad na Jezreel.† Patondaen ko la so panooley nen Jehu tan saray kabyangay pamilya to.‡ 
5 Diad satan a panaon deralen kod Patar na Jezreel so pakayari da ray sondalo na Israel.” 


6 Nanlokun lamet si Gomer tan nananak na sakey a bii. Say Katawan kuantod kinen Oseas, “Ingaran mo so anak mo na “Ag naaro,” ta ag ko la aroen iray totood Israel odino pirdonaen ira. 
7 Balet aroen ko ray totood Juda. Siak a Katawan a Dios da, iyagel ko ra, aliwan diad panamegley na ispada odino pana, odino kabayo tan kumakabayo.” 


8 Kayarin pinakso nen Gomer imay anak ton bii, nanlokun lamet tan nananak na sakey a laki. 
9 Say Katawan kuantod kinen Oseas, “Ingaran mo so anak mo na ‘Aliwan-Took,’ ta ag ko totoo iray totood Israel, tan aliwan siak so Dios da.” 

Nipawil ed Gendat a Kipapasen to so Israel 


10 Magmaliw a singa karakel na buer ed dayat iray totood Israel; ag ira nabilang odino nasukat. Natan say Dios kuantod sikara, “Aliwa kayon totook,” balet onsabiy agew ya ibaga tod sikara, “Sikayo ray anak na mabilay a Dios!” 
11 Mankasakey iray totood Juda tan saray totood Israel. Mamili ra na saksakey a pangulo ra, et ombaleg tan onaligwas ira lamet ed dilin dalin da. 

On, matalonggaring so agew nen Jezreel!§  

2


1 Kanyan tawag mo ray kaparam ya Israelita na “Saray Totoo na Dios” tan “Naaro-na-Katawan.” 

Si Aliwan Matoor a Gomer—Say Aliwan Matoor ya Israel 


2 Anak ko, pitongtongan yoy ina yo—anggaman ya ag ko la asawa, tan ag to ak la asawa. Pikasi yod sikato a tondaan to lay marotak a gagawaen to tan say pikakaloguran to. 
3 No ag to tondaan so gagawaen to, lakseban ko tan paolyan kon singa kapawapaway tod eges na ina to. Pagmaliwen kon singa kalawakan a kinmelang, et ompatey ed kaapgaan. 
4-5 Ag ko kasian iray anak tod paway; anak ira na anggapoy baing a managkaloguran a bii.* Sikaton dili kuanto, “Onla ak ed saray kainarowan ko—mangiiter ira na taganok tan inomen ko, say lana tan linen a kawes ko, say larak na oliba tan say alak.” 


6 Kanyan kulongen kon paliberan na masabit a tanaman tan padiren koy dalanen to, pian ag makapaway. 
7 Osilan to ray kainarowan to, balet ag to ra naabot. Anapen to ra, balet ag to ra narumog. Insan to ikuan, “Ompawil ak ed samay inmonan asawak, ta maung niy kipapasen na bilay ko nen kaamung ko nen say kipapasen ko natan.” 


8 Ag ton balut birbiren a siak so angiter ed sikato na trigo, alak, larak na oliba, tan amin a balituk tan pilak ya inkakana tod impangigagalang tod Baal. 
9 Kanyan no panagani babawien kod sikato ray rigalok a trigo tan alak, alaen kod sikato ray lana tan linen a kawes ya inter kod sikato. 
10 Labusan kod arap na saray kainarowan to, et anggapoy makapangyagel ed sikatod pakayarik. 
11 Patondaen kon amin iray pista to—saray pista ton binulan tan tinaon, say panagngilin tod Agew na Panagpainawa tan amin da ray tinandaan a pista. 
12 Deralen koy kaubasan to tan saray kakiewan ton igos, ya onung ed imbaga to iniiter ed sikato na saray kainarowan to, lapud panlilingkur tod sikara. Pagmaliwen kon kalawakan iray kaubasan to tan saray kakiewan to; deralen ira na saray ayayep ed katakelan. 
13 Dusaen ko lapud saray panaon ya inkaindan to ak, ta nampopool ed Baal na insinso tan insosolung to ray alahas pian naayat to ray kainarowan to. Say Katawan so nansalita. 

Say Panangaro na Katawan ed saray Totoo to 


14 Kanyan iyakar ko lamet ed kalawakan yan bii; diman ko pandaleman na panangarok pian napapawil kod siak. 
15 Ipawil kod sikato may kaubasan a kayaryan to nen saman, tan pagmaliwen kon puirta na ilalo so Patar na Gunigon. Ebatan to ak diman a singa samay ginawa to nen malangwer ni, sanen sikatoy pinmaway a nanlapud Egipto. 
16 Diad satan tawagen to ak lamet ya asawa to—ag to ak la tawagen a Baal† to. 
17 Ag ko lan balut pabitlad sikato so ngaran a Baal. 


18 Diad satan a panaon misipanan ak ed amin da ray ayayep ed katakelan tan saray manok, pian ag da la pasakitan iray totook. Ekalen ko met ed dalin iray amin ya armas ed bakal, amin da ray ispada tan saray pana, tan panayamen kon mareen tan arawid kaatapan iray totook. 


19 Israel, pagmaliwen ta ka ya asawak; 

siak so matwa tan matoor ed sika; 

ipanengneng kod sikay ag mangoman a panangarok tan panangasik 

tan pagmaliwen ta kan kayaryan ko ya anggad angga. 


20 Tooren koy sipan ko tan kayaryanen ta ka, 

tan birbiren mo ak a Katawan. 


21-22 Diad satan a panaon ebatan ko ray pikakasi na saray totook ya Israel. 

Papelagen koy oran ed tapew na dalin, 

et say dalin mangiter na trigo, ubas tan oliba. 


23 Iligen kod dalin iray totook tan paaligwasen ko ra. 

Aroen ko ra may atawag ya “Ag Naaro,” 

tan saramay atawag ya “Aliwan Totook” 

ibagak ed sikara, “Sikayo ray totook,” 

et onebat ira, “Sika so Dios mi.”  

Si Oseas tan say Aliwan Matoor ya Asawa to 


1 Say Katawan kuantod siak, “Laka lamet, ta arom iman a biin mikakalugoran ed sakey a laki. Nepeg mon aroen a singa panangarok ni ed saray totood Israel, anggaman a sinmingger irad arum a diriyos tan labalabay day mangyapay na saray bagat a pasas ed saray talintaoy diriyos.”* 


2 Kanyan sinaliw ko may asawak na labinliman pilak a kuarta tan anemiran sakon a sibada. 
3 Imbagak ed sikato a mabaybayag ko lan kaamung tan ag la magmaliw a marotak a bii odino mikalugoran; et onya met so gawaen ko legan na panaon a walad siak. 
4 Diad singa onya, saray totood Israel mabaybayag iran mambilay ya anggapoy ari odino pangulo, anggapo ray bagat odino masanton lusek, anggapoy talintaoy diriyos odino imahin ya onkanad panagparles. 
5 Balet onsabiy panaon a saray totood Israel et ompawil ira lamet ed Katawan a Dios da tan diad sakey a kabyangay boleg nen David ya ari ra. Insan takotan day Katawan tan makaawat ira na saray marakep a rigalo to.  

Say Dalem na Katawan Sumpad Israel 


1 Say Katawan walay dalem to sumpad saray totoon manaayam ed sayan dalin. Dengel ka, Israel ed kuanto: “Diad sayan dalin anggapoy katooran odino panangaro na saray totoo, tan ag da ak bibirbiren a Dios. 
2 Mansisipan iray totoo, balet ag da lamlamang totooren; mantitila ra, mampapatey iray totoo, mantatakew ira, tan mankakalugoran ira. Mandakel so nagagawan krimin, tan mantotombukay panagpatey na too. 
3 Kanyan say dalin onkelang, tan ompatey ya amin iray manaayam. Ompatey ya amin iray ayayep, amin a manok, tan amin a sira.” 

Say Dalem na Katawan Sumpad saray Papari 


4 Say Katawan kuanto, “Anggapo komuy mangakusa ed saray totoo odino mamasnuk ed sikara—say dalem ko et sumpad sikayon papari.* 
5 Labi-agew a manggagawa kayoy kaogsan; ontan da met iray propita. Deralen ko so Israel ya ina yo. 
6 Adusa ray totook lapud ag da ak bibirbiren a Dios. Sikayon papari et ag yo ak binirbir a Dios yo tan impolisay yo ray bangat ko, kanyan ipolisay ta kayo tan ag ko birbiren a paparik iray anak yon lalaki. 


7 “No panoy idadakel yon papari, ontan met so idadakel na kasalanan yo, kanyan pagmaliwen kon kababaingan so kagalangan yo. 
8 Minmayaman kayo lapud saray kasalanan da ray totook, kanyan labalabay yon ompalaloy kasalanan da. 
9 Nadusa kayo met a singa kadusa da ray totoo! Dusaen ta kayo tan singilen ta kayod saray maoges a gagawaen yo. 
10 Kanen yoy betang yo ed saray bagat, balet ag kayo nin siansia napesel. Igagalang yo ray diriyos a makapalokun, balet siansian ag kayo makaanak, lapud imbeneg yo ak diad intombuk yod saray arum a diriyos.” 

Sumpaen na Katawan so Panangigalang da ray Pagano 


11 Say Katawan kuanto, “Eekalen na daan tan say balon alak so kalakal na saray totook! 
12 Onkekerew ira na puyan a manlapud sakey a poter na kiew! Sasalitaen na sakey bastun so labay dan amtaen. Inkaindan da ak. Aliling day sakey a biin mikakaloguran, diad impanlilingkur da ed arum a diriyos. 
13 Mangisasaklang iray bagat diad saray masanton pasen ed saray toktok na palandey, tan diad toktok na saray pokdul mampopool ira na insinso diad silong na saray atagey, tan masalumpapak a kiew, lapud balibali so sirum da! 

“Ontan sirin, nagmaliw a marotak a bii iray anak yo, tan saray bibiin manugang yo et mikakaloguran ira. 
14 Anggaman ontan ag ko ra dusaen ed saya, lapud sikayon dili et miaakdul kayo ed saray marotak a bibiid timplo,† tan kaiba yo ran mangisasaklang na saray bagat da ray pagano. Onung na ibabagay sakey a probirbio, ‘Naderal iray totoon anggapoy kalakal da.’ 


15 “Anggaman ya aliwa kayon matoor ed siak, sikayon totood Israel, ag komun mankasalanan iray taga Juda na singa onya. Ag ka mangigagalang ed Gilgal odino diad Bet-haven,‡ odino mansipan kad man diad ngaran na mabilay a Katawan. 
16 Benger a singa saray ayep a mula iray totood Israel. Panoy pamakan kod sikara a singa pamakan ed saray kordiro diad malambut a pastolan? 
17 Saray totood Israel et wala rad silong na pakaoley da ray talintaoy diriyos. Paolyan mo ra labat ed labay da. 
18 Kayari ran oninom na pinasyan alak, manliket irad piakdul dad saray marotak a bibii; labay da niy napelag ed kababaingan nen say makagamur na kagalangan. 
19 Nibantak ira naani ed arum a bansa, a singa ra intikyab na mabiskeg a dagem tan ombaing ira lapud saray paganon bagat§ da.  

1 “Dengel kayod sayan salita, sikayo ran papari! Manimano kayo, sikayo ran totood Israel! Dengel kayo, sikayon kabyangay pamilya na ari! Nepeg yo komun so manintinsia onung ed katonungan—kanyan sikayo so nasintinsiaan a nadusa! Nagmaliw kayon patit diad Mizpa, nagmaliw kayon sakey ya iket ya akapanat ed Palandey na Tabor; 
2 nagmaliw kayon sakey ya aralem ya abut ed Siudad na Acacia; dusaen ta kayon amin. 
3 Amtak so kapara na Israel—ag to ak naboryan. Aliwan matoor ed siak so Israel, tan saray totoo to et marotak ira, kanyan aliwa ran manepeg a mangigalang ed siak.” 

Say Pasakbay nen Oseas Sumpad Panangigalang ed Talintao 


4 Say kaogsan a ginagawa na saray totoo so makaskasbel na ipawil dad Dios da. Say panangigalang ed saray talintaoy diriyos so mabiskeg a manesebel ed sikara tan ag da bibirbiren so Katawan. 
5 Say panagpaatagey na saray totood Israel so mangaakusa ed sikara. Saray kasalanan da so makasengeg na katalo ra, tan kaiba ra met a natalo so Juda. 
6 Iyaakar dan ibagat ed Katawan iray karniro ra tan saray baka ra, balet anggapoy kaabigan a nagogonggona ra. Ag da narumog so Katawan, ta tinaynan to la ra. 
7 Aliwa ran matoor ed Katawan; ag to kayaryan iray anak da. Kanyan ag mabayag naderal ira tan saray dalin da. 

Say Bakal na Juda tan say Israel 


8 Sibuk yod Gabaa iray trumpitan panawag na bakal! Paknul yod Rama so pamasakbay. Iyeyag yo ed Bet-haven so para bakal! Lalaki a taga Benjamin, dogpa kayo lan mibakal! 
9 Onsasabi lay agew na pakadusa yo, tan naderal so Israel. Totood Israel, andi-saew a nagawa yay imbagak! 


10 Say Katawan kuanto; “Mamapasnuk ak lapud saray pangulo na Juda et nilooban day Israel, tan anamsam iray dalin ed sikato. Kanyan ibung kod sikara a singa delap so dusa. 
11 Napapairap so Israel; abalang to so dalin a kayaryan ton peteg. Onyay agawad sikato, ta impasoot toy kinmerew na tulong ed saray anggapoy niiter dan tulong.* 
12 Mangyakar ak na dusa tan deral ed saray totood Israel tan Juda. 


13 “Nen anengneng na Israel so ontan lan pansasakit to, tan say Juda et anengneng to ray sugat to, linmay Israel ed Asiria, ta onkerew na tulong ed matalonggaring ya ari, balet ag to ra natambal odino napaabig iray sugat da. 
14 Ondogpa ak a singa lion ed Israel tan diad Juda. Siak a dili so mambingbingkas ed sikara, insan ko ra taynan. No igayugoy ko ra, anggapoy makapangilaban ed sikara. 


15 “Ikaindan ko ray totook ya anggad asigsigput so impanirap da, lapud saray kasalanan da tan onsabi ran mananap ed siak. Angangko diad gaway panirap da anapen da ak.”  

Say Konwarin Panagbabawi na saray Totoo 


1 Saray totoo kuanda, “Ompawil itayod Katawan! Binibingkas to itayo, balet andi-saew a paabigen to itayo; sinusugat to itayo balet andi-saew a berberen to ray sugasugat tayo. 
2 Diad loob na duara odino taloran agew pabilayen to itayo, tan mambilay itayod arap to. 
3 Salien tayon amtaen so Katawan. Andi-saew ya onsabid sikatayo so Katawan a singa ibubutay na agew no kabwasan, odino singa ipepelag na oran ed tapew na dalin no panaoy nepnep.” 


4 Balet say Katawan kuanto, “Israel tan Juda, antoy gawaen kod sikayo? Say panangaro yod siak et nanaandipat a singa kakaandipat na kelpad kabwasan; singa linaew a nanaandipat ed kabkabwasan. 
5 Sikato yay makasengeg ya imbakik ed sikayo ray propitak a mangibawag ed sikayo na sintinsia tan say deral. Say malinew a labay kod sikayo et saraya: 
6 Say ag mangoman a panangaro yo so labay ko, aliwan saray ibagat yon ayayep. Labay ko nin naamtaan ak na saray totook nen say mangisaklang irad siak na bagat a popoolan. 


7 “Balet kaloob da ed dalin diad Adam, dineral da so impisipanan kod sikara. 
8 Say Galaad et siudad a napno na saray totoon maoges tan saray managpatey na totoo. 
9 Singa olup na saray matakew a mananeb na sakey a too iray papari. Mamapatey ira na too anggan diad dalan a mamaarap ed masanton pasen na Sikem. Gagagalaen da so panggagawa rad sayan kaogsan! 
10 Akanengneng ak na makapataktakot a bengatla ed Israel: Dinotakan na saray totook so sikaran dili onung ed ganggan diad pangigagalang dad saray talintaoy diriyos. 


11 “Sikayon totood Juda, inggetar ko lay panaon a panusak met ed sikayo lapud kaogsan a gagawaen yo.  

1 “Kapag labay ko lan paabigen iray totood Israel tan pagmaliwen ko la ra lamet a maaligwas, say kaogsan tan say karotakan labat so sankanengneng kon gagawaen da. Mansasaolan so sakey tan sakey ed sikara; onloloob iran mantakew ed saray abung; sasabaten dan takewan ed dalan iray totoo. 
2 Ag dan balut ninunnunot ya ag ko nalingwanan ya amin iray kaogsan da; balet aliktub ira na saray kaogsan da, tan sankanengneng ko ra.” 

Say Agawan Komplut ed Palasio 


3 Say Katawan kuanto, “Diad panamegley na saray totoo, papalikdoen da so ari tan saray opisyal to. 
4 Traidor tan aliwa ran matoor ya amin. Say petang na olo ra et singa ambalbalangan ngalab ed pogun ya ag ni ginalaw na panadiro ya anggad naluluto la so masa. 
5 Diad agew na ponsia na ari binuek day ari tan saray opisyal to tan impagmaliw da ran makulang-kulang. 
6 On, singa mandarlang* a pogun so panagkomplut da. Sanlabin ambalbalangan ngalab so petang na olo ra, et diad kabwasan onliub a singa pool. 


7 “Diad inliub na petang na olo ra pinatey da ray manoley da. Impansosoblayan dan pinapatey iray arari ra, et anggapoy kinmerew ed siak na tulong.” 

Say Israel tan saray Bansa 


8 Say Katawan kuanto, “Saray totood Israel et singa ra tinapay a kapkapalduay aluto. Manmamatalek irad saray bansad kaliber-liber da, 
9 et ag da nanaamamtaan a nanaoyusan iray biskeg, lapud sayan gagawaen da. Magano lay anggaan da, et ag da anggan amta. 
10 Say panagpaatagey na saray totood Israel et mantatasi sumpad sikara. Anggan anto so agawa, ag ira pinmawil ed siak a Katawan a Dios da. 
11 Singa anggapoy kalakal a malapati so kapara na Israel. Nen inmona saray totoo to akikerew iray tulong ed Egipto, insan ira linma ed Asiria! 
12 Balet ipanat koy iket ko tan erelen ko ran singa saray manok legan dan oonla. Dusaen ko ra lapud kaogsan a ginagawa ra.† 


13 “Pakaskasi la ra! Inkaindan da ak tan linmaban irad siak. Naderal ira. Labay ko ran ilaban, balet tila-tila so impangigalang dad siak. 
14 Aliwan masimoon so panagpikasi rad siak, no ag ta singa ra paganon mannangis ed dokulan da. No mampikasi ran onkerew na trigo tan alak, singa ra paganon salsalgeren day laman da. Agaylay pananumlang da! 
15 Nankokomplut ira sumpad siak, anggaman a siak so amabaleg tan amambiskeg ed sikara. 
16 Itutuloy day onsingger ed sakey a dios ya anggapoy pakayari. Ag ira napanmatalkan a singa pikewet a pana. Lapud mapaatagey ed panagsalita iray pangulo ra ompatey irad ispada. Diad ontan elekan ira na saray Egipsio.”  

Dinusa na Katawan so Israel lapud Panangigalang tod Talintaoy Diriyos 


1 Say Katawan kuanto, “Paknul yoy trumpita! Singa agilan onsisibar ed dalin ko iray kalaban! Dineral na saray totook so impisipanan kod sikara tan sinumlang day ganggan ko. 
2 Anggaman a tatawagen da ak a Dios da tan ipapasen dan totook ira tan kabat da ak, 
3 impolisay da so kamaungan. Lapud saya osilan ira na saray kalaban da. 


4 “Amili ra na saray arari iray totook, balet ag da ak impibali ed impamili ra. Nantuturo ra na saray pangulo, balet anggapoy abubon ko. Ginagawa ran talintao iray pilak tan saray balituk da—balet kaderalan da ya lamlamang. 
5 Kabosul koy bakan balituk ya igagalang na saray taga siudad na Samaria. Mapalaloy petang na olok ed sikara. Anggad kapigay itonda ran mangigalang ed talintaoy diriyos? 
6 Sakey a platiron taga Israel so nanggawa na talintao, et aliwa ni lamlamang a dios imay ginawa to! Namisimisi imay bakan balituk a gagalangen ed Samaria! 
7 No mangisibwag ira na dagem manani ra na bagyo! Say alog ya ag ontakken iray bungay tanaman to et ag balut makaiter na pantagano. Balet anggan bilang makapangiter, pambilay na saray taga arum a bansa. 
8 Nagmaliw a singa arum a bansa so Israel tan anggapoy kana ton singa nabtag a banga. 
9 Ginawa na saray totood Israel so labalabay da, a kapara ray sakey a mabanos ya asnod katakelan. Linma ran onkerew na tulong ed Asiria tan anguupa ra na saray arum a bansan mangyagel ed sikara. 
10 Balet natan pantitiponen ko ra, insan ko ra dusaen. Ag mabayag manayay irad panlikna ray kairapan no pairapen ira na ari na Asiria. 


11 “No kaonungay idadakel na ipapaalagey dan pakaekalay kasalanan, ontan met so idadakel na saray pasen a pakapankasalananan da. 
12 Mansusulat ak na ontan lan karakel a bangabangat ed saray totoo, balet ipapasen da ra lamlamang ya andi-kana. 
13 Mangibabagat irad siak tan kakanen da ray karnin imbagat. Balet siak a Katawan et ag ak makaliliket ed sikara, tan natan nanunotan koy kasalanan da, et dusaen ko rad saya; papawilen ko ra ed Egipto! 


14 “Nampapaalagey na saray palasio iray totood Israel, balet alingwanan day dilin Amalsad sikara. Nampapaalagey na saray siudad ya aliber na padir iray totood Juda. Balet mangipelag ak na apoy a mamool ed saray palasio tan saray siudad da.”  

Imbawag nen Oseas so Pandusa ed Israel 


1 Totood Israel, tondaan yo ray pansisilibra yod saray pista yo a singa saray pagano. Inkaindan yoy Dios yo tan nagmaliw kayon aliwan matoor ed sikato. Diad nandoroman pasen inlalako yoy sikayon dili a singa saray marotak a bibii ed dios a Baal tan labalabay yo ray trigon abaloan yon imbayar tod sikayo. 
2 Balet ag mabayag kulang so trigo yo tan say larak na oliba yo, tan anggapo la so alak. 
3 Ag mansiansian manayam ed dalin na Katawan iray totood Israel, no ag ingen nepeg ya ompawil irad Egipto tan diad Asiria nepeg a mangan iray kakanen a marotak onung ed ganggan.* 
4 Diad saraman a dalin a kibantakan da, ag da nayariay mangibagat na alak ed Katawan odino mangisaklang na arum ni ran bagat ed sikato. Say tagano ra et singa kakanen no tolur, a dotakan toy balang sakey a mangan. Ikana a panempey labat na eras; anggapoy nayarin iyakar ya ibagat ed Timploy Katawan. 
5 Et antoy gawaen da no onsabiy panaon a nigetar a pansilibrad saray pista a pamagalang ed Katawan? 
6 No onsabiy kadederal, tan nikaykayat iray totoo, tiponen ira na saray Egipsio—tiponen da ran ipompon ed Memfis! Saray kayamanan dan pilak tan saray pasen ya angiletnegan na saray abung da et natubuan ira na saray dika tan saray tanaman a masabit. 


7 Sinmabi lay panaon na dusa, say panaon ya awaten na saray totood Israel so kanepegan dan dusa. No nagawa la ya, naamtaan na Israel! “Sayan propita,” kuanyo, “et makulang-kulang. Ambagel yan toon apuyanan na ispiritu.” Mapalaloy pambobosul yod siak lapud ambelat lan tuloy so kasalanan yo. 
8 Say Dios imbaki to ak a sakey a propitan mamasakbay ed saray totoo ton Israel. Balet anggan iner a laen ko, papatitan yo ak a singa sakey a manok. Diad dilin dalin na Dios saray totoo so kalaban na propita. 
9 Mapalaloy kaogsan a gagawaen da; singa samay kaogsan a ginagawa ra nen wala rad Gabaa.† Nanunotan na Dios so kasalanan da tan dusaen to ra lapud kaogsan da. 

Say Dusay kasalanan na Israel 


10 Say Katawan kuanto, “Nen inmonan nalmok so Israel, singa ak akalmoy sengeg na ubas ya ontutubod kalawakan. Nen inmonan anengneng ko ray lalaki yo, singa ak akanengneng na inmona ran aluton bungay igos diad panaon to. Balet nen akakar irad Palandey na Peor, ginapwan day angigalang ed Baal tan ag abayag nagmaliw iran makapaingungot a singa saray diriyos ya inararo ra. 
11 Say inkatalonggaring na Israel et ontikyab a singa sakey a manok, tan anggapo lad sikaray ogaw a nianak, anggapo lad sikaray manlokun, tan anggapo lad sikaray ninginew ya ogaw. 
12 Et anggaman a mamabaleg ira na saray anak, alaen ko ra ya anggad anggapoy natilak. No ikaindan ko ra yan totoo, makapasinagem iray nagawad sikara.” 


13  Katawan, sankanengneng kon saray ogogaw et nanaosilan ira tan napapatey ira. 
14 Antoy kerewen kod sikan gawaen mod sarayan totoo? Pagmaliw mo pan lepes iray kaasawaan da! Pagmaliw mo pa ran ag makapanpasusod saray anak da. 

Say Sintinsia na Katawan ed Israel 


15 Say Katawan kuanto, “Ginmapod Gilgal ya amin iray maoges a gagawaen da. Diman so angigapwan koy pambosul kod sikara. Lapud saray maoges a ginagawa ra, pataynanen ko rad dalin ko. Ag ko la ra aroen; linmaban ed siak ya amin iray pangulo ra. 
16 Saray totood Israel et singa ra sakey a tanaman ya amagaay lamut to tan ag makapambunga. Ag la ra makaanak, et anggaman a makaanak ira, pateyen ko ray inararo ran anak.” 

Nansalita na Nipaakar ed Israel so Propita 


17 Say Dios a panlilingkuran ko et ipolisay to ray totoo to, lapud ag ira dinmengel ed sikato. Magmaliw iran akar-akar ed saray bansa.  

1 Nen saman saray totood Israel et singa ra sengeg na ubas a napnoy bunga. No panoy inaligwas da, ontan met so indakel na saray altar ya impapaalagey da. No panoy indakel na bungay dalin da, ontan met so impamarakep dad saray masanton lusek ya igagalang da. 
2 Saray totoon managpalikdoy kapusuan da et nepeg la ran manirap lapud saray kasalanan da. Igeba na Dios iray altar da tan deralen to ray masanton lusek da. 


3 Ag mabayag sarayan totoo ikuanda, “Anggapoy ari mi lapud ag mi tinakotan so Katawan. Balet, anto lamlamang so nitulong na ari ed sikami?” 
4 Andi-kakanaan iray sasalitaen da tan anggapoy kabaliksan iray sipan tan saray pisisipanan da. Apikewet la so katonungan; singa samal a dikan ontutubod abakan alog. 


5 Ontakot iray totoon manaayam ed siudad na Samaria tan ermenan day inkabalang na balituk a bakan kalakyan* ed Betel. Sikara tan saray paparin manlilingkur ed talintao et nangisan da may inkabalang to. Pandageyeman da so inkaandi na bantug a kagalangan to. 
6 Niakar ed Asiria imay talintao tan nirigalod matalonggaring ya arid man. Napelag ed kababaingan so Israel tan nabaingan, lapud simbawan inonur to. 
7 Say ari na Samaria et niagos a singa sakey labat a bislak a patawpataw ed tapew na ilog. 
8 Naderal iray altar ed toktok na pokdul na Aven† a dimay pangigagalangan na saray totoo ed saray talintaoy diriyos. Natubuan na masabit a tanaman tan dikarika iray altar da. Saray totoo iyeyag dad saray palandey, “Iyamut yo kami!” tan diad saray kapokdulan iyeyag da, “Tabunan yo kami!” 

Imbawag na Katawan so Sintinsia tod Israel 


9 Say Katawan kuanto, “Ag tinmondan mankakasalanan iray totook ya Israelita nanlapu lad samay impankasalanan dad Gabaa. Kanyan naabotan ira na bakal ed Gabaa. 
10 Dogpaan ko‡ ra yan makasalanan a totoo tan dusaen ko ra. Mankakasakey iray bansa ya onlaban ed sikara, tan nadusa ra lapud saray amayamay a kasalanan da. 


11 “Nen saman, say Israel et singa sakey a malangwer a bakan maung so inkipasal to; matintinunos a manilik. Balet ginetmak a pakuan§ so balibalin tenger to tan sintaan ko a mankimey na mairap. Impasen ko a manggoyur na lukoy so Juda tan mansagar so Israel. 
12 Inkuanko, ‘Mambaka kayo na balon dalin a para sikayo, mantanem kayoy katonungan, tan manani kayo na saray bindision a bunga na panangaro yod siak. Panaon la na ipawil yod siak a Katawan yo, et ondago ak a mangikalbod sikayo na saray bindision.’ 
13 Balet ag kayo inmonur, no ag ingen nantanem kayo na kaogsan tan inani yoy bunga ton maoges. Inakan yo ray bunga na saray tila yo. 

“Lapud nanmatalek kayod saray karwahi* yo tan saray amayamay a sondalo yo, 
14 ondalan ed saray totoo yo so bakal, tan naderal iray tirinsira yo. Sayan nagawa et singa samay agew a si Ari Salman et dineral tod bakal so siudad na Bet-arbel, tan saray kainaan tan saray anak da et nibasig-basig ira ya anggad ag da impatey. 
15 Ontan met so nagawad sikayon totood Betel, lapud saray makapasinagem a kaogsan a ginagawa yo. Diad igapo na bakal, ompatey so ari na Israel.”  

Say Panangaro na Dios ed saray Masumlang a Totoo to 


1 Say Katawan kuanto, 

“Nen ogaw ni so Israel, 

inararok tan impaway kod Egipto 

a sakey ya anak kon laki.* 


2 Balet no panoy intawag kod† sikato, 

ontan met so inyarawi tod siak.‡ 

Nambabagat ed Baal iray totook; 

nampopool iray insinso ed saray talintaoy diriyos. 


3 Balet siak so nambangat ya onakar so Israel. 

Inaampupok ed taklay ko iray totook,§ 

balet ag da binirbir a siak so angasikasod sikara. 


4 Sinayakop ko rad panangaro tan panangasi. 

Inalsak ira tan inampupok irad taklay ko; 

Yinmuyuko ak ya amakan ed sikara. 


5 “Ag da labay so ompawil ed siak, kanyan nepeg ya ompawil irad Egipto tan manoley ed sikara so Asiria. 
6 Ondalan ed saray siudad da so bakal tan nageba ray puirta na siudad da. Deralen na bakal iray totook lapud gagawaen da so abaloan dan sankamaungan. 
7 Impasoot day ontaynan ed siak. Oneyag ira lapud pakod tenger da, balet anggapoy mangekal na samay pako ra. 


8 “Panon toy isawak ed sika, Israel? 

Panoy pangikaindan kod sika? 

Nayarian ta ka kasin deralen 

a singa ginawak ed Adma, tan Zeboim? 

Ag iyabuloy na pusok a gawaen ko ya! 

Lalon onlalaknab so panangarok ed sika. 


9 Ag ta ka dusaen ed pasnuk ko; 

ag ko la deralen lamet so Israel, 

Ta Dios ak, aliwan too. 

Siak a Masanton Dios, wala ed sika. 

Ag ta ka dagoen a deralen. 

   


10 “Ontombuk ed siak iray totook no singa ak lion ya ongwam ed saray kalaban da. Manlapud sagur mangganat iran ondagod siak. 
11 Manlapud Egipto maples iran onsabin singa manok, tan manlapud Asiria onsabi ran singa malapati. Iyakar ko ra lamet ed kaabungan da. Siak, say Katawan, so nansalita.” 

Adusa so Israel tan say Juda 


12 Say Katawan kuanto, “Saray totood Israel et niliktub da ak na saray tila tan palikdo, tan saray totood Juda et siansia nin onlalaban irad siak, say matoor tan masanton Dios.  

1 Andi-kakanaan tan makaderal ya amin iray gagawaen da ray totood Israel manlapud kabwasan ya anggad labi. Mandakel so gagawaen dan panamalikdo tan panagduksa. Mipapaknaan irad Asiria tan mininigosio ra ed Egipto.” 


2 Walay pangakusaan na ed saray totood Juda; dusaen to met so Israel lapud saray gagawaen da ray totoo to. Singilen to rad saray gagawaen da. 
3 Akipoligesgesan si laki ran Jacob ed kinen Esau a kalasun to nen wala ni rad eges na ina ra; nen binmaleg lay Jacob, akibalsakan ed Dios— 
4 akibalsakan ed sakey ya anghil, et analo. Inmakis tan akikerew na bindision. Diad Betel linmay Dios ed laki tayon Jacob tan akisalitad sikato. 
5 Sikato man so Katawan a Dios a Makapanyarin-amin—Yahweh* so ngaran to. 
6 Kanyan natan, sikayon kabyangay boleg nen Jacob, manmatalek kayod Dios yo tan pawil kayod sikato. Mambilay kayon maaro tan matonung, tan anosan yoy manalagar ed antokaman a gawaen na Dios. 


7 Say Katawan kuanto, “Saray totood Israel et masaol iran singa saray Cananeo; labalabay dan saolen iray sumasaliw diad panamegley na masaol a simbangan. 
8 ‘Mayaman kami,’ kuanda. ‘Amayamay so atipon min kayaryan, tan anggapoy makaakusad sikami ed impansasaol mi.’ 
9 Balet siak a Katawan a Dios yo ya angipaway ed sikayod Egipto et panayamen ta kayo lamet ed saray tulda, a singa ginagawa yo nen linma ak ed sikayo ed kalawakan. 


10 “Akisalita ak ed saray propita tan impapanengneng kod sikaray amayamay a pasingayew, tan diad panamegley na saray propita pinapasakbayan ko ray totoo. 
11 Balet siansian nagagalang ed Galaad iray talintaoy diriyos, et ompatey iray mangigagalang ed saray talintao. Nibagat ed Gilgal iray baka, et magmaliw iran bunton na saray bato diad saray maawang a kaalogan iray altar diman.” 


12 Si laki tayon Jacob et apasoot ya ombatik ed Mesopotamia, a diman angatulangan diad impankokomponi to na saray karniro, pian makalay asawaen to. 
13 Say Katawan angibaki na sakey a propita a mangyagel ed saray totoo ton Israelita diad pakakaaripen dad Egipto tan mangasikasod sikara. 
14 Impanpasnuk a mapalalo na saray totoo so KATAWAN; kanepegan da so pateyen lapud saman a kasalanan da. Dusaen ira na Katawan lapud impelag dad kababaingan.  

Say Kaonuran a Sintinsiad Israel 


1 Nen saman, natatakot iray arum a tribu na Israel no say tribu nen Efraim lay mansalita; bibirbiren dan matalonggaring so Efraim. Balet nankasalanan iray totoo ed Israel diad impangigalang dad Baal, tan lapud saya ompatey ira. 
2 Itutuloy da niy panagkasalanan da diad panggagawa ra na saray mital a talintaoy diriyos a galgalangen da—saray talintaon pilak, a bunga na kanunotan tan say limay too so nanggawa. Insan da kuan, “Mangisaklang kayod sikara na saray bagat.” Panoy iyangub na saray totoo ed saraman a talintaoy diriyos—talintao ran kapara na saray bakan kalakyan? 
3 Kanyan naandipat a singa kelpa ed kabwasan ira yan totoo; singa ra linaew a naandipat ed kabkabwasan. Magmaliw iran singa saray taep ed ilikan ya ipapalir ira na dagem, tan naandipat iran singa asewek ya ompapaway ed pasngawan. 


4 Say Katawan kuanto, “Siak so Katawan a Dios ya angipaway ed sikayo ed Egipto. Anggapo lay arum a Dios yo no ag siak labat. Bukbukor ko so manangilaban. 
5 Tinalima ta kayo nen wala kayod kalawakan ya anggapoy danum. 
6 Balet nen akaloob kayod marakep a dalin, nampepesel kayo tan nampepenek kayo, insan kayo nagmaliw a mapaatagey tan alingwanan yo ak. 
7 Kanyan singa ak lion ya ondogpad sikayo. Singa ak liopardon mantalaran a mananeb ed dalan yo. 
8 Dogpaan ta kayo a singa sakey ya uson imbatik da ray anak to, tan wabwaben ko ray pagew yo. Singa ak lion a buagen ta kayod kawalaan yo, tan singa ak ayep ed katakelan a mamingbingkas ed sikayo. 


9 “Deralen ta kayo, sikayo ran totood Israel! Diad satan siopay makatulong ed sikayo?* 
10 Kinmerew kayo na sakey ya ari tan saray pangulo, balet panoy pangilaban da ed bansa? 
11 Diad gaway pasnuk ko initdan ta kayo na saray arari, tan diad mapalalon pasnuk ko ineekal ko ra. 


12 “Akasulat so kasalanan tan kaogsan na Israel tan masinusinup ira may angisulatan da. 
13 Say Israel et walay pankanawnawa ton mambilay, balet sikatoy makulang-kulang ta ag to ya inanamut a pankanawnawa to—aliling toy sakey ya ogaw a ngalngali la omboknak ed eges na ina to, balet ag to labay so ompaway. 
14 Ag ko ra ilaban ed pakayari na pasen a panaayaman da ray inaatey odino iyagel ira ed pakayari na patey. O patey, ipadalan mo† lay salot mo! O pasen a kawalaan da ray inaatey, ipadalan mo lay panagderal mo! Ag ko la kasian ira yan totoo. 
15 Anggaman ya ombolaslas a singa dika‡ so Israel, mangibaki ak na ampetapetang a dagem a manlapud bokig, a mamaekat ed saray sobul tan saray bobun da. Paandien to ray antokaman a mabmabli. 
16 Nepeg a nadusa so Samaria lapud insumpa tod siak. Ompatey ed bakal iray totoo to, nibasig-basig ed dalin iray ogogaw ya ankekelag, tan nabutbutyakan iray malokun a bibii.”  

Say Kerew nen Oseas ed Israel 


1 Sikayo ran totood Israel, pawil kayo la ed Katawan a Dios yo. Imparokul tan impelag kayo na kasalanan yo. 
2 Pawil kayod Katawan, tan iyapay yo yan pikakasi ed sikato: “Pirdonam pan amin iray kasalanan mid sika, Katawan, tan dengel mo pay pikakasi mi; et diad ontan idayew mi ka onung na insipan mi. 
3 Ag ka min balut nilaban na saray taga Asiria, tan ag kami niagel na saray kabayon para bakal. Ag min balut la ibagad saray talintao mi a sikaray Dios mi. O Katawan, kakasian mo ray totoo ya anggapoy napiregan da no ag sika lambengat.” 

Insipan na Katawan ed Israel so Balon Bilay 


4 Say Katawan kuanto, 

“Papawilen kod siak iray totook. 

Aroen ko ra ed intiron pusok; 

nakal lay pasnuk kod sikara. 


5 Diad saray totood Israel, magmaliw ak 

a singa oran ed amagan dalin. 

Ombuskag iran singa saray rosas; 

onaralem a maung so lamut da, 

a singa saray kakiewan ed Libano. 


6 Magmaliw iran singa sibwal na kiew, 

tan mararakep a singa saray kiew na oliba. 

Onsamyong so balingit dan 

singa saray kiew a sidro ed Libano. 


7 Mambilay iran walad silong na panangyagel ko lamet. 

Ombaleg iran singa tanaman ed alog, 

tan mambunga ran singa saray sengeg na kaubasan. 

Magmaliw iran bantug a singa alak na Libano. 


8 Saray totood Israel* et anggapo lay pibali ra ed saray talintaoy diriyos; 

ebatan ko ray pikakasi ra tan talimaen ko ra. 

Singa ak malamlambut a kiew a manalimbeng ed sikara. 

Siak so panlapwan na saray bindision a para sikara.” 

Say Pansamput ed sayan Libro 


9 Talusan komun na saray makabat iray nisulat dia, tan dalepdepen dad puso ra. Maptek iray dalan na Katawan, tan pankukurangan ira na saray matonung a totoo, balet katutumbaan na saray makasalanan lapud ipopolisay da ra. 



* 1:2
 mangasawa ka…sikato; odino mangasawa kay marotak a bii, tan manilalak kad sikato na saray anak a maoges ira a singa sikato.

† 1:4
 JEZREEL: Diad sayan siudad pinatey nen Jehu so ari na Israel tan amin da ray kabyangan na pamilyay ari, tan nagmaliw a sikatoy ononan ari na balon pamilyan manari (nengneng yoy 2 Ar. 9-10).

‡ 1:4
 panoley nen Jehu tan saray kabyangay pamilya to; odino nanarian na Israel.

§ 1:11
 JEZREEL: Diad salitan Hebreo say kabaliksan na sayan ngaran “Mansisibwag so Dios” tan sasalitaen to so nipaakar ed ibona tan iyaligwas.

* 2:4-5
 anak ira na anggapoy baing a mikakaloguran a bii; odino anggapoy baing iran singa say ina ran marotak a bii.

† 2:16
 BAAL: Say kabaliksan na sayan dios da ray Cananeo et “Katawan”; say sakey nin kabaliksan na sayan salita et “asawan laki.”

* 3:1
 BAGAT A PASAS ED SARAY TALINTAOY DIRIYOS: Impamagan ubas so inkakana ed panangigalang ed saray diriyos na kabonaan, ya onung ed pananisia ra, sarayan diriyos et mangiter ira na daakan ya ani ed saray manangigalang da.

* 4:4
 Say sankanayarian a tiksto say riklamod et sumpad sikayon papari; diad tikston Hebreo saray totoo yo et singa ra saray totoon walay riklamon sumpad saray papari.

† 4:14
 MAROTAK A BIBIID TIMPLO: Sarayan bibii et manaayam irad saray timplo da ray Cananeo a dia nagagalang iray diriyos a makapabona. Onung ed pananisia da ray Cananeo, say piakdul ed sarayan marotak a bibii et andi-duaruwan makapatabay kaalogan tan makapabonay tanaman.

‡ 4:15
 BET-HAVEN: Say kabaliksan na sayan ngaran et “abung na kaogsan” odino “abung na panangigalang ed saray talintaoy diriyos” tan diad sayan parti na libro totokuyen toy Siudad na Betel, say ngaran a kabaliksan toy “abung na Dios.” Nengneng yo met so 10:8.

§ 4:19
 bagat: diad pigaran dagdaan a patalus altar.

* 5:11
 Say sankaasinggeran a nayarin tiksto tulong na saray anggapoy niiter dan tulong; diad tikston Hebreo ganggan.

* 7:6
 Diad sakey a dagdaan a patalus mandarlang; diad tikston Hebreo sinmingger.

† 7:12
 Say sankanayarian a tiksto kaogsan a ginagawa ra; diad tikston Hebreo say imbaga ra ed tipon na totoo ra.

* 9:3
 KAKANEN A MAROTAK ONUNG ED GANGGAN: Say Ganggan nen Moises isesebel toy pangan na saray pigaran kakanen a marotak onung ed ganggan (nengneng yoy Levitico 11).

† 9:9
 GABAA: Diad sayan siudad saray pigaran Israelita a kabyangan na tribu nen Benjamin et pinasoot day sakey a biin iyaamung na sakey a Levita; lapud saya agaway impanbabakal da ray Israelita ya akaandipatan lawari na saray Benjaminita (nengneng yoy Huis 19-21).

* 10:5
 Diad pigaran dagdaan a patalus balituk a bakan kalakyan; diad tikston Hebreo saray balituk bakan kabatyan.

† 10:8
 AVEN: Sayan ngaran kabaliksan toy “maoges” odino “panangigalang ed saray talintaoy diriyos,” tan sayan parti na libro totokuyen toy siudad na Betel, say ngaran a kabaliksan toy “abung na Dios”. Nengneng yo met so 4:15 tan 5:8.

‡ 10:10
 Diad sakey a dagdaan a patalus Dogpaan ko; diad tikston Hebreo Diad pampilalek ko.

§ 10:11
 Say sankanayarian a tiksto pakuan; diad tikston Hebreo impaliis.

* 10:13
 Diad sakey a dagdaan a patalus saray karwahi; diad tikston Hebreo dalan.

* 11:1
 inararok tan impaway…laki; odino inararok; manlapud panaon na intaynan tod Egipto tinawag ko ya anak kon laki.

† 11:2
 Diad sakey a dagdaan a patalus kod; diad tikston Hebreo dad.

‡ 11:2
 Diad sakey a dagdaan a patalus siak; diad tikston Hebreo sikara.

§ 11:3
 Diad sakey a dagdaan a patalus siak…totook; diad tikston Hebreo sikatoy…totoo to.

* 12:5
 YAHWEH: Nengneng yoy Gen. 2:4.

* 13:9
 Diad sakey a dagdaan a patalus siopay makatulong ed sikatayo?; diad tikston Hebreo walad siak so tulong yo.

† 13:14
 Diad sakey a dagdaan a patalus, ipadalan mo; diad tikston Hebreo magmaliw ak a.

‡ 13:15
 Say sankanayarian a tiksto singa dika; diad tikston Hebreo ed kawalaan da ray agagin lalaki.

* 14:8
 Diad sakey a dagdaan a patalus, Saray totood Israel; diad tikston Hebreo, Israel, siak.









	PANGIPARONTAL





Maung a Balita 

Biblia 

PANGASINAN POPULAR VERSION 

PANGIPARONTAL 

Nen taon 1977, inimprinta na Philippine Bible Society so Maung a Balita Para Sayan Panaon Tayo, say balon patalus na Balon Sipanan a niganan ikana na saray totoon natalusan day salitay Pangasinan. Bunga ya na ngalngalin limay taon a kimey na saray managpatalus a Protistanti tan Catolico. Nankimey ira yan managpatalus, onung ed paknaan na United Bible Societies tan say Iglisia Catolica Romana. 

Say impakaimprinta na Maung a Balita et angiter ed saray abitlan managpatalus na balon inspirasyon a mangipatalus met na Daan a Sipanan. Intuloy da sirin so nankimey. Sayan intiron Biblia so bunga na kimey da. 

Niiter so kopia na onaan a patalus ed saray pari, pastor, tan layko a pinili na Philippine Bible Society, pian makaiter iray simbawan nipaakar ed labay dan naoman, nasalatan, niarum, odino naekal ed patalus. Naitdan met na kopia iray nandoroman pangulo na saray iglisia tan gobirno. Diad pananulong da ra yan totoo, saray arum a patalus, saray libron komintario, saray iskolar na United Bible Societies, tan say Ispiritu Santo, a manonad amin, asumpal a nipatalus so Maung a Balita Biblia, a pati saray libron Deuterocanonico. 

Walad nanleetan na Daan a Sipanan tan Balon Sipanan iray onggendan a libro: Narumog ed sayan idisyon iray libron tatawagey Deuterocanonico. Nisalet-salet ira yan libro ed saray arum a libro na Daan a Sipanan nanlapu lad panaon nen San Jeronimo (383 A.D.) ya anggad Konsilyo na Trento (1546 A.D.). Sarayay onggendan a libro: Tobit, Judit, Ester (tikston Grigo), 1 Macabeo tan 2 Macabeo, Say Kakabatan nen Solomon, Sirac, Baruc (say kapitulo 6 et say Sulat nen Jeremias), Kanta da ray Taloran Lalakin Tobun-balo (3:29-41 na libron Daniel), Say Libro nen Susana (kapitulo 13 na Daniel), Si Bel tan say Dragon (kapitulo 14 na Daniel). Bibirbiren na saray Romano Catolico a kabyangan ira yan libro na Daan a Sipanan. Ipapasen na amayamay a Protistanti (nagkalalo lad saray Anglicano, Episcopalyano, tan Lutirano) a marakep iran basaen, balet ag da ra bibirbiren a panangiletnegan na doktrina. No labay yo nin aruman so amta yo nipaakar ed sarayan libro, nengneng yoy sansakey ya impangiparontal ed saraya. 

Say Tikston Masoritiko so angibulaloan na Daan a Sipanan a naimprintad Biblia Hibraica (kumatlon idisyon, 1973) ya inoksuy nen Rudolf Kittel. No anggapoy manepeg a kabaliksan a naalmod saray tikston Hebreo, inkanan bulalowan iray dagdaan a patalus a Grigo, Sirac, tan Latin. Odino, inkana so apasimbalon tiksto a niletneg ed nankakasakeyan na saray iskolar. Nikorit ed leksab na pahina ira yan insian ed kabaliksan na tikston Hebreo. 

Say bulalowan na Balon Sipanan et say Greek New Testament na United Bible Societies (kumatlon idisyon, 1975), likud ed pigaran parti a nibulalod saray arum a dagdaan a manuskrito ya aabubonan na sakey odino masoluk a Grigon manuskrito. 

Say manonan getma na saray managpatalus et say pamawala na patalus a matoor ed kabaliksan na saray tikston Hebreo, Aramaico, tan Grigo. Say onaan a kimey da et say pangamta ed dugan labay ya ibaga na saray nansulat na Biblia. No maminsan mairap ya amtaen, lapud ag nasiguro so kabaliksan na pigaran salita tan olup na saray salita. Ontan met, ag la naamtaan no maminsan iray ankekelag a bengatlan nipaakar ed awaran ya akaisulatan da. Nikanay amin a nayarin makatulong ed sayan kimey, pati saray dagdaan a patalus tan saray balon patalus ed Ingglis tan arum ni ran salita. Kayari na pakaamtay dugan labay ya ibaga na tiksto, say ontombuk a kimey na saray managpatalus et say pangisulat ed saya diad panangibalikas a mainomay a talusan na saray managbasa. Ginawa na saray managpatalus so anggaay nayarian da ya ag angikanay salitan ag natalusay karaklan, likud labat no ag napaliisan. Say matoor a panangipatalus et matoor met ed pangipanengneng na saray bengatlan nipaakar ed kultura tan awaran na orihinal, tan ag to sasalien a salatan so tiksto, pian ontokuy ed kaplesan a panaon. Balet wala ray bengatlan asalatan, pian ontokuy irad kaplesan a panaon, bangta manona niy pakatalus na saray managbasa ed kabaliksan da, a singa say oras, bilang, belat, karakel, kaarawi, kalapar, kabaleg, tan kaatagey. 

No natatawag na duara odino masoluk a nandodomaan a ngaran ed orihinal so sakey a too odino sakey a pasen, sayan patalus inkana toy sakey labat a ngaran ed amin a pasen; singa bilang si Ari Joakin na Juda (Jeremias 52:31) et natatawag met a Jeconias (Jeremias 24:1) tan Conias (Jeremias 3:1). No domay impakaisulat da, sayan patalus inkana toy sakey labat a panangisulat; singa bilang say Nabucodonosor et nisulat met a Nibucadnizar (Pampara yoy Jeremias 29:3 tan 29:31), tan say Priscila et nisulat met a Prisca (Pampara yoy Gawgawa 18:26 tan Roma 16:3). 

Diad sayan patalus, “KATAWAN” so inkana ed panatawag na saray Hebreo ed Dios (Yahweh odino Jehovah ed arum a patalus). No totokuyen toy ngaran na Dios, Yahweh so inkana. Katawan so impangipatalus ed Adonai, balet KATAWAN a DIOS no tinombuk na Yahweh. 

Diad pilalek a napainomay a talusan so tiksto, niarum iray nandoroman tulong para saray managbasa. Naapag ed nandoroman parti so tiksto, tan nainan na titulo so balang parti, pian naamtaan so lalaonen to. No wala ray kapara ton parti, niiyan so pakalmoan ed saraya diad leksab na saray titulo. Niarum met iray pigaran antikey a paliwawa diad leksab na pahina. (1) Paliwawan nipaakar ed Kultura odino Awaran. Mangiiter ya na nakaukolan ya amtaen na managbasa, pian natalusan toy kabaliksan na tiksto (singa bilang, say paliwawan nipaakar ed Rahab diad Salmo 89:10; say paliwawan nipaakar ed Agew na Panagayuno diad Gawgawa 27:9). (2) Paliwawan nipaakar ed Tiksto. Diad Daan a Sipanan manonan totokuyen to ray pasen ya apasoot iray managpatalus, lapud pigaran makasengeg, ya angiletneg na patalus ed sakey a tiksto ya aliwan Hebreo. No atombuk so sakey odino masoluk ed saray dagdaan a patalus, naalmo yan paliwawa: Diad sakey a dagdaan a patalus (singa bilang, Genesis 1:26) odino Diad pigaran dagdaan a patalus (singa bilang, Genesis 4:8); no say apasimbalon tiksto so inkana, naalmo yan paliwawa: Say sankanayarian a tiksto (singa bilang, Genesis 10:12). Diad Balon Sipanan tan diad saray libron Deuterocanonico, wala ray paliwawan nipaakar ed tiksto ya ipapanengneng da ray pigaran pasen a wala ray importantin pandomaan na saray dagdaan a patalus. Nayarin sarayan pandomaan et saray niarum ed tiksto (singa bilang, Mateo 21:43), saray nakal (singa bilang, Mateo 24:36), odino saray nisalat (singa bilang, Marcos 1:41). (3) Saray Arum a Nayarin Pangipatalus. Diad amayamay a pasen, say malinew a kabaliksan na orihinal a tiksto et ag nasiguro, tan walay duara odino masoluk a nandodomaan a nayarin pangipatalus na tiksto. Diad pigaran onya ra, niiter so sakey a nayarin pangipatalus (singa bilang, Genesis 2:3; Mateo 6:11). 

Wala ray pigaran apindisi ed samput na libro. Say Glosario ipapaliwawa toy kabaliksan na amayamay a bengatlan nayarin ag natalusan na amin a managbasa. Say Kronolohiya ipapanengneng to ray taon na saray manonan agawgawa a nikorit ed Biblia. Say Indisi ipapanengneng to ray pahinan pakalmoan na pigaran importantin tima, totoo, pasen, tan agawgawan nikorit ed Biblia. Saray Mapa et niganan makatulong ed saray managbasa ya onnengneng ed saray lugar ya abitlad Biblia. 

Intombuk ed ginawa na karaklan ya Ingglis a Biblia so impangyan na numiro na saray kapitulo tan birsikulo. Balet no maminsan, impankakasakey so duara odino masoluk a birsikulo, pian onlinew so oksuy na saray kanunotan tan agawgawa (singa bilang, Exodo 12:19-20; Gawgawa 1:21-22). 

Anggapoy ontalona ed saray managpatalus ed pakaamta na kairapan na kimey a niiter ed sikara. Balet maliket dan ginawa so kimey da, tan sikakabat ira lawas ed pananulong ed sikara na Ispiritu Santo tan say ontan lan kabaleg na utang na linawa rad saray inmoona nen sikara. Say Biblia et aliwa labat a matalonggaring a babasaen a galangen tan pablien; sikatoy Maung a Balita para amin a katoowan ed inerman a pasen—sakey a minsahi a nepeg a talusan tan ikana ed inagew-agew a panagbilay. Masimoon ya ipipikasi a panliketan komun na Katawan na Masanton Sulat ya ikana yan patalus ed pakasumpal na getma to, say patalus a Maung a Balita Biblia na Philippine Bible Society. Niiter komun lawas ed Cristo so andi-anggaan a kagalangan! 

PANOY PAMBASA NA BIBLIA 

Mangibiig kay oras kada agew na pambasam na Bibliam. Gawam ya ed parehon oras kada agew. Tua ka. Gawam labat ed bilay mo imay oras ya nayarian mon gawaen tan manpatuloy ka. Antes mon basaen, kerew mod Dios so pangiwanwan to tan bendisyon. Wala ray totoo ya mananisya ra ya makatulong na balabaleg no sikaray manaliw na notebook ya pansulatan da. Osar mo rayay ontombok ya nepeg mon tomboken ta pian makala kay balbaleg ya gana ed pambasay Biblia. 

1. Manpili kay parti ed Biblia ya labay mon basaen. 

2. Basam ya masiglat so apilim ya parti tan osar moy pantalos mo. 

3. Amtaen mo ray importanti ran salita odino grupo ran balikas. Wala ra kasi'y salita odino kanunotan a naolit-olit a naimano odino natalusan? 

4. Basam lamet so binasam tan tepetan moy sikan dili no antoy gagala odino getma na parti na Biblia a binasam. Salim ya amtaen no antoy getma odino gagala na nasulat. Siguradom a matua ka; ag mo nenengnengen labat so labay mon narengel. Amayamay iray mabiskeg a balikas ed Biblia a makaoman na bilay na totoo! 

5. Antoy naaralan mod binasam nipaakar ed Dios? Antoy naaralan mod inkatoo na too? Tepetan moy sikan-dili no panon mon ikanad bilay mo so ibababgay binasam. 

6. Basam lamet iray binasam. 

7. Pisalamatan moy Dios lapud saray impaimano tod sika, tan kerew kad sikato a tulongan to ka a nikaman ed pambilay mo ray naaralan mo. 

8. Ibagam odino inagnag mod arum ya totoo iray naaralan mo. 

Say Libro nen 

ISAIAS 

Pangiparontal 

Say Libro nen Isaias et inngaran ed sakey a matalonggaring a propita a nanayam ed Jerusalem nen mansamput lay kumawalon siglo K.C. Napankatlon parti yan libro: 

1) Kapitulo 1-39: sasakopen toy panaon nen say Juda, say nanarian ed abalaten, et tataktakoten na makapanyarin bansa a kaabay to, say Asiria. Anengneng nen Isaias a say peteg a manataktakot ed bilay na Juda et aliwan say pakayari na Asiria, no ag say kasalanan na bansa tan say isusumlang tod Dios, tan say ag da panmamatalek ed sikato. Diad panamegley na saray malinew a salita tan gawa, tinawag na propita iray totoo tan saray pangulo ra ed masanto tan matonung a panagbilay, tan pinasakbayan to ra a no ag ira ondengel ed Dios, nadusa tan naderal ira. Impasakbay met nen Isaias so isabiy panaon a walay kareenan ed intiron mundo tan say isabi na sakey a pangaligan ya ari a manlapud boleg nen David. 

2) Kapitulo 40-55: mansasalitad panaon nen dakerakel iray totood Juda a nibantak ed Babilonia, a diman ira kaskasian tan nakalan na ilalo. Imbawag na propita ya ibolus na Dios iray totoo to tan iyakar to rad Jerusalem a diman ira mangigapoy balon bilay. Say maparontal a tima na sarayan kapitulo et saya: Say Dios et Katawan na amin a nagagawad tapew na dalin, tan kabyangan na plano tod saray totoo to so kanepegan da ed amin a bansa, a nabindisionan ira diad panamegley na Israel. Saray birsikulon nipaakar ed “say Aripen na Katawan” et kabyangan irad saray kabkabat na karaklan diad Daan a Sipanan. 

3) Kapitulo 56-66: say karaklan ed saraya et para saray totoon akapawil lad Jerusalem, a mankakaukolan ira lamet na malet ya ilalo a sumpalen na Dios iray sipan to ed bansa. Nibalikas so kapagaan nipaakar ed katonungan tan kaptekan, say panngilin no Agew na Panagpainawa, say panagbagat, tan say panagpikasi. Say 61:1-2 et inkana nen Jesus diad impangigapo toy kimey to, pian nibalikas toy impakatawag to. 

Logan na sayan Libro 

Saray pasakbay tan saray sipan 1:1–12:6 

Say dusa ed saray bansa 13:1–23:18 

Say sintinsia na Dios ed mundo 24:1–27:13 

Saray arum nin pasakbay tan saray sipan 28:1–35:10 

Si Ari Ezekias na Juda tan saray taga Asiria 36:1–39:8 

Saray salitan nantaruk na sipan tan mangiter na ilalo 40:1–55:13 

Saray pasakbay tan saray sipan 56:1–66:24  

1 Diad sayan libro nisulat iray impasingayew na Dios ed kinen Isaias a lakin anak nen Amoz legan na impanari ed Juda di Uzias, Jotam, Acaz, tan Ezekias. 

Nampasnukan na Dios iray Totoo to 


2 Inkuan na Katawan, “Sikayon tawen tan mundo, dengel yoy ibagak! Linmaban ed siak iray pinabaleg kon anak. 
3 Amta na saray baka iray akankaryan ed sikara, tan amta na saray asno no iner so pamapakanan ed sikara na amo ra. Balet ag ak amta o natalusan na saray totook ya Israelita.” 


4 Nadudusa ka, sika a makasalanan a bansa, sikayon marotak tan maoges a totook! Ikokotep ka na saray kasalanan mo! Impolisay moy Katawan a masanton Dios na Israel tan imbeneg mo. 
5 Akin et itutuloy moy onsumpa? Labay mon ompalaloy pakadusam? Israel, asugat-sugat lay olom, tan wala lay sakit na pusom tan say kanunotan mo. 
6 Maletey so intiron laman mo. Aliber so laman mo na saray sugat, giri, tan saray tinmeterak a larag. Ag alinisan o aberber iray sugat mo. Ag ira anggan nainan na tambal. 


7 Nagmaliw ya apaolyan so bansa yo tan tinemek na apoy iray siudad yo. Sankanengneng yon sasakopen na saray taga arum a bansa so dalin yo tan dederalen day amin a bengatla. 
8 Jerusalem labat so nakdaan ya aliktub a siudad—singa la ag makapangyagel a bantayan ya abung ed kaubasan odino alolung ed alog na kamilonan. 
9 No ag labat inyabuloy na Katawan a Makapanyarin-amin a niagel iray pigaran totoo to, sigput komun ya aderal so Jerusalem, a singa inkaderal na Sodoma tan Gomorra. 


10 Jerusalem, saray manoley mo tan saray totoom et singa ra saray manoley tan saray totoo ed Sodoma tan Gomorra. Dengel ka ed ibabagad sika na Katawan. Talineng moy ibabangat ed sika na Dios tayo. 
11 Kuanto, “Say abaloan yo labay ko ray bagat ya itutuloy yon isasaklang ed siak. Andi! Sinmawa ak la ed saray popoolan yon bagat tan saray taba na saray sankaabigan ya ayayep yo. Ag ko la labay so dala da ray bakan kalakyan, saray karniro tan saray kanding. 
12 Siopay angibagan mangawit kayo na sarayan ayayep no mangigalang kayod siak? Siopay angiganggan ed sikayon gatin-gatinan yoy kaliber-liber na Timplok? 
13 Andi-kakanaan so mangawit na saray bagat yo. Nanaingungotan ak lad balingit na insinson ibabagat yo. Ag ko la naanosan iray Balon Bulan a Pista yo, saray Agew na Panagpainawa yo, saray masanton panagtipon yo; nagmaliw iran andi-kakanaan lapud saray kasalanan yo. 
14 Kabosul ko ray Balon Bulan a Pista yo tan saray masanton agew yo. Ag ko la ra naanosan a sakbaten. 


15 “Onlingaw ak ed biek no itagey yo ray lima yo a mampikasi. Ag ta kayo dengelen anggan mansosoldungay pikakasi yo, lapud dala ya amin so lima yo. 
16 Orasan yoy sikayon dili. Tondaan yoy amin a kaogsan a nanenengneng kon gagawaen yo. On, tondaan yo lay panggagawa yoy kaogsan 
17 tan manaral kayo lan manggaway kamaungan. Ipakurang yoy kaptekan ed saray katoowan—tulongan yo ray napapairap, iyagel yo ray olila, tan imasakit yo ray balo.” 


18 Say Katawan kuanto, “Gali dia natan, ta mampapalinewan itayo. Anggaman a marotarotak kayod kasalanan, pagmaliwen ta kayon malinis a singa yilo.* Anggaman ya ambalangan singa dala iray kasalanan yo, pagmaliwen ta kayon singa kapotiy bagoy karniro.† 
19 No onuren yo ak, kanen yo ray maabig a bengatlan bungay dalin. 
20 Balet no ipolisay tan labanan yo ak, andi-duaruwan ompatey kayo. Siak, say Katawan, so nansalita.” 

Say Makasalanan a Siudad 


21 Say siudad a matoor nen saman et nagmaliw la natan a singa marotak a bii! Nen saman matonung a totoo iray manaayam diman; balet natan saray managpatey na totoo labat lay manaayam. 
22 Jerusalem, singa ka pilak nen saman, balet natan andi-kakanaan ka la; singa ka masamit ya alak nen saman, balet natan danum ka labat. 
23 Mananumpa iray pangulom tan kakaiba ra na saray matakew; labalabay day mangawat lan mangawat na rigalo tan saray pasoksok. Balet ag da iyaalagey ed korti iray olila, odino onderengel ed pankatonungan na saray balo. 


24 Kanyan dengel yo natan so ibabaga na Katawan a Makapanyarin-amin, say Makapanyarin Dios na Israel, “Ombawi ak ed sikayo ran kalaban ko, et ag yo ak lad satan nasigensigen. 
25 Walay gawaen ko sumpad sikayo. Linisan ta kayon singa panagpalba ed mital, tan ekalen koy amin a dotak yo. 
26 Itdan ta kayo na saray pangulo tan saray sumisimbawa yo a singa nen saman. Diad ontan, say Jerusalem natawag a matonung tan matoor a siudad.” 


27 Lapud matonung so Katawan, iyagel toy Jerusalem tan amin da ray wadman a magbabawi. 
28 Balet deralen toy balang sakey a mankakasalanan tan onlalaban ed sikato; pateyen toy siopaman a mangikaindan ed sikato. 


29 Ombaing kayo lapud impangigagalang yod saray kiew tan lapud impanggawa yo ray masanton tanamanan.‡ 
30 Onlenes kayon singa ompapatey a kiew a robli, singa tanamanan ya anggapoy mansalug. 
31 No panon a napadalang na anggan melmelag ya apoy so amagan dayami, ontan met a naderal iray makapanyarin totoo diad panamegley na saray dilin maoges a gawgawa ra tan anggapoy makapatonda na kaderal da.  

Say Andi-anggaan a Kareenan 


1 Sikara yay salitan inter na Dios ed kinen Isaias a lakin anak nen Amoz nipaakar ed Juda tan Jerusalem: 


2 Diad saray agew ya onsabi, 

say palandey a panalalageyan na Timplo 

so magmaliw a sankatageyan ed saray palandey 

tan ososdungan ton amin iray pokdul. 

Amayamay a bansa so onlan singa onaagos a danum ed sikato, 


3 tan ikuan na saray totoo ra, 

“Gali dia ta ontatdang itayod palandey na Katawan,* 

diad Timplo na Dios na Israel. 

Ibangat to itayo na saray labay ton pagawad sikatayo; 

mankurang itayod saray dalan sa pinili to. 

Ta manlalapud Jerusalem iray bangat na Katawan; 

manlapud Sion mansasalitad saray totoo to.” 

   


4 Patondaen toy pankokolkol da ray matalonggaring a bansa. 

Gawaen dan lokuy iray ispada ra, 

tan palot iray pika ra. 

Ag la mambabakal iray bansa; 

ag la ran balut mamparaan a mibakal. 


5 Sikayo ran kabyangay boleg nen Jacob, mankurang itayod liwawan iiter ed sikatayo na Katawan! 

Naderal so Panagpaatagey 


6 O Dios, inkaindan mo ray totoom, saray kabyangay boleg nen Jacob! Ginawam so onya lapud say bansa et napno na saray managaniton salamangkiro a taga ra Bokig tan taga ra Filistia. Aaligen na saray totoo so ogali da ray taga arum a bansa. 
7 Napno na pilak tan balituk so dalin da, tan ag nabilang so kayamanan da. Napno na kabayo so dalin da, tan ag nabilang iray karwahi ra. 
8 Napno na saray talintaoy diriyos so dalin da, tan igagalang da ray bengatlan ginawa na dilin lima ra. 


9 Napaabeba tan napelag ed kababaingan so balang sakey ed sikara. Ag mo pa ra pipirdonaen, O Katawan! 


10 Onamut irad saray ongib na kapokdulan odino diad saray abut ed dalem na dalin, pian napaliisan day pasnuk na Katawan, tan niamutan day pakayari tan say kagalangan to! 
11 Onsabiy agew a mansamput so panagpaatagey na too tan naderal so panagpasirayew na amin a katoowan. Insan say Katawan labat so nitanduro ed satan. 
12 Diad satan met ya agew say Katawan a Makapanyarin-amin et ipelag tod kababaingan ya amin iray totoon makapanyari, mapaatagey tan mapasirayew. 
13 Deralen ton amin iray atatagey a kiew a sidro ed Libano tan amin a kiew a robli ed dalin na Basan. 
14 Ipalanas to ray atagey a kapalandeyan tan saray kapokdulan, 
15 tan amin ya atatagey a tori, tan say padir na balang tirinsira. 
16 Ipalereg to ray anggan sankabalegan tan sankarakepan a bapor. 
17-18 Mansamput so panagpaatagey na too tan naderal so panagpasirayew na amin a katoowan. Naandipat a sigput iray talintaoy diriyos, tan nitanduro so Katawan labat diad satan ya agew. 


19 Onamut iray totood saray ongib na kapokdulan odino diad saray abut ed dalem na dalin, pian napaliisan day pasnuk na Katawan tan niamutan day pakayari tan kagalangan to, no sikatoy onsabi a manyegyeg ed mundo. 
20 No onsabiy tan ya agew ibantak na saray totoo iray pilak tan balituk a talintaoy diriyos a ginagawa ra, tan itilak da rad kawalaan da ray otut tan saray kolalaknit. 
21 No onsabiy Katawan a yegyegen toy dalin, saray onamut ed saray abut tan diad saray ongib ed kapokdulan iray totoo, pian napaliisan day pasnuk to tan niamutan day pakayari tan kagalangan to. 


22 Ag kayo la manmamatalek ed too ya ag mansiansian mambilay. Anto tay kakanaan to?  

Say Gewgew ed Jerusalem 


1 Natan say Katawan a Makapanyarin-amin a Katawan et ngalngali to la ekalen ed Jerusalem tan Juda iray amin a panmamatalkan na saray totoo. Ekalen toy tagano ra tan say danum da, 
2 saray bayani tan saray sondalo ra, saray huis tan saray propita ra, saray managparles tan saray mamasiken da, 
3 saray pangulo na sondalo tan saray manoley ed baley da, saray politiko tan saray salamangkiro ra a labay dan naoleyan so nagagawa. 
4 Abuloyan na Katawan ya oleyan ira na saray walad kalangweran a kulang na kakabatan tan salsali iray totoo. 
5 Mampapairapan tan manlalamesan so balang sakey ed sikara. Saray tobun-balo ag da pagalangan iray pangulowan da, tan saray andi-kakanaan a totoo ag da italtalek iray walad pakaoley. 


6 Onsabiy panaon a saray kabyangay sakey a boleg et mamili ray sakey ed sikara tan ikuandad sikato, “Walay isolung mo, kanyan sikay pangulo mid sayan panaon na gunigon.” 


7 Balet onebat, “Andi! Aliwan siak! Ag ta kayo natulongan. Anggapoy nakan ko a nisulong ko. Ag yo ak pagmamaliwen a pangulo yo!” 


8 On, aderal la so Jerusalem! Abagbag lay Juda! Sumpad Katawan iray amin a sasalitaen tan gagawaen na saray totoo ra; maparontal dan papabaingan so Dios. 
9 Nisingil ed sikara so panaglabi ra. Maparontal iran mankakasalanan a singa impankasalanan na saray totood Sodoma. Pangaskasiyan ira. Sikara met ni lamlamang so nanlapwan na pakadusa ra. 


10 Manliket iray totoon matonung,* tan maung so pansumpalan da. Panliketan da so antokaman a nansagputan da. 
11 Balet pangaskasiyay kipapasen da ray totoon maoges; nagawad sikara so ginagawa rad arum a totoo. 


12 Papairapen na saray managpaabang na kuarta iray totook tan sasaolen ira na saray akautangan da. 

Totook, ibabalang kayo na saray pangulo yo, kanyan ag yo amta no iner so laen yo. 

Sinintinsiaan na Katawan iray Totoo to 


13 Akaparaan lay Katawan a mangibaga na liknaan to; sipaparaan lan manintinsia ed saray totoo to.† 
14 Say Katawan iyaakar tod panagsintinsiaan iray mamasiken tan saray pangulo na saray totoo to. Kuantod sikara, “Sikayoy nanaala na saray bungay kaubasan, tan napno na saray sinamsam yod saray mairap-bilay iray kaabungan yo. 
15 Anggapoy kanepegan yon mamairap ed saray totook tan mamasegsegang ed saray mairap-bilay. Siak, say Katawan a Dios a Makapanyarin-amin, so nansalita.” 

Say Pasakbay ed saray Bibiid Jerusalem 


16 Inkuay Katawan, “Agaylay panag-paatagey na saray bibiid Jerusalem! Mataltalker so tenger dan manakar: Mankindat ira lawas. Ankekelanting so kupbang da, tan mantaningting so pulsiras dad kalit-kalit. 
17 Balet dusaen ko ra—kiskisan koy olo ra tan paolyan ko ran tugo.” 


18 Onsabiy agew a say Katawan et ekalen tod saray bibiid Jerusalem iray amin a bengatlan ikikinon dan mapalalo—saray pampapagangganan isosolung dad saray kalitkalit da, diad olo ra, diad beklew da, 
19 tan diad saray ngalngalowan da. Ekalen to ray pandung da 
20 tan saray sombriro ra; ekalen to met iray isosolung dan galing ed saray taklay da tan diad balangbang da; 
21 saray singsing ya isosolung dad saray gamet da tan diad eleng da; 
22 amin da ray mararakep a kawes da, saray kawes dan andorokey, saray kolibemben da, tan saray pitaka ra; 
23 saray maimimpis a kawes da, saray linen a panyo ra, saray turban tan saray andokey a pandung ya isosolung dad olo ra. 


24 Anta mampabalingit ira komun, naboluk ira; anta mambalkes ira komun na balibali, mambalkes iray magasgasal a lobir; anta marakerakep komun so buek da, nakiskisan so olo ra; anta mankawes ira komun na marakerakep, lupot so ikawes da; magmaliw a makapabaing so ganggana ra! 


25 Saray lalakid siudad, anggan antoy biskeg da et napatey irad bakal. 
26 Manermen tan manakis iray puirta na siudad, tan say dilin siudad magmaliw a singa biin labus-lakseb a manyodyorung ed dalin.  

1 No onsabiy tan a panaon, singkaten na pitoran bibii so sakey a laki tan ikuanda, “Nayarian min pakanen tan kawesan so sikamin dili, balet ipangasim ya ibagam a sikay asawa mi, pian naekal ed sikamiy kababaingan na anggapoy asawa.” 

Napasimbaloy Kipapasen na Jerusalem 


2 Onsabiy panaon a say Katawan pabalegen tan pagmaliwen ton marakep so balang tanaman tan kiew a walad dalin. Amin da ray nakdaan a totood Israel et ikinon tan panliketan da ray bungay dalin. 
3 Natawag a masanto ya amin iray totoon atilak ed Jerusalem, a sikaray pinili na Dios a napaliisan day patey. 
4 Lapud pakayari na Katawan sintinsiaan tan pasantosen to so bansa tan orasan tod kasalanan so Jerusalem tan ekalen toy dala a naibung diman. 
5 Insan diad tagey na Palandey na Sion tan diad tagey na saray totoon nantitipon diman, ibaki na Katawan so lorem no agew, tan say asewek tan say marlang ya apoy no labi. Say kagalangan na Dios sakbungan tan iyagel toy intiron siudad. 
6 Say kagalangan na Dios tarungan toy siudad pian ag napetangan no agew tan pagmaliwen ton pasen ya arawid kaatapan, pasen a siruman no walay oran tan bagyo.  

5

Say Kantan Nipaakar ed Kaubasan 


1 Dengel kayo legan kon manganta, 

sakey a kanta na kaarok nipaakar ed kaubasan to: 

Say kaarok walay kaubasan to 

ed toktok na pokdul a matabay dalin to. 


2 Binukalkal to may dalin tan inekalan to na bato; 

tinaneman to na sankaabigan iran wakal na ubas. 

Angipaalagey na tori a panagbantayan, 

insan angotkot na abut a panaggatinan na ubas. 

Inalagar ton aloto ray bungay ubas, 

balet anakseng iran amin. 


3 Kanyan natan say kaarok kuanto, “Sikayo ran totoon manaayam ed Jerusalem tan Juda, antoy nibaga yo nipaakar ed siak tan say kaubasan ko? 
4 Wala kasiy nankulangan ko ed samay kaubasan ko? Akin et anakseng iray aborbor kon bunga, ya aliwan saray masamit a bungan inilaloan ko? 


5 “Onya so gawaen kod samay kaubasan ko: Baguten ko ray dikad kaliber-liber to, igebak iray padir a mangyaagel, tan abuloyan ko ray ayayep ed katakelan a mambuwag tan manggatin-gatin ed kaubasan ko. 
6 Paolyan kon natuboan na saray dika. Ag ko potut-potutay sanga to odino bukalkalen so dalin, no ag ingen paolyan kon kobutan na ambabaing tan arum nin masabit a dika. Iganggan ko ni ingen iray lorem ya ag da terteran na oran.” 


7 Say Israel so kaubasan na Katawan a Makapanyarin-amin; 

saray totood Juda iray wakal na ubas ya intatanem to. 

Inilaloan to a manggawa ray kamaungan, 

balet nampapatey ira lalaingen na katoowan! 

Inilaloan ton manggawa ray kaptekan, 

balet onkekerew na katonungan iray papairapen da. 

Say Kaogsan a Gagawaen na Katoowan 


8 Pakaskasi kayo la! Anta wala la lantiy kaabungan tan kaalogan yo, labay yo nin naaruman ira. Ag mabayag, anggapo lay natilak a pasen a para arum a totoo, tan mambukbukor kayo la ed bansa. 
9 Nadngel kon ibabaga na Katawan a Makapanyarin-amin, “Amin da ra yan ankakabaleg tan mararakep a kaabungan et naderal ira tan ag la ra natoowan. 
10 Say limaran iktarian dalin a tinanemay ubas et pangalaan labat na sakey galon ya alak. Say binin samploran sako et napananian labat na sakey sako.” 


11 Pakaskasi kayo la! Masaksakbay kayo ya ombabangon a maninom, tan abuek kayo ya anggad aralem lay labi. 
12 Diad saray pista yo wala ray arpa, pandirita, tan plauta tan alak. Balet ag yo natatalusan so gagawaen na Katawan. 
13 Lapud saya, naala kayon priso ed arum a bansa. Ompatey ed eras iray pangulo yo, tan ompatey ed kaapgaan iray ordinarion totoo. 
14 Narasan na bangkay da so pasen a panaayaman da ray inaatey. Isasangi ton maung so songut to. Aakmunen to ray totoon atatagey so kipapasen da, a pati saray maingal a karaklan. 


15 Napelag ed kababaingan so balang sakey, tan napaabeba ya amin iray mapaatagey. 
16 Balet say Katawan a Makapanyarin-amin ipapanengneng toy inkatalonggaring to diad panamegley na panggagawa toy kaptekan, tan ipapaamta toy kasantosan to diad panamegley na panisintinsia tod saray totoo to. 
17 Diad saray deral-deral na saray siudad mankabkab na dika iray kordiro tan makalmo ray napankabkaban iray kilaw na kanding. 


18 Pakaskasi kayo la! Ag yo nayariay onlokpus ed saray kasalanan yo. 
19 Kuanyo, “Mangganat la komun so Katawan a manggawa ed imbaga ton gawaen, pian nanengneng mi. Sumpalen la komun na masanton Dios na Israel iray plano to; naamtaan mi la komun so walad kanunotan to.” 


20 Pakaskasi kayo la! Ibabaga yo a maoges so maung tan maung so maoges. Pagmamaliwen yo a kabilongetan so liwawa tan say liwawa so kabilongetan. Gagawaen yon ampait so masamit tan masamit so ampait. 


21 Pakaskasi kayo la! Ipapasen yoy sikayon dili a makabat, mapalalon marunong a talaga. 


22 Pakaskasi kayo la! Sarag yon tuay maninom na alak! Masebeg tan anggapoy takot yo no nipaakar ed pantimplay alak! 
23 Balet lapu labat ed sakey a pasoksok ibobolus yo la ray totoon nankasalanan, tan sesebelan yon makagamur na katonungan iray anggapoy kasalanan. 
24 Kanyan natan, no panon a napoolan so dayami tan amagan dika, ontan met a naboluk iray lamut yo tan namagaan iray rosas yo, insan ira itikyab na dagem, lapud impolisay yoy imbangat ed sikatayo na Katawan a Makapanyarin-amin a masanton Dios na Israel. 
25 Mamapasnuk so Katawan ed saray totoo to tan inyonat toy lima ton manusad sikara. Nayegyeg iray kapalandeyan, tan natilak a singa dotak ed saray dalan iray bangkay da ray ompatey. Anggaman onyay nagawa ag onkepay pasnuk na Katawan, tan siansian akaonat niy lima ton manusa. 


26 Say Katawan sisinyasan to a tawagen so sakey a bansan walad bandad arawi. Ngingisiwan to ra pian ondago ran manlapud saray samput na mundo. Et natan nia la ra; masigsiglat tan mapanaspas ira. 
27 Anggapod sikaray nakekesawan odino ompaparokul. Ag iran balut ontetemeg odino onoogip. Anggapoy balkes ya onlolokak; anggapoy napopoltut a bariber na sandalya. 
28 Matdem iray pana ra, tan akaparaan a mamana iray pana ra. Anawet a singa bato iray kokoy kabayo ra, tan singa alimbusabos so katetelek na saray bokel na karwahi ra. 
29 Saray sondalo et mangngongwam iran singa lion ya akapatey na ayep tan aawiten tod pasen ya anggapoy makasamsam ed sikara. 


30 No onsabi tan ya agew, singa kakasil na ungol na dayat so panungol dad Israel. Nengneng yo yan bansa! Kabilongetan tan kaermenan! Inakmun na bilonget so liwawa.  

Tinawag na Dios a Mampropita si Isaias 


1 Diad samay taon ya inatey si Ari Uzias anengneng koy Katawan. Manyodyorung ed trono ton atagey tan mapagalang, tan nilaknaban na kawes to so intiron Timplo. 
2 Manalalagey ed kaliber-liber to iray sirapin, ya anemiray payak na balang sakey. Kapag sirapin sinakbungan toy lupa to na duaran payak to, tan say laman to asakbungan na duara met a payak, tan saramay duara inkana rad pantikyab. 
3 Mantatawagan ira: 

“Masanto, masanto, masanto! 

Masanto so Katawan a Makapanyarin-amin! 

Say sankamundoan napno na kagalangan to.” 


4 Niyegyeg na saray bosis da so pundasion na Timplo, tan napno na asewek so dilin Timplo. 


5 Inkuanko, “Pakaskasi ak la! Anggapo lay ilalok! Maoges ya amin so sasalitaen na dilak, tan manaayam ak ed kawalaan da ray totoon maoges so sasalitaen da. Naamtaan ko ya, lapud say Ari a Katawan a Makapanyarin-amin so anengneng na saray dilin matak.” 


6 Insan sakey ed saramay sirapin so tinmikyab ed kawalaan ko. Walay sankaawit ton ngalab a sinipit ton inalad altar. 
7 Indelnet tod bibil ko may ngalab tan kuanto, “Nidelnet ya ed bibil mo, et natan naandi lay kaogsan mo tan apirdona la ray kasalanan mo.” 


8 Insan nadngel kon say Katawan kuanto, “Siopay ibakik? Siopay managbalita tayo?” 

Inmebat ak, “Siak! Ibaki mo ak!” 


9 Kanyan imbaga ton onla ak ya ikuankod saray totoo, “Anggan panoy idengel yo, ag yo natalusan. Anggan panoy inengneng yo, ag yo naamtaan no antoy nagagawa.” 
10 Insan inkuantod siak, “Pagmaliw mon anawet so olo na sarayan totoo, telek iray layag da, tan bulag iray mata ra, pian ag ira makatalus o makanengneng o makadngel. Ta no makatalus, makadngel, odino makanengneng ira, nayarin ompawil irad siak tan naabigan ira.” 


11 Tinepet ko, “Katawan, anggad kapigan ya onyay nagawa?” 

Inmebat so Katawan, “Anggad aderal-deral tan anggapo la ray totoon manayam ed siudad—anggad anggapo la ray manayam ed saray abung—anggad say dalin et andi-kakanaan lan ataynan. 
12 Ibantak kod arawdawin pasen iray totoo tan nataynan so intiron dalin. 
13 Anggaman a natilak ed dalin so kakaplod saray totoo, naderal met iray natilak; singa ra sengeg na kiew a robli a binatang.” 

(Say sengeg iyaaliling toy balon gapowan na saray totoo na Dios.)  

Onaan a Pasakbay ed kinen Ari Acaz 


1 Ginmapoy bakal nen manaarid Juda si Ari Acaz a lakin anak nen Jotam tan apo nen Uzias. Say ari na Siria a si Rezin tan say ari na Israel a lakin anak nen Remalias et dinogpaan day Jerusalem, balet ag da adakep. 


2 Nen akabatan na ari na Juda a saray sondalo na Siria et akasabi la rad dalin na Israel, mapalaloy inkataktakot to tan saray amin a totoo to. Manggiwgiw ira tan singa ra kakiewan ya ipapalig na mabiskeg a dagem. 


3 Inkuan na Katawan ed kinen Isaias, “Itagar moy anak mon laki a si Searjasub,* ta abet yoy Ari Acaz. Narumog yod dalan a pankikimeyan da ray managgaway abel, diad samput na banawang a pangipapaagusay danum a manlalapud niatagey a dipositoway danum. 
4 Ibagam ed sikato a sipaparaan lawas, mansiansian mareen, tan ag ontatakot odino nagugunigon. Say pasnuk nen Ari Rezin tan saray Siriano tan say pasnuk nen Ari Peca et singa labat asewek na duaran napopoolan a bislak. 
5 Nankomplut sumpad sika so Siria tan say Israel. 
6 Pilalek dan nadakep so Juda, taktakoten a pigampien ed sikara iray totoo to, insan da payorungen ed trono so lakin anak nen Tabeel. 


7 “Balet siak a Katawan kuanko ya ag yan balut nagawa. 
8 Akin? Lapud aliwan mabiskeg so Siria nen say Damasco a manonan baley to, tan say Damasco et aliwan mabiskeg nen si Ari Rezin. No nipaakar ed Israel, naderal-deral ed loob na anemaplo tan limay taon kanyan ag natogyup a sakey a bansa. 
9 Aliwan mabiskeg so Israel nen say Samaria a manonan baley to, tan say Samaria aliwan mabiskeg nen si Ari Peca. 

“No aliwan malet so pananisiam, ag ka makapansiansia.” 

Say Tanda na Emmanuel 


10 Say Katawan impaikuanto lamet ed kinen Acaz, 
11 “Kerew mod Katawan a Dios mo ya itdan to kay sakey a tanda. Nayarin manlapud pasen a panaayaman da ray inaatey itan a tanda odino manlapud tagey ed tawen.” 


12 Inmebat si Acaz, “Ag ak onkerew na tanda. Ag ko labay a suboken so Katawan.” 


13 Inmebat si Isaias, “Dengel ka natan, sika a kabyangay boleg nen David. Makapoy ed sika ya ekalan moy anos so too—ekalan moy anos so pati Dios? 
14 Natan, say Katawan itdan to ka na sakey a tanda: walay sakey a marikit† a malokun tan mananak na sakey a laki tan ngaranan to na Emmanuel.‡ 
15 No amta to lan ibiig so maung ed maoges, gatas tan dilo§ so kanen la na saray totoo. 
16 Anggan kasakbayan to yan panaon, nataynan iray dalin na saramay duaran ari a manataktakot ed sika. 


17 “Say Katawan pairapen to ka, saray totoom, tan amin a kabyangay pamilya na ari. Mapalalo niy iter ton gunigon nen say antokaman a gunigon a sinmabi lad samay impansian na Israel tan Juda—iyakar dia na Katawan so ari na Asiria. 


18 “No onsabi tan a panaon, say Katawan ngisiwan to ray sondalon Egipsio, et onsabi ran singa saray amayamay ya apangat a manlapud sanka-arawian a sangasangay Ilog na Nilo. Ngisiwan to met iray sondalon Asiria, et onsabi ran singa saray bayaung a manlapud dalin da. 
19 Manayam irad saray patar a kawalaan na ankakabaleg a bato tan diad saray ongib ed kapalandeyan. Panatan da met ya amin iray masabit ya abeban kiew tan amin iray pastolan. 


20 “No onsabi tan a panaon, say Katawan mangupa na sakey a kumakatlin taga nibaliw na Ilog na Eufrates—say impirador na Asiria—insan kiskisan to ray balbas yo, say kaoloan yo, tan anggan say bagoy laman yo. 


21 “No onsabi tan a panaon, say dumaralus ya anggan saksakey so malangwer ton baka tan dugduaray kanding to 
22 et makalad sikara na magenap a gatas a nakaukolan to. On, saray nakeraan a nabilay diad dalin et nawalaan ira na gatas tan dilo a kanen da. 


23 “No onsabi tan a panaon, saray mararakep a kaubasan a walay sanlibon sengeg na ubas to, tan mambiliy sanlibon pilak so kapag kaubasan, et natuboan na amayamay a masabit a dika. 
24 Saray totoo a sankaawit day pana ra et mananup irad man. On, magmaliw a kasabitan so intiron bansa. 
25 Amin da ray kapokdulan ya ataneman nen saman na saray tanaman et natuboan na amayamay a masabit a dika, kanyan anggapoy onlad man. Magmaliw lan pasen a panagpastolan na saray baka tan karniro.”  

Sakey a Tanda so Anak nen Isaias 


1 Say Katawan inkuantod siak, “Mangala ka na panagsulatan tan isulat mo yad ankabaleg a litra:* ‘Maples a Panagderal, Masiglat a Panagsamsam.’ 
2 Manawag kay duaran napanmatalkan a lalaki, di Urias a pari tan Zacarias a lakin anak nen Jeberekias, ta sikaray tasi.” 


3 Ag abayag nanlokun so asawak. Nen nianak so anak min laki inkuan ed siak na Katawan, “Ngaranan mo na Mahershalal-hash-baz. 
4 Kasakbayan a nayarian to lan ibagay ‘Ina’ tan ‘Ama,’ say ari na Asiria alaen ton isempet iray amin a kayamanan na Damasco tan amin ya asamsamsam na Samaria.” 

Onsasabiy Impirador na Asiria 


5 Akisalita lamet so Katawan ed siak. 
6 Inkuanto, “Lapud sarayan totoo et impolisay day mareen a danum na Sobul na Siloe,† tan manggiwgiw‡ irad arap di Ari Rezin tan Ari Peca, 
7 siak, a Katawan, iyakar ko diay impirador na Asiria tan amin da ray sondalo to, ta dogpaan day Juda. Onsulong iran singa agos na danum a linmipwad saray pandel na Ilog na Eufrates. 
8 Delapen day intiron Juda, onaralem ya anggad takeb tan tabunan day amin a bengatla.” 

Say Dios walad sikatayo! Say akabuskag iran payak to iyaagel day dalin tayo.§ 


9 Mantitipon kayon sitatakot, sikayo ran bansa! Dengel kayo, sikayo ran ararawin parti na mundo. Mamparaan kayon mibakal, balet takot kayo! On, mamparaan kayo, balet takot kayo! 
10 Mamplano kayo, balet ag kayo mampalabo. Tongtong yo lay labay yon tongtongen, balet andi-kakanaan ya amin iray tongtongen yo, lapud walad sikami so Dios. 

Pinasakbayan na Katawan so Propita 


11 Diad baleg a pakayari na Katawan pinasakbayan to ak ya ag ko tombuken so dadalanen na saray totoo. Inkuanto, 
12 “Ag ka mibibiang ed pankokomplut da ray totoo tan ag ka ontatakot ed tatakotan da. 
13 Ag mo lilingwanan a siak, say Katawan a Makapanyarin-amin, et masanto; siak so nepeg mon takotan. 
14 Lapud ontan lan kinasantok singa ak sakey a baton pakapatakbaan na saray totoo; singa ak patit a pakaerelan ed saray totoon kabyangan na saray nanarian na Juda tan Israel tan saray totood Jerusalem. 
15 Amayamay iray niparokul; natumba ra tan napoter ira. Naerel irad patit.” 

Say Pasakbay a Sumpad Pangipanon ed Inatey 


16 Sikayo ran disipulok, nepeg a bantayan tan pansiansiaen yo ray salitan inter na Dios ed siak. 
17 Inyamutan na Katawan iray totoo to, balet manmamatalek ak ed sikato tan sikatoy paniilaloan ko. 


18 Wadya ak, kaibak iray anak ya inter ed siak na Katawan. Say Katawan a Makapanyarin-amin a say trono to et walad toktok na Palandey na Sion, ginawa to kamin mabilay a tanda a pakapatnagan na saray totoo ed Israel. 


19 Ibagad sika na saray totoo a mangipanon kad saray meremere tan mitimiti a pumaparles tan saray managpanon ed saray ispiritu na inaatey. Ikuanda, “Say katwaan to, saray totoo nepeg iran mangipanon ed saray ispiritu, tan ipanonan da ray mabilay ed saray inaatey.” 


20 Onya so iyebat mod sikara, “Dengel yoy ibabangat ed sikayo na Katawan! Ag yo dedengelen iray managpanon ed saray ispiritu na inaatey—ag da napaandi so gunigon.” 

Say Panaon na Gunigon 


21 Saray totoo et nakalan iray ilalo tan narasan iran manakar-akar ed intiron dalin. Diad eras tan pasnuk da, ayewen day ari ra tan say Dios da. Nayarin ontangay irad tawen 
22 odino onnengneng irad dalin, balet anggapoy arum a nanengneng da no ag say gunigon tan kabilongetan, say makapataktakot a kabilongetan ya akaibantakan da.  

1 Anggapoy pakapaliis dad sayan panaon na gunigon. 

Aminsan naplag ed kababaingan so dalin na saray tribu di Zabulon tan Neftali; balet diad arapen a panaon nitanduro yan lugar, manlapud Mediteraneo a mampabokig ya anggad dalin ed nibaliw na Jordan, tan nasakop to ya anggad Galilea a panaayaman na saray sangkaili. 

   


2 Akanengneng na baleg a silew 

iray totoon nankukurang ed kabilongetan. 

Nanayam irad sakey a dalin ya ambilbilonget, 

balet natan onsisindag so silew ed sikara. 


3 Initdan mo ray baleg a gayaga,* Katawan; 

impagmaliw mo ran maliket. 

Magayaga ra lapud saray ginagawam; 

singa saray totoon maliket no manaani ra, 

odino singa ra saray manaapag na asamsam dan kayamanan. 


4 Maliket ira lapud pinoter moy pakon sasakbaten da 

tan say bastun a mamepekpek na saray takeb da. 

Tinalom so bansa 

ya amairap ed saray totoom, 

a singa samay impanalom nen saman ed saray sondalo na Madian. 


5 Oputen na apoy iray buta na ondodogpan sondalo 

tan amin a kawes dan ataltalagsikan na dala. 


6 Dadi sikatayo nianak so sakey ya ogaw! 

Niiter ed sikatayo so sakey ya anak a laki! 

Sikatoy magmaliw a manoley tayo. 

Natawag a “Makapakelaw a Mananimbawa,” 

“Makapanyarin Dios,” “Andi-anggaan ya Ama,” 

“Prinsipi na Kareenan.” 


7 Onlaknab lan onlaknab so pakaoley ton ari, 

mansiansian mareen so panarian to, 

Manoley a kasalat nen Ari David, 

tan iletneg tod kaptekan tan katonungan so pakayari to, 

manlapud natan ya anggad angga. 

Andi-saew a sumpalen ya amin na Makapanyarin-amin a Katawan. 

Dusaen na Katawan so Israel 


8 Say Katawan sinintinsiaan toy nanarian na Israel, saray kabyangan na boleg nen Jacob. 
9 Amin da ray totood Israel, balang sakey a manaayam ed siudad na Samaria, naamtaan da a ginawa ya na Katawan. Matangsit tan mapaatagey ira natan. Kuanda, 
10 “Ageba ray laryon paalagey, balet salatan mi ra na saray baton paalagey. Apoter iray wanan a sikamoro, balet salatan mi ra na sankaabigan a kiew a sidro.” 


11 Sinogsogan na Katawan iray kalaban da† a dogpaan da ra. 
12 Say Siria ed bokig tan say Filistia ed sagur sinmangi ran mangakmun ed Israel. Anggaman ontan ag ni tinmonda so pasnuk na Katawan, no ag ingen siansia nin akaonat so lima ton manusa. 


13 Ag nagbabawi ray totood Israel; anggaman a dinusa ra na Katawan a Makapanyarin-amin, ag ira pinmawil ed sikato. 
14 Diad sanagew dusaen na Katawan iray pangulo na Israel tan saray totoo to; potuten toy olo ra tan say ikul da. 
15 Say olo et saray matakken tan gagalangen a totoo—tan say ikul et saray propitan tilay ibabangat da! 
16 Saray mangiwawanwan ed sarayan totoo et imbalang da ra tan sigput da ran ginewgew. 
17 Ag yabuloy sirin na Katawan a makabatik so siopaman ed saray tobun-balo, tan ag to kasian so siopaman ed saray balo tan saray olila, lapud anggapoy Dios da ray amin a totoo tan maoges ira tan kaogsan ya amin so sasalitaen da. Anggaman ontan ag ni ontonda so pasnuk na Katawan, no ag ingen siansia nin akaonat so lima ton manusa. 


18 Say kaogsan na saray totoo et ondadalang a singa apoy a manemek na abeba ran kiew tan saray masabit a dika. Ondadalang a singa pool ed takel a mangipapaatagey na makapal ya asewek. 
19 Lapud pasnuk na Katawan a Makapanyarin-amin, say pananusa to et ondadalang a singa pool ed intiron dalin tan papateyen to ray totoo, tan balang sakey iyaagel toy sikaton dili. 
20 Diad intiron bansa saray totoo alaen tan kanen day antokaman a naakan da, balet ag iran balut napesel. Kanen day anggan saray dilin anak da! 
21 Saray totood Manases tan saray totood Efraim et manlalaban ira, tan mammomoyung iran ondogpa ed Juda. Anggaman ontan ag ni ontonda so pasnuk na Katawan, no ag ingen siansia nin akaonat so lima ton manusa.  

1 Pakaskasi kayo la! Manggagawa kayo na saray pikewet a ganggan a mamapairap ed saray totook. 
2 Ontan so panesebel yod saray mairap-bilay ed pakagamur dad saray kanepegan tan say katonungan da. Ontan so pangaala yod saray kayamanan da ray balo tan saray olila. 
3 Antoy gawaen yo no dusaen kayo na Dios? Antoy gawaen yo no iyakar tod sikayoy deral a manlapud arawin bansa? Iner so batikan yon kereway tulong? Iner so pangyamutan yo na saray kayamanan yo? 
4 Napatey kayo ed bakal odino naala kayon priso. Anggaman ontan ag ni ontonda so pasnuk na Katawan, no ag ingen siansia nin akaonat so lima ton manusa. 

Inkana na Dios so Impirador na Asiria 


5 Inkuan na Katawan, “Asiria! Ikanak so Asiria a singa pekpek a panusak ed saray totoon pamapasnukan ko. 
6 Imbakik so Asiria ya ondogpa ed sakey a bansan anggapoy Dios to, diad saray totoon amapetang na olok. Imbakik iray taga Asiria a mansamsam, mantakew, tan mangigatin-gatin ed saray totoo a singa ra dotak ed saray dalan.” 


7 Balet say impirador na Asiria wala ray maruksan plano ton dili. Ginetma ton deralen iray amayamay a bansa. 
8 Kuanto, “Ari so balang sakey a pangulo na saray sondalok! 
9 Adakep ko ray siudad na Calno tan Carkemis, saray siudad na Hamat tan Arpad. Adakep koy Samaria tan Damasco. 
10 Inlaknab koy impanusak; dinusak iray nanarian a manangigalang ed saray talintaoy diriyos, saray talintaon dakel ira nen saray talintaon walad Jerusalem tan Samaria. 
11 Dineral koy Samaria tan amin da ray talintao na saray diriyos to, tan onya met so gawaen ko ed Jerusalem tan saray talintaoy diriyos ya igagalang diman.” 


12 Balet say Katawan kuanto, “Kayari na gagawaen kod Palandey na Sion tan diad Jerusalem, dusaen koy impirador na Asiria lapud panagpaatagey tan panagtangsit to.” 


13 Ta say impirador na Asiria kuanto, “Siak a diliy nanggawad saraya. Mabiskeg ak, makabat ak, tan masilib ak. Inekal ko ray ketegan na saray bansa tan inaalak iray abaston insesempen da. Singa ak bakan kalakyan a nanggagatin ed saray totoon manaayam diman. 
14 Saray bansad mundo et singa ra obung na manok, tan inaalak iray kayamanan da; singa ak nanaalay iknul ed obung ya ataynan. Anggapoy namparakpak a payak ya anaktakot ed siak; anggapoy anggan inmonin manok a mamaarawid siak!” 


15 Balet say Katawan kuanto, “Nayari kasin ipasirayew na wasay a matalonggaring ni nen say mangiwawasay ed sikato? Odino say ligari nen say mangililigarid sikato? Say bastun ag to lilibiten so too, no ag ingen say too so manlilibit ed bastun.” 


16 Say Katawan a Makapanyarin-amin mangipadalan na sakit a manusad saray matataban sondalo. Diad saray laman da walay apoy a mampool lan mampool. 
17 Say Dios a silew na Israel et magmaliw a sakey ya apoy. Say masanton Dios na Israel et magmaliw a manliub ya apoy a diad sanagew et poolan toy amin a bengatla, anggan saray masabit a karikaan. 
18 Sigput a natemek iray makdel a takel tan saray mataban dadalusan, a singa pamatey na sakit ed too. 
19 Dagdaiset so natilak a kiew tan diad karaiset da nayari ran bilangen na anggan sakey a melag ya ogaw. 

Daiset iray Ompawil 


20 Onsabiy panaon a saray totood Israel ya akapaliis ed patey et ag la ra manmatalek ed bansan ngalngali sigput ya aneral. Petepeteg a manmatalek irad Katawan a masanton Dios na Israel. 
21 Wala ray daiset a totood Israel ya ompawil ed makapanyarin Dios da. 
22 Anggaman a natan et singa karakel na buer ed dayat so karakel na totood Israel, dagdaiset ed sikara so ompawil. Akaparaan lay kaderal na saray totood Israel, tan nagawa ya onung ed katonungan. 
23 Say Katawan a Dios a Makapanyarin-amin deralen toy intiron bansa, onung na inkuan to. 

Dusaen na Katawan so Asiria 


24 Say Katawan a Dios a Makapanyarin-amin kuantod saray totoo to a manaayam ed Sion, “Ag kayo natatakot ed saray taga Asiria, anggaman a papairapen da kayo a singa impamairap na saray Egipsio. 
25 Magano lan nasumpal so panudusak ed sikayo; kayari to deralen kod satan iray taga Asiria. 
26 Siak, say Katawan a Makapanyarin-amin leweten ko ra a singa samay impanlewet kod saray totood Madian diad Baton Oreb. Dusaen koy Asiria a singa impanusak ed Egipto. 
27 No onsabiy tan ya agew ekalen ta kayod pakayari na Asiria, tan say pako ra et ag lad satan makabelbelat ed tenger yo.” 

Dinmogpa ray Kalaban 


28 Adakep na saray sondalon kalaban so siudad na Ayat!* Dinmalan irad Migron! Intilak dad Micmas iray abasto ra! 
29 Akabaliw la rad babaliwan tan mamapalabas iray labi ed Geba! Ataktakot iray totood baley na Rama, tan batik iray totood Gabaa a baley nen Ari Saul. 
30 Eyag kayo, sikayon totood Gallim! Dengel kayo, sikayon taga Laisa! Ebat kayo, sikayon taga Anatot! 
31 Saray taga Madmena tan Gebim ombabatik iran mangyagel na bilay da. 
32 Wala la natad sayan agew ed baley na Nob iray kalaban, tan aayagan day poniti so Palandey na Sion tan say siudad na Jerusalem. 


33 Say Katawan a Makapanyarin-amin biglan ipelag to ran singa sangay kiew a pinupo. Natipas tan napaabeba iray sankamapaatagey tan sankatageyan na kipapasen ed sikara. 
34 Batangen to ran singa pambatang na wasay ed saray kiew ed otel na takel. Natumba ran singa say katumba na saray sankaabigan a kiew na Libano!  

Say Mareen a Nanarian 


1 Saray manarin kabyangay boleg nen David et singa ra sakey a kiew ya abatang; balet onung a saray balon sanga et onsibual irad sengeg ya amatangan, ontan met a sakey a balon ari so onletaw ed saray kabyangay boleg nen David. 

   


2 Say ispiritu na Katawan so manayam ed sikato 

tan mangiter ed sikato na kakabatan, 

pakatalus, tan karonungan a manoley ed saray totoo to. 

Naamtaan toy linawa na Katawan tan pagalangan toy Katawan, 


3 tan manliket ed pangonur tod sikato. 

Say panagsintinsia to ag to iletneg 

ed nanengneng odino dengeldengel; 


4 onung ed kaptekan so panintinsia tod saray mairap-bilay, 

tan iyagel to ray katonungan da ray pakaskasi. 

Diad ganggan to nadusa ray katoowan, 

tan ompatey iray totoon maoges. 

   


5 Oleyan to ray totoo to onung ed katonungan tan kaptekan. 

   


6 Manamung tan ag manangal iray asod katakelan tan saray karniro, 

tan saksakey a pasen so dokulan 

da ray liopardo tan saray kanding. 

Manokub na panganan iray kilaw na baka tan saray kilaw na lion, 

tan melag iran ogogaw so manasikasod sikara. 


7 Manokub na panganan da iray baka tan saray oso, 

tan manamung ya ag manangal iray kilaw da, 

Mangan na dayami iray lion a singa pangan na saray baka. 


8 Anggan say mansosuson ogaw 

ag nasakitan no manggalaw ed abay na nanditan oleg. 


9 Diad Sion a masanton palandey na Dios, 

anggapoy antokaman a mamasakit odino manderal. 

Say dalin napano na pikakabat ed Katawan 

a singa inkapnoy dayat na danum. 

Ompawil iray Totoon Nibantak ed Arum a Bansa 


10 Onsabiy agew a say balon ari a nanlapud saray manarin kabyangay boleg nen David et magmaliw a sakey a tanda ed saray bansa. Mantitipon irad panaarian ton siudad tan sikatoy igalang da. 
11 No onsabiy tan ya agew, ipakana lamet na Katawan so pakayari to, ta pasempeten to la ray totoo to ya atilak ed Asiria, Egipto, diad dalin na Patros, Sudan, Elam, Babilonia, tan Hamat, tan diad saray gilig na dayat tan diad saray isla. 
12 Say Katawan mangyatagey na tanda a mangipanengneng ed saray bansa a titiponen to lamet iray nikaykayat a totood Israel tan Juda, tan papapawilen to ran manlapud apatiran sokung na mundo. 
13 Ag la onimon ed satan so nanarian na Israel ed Juda, tan ag la kalaban na Israel so Juda. 
14 Mankakasakey ira ya ondogpa ed saray Filisteo diad sagur tan samsaman da ray totoon manaayam ed bokig. Dakepen da ray totood Edom tan Moab, tan onuren ira na saray totood Ammon. 
15 Say Katawan paekatan toy Dayat na Suez tan mangyakar na ampetapetang a mabiskeg a dagem a mamaekat na Ilog na Eufrates; pitoran ankekelag a kolus labat so nakeraan, kanyan nayarin manakar ya ombaliw so siopaman. 
16 Walay nagawan maawang a dalan a manlapud Asiria, a dalanen na saray totood Israel a nipaliis ed patey diman, a singa inkiwalay dalan a dinalan na saray lalaki ra nen tinaynan day Egipto.  

Say Imno na Pisasalamat 


1 Onsabiy agew a saray totoo mankanta ra: 

“Idadayew ta ka, Katawan! 

Mamapasnuk kad siak nen saman, 

balet natan liligliwaen mo ak tan 

ambetel lay olom ed siak. 


2 Say Dios so manangilaban ko; 

manmatalek ak ed sikato, et ag ak antakot. 

Say Katawan iitdan to ak na pakayari tan biskeg; 

sikatoy manangilaban ko. 


3 Onung a say ambetel a danum et 

mangiiter na liket ed saray totoon napgaan, 

ontan met a saray totoo na Dios et manliket ira no ilaban to ra.” 

   


4 Onsabiy agew a saray totoo ikanta ra, 

“Misalamat kayod Katawan! 

Kerew kayod sikaton tulongan to kayo! 

Ibaga yod amin a bansa iray ginagawa to! 

Ibaga yod sikara ya ontan lay inkatalonggaring to! 


5 Kantaan yoy Katawan, lapud saray ginagawa ton matalonggaring. 

Ipaamta yo ya ed sankamundoan. 


6 Maneyag tan mankanta kayod liket, sikayon manaayam ed Sion! 

Matalonggaring so masanton Dios na Israel, 

tan manaayam ed kawalaan da ray totoo to.”  

Dusaen na Dios so Babilonia 


1 Sikato yay propisiya a nipaakar ed Babilonia, say propisiya ya impuyan na Dios ed kinen Isaias a lakin anak nen Amoz. 


2 Diad toktok na kinmelang a pokdul, ibitin yoy bandiran para bakal! Kolyaotan yo ray sondalo tan itagey yo ray taklay yon maninyas ed sikara ya ondogpa rad saray puirta na mapaatagey a siudad. 
3 Tinawag na Katawan iray mapaatagey tan masebeg a sondalo to, ta milaban irad masanton bakal diad panusa rad saray pamapasnukan ton totoo. 


4 Dengel yoy ingal ed kapalandeyan—say ingal da ray amayamay a totoo, say ingal da ray mantitipon a bansa tan nanarian. Ipaparaan na Katawan na saray Sondalo iray sondalo ton mibakal. 
5 Onsasabi ran nanlapud ararawin bansa diad saray samput na dalin. Diad pasnuk na Katawan onsasabi a maneral ed intiron bansa. 


6 Ingal kayod paniirap yo! Asingger lay agew na Katawan, say agew a pangyakar na Makapanyarin-amin na panagderal! 
7 Nalaylay iray amin a taklay, tan ombetel so linawa na balang sakey a too. 
8 Ontakot iran amin tan manirap iran singa biin mampapasakit. Diad gaway takot da mannenengnengan ira, tan ombalangay lupa rad kababaingan da. 
9 Onsasabiy agew na Katawan, say maruksan agew ya isabi na pasnuk tan petang na olo to. Magmaliw ed satan a kalawakan so mundo tan ompatey ya amin iray makasalanan. 
10 Ontondan onsinag iray bitewen tan amin da ray onsisinag a walad liwang, ambilonget so agew no ompaway, tan ag onsinag so bulan. 


11 Say Katawan kuanto, “Mangyakar ak na deral ed tapew na dalin tan dusaen kon amin iray totoon maoges a totoo lapud saray kasalanan da. Ipaabebak ya amin iray totoon mapaatagey tan dusaen kon amin iray totoon malastug tan maruksa. 
12 Daiset ni nen say balituk iray totoon makapaliis ed patey. 
13 Diad agew a siak, say Katawan a Makapanyarin-amin, et ipanengneng koy pasnuk ko, yakayaken koy katawenan tan yegyegen koy mundo pian naekal ed pasen to. 


14 “Saray sangkailin manaayam ed Babilonia et ombatik irad dilin dalin da; ombatik ira a singa saray ulsan ibabatikan da ray umaanup, tan singa ra karniron anggapoy pastol da. 
15 Nasaksak ya anggad ag to ipatey so siopaman a naerel. 
16 Legan ya ibabasig na saray kalaban da iray mansususon anak da, aakokosen da ray kayaryan dad abung da, tan papasooten da ray kaasawaan da, mamambantay ira labat ta anggapoy nagawaan dan mangyagel.” 


17 Say Katawan kuanto, “Sosogsogan kon ondogpad Babilonia iray taga Medes.* Anggapoy walad sikara so pilak tan anggapoy liket dad balituk. 
18 Pateyen dad pana iray tobun-balon lalaki. Ag da kasian iray ogogaw. 
19 Say Babilonia et sankarakepan ed amin da ray nanarian; ikikinon na saray totoo to. Balet siak a Katawan, temeken ko a singa samay ginawak ed Sodoma tan Gomorra! 
20 Anggapon balut ed satan so malabay a manayam diman. Saray Arabe ag da la labay so mangipaalagey na tulda rad man, tan anggapo lay pumapastol a mampastol na saray karniro tod man. 
21 Magmaliw a pasen a saray ayep ed katakelan labat so manayam tan panobungan na saray kulayot. Panayaman na saray abistrus, tan pambatikbatikan na saray kanding ed katakelan iray aderal-deral. 
22 Saray hayina tan saray asod katakelan et mandangul-dangul irad saray tori tan saray palasio. Sinmabi lay agew na pakaderal na Babilonia. Ngalngali la mangangga ray agew to.”  

Say Ipawil na saray Israelita Manlapud Inkibantakan dan Bansa 


1 Kasian lamet na Katawan iray totoo ton Israelita tan pilien to ran kayaryan to. Panayamen to ra lamet ed saray dilin dalin da, tan ondago ray sangkaili tan miayam irad sikara. 
2 Dakel iray bansan ontulong ed saray totood Israel diad ipawil da ed dalin ya inter ed sikara na Katawan, tan diman saray bansa manlingkur iran aripen na saray Israelita. Saramay anakep ya aminsan ed Israel et nadakep ira natan na Israel, tan saray totood Israel et oleyan da ra may nampapairap ed sikara nen saman. 

Say Ari na Babilonia Diad Pasen a Panaayaman da ray Inaatey 


3 Ekalen na Katawan so kairapan a liliknaen na saray totood Israel, tan say ambelat a kimey ya impasoot ed sikaran gawaen da. 
4 No gawaen ya na Katawan, nepeg dan ludlureyen so ari na Babilonia tan ikuanda: 

“Atalo la so maruksan ari! Ag to lan balut mampairap na siopaman! 
5 Inekal la na Katawan so pakayari na saray maoges a manoley, 
6 a diad gaway petang na olo ra et pinapairap da ray totoo tan ag iran balut tinmonda a nampapairap ed saray bansan adakep da. 
7 Sinmabin siansia ed intiron mundo so inawa tan kareenan, tan mankantad liket so balang sakey a too. 
8 Saray kiew a saleng tan sidro ed Libano et manliket irad inkatalo na ari, lapud anggapo lay mambatang ed sikara, natan ta naandi lay ari na Babilonia! 


9 “Sipaparaan lan mangawat ed ari na Babilonia so pasen a panaayaman da ray inaatey. Saray ispiritu na saray makapanyari ed mundo et ag ira makareen. Onaalagey a manlapud trono ra iray ispiritu na saray nanari ed mundo. 
10 Iyeyag dan amin ed sikato, ‘Makapoy ka met lan singa sikami! Sakey ka met lad sikami! 
11 Pinapagalangan da ka nen saman na togtog na saray arpa, balet natan wadya ka lad pasen a panaayaman da ray inaatey. Mandokdokul ka natan ed kawalaan da ray bigis tan kobutan da ka!’ ” 


12 Ari ed Babilonia, masnag a kabontatalad kabwasan, apattak ka lan nanlapud tawen! Adakep mo ray bansa nen saman, balet natan nibantak ka ed dalin. 
13 Ginetmam so onkalab ed tawen tan mangipasen na tronom ed tagey da ray sankatageyan a bitewen. Abaloan mon onirung kan sakey ya ari diad toktok na palandey ed baybay a pantitiponan da ray diriyos. 
14 Imbagam ya onkalab ka ed saray tapew na kaloreman tan magmaliw kan singa Makapanyarin-amin. 
15 Balet naplag kad sankaaraleman a pasen a panaayaman da ray inaatey. 


16 Nengnengen ka na saray inaatey tan tepeten da, “Ag ta saya may toon niyegyeg toy mundo tan pinagiwgiw to ray nanarian? 
17 Ag ta saya man so toon aneral ed saray siudad tan impagmaliw ton kalawakan so mundo? Ag ta sikato ya may toon ag balut angibolus ed saray adakep to odino amasempet ed sikara?” 


18 Amin ya ararid tapew na dalin nipompon ed saray marakerakep a pantion, 
19 balet anggapoy pantion mo tan nibantak a naboluk so bangkay mo. Atabunan na saray bangkay da ray sondalon apatey ed bakal; nibantak a pati sikara ed mabaton abut, tan agatin-gatinan. 
20 Nipompon ka ya aliwan singa saray arum ya arari, lapud dineral moy bansam tan pinapatey mo ray dilin totoom. Napatey ya amin iray maoges a kabyangay pamilyam. 
21 Igapo lay pampatey! Ompatey ira yan lalakin anak na ari lapud saray kasalanan na lalaki ra. Pateyen ira pian anggapod sikaray manoley ed mundo odino mangiletneg na amayamay a siudad ed tapew na dalin. 

Deralen na Dios so Babilonia 


22 Say Katawan a Makapanyarin-amin kuanto, “Dogpaan koy Babilonia tan deralen ko. Anggapoy ikerak ya ogaw odino siopaman a mabilay. Siak, say Katawan, so nansalita. 
23 Pagmaliwen kon lonek so Babilonia tan panayaman na saray kulayot. Panisan koy Babilonia tan ikanak so panis a mangibantak ed amiamin a bengatla. Siak, say Katawan a Makapanyarin-amin, so nansalita.” 

Deralen na Dios iray taga Asiria 


24 Say Katawan a Makapanyarin-amin sinambaan to: “Nasumpal so antokaman ya implanok. Nagawa so antokaman a ginetmak a gawaen. 
25 Deralen kod dalin na Israel iray taga Asiria tan igatin-gatin ko rad kapalandeyan ko. Ekalen kod panamairap na taga Asiria iray totook tan saray ambelat a nipasakbat ed sikara. 
26 Sikato yay planok ed mundo; akaonat so taklay kon manusa ed saray bansa.” 
27 Say Katawan a Makapanyarin-amin et ginetma to la yan gawaen; akaonat la so taklay ton manusa tan anggapoy makapatondad sikato. 

Deralen na Dios iray Filisteo 


28 Sikato yay salitan nibawag diad taon ya inatey si Ari Acaz. 


29 Totood Filistia, apoter so bastun ya amekpek ed sikayo, balet ag yo ya nepeg a panliketan. No ompatey so sakey ya oleg, onsalat so lalon maoges nen say sikato. Ompusnak so mantikyab a dragon ya iknul na oleg. 
30 Say Katawan magmaliw a sakey a pumapastol ed saray mairap-bilay a totoo to tan pambilayen to ran arawid kaatapan. Balet mangipadalan na eras ed sikayon Filistio tan anggapoy ikera ton mabilay ed sikayo. 


31 Kolyaot tan kerew kayo na tulong, amin yon totood siudad na Filistia! Takot kayo, amin yo! Ta onsasabin manlalapud baybay so makapal a dabuk—sakey ya olup na saray sondalo ya anggapod sikaray matakot. 


32 Antoy iyebat mid saray nibakin nanlapud Filistia? Ibaga mid sikara ya inletneg na Katawan so Sion tan saray maniirap a totoo to et makalmo rad man na salimbeng.  

Deralen na Dios so Moab 


1 Sikato yay propisiya a nipaakar ed Moab. 

Aderal a sanlabi iray siudad na Ar tan Kir, tan nakokobutan na bilonget so dalin na Moab. 
2 Onkakalab ed pokdul iray totood Dibon,* ta mannangis irad man ed altar. Saray totood Moab mandageyem irad ermen lapud saray siudad na Nebo tan Medeba; kiniskisan day olo ra tan saray balbas da lapud ermen da. 
3 Akakawes na sako iray totood daladalan; maermen tan mannangis iray totoo ed saray plasa tan diad saray toktok na abung. 
4 Manaakis iray totood Hesbon tan Eleale, tan narengel anggad Jahaz so ogaog da. Anggan saray sondalo et manggiwgiw ira; nakalan la ray biskeg na linawa. 
5 Kaskasian koy Moab! Batik ed baley na Zoar tan diad Eglatshelishiyah iray totoo to. Manakakis ya ontatatdang ed Luhit iray pigaran totoo; saray arum batik irad Horonaim a maksil so panakakis da lapud sinmabin deral. 
6 Nakatan so Kolus na Nimrim, amagaan iray dikad gilig to, tan anggapoy nakdaan a malambut a dika. 
7 Bebeltangen na saray totoo so Patar na Kiew a Sausi, ta ombatik iran sankaawit da ray amin a kayaryan da. 
8 Narerengel so panakakis ed anggan iner a pasen ed saray ketegan na Moab. Narerengel ed saray baley na Eglaim tan Beer-elim. 
9 Diad baley na Dibon, ambalangad dala so ilog, tan wala niy lalon makapasinagem ya ipadalan diman na Dios. Nagaway pinasyan pampatey ed saray mabilay ya atilak ed Moab.  

Say Pangaskasiyan a Kipapasen na Moab 


1 Manlapud kalawakan ed siudad na Sela saray taga Moab et ama-iyakar ira na sakey a kordiron rigalo rad manooley ed Jerusalem. 
2 Manaalagar irad gilig na Ilog na Arnon, onsulong, ompawil iran anggapoy getma, a singa ra saray manok ya asibwak ed obung da. 


3 Kuandad saray totood Juda, “Ibaga yod sikamiy gawaen mi. Iyagel yo kami pa; magmaliw kayo pan singa kiew a mangilaknab na anino tod kapetapetangay agew tan pampainawa yo kami pad sirum yo. Ibabatikan mi ray kalaban; iyamut yo kami pad pasen ya ag da kami naalmo. 
4 Panayam yo kami pa lad dalin yo. Iyagel yo kamid saray malabay a manderal ed sikami.” 

(Mangangga so panagpairap tan panagderal, et naandi ray mandederal na bansa. 
5 Insan magmaliw ya ari so sakey ed saray kabyangay boleg nen David, tan iletneg tod kaptekan tan panangaro so panoley tod saray totoo. Masiglat a manggaway katonungan, tan andi-saew ya ipakurang toy kaptekan.) 


6 Saray totood Juda kuanda, “Nadngelan min ontan lay panagpaatagey da ray taga Moab. Amta mi a malastug tan anggapoy pangitaltalek da, balet andi-kana ya amin so ipapangaya ra.” 


7 Onnangis iray taga Moab lapud saray gunigon a liliknaen da. Onakis iran amin diad pakanunot dad saray taganon mananam ya inaakan dad siudad na Kirhareset. Naekalan iray ilalo. 
8 Aderal iray kaalogan ed Hesbon tan say kaubasan ed Sibma—saray kaubasan a say alak da et iniinom nen saman na saray manoley na saray bansa. Kinmayamkam ya aminsan iray wakal to ya anggad siudad na Jazer tan diad kalawakan diad bandad bokig, ya asabiy anggad basil na Inatey a Dayat diad bandad sagur. 
9 Nanangisan ko natan iray wakal na Sibma a singa pannanangis kod Jazer. Onteterter so luak lapud Hesbon tan Eleale, ta anggapoy ani a makapaliket ed saray totoo. 
10 Anggapo la natan so maliket ed saray mataban kaalogan. Anggapo la ray maneeyagan o mankakantaan ed saray kaubasan. Anggapo lay manggaway alak diad panggagatin dad saray ubas; nansamput lay paneeyagan ed liket.* 
11 Manoogaog ak ed ermen lapud agawad Moab tan Kir-hareset. 
12 Saray taga Moab pakekesawen day sikaran dili ed itatatdang dad saray santuariod tagey na pokdul tan diad saray timplo ra; mampipikasi rad man balet anggapoy nagunggona ra. 


13 Sikato yay inmonan propisiya na Katawan nipaakar ed Moab. 
14 Balet natan say Katawan kuanto, “Diad loob na dugarugan taloy taon, naandipat so baleg a kayamanan na Moab. Dagdaiset so nakeraan ed saray amayamay a totoo to, tan nakapoyan ira yan nakeraan.”  

Dusaen na Dios so Siria tan say Israel 


1 Sikato yay propisiya a nipaakar ed Damasco. 

Inkuan na Katawan, “Magmaliw ya aliwa lan siudad so Damasco; magmaliw labat lan bonbontun na deral-deral. 
2 Nakaindan ya anggad angga iray siudad na Siria.* Magmaliw iran pastolan na saray karniro tan saray baka, et anggapoy mangablug ed saraya. 
3 Naekal iray tirinsira na Israel, tan naoleyan na arum a bansa so Damasco. Napelag ed kababaingan a singa saray totood Israel iray taga Siria a makapaliis ed patey. Siak, say Katawan a Makapanyarin-amin, so nansalita.” 


4 Say Katawan inkuanto, “Onsabiy panaon a naekalay kagalangan so Israel, tan nasalatan na inkaduka so kayamanan to. 
5 Say Israel magmaliw a singa alog ya agapas tan naani lay tanem to; magmaliw a singa ataynan ya alog ed Patar na Refaim a nantortoran la. 
6 Pigpigaray makapaliis ed patey; say Israel magmaliw a singa sakey a kiew na oliba ya aborbor la ray bunga to likud ed duara o taloran atilak ed toktok, odino apatira o limaran atilak ed saray sanga to. Siak, say Katawan a Dios na Israel, so nansalita.” 


7 No onsabiy tan ya agew, onsingger iray totoo ya onkerew na tulong ed Amalsad sikara, say masanton Dios na Israel. 
8 Ag la rad satan manmatalek ed saray altar a ginaway dilin lima ra, odino manmatalek ed dinan man a ginawa ra—saray tanda na diosan Asera tan saray altar a panagpoolan na insinso. 


9 No onsabiy tan ya agew, saray siudad ya aliber na padir et nataynanan tan naderal-deral ira, a singa saray siudad a tinataynan na saray Heveo tan saray Amorreo† nen imbatikan da ray totood Israel. 


10 Totood Israel, alingwanan yoy Dios ya angilaban ed sikayo, ya aliling toy baleg a baton-dampay ya angyagel ed sikayo. Nanggagawa kayo la laingen na saray masanton tanamanan‡ ya angigalangan yod dios na arum a bansa. 
11 Anggaman a diad saman lamlamang a kabwasan na impantanem yod saray tanaman so intubo tan impanrosas da anggapo nin siansiay naani yo. Gunigon tan ag manondan sakit labat so onsabi. 

Saray Bansan Kalaban et Atalo 


12 Agolo-golo ray bansa tan manungol ira a singa panungol na ankakabaleg a daluyon na dayat. 
13 Onsusulong a singa mapmaples a daluyon iray bansa, balet pamapasnukan ira na Dios kanyan onsesener ira, naoosilan iran singa dabuk ed alusadsar na palandey, odino taep ya itiktikyab na alimbusabos. 
14 Manataktakot ira no labi, balet kasabiy kabwasan naandi la ra! Onya so pansumpalan da ray amin a manasamsam ed saray kayaryan tayo.  

Dusaen na Dios so Sudan 


1 Diad nibaliw na saray Ilog na Sudan walay sakey a dalin a pakakadngelay parakpak na saray payak. 
2 Manlapud saman a dalin onsabid Ilog na Nilo iray ibabakin managbalita. Manlogan irad saray baloton papiro. Sempet kayo la, sikayo ran masiglat ya ibabaki! Iyakar yoy balita ed dalin yo ya adalan-dalan na saray ilog, diad mabiskeg tan makapanyarin bansa yo, diad saray atatagey tan pinoy baog a totoo yo a tatakotan ira na sankamundoan. 


3 Dengel kayo, amin yon manaayam ed tapew na dalin. Nengneng yoy tandan bandiran nipaalagey ed saray toktok na palandey! Dengel yoy itanul na trumpita! 
4 Inkuan ed siak na Katawan, “Manlapud tawen ag nalikas so iyosdung ko a singa ipepelag na linaew no panaon na panaganin masalimoot so labi, odino singa ampetapetang ya agew ya onsisinag no kagkaagewan. 
5 Kasakbayan a naborbor iray bungay ubas, no naplag la ray rosas tan naluluto la ray bungay ubas, deralen na saray kalaban iray taga Sudan; mainomay da ran deralen, a singa kainomay na pamotut na yuro ed saray sanga na ubas. 
6 Saray bangkay na saray sondalo ra et natilak irad pasen a nasabi na saray manok tan saray ayayep. No panaoy tiagew kanen ira na saray manok, tan no panaoy ambetel buagen ira na saray ayayep.” 


7 Onsabiy panaon a say Katawan a Makapanyarin-amin et mangawat na saray bagat a manlapud sayan dalin ya adalan-dalan na saray ilog, sayan mabiskeg tan makapanyarin bansa, sayan atatagey tan pinoy baog a totoo a tatakotan ira na sankamundoan. Onla rad Palandey na Sion a dimay pangigagalangan ed Katawan a Makapanyarin-amin.  

Dusaen na Dios so Egipto 


1 Sikato yay propisiya a nipaakar ed Egipto. 

Akalogan ed lorem so Katawan tan maples a mamapaarap ed Egipto. Manggiwgiw ed arap to iray talintaoy diriyos na Egipto, tan nanaekalan na biskeg na linawa iray Egipsio. 
2 Say Katawan kuanto, “Panlalabanen ko ray Egipsio; mankakabilan iray sanaagi tan saray sanaabay. Mambabakal iray siudad tan mansasamsaman na pakayari iray arari. 
3 Pagmaliwen kon andi-kakanaan iray plano na Egipsio tan deralen koy kalakal da. Kerewen dan tulongan ira na saray talintaoy diriyos da tan mangipanon irad saray midyum tan mikerew irad saray inaatey na simbawa. 
4 Ipalimak iray Egipsio ed pakayari na sakey a masebeg tan maruksan ari a manoley ed sikara. Siak, say Katawan a Makapanyarin-amin so nansalita.” 


5 Onkati so Ilog na Nilo, insan mankalkalnan naekatan. 
6 Ombanget iray kolus na ilog legan iran nanaekatan. Nalenes iray tanobung, 
7 tan namagaan ya amin iray tanaman ed gilig na Ilog na Nilo insan ira nitikyab. 
8 Onngesnges tan onakis ya amin iray totoo a say anapay bilay da et diad Ilog na Nilo; magmaliw ya andi-kakanaan iray banwit tan saray iket da. 
9 Manermen iray managgaway abel a linen; 
10 nalemay iray marunong a mankimey tan saray managinaramey. 


11 Makulang-kulang iray pangulo na siudad na Soan! Andi-kakanaan iray isisimbawa na saray sankakabatan ya Egipsio! Panon dan nitepel ya ibagad ari a sikaray kasalat na saray gendat a makabat tan arari? 
12 Arid Egipto, iner so kawalaan da ray masilib mon sumisimbawa? Nayarian da angankon ibaga iray plano na Katawan a Makapanyarin-amin nipaakar ed Egipto. 
13 Makulang-kulang iray pangulo na Soan tan Memfis. Nepeg komun ya ipangulo day bansa, balet pinalikdo ra. 
14 Ginolo na Katawan so kaisipan da, kanyan makagewgew iray simbawa ra. Lapud saya, nanggagaway maoges so Egipto tan mandongilngil a singa abuek a mankaronyas ed dilin ota to. 
15 Anggapoy Egipsion makatulong, mayaman may mairap-bilay, abeba may atagey so kipapasen to. 

Mangigalang ed Katawan so Egipto 


16 Onsabiy panaon a magmaliw a singa mabaing a bibii iray Egipsio. Onggiwgiw irad takot no nanengneng dan akaonat a manusad sikara so taklay na Katawan a Makapanyarin-amin. 
17 Ontakot ed Juda iray Egipsio kapag nipanunot ed sikara so pansumpalan da ya imparaan na Katawan a Makapanyarin-amin. 


18 No onsabiy tan a panaon, say salitan Hebreo so ikana na saray totoo ed saray limaran siudad ed Egipto. Mansamba ra ed ngaran na Katawan a Makapanyarin-amin. Say sakey a siudad natawag na “Siudad na Agew.” 


19 No onsabiy tan a panaon, nawalaan na altar a para Katawan so Egipto tan say sakey a masanton lusek a nisaklang ed sikato diad Egipto. 
20 Sikara yay tanda na kiwawalay Katawan a Makapanyarin-amin ed Egipto. No napapairap iray totood man tan onkerew irad Katawan na tulong, say Katawan et mangibaki na mangyagel ed sikara. 
21 Ipaamta na Katawan so sikaton dili ed saray Egipsio; birbiren dad satan tan igalang da, tan isaklangan da na saray bagat. Masimsimoon irad satan a mansipan tan sumpalen da ray sipan da. 
22 Dusaen na Katawan iray Egipsio, insan to ra balet paabigen. Ompawil irad sikato, dengelen to ray pikakasi ra tan paabigen to ra. 


23 No onsabiy tan a panaon, nagawa so maawang a dalan a manlapud Egipto ya anggad Asiria. Makaonlad satan ed Asiria iray Egipsio tan makaonlad Egipto iray taga Asiria. Mankasakey ira yan duan bansa a mangigalang ed Katawan. 
24 No onsabiy tan a panaon say Israel mipara ed bansa na Egipto, tan Asiria, tan magmaliw ira yan taloran bansa a bindision ed intiron mundo. 
25 Bindisionan ira na Katawan a Makapanyarin-amin a kuanto, “Bindisionan ta ka Egipto, sika a took; Asiria, sika a pinalsak; tan Israel, sika a toon pinilik.”  

Say Tanda na Propitan Labus-lakseb 


1 Lapud ganggan nen Impirador Sargon na Asiria, dinogpaan na pangulo na saray sondalo na taga Asiria so Asdod a siudad na Filistia. 
2 Taloy taon kasakbayan na sayan agawa, imbaga na Katawan ed kinen Isaias a lakin anak nen Amoz ya ekalen to ray sandalya to tan say insolung ton sako. Inmonur si Isaias tan nanliber-liber a kasali-sali tan labus-lakseb. 
3 Nen adakep so Asdod, inkuan na Katawan, “Diad loob na taloy taon, si aripen kon Isaias et nanakar-akar a labus-lakseb tan kasali-sali. Sikato yay tanda na nagawa ed Egipto tan Sudan. 
4 Say ari na Asiria itaynan to ray labus-lakseb a prison adakep tod sarayan duan bansa. Malangwer may matakken, manakar a kasali-sali tan labus-lakseb, sankanengneng so ebet da, tan mangiter ya na kababaingan ed Egipto. 
5 Saray nanmatalek ed Sudan tan saray angikinon ed Egipto et nabaingan ira tan naekalan iray ilalo. 
6 No onsabiy tan a panaon, ibaga na saray totoon manaayam ed gilig na dayat na Filistia, ‘Nengneng yoy agawad saray totoo a nanmatalekan tayon mangyagel ed sikatayod impirador na Asiria! Panoy pakaliktar tayo?’ ”  

Say Pasingayew a Nipaakar ed Katalo na Babilonia 


1 Sikato yay propisiya a nipaakar ed Babilonia. 

Say deral a manlalapud makapatak-takot a pasen et onsabin singa alimbusabos ya ombebeltang ed kalawakan. 
2 Nipasingayew ed siak so nipaakar ed saray maruksan nagawa a nipaakar ed panagtraidor tan panagderal. 

Sondalo na Elam, dogpa kayo! Sondalo na Media, looban yo ray siudad! Panganggaen la na Dios so panamairap na Babilonia. 


3 Lapud samay anengneng tan nadngel ko ed samay pasingayew, ataktakot ak tan nairapan ak tan singa ak biin mampapasakit. 
4 Nanaelaw ak tan manggiwgiw ak ed takot ko. Nampilalekan kon onsabi lay kabwasan, balet lalon baleg a takot so inter tod siak. 


5 Diad samay pasingayew, sakey a baleg a ponsia so akaparaan. Akaaplag lad datal so alpombra a yorunga na saray bisita. Manaakan tan maniinom ira. Kabebekta nieyag so sakey a ganggan, “Sikayo ran opisyal na saray sondalo! Iparaan yo ray samper yo!” 


6 Insan inkuan ed siak na Katawan, “Laka a mangipasen na guardia, tan ibagam ed sikaton ibawag toy nanenengneng to. 
7 No nanenengneng to ray onsasabin lalaki ya akakabayo a manoolup so kapag duara, tan saray lalakin akalogan ed asno tan kamilyo, nepeg to ran imanoen a maung.” 


8 Insan say guardia iyeeyag to, “Wadya ak, katawan, a mambabantay ed agew tan labi.” 


9 Kabebekta nitan la ray lalaki, akakabayo ra tan sanderwa ran nanoolup. Imbawag na samay guardia, “Atalo lay Babilonia! Walad dalin tan atemektemek iray amin a talintaoy diriyos a gagalangen da.” 


10 Totook a taga Israel, singa kayo trigon nailik-ilik, balet natan imbawag kod sikayo so maung a balitan nadngel ko ed Katawan a Makapanyarin-amin a Dios na Israel. 

Say Propisiya a Nipaakar ed Edom 


11 Sikato yay propisiya a nipaakar ed Edom. 

Walay nanlapud Edom ya ontatawag ed siak, “Guardia, mabayag niy labi? Magano lay isabiy kabwasan?” 


12 Ebat ko, “Onkakabwasan la, balet onsabi lamet so labi. No labay mo lamet so ontepet, pawil ka dian ontepet.” 

Say Propisiya a Nipaakar ed Arabia 


13 Sikato yay propisiyan nipaakar ed Arabia. 

Sikayo ran taga Dedan, a nanoolup a mankakampod kalawakan ed Arabia, 
14 itdan yoy danum iray totoon napgaan ya onsisingger ed sikayo. Sikayo ran taga Tema, itdan yoy nakan iray pasasayakup ed sikayo. 
15 Ibabatikan na saray totoo iray ispadan akaparaan a pamatey ed sikara; ibabatikan da ray panan akaparaan a pamanad sikara. Ibabatikan day kaatapan na bakal. 


16 Insan inkuan ed siak na Katawan, “Diad loob na duga-rugan sakey taon mangangga so inkatalonggaring na saray tribu na Kedar. 
17 Dagdaiset so natilak a mabilay ed saray masesebeg a pumapana na Kedar. Siak, say Katawan a Dios na Israel, so nansalita.”  

Say Propisiya a Nipaakar ed Jerusalem 


1 Sikato yay propisiya a nipaakar ed Patar na Pasingayew. Antoy nagagawa? Akin et mansisilibra ed toktok na kaabungan iray amin a katoowan? 
2 Maungol so siudad, napno na ingal tan mapalaloy sayaksak na katoowan. 

Ag inatey ed pibabakal iray totoo yon inaatey ed sayan bakal. 
3 Ag nin balut akapana iray pangulo yo, et batik tan adakep la ra. 
4 Paolyan yo ak a mambukbukor ya akisan koy ampaipait iray totook ya inaatey. Ag yo ak liligliwaen. 
5 Sikato yay panaon na gunigon, katalo, tan gewgew ed Patar na Pasingayew, et say Katawan a Dios a Makapanyarin-amin so angyakar na saraya ed sikatayo. Ageba-geba ray padir na siudad tayo, tan makmakbaw ed kapokdulan so tawag na katoowan ya onkekerew na tulong. 


6 Sinmabin akakabayo iray sondalon taga bansa na Elam, tan sankaawit day pana. Saray sondalon taga Kir imparaan da ray samper da. 
7 Napno na karwahi iray mataban patar na Juda; manalalagey ed arap na saray puirta na Jerusalem iray sondalon akakabayo. 
8 Ageba-geba ray amin a tirinsira na Juda. 

Nen onyay agawa, impaway yod panagsinupan iray amin ya armas. 
9-10 Nalmo yo ray pasen ed padir na Jerusalem a nakaukolan ya apigeren. Ninenengneng yo ray amin a kaabungan ed Jerusalem, insan yo inggegeba ray arum pian nawalaan kayoy baton pangapiger ed padir na siudad. Pian makatipon kayo na danum, 
11 nanggawa kayoy dipositowan ed loob na siudad ya agosan na danum a manlapud daan a dipositowan. Balet ag yo inasasikaso odino anunotan so Dios ya abayag lan angiplano ed sarayan amin tan sikatoy angyabuloy a nasumpal ira. 


12 Diad saman, say Katawan a Dios a Makapanyarin-amin et tinatangguyor to kayon manakis tan manermen, mangiskis na kaoloan yo tan mankawes na sako. 
13 Balet naneelek tan nanliliket kayo la laingen. Nampapatey kayo na saray karniro tan saray baka a kinakakan yo, tan naniinom kayo na alak. Inkuanyo, “Maung la laingen no mangan tan maninom tayo, ta nabwas ompatey itayo.” 


14 Say Katawan a Makapanyarin-amin a Dios a dili et akisalitad siak tan inkuanto, “Legan dan mambilay, ag balut napirdona yan kaogsan a ginawa ra. Siak, say Katawan a Makapanyarin-amin a Dios, so nansalita.” 

Say Pasakbay ed Sebna 


15 Imbagad siak na Katawan a Dios a Makapanyarin-amin ya onla ak ed kinen Sebna, a pampipiaan ed palasio, ta ikuankod sikato, 
16 “Antoy abaloan mon kipapasen mo? Antoy kanepegan mon mangyongib na lobuk mo ed diking na mabaton pokdul? 
17 Nayarin sakey kan matalonggaring, balet demeten tan ibasibas ka na Katawan. 
18 Demeten to kan singa bola, insan to ka itupak ed maawang ya alog. Ompatey kad man ed abay na saray mararakep a karwahim ya ikikinon mo. Sikay mangiter na kababaingan ed pamilyay amom. 
19 Say Katawan ekalen tan iyabeba to kad atagey a kipapasen mo.” 


20 Say Katawan kuantod kinen Sebna, “No nagawa ya, ipaawit koy aripen kon Eliakim a lakin anak nen Helcias. 
21 Isolung kod sikatoy kawes tan balkes na opisyal ya akasolung ed sika tan iter kod sikatoy amin a pakayarin walad sika. Magmaliw a singa sakey ya ama ed saray totood Jerusalem tan Juda. 
22 Iter kod sikatoy nagnap a pakaoley na ari a kabyangan na boleg nen David. Niiter ed sikatoy tombuk na opisina, no antoy lokasan to anggapoy mangikaput, tan no antoy inkaput to, anggapoy mangilokas. 
23 Malet so pangilirak ed sikato, a singa panagsabitan a nisegkal ed padir, tan sikatoy pakagalangan na amin a kabyangan na pamilya to. 


24 “Balet magmaliw ya ambelat a sakbaten to iray amin a kakanayon to tan saray lelegpeten to. Ombitin irad sikato a singa saray banga tan saray yaung ya akabitin ed panagsabitan! 
25 No nagawa la ya, onlokak tan napelag imay panagsabitan a malet a nisegkal. Et sikato la yay pansamput da ra may amin a nisabit.” Say Katawan so nansalita.  

Say Propisiya a Nipaakar ed Fenicia 


1 Sikato yay pasakbay ed dalin na Tiro. Managogul kayod ermen, sikayon managbiahid bapor! Aderal lay puirto yod Tiro; aderal-deral la ray kaabungan tan saray puirto to. Diad ipapawil yo manlapud Chipre, narerengelan yo yan balita. 
2 Tagleey kayo, sikayo ran nigosiantin taga Sidon! Angibaki kayo ed biek na dayat 
3 na saray totoo a mansaliw tan manlako na saray trigon ontutubod Egipto tan mannigosiod saray amin a bansa. 


4 Siudad na Sidon, naplag ka lad kababaingan! Inkaindan ka la na tapew tan say kaaralman na dayat a kuanto, “Ag ak balut nananak. Ag ak balut nampabaleg na saray anak a lalaki tan bibii.” 


5 Anggan saray Egipsio et natalagnaw tan manermen ira no nakabatan da ya aderal lay Tiro. 


6 Managogul kayod ermen, sikayon taga Fenicia! Sali yoy ombatik ed Espanya! 
7 Sikato ta ya may maliket a siudad na Tiro ya abaybayag lan niletneg? Sikato ta ya may siudad ya angibaki na saray nansasakop ed pasen ed biek na dayat? 
8 Siopay angiplanod sayan deral ed Tiro, say siudad a wala ray sakop ton nanarian tan saray nigosianti to ran prinsipi et sikaray manonan gagalangen ed tapew na dalin? 
9 Say Katawan a Makapanyarin-amin so angiplano. Implano to ya, pian napatonda toy panagpaatagey da ray taga Tiro ed saray agawgawaan da tan ontan met pian napaabeba to ray gagalangen dan totoo. 


10 Sikayo ran totood saray dalin a sakop na Espanya, laka yo lan ondalus ed kaalogan yo, ta anggapo lay manebel ed sikayo. 
11 Inyonat la na Katawan so lima tod tapew na dayat tan tinatalo to ray nanarian. Ingganggan to a deralen dad Fenicia iray pasen a kawalaay ankakabaleg a nigosio. 
12 Siudad na Sidon, angangga lay liket mo tan napapairap la ray totoom. Anggan ombatik irad Chipre, siansian ag ni ra makaarawid kaatapan. 


13 (Saray taga Babilonia, aliwan saray taga Asiria, so angibolus ed saray ayayep ed katakelan a nandederal ed Tiro. Saray taga Babilonia so angipaalagey na saray torin panaglakob ed siudad na Tiro, inggegeba ray padir to, tan tinaynan dan aderal-deral). 


14 Managogul kayod ermen, sikayon nigosiantid dayat! Aderal lay siudad a nanmatalekan yo. 


15 Onsabiy panaon a say Tiro et nalingwanan a pitomploy taon, a singa la kabayag na panoley na sakey ya ari. Kayari na sarayan taon, say Tiro aliling toy sakey a biin marotak onung ed sayan kanta: 


16 Alam so arpam, sika ya alingwanan a marotak a bii, 

ta liber moy baley. 

Mantogtog ka tan kantam lamet ira may kantam 

pian napapawil mod sika iray lalaki. 


17 No kayari na pitomplon taon, iyabuloy na Katawan a say Tiro et makapawil ed gendat a panaganapan to, tan sikatoy paikana ed amin da ray nanarian ed intiron mundo. 
18 Say kuartan natubo to ed nigosio et niyapay ed Katawan. Ag to isinup yan kuarta, no ag ingen ikana na saray manangigalang ed Katawan diad pansaliw da na tagano tan saray kawes a nakaukolan da.  

Dusaen na Katawan so Mundo 


1 Say Katawan deralen toy dalin tan taynan ton begtebegtew. Yesyesen toy tapew na dalin tan ikaykayat to ray totoo to. 
2 Nampaparay pansumpalan na amin a totoo—saray papari tan saray totoo, saray aripen tan saray amo, saray sumasaliw tan saray lumalako, saray managpabayes tan saray bumabayes, saray mayaman tan saray mairap-bilay. 
3 Nagaygay so dalin tan naderal-deral. Nansalita so Katawan tan nagaway imbaga to. 


4 Namamagaan so tapew na dalin tan nalalaylay iray amin a tanaman; onkakapoy so intiron mundo; naboboluk so tawen tan dalin. 
5 Dinotakan na saray totoo so mundo diad insusumlang dad saray ganggan na Dios tan diad impandederal dad andi-anggaan a sipanan. 
6 Lapud saya, insamba na Dios so dalin. Babayaran na saray totoo so ginagawa ra. Mandaiset lan mandaiset so nakekeraan a mabilay. 
7 Onlelenes iray sengeg na ubas tan ondadaiset lay alak. Amin da ray maliket nen saman et maermen la ra natan, 
8 tan tinmonda la ray maliket a togtog na saray arpa tan saray tamborin da. 
9 Anggapo lay maliket a panagkanta ra lapud alak; anggapo lay manliliket ed samit na alak. 
10 Magolo-golo lay siudad tan saray totoo et kakapotan day sikaran dili ed abung da, pian niarawi rad kaatapan. 
11 Maneeyag ed saray dalan iray totoo lapud anggapo lay alak. Naandi lay liket; tinmaynan la ed dalin. 
12 Aderal-deral lay siudad tan nigeba la ray puirta to. 
13 Onyay nagawad balang bansa ed intiron mundo. Say nagawa et singa pansamput na borbor na bunga, no apaspas la ray bunga ed amin a kiew na oliba tan aborbor lan amiy bunga na sengeg na ubas. 


14 Mankantad liket iray makapaliis ed patey. Saray walad Sagur ibaga ran ontan lay inkatalonggaring na Katawan, 
15 tan saray walad Bokig idayew da. Saray totoon manaayam ed gilig na dayat et idayew day Katawan a Dios na Israel. 
16 Narengel mid sankaarawian a pasen na mundo iray kantan pangidayew ed Israel, say matonung a bansa. 

Balet anggapoy ilalon para siak! Pangaskasiyan lay kipapasen ko! Itutuloy na saray traidor so mamalikdo, tan onloloor so panagpalikdo ra. 
17 Dengel yo ak, amin yon totoo! Wala ray pakatak-takotan, walay ray abut, tan wala ray patit ya imparaan para sikayo. 
18 Siopamay nibatikan toy pakataktakotan napelag ed abut, tan siopamay napaliisan toy abut naerel ed patit. Onoran na mapmaples tan nagalaw iray pundasion na dalin. 
19 Nayegyeg so dalin, onletak, insan onsangi. 
20 Mandongilngil so dalin a singa sakey ya abuek, mambayes a singa alolung no walay bagyo. Dinetdetan na saray dilin kasalanan to so mundo; natumba, et ag la makabangon. 


21 Onsabiy panaon a say Katawan et dusaen to ray pakayari ed tagey tan saray manoley ed tapew na dalin. 
22 Say Dios panseseksekan to ray arari, a singa ra priso ed sakey ya abut. Ipriso to ra ya anggad onsabiy oras a pakadusa ra. 
23 Ombilonget so bulan tan ag la onsindag so agew, ta say Katawan a Makapanyarin-amin so manari. Manoley ed Jerusalem diad Palandey na Sion, tan nanengneng na saray pangulo da ray totoo so kagalangan to.  

Say Imno a Pangigalang 


1  Katawan, sika so Dios ko; 

Igalang ta ka tan idayew koy ngaran mo. 

Makapakelaw iray ginagawam a bengatla; 

matoor mon sinumpal iray plano 

ya abayag lan ninunot mo. 


2 Impagmaliw mon deral-deral iray siudad 

tan inggegebam iray padir da. 

Saray palasion impaalagey na saray kalaban mi 

et anggad angga la ran naandipat. 


3 Saray totood makapanyarin bansa et idayew da ka; 

takotan ka na saray totoo ed saray siudad da ray maruksan bansa. 


4 Sinmingger ed sika iray mairap-bilay tan saray walad pankaukolan, 

et niarawi rad kaatapan ed panaoy gunigon. 

Iitdan mo ray salimbeng no panaoy bagyo 

tan say siruman no mapalaloy petang. 

Saray maruksan totoo ondodogpa ran singa bagyo no panaoy ambetel,* 


5 singa petang ed amagan pasen. 

Balet sika, Katawan, pinatondam so ingal da ray kalaban mi; 

patotondaen moy eyag da ray maruksan totoo, 

a singa pamapabetel na lorem ed petang na kaagwan. 

Mamparaan so Dios na Baleg a Ponsia 


6 Diad Palandey na Sion say Katawan a Makapanyarin-amin et mangiparaan na baleg a ponsia a para saray bansa ed intiron mundo—sakey a ponsian sankananaman iray kakanen tan sankaabigan iray alak ya isaklang. 
7 Diad saya bigla ton ekalen so lorem na ermen a manatarung ed amin da ray bansa. 
8 Deralen Katawan a Dios ed ando lan ando so patey! Ponasen toy lua ed kamataan na balang sakey a too tan ekalen to so kababaingan ya inkaplagan na saray totoo to diad intiron mundo. Say Katawan a dili so nansalita. 


9 No nagawa la ya, say balang too ikuanto, “Sikatoy Dios mi! Nanmatalek kami ed sikato, kanyan inyagel to kami. Sikato so Katawan! Nanmatalek kami ed sikato, et natan maliket tan magayaga kami lapud inyagel to kami.” 

Dusaen na Dios so Moab 


10 Iyagel na Katawan so Palandey na Sion, balet nigatin iray totoo ed Moab a singa kigatin na dayami ed tai na ayep. 
11 Ikapay day lima ran singa ra onlangoy, balet say Dios paabebaen to ra; makapasinagem ya onlereg so lima ra. 
12 Deralen na Katawan iray tirinsira tan saray atatagey a padir na Moab tan igeba to rad dabuk.  

Panaloen na Dios iray Totoo to 


1 Onsabiy agew a saray totooy Dios et kantaen dad dalin na Juda yan kanta: 

Mabiskeg so siudad tayo! 

Say Dios a dili so mangyaagel ed saray padir to! 


2 Lokasan iray puirta na siudad 

tan palooben so matoor a bansa, 

say bansa a matonung so gagawaen da ray totoo to. 


3  Katawan, sika so mangiiter na nagnap a kareenan 

ed saray totoon mangyaapasakey na kanunotan dad sika, 

tan manmamatalek irad sika. 


4 Ando lan andon manmatalek kayo ed Katawan, 

iyagel to itayo lawas. 


5 Pinaabeba to ray mapaatagey nen saman; 

dinederal toy mabiskeg a siudad a nanayaman da, 

tan inggegeba tod dabuk iray padir to. 


6 Panaakar-akaran tan gagatin-gatinan natan 

na saramay aparpairap nen saman. 


7  Katawan, pararakepen moy dalan da ray totoon matonung; 

palanas so dadalanen da. 


8 Oonuren miy linawam tan manmamatalek kamid sika; 

sika labat so pampilpilalekan mi. 


9 Masimoon ta kan pampilalekan no labi; 

no sintinsiaan moy mundo tan saray totoo to, 

naaralan da no antoy so inkatonung. 


10 Anggaman a mapangasi kad saray totoon maoges, 

ag dan balut naaralan so manggaway kaptekan. 

Anggan diad dalin na saray totoon 

matonung manggagawa ran siansiay kaogsan; 

ag da labay a birbiren so inkatalonggaring mo. 


11 Ag amta na saray kalaban mo a dusaen mo ra. 

Katawan, ipelag mo pa rad kababaingan tan panliknam pa ray kairapan; 

ipaliknam ed sikaray dusan imparaan mo. 

Ipanengneng mo pad sikara so ontan lan panangarom ed saray totoom. 

   


12 Sika, O Katawan, so mamaaligwas na bilay mi; 

sikay makankimey ed amin da ray gagawaen mi. 


13  Katawan a Dios mi, inoleyan kami na saray arum a totoo, 

balet sikan bukor so Katawan mi. 


14 Inaatey la ra natan tan ag ombangon iray anyani ra; 

anggan say anino ra anggapo la, tan dinusam tan pinatey mo ra. 

Anggapo lay makanunot ed sikara. 


15  Katawan, sika so amabolaslas ed bansa mi; 

pinabaleg moy nasasakopan ton dalin ed inerman a dapag; 

et angiter ya ed sikay kagalangan. 


16 Dinusam iray totoom, Katawan, 

tan diad paniirap da nampikasi rad sika. 


17 Sika, Katawan, so makasengeg na impanayay mi, 

a singa panayay na biin mampapasakit. 


18 Nanirap kami tan nampasakit kami, 

balet anggapo so inyanak mi. 

Anggapoy pananalon niiter mid dalin mi; 

anggapoy agawaan mi. 

   


19 Mambilay lamet iray totoo min inaatey! 

Nabilay iray bangkay da. 

Amin da ray nanaogip ed saray lobuk da 

et ombangon ira tan mankanta rad liket. 

No panon a pabebetelen na linaew so dalin, 

ontan met a pabilayen na Katawan iray abayag lan inatey. 

Say Inkadusa tan say Impawil na Saray Israelita 


20 Loob kayod saray kaabungan yo, sikayon totook, tan isara yoy puirta. Amut kayon magano ya anggad onkepay pasnuk na Dios. 
21 Say Katawan et onsasabin manlalapud mangatatawen a pasen ya ayaman to tan dusaen to ray totood mundo lapud saray kasalanan da. Nipaamta iray maamut ya impamatey diad tapew na dalin, tan say dalin ag to la iyamut iray apatey-patey.  

1 Diad satan ya agew ipakana na Katawan so makapanyari tan makapatey ya ispada to a panusa ed Libiatan, say mambalbalikerker tan mampoppotipot a dragon, tan pamatey ed dragon* a manaayam ed dayat. 


2 Diad satan ya agew say Katawan ikuantoy nipaakar ed marakep a kaubasan to, 
3 “Babantayan koy kaubasan ko tan sasalogen ko lawas. Guaguardiaan ko ed agew tan labi, pian anggapoy manderal ed sikato. 
4 Ag ak la mamapasnuk ed kaubasan. No wala bilang iray ambabaing tan sabitan ya eekalen, sigput ko ran poolan. 
5 Balet no saray kalaban na saray totook et pilalek dan iyagel ko ra, pikaaro yo rad siak. On, pikaaro yo rad siak.” 


6 Diad saray agew ya onsabi saray totood Israel a kabyangan iray boleg nen Jacob et manlamut iran singa kiew, insan ira manrosas tan mansimit. Say sankamundoan napano na bunga ra. 


7 Say impanusa na Katawan ed Israel et aliwan mapalalon singa say impanusa tod saray kalaban to. Daiset iray apatey a totoo to nen saray apatey a kalaban to. 
8 Dinusa na Katawan iray totoo to diad panamegley na impangibantak tod sikara ed arum a bansa. Impaibantak to ra ed mabiskeg tan maruksan dagem a nanlapud bokig. 
9 Balet napirdona labat iray kasalanan na Israel, no natemek a singa katemek na tisa iray baton altar a panangigalangan na saray pagano, tan no anggapoy natilak a tanda na diosan Asera odino altar a panagpoolay insinso. 


10 Aderal-deral so siudad ya aliber na padir. Ataynan a singa kalawakan ya anggapoy onkitakitaw. Nagmaliw a pastolan na saray baka, a pakapampainawaan tan pakapankabkaban da. 
11 Amagaan iray sanga na saray kiew tan apoter-poter ira; saray bibii aalaen da ra yan itongo. Lapud anggapoy atalusan na saray totoo, ag ira abageyen o kasian na Dios a Manamalsa ra. 


12 Diad satan ya agew, manlapud Eufrates ya anggad ketegan na Egipto, say Katawan tiponen ton sansakey iray totoo to, a singa say kibiig na ilik ed apa no iiliken. 


13 No onsabiy tan ya agew, nasibuk so trumpita a panawag ya ompawil iray Israelitan nibantak ed Asiria tan Egipto. Onsabi rad Jerusalem tan igalang dad may Katawan ed masanton palandey† to.  

Say Pasakbay ed Nanarian ed Baybay 


1 Pangaskasiyan so nanarian na Israel! Onkukupas so kagalangan to a singa koronan rosas ya akatoon ed olo da ray abuek a pangulo to. Dugad pabalingit iray kaoloan da, balet kidokul-dokul ira lapud mapalalon inkabuek da. 
2 Say Katawan walay too ton mabiskeg tan makapanyari ya akaparaan ya ondogpa ed sikara; sikatoy onsabi a singa oran a kristal, singa mapmaples ya oran, singa mabiskeg tan maples ya agos na delap, tan lanayapan toy dalin. 
3 Nagatin-gatinan so panagpaatagey na saray pangulo. 
4 Say onkukupas a kagalangan da ra may mapaatagey a pangulo et naandipat a singa saray onaan a bungay igos, naborbor ira tan naakan iran tampol no kaloto ra. 


5 Onsabiy agew a say Katawan a Makapanyarin-amin et magmaliw a singa mapagalang a koronan bolung a para saray totoo ton akapaliis ed patey. 
6 Itdan to na maung a pakatalus ed katonungan iray huis, tan biskeg na linawa iray mangyaagel ed saray puirta na siudad pian ag nadogpaan na saray kalaban. 

Si Isaias tan saray Abuek a Propita na Juda 


7 Abuek iray pati propita tan saray papari, kanyan mandongilngil ira. Mapalaloy karakel na nainom dan alak, kanyan mantumba ra tan ag da amtay gagawaen da. Akainom a maung iray propita, kanyan ag da natalusay pasingayew na Dios, tan saray papari et mapalaloy inkabuek da, kanyan aliway sintinsia ra ed saray kason niaapireng ed sikara. 
8 Napno na ota iray lamisaan ya yoyorungan da, tan anggapoy atilak a pasen a malinis. 


9 Manririklamo ra nipaakar ed siak. Kuanda, “Siopa ray abaloan na satan a too a babangatan to? Siopa ray mankaukolan na saray ibabangat to? Onkana ra labat ed saray kapamakson ogogaw! 
10 Labay to itayon ibangat diad panamegley na tonggal litra, tonggal linya, tan tonggal liksion.” 


11 No ag yo ak dengelen, ikana na Dios sirin iray totoon taga arum a bansa a domay panagsalita diad pangibangat to na sakey a liksion ed sikayo. 
12 Imbaga to ya itdan to kayon amin na inawa tan ligliwa, balet ag kayo dinmengel ed sikato. 
13 Lapud saya ibangat kayo na Katawan diad panamegley na tonggal litra, tonggal linya, tan tonggal liksion. Diad satan niparokul kayo diad balang ikupbang yo. Nasugat kayo, napatitan kayo, tan nadakep kayo. 

Say Sakey a Pundasion a Para Sion 


14 Dengel yoy ibabaga na Katawan, sikayo ran mapaatagey a totoon manooley ed sarayan totoo diad Jerusalem. 
15 Ipapanta yo ya akisipanan kayo ed patey tan akipaknaan kayod pasen a panaayaman da ray inaatey. Ag yo panduaduarowaan a napaliisan yoy deral no onsabi, lapud manmamatalek kayo ya iyagel kayo na saray tila tan saray palikdo. 
16 Balet natan saya so kuan na Katawan a Dios; “Mangipapasen ak ed Sion na mabiskeg tan baleg a pundasion. Mangililira ak ed pundasion na baleg a baton suyok ya akapangisulatan na sarayan salita, ‘Maanos met so malet a pananisia.’ 
17 Say inkatonung so mitro a panukat ed samay pundasion, tan say kaptekan so patawin to.” 

Say oran a kristal so mangyanur ed saray tilan panmamatalkan yo, tan deralen na delap so salimbengan yo. 
18 Magmaliw ya andi-kana so impisipanan yod patey, tan naderal so impipaknaan yod pasen a panaayaman da ray inaatey. Natumba kayon nibasig, no ondalan ed sikayoy deral. 
19 Ondalan lan ondalan ed sikayo so deral, kapag kabwasan. Nepeg yo yan liknaen ed agew tan labi. Mangiter na balon takot ed sikayo so kapag balon balita na Dios. 
20 Singa kayo samay too ed sakey a probirbio ya ondokul ed sakey a katrin antikey a tuloy, tan makisir a tuloy so oles. 
21 Mibakal so Katawan a singa ginawa tod Palandey na Perazim tan diad patar na Gabaon, pian nasumpal toy ginetma ton gawaen—anggaman a singa nidoman tuloy so gagawaen to. Sigput a sumpalen toy makapakelaw a kimey to. 


22 Ag yo eelekan so pasakbay ya iiter kod sikayo. No elekan yo lalon nairapan kayon ompaliis. Nadngel koy getma na Katawan a Makapanyarin-amin a deralen toy intiron bansa. 

Say Kakabatan na Dios 


23 Dengel yoy ibabagak; asikaso yo no antoy sasalitaen kod sikayo. 
24 Wala tay dumaralus a mambaka tan mansagar lawas so gawaen tod daralusan to? 
25 Ag ta no niparaan to lay dalin et isibwag to la ray bokel na anis tan komino, tan idasig to lan itanem iray trigo tan sibada tan diad gilig-gilig na alog to et taneman to na saray arum a tanaman? 
26 Amta ton gawaen iray kimey to, ta say Dios so angibangat ed sikato. 
27 Ag ton balut ikana so pekpek a panmaso ed bokel na anis tan komino, no ag ingen ikana toy bislak a dugarugay kabaleg to. 
28 Ag to deralen so trigo diad panilik to lan panilik; amta toy gawaen to diad pangipadalan tod kariton tan baka ed saray trigo, ya ag to ra temeken. 
29 Amin ira yan kakabatan et nanlapud Katawan a Makapanyarin-amin. Saray plano na Dios et napno ra na kakabatan, tan aligwas lawas so pansumpalan da.  

Say Pansumpalan na Jerusalem 


1 Say altar na Dios, say dilin Jerusalem et pangaskasiyay kipapasen to! Kaskasian so siudad a nankampoan nen David! Palabasen niy sakey o duaran taon, a pati saray pista to, 
2 insan say Dios iyakar toy deral ed siudad a tatawagey “altar na Dios.” Niwalad satan so panakis tan panagugol, tan say intiron siudad et magmaliw a singa altar a naames na dala. 
3 Dogpaan na Dios so Jerusalem, lakoben to, tan looban to. 
4 Say Jerusalem ed satan et magmaliw a singa anyani a pipiliten toy mansalita diad dalem na dalin, a singa sakey ya esaes a manlalapud dabuk. 


5 Jerusalem, amin da ray taga arum a bansan ondodogpad sika et singa ra dabuk ya ontikyab ed arawi, tan saray makapataktakot a sondalo ra et ontikyab iran singa taep. Insan diad ag iilaloan tan bigla-biglan nagawa, 
6 say Katawan a Makapanyarin-amin iyagel to ka diad panamegley na saray karul tan yegyeg. Mangibaki na saray alimbusabos tan say manliub ya apoy; 
7 naandipat ed satan a singa kogip, singa pasingayew ed labi, iray amin a sondalo na saray bansan dinmodogpa ed siudad na altar na Dios tan amin da ray armas tan saray kagawaan da. 
8 Amin da ray bansan nankakasakey ya ondogpad Jerusalem et magmaliw iran singa sakey a toon narasan tan mankokogip a mamangan, kanyan kabangon to narasan ni lamlamang, odino singa sakey a toon ompapatey ed inkapgaan tan mankokogip ya oniinom, kanyan kabangon to amagaay kolu-kolung to ni lamlamang. 

Saray Pasakbay ya ag Inkabkabilangan 


9 Mankulang-kulangan kayo, et magmaliw kayon makulang-kulang. Manbulag-bulagan kayo, et magmaliw kayon bulag. Magmaliw kayon abuek, anggaman ya anggapoy alak! Mandongilngil kayo, anggaman ya ag kayo akainom na anggan sankaakmon ya alak! 
10 Impantemeg kayo na Katawan, ngalngali kayo la makalirep na malmalet. Saray propita so nepeg komun a pinagkamata na saray totoo, balet pinerengan ira na Dios. 
11 Niamut ed sikayo iray amin a pasingayew a nipaakar ed arapen; magmaliw a singa sakey ya atimbrian a nilokut a babasaen. No iyakar yod siopaman ya amta toy mambasa tan kerewen yod sikaton ibasa tod sikayo, ibaga ton ag to nayarian a basaen lapud atimbrian. 
12 No iyakar yod siopaman ya ag to amtay mambasa tan kerewen yod sikaton ibasa tod sikayo, onebat ya ag to amtan basaen. 


13 Inkuan na Katawan, “Igagalang da ak ira yan totoo diad panamegley na bibil da, balet arawdawid siak so puso ra. Say rilihion na sarayan totoo et say panagpatlep da labat ed saray abangonan tan saray totontonen ya impaakseb na too. 
14 Kanyan pakelawen ko ra yan totoo diad panggawak ed sikara na mantotombukan a pakelaw. Saray makabat magmaliw iran makulang-kulang, tan say inkasilib da magmaliw ya andi-kana.” 

Say Ilalod Arapen 


15 Pangaskasiyan iray totoon mangyaamut ed Katawan na saray plano ra! Maamut a gagawaen da ray getma ra, tan abaloan da ya anggapoy makanengneng ed sikara o makaamta na saray gagawaen da. 
16 Babaligtaren day amin a bengatla. Siopay manona, say dumadamili o say pitek? Say ginawa nayarian to kasin ibaga ed nanggawad sikato, “Ag mo ak ginawa?” Odino nayarian to kasin ibagad sikato, “Ag mo amtay gagawaen mo”? 


17 Onung na ibabaga ra, ag mabayag magmaliw a daralusan so makdel a takel, tan magmaliw a takel so daralusan. 


18 No onsabi tan ya agew, say telek nayarian ton dengelen so libron nibasa ed maksil, tan say bulag ya abayag lan mambibilay ed kabilongetan et nalokasan iray mata to tan makanengneng. 
19 Saray duruka tan mapaabeban totoo et narumog da lamet so liket ya iiter na Katawan a masanton Dios na Israel. 
20 Sayan agew balet so anggaan da ray mamapairap ed saray arum a totoo tan mangipapanengneng na ag da pangingalngalep ed Dios. Naderal ya amin iray makasalanan. 
21 Deralen na Dios iray mamapaoges na kapara ran too, saray manesebel na pakadusa da ray kriminal, tan saray mantatasiy tila pian ag niiter so katonungan da ray maptek so kabibilay da. 


22 Kanyan natan say Katawan a Dios na Israel, ya angyagel ed kinen Abraham nen walad gunigon, kuanto, “Sikayo ran totook, ag kayo la napelag ed kababainngan, ag kayo la mampabalangay lupa. 
23 No nanengneng yo ray ogogaw ya iter kod sikayo, nabirbir yod satan a siak so masanto a Dios na Israel. Igalang yo ak tan mankelaw kayon manalagey ed arap ko. 
24 Naaralan na saray makulang-kulang so ontalus, tan manliket a paibangat iray mariklamo lawas.”  

Say Andi-kakanaan ya Impipakna ed Egipto 


1 Say Katawan nansalita: “Pangaskasiyan iray manooley ed Juda lapud linmaban irad siak. Totombuken da ray ag ko implano, tan akipakna ra sumpad linawak; pantatabunan day kasalanan a gagawaen da. 
2 Oonla rad Egipto ya onkerew na tulong balet ag ira kinmerew ed siak na simbawa. Labay dan iyagel ira na Egipto, kanyan nanmatalek ira ed ari na Egipto. 
3 Balet anggapoy pakayari na ari ya ontulong ed sikara, tan saray panangyagel na Egipto et mansumpal ed kaderal da. 
4 Anggaman ya akasabi lad saray siudad na Soan tan Hanes na Egipto iray opisyal ya imbaki na Juda, 
5 magbabawi ray totood Juda diad impanmatalek dad ag napampiaan a bansa, say bansan ag makatulong no ag ingen mangipelag ed sikarad kababaingan.” 


6 Sikato yay sinalita na Dios nipaakar ed saray ayayep ed kalawakan diad abalaten: “Saramay imbaki ondadalan irad maatap a kalawakan a panaayaman na saray lion tan wala ray maditan oleg tan mantikyab a dragon. Saray beneg na saray asno tan saray kamilyo et pinano ra na saray mabmablin rigalo ya iter dad bansan ag makatulong ed sikara. 
7 Andikakanaan a tulong so iter na Egipto. Lapud saya pinangaranan koy Egipto na ‘Say Maamon Dragon.’ ” 

Saray Totoon Matonganga 


8 Imbagad siak na Dios ya isulat kod sakey a libro no antoy kipapasen da ray totoo, pian mansiansian walay pakaamtaan na ontan lan kaogsan da. 
9 Sikaray totoon onsusumlang lawas ed Dios, matila ra lawas, tan ag da labay lawas so ondengel ed saray bangat na Katawan. 
10 Ibabaga rad saray propita a mandeen ira. Kuanda, “Ag yo sasalitaen ed sikamiy nipaakar ed kaptekan. Ibaga yod sikamiy labay min dengelen. Pansiasia yod sikami ray balibali ran kogip. 
11 Ekal kayod dalan mi; ag yo kami sasaraan. Ag mi labay a dengelen itay nipaakar ed masanton Dios na Israel.” 


12 Balet say masanton Dios na Israel kuanto: “Ag yo labay a dengelen iray ibabagak, no ag ingen manmamatalek kayod panagduksa tan panagpalikdo. 
13 Nankasalanan kayo. Singa kayo sakey ya atagey a padir a linmetak manlapud tagey ya anggad leksab; ag mabayag bigla kayon nageba. 
14 Nabetag kayon singa banga, tan diad kamisimisi yo anggapoy langa a nayarin panginan na ngalab o pangaur na danum ed bobun.” 


15 Say Katawan a Dios a Masanto na Israel kuanto ed saray totoo, “Pawil kayo tan mandeen kayon manmatalek ed siak. Diad ontan ombiskeg kayo tan niarawi kayod kaatapan.” Balet ag yo labay a gawaen. 
16 Ingen, plano yon ibatikan iray kalaban yo diad ikabayo yod saray mabatik a kabayo. Kanyan say ibatik yo so pilalek yon gawaen. Abaloan yon mabatik la ray kabayo yo, balet mabatik ni ray kabayo na onosil ed sikayo! 
17 Ombatik, so sanlibod sikayo no nanengneng yoy sakey a sondalon kalaban, et masarag lay limaran sondalo a mamabatik ed sikayon amin. Anggapoy natilak ed saray sondalo yo likud ed begbegtew a bandira ya akabitin ed sakey a tiken a walad tapew na pokdul. 
18 Anggaman ontan, manaalagar so Katawan a mangasid sikayo. Sipaparaan a mangasid sikayo lapud matonung lawas so gagawaen to. Maliket iray totoon manmamatalek ed Katawan. 

Bindisionan na Dios iray Totoo to 


19 Ag kayo la onakis, sikayo ran totoon manaayam ed Jerusalem. Mapangasi so Katawan, et no onkerew kayod sikato na tulong, ebatan to kayo. 
20 Say Katawan abuloyan to kayon manliknay kairapan, balet wadtan a mangibangat ed sikayo; ag la nakaukolan ya anapen yo. 
21 No onsuawi kayod dalan, narengel yod benegan yo so bosis to a mankuan, “Saya so dalan. Tombuk yo.” 
22 Alaen yo ray talintao yo a naokupan na pilak tan saray naokupan na balituk, insan yo ra ibantak a singa dotak, tan iyeyag yo, “Ag mi kayo la labay a nanengneng!” 
23 Kapag mantanem kayod kaalogan yo, paoranan na Katawan, pian ontubo ray tanaman yo et dakel so naani yo; saray baka yo et nawalaan met ira na maawang tan marikan pastolan. 
24 Mangan na sankaabigan tan sankalangweran a dika iray bakan kalakyan tan saray asnon mambaka na saray kaalogan yo. 
25 Diad agew a nadakep iray tirinsira na saray kalaban yo tan napatey iray totoo ra, onagos iray sobul a manlapud balang palandey tan balang pokdul. 
26 Say bulan magmaliw a maliwawan singa agew, tan say agew magmaliw a mamimpitoy kinaliwawa to, a singa kinaliwaway pitoran agew a nankakasakey. Nagawa ra yan amin no berberen tan paabigen na Katawan iray sinusugat tod saray totoo to. 

Dusaen na Dios so Asiria 


27 Nanengneng ed arawi so pakayari tan kagalangan na Katawan. Ipapanengneng na apoy tan asewek so pasnuk to. Mansasalita et ondadalang a singa apoy iray salita to. 
28 Ibabaki toy walad arap ton dagem a singa delap a mangyaanur ed amin a bengatla. Ipapalanas ton deralen iray bansa tan patotondaen to ray maoges a plano ra. 
29 Balet sikayo ran totoo na Dios, manliket tan mankanta kayo a singa gagawaen yo no labi no masanton pista. Manliket kayon singa saray manaakar legan a totogtogen iray plauta diad pamapaarap dad Timplo na Katawan a manangyagel na Israel. 


30 Iparengel na Katawan ed balang sakey so mapagalang a bosis to tan ipalikna tod sikaray biskeg na pasnuk to. Wala ed satan so manliub ya apoy, ompelag iray makapal a lorem, oran a kristal, tan mapalalon nepnep. 
31 Nataktakot iray taga Asiria no narengel day bosis na Katawan tan nalikna ray biskeg na pananusa to. 
32 Legan a say Katawan et kakabilen to ya andi-tonda iray taga Asiria, andi-tonda met so panogtog na saray totoo na saray tambol tan saray arpa. Say dilin Katawan so onlaban ed saray taga Asiria. 
33 Abaybayag la a niparaan so sakey a pasen a walay baleg ya apoy a mamool ed ari na Asiria. Aralem yan pasen tan maawang tan atagtagey so nibonton a kiew. Isibuk na Katawan so singa onaagos ya apoy a mamool ed samay kiew.  

Iyagel na Dios so Jerusalem 


1 Pangaskasiyan iray onlan patulongan ed Egipto! Manmamatalek ira ed mabiskeg tan dakerakel a sondalo, kabayo, tan karwahi na Egipto. Balet ag ira manmamatalek ed Katawan a masanton Dios na Israel odino onkekerew na tulong ed sikato. 
2 Amta na Katawan so gagawaen to! Mangyaakar na deral. Susumpalen to so sinalita to a dusaen iray maoges a totoo tan saray mangyaagel ed sikara. 
3 Aliwan Dios iray taga Egipto—totoo ra labat. Aliwan makapanyari iray kabayo ra. No onggalaw so Katawan, natumba so mabiskeg a bansa tan say tinulongan ton makapoy a bansa. Naderal iran dua. 


4 Inkuan na Katawan ed siak, “Anggan panon so paningal tan paneyag na saray pastol, ag da napatakot so lion pian arawian toy pinatey ton ayep; ontan met, anggapoy makabanod siak ed pangyagel kod Palandey na Sion, siak a Katawan a Makapanyarin-amin. 
5 No panoy pambabantay na manok ed tagey ed obung to pian niagel to ray sibong to, ontan met so pankawanan tan pangyagel kod Jerusalem.” 


6 Inkuan na Dios, “Totood Israel, nankasalanan tan linmaban kayod siak. Balet pawil kayo la natan ed siak! 
7 Onsabiy panaon ya amin yo et ibantak yo ray makapakasalanan a talintaon ginagawa yod pilak tan balituk. 
8 Naderal ed bakal so Asiria, balet aliwan diad panamegley na pakayariy too. Ibatikan na saray taga Asiria so bakalan tan naaripen iray tobun-balo ra. 
9 Ombatik ed takot so ari ra, tan diad gaway kataktakot na saray opisyal, ibatikan da ray bandira rad bakal.” Say Katawan so nansalita—say Katawan a nagagalang ed Jerusalem tan diman mandarlang so apoy to a pampopool ed saray bagat.  

Say Matonung ya Ari 


1 Onsabiy panaon a walay sakey ya arin manoley onung ed katonungan, tan wala ray pangulon ipakurang day kaptekan. 
2 Balang sakey ed sikara et magmaliw a singa sakey a salimbeng no panaoy maragem tan sakey a pasen ya amutan no walay bagyo. Magmaliw iran singa kolus a managagos ed sakey ya amagamagan pasen, tan sakey a sirum ed petek na balbaleg a bato ed kinmelang a dalin. 
3 Silolokas ed satan iray mata ra tan saray layag dan mannengneng tan mandengel ed saray totoon walad pankaukolan. 
4 Naekal so inkaingungot da, magmaliw iran marunong ya ontalus tan matoor ed salita ra. 
5 Anggapo lay manisip a mapagalang so sakey a makulang-kulang o walay mangibagan maptek so toon anggapoy kababaingan. 
6 Andi-kakanaan so sasalitaen na makulang-kulang tan maoges so nununoten ton gawaen. Panamabaing ed Katawan iray gagawaen tan sasalitaen to, tan ag ton balut iitdan na kakanen iray narasan o iitdan na inomen iray napgaan. 
7 Maoges so toon makulang-kulang tan kaogsan iray gagawaen to; nununoten toy paneral tod saray mairap-bilay diad panamegley na saray tila tan diad panebel tod sikaran makagamur na katonungan da. 
8 Balet say toon walay kagalangan matonung iray gawa to tan malet a tatalindegan toy kaptekan. 

Say Sintinsia tan say Kipawil na Gendat a Kipapasen 


9 Sikayo ran bibiin mambibilay ed inawa, ya anggapoy kapagaan yo, dengel yoy ibabagak. 
10 Nayarin malikeliket so panagbilay yo natan, balet diad arapen a taon ed onyan panaon manermen kayo lapud anggapoy naborbor yon bungay ubas. 
11 Mambibilay kayod inawa ed abayag lan panaon, tan anggapoy kapagaan yo; balet natan giwgiw kayod takot! Lakseb yoy kawes yo tan mansapey kayoy sako. 
12 Tiplak yoy muling yo tan osdung kayod kaermenan lapud aderal iray matataban kaalogan yo tan saray kaubasan yo; 
13 saray masabit a dika tan saray balisanga so ontutubod dalin da ray totook. Nangisan yo ray amin a kaabungan a maliket a nanaayaman nen saman na saray totoo tan say siudad a magayaga nen saman. 
14 Nataynan so anggan palasio tan magmaliw a sigput a begtebegtew so anggan manonan siudad. Naderal ed ando lan ando iray kaabungan tan saray torin panagguardiaan. Manakar-akar diman iray asnod katakelan, tan mankabkab irad may karniro. 


15 Balet maminsan nin ibaki na Dios ed sikatayo so ispiritu to. Magmaliw a mataban dalin so kalawakan, tan mangiter na marakep a bunga iray kaalogan. 
16 Say kaptekan tan say inkatonung so manari ed anggan iner a pasen na dalin. 
17 Lapud say inkatonung so gawaen na balang sakey, mansiansiad dalin so kareenan tan niarawid kaatapan. 
18 Naandiy kapagaan ed bilay da ray totooy Dios, tan niarawid kaatapan so kaabungan da tan manayam so kareenan. 
19 (Balet onuran na kristal ed saray katakelan, tan nageba so siudad.) 
20 Nawalaan na ontan lan liket so balang sakey, ta daakan so danum a manalog ed saray tanaman, tan arawid kaatapan so pampastolan ed saray asno tan saray baka ra.  

Say Pikakasi a Pikerew na Tulong 


1 Pangaskasiyan iray kalaban mi! Nantakew tan nanlipot ira, anta anggapoy nantakew odino nanlipot ed sikara. Balet mangangga so panaon na pantakew tan say panlipot da, ta natakewan tan nalipotan ira. 


2  Katawan, kasian mo kami pa. Sikay nanilaloan mi. Iyagel mo kami pa ya inagew-agew tan ilaban mo kami ed saray panaon na gunigon. 
3 No sikay mibakal a para sikami, saray bansa ibatikan day ingal na bakal. 
4 Nadopagan tan nasamsam iray kayaryan da. 


5 Matalonggaring a tuloy so Katawan! Ooleyan toy amin a bengatla. Panoen to na kaptekan tan inkatonung so Jerusalem, 
6 tan iletneg ton malet so bansa. Iyagel to lawas iray totoo to tan itdan to ray kakabatan tan pakatalus. Say sankabalegan dan kayamanan et say pangigagalang dad Katawan. 


7 Ontatawag na tulong iray masesebeg a totoo. Manakakis na ampaipait iray nibakin mitongtong a nipaakar ed kiwalay kareenan. 
8 Anggapoy manakar ed saray dalan a maawang lapud maatap a tuloy. Nadederal iray sipanan tan paknaan na saray bansa. Anggapo lay toon akeraan a babaingan na saray totoo. 
9 Ataynan so dalin kanyan anggapoy onkitakitaw. Amagaan so takel na Libano, nagmaliw a singa kalawakan so patar na Saron, tan mampagpag iray bulong na kakiewan ed Basan tan diad Palandey na Carmelo. 

Pinasakbayan na Katawan iray Kalaban to 


10 Say Katawan kuantod saray bansa, “Natan, siak so onggalaw. Ipanengneng koy ontan lan pakayarik. 
11 Mamplaplano kayo na saray andi-kabaliksan tan anggapoy kana iray gagawaen yo. Say ispirituk et singa apoy a maneral ed sikayo.* 
12 Nabuyak kayon singa saray baton-dampay a pinoolan a gawaen a dena; natemek kayon singa saray sabit a pinoolan a padapolen. 
13 Say ginawak et narengelan komun na balang sakey a walad arawi odino asingger tan birbiren da komuy pakayarik.” 


14 Manggiwgiw ed takot iray makasalanan a totood Sion. Kuanda, “Singa apoy a mandarlang ed anggad angga so panagsintinsia na Dios. Wala kasid sikatayoy makapangitepel ed onyan dalang?” 
15 Nitepel yo, no salitaen tan gawaen yoy inkatonung, no ag yo ikanay pakayari yo a mansaol ed saray mairap-bilay tan ag kayo mangawat na pasoksok, no ag kayo miolup ed saray mamplaplanon mamatey na too odino manggawa na arum a kaogsan. 
16 Diad satan niarawi kayod kaatapan ya aliling yoy walad dalem na tirinsira. Nawalaan kayoy kanen tan inomen. 

Say Maliket ya Arapen a Panaon 


17 Nanengneng yo lamet so sakey ya arin sigagalang a manoley ed sakey a dalin ya onlaknab ed amin a dapag. 
18 Magmaliw a singa labat sakey a nununoten ira may gendat a takot yod saray sangkailin sumisingil na buis tan saray ispiya. 
19 Anggapo lay nanengneng yon mapaatagey a sangkailin mansalitay ag yo natalusan. 
20 Nengneng yoy Sion, say siudad a panggagawaan tayo na saray pista tayo. Nengneng kayod Jerusalem! Sakey a pasen a maung a panayaman ya arawid kaatapan! Magmaliw a singa tuldan ag balut nagagalaw, ag balut nababagut iray palpal to tan ag balut napopoltut iray lobir to. 
21 Ipanengneng ed sikatayo na Katawan so kagalangan to. Manayam tayo ed gilig na saray maawang ya ilog tan kolus, ya ag dalanen na bapor da ray kalaban. 
22-23 Andi-kakanaan iray lobir na saratan a bapor, tan ag ombuskag iray layag da! Akokosen tayoy amin a kayamanan na saray sondalo na kalaban, tan walay daakan a nasamsam a napiapagan na anggan saray piley a totoo. Say Katawan a dili so magmaliw ya ari tayo; manoley ed sikatayo tan iyagel to itayo. 
24 Anggapoy too a manayam ed dalin tayo a manriklamod sakit; napirdona ya amin so kasalanan.  

Dusaen na Dios iray Kalaban to 


1 Gali dia, sikayon totood amin a bansa! Mantitipon kayo tan dengel kayo. Singger tan dengel kayo, amin yon manaayam ed intiron mundo. 
2 Mamapasnuk so Katawan ed amin da ray bansa tan amin a sondalo ra. Sinintinsiaan to la ran napatey. 
3 Ag nikotkot iray bangkay da, no ag ta kitongilang iran naboluk tan ombanget; nabalangaan na dala iray kapalandeyan. 
4 Ondapul so agew, bulan, tan saray bitewen diad kapelag da. Naandi so tawen a singa kalokut na ikamen, tan napelag iray bitewen a singa kapelag na saray bolung a manlapud sangay ubas odino sangay kiew ya igos. 


5 Say Katawan imparaan tod tawen so ispada to, tan natan nitipas ed Edom, diad saray totoon sinintinsiaan ton ompatey. 
6 Naames so ispada to na dala tan taba ra a singa dala tan taba na saray nibagat a kordiro tan kanding. Mangibagat so Katawan ed siudad na Bosra; gawaen to ya a pamatey na dakerakel a totoo ed dalin na Edom. 
7 Saray totoo napelag iran singa saray bakad katakelan tan saray kilaw a bakan kalakyan tan nabalangaan na dala so mundo tan nalayanapan na taba. 
8 Sikato yay panaon na pangyagel na Katawan ed Sion tan ibawi tod saray kalaban to. 


9 Magmaliw ya alkitran iray ilog na Edom, tan magmaliw ya asupri so dalin. Napoolan a singa alkitran so intiron bansa. 
10 Ondalang ed agew tan labi, tan ando lan ando a manlapud sikato so asewek ya ontagey. Mansiansian andi-kakanaan so dalin na Edom, tan anggapo la dian balut so malabay ya ondalan. 
11 Saray kulayot tan saray wawak la so onsalat a manayam ed saman a dalin. Say Katawan pagmaliwen ton bunton na deral-deral tan kitongilang ya amiy ganagana. 
12 Anggapoy arin manoley ed bansa, tan naandi ray pangulo. 
13 Saray masabit a tanaman et ontubo rad saray palasio tan saray baley ya aliber na padir, tan panayaman ira na saray asod katakelan tan saray kulayot. 
14 Manliber-liber diman iray ayayep ed katakelan, tan mantatawagan iray dimonyod man. Onlad man so dragon ed labi,* ta diman mananap na pampainawaan to. 
15 Manobung irad may kulayot, maniknul irad man, pusnakan da rad may sibong da, tan diman da ra asikasoen. Mantitipon irad may buitri, a mansosoblayan iran onsabi. 


16 Sokimat yod libro na Katawan a nipaakar ed saray mabilay a pinalsa tan basa yoy ibabaga to. Anggapoy anggan sakey ed sarayan pinalsa so nabalang, tan walay asawa so balang sakey ed sikara. Say Katawan a dili so angiganggan ed saya; say ispiritu to so manipon ed sikara. 
17 Say Katawan so mangapag ed sikara na dalin tan itdan toy balang sakey na apag. Mansiansia ran manayam ed dalin, tan kayaryan da ya anggad angga.  

Say Dalan na Kinasanto 


1 Manliket so kalawakan, tan ombuskag iray rosas diman. 


2 Mankanta tan maneyag ed liket so kalawakan; 

magmaliw a marakep a singa Saray Palandey na Libano 

tan mataba a singa saray kaalogan na Carmelo tan Saron. 

Nanengneng na balang sakey a too so kagalangan na Katawan, 

say inkatalonggaring to tan say pakapanyari to. 

   


3 Itdan yo na biskeg iray naksawan a lima 

tan saray pueg a mankalog ed kapoy da. 


4 Ibaga yod balang sakey a toon nakalay biskeg na linawa, 

“Mampabiskeg kayo tan ag kayo natatakot! 

Onsasabiy Dios a mangyagel ed sikayo; 

onsasabin manusad saray kalaban yo.” 

   


5 Diad satan, makanengneng iray bulag, 

tan makadngel iray telek. 


6 Manlukson singa ulsa iray piley, 

tan mankantad liket iray emel. 

Onagos iray kolus ed kalawakan; 


7 magmaliw ya ilog so makasinit a kabueran, 

tan nawalaan na saray sobul so amaga-magan dalin. 

Ontubo ray tanobung tan saray talaib 

ed pasen a panaayaman a gendat na saray asod katakelan. 

   


8 Niwalad satan so sakey a maawang a dalan 

a tatawagey, “Say Dalan na Inkasanto.” 

Anggapoy makasalanan a manakar ed saman a dalan; 

anggapo rad may makulang-kulang a mangibalang ed saray ondalan. 


9 Anggapo rad may niwalan lion; 

anggapoy ondalan diman a masebeg ya ayep. 

Diad ipawil na saray totoon inyagel na Katawan 

ondalan irad saman a dalan. 


10 Magayaga ran makasabid Jerusalem, 

mangankanta tan maneyag-eyag irad liket da. 

Manliket iran ando lan ando, naandi lan anggad angga so ermen tan dageyem.  

Tinaktakot na saray taga Asiria iray taga Jerusalem 

(2 Ar. 18:13-27; 2 Awa. 32:1-19) 


1 Diad kumalabinapat a taon na panooley nen Ari Ezekias, dinogpaan nen Senakerib ya impirador na Asiria iray aliber na padir a siudad na Juda tan adakep to ra. 
2 Nen walad Lakis so ari, imbaki tod Jerusalem so manonan opisyal to tan saray amayamay a sondalo to, ta ibaga rad kinen Ari Ezekias ya onsuko la. Kasabi rad Jerusalem, nanayam irad dalan a pankikimeyan da ray managgaway abel, diad abay na banawang ya aagosay danum a manlalapud dipositoway danum a walad nipokdul. 
3 Taloran opisyal na Juda so inmabet ed samay manonan opisyal nen Senakerib: di Eliakim a lakin anak nen Helcias tan sikatoy makaoley ed palasio, Sebna a sikritario na korti, tan Joa a lakin anak nen Asaf tan makaoley ed saray nepeg ya isulat. 
4 Samay opisyal na Asiria inkuantod sikara a say ari na Asiria et labay ton amtaen no antoy makasengeg na pambabaleg-balegan nen Ari Ezekias. 
5 Inkuanto, ‘Abaloan mo amon naala na saray salita so pasen na talonggaring tan biskeg na saray sondalo? Siopay abaloan mon ontulong ed sika ed ilaban mod Asiria? 
6 Iilaloan moy Egipton ontulong ed sika, balet saman a bansa et singa labat bastun a bulawit—napoter tan nasakitan niy limam. Onyay kapara na ari ed Egipto no walay siopaman a manmatalek ed sikato.’ ” 


7 Insan inkuan na samay opisyal na Asiria, “Nayarin ibaga yod siak a manmamatalek kayod Katawan a Dios yo. Balet, ag ta dineral nen Ezekias iray altar na Katawan tan saray pasen a panangigalangan ed sikato nen imbaga tod saray totood Juda tan Jerusalem a diad altar ed Jerusalem labat so pangigalangan da? 
8 On, sigi, diad ngaran na ari palugaran ta kayo. Itdan ta kayoy duan libon kabayo no makalmo kayoy lalakin mankabayod sikara! 
9 Ag kayo makasimbang ed anggan sankaabebaan lan opisyal na Asiria, balet iilaloan yo a saray Egipsio et itdan da kayo na saray karwahi tan saray sondalon kumakabayo. 
10 Abaloan yo ag ak tinulongan na Katawan ed indogpak ed bansa yo tan dineral ko? Say dilin Katawan so angibagad siak a dogpaan koy bansa yo tan deralen ko.” 


11 Insan inkuan di Eliakim, Sebna, tan Joa ed samay opisyal, “Mansalita kad sikamiy Aramaica, ta natalusan mi. Ag ka mansasalitay Hebreo, ta ondedengel iray totoon walad tapew na padir.” 


12 Inmebat imay opisyal, “Abaloan yo amon sikayo tan say ari yo labat so angibakian na impirador ed siak a pangibagaan kod sarayan amin a bengatla? Andi, mitotongtong ak met ed saray totoon manyodyorung ed tapew na padir, a kapara yo ran mangan na dilin tai ra tan oninom na dilin sirit da.” 


13 Insan inmalagey imay opisyal tan ineyag tod salitay Hebreo, “Dengel yoy ibabagad sikayo na impirador na Asiria. 
14 Ipapasakbay tod sikayon ag yo aabuloyan a palikdoen kayo nen Ezekias, ta ag to kayo lamlamang niagel. 
15 Ag yo aabuloyan a tanggoyuren to kayon manmatalek ed Katawan. Ag yo nununoten ya iyagel kayo na Katawan tan ag to abuloyan a dakepen na saray sondalo na Asiria so siudad yo. 
16 Ag yo dedengeley Ezekias. Igaganggan na impirador na Asiria a paway kayod siudad tan suko ki la. Naabuloyan kayon mangan na ubas ed dilin kaubasan yo, mangan na igos ed dilin kaigosan yo, tan oninom na danum ed dilin bobun yo— 
17 anggad panayamen kayo na ari ed sakey a bansa, a singa met lamlamang say bansa yo, a wala ray kaubasan a mangiter na alak, tan wala ray trigo a gawaen a tinapay. 
18 Ag yo dedengeley Ezekias no ibaga tod sikayon iyagel kayoy Katawan, ta papalikdoen to kayo labat. Wala tay dios na dinan man a bansa ya inyagel tod impirador na Asiria so dalin to? 
19 Iner la natan so kawalaan da ray diriyos na Hamat tan Arpad? Iner so kawalaan da ray diriyos na Sefarvaim? Wala tad sikaray angyagel ed Samaria? 
20 Siopad sarayan diriyos da so angyagel ed bansa ra ed impirador mi? Panon sirin so pannununot yon iyagel na Katawan so Jerusalem?” 


21 Ag inmeseesel iray totoo, onung na ingganggan ed sikara nen Ari Ezekias; ag met ira anggan inmebat. 
22 Diad ermen di Eliakim, Sebna, tan Joa, pinilat day kawes da, linma la ra, insan imbalita rad ari so imbaga na samay opisyal na Asiria.  

Tinepet na Ari no Antoy Simbawa nen Isaias 

(2 Ar. 19:1-7) 


1 Diad ermen nen Ari Ezekias nen nadngel toy imbalita da ra may opisyal to, pinilat toy kawes to, insan linmad Timplo na Katawan. 
2 Imbaki tod kinen propita Isaias a lakin anak nen Amoz ira di Eliakim a makaoley ed palasio, Sebna a sikritario na korti, tan saray mamatakken a papari. Akakawes met iray sako. 
3 Saya so impaikuantod kinen Isaias: “Agew natan na kairapan; nadudusa tan nipepelag itayod kababaingan. Singa itayo biin asabi lay pananak to, balet ta makapkapoy a mangipaway na ogaw. 
4 Imbaki na impirador na Asiria so manonan opisyal to ya amabaing ed mabilay a Dios. Nadngel komun na Katawan a Dios mo ira man a panamabaing tan dusaen to ra may nansalita. Kanyan ipikasim pad Dios iray nakdaan a totoo tayo.” 


5 Nen nadngel nen Isaias so impaibaga nen Ari Ezekias, 
6 onyay inyebat to: “Ibabaga na Katawan ed sika ya ag ka patataktakot ed saray taga Asiria diad pangibabaga ran ag to ka nilaban. 
7 Parengelan na Katawan so impirador na balbalitan makasengeg na pawilan tod dilin bansa to, tan diman papatey na Katawan.” 

Say Kumadwan Impanaktakot na saray taga Asiria 

(2 Ar. 19:8-19) 


8 Akabatan na samay opisyal na Asiria a tinaynan na impirador so Lakis, tan mibabakal ed siudad na Libna; kanyan linmad man a pangipanonan to. 
9 Nadngelan na impirador na Asiria a diad panangipangulo nen Ari Tirhaka na Etiopia onsasabi ray sondalon ondogpad sikato, kanyan nansulat ed kinen Ari Ezekias 
10 na Juda tan inkuantod sulat to, “Ag ka palilingod imbaga na Dios a panmamatalkan mo, ya ag ka napelag ed silong na pakaoley ko. 
11 Nadngelan mo lay ginawa na saray impirador na Asiria ed anggan anton bansan ginetma ran deralen. Abaloan mo a makapaliis ka? 
12 Dinederal na saray lalakik iray siudad na Gozan, Haran, Rezef, tan pinapatey da ray totoon taga Eden a manaayam ed Talassar, et anggapod saray diriyos da so akapangyagel ed sikara. 
13 Antoy agawaan na saray ararid saray siudad na Hamat, Arfad, Sefarvaim, Hena, tan Iva?” 


14 Inawat nen Ari Ezekias so sulat ed lima na saramay imbaki na impirador tan binasa to. Insan linmad Timplo, inyan tod man imay sulat diad arap na Katawan, 
15 tan nampikasi, 
16 “O Makapanyarin-amin a Katawan a Dios na Israel, manyodyorung kad tagey da ray kirubin, bukor moy Dios a manooley ed amin a nanarian diad mundo. Pinalsam so tawen tan dalin. 
17 Imanom pa, Katawan, so nagagawad sikami. Dengel mo pan amin iray salitan pamapabaing nen Senakerib ed sika, Dios a mabilay. 
18 Amta min amin, Katawan, a dinederal na saray impirador na Asiria so amayamay a bansa, ginagawa ran andi-kabaliksan iray dalin da, 
19 tan pinopoolan da ray diriyos da—ta aliwa ran tuan diriyos; talintaon kiew odino bato ra labat a ginagawa na limay too. 
20 Kanyan natan, Katawan a Dios mi, iyagel mo kami pad saray taga Asiria, pian naamtaan na amin da ray bansa ed intiron mundo a bukbukor mo so Katawan a Dios.” 

Say Imbaga nen Isaias ed Ari 

(2 Ar. 19:20-37) 


21 Insan impaibaga nen Isaias ed kinen Ari Ezekias a diad impangebat na Katawan ed pikakasi na ari, 
22 inkuan na Katawan, “Eelekan ka na siudad na Jerusalem, Senakerib, tan luludlureyen to ka. 
23 Siopay abaloan mon papabaingan tan luludlureyen mo? Ag mo ak papagalangan, say masanton Dios na Israel. 
24 Angibaki ka na saray totoom ya ipasirayew dad siak a dinakep mo ray sankaatageyan a palandey na Libano, lapud saray amayamay a karwahim. Impasirayew mo a nambabatang kad man na saray sankaatageyan a kiew a sidro tan saray sankaabigan a kiew na saleng, tan nakar mo ray sankaote-otelan na saray takel. 
25 Impasirayew mon angotkot ka na saray bobun tan inminom ka na danum ed arum iran dalin, tan pinaekat moy Ilog na Nilo diad panamegley na impanyayarak na saray sondalom. 


26 “Ag mo ta ni nadngelan ya abayag ko la yan ginetma? Sinumpal ko la ra ya natan. Initdan ta kay pakayarin napagmaliw mon bunton na deral-deral iray siudad ya aliber na padir. 
27 Anggapoy agawaan na saray totoon manaayam diman. Ataktakot ira tan akatanga ran nikelawan. Nagmaliw iran singa dikad alog odino dika-rikan tinmubod toktok na abung a siniplug ira na ampetapetang a dagem a nanlapud bokig.”* 


28 “Balet amtak iray amin a nipaakar ed sika, saray gagawaen mo tan saray lalaen mo. Amtak so mapalalon petang na olom ed siak. 
29 Naawat koy pakabat nipaakar ed satan a pamapasnuk mon maung tan satan a panagpaatagey mo, kanyan natan inan koy patili so eleng mo tan pakalat so sangim tan ipawil ta kad dalan a nanlapwan mo.” 


30 Insan inkuanen Isaias ed kinen Ari Ezekias, “Niay sakey a pakapatnagan ed sakey a nagawa. Diad sayan taon tan diad ontombuk a taon, trigon balang labat so naakan yo, balet diad ontombuk a taon nayarian yo lay mantanem na trigo tan naani yo; makapantanem kayo met na saray ubas tan makapangan kayo na saray bunga ra. 
31 Saray mansiansian mabilay a taga Juda onaligwas iran singa saray tanaman a manlamut na aralem, insan ira mambunga. 
32 Wala ray mansiansian mabilay a totood Jerusalem tan Palandey na Sion, ta ginetma la na Makapanyarin-amin a Katawan a gawaen to yan andi-saew.” 


33 “Onyay inkuan na Katawan nipaakar ed impirador na Asiria: ‘Ag to looban o panaen yan siudad. Anggapoy onsingger ed siudad a sondalon walay samper to, tan anggapoy nagawan bontun a para panakep ed siudad. 
34 Ompawil ed dinalan to, tan ag to looban yan siudad. Siak a Katawan so nansalita. 
35 Iyagel ko yan siudad lapud sikatoy pakagalangan ko tan lapud samay sipan kod kinen David ya aripen ko.’ ” 


36 Diad saman a labi linmad kampo na saray taga Asiria so sakey ya anghil na Katawan tan pinatey toy sanlasus tan walomplo tan liman libon sondalo. Diad palbangon ed ontombuk ya agew kibalatar irad man ya inaatey! 
37 Insan sinmener si Senakerib ya impirador na Asiria tan pinmawil ed Ninive. 
38 Aminsan ya agew, nen mangigagalang si Senakerib ed dalem na timplo na dios ton Nisroc, pinatey na duara ed saray anak ton lalaki a di Adramelec tan Sarezer, diad panamegley na ispada, insan batik irad dalin na Ararat. Sakey ed saray anak to a si Esarhadon so sinmalat ed sikaton nanoley.  

Say Impansakit tan Inyabig nen Ari Ezekias 

(2 Ar. 20:1-11; 2 Awa. 32:24-26) 


1 Legan to met ira man ya agew, nansakit si Ari Ezekias tan ngalngali inatey. Linmad sikato si propita Isaias a lakin anak nen Amoz tan kuantod sikato, “Ibabaga na Katawan ya oksuy mo lan amiy bengatla, ta ag ka la onabig. Mamparaan kan ompatey.” 


2 Inyarap nen Ezekias so lupa tod padir, insan nampikasi: 
3 “Nunot mo pa, Katawan, a matoor tan masimoon so impanlingkur kod sika, tan sinumpal ko lawas iray nilabay mon pagawad siak.” Kayari ton nampikasi nanakis na ampaipait. 


4 Insan ingganggan na Katawan si Isaias 
5 ya ompawil ed kinen Ezekias ta ikuantod sikato, “Siak, say Katawan a Dios na lakim a David, et nadngel koy pikakasim tan anengneng koy interter na luam; pambilayen ta ka ni na labinlimay taon. 
6 Iyagel ta ka tan sayan siudad na Jerusalem ed impirador na Asiria tan ituloy kon iyagel so siudad.” 

 *Insan imbaga nen Isaias ed ari a tapalan toy pinitpit a bungay igos so pelsa to, pian onabig.  Tinepet nen Ari Ezekias, “Antoy pakapatnagan a mamaneknek a makaonla ak ed Timplo?” 


7 Inmebat si Isaias, “Say Katawan itdan to ka na sakey a tanda a mamaneknek a sumpalen toy sipan to. 
8 Diad saramay balitang na takayan a ginawa nen Ari Acaz, say Katawan paseneren to na samploran balitang so anino.” Sinmener a tua na samploran balitang so anino. 


9 Kayariy inyabig nen Ezekias ed sakit to, insulat to yan kantan panangidayew: 


10 Ninunot ko a diad kakkaksilay bilay ko, 

Onla ak lad pasen a panaayaman da ray inaatey, 

Et naandian ak lay pankanawnawan mambilay. 


11 Ninunot ko a diad tapew na dalin a kawalaan da ray mabilay, 

Ag ko lan balut nanengneng lamet so Katawan 

Odino siopaman a mabilay a too. 


12 Apoltut so bilay ko tan nansamput la. 

Singa sakey a tuldan inkusbo, 

Singa abel ya apaksut ed panaginarameyan. 

Abaloan kon pansasamputen la na Dios so bilay ko. 


13 Sanlabi ak a manayay ed sakit, 

Singa tetemeken na lion iray pokel ko. 

Abaloan kon pansasamputen la na Dios so bilay ko. 


14 Melmelag tan makapkapoy lay bosis ko, 

Tan managlem ak a singa malapati. 

Diad kanenengneng kod tawen naksawan lay matak. 

Katawan, agwat mo ak pad sayan gunigon. 


15 Balet antoy nibagak? Say Katawan so angiter ed sayan sakit. 

Ansakit so pagew ko kanyan ag ak makaogip. 


16 Katawan, mambilay ak para sika, tan para sika labat; 

Paabig mo ak pa tan pambilay mo ak ni. 


17 Say kapaitan na bilay ko et nasalatan na inawa. 

Iyaagel† moy bilay ko ed amin a kaatapan; 

Pipirdonaen moy amin a kasalanan ko. 


18 Diad pasen a panaayaman da ray inaatey, 

Anggapoy siopaman a makapangigalang ed sika; 

Ag makapanmatalek ed inkatoor mo iray inaatey. 


19 Saray mabilay so mangidadayew ed sika, 

A singa pangidadayew kod sika natan. 

Ibaga na saray kaamaan ed saray anak da so ontan lan inkatoor mo. 


20-22   Katawan, pinaabig mo ak. 

Manogtog kami na saray arpa tan mankanta kamiy dayew mo. 

Diad Timplom mankanta kamiy pangidayew legan na pambilay mi.‡  

Saray Ibabakin Nanlapud Babilonia 

(2 Ar. 20:12-19) 


1 Legan to yan panaon say ari na Babilonia a si Merodac-baladan a lakin anak nen Baladan et nadngelan ton nansakit si Ari Ezekias; kanyan impawitan to na sulat tan rigalo. 
2 Maliket si Ezekias ya angawat ed saramay imbaki tan impanengneng ton amin iray kayamanan to—saray pilak tan saray balituk to, saray rikado tan saray pabalingit to, tan amin a kagawaan na saray sondalo. Anggapoy ag to impanengneng ed sikara a bengatlan walad saray kuarton panagsinupan odino walad anggan iner a pasen na nanarian. 
3 Insan linmay propita Isaias ed kinen Ari Ezekias tan tinepet to, “Iner so nanlapwan na sarayan totoo tan antoy kuandad sika?” 

Inmebat si Ezekias, “Nanlapu rad Babilonia ya arawdawin bansa.” 


4 “Antoy anengneng dad palasio?” tepet nen Isaias. 

“Anengneng dan amin. Anggapoy ag ko impanengneng ed sikara a bengatlan walad saray kuarton panagsinupan,” ebat nen Ezekias. 


5 Insan inkuanen Isaias ed ari, “Ibabaga na Katawan a Makapanyarin-amin ya 
6 onsabiy panaon a naawit ed Babilonia iray amin a bengatlan walad palasio tan amin a tinitipon ya anggad natan na saray lalakim. Anggapoy bengatlan nakeraan. 
7 Wala ray pigaran kakanayon mo a naala tan magmaliw iran yunuko a manlingkur ed palasio na ari na Babilonia.” 


8 Say atalusan nen Ari Ezekias a kabaliksan to ya et say kiwala na kareenan tan kaandi na kaatapan legan na pambilay to, kanyan inmebat, “Maung so imbagam ed siak a salita na Katawan.”  

Saray Salita a Makapangiter na Ilalo 


1 Say Dios tayo kuanto, “Ligliwa yo ray totook, Ligliwa yo ra! 


2 Pabiskeg yoy linawa da ray totoo ed Jerusalem. 

Ibaga yod sikaran andokey lay paniirap da 

tan apirdona la ray kasalanan da. 

Sigput ko la ran dinusa lapud amin a kasalanan da.” 

   


3 Sakey a bosis so mankelyaw, 

“Iparaan yod kalawakan so sakey a dalan a para Katawan! 

Linisan yo so dalan ed kalawakan a para Dios tayo! 


4 Tabunan yo so kapag patar; 

patar yo so kapag palandey. 

Saray pokdul magmaliw iran patar, 

tan say matibagkul a kaomaan et magmaliw a palanas. 


5 Insan nipaamta ed satan so kagalangan na Katawan, 

tan nanengneng na amin a katoowan. 

Say Katawan a dili so angisipan ed saya.” 

   


6 Sakey a bosis so mankelyaw, 

“Ibawag moy balita!” 

“Antoy balitan ibawag ko?” tepet ko. 

“Ibawag mo ya amin a katoowan et singa ra dika; 

ag ira mansiansian singa saray rosas ed uma. 


7 No ibakid sikara na Katawan so dagem 

nalenes iray dika tan nalaylay iray rosas. 

Saray katoowan et singa la ra dikan maganoy bilay. 


8 On, nalaylay iray dika tan onkupas iray rosas, 

balet mansiansiad ando lan ando so salita na Dios tayo.” 

   


9 Jerusalem, tatdang kad atagey a palandey, 

ta ipulong moy maung a balita! 

Kolyaot ka, Sion, 

ibawag moy maung a balita!* 

Ag ka ontatakot, mansalita ka. 

Ibagam ed saray baley na Juda 

ya onsasabi lay Dios da! 

   


10 Onsasabi so Katawan a Dios a makapanyarin manoley, 

onsasabin kaiba to ray totoon inyagel to.† 


11 Asikasoen to ray karniro to a singa panagkomponi na pumapastol; 

tiponen to ray kordiro 

tan ampopoen to rad taklay to; 

anosan ton iwanwan iray kainaan da. 

   

Say Anggapoy Kaparan Dios na Israel 


12 Nasukat na siopaman so dayat ed panamegley na dakolap to 

odino say tawen diad panamegley na lima to? 

Nikarga na siopaman so dalin na mundo ed sakey a kupa 

odino naala so belat na saray palandey tan saray pokdul diad panamegley na simbangan? 


13 Walay makapangibaga ed Katawan no antoy gawaen to? 

Siopay makapangibangat odino makasimbawad sikato? 


14 Siopay pangipanonan na Katawan 

pian naamtaan, natalusan 

tan naaralan to no panoy panggawa tod antokaman? 

   


15 Anggapoy wala ed Katawan iray bansa, 

singa ra labat sankaterter a danum; 

singa labat kalemew na dabuk iray ararawin isla. 


16 Amin da ray ayayep ed katakelan na Libano 

et kulang iran ibagat ed Dios tayo, 

tan kulang iray kiew ton pamool. 


17 Diad sikato tuan anggapoy kakanaan da ray bansa. 

   


18 Siopay nayarin pangiparaan ed Dios? 

Antoy kapara to? 


19 Sikatoy ag mipara ed talintaon gagawaen na iskotur, 

a say platiro et okupan to na balituk 

tan ipatoon tod pilak. 


20 Say toon ag to nayarian ya ikanay pilak o balituk lapud kairapay bilay to, 

et pilien to lay kiew ya ag naboluk. 

Manaanap na marunong ya iskotur 

a manggawa na talintaon ag natumba. 

   


21 Ag yo amta? 

Ag ni asalitad sikayo nen saman? 

Ag yo ni nadngelan no panoy inggapo na mundo? 


22 Ginawa na samay manyodyorung ed trono to 

diad tagey na mundo tan labas na tawen; 

singa kamelag na gilata so nengneng da ray totoo diad leksab. 

Impanat ton singa kortina so tawen, 

singa sakey a tuldan panayaman. 

   


23 Papaabebaen to ray makapanyarin manoley, 

pagmamaliwen to ran anggapoy kabaliksan. 


24 Singa ra malangwer a tanaman; 

katubo-tubo ra tan kakkapanlamut da. 

No say Katawan et paragemen to, 

namagaan ira tan nitikyab iran singa dayami. 

   


25 Siopay nayarin pangiparaan ed Dios? 

Walay siopaman a singa sikato? 


26 Tangay kayo pa ed tawen! 

Siopay amalsad saray sankanengneng yon bitewen? 

Say mangiwawanwan ed sikaran singa saray sondalo 

et amta toy karakel da 

tan tatawagen tod ngaran so balang sakey ed sikara. 

Ontan lay kabaleg so pakayari to— 

anggapoy nabalang ya anggan sakey ed sikara! 

   


27 Totood Israel, akin et manririklamo kayo 

ya ibabaga yon ag amta na Katawan iray gunigon yo 

odino anggapoy walad sikato no nalalames kayo? 


28 Ag yo amta? Ag yo ni nadngelan? 

Say Katawan so andi-anggaan a Dios; 

pinalsa to so sankamundoan. 

Ag balut nakesawan odino napunaw. 

Anggapoy makatalus na kanunotan to. 


29 Pabibiskegen to ray makapoy tan saray naksawan. 


30 Onkapoy iray anggan malangwer ni; 

napunaw iray totoon kabisbiskegan da. 


31 Balet napasimbalo so biskeg na saray manmamatalek ed Katawan. 

Onalagey iran nampayak a singa agila; 

mambatik ira, et ag ira napunaw; 

manakar ira, et ag ira onkapoy.  

Say Sipan na Dios ed Israel 


1 Say Dios kuanto, 

“Mandeen kayo tan dengel yo ak, sikayo ran arawin dalin! 

Mamparaan kayon mangiparontal 

na kaso yo ed korti; 

nawalaan kayoy pankanawnawan 

mansalita. 

Mantitipon tayon manimbang 

no siopay walad katonungan. 

   


2 “Siopay angyakar na mananalod bakal a taga bokig* 

tan panataloen to ya anggad iner so laen to? 

Siopay mangiiter ed sikatoy 

pananalo ed saray arari tan saray bansa? 

Wawasiwasen to ra na ispada to, et nikayat iran singa dabuk. 

Bubuyaken ira na saray pana to, et magmaliw iran singa osang ya itiktikyab na dagem. 


3 Oosilan to ra, et arawi lawas ed kaatapan no onoosil; 

ontan lay peles to a ngalngali ag ondapo so sali to! 


4 Siopay angyabuloy ya onyay nagawa? 

Siopay angigetar na amin ya agawgawa ed imbeneg? 

Siak a Katawan a wala la ed gapoy gapo, 

tan siak a Katawan so niwala ed kasamputan. 

   


5 “Saray totood saray arawin dalin anengneng day ginagawak; 

manggiwgiw irad takot da. 

Kanyan nantitipon iran amin tan dinmago ra. 


6 Saray marunong a kumikimey tan 

platiro et mantutulongan tan mampapabiskegan iray linawa. 


7 Say karpintiro kuantod platiro, “Marakep itay ginawam!” 

Say iskotur a titiktikan toy mantilyo pian napino so talintaoy diriyos 

et pabibiskegen toy linawa na toon manotoop ed talintao. 

Ikuanda, ‘Marakep so inkapainang to’— 

insan da ipeket na pasak imay talintao. 

   


8 “Balet sikayo, Israelitan aripen ko, 

sikayo ray totoon pinilik 

saray kabyangay boleg nen Abraham a kaarok. 


9 Inala ta kayon manlapud saray samput na dalin; 

tinawag ta kayod saray sankaarawian a sokung na mundo 

tan kuantod sikayo, ‘Sikayo ray aripen ko.’ 

Ag ta kayo impolisay, no ag ingen pinili ta kayo. 


10 Ag kayo natatakot—wala ak ed sikayo! 

Siak so Dios yo—ag yo aabuloyan a taktakoten kayo na antokaman! 

Pabiskegen tan tulongan ta kayo; 

iyagel tan ilaban ta kayo. 


11 “Amin da ray ampetang so olo rad sikayo 

et nakabatan day kababaingan na inkatalo. 

Ompatey iray onlalaban ed sikayo 


12 tan naandipat irad tapew na dalin. 


13 Siak so Katawan a Dios yo; 

Pabiskegen ta kayo tan ibagak ed sikayo, 

‘Ag kayo natatakot; tulongan ta kayo.’ ” 


14 Say Katawan kuanto, 

“Daiset may makapoy kayon Israelita, 

ag kayo natatakot, tulongan ta kayo. 

Siak, say masanton Dios na 

Israel, so mangyaagel ed sikayo. 


15 Pagmaliwen ta kayon singa sagar, 

a balo tan matmatdem iray tarem to. 

Sagaran yo ray kapalandeyan tan deralen yo ra; 

ondabuk iray kapokdulan ed kamekmek da. 


16 Ibontuk yo ra ed tagey; 

ibatik ira na dagem, 

tan itaytayak ira na bagyo. 

Diad satan manliket kayo ta siak so Dios yo; 

idayew yo ak, say masanton Dios na Israel. 

   


17 “No diad pankaukolan na saray totook 

et mananap ira na danum, 

no amaga lay kolokolung da lapud inkapgaan, 

siak ed satan a Katawan et ebatan koy pikakasi ra; 

siak, a Dios na Israel et ag ko ran balut ikaindan. 


18 Saray ilog paagosen kod saray kapokdulan ya anggapoy tanaman 

tan paagosen kod saray patar iray sobul. 

Pagmaliwen kon dipositoy danum so kalawakan; 

pagmaliwen kon managagos a danum so amagan dalin. 


19 Patuboen kod kalawakan iray sidro, 

akasia, mirto, tan saray oliba. 

Magmaliw a takel so dalin ya anggapoy tanaman, 

natuboan na saleng, sipris, tan olmo. 


20 Nanengneng ya na saray totoo tan 

naamtaan da a siak, say Katawan so nanggawad saya. 

Natalusan dad satan a say masanton 

Dios na Israel so angyabuloy a nagawa ra ya.” 

Sinubok na Katawan iray Tila-tilan Diriyos 


21 Say Katawan ya ari na Israel kuanto: 

“Sikayo ran diriyos na bansa, iparontal yoy riklamo yo. 

Ipaway yo la ray sankaabigan a paneknek yo! 


22 Gali dia, ta ipasakbay yo no antoy nagawa, 

pian naamtaan mi no nagawa la. 

Ipaliwawa yod korti no anto ray agawa ed imbeneg a panaon, 

tan ibaga yod sikami ray kabaliksan da. 


23 Ibaga yod sikami no antoy nagawad arapen— 

pian nabirbiran mi a diriyos kayo! 

Manggawa kayoy antokaman a kamaungan odino antokaman a deral, 

et diad ontan ontakot tan onkelaw kami! 


24 Sikayo tan amin da ray gagawaen yo et anggapoy kabaliksan; 

makapaingungot iray mangigagalang ed sikayo! 


25 “Nampili ak na toon manaayam ed bokig,† 

manlapud baybay awiten kon ondogpa. 

Gagatin-gatinan to ray manoley ya aliling day pitek, 

sikatoy singa managgaway banga a manggatin-gatin ed pitek. 


26 Siopad sikayoy nampasakbay a nagawa ya, 

pian nibaga mi a dugay impasakbay yo? 

Anggapod sikayoy akasalita na nipaakar ed saya; 

anggapoy akadngel a walay imbaga yo! 


27 Siak, say Katawan, so inmonan angibalitad Sion; 

Angibaki ak na angibalitad Jerusalem a kuanto, 

‘Onsasabi ray totoom! Onsesempet la ra!’ 


28 Nen nananap ak ed saray diriyos, 

anggapoy nibaga na anggan siopad sikara; 

anggapod sikaray makaebat ed saray tinepet ko. 


29 Andi-kana ra yan amin a diriyos: 

anggapon balut so nagawaan da— 

makapoy tan anggapoy pakayari ira yan talintaoy diriyos.”  

Saray Aripen na Katawan 


1 Say Katawan kuanto, 

“Saya so aripen ko a pinabiskeg ko— 

sikatoy pinilik tan pakaliliketan ko. 

Pinanok na ispirituk, 

tan sikatoy mangyakar ed balang bansa na inkatonung. 


2 Ag to oneyag odino mangyatagey na bosis to; 

ag mambando ed saray dalan. 


3 Ag to poteren so pikewet a tanobung 

odino erepen so makuykuyep a lamparaan. 

Iyakar toy mansiansian inkatonung ed amin a katoowan. 


4 Ag naekalan na ilalo odino biskeg na linawa; 

iletneg tod mundo so inkatonung. 

Pampilalekan ya aalagaren na saray ararawin bansa so bangat to.” 

   


5 Pinalsa na Dios iray katawenan tan impanat to ra; 

pinalsa toy mundo tan amin a manaayam dia; 

initdan toy bilay tan linawa iray amin a katoowan ed mundo. 

Et natan say Katawan a Dios kuantod aripen to, 


6 “Siak, say Katawan, tinawag ta ka tan initdan ta kay pakayari 

a mangipakurang na inkatonung ed tapew na dalin. 

Diad panamegley mo misipanan ak ed amin da ray katoowan; 

diad panamegley mo mangyakar ak na silew ed saray bansa. 


7 Itdan moy pakanengneng iray bulag, 

tan ibolus mo ray akayorung ed ambilonget a prisowan. 

   


8 “Yahweh so ngaran ko, 

Anggapoy arum a dios a makapibiang ed kagalangan ko; 

ag ko abuloyan a makapibiang iray talintaoy diriyos ed dayew ko. 


9 Tinmua la natan iray impapasakbay ko. 

Ibagak ed sikayo natan iray balon bengatla 

anggan kasakbayan na igapoy pakagawa ra.” 

   

Say Kanta a Pangidayew 


10 Mankanta kayoy balon kanta ed Katawan; 

ikantam so dayew to, o intiron mundo. 

Idayew yo, sikayon mambiabiahid dayat; 

idayew yo, amin yon pinalsa a walad dayat! 

Mankanta kayo, sikayo ran arawin 

dalin tan amin yon manaayam ditan! 


11 Say kalawakan tan saray baley to et igalang da komun so Dios; 

igalang komun na saray totood Kedar! 

Saray totoon manaayam ed siudad na Sela 

et oneyag ira komun diad toktok na kapalandeyan lapud liket da! 


12 Saray manaayam ed arawin dalin et idayew tan igalang da komun so Katawan. 


13 Say Katawan ompapaway a milaban a singa sondalon mibabakal; 

akaparaan tan mampilalek a mibakal. 

Oneeyag na eyag na bakal; 

ipapanengneng toy pakayari to sumpad saray kalaban to. 

   

Insipan na Dios a Tulongan to ray Totoo to 


14 Say Dios kuanto, 

“Abayag a panaon ya ag ak inmeseesel; 

ag ko inebetan iray totook. 

Balet natan sinmabi lay oras na igalaw ko; 

oneeyag ak a singa biin mampapasakit. 


15 Deralen ko ray kapalandeyan tan saray kapokdulan, 

tan pamagaen ko ray dika tan saray kiew. 

Pagmaliwen kon pigaran kalawakan* iray maawang ya ilog, 

tan pamagaen ko ray dipositoway danum. 

   


16 “Itabin ko ray bulag a totook 

diad saray dalan ya ag da nin balut nanakaran. 

Pagmaliwen kon liwawa so bilonget da 

tan pataren koy matibagkul a dalin da. 

Sikara yay sipan ko, 

et sumpalen ko ran sumpalen. 


17 Amin da ray manmamatalek ed saray talintaoy diriyos 

ya ibabaga ran dios da iray imahin 

et napaabeba ra tan napelag irad kababaingan.” 

   

Say Ag Pakaaral na Israel 


18 Say Katawan kuanto, 

“Dengel kayo, sikayon telek a totoo! 

Konineng kayo, sikayo ran bulag! 


19 Wala ta niy mapalaloy inkabulag to nen say aripen ko, 

mapalaloy inkatelek to nen say aripen kon ibabakik? 


20 Israel, amayamay so nanenengneng mo, 

balet anggapoy walad sika. 

Akalokas iray layag mo, 

balet anggapoy narerengel mo.” 

   


21 Say Katawan a Dios et mampilalek a mangilaban, 

kanyan itanduro to ray ganggan tan saray bangat to, 

tan labay to ya onuren ira na saray totoo to. 


22 Balet natan asamsaman iray totoo to; 

akolung ira ed dalem na dalin 

tan niamut irad saray prisowan. 

Atakewan tan asamsaman ira, 

balet anggapoy onsingger a mangyagel ed sikara. 


23 Siopad sikayoy ondengel ed saya? 

Manlapud natan manasikaso kayo lan ondengel? 


24 Siopay angipalimad Israel ed saray managsamsam? 

Say dilin Katawan a nankasalananan tayo! 

Ag tayo nambilay onung ed linawa to 

odino inmonur ed saray bangat to. 


25 Lapud saya indapo tod sikatayoy pasnuk to 

tan impanirap to tayod bakal. 

Singa apoy ya amool ed intiron Israel so pasnuk to, 

balet ag tayo atalusan no antoy kabaliksan na nagagawa; 

ag tayon balut akaaral ed agawa.  

Insipan na Dios ya Iyagel to ray Totoo to 


1 Say Katawan ya amalsad sika, 

Israel, kuanto, 

“Ag ka natatakot—iyagel ta ka. 

Tinawag ta kad ngaran mo—kayaryan ta ka. 


2 No ondalan kad aralem a danum, wala ak ed sika; 

ag ka natabunan na saray gunigon mo. 

No ondalan kad apoy, ag ka napoolan; 

ag ka napasakitan na saray ambelat a subok ya onsabid sika. 


3 Ta siak so Katawan a Dios mo, 

say masanton Dios na Israel, a mangilalaban ed sika. 

Ipatalok so Egipto, Etiopia tan Seba pian narondon ka. 


4 Ipatalok ya amin iray bansa pian nilaban koy bilay mo, 

lapud mabli kad siak 

tan lapud inaro ta ka tan itdan ta kay kagalangan. 


5 Ag ka natatakot—wala ak ed sika! 

   

“Manlapud bokig tan sagur 

pasempeten ko ray totoom. 


6 Ibagak ed baybay ya ibolus to ra 

tan ibagak met ed abalaten ya ag to ra popokpokan. 

Ibagak ya abuloyan da ray totook ya ompawil a manlapud saray arawin dalin, 

ompawil iran manlapud amin a sokung na mundo. 


7 Sikaray dilin totook, 

tan pinalsak ira a mangiter ed siak na kagalangan.” 

   

Say Israel so Tasi na Katawan 


8 Say Dios kuanto, 

“Awit yod korti iray totook. 

Walay mata ra, balet ag ira makanengneng; 

walay layag da, balet ag ira makadngel! 


9 Pantitipon yo ray amin a totoo ed saray bansa. 

Siopad saray diriyos da so makapangipasakbay ed nagawa ed arapen a panaon? 

Siopad sikaray angipasakbay ed nagagawa natan? 

Iyarap komun na sarayan diriyos iray tasi ra 

a mamaneknek ya ag ira alingo, 

a mangipaliwawa ed katwaan na saray salita ra. 

   


10 “Totood Israel, sikayo ray tasik; 

pinili ta kayon aripen ko, 

pian nakabatan yo ak tan manisia kayo ed siak 

tan natalusan yo a Siak si Siak. 

Likud ed siak anggapo lay arum a dios 

nen saman, natan, tan anggan kapigan. 

   


11 “Bukbukor ko so Katawan, 

siak labat so makapangilaban ed sikayo. 


12 Impasakbay koy nagawa, 

insan inlaban ta kayo. 

Anggapoy dios na arum a bansa a nanggawad saya; 

sikayo ray tasik. 


13 Siak so Dios tan Siak si Siak. 

Anggapoy makapaliis ed pakayarik; 

anggapoy makaoman ed antokaman a gagawaen ko.” 

   

Say Imbatik na saray Israelita a Nanlapud Babilonia 


14 Say masanton Dios na Israel, say Katawan a Mananondon yo, kuanto, 

“Diad pangilaban kod sikayo, 

mangibaki ak na saray sondalo a mibakal ed Babilonia; 

igebak iray puirta na siudad, 

et magmaliw ya akis so eyag 

na saray totoo to. 


15 Siak so Katawan, say masanton Dios yo. 

Pinalsa ta ka, Israel, tan siak so arim.” 

   


16 Nen saman a panaon, say Katawan nanggaway dalan a binmeltang ed dayat, 

say dalan ed madaluyon a danum. 


17 Insulong tod kadederal iray makapanyarin sondalo, 

saray sondalon akakarwahi tan akakabayo. 

Atumtumba ra, et ag la ra makabangon, 

naandipat iran singa narep a silew na lamparaan! 

   


18 Balet say Katawan kuanto, 

“Ag kayo manmamatalek ed saray agawgawad imbeneg a panaon, 

odino pinunot iray agawa nen saman ni. 


19 Talaranan yoy gawaen kon balo a bengatla. 

Nagagawa la—nanengneng yo la natan! 

Manggawa ak na dalan ed kalawakan 

tan itdan ta kayo na saray sobul diman. 


20 Igalang ak na anggan saray ayayep ed katakelan; 

idayew ak na saray asod katakelan tan saray abistrus 

no saray ilog et paagosen kod kalawakan, 

pian naitdan na danum iray totook a pinilik. 


21 Sikaray totoon ginawak a para siak, 

mankanta ra na saray dayew ko!” 

   

Say Kasalanan na Israel 


22 Say Katawan kuanto, 

“Balet sinmawa kad siak nen saman, Israel; 

ag mo ak inggalang. 


23 Ag mo ak inyakaran na karnirom a para bagat a popoolan; 

ag mo inkanan pangigalang ed siak iray bagat mo. 

Ag ta ka impansakbat na ambelat 

diad impamilit kod sikan mangibagat 

odino pinairap ta ka diad impankerew kod sikay insinso. 


24 Ag mo ak insaliwan na insinso 

odino pinenek ak na taba na saray tabay ayayep mo. 

Say agawa, ingen, et siak so impansakbat mo lapud saray kasalanan mo; 

pinakesaw mo ak lapud saray kaogsan a ginagawam. 


25 Anggaman ontan, siak so Dios a mamipirdonad saray kasalanan mo, 

et onyay gagawaen ko lapud inka-Dios ko. 

Ag ta ka singilen ed saray 

kasalanan mo. 


26 “Onla ta ed korti; ipaway mo no antoy dalem mo! 

Iparontal mo ray pankatonungan mo a mamaneknek a dugay gagawaen mo! 


27 Say sankaonaan a lakim* et nankasalanan; 

nankasalanan ed siak iray pangulom, 


28 tan saray manoley mo impagmaliw dan andi-kakanaan a pasen so† santuariok. 

Lapud saya dineral koy Israel; 

inyabuloy kon napabaingan iray dilin totook.”  

Say Katawan so Bukbukor a Dios 


1 Say Katawan kuanto, 

“Dengel ka natan, Israel, ya aripen ko, 

saray totoon pinilik, saray kabyangay boleg nen Jacob. 


2 Siak so Katawan ya amalsad sika; 

nanlapud inkianak mo, tinutulongan ta ka. 

Ag ka natatakot; sika so aripen ko, 

say toon pinilik tan inarok. 

   


3 “Itdan ko na danum so amagamagan dalin 

tan paagosen ko so kinmelang a dalin na sobul na danum. 

Ikalbok ed saray anak mo so ispirituk; 

iter kod saray kabyangay boleg mo so bindision ko. 


4 Ontubo ran singa dikan malambut lawas ed kasasalug to, 

singa ra kiew a sausi ed gilig na managagos a danum. 

   


5 “Sansakey ya ibagad satan na saray totoo, ‘Kayaryan ak na Katawan.’ 

Ondago ran mikasakey ed saray totood Israel. 

Balang too itatak tod taklay to so ngaran na Katawan 

tan tawagen toy sikaton dili a sakey ed saray totooy Dios.” 

   


6 Say Katawan a manooley tan mangyaagel ed Israel, 

say Katawan a Makapanyarin-amin, kuanto, 

“Siak so sankaonaan tan say sankaonuran; 

anggapo lay arum a Dios no ag say siak labat. 


7 Nayarian ta na siopaman a gawaen so singa ginawak? 

Siopay akapangipasakbay ed amin ya agawa 

nanlapud gapo ya anggad samput na panaon? 


8 Ag kayo natatakot, totook! 

Amta yo a nanlapud saman a panaon ya anggad natan 

impasakbay koy amin ya agawa, 

et sikayo ray tasik. 

Wala ta niy arum a Dios? 

Wala ta niy makapanyarin dios ya ag kon balut akabatan?” 

Abalaw so Panangigalang ed Talintao 


9 Andi-kakanaan iray amin a manggagaway talintaoy diriyos, tan anggapoy kana iray pabpablien dan diriyos. Bulag tan anggapoy mata iray mangigagalang ed sarayan diriyos—tan napelag irad kababaingan. 
10 Anggapoy iter ton kaabigan so panggaway mital a talintao ya igalang a dios! 
11 Napaabeba ya amin iray mangigagalang ed talintaoy dios. Totoo labat iray manggagawa na talintaoy diriyos. Ondago ra komun a mantitipon tan salaysayen ira—nataktakot ira tan napelag irad kababaingan. 


12 Say managpanday na talintaon mital et tonawen tod apoy so mital. Martilyoen to na mabiskeg a taklay to so mital pian nagawan sakey ya imahin. Diad pankimey to, naerasan, naapgaan, tan nakesawan. 


13 Sokaten na iskotur so sakey a poter na tibokel a kiew. Igolis to na tisa ed samay kiew iray nepeg ton gawaen. Kitikitan tod satan na saray kagawaan to, gawaen ton sakey a kaparpara na sakey a guapon laki, ta ilira tod dalem na abung to. 
14 Nayarin mamatang na kiew a sidro ya ikana to, odino pilien toy kiew a lugo o saleng diad takel. Odino mantanem na kiew a lauril tan alagaren ton ompelag so oran a mamatubo ed intanem to. 
15 Say sakey a too ikana ton itotongo iray arum a kabyangan na kiew tan say arum a kabyangan et gawaen ton talintao. Saray arum a parti parlangan to a pandangdangan to tan panggawaan to na tinapay; say arum a parti gawaen ton sakey a talintaoy dios, insan to galangen. 
16 Parlangan to iray arum a parti na kiew; pankalutan to na karni, kanen to, tan napesel. Mandangdang tan ikuanto, “Agaylay abig ta apetangan ak! Agaylay dakep yan apoy!” 
17 Say arum a parti na kiew gawaen ton sakey a talintaoy dios, insan to dakmomoan tan igalang. Pampikasian to tan kuanto, “Sika so dios ko—ilaban mo ak pa!” 


18 Diad gaway inkakulang-kulang da ra yan totoo ag da amtay gagawaen da. Ikokopit day mata ra tan sasaraan day kanunotan da ed katwaan. 
19 Saray managgaway talintao et anggapoy pakatalus odino liknaan dan mangikuan, “Namparlangan ko ray arum a kiew. Nanggawaan ko na kanen iray ngalab, tan nankalutan ko na karni insan ko kinan. Say arum ed samay kiew et ginawak a talintaoy dios. Et natan antoy agawak; anta sakey a poter na kiew et nakar kon dadakmomoan!” 


20 Say ginawa to may too et anggapoy pidomaan tod pangan na dapul. Pinalikdo na makulang-kulang a kanunotan to, kanyan ag nayarian a tulongan. Ag to birbiren ed sikaton dili a say sankabembenan ton talintao et aliwan dios lamlamang. 

Say Katawan, say Manamalsa tan Manangilaban 


21 Say Katawan kuanto, 

“Tandaan mo ya, Israel; 

tandaan mo a sikay aripen ko. 

Pinalsa ta ka a magmaliw ya aripen ko, 

tan ag ta kan balut lingwanan. 


22 Saray kasalanan mo et impapalir ko ra a singa lorem. 

Pawil kad siak; siak so mangilalaban ed sika.” 

   


23 Eyag kayod liket, sikayon katawenan! 

Eyag kayo, sikayon aralem a pasen na dalin! 

Eyag kayod liket, sikayon kapalandeyan, tan amin yon kakiewan ed katakelan! 

Diad impangilaban tod saray totoo ton Israel 

impanengneng toy inkatalonggaring to. 

   


24 “Siak so Katawan a manangilaban mo; 

siak so amalsad sika. 

Siak so Katawan a Manamalsad amin a bengatla. 

Siak labat so angipanat ed katawenan; 

nen pinalsak so mundo, anggapoy tinmulong ed siak. 


25 Pagmamaliwen kon andi-kabaliksan iray managbuyon 

tan andi-kakanaan iray managparles. 

Susumlangen ko ray salita na saray 

makabat tan ipapanengneng kod sikaran anggapoy kabaliksan so kakabatan da. 


26 Balet no walay ipasakbay na aripen ko, 

no walay ibakik a mangipaamta na saray planok 

gagawaen kon ontua ira man a pasakbay tan planok. 

Ibabagak ed Jerusalem a manayam lamet iray totood man, 

tan ibagak ed saray siudad na Juda a nipaalagey ira lamet. 

Onalagey lamet iray siudad ya aderal-deral. 


27 Diad sakey a ganggan ko namamagaan so dayat. 


28 Ikokuankod kinen Ciro, ‘Sikay mangilaman ed siak a manoley; 

onuren mo so labay kon pagawad sika; 

iganggan mon nipaalagey lamet so Jerusalem 

tan nilira iray pundasion na Timplo.’ ”  

Tinoro na Katawan si Ciro 


1 Say Katawan pinili ton manari si Ciro. 

Tinoro to a manakep ed saray bansa; 

ibabaki ton mangekal na pakayari da ray arari; 

ilokas na Katawan iray puirta na saray siudad a looban nen Ciro. 

Say Katawan kuantod kinen Ciro. 


2 “Siak a diliy mangiparaan na dalan mo, 

pataren ko ray kapalandeyan tan saray kapokdulan. 

Igebak iray gansan puirta 

tan poteren ko ray balewet a balatyang. 


3 Itdan ta ka na saray kayamanan a manlapud saray ambilonget tan maamut a pasen; 

naamtaan mod satan a siak so Katawan, 

say Dios na Israel ya anawag ed sika ed ngaran mo. 


4 Totoroen ta kan ontulong ed aripen kon Israel, 

saray totoon pinilik. 

Initdan ta kay baleg a kagalangan 

anggaman ya ag mo ak kabat. 

   


5 “Siak so Katawan; anggapo lay arum a Dios. 

Itdan ta kay biskeg a nakaukolan mo, 

anggaman ya ag mo ak kabat. 


6 Gagawaen ko ya pian naamtaan 

na amin a katoowan ed sankamundoan a siak so Katawan tan anggapo lay arum. 


7 Papalsaen ko so liwawa tan kabilongetan; 

iiter koy bindision tan ipapadalan koy deral. 

Siak a Katawan so manggagawa ed sarayan amin. 


8 Mangiter ak na pananalon singa oran a manlapud tawen; 

onsangiy dalin a mangawat ed oran 

et manrosas na kilalaban tan inkatonung. 

Siak, say Katawan, so mangyabuloy a nagawa ya.” 

Say Katawan na Pinalsa tan Nagagawa 


9 Makasopyat kasiy banga ed nanggawad sikato, 

say banga ya iyaliling to ray arum? 

Nayari kasin tepeten na banga 

no antoy gagawaen na dumadamilid sikato? 

Nayari kasin manriklamoy banga ya aliwan marunong so nanggawad sikato? 


10 Nitepel kasi na sakey a too ya ikuan ed saray atateng to, 

“Akin et onyay impanggawa yod siak?” 


11 Say Katawan a masanton Dios na Israel, 

a walad lima toy nagawad arapen, kuanto: 

“Anggapoy kanepegan mon manepet na nipaakar ed saray anak ko odino ibagam ed siak so nepeg kon gawaen! 


12 Siak so nanggawad mundo 

tan amalsad too a manayam ed tapew na dalin. 

Lapud pakayarik impanat koy katawenan; 

siak so makaoley ed agew, bulan, tan saray bitewen. 


13 Siak a dili so anogsog ed kinen Ciro 

a manumpal na getmak 

tan mangoksuy ed amin a bengatla. 

Peteken koy amin a dalanen to. 

Ipaalagey to lamet so siudad kon Jerusalem, 

tan ibolus to ray totook ya adakep. 

Anggapoy angupa odino amasoksok ed impanggawa tod saya.” 

Say Katawan a Makapanyarin-amin so nansalita. 


14 Say Katawan kuantod Israel, 

“Kayaryanen mo ray kayamanan ed Egipto tan Sudan, 

tan magmaliw ya aripen mo iray atatagey a totood Seba; 

akagolunggolung iran ontombuk ed sika. 

Ondakmomo rad sika tan ibawag da, 

‘Walad sika so Dios—sikato labat so Dios. 


15 Say Dios na Israel a mangilalaban ed saray totoo to 

et Dios ya iyaamut toy sikaton dili. 


16 Nabaingan ya amin iray managgaway talintaoy diriyos; 

napelag iran amin ed kababaingan. 


17 Balet ta inlaban na Katawan so Israel, 

tan mansiansiad ando lan ando so impanalo to; 

ag balut napelag ed kababaingan iray totoo to.’ ” 

   


18 Say Katawan pinalsa toy katawenan— 

sikato so Dios! 

Tinibokel tan ginawa toy mundo— 

ginawa ton malet tan mansiansia lawas. 

Ag to ginawan anggapoy kabaliksan to, 

no ag ingen ginawa ton pasen a panayaman na saray totoo. 

Sikato so angikuan, “Siak so Katawan, 

tan anggapo lay arum. 


19 Ag ak nansalita ed maamut 

odino inamut koy getmak. 

Ag ko imbagad saray totood Israel 

ya anapen da ak ed maamut a pasen. 

Siak so Katawan, sasalitaen koy katwaan; 

Ipapaamtak no antoy maptek.” 

   

Say Katawan na Mundo tan saray Talintaoy Diriyos na Babilonia 


20 Say Katawan kuanto, 

“Mantitipon kayo, sikayon totood saray bansa, 

amin yon nilaban nen atalo so impirio; 

mamparontal kayod panalaysay ed sikayo! 

Saray totoon mampaparadan awit da ray talintao ra 

tan mampipikasi rad saray diriyos ya ag makapangilaban ed sikara— 

totoo ran anggapon balut so amta! 


21 Dago kayo tan iparontal yod korti so dalem yo; 

mampapanonan komun iray nidalem. 

Siopay abayag lan angipasakbay ed agawa? 

Aliwa tan siak, say Katawan, say Dios so mangilalaban ed saray totoo to? 

Anggapo lay arum a Dios likud ed siak. 

   


22 “Pawil kayod siak natan, et nilaban kayo, 

amin yon totoo ed intiron mundo! 

Siak labat so Dios, anggapo lay arum. 


23 Tua so sipan ko, 

tan ag balut naoman. 

Sasambaan kod siak a dili; 

Ondagod siak so balang sakey tan ontalimukor irad arap ko 

tan sambaan dan matoor irad siak. 

   


24 “Ibaga ra a diad siak labat 

so pakalmoan na pananalo tan biskeg; 

balet amin da ray mamobosul ed siak et napelag irad kababaingan. 


25 Siak, say Katawan, ilaban ko ray amin a kabyangan na boleg nen Jacob, 

et idayew da ak.  

1 “Sikato la yay anggaan na saray diriyos na Babilonia! 

Nen saman inggalang na saray totoo si Bel tan Nebo, 

balet natan akalogan irad beneg na asno, 

makabelbelat irad saray naksawan lan ayayep. 


2 Saray talintaoy diriyos et ag da nilaban so sikaran dili; 

adakep ira tan niakar irad arawi. 

Sikato la yay anggaan na saray diriyos na Babilonia. 

   


3 “Dengel kayod siak, sikayon kabyangan na boleg nen Jacob, 

amin yon atilak a totook. 

Inasikaso ta kayo nanlapu lad inkianak yo. 


4 Siak so Dios yo tan asikasoen ta kayo 

anggad ontakken kayo tan ompoti lay buek yo. 

Ginawa ta kayo tan asikasoen ta kayo; 

tulongan tan iyagel ta kayo. 

   


5 “Siopay pangiparaan yod siak?” kuay Katawan. 

“Wala niy arum a singa siak? 


6 Lolokasan na saray totoo iray supot da insan da ikakalbo ray balituk da; 

isisimbang da ray pilak ed simbangan. 

Manguupa ray platiron manggawa na dios; 

insan da dadakmomoan tan gagalangen so sakey a dios. 


7 Sasakbaten tan aawiten da; 

ililira rad sakey a pasen, tan manalagey diman, 

ag makaalis ed kawalaan to. 

No walay mampikasi ed sikato ag makaebat 

odino makapangilaban ed gunigon to. 

   


8 “Tandaan yo ya, sikayo ran makasalanan; 

nudnunot yo ray ginagawak. 


9 Tandaan yo ray agawa nen saman; 

birbir yon bukbukor koy Dios 

tan anggapo lay arum a singa siak. 


10 Nanlapud gapo impasakbay koy pansumpalan; 

abayag ko lan impasakbay no antoy nagawa. 

Imbagak a nasumpal a nasumpal iray planok; 

imbagak a gawaen kon gawaen iray amin a ginetmak a gawaen. 


11 Tatawagen kon ondago so toon manlapud bokig;* 

onsibar a singa sakey ya agila 

tan gawaen to so implanok. 

Nansalita ak, et tuan nagawa so 

sinalitak. 

   


12 “Dengel kayod siak, sikayon totoon anawet ya impanpuso, 

ya abaloan yon arawi ni so pananalo. 


13 Papaasinggeren koy agew na pananalo— 

aliwa lan arawi lamlamang. 

Ag la naabala so panalok. 

Ilaban ko so Jerusalem 

tan iter kod man so kagalangan na Israel.”  

Say Kadusa na Babilonia 


1 Say Katawan kuanto, 

“Babilonia, epas kad tan ed tronom 

tan yorung kad dabuk ed dalin. 

Nen saman singa ka sakey a birhin, sakey a siudad ya ag natalo, 

balet natan aliwa ka lan anlemek tan masimpit! 

Aripen ka la natan! 


2 Patelek moy gilingan! Manggiling kay arina! 

Ekal moy pandung mo! Lakseb moy marakep a kawes mo! 

Itagey moy paldam diad ibaliw mod saray kolus.* 


3 Nanengneng na saray totoo a labus ka; 

nanengneng da kan apaabeba tan abaingan. 

Ombawi ak, et anggapoy mamatondad siak.” 

   


4 Imbolus itayo na masanton Dios na Israel— 

say ngaran to et Yahweh a Makapanyarin-amin. 


5 Say Katawan kuantod Babilonia, 

“Yorung kan andi eseesel tan dia kad ambilonget a pasen; 

ag da ka la tawagen a riyna na saray bansa! 


6 Akapasnuk ak ed saray totook; 

impasen kon ag ko la ra kayaryan: 

Impasilong ko rad pakayarim, 

et ag mo ra kinasian; 

anggan saray mamatakken pinairap mo ran tuloy. 


7 Abaloan mo a sika lawas so riyna, 

tan ag mo inngalngalep ira yan bengatla; 

ag mo anggan ninunot no kapigay pangangga ra. 

   


8 “Dengel ka, sikan maarod like-liket, 

sika ya abaloan mon arawi kad kaatapan. 

Ipapasen moy sikan dili a matalonggaring a singa Dios— 

ya anggapoy miparad sika. 

Abaloan mo ya ag kan balut nabalo 

odino nasalim so nabalangan na anak. 


9 Balet diad sakey a bekta, diad sakey ya agew, 

nagawa ra yan dua ed sika. 

Anggan antoy panggawam na amin a salamangka, 

nabalang moy asawam tan saray anak mo. 

   


10 “Anggapoy kapagaan mo ed panggagawam na kaogsan; 

abaloan mon anggapoy makanenengneng ed sika. 

Pinalikdo ka na kakabatan tan pakatalus mo, 

tan inkuanmod sikan dili, ‘Siak so Dios— 

anggapo lay arum a singa siak.’ 


11 Onsabid sikay deral, 

et anggapoy salamangkam a makapatondad saya. 

Biglan onsabid sikay desyang— 

say desyang ya ag mon balut inilaloan! 


12 Ituloy moy panagsalamangkam tan say panagparles mo; 

inkakanam la ra nanlapu lad impanogaw mo. 

Angangko makatulong irad sika; 

angangko nataktakot mo ray kalaban mo. 


13 Mapagpaga ka anggaman ya amayamay iray simbawad sika. 

Pamparontal mo la natan iray astrologom ta ilaban da ka— 

saray totoon aaralen day kiwas da ray bitewen, 

saray totoon mangipapasen na ketegan da ray katawenan 

tan ibabaga rad sikan binulan no antoy† nagawad sika. 


14 “Aliling da naaniy dayami, 

et poolan iran paandipaten na apoy! 

Ag da anggan nilaban so sikaran dili— 

ag da natepelan so petang na dalang; 

aliwan makapinawa yan apoy a pandangdangan da. 


15 Onyay pasen da ray astrologon 

pangipapanonan mo nanlapu lad impanogaw mo. 

Taynanan da ka tan onla la rad labay dan laen, 

tan anggapod sikaray natilak a mangilaban ed sika.”  

Say Dios et Katawan na Arapen 


1 Dengel yo ya, sikayo ran totood Israel, 

sikayo ran totoon say sengeg yo et si Juda: 

Mansasamba kayod ngaran na Katawan 

tan ibabaga yon igagalang yoy Dios na Israel— 

balet anggapoy kabaliksan iray salita yo. 


2 Anggaman ontan ikikinon yon 

ibaga a mibabaley kayod masanton siudad 

tan manmamatalek kayod Dios na Israel, 

a say ngaran to et Yahweh a Makapanyarin-amin. 


3 Say Katawan kuantod Israel, 

“Abaybayag ko lan impasakbay no anto ray nagawa; 

insan kabebekta, ginawak ira. 


4 Amtak ya anawet so olom, 

anaweawet a singa balatyang tan ag napiklon singa gansa. 


5 Lapud saya impasakbay ko lan abayag so nagawad sika ed arapen; 

kasakbayan a nagawa ray bengatla imbabawag ko la ra, 

pian ag mo ipasen a saray 

talintao tan saray imahin na diriyos mo so angyabuloy a nagawa ra ya. 

   


6 “Agawa la ray amin ya impasakbay ko; 

nepeg mon birbiren yan katwaan. 

Natan ibagak ed sikay balon bengatla ya onsabi, 

bengatla ran nagawa ya ag ko impaamta nen saman. 


7 Natan ko labat iyaabuloy a nagawa ra; 

ag mo ni nadngelan ya agawa lay onya. 

Ta no agawa la nen saman, ibagam ya amtam lay nipaakar ed saya. 


8 Amtak ya ag ka napanmatalkan, 

a sika lawas so bantug a mananumpa. 

Sikato yay makasengeg ya ag mo yan balut nadngelan nen saman, 

ya ag mon balut naamingaw. 

   


9 “Pian idayew na saray totoo so ngaran ko, 

popokpokan koy pasnuk ko, 

ag ko la idapo tan ag ta kayo la pateyen. 


10 Sinubok ta kayod apoy na kairapan, 

singa pakalinis na pilak ed palbaan. 

Balet apapaway kon andi-kakanaan kayo. 


11 Lapud siak so makasengeg na panggagawak ed gagawaen ko— 

ag ko abuloyan a nalemlemew so ngaran ko 

odino abuloyan koy siopaman a minabang ed kagalangan 

a siak labat so akankayaryan.” 

Si Ciro, say Pangulon Pinili na Katawan 


12 Say Katawan kuanto, 

“Dengel kad siak, Israel, saray totoon pinilik! 

Siak si Siak, say sankaonaan, tan say sankaonuran! 


13 Inlira na limak so pundasion na mundo 

tan impanat koy katawenan. 

No tawagen ko ray mundo tan saray katawenan, 

ondago ran tampol tan iparontal day sikaran dili. 

   


14 “Mantitipon kayo, amin yo, tan dengel yo ak! 

Anggapod saray diriyos so 

makapangipasakbay a say toon pinilik et dogpaan toy Babilonia; 

sumpalen to so labay kon pagawad sikato. 


15 Siak so nansalita tan anawag ed sikato; 

inwanwan ko tan impanpalabok. 

   


16 “Singger kad siak natan tan dengel moy ibagak. 

Nanlapu lad gapo anggapoy iyaamut kod panagsalitak 

tan tinmua ya amin iray salitak.” 

(Natan say Katawan a Dios initdan to ak na pakayari to tan imbaki to ak.) 

Say Plano na Katawan ed saray Totoo to 


17 Say masanton Dios na Israel, 

say Katawan a Mananondon yo, kuanto: 

“Siak so Katawan a Dios yo, 

say Dios a mangibangat ed sikayo ed pankaabigan yo 

tan sikatoy mangiwanwan ed dalan 

na panagbilay a nepeg yon tombuken. 

   


18 “No komun ta dinmengel kayo ed saray ganggan ko, 

inmagos komun ed sikayo ray bindision 

a singa kolus ya ag balut naekatan. 

Sinmasabi komun ed sikayoy pananalo 

a singa saray daluyon ya onsisipwak ed gilig na dayat. 


19 Singa la komun karakel na buer so karakel na saray kabyangay boleg yo, 

tan andi-duaruwa komun ya ag ko ran balut impapatey.” 

   


20 Paway kayod Babilonia, taynanan yo man a pasen! 

Maliket yon ibawag so balita; ipaamta yod amin a pasen: 

“Dinondon la na Katawan so aripen ton Israel!” 


21 Nen inwanwan na Katawan ed kalawakan iray totoo to, 

ag da asaliy napgaan. 

Pinapaway ton para sikara so danum ed baton-dampay; 

nilengat toy baton-dampay, et inmagos so danum. 

   


22 “Anggapoy kareenan so bilay da ray managkasalanan,” kuay Katawan.  

Israel, sakey a Silew da ray Bansa 


1 Dengel kayod siak, sikayon arawin bansa, 

sikayon totoon manaayam ed arawin lugar! 

Kasakbayan na inkianak ko, pinili ak la na Katawan 

tan tinoro to ak a magmaliw ya aripen to. 


2 Ginawa ton singa matdem ya ispada iray salitak. 

Inyagel to ak na dilin lima to.* 

Ginawa to ak a singa sakey a panan 

matdem tan sipaparaan ya ikana. 


3 Inkuantod siak, “Israel, sikay aripen ko; 

lapud sika, idayew ak na saray totoo.” 

   


4 Inkuanko, “Nankimey ak, et anggapoy kabaliksan so impansagput ko! 

Inoput koy amin a biskeg ko, balet anggapoy agawaan ko.” 

Anggaman ontan napanmatalkan koy Katawan a mangyaalagey na kanepegan ko; 

tumangan to ak lapud saray gagawaen ko. 

   


5 Kasakbayan na inkianak ko, tinoro ak la na Katawan; 

ginawa to ak ya aripen to a mamapawil ed saray totoo to, 

a mamapawil ed saray ataytayak a totood Israel. 

Say Katawan iitdan to ak na kagalangan; 

sikatoy panlalapwan na biskeg ko. 


6 Say Katawan inkuantod siak, 

“Walay babaleg a kimey a pagawak ed sika ya aripen ko, 

ag ko labat paipawil ed sika so inkatalonggaring na saray 

totood Israel ya akapaliis ed patey, 

no ag ingen gawaen ta ka met a sakey a silew ed saray bansa— 

pian nilaban iray amin a katoowan ed tapew na dalin.” 

   


7 Say masanton Dios tan manangilaban na Israel kuanto 

ed bansan mapalaloy kababalaw to, 

a kabosul na saray bansa 

tan aripen na saray manoley: 

“Saray arari nanengneng dan nibolus ka 

tan onalagey ira diad pamagalang da; 

nanengneng met na saray prinsipi so kabolus mo 

tan ondakmomo ra diad pangigalang dad sika.” 

Nagawa ya lapud say Katawan 

pinili toy aripen to; 

say masanton Dios na Israel susumpalen to ray sipan to. 

Say Kipaalagey lamet na Jerusalem 


8 Say Katawan kuantod saray totoo to, 

“No onsabiy panaon na pangilaban kod 

sikayo, ipatnag kod siyayoy maung a linawak 

tan ebatan koy ikekerew yoy tulong. 

Bantayan tan iyagel ta kayo 

tan diad panamegley yo misipanan ak ed amin a katoowan. 

Panayamen ta kayo lamet ed dalin yo 

a natan et anggapoy kabaliksan to. 


9 Ikuankod saray priso, ‘Laka kayo la!’ 

tan diad saray walad kabilongetan ikuanko, 

‘Paway kayo lad liwawa!’ 

Magmaliw iran singa saray karniro a mankakabkab ed kapokdulan; 


10 ag iran balut naerasan odino naapgaan. 

Ag ira napasakitan na petang na agew tan makasinit a dagem, 

ta iwanwan ira na samay maarod sikara. 

Iwanwan to rad abay na sobul na danum. 

   


11 “Manggawa ak na maawang a dalan ya ombeltang ed kapalandeyan 

tan iparaan koy dalan a panakaran na saray totook. 


12 Manlapud arawin dalin iray totook, 

manlapu rad baybay tan diad sagur, 

tan manlapu rad Aswan† diad abalaten.” 

   


13 Mankanta kayo, sikayon katawenan! Eyag kad liket, sikan mundo. 

Maksil a mankanta komun iray kapalandeyan! 

Ligliwaen na Katawan iray totoo to; 

kasian to ray totoon maniirap. 

   


14 Balet inkuan na saray totood Jerusalem, 

“Inkaindan itayo na Katawan! Alingwanan to tayo.” 


15 Kanyan say Katawan oneebat, 

“Nalingwanan ta na ina so mansususon anak to 

tan ag to aroen so ogaw ya inyanak to? 

Anggan nalingwanan na ina so anak to, 

siak ag ta kayon balut nalingwanan. 


16 Jesusalem, ag ta kan balut nalingwanan! 

Insulat kod saray dakolap ko so ngaran mo. 


17 “Magano lan onsabi ray mangipaalagey lamet ed sika, 

tan ontaynan iray nanderal ed sika. 


18 Nengneng kad liber-liber ta imanom no antoy nagagawa! 

Mantitipon iray totoom—onsesempet la ra! 

No panon ya anggapoy duaruwa a siak so mabilay a Dios, 

ontan met a nikinon mo ray totoom; 

nikinon mo ran singa pangikinon na nubia ed saray alahas to. 

   


19 “Aderal tan apaolyan so bansam— 

balet natan magmaliw lan melmelag 

a panayaman na saray onsasabin totoo. 

Et napataynan ed arawi 

ira may nanderal ed sika. 


20 Saray totoom a nianak ed akabantakan dan dalin 

et ikuandad sika, 

‘Melag yan dalin— 

nakaukolan tayo niy arum a panayaman!’ 


21 Insan mo ibaga satan ed sikan dili, 

‘Siopay angyanak ed sarayan anak a para siak? 

Abalang ko ray anak ko tan ag ak la makaanak. 

Nibantak tan apataynan ak ed arawin dalin— 

siopay amabaleg ed sarayan anak? 

Atilak ak a bukbukor— 

iner so nanlapwan na sarayan anak?’ ” 

   


22 Say Katawan a Dios kuantod saray totoo to: 

“Sinsayan ko ray bansa 

et pasempeten da ray anak yo. 


23 Magmaliw a singa ama yo iray arari; 

magmaliw a singa ina yo iray riyna. 

Ondakmomo rad sikayo tan igalang da kayo; 

mapaabeba ran mangigalang ed sikayo. 

Naamtaan yod satan a siak so Katawan; 

ag nabaingan so siopaman a toon manalagar na tulong ko.” 

   


24 Nibatik yo kasiy asamsam na sakey a sondalo? 

Niagel yo kasi ray priso na sakey a maruksan too? 

   


25 Say Katawan kuanto, 

“Ontan so nagawa. 

Nibatik iray priso na sondalo 

tan naala so asamsam na maruksan too. 

Labanan koy siopaman ya onlaban ed sikayo, 

tan iyagel ko ray anak yo. 


26 Pagmaliwen kon mampapateyan iray mamapairap ed sikayo; 

nabuek irad pampatey na too. 

Diad satan naamtaan na amin a katoowan a siak so Katawan, 

say Mananondon tan Manangilaban yo. 

Naamtaan da a siak so makapanyarin Dios na Israel.”  

1 Say Katawan kuanto, 

“Abaloan yo amon pinataynan ko ray totook 

a singa sakey a lakin angisian na asawa to? 

Kawalaan sirin na saray kasulatan na impansian? 

Abaloan yo amon inlako ta kayo ed inkadakep 

a singa sakey a too ya inlako ton aripen iray anak to? 

Andi, adakep kayod arawi lapud saray kasalanan yo; 

apataynan kayod arawi lapud saray kaogsan a ginagawa yo. 


2 “Akin et ag inmebat iray totook 

nen linma ak a mangilaban ed sikara? 

Akin et ag ira inmebat nen tinmawag ak? 

Makapoy ak ta a mangilaban ed sikara? 

Diad sakey a ganggan ko napaekat koy dayat 

tan magmaliw a kalawakan iray ilog, 

et ompatey iray sirad man lapud kakulangay danum. 


3 Nayarian kon pagmaliwen ya ambilonget so tawen, 

a singa walay paneermenan ton inatey.” 

   

Say Katotoluk na Aripen na Katawan 


4 Imbangat na Katawan a Dios ed siak so salitaen ko, 

pian napabiskeg ko so linawa na toon mapaga. 

Kapag kabwasan iitdan to ak na pilalek 

ya ondengel ed ibangat to. 


5 Say Katawan initdan to ak na pakatalus, 

et ag ak linmaban ed sikato 

odino inarawian ko. 


6 Intaryak so beneg ko ed saray nansiplat ed siak. 

Ag ko ra binaat nen pinabaingan da ak, 

nen binagut da ray balbas ko 

tan nilulukdaan day lupak. 

   


7 Balet ag ak nasakitan na saray panamabaing da 

lapud tutulongan ak na Katawan a Dios. 

Pinakapal koy lupak pian nitepel ko ra. 

Amtak ya ag ak napelag ed kababaingan, 


8 lapud asingger so Dios, 

tan paneknekan ton anggapoy kasalanan ko. 

Wala kasiy siopaman a makatepel a mangakusa ed siak? 

No wala, onla kamin dua ed korti, 

ta iparontal toy pangaakusaan tod siak. 


9 Say dilin Katawan a Dios so mangyaagel ed siak— 

siopa sirin so makapaneknek a siak so nankasalanan? 

Naandipat ya amin iray mangaakusad siak; 

naandipat iran singa abel ya inoput na taboney. 

   


10 Amin yon mangigagalang ed Katawan 

tan mangoonur ed saray salita na aripen to, 

nayarin ambilonget a tua so dadalanen yo, 

balet manmatalek kayod Katawan, ipia yod Dios so bilay yo. 


11 Sikayon mankokomplut a maneral ed saray arum 

et naderal kayo ed saray dilin komplut yo. 

Say dilin Katawan so mangyabuloy ya onyay nagawa; 

makapasinagem so pansumpalan yon kairapan.  

Saray Salitan Makaligliwa ed Jerusalem 


1 Say Katawan kuanto, 

“Dengel yo ak, sikayon malabay a nilaban, 

sikayo ran onsisingger ed siak ya onkerew na tulong. 

Nunot yoy baton-dampay a nanlapwan yo, 

say panagtabasan na bato ya akatabasan ed sikayo. 


2 Nunot yoy laki yon Abraham, 

tan si Sara a sikaray sengeg na boleg yo. 

Anggapoy anak nen Abraham nen tinawag ko, 

balet binindisionan ko tan initdan ko na saray anak; 

pinarakel ko ray kabyangay boleg to. 

   


3 “Kasian ko so Jerusalem 

saray amin a manaayam ed saray deral-deral to. 

Anggaman a kalawakan so dalin to, gawaen ko a sakey a tanamanan, 

singa samay tanamanan a ginawak ed Eden. 

Niwalad man so liket tan gayaga, 

tan saray kantan pangidayew tan pisalamat ed siak. 

   


4 “Dengel yo ak, sikayo ran totook, 

dengel yoy ibabagak: 

Iter koy bangat ko ed saray bansa; 

mangiter ed sikara na liwawa iray ganggan ko. 


5 Masiglat ak ya onsabi ta ilaban ko ra; 

asingger lay agew na panalok; 

Siak a dili so manoley ed saray bansa. 

Saray arawin dalin aalagaren da ak ya onsabi: 

siilalo ran manaalagar ed siak a mangilaban ed sikara. 


6 Tangay kad katawenan; nengneng kad mundo! 

Naandipat a singa asewek so katawenan; 

nabuyak a singa daan a kawes so mundo, 

tan ompatey a singa apangat iray totoo to. 

Balet mansiansia so kilalaban ya iter ko, 

ag mangangga so pananalok. 

   


7 “Dengel yo ak, sikayon makaamta na inkatonung, 

sikayo ran mabmabli ed puso, yoy bangat ko. 

Ag kayo natatakot no balbalawen tan pabpabaingan kayo na saray totoo; 


8 naandipat iran singa ataboney a kawes! 

Balet mansiansia so kilalaban ya iter ko; 

say pananalok nasungdoan toy amin a panaon.” 

   


9 Liing ka pa, Katawan, ta tulongan mo kami! 

Ikanam pa so pakayarim ta ilaban mo kami; 

ikanam pa a singa ginawam nen saman. 

Sika so nantetegteg ed Rahab* a dragon ed dayat. 


10 Sika met so amaekat ed dayat 

tan nanggawa kay dalan a binmeltang ed dayat, 

pian makadalan ira may iyaagel mo. 


11 Onsabin magaygayaga ed Jerusalem 

ira may inyagel mo, 

mankanta tan maneyag ira lapud liket. 

Manliket ira ed ando lan ando, 

naandi lad bilay da so ermen tan dageyem. 

   


12 Say Katawan kuanto, 

“Siak so mamapabiskeg ed sikayo. 

Akin et takotan yoy too ya ompatey, 

ya ag mambayag a mambilay a singa dika? 


13 Alingwanan yo lay Katawan a nanggawad sikayo, 

ya angipanat ed katawenan 

tan angiletneg na saray pundasion na mundo? 

Akin et antakot kayo lawas ed 

pasnuk da ray mamapairap ed sikayo, 

saray sipaparaan a maneral ed sikayo? 

Ag kayo la nadiwit na ontan lan pasnuk da. 


14 Ag mabayag nabolus la ray priso; 

mambilay ira na andokey 

tan nawalaan ira na amin a nakaukolan dan kanen. 

   


15 “Siak so Katawan a Dios yo; 

kikimbogen koy dayat 

tan panuungolen ko ray daluyon to. 

Yahweh a Makapanyarin-amin so ngaran ko! 


16 Impanat† koy katawenan tan 

inlirak iray pundasion na mundo; 

kuankod saray totood Jerusalem, ‘Sikayo ray totook! 

Iter kod sikayo ray salitak, 

tan iyaagel ta kayo diad panamegley na dilin limak.’ ” 

   

Say Kasamputan na Kairapan na Jerusalem 


17 Jerusalem, liing ka! 

Molagat ka tan bangon ka! 

Inminom kad kupa na dusa 

a diad pasnuk na Katawan et inter tod sikan inomen mo; 

ininom mo, et nampadongilngil ed sika. 


18 Anggapoy mangiwanwan ed sika, 

anggapod saray totoom 

so mangitabin ed sika. 

   


19 Duaran deral so dinmalan ed sika: 

dineral na bakal so dalin mo 

tan naerasan iray totoom. 

Anggapoy siopaman a mangabagey ed sika. 


20 Diad suyok na balang dalan 

mamparogsod kapoy iray totoom; 

singa ra ulsan narel ed iket na umaanop. 

Alikna ray sulit na pasnuk na Dios. 

   


21 Sikayon maniirap a totood Jerusalem, 

sikayon mandongilngil a singa kayo abuek, 


22 iyaagel kayo na Katawan a Dios yo tan kuanto, 

“Eekalen koy kupan inter kod sikayo lapud pasnuk ko. 

Ag yo la nepeg ya inomen so alak a makapadongilngil ed sikayo. 


23 Iter ko lad saray nampapairap ed sikayo, 

saray amarokul ed sikayo ed saray dalan, 

insan da kayo ginagatinan a singa kayo dotak.”  

Iyagel na Dios so Jerusalem 


1 Jerusalem, mampabiskeg ka tan mampatalonggaring ka lamet! 

Masanton siudad na Dios, kawesan moy sikan dili na kagalangan! 

Ag lan balut looban na saray pagano iray puirtam. 


2 Pokpokan moy dabuk ed sikan dili, O Jerusalem! 

Bangon kad dabuk tan yorung kad tronom! 

Okbar yoy golunggolung ya akasinger ed sikayo, 

sikayon adakep a totood Sion! 


3 Say Katawan a Dios kuantod saray totoo to, “Nen nagmaliw kayon aripen, anggapoy kuartan imbayar; ontan met anggapoy kuartan ibayar diad panondon ed sikayo. 
4 Nen linma kayon nanayam a sangkaili ed Egipto, linma kayod dilin linawa yo; balet say Asiria inala to kayod pasootan tan anggapo so antokaman ya imbayar to. 
5 Natan say agawad sikayod Babilonia et singa samay agawa lad sikayo nen saman; aripen kayo, balet anggapoy antokaman ya imbayar. Saray manooley ed sikayo et mapaatagey tan malastug ira tan lawas dan ipapanengneng so ag da pangingalngalep ed siak. 
6 Onsabiy agew a birbiren yon siak so Dios tan siak so akisalita ed sikayo.” 


7 Agaylay abig a nengnengen so 

ibabaki ya onsasabin bebeltangen toy kapalandeyan 

a taruk toy maung a balita, say balita na kareenan! 

Ibabawag toy pananalo tan kuantod Sion, 

“Ari so Dios mo!” 


8 Maneeyag iray mangguaguardiad siudad, 

mambabansag iran oneeyag lapud liket. 

Nanengneng dad dilin mata ra 

so ipapawil na Katawan ed Sion. 

   


9 Ikasil yoy pankanta yo lapud liket, 

sikayo ran deral-deral na Jerusalem! 

Ta say Katawan iyagel toy siudad to tan ligliwaen to ray totoo to. 


10 Ikana na Katawan so masanton pakayari to; 

ilaban to ray totoo to, 

tan nanengneng ya na sankamundoan. 


11 Ag yo sasaewen a taynan so Babilonia, 

amin yon umaawit na saray kagawaan na Timplo. 

Ag yo didiwiten so antokaman a marotak onung ed ganggan; 

pansiansia yon masanto so sikayon dili tan taynan kayo. 


12 Ag kayo natan nepeg ya ontaynan a magangganat; 

ag yo ipapasen ya onlilimot kayon ontaynan. 

Say Katawan a Dios yo so mangiwanwan ed sikayo 

tan mangyagel ed sikayod amin a dapag. 

Say Maniirap ya Aripen 


13 Say Katawan kuanto, 

“Maung so kasumpalay kimey na aripen ko; 

ontan lay kitanduro tan kigalang to. 


14 Amayamay iray atalagnaw nen anengneng day aripen ko; 

asugat-sugat so intiron laman to kanyan singa aliwa lan tooy nengneng to. 


15 Balet natan amayamay a bansay mankelaw ed sikato, 

tan diad pankelaw da ray arari ag ira makaskasel. 

Nanengneng tan natalusan day ag da ni akabatan nen saman.”  

 53


1 Onebat iray totoo, 

“Siopa kasiy anisia ed ibabalita mi natan? 

Siopa kasiy akabirbir ed pakapanyari na Katawan ed sayan agawa? 


2 Linawa na Katawan a say aripen to 

et ontubo a singa tanaman a say kawalaay lamut to diad amagan dalin. 

Aliwa-liwa so inalageyan to odino nengneng to, 

kanyan ag itayo naayat ya onlinggis ed sikato. 

Anggapoy karakpan ed sikato, 

kanyan ag itayo natanggoyur ya onsingger ed sikato. 


3 Binabalaw tan impopolisay na totoo; 

intepel toy kairapan tan sulit. 

Anggapoy anggan onnengneng ed sikato— 

ag inasasikaso na totoo a singa anggapoy kabaliksan ton too. 

   


4 “Balet intepel toy kairapan a nepeg tayo komun a nanirapan, 

say sulit a nepeg tayo komun a nilikna. 

Ingen say abaloan tayo samay kairapan to 

et dusan inter na Dios ed sikato. 


5 Balet asugat-sugat lapud saray kasalanan tayo, 

apekpekpek lapud saray kaogsan a ginagawa tayo. 

Apaabig itayo lapud dusan nilikna to; 

lapud saray siplat a dinmadapod laman to pinmawil so gendat a biskeg tayo. 


6 Nen saman singa tayo saray karniron abalang, 

manaakar ed dilin dalan to so balang sakey ed sikatayo. 

Balet impasakbat na Katawan ed sikato 

so dusan kanepegan tayo. 

   


7 “Mapalaloy inkairapan to, balet sipapaabeban nantepel; 

ag ton balut nambalikas na anggan sakey a salita. 

Aliling toy sakey a kordiron magano lan patasen, 

singa sakey a karniron magano lan katliay bago, 

ag ton balut nambalikas na anggan sakey a salita. 


8 Inerel da tan sinintinsiaan da, insan da tinengneng a pateyen, 

et anggapoy wala ed saray totoo so nansumpalan to. 

Pinatey lapud saray kasalanan da ray totoo tayo. 


9 Nisorub ed lobuk a kaiba to ray totoon maoges; 

nipompon a kaiba to ray totoon mayaman, 

anggaman ya ag balut nanggaway kaogsan 

odino nantila.” 

   


10 Say Katawan kuanto, 

“Linawak a sikatoy manirap; 

sakey a bagat a makapirdonay kasalanan so impatey to. 

Kanyan nanengneng to ray kabyangay boleg to; 

andokey so pambilay to, 

tan diad panamegley to maung so pansumpalay getmak. 


11 Kayari na panirap to legan ton 

mambilay, nawalaan lamet na gayaga; 

naamtaan to ya aliwan andi-kakanaan so impanirap to. 

Say matoor ya aripen ko a pakakaliketan ko 

et sakbaten toy dusa na amayamay a totoo 

tan, lapud sikato, pirdonaen ko ra. 


12 Kanyan itdan ko na pasen na kagalangan, 

sakey a pasen a nakaiba to ray matalonggaring tan makapanyarin totoo. 

Sibobolus ton inter so bilay to 

tan say impatey to kapara na impatey na saray totoon maoges. 

Inala toy pasen da ray amayamay a makasalanan 

tan impikasi ton napirdona ra.”  

Say Panangaro na Katawan ed Israel 


1 Jerusalem, singa ka biin lepes, 

balet natan makapankanta tan makapaneyag ka lapud liket. 

Nawalaan ka natan na saray anak 

a dakel ni nen saray anak na biin ag balut tinaynan na asawa to. 


2 Pabaleg moy tuldan panaayaman mo; 

parokey moy singer to tan paletan mo ray palpal to! 


3 Paawangen moy ketegan mo ed amin a dapag; 

nabawi na saray totoo so dalin 

a panaayaman natan na saray arum a bansa. 

Napano na saray totoo iray 

siudad ya ataynan ira natan. 

   


4 Ag ka natatakot—ag ka la napelag ed kababaingan; 

ag ka la napaabeba. 

Nalingwanan moy kalamangan mo nen malangwer ka nin asawan bii, 

tan say ontan lan kaermenan mon sakey a balo. 


5 Magmaliw a singa asawam a laki so Amalsad sika— 

Yahweh a Makapanyarin-amin so ngaran to. 

Ilaban ka na masanton Dios na Israel— 

sikatoy manoley ed intiron mundo. 

   


6 Israel, singa ka malangwer ya asawan bii, 

a tinaynan na asawa to kanyan mapalaloy segsegang mo. 

Balet tinawag ka lamet na Katawan a kuanto, 


7 “Diad maganon bekta tinaynan ta ka; 

balet lapud ontan lan panangarok ed sika sayakopen ta ka. 


8 Diad maganon bekta tinaynan ta kan walay pasnuk ko, 

balet andi-anggaan kon ipanengneng so panangarok ed sika.” 

Saya sirin so ibabaga na Katawan a mangilalaban ed sika. 

   


9 “Nen panaon nen Noe insipan ko 

ya ag ko la delapen so intiron mundo. 

Isipan ko natan ya ag ak la mampasnuk ed sika; 

ag ta ka la pampasnukan odino dusaen. 


10 Nayarin nakusbo ray kapalandeyan tan saray kapokdulan, 

balet ag manganggay panangarok ed sika; 

Ando lan andon sumpalen koy sipan kon mangiter na kareenan.” 

Saya sirin so ibabaga na Katawan a mangaarod sika. 

Say Balon Jerusalem 


11 Say Katawan kuanto, 

“O Jerusalem, sika a maniirap tan kaskasian a siudad, 

tan anggapoy manligliwad sika, 

saray mabmablin bato so ikanak ed pamaalagey ko lamet na saray pundasion mo. 


12 Rubi ray ikanak ed pangipaalagey kod saray torim, 

bato ran mankidyam a singa apoy iray ikanak ed saray puirtam, 

tan alahas iray ikanak ed padir. 

   


13 “Siak a dili so mambangat ed saray totoom 

tan mangiter ed sikara na ontan lan aligwas na bilay. 


14 Say inkatonung tan say kaptekan so mamabiskeg ed sika. 

Niarawi ka ed kaatapan na panamairap tan panagtaktakot. 


15 No walay ondogpad sika, 

ondogpa ya anggapoy abuloy ko; 

Natumba so siopaman ya onlaban ed sika. 


16 “Pinalsak so pumapanday 

a mampaparlang na apoy tan mamipitpit na saray gawaen ya armas. 

Pinalsak met iray sondalo, 

a mangikakana na saray armas a pamatey. 


17 Balet anggapoy armas a makapasakit ed sika; 

walay niebat mo ed amin a mangakusa ed sika. 

Iyagel ko ray aripen ko tan panaloen ko ra.” 

   

Say Katawan so nansalita.  

Iyapay na Dios so Panangasi to 


1 Say Katawan kuanto, 

“Dago kayo, amin yon napgaan—niay danum! 

Dago kayo, sikayon anggapoy kuarta— 

manaliw kayoy trigo tan mangan kayo! 

Dago kayo! Manaliw kayoy alak tan gatas— 

anggapoy nepeg yon bayaran! 


2 Akin et gagastosen yoy kuarta yo ed antokaman ya ag makapenek? 

Akin et gagastosen yoy suildo yo, et siansian narasan kayo? 

Dengel yo ak tan gawa yoy ibabagak, 

et manliket kayo ed sankananaman iran kakanen. 

   


3 “Dengel kayo natan, sikayon totook, tan dago kayod siak; 

dago kayod siak et nawalaan kayoy bilay! 

Ando lan andoy pisipanan kod sikayo 

tan iter kod sikayoy bindision ya insipan kod kinen David. 


4 Ginawak a pangulo tan manoley si David ed saray bansa, 

tan diad panamegley to impanengneng kod sikaray pakayarik. 


5 Tawagen yo natan iray arum a bansa; 

ag da kayo amta nen saman, 

balet natan mambabtik iran ondago a mikasakey ed sikayo! 

Siak, say Katawan a Dios yo, say masanton Dios na Israel, 

so makaoley ed pakasumpal ed saya; 

itdan ta kayo na kagalangan tan dayew.” 

   


6 Pawil kayod Katawan tan mampikasi kayod sikato, 

natan ta asingger ni. 


7 Saray makasalanan a totoo et ibeneg da komun so kabibilay da 

tan omanen day panagnunot da. 

Ompawil ira komun ed Katawan a Dios tayo, 

ta mapangasi tan sipaparaan a mamirdona. 

   


8 Say Katawan kuanto, 

“Saray kanunotan ko et aliwan singa saray kanunotan yo, 

tan saray kagagawak et aliwan singa saray kagagawa yo. 


9 No panoy kaatagey na saray katawenan ed mundo, 

ontan met so kaatagey na saray kagagawa tan saray kanunotan ko ed saray kagagawa tan saray kanunotan yo. 

   


10 “Say salitak ed singa yilo tan singa oran 

ya ompepelag a manlapud tawen a manalog ed dalin. 

Patutuboen da ray tanaman a mangiiter na bokel ya itanem tan say bunga a kanen. 


11 Ontan met so pagmaliwan na salitan ibabalikas ko— 

ag ompawil ed siak ya anggapoy agawaan to; 

sumpalen toy antokaman a ginetmak tan gawaen toy angibakian kon gawaen to. 

   


12 “Maliket kayon ontaynan ed Babilonia; 

mareen kayon nipaway ed siudad. 

Mankanta ray kapalandeyan tan saray kapokdulan, 

tan mantipak ed liket iray kakiewan. 


13 Ontubo ray kiew a sipris ed pasen a kawalaan da ray sabitan natan; 

ontubo ray kiew a mirtil ed pasen a totobuan natan na saray ambabaing. 

Sikato yay tanda a mansiansia lawas, 

sakey a tanda a mangipanunot ed ginawak, siak a Katawan.”  

Amin a Bansa Napisakop ed Olupan na saray Totoo na Dios 


1 Say Katawan kuantod saray totoo to, “Gawa yo so katonungan tan kaptekan, ta ag mabayag ilaban ta kayo. 
2 Bindisionan ko ray totoon ngingilinan da lawas so Agew na Panagpainawa tan ag da susumlangen so ganggan nipaakar ed sayan agew. Bindisionan ko ray ag manggagawa na antokaman a kaogsan.” 


3 Say toon taga arum a bansa ya akikasakey ed saray totoo na Katawan et ag to nepeg ya ikuan, “Say Katawan ag to ak pangigalangen a kaibak iray totoo to.” 

Say toon kapun ag ton balut nepeg a nunoten a lapud ag to makaanak et ag to makapikasakey ed saray totooy Dios. 
4 Say Katawan kuantod satan a too, “No ngilinan moy Agew na Panagpainawa tan gawaen moy makapaliket ed siak tan matoor mon sumpalen so impisipanan ko, 
5 nanunotan ed Timplok tan diad saray totook so ngaran mo. Mabayag ni so pakanunot ed sika nen say no wala ray anak mon lalaki tan bibii. Ag kan balut nalingwanan.” 


6 Say Katawan kuantod saray sangkailin nagmaliw a kabyangan na saray totoo na Katawan, a mangaaro tan manlilingkur irad sikato, ngingilinan day Agew na Panagpainawa, tan matoor dan susumpalen so impisipanan to: 
7 “Iyakar ta kayod Sion, say masanton palandey* ko, panliketen ta kayo ed dalem na abung kon panagpikasian, tan awaten ko ray bagat ya isaklang yod altar ko. Natawag so Timplok ya abung na panagpikasian na saray totoo ed amin a bansa.” 


8 Say Katawan a Dios ya angisempet ed saray totoo ton Israel manlapud saray bansan nibantakan da et insipan to a pikasakeyen to nid sikara iray arum a totoo. 

Adusa ray Pangulo na Israel 


9 Say Katawan imbaga tod saray arum a bansa ya ondago ran singa saray ayayep ed takel tan buagen da ray totoo to. 
10 Kuanto, “Amin da ray pangulo a kanepegan day mamasakbay komun ed saray totook et bulag ira! Anggapoy amta ra. Singa ra bantay ya aso ya ag makadangul—mandokdokul ira labat a mankogkogip. Agaylay panlabay dan onogip! 
11 Singa ra masisiban aso ya ag balut napepesel. Anggapoy pakatalus da ra yan pangulo. Gagawaen na balang sakey ed sikara so labay to tan say dilin pankaabigan to so aanapen to. 
12 Sarayan bueken kuanda, ‘Mangala tayoy alak tan maninom tayoy laba-labay tayo! Nabwas lalon maliket tayo, ta dakel niy alak a nainom tayo nen say natan.’ ”  

Kabosul na Dios so Pididios na Israel ed saray Talintao 


1 Ompatey iray matonung, et anggapoy toon makatalus odino mangabagey. Balet no ompatey ira, anggapo lay makasigensigen ed sikara. 
2 Ta diad ipatey na saray totoon matonung nagamuran day kareenan tan inawa. 


3 Dago kayo dia a pasintinsiaan, sikayon makasalanan! Anggapoy pidomaan yod saray managanito, managkalugoran, tan saray marotak a bibii. 
4 Siopay luludlureyen yo? Sikayon matitila, siopay kakantiawan yo? 
5 Igagalang yo ray diriyos na inkabona diad panaakdulan yod silong na saray masanton kiew yo. Ibabagat yo ray anak yo diad saray ongib na ankakabaleg a bato diad gilig na saray kolus. 
6 Mangaala kayod man na saray pino-pinon bato, insan igagalang yo ran diriyos. Iibungan yo ra na alak a pinagkabagat ed sikara tan iyaakaran yo ra na saray bagat a trigo. Abaloan yon napapaliket yo ak ed saraya? 
7 Kalab-kalab kayod tagey na kapalandeyan a mangisaklang diman na saray bagat tan diman kayo met manaakdulan. 
8 Ililira yod saray beneg na kaput yo iray mabanbanday a talintao yo. Ikakaindan yo ak; manlalabus-lakseb kayo, insan kayo onsasapat ed saray ankakabaleg a katri yo a kaiba yo ray kainarowan yon uupaan yo tan diman yo ra aakdulan. Diman yo pepeneken so kaliktan na laman yo. 
9 Popoyukan yoy laman yo na saray nandoroman pabalingit, insan kayo mangigalang ed dios a Moloc. Diad pananap yo na saray diriyos ya igalang yo, mangibabaki kayod ararawin pasen, ya anggan diad pasen a panaayaman da ray inaatey. 
10 Pakekesawen yoy sikayon dili diad panaanap yo na arum a diriyos, balet ag yo totondaan so mananap. Nununoten yo a pabibiskegen kayo na saray mabambanday a talintao yo, kanyan ag kayon balut nakekesawan. 


11 Say Katawan kuanto, “Siopa ra yan diriyos a mamapatakot ed sikayo, kanyan tilatilaan yo ak tan sigput yo ak lan lilingwanan? Tinondaan yo lay pangigagalang yod siak lapud abayag ak ya ag oneseesel? 
12 Abaloan yo a maung so gagawaen yo, balet iparontal koy kagagawa yo, et ag kayo natulongan na saray talintao yo. 
13 No onkerew kayoy tulong, pailaban kayod saratay talintaoy diriyos yo. Diad sakey a siplug na dagem, nibantak ira! Balet saray manmamatalek ed siak et nakayaryan day dalin tan igalang da ak ed Timplok.” 

Insipan na Dios so Ontulong tan Mamaabig 


14 Say Katawan kuanto, “Papawil yod siak iray totook. Ekal yo ray amin a makasbel ed dalanen da! Manggawa kayoy dalan tan iparaan yo! 


15 “Siak so atagey tan masanton Dios a mambibilay ed ando lan ando. Manaayam ak ed atagey tan masanton pasen, balet manaayaman ak met ed kawalaan da ray mapaabeba tan magbabawin totoo, pian nipawil koy biskeg na linawa ra tan say ilalo ra. 
16 Initdan ko na bilay iray totook, tan ag ko ituloy so pangakusak ed sikara odino pamasnuk kod sikara ed ando lan ando.* 
17 Akapasnuk ak ed sikara lapud kasalanan da tan say inkaagom da, kanyan dinusak ira tan inkaindan ko ra. Balet anawet so olo ra tan intuloy dan inonur so labay da. 


18 “Anengneng koy ginagawa ra, balet paabigen ko ra. Iwanwan ko ra tan tulongan ko ra, ta ligliwaen ko ray maermen. 
19 Itdan ko ran amin na kareenan, amin da ray walad arawi tan saray walad asingger! Paabigen ko ray totook. 
20 Balet saray totoon maoges singa ra madaluyon a dayat, a dotak tan linang so isasakbit da. 
21 Anggapoy kareenan da ray makasalanan,” kuay Katawan.  

Say Tuan Panagayuno 


1 Say Katawan kuanto, “Eyag kayod anggaay nayarian yo! Ibaga yod saray totook ya Israelita iray kasalanan da! 
2 Inagew-agew da ak ya igagalang, tan ibabaga ra a maseet iran mangaamta na linawak tan mangoonur na saray ganggan ko. Kekerewen dad siak ya itdan ko ray matonung iran ganggan tan maliket ira konon mangigagalang ed siak.” 


3 Tepet na saray totoo, “Akin et manayuno kami no ag lamlamang imanoen na Katawan so panayuno mi? Akin et manayuno kami anta ag met lamlamang imanoen na Katawan so ag mi pangan?” 

Say Katawan kuantod sikara, “Say katwaan to ibabansag yod panagayuno yo so panggagawa yoy pankaabigan yon dili tan say pamapairap yod saray kumikimey yo. 
4 Say panaayuno yo pagmamaliwen to kayon maruksa, tan mankokolkol kayo tan manlalaban kayo. Abaloan yo dengelen ko ray pikakasi yo lapud sayan panagayuno yo? 
5 No manaayuno kayo, papairapen yoy sikayon dili; itetewek yon singa dika so olo yo tan mangyaaplag kayoy sako tan tatayakan yoy dapul so dokulan yo. Ontan so tatawagen yon panagayuno? Abaloan yon manliket ak ed satan? 


6 “Say labay kon panagayuno saya: Okbar yoy golunggolung na panamairap tan ekal yoy pako na panagpikewet yo ed inkatonung, tan ibolus yo ray napapairap. 
7 Itdan yo na kakanen iray narasan tan parawes yod kaabungan yo ray mairap-bilay ya anggapoy abung. Itdan yo na kawes iray anggapoy nipales, tan ag yo papaliisay pakatulong yod saray kakanayon yo. 


8 “Diad satan say panangasik onwandag ed sikayo a singa ibutay na agew ed kabwasan tan onabig a tampol iray sugat yo. Wala ak lawas ed dikingan yo a mangilaban ed sikayo; say kiwawalak et iyagel to kayo ed anggan iner a pasen. 
9 No mampikasi kayo, ebatan ta kayo. No ontawag kayod siak, eselan ta kayo. 

“No patondaen yoy panamairap yod kapara yon totoo, say panangipanengneng yoy panagbosul yo, tan say panagsalita yoy maoges; 
10 no itdan yoy nakan iray narasan tan iter yoy nakaukolan da ray walad pankaukolan, magmaliw a singa liwawad kaagwan so bilonget ed liber-liber yo. 
11 Iwanwan ta kayo lawas tan penekan ta kayo na maabig iran bengatla. Pansiansiaen ta kayon mabiskeg. Magmaliw kayon singa sakey a tanamanan a walay daakan a danum to, singa sobul na danum ya ag balut naekatan. 
12 Pasimbaloen ya ipaalagey na saray totoo yo iray abayag lan aderal-deral ya ayaman yo, ipaalagey da ra lamet ed saray daan a pundasion. Natawag kayo a totoon angipaalagey lamet ed saray ageba tan saray aderal-deral ya abung.” 

Say Tumang ed Panngilin ed Agew na Panagpainawa 


13 Say Katawan kuanto, “No ipasen yon masanto so Agew na Panagpainawa tan ag yo anapen so pankaabigan yon dili ed satan ya agew; no pablien yo so masanton agew ko tan pagalangan yo diad ag yo pambiahi, pankimey, odino pansalita na andi-kabaliksan diad satan ya agew, 
14 narumog yod satan so liket ya iter na panlingkur ed siak. Pagmaliwen ta kayon galgalangen na sankamundoan, tan manliket kayo ed panayam yo ed dalin ya inter kod laki yon Jacob. Siak, say Katawan, so nansalita.”  

Binosul na Propita iray Kasalanan na Totoo 


1 Ag yo nununoten a say Katawan et makapoy, kanyan ag to kayo nilaban odino telek, kanyan ag to kayo narengel no onkerew kayoy tulong! 
2 Saray kasalanan yo so makasengeg na ag to idengel ed sikayo. Saray kasalanan yo so mamapasian ed sikayo ed Dios no mangigalang kayod sikato. 
3 Nankasalanan kayod panagtila yo, panagduksa yo, tan panagpatey yoy too. 


4 Mangisesegep kayoy kaso ed korti, balet andi kayo ed katonungan. Saray tila so panmamatalkan yod panalo yo. Papasakitan yo ray arum a totoo diad panggagawa yod saray maoges a plano yo. 
5-6 Aliling day iknul na nanditan oleg iray maoges a pankokomplut yo. Ompatey so mangan na iknul, ta no teraken mo oleg so ompaway! Anggapoy kaabigan a niiter ed sikayo na saray pankokomplut yo—singa ra andi-kakanaan a kawes a ginawad linat na genggeng! 
7 Maoges lawas iray plano yo, tan agaylay siglat yon manumpal. Bengat-bengat kayon mamapatey na saray totoon anggapoy kasalanan. Deral tan bagbag so ititilak yo ed inerman a laen yo, 
8 tan maatap so bilay na amin a too no siber-siber kayo. Andid katonungan iray amin a gagawaen yo. Pikewet a dalan so totombuken yo, tan maatap so bilay na amin a manakar ed satan a dalan. 

Impatwa na saray Totoo so Kasalanan da 


9 Saray totoo kuanda, “Amta tayo la natan no akin et ag itayo iyagel na Dios ed saray mamapairap ed sikatayo. Pampipilalekan tayoy liwawan pankurangan, balet bilonget labat ya amin so wala, 
10 tan solingsoling itayon singa tayo bulag. Nipapatakba itayo anggan kagkaagwan; singa itayo manaakar ed labi, singa tayo walad ambilonget a pasen a panaayaman da ray inaatey. 
11 Ataktakot tan maerermen itayo. Pampipirawatan tayon say Dios ilaban to itayod kakairapan tan kalalames tayo, balet anggapoy naalagar tayo. 


12 “Katawan, amayamay iray kaogsan a ginagawa mi sumpad sika. Aakusaen kami na saray kasalanan mi. Malinew so pakaamta mid saray kasalanan mi. 
13 Sinmumpa kamid sika, impolisay mi ka, tan ag mi ka inonur. Pinapairap mi ray arum tan inmarawi kamid sika. Pikewet iray kanunotan mi; tila ray salita mi. 
14 Apaarawi lay inkatonung, tan ag makaasingger lay kaptekan. Niparokul ed plasa so katwaan, tan anggapod may pasen na inkatoor. 
15 Nanaandipat lay amin ya inkatoor kanyan siopamay ontondan manggaway kaogsan et sikato so panggawaan day kaogsan.” 

Imparaan na Katawan so Pangyagel tod saray Totoo to 

Anengneng ya na Katawan, et naermenan lapud inkaandi na inkatonung. 
16 Mankelaw ed impakanengneng to ya anggapoy ontulong ed saray napapairap. Kanyan ipakana toy dilin pakayari to ed pangyagel tod sikara tan say panalo to. 
17 Isolung ton singa kawes a mital ed pagew to so inkatonung, tan singa hilmit so pakayarin mangilaban. Kawesan toy sikaton dili na ontan lan pampilalek a mametek ed saray pikewet tan say panusa tan pamales ed saray maoges a paniirapan na saray totoo. 
18 Dusaen to ray kalaban to onung ed saray ginawa ra, pati saray manaayam ed saray arawin dalin. 
19 Amin a totoo, manlapud bokig ya anggad sagur, takotan day Katawan tan say baleg a pakayari to. Onsabi a singa maples ya ilog, singa mabiskeg a dagem. 


20 Say Katawan kuantod saray totoo to, “Onla ak ed Jerusalem a mangyagel tan mangilaban ed amin yon angibeneg ed saray kasalanan yo. 
21 Saya so pisisipanan kod sikayo: Initdan ta kayo na pakayarik tan inyawat ko ray bangat kod sikayo a kayaryanen yo ra ed anggad angga; et manlapud natan ya anggad angga nepeg ya onuren yo ak tan ibangat yo ray anak yo tan saray kabyangay boleg yo ya onuren da ak.”  

Say Kagalangan na Jerusalem ed Arapen a Panaon 


1 Bangon ka, Jerusalem, tan sinag kan singa agew; 

Onsisinag ed sikay kagalangan na Katawan! 


2 Nakobutan na bilonget iray arum a bansa, 

Balet onsinag ed sika so silew na Katawan; 

Mansiansiad sikay liwawa na kiwawala to. 


3 Onsingger ed silew mo iray bansa, 

Tan onsingger ed ibutay na balon agew mo iray arari. 

   


4 Nengneng kad kaliber-liber mo, tan imanom no antoy nagagawa: 

Mantitipon iray totoom ya onsempet la! 

Manlapud arawin pasen iray anak mon lalaki; 

Naawit a singa ogogaw iray anak mon bibii. 


5 Nanengneng mo yan nagawa, et nalimbos kay liket; 

Manlukso-lukso ka lapud liket mo. 

Niakar ed sika iray kayamanan na saray bansa; 

Onsabin manlapud biek na dayat iray kayamanan da. 

   


6 Manlapud Madian tan Efa onsabi ray baleg ya olup na kamilyo. 

Manlapu rad Seba a sankaawit day balituk tan insinso. 

Saray totoo ibaga ray maung a balitan nipaakar ed ginawa na Katawan! 


7 Amin da ray karniro ed Kedar tan Nebayot 

Niakar iran para bagat ed sika 

Tan nibagat irad altar a pamaliket ed Katawan. 

Pagmaliwen na Katawan a lalon mapagalang so Timplo to. 

   


8 Anto ra yan bapor a singa lorem so panlalayag da? 

Singa ra malapatin onsesempet la? 


9 Bapor iran manlalapud arawi ran bansa, 

Sankaawit da ray onsempet lan totoo na Dios. 

Sankaawit na saray totoo so balituk tan pilak 

A pamagalang ed ngaran na Katawan, 

Say masanton Dios na Israel, 

Ya impagmaliw ton galangen na amin a bansa iray totoo to. 

   


10 Say Katawan kuantod Jerusalem, 

“Pasimbaloen ya ipaalagey na saray sangkaili iray padir mo, 

Tan panlingkuran ka na saray arari ra. 

Diad gaway pasnuk ko dinusa ta ka, 

Balet natan abageyen tan kasian ta ka. 

   


11 Agew-labin silolokas naani iray puirtam, 

Pian saray ararid bansa 

Nayarin iyakar dad sika iray kayamanan da. 


12 Balet sigput a naderal iray bansa 

Ya ag manlilingkur ed sika. 

   


13 “Saray kiew a saleng, sipris, juniper, 

Saray sankaabigan a kiew ed katakelan na Libano, 

Et niakar ira a pamaalagey lamet ed sika, O Jerusalem, 

Pamarakep ira ed Timplok, 

Pian magmaliw a galgalangen so siudad ko. 


14 Saray anak na saramay nampapairap ed sika et ondago ra 

Tan ondakmomo ra a pamagalang dad sika. 

Amin da ra may nambabalaw ed sika et igalang da kad saliyan mo. 

Tawagen da kan ‘Say Siudad na Katawan.’ 

‘Sion, say Siudad na masanton Dios na Israel.’ 

   


15 “Ag ka la nikaindan tan nabosul, 

Sakey a siudad ya ataynan tan apaolyan. 

Pagmaliwen ta kan matalonggaring tan marakep, 

Sakey a pasen a kawalaay gayaga a mansiansia. 


16 Talimaen ka na saray bansa tan saray arari 

A singa pangaasikaso na ina ed anak ton melag. 

Naamtaan mo a siak, so angilaban ed sika, 

Ya ibobolus ka na makapanyarin Dios na Israel. 


17 “Balituk so iyakar kod sika, aliwan gansa, 

Pilak tan gansa, aliwan balatyang tan kiew, 

Balatyang, aliwan bato. 

Ag ka la pairapen na saray manoley mo; 

Panoleyen ko ra ed inkatonung tan kareenan. 


18 Ag la narengel iray tanul na panamairap; 

Anggapo lay nagawan panagderal ed dalin mo. 

Magmaliw ak a singa padir a mangyagel ed sika. 

Idayew mo ak lapud inlaban ta ka. 

   


19 “Diad satan aliwa lan agew so manliwawad sika no agew 

Odino say bulan so silew mo no labi; 

Ta siak a Katawan so magmaliw ya andi-anggaan a silew mo; 

Onsinag ed sika so silew na kagalangan ko. 


20 Mangangga ray agew na ermen mo. 

Siak a Katawan so magmaliw ya andi-anggaan a silew mo, 

Manganggan onsinag so agew tan say bulan, 

Balet mansiansia ak ya onsinag. 


21 Magmaliw a matonung ya amin iray totoo, 

Tan kayaryanen dan ando lan ando so dalin. 

Intanem ko ra, ginawak ira, 

A mangipatnag ed amin a totoo na inkatalonggaring ko. 


22 Anggan say sankamelagan tan sankamugmoan a pamilyam 

Magmaliw a singa matalonggaring a bansa. 

No onsabiy niganan panaon, 

Masiglat ko yan sumpalen. 

Siak so Katawan!”  

Say Maung a Balita na Kilalaban 


1 Say Katawan a Dios pinano to ak na ispiritu to. 

Pinili to ak tan imbaki to ak 

A mangibagad saray mairap-bilay na maung a balita. 

Mamaabig ed saray maermen, 

Mangibawag na kawayangan ed saray adakep 

Tan mangibolus ed saray priso. 


2 Imbaki to ak a mangibawag 

A say panaon sinmabi la 

A say Katawan ilaban to ray totoo to 

Tan taloen to ray kalaban to. 

Imbaki to ak a manligliwad amin a maermen, 


3 A mangiter ed saray maneermen ed Sion 

Na liket tan gayaga, aliwan ermen, 

Sakey a kanta na dayew, aliwan ermen. 

Magmaliw iran singa saray kiew 

A say Katawan a dili so angitanem. 

Say inkatonung so gawaen dan amin, 

Tan nadayew so Dios lapud ginawa to. 


4 Ipaalagey da lamet iray siudad ya abayag la ran aderal-deral. 

   


5 Totook ira, panlingkuran kayo na saray sangkaili. 

Komponien da ray ayayep yo, 

Dalusan da ray dalin yo, tan 

asikasoen da ray kaubasan yo. 


6 Natawag kayo a papari na Katawan, 

Saray aripen na Dios tayo. 

Manliket kayod kayamanan na saray bansa 

Tan ikinon yon kayaryan yo ra. 


7 Angangga lay kababaingan tan say inkaandian yoy kagalangan. 

Manayam kayod dilin dalin yo. 

Tan nadoblian so kayamanan yo; 

Mansiansiad ando lan ando so liket yo. 

   


8 Say Katawan kuanto, 

“Inarok so inkatonung tan kabosul koy panagpairap tan panaggaway kaogsan. 

Tumangan kon tumangan iray totook 

Tan migawaan ak ed sikara na sipanan ya andi-anggaan. 


9 Ombantug irad saray bansa; 

Nakabatan na balang sakey a makanengneng ed sikara 

A sikaray totoon binindisionan ko.” 

   


10 Manliket so Jerusalem lapud ginagawa na Katawan. 

Sikatoy singa nubian akasolung na kawes a para kasal to. 

Say Dios kinawesan to na kilalaban tan pananalo. 


11 Anggapoy duaruwa ya ombasik tan ontubo iray bokel a nisibwag ed dalin, 

Ontan met ya anggapoy duaruwan ilaban na Katawan a Dios iray totoo to, 

Tan idayew na amin da ray bansa.  

1 Mansalita ak a pamabiskeg kod linawa na Jerusalem; 

Ag ak mampainawa ya anggad sikatoy nilaban, 

Tan onsinag a singa baleg a silew ed labi so pananalo to. 


2 Jerusalem, nanengneng na amin a bansa so panalom! 

Nanengneng na amin ya ari ra so kagalangan mo. 

Natawag kad balon ngaran, 

Sakey a ngaran ya inter na dilin Katawan. 


3 Magmaliw kan singa marakep a korona a para Katawan. 


4 Ag ka la natawag na “Nikaindan,” 

Odino say dalin mo et natawag na “Say tinaynan ya Asawan Bii.” 

Say ngaran mo magmaliw a “Makakaliket so Dios ed Sikato.” 

Say dalin mo natawag na “Maliket a Naasawa,” 

Lapud makaliliket ed sika so Katawan 

Tan magmaliw kan singa asawan 

laki ed dalin mo. 


5 Singa sakey a balolakin mangaasawa na sakey a birhin, 

Say anibokel ed sika asawaen to ka. 

No panoy panliket na nubio ed nubia to, 

Ontan met so panliket ed sika na Dios mo. 

   


6 Angipasen ak ed tapew na saray padir mo, Jerusalem, na saray bantay; 

Nepeg ya agew labi ran ag balut ondeen. 

Nepeg ya ipanunot dad Katawan iray sipan to 

Tan ag da ipalingwan ed Katawan. 


7 Nepeg ya ag da pampapainawaen so Katawan anggad ipaalagey to lamet so Jerusalem, 

Tan gawaen ton siudad a dadayewen na intiron mundo. 

   


8 Say Katawan sinambaan ton insipan, 

Tan lapud pakayari to sumpalen to yan sipan to: 

“Ag la magmaliw a tagano na saray kalaban yo iray bungay tanaman yo, 

Tan ag la inomen na saray sangkaili so alak yo. 


9 Balet sikayo a nantanem tan nanani na bungay trigo, 

Kanen yoy tinapay tan idayew yoy Katawan. 

Sikayon nanaasikaso tan namboborbor na ubas 

Inomen yod saray patio na Timplok so alak.” 

   


10 Sikayon totood Jerusalem, paway kayod siudad 

Tan manggawa kayoy dalanen na 

saray ompapawil a totoo yo! 

Mangiparaan kayoy maawang a dalan; 

ekalan yo na saray bato! 

Mangyan kayo na saray tanda, pian naamtaan na saray bansa 


11 A say Katawan ibabawag tod 

intiron mundo: 

“Ibaga yod saray totood Jerusalem 

A say Katawan onsasabin mangilaban ed sikayo, 

Kaiba to ray totoon inyagel to.” 


12 Natawag kayo na “Saray Masanton Totoo Na Dios,” 

“Saray Totoon Inlaban na Katawan.” 

Say Jerusalem natawag na 

“Say Siudad Ya Inaro Na Dios,” “Say Siudad Ya Ag Pinaolyan 

Na Dios.”  

Say Impanalo na Katawan ed saray Bansa 


1 “Siopa yay onsasabin nanlapud siudad na Bozra ed Edom? Siopa yay mapagalang ya akakawes na ambal-balanga, a manaakar* a sankataruk toy pakayari tan biskeg?” 

Sikato so Katawan, makapanyarin mangilaban, ya onsasabin mangibawag na pananalo to. 


2 “Akin et ambalbalangay kawes to, singa kawes na toon manggagatin na ubas a gawaen ya alak?” 


3 Say Katawan ebat to, “Ginagatinan kon singa ubas iray bansa, et anggapoy dinmagon tinmulong ed siak. Ginagatinan ko rad pasnuk ko, et awalwalsikan na dala so intiron kawes ko. 
4 Ginetmak a sinmabi lay panaon na pangilaban kod saray totook; panaon la a panusa ed saray kalaban da. 
5 Mankelaw ak nen ninmengneng ak tan anengneng kon anggapoy ontulong ed siak. Balet pinabiskeg ak na pasnuk ko tan siak a diliy analo. 
6 Diad pasnuk ko ginagatinan ko ray amin a bansa tan tinetemek ko ra. Imbung kod dalin so dala ra.” 

Say Kaabigan na Katawan ed Israel 


7 Salitaen ko so ag mangoman a panangaro na Katawan; 

Idadayew ko lapud amin a ginagawa ton para sikatayo. 

Daakan so impamindision tod saray totood Israel 

lapud panangasi tan say ag mangoman a panangaro to. 


8 Say Katawan kuanto, “Sikaray totook; ag da ak palikdoen.” Kanyan inlaban to rad 
9 amin a kairapan da. Aliwan anghil, no ag ta say Katawan, so angilaban ed sikara. Lapud panangaro tan panangasi to dinondon to ra. Nen imbeneg iran panaon inaasikaso to ra lawas, 
10 balet sinumpa ra tan pinaermen da so masanton ispiritu to. Kanyan nagmaliw a kalaban da so Katawan tan nilabanan to ra. 


11 Balet kabebekta anunotan da† ray apalabas ya agew nen Moises ya aripen na Katawan, tan tinepet da, “Iner natan so kawalaan na Katawan ya angilaban na saray pangulo da ray totoo to ed kalener dad dayat? Kawalaan na Katawan ya angiter ed kinen Moises na ispiritu to? 
12-13 Kawalaan na Katawan a diad pakayari to et nanggawa na saray ankabaleg a pakelaw diad panamegley nen Moises, binelsay toy danum ed dayat tan inwanwan ton binmaliw iray totoo to ed aralem a danum, pian makagamur na ag manganggan kagalangan to?” 

Diad panangiwanwan na Katawan, singa ra kabayod katakelan ya ag balut natumba. 
14 Say Katawan impanpainawa to ra tan singa ra bakan niakar ed patar a malambut a pastolan. Inwanwan to ray totoo to tan diad onya apagalangan so ngaran to. 

Pankerew na Panangasi tan Tulong na Dios 


15  Katawan, manlapud tawen a panaayaman mo ed inkasantom tan kagalangan mo, nengneng mo kami pa. Iner so kawalaay baleg a panangimasakit mod sikami? Iner so kawalaay pakayarim? Kawalaay panangarom tan panangasim? Ag mo kami pa ibebeneg. 
16 Sika so ama mi. Ag kami bibirbiren na saray lalaki min di Abraham tan Jacob, balet sika, Katawan, so ama mi; sika lawas so mangyaagel ed sikami. 
17 Akin et abuloyan mon nabalangan mi ray dalan mo? Akin et papaaweten moy olo mi, pian nibeneg mi ka? Pawil ka pa, makasengeg ed saray totoon manlilingkur ed sika, saray totoon kayaryan mo lawas. 


18 Sikami ran masanton totoom et apataynan kami ya agano na saray kalaban mi; ginagatinan day santuariom. 
19 Ipapasen mon singa ag mo kami inoleyan a balut, singa ag kamin balut totoom.  

1 Akin et ag mo gaygayen so tawen, insan ka onlasur? Nanengneng ka na kapalandeyan tan onyegyeg irad takot da. 
2 Onggiwgiw iran singa manlelwag a danum ya akatoon ed apoy. Gala pa ta ipanengneng moy pakayarim ed saray kalaban mo, tan pagiwgiw mod arap mo iray bansa! 
3 Wala may panaon a dinmago ka tan nanggawa ka na saray makapataktakot a bengatlan ag mi inilaloan. Anengneng ka na saray kapalandeyan tan ginmiwgiw irad takot da. 
4 Anggapo niy akanengneng odino akadngel na nipaakar ed Dios a singa sika, a manggagawa na onman iran gawa para saray maniilalod sika. 
5 Maliket kan mangaawat ed saray maseet a manggagaway inkatonung, saray makanununot a mangonur na linawam. Nampasnuk kad sikami, balet intuloy miy nankasalanan; anggaman a mapalaloy pasnuk mo, intuloy miy nanggaway kaogsan nanlapud saman a panaon. 
6 Nankasalanan kamin amin; marotarotak a tuloy so anggan say sankaabigan lan gagawaen mi. Lapud saray kasalanan mi singa kami saray amagaan a bolung ya intitikyab na dagem. 
7 Anggapoy onsisingger ed sikan mampikasi tan onkerew na tulong. Inyamutan mo kami tan inkaindan* mo kami lapud saray kasalanan mi. 


8 Balet sika so ama mi, Katawan. Aliling miy pitek, tan aliling moy managgaway banga. Pinalsa mo kami, 
9 kanyan, Katawan, ag mo pa kapalaloen so pasnuk mod sikami odino pagnayonen so paningil mod saray kasalanan mi. Sikami ray totoom, kasian mo kami pa. 
10 Singa kabueran iray siudad mo; ataynan ya aderal-deral so Jerusalem, 
11 tan aderal na apoy so Timplo mi, say masanto tan marakep a pasen ya angidayewan ed sika nen saman na saray lalaki mi. Aderal-deral ya amin iray pasen ya inararo mi nen saman. 
12  Katawan, ag natenyeg so pusom lapud saraya? Anggapoy gawaen mo tan panirapen mo kami na mapalalo?  

Say Pandusa na Dios ed saray Totoon Mananumpa 


1 Say Katawan kuanto, “Sipaparaan ak ya ondengel ed saray pikakasi da ray totook, balet ag ira nampikasi. Sipaparaan ak a naalmo ra, balet ag da anggan sinaliy nananap. Ag nampikasid siak so bansa, anggaman ya akaparaan ak ya onebat na ‘Wadya ak ya ontulong ed sikayo.’ 
2 Sipaparaan ak lawas a mangawat ed saray totook ya anawet so olo ra tan itutuloy day manggaway makapoy tan mangonur ed dilin labay da. 
3 Anggapoy baing dan mamapapetang na olok. Mangisasaklang iray bagat ed saray masanton tanamanan* tan mampopool iray insinso ed tapew na saray altar a panangigalangan na saray pagano. 
4 Diad labi oonla rad saray ongib tan diad saray lobuk, ta mangipanon irad saray ispiritu na inaatey. Mamangan iray karniy baboy tan oniinom iray sabaw na karnin nisaklang a bagat na saray pagano. 
5 Insan da kukuan ed saray arum a totoo, ‘Arawi kayod sikami, ag yo kami nayarin diwiten lapud masansanto kami!’ Ag ko naanosan ira yan totoo—singa apoy ya ag naerep so pasnuk kod sikara. 


6 “Asumpal ko lan ninunot so dusa ra tan nisulat la so sintinsia ra. Ag ko palabasen so ginawa ra, no ag ingen singilen ko ra 
7 ed saray kasalanan da tan saray kasalanan na lalaki ra. Nampopool ira na insinso ed saray altar a panangigalangan na saray pagano pokdul tan nansasalita ray maoges sumpad siak. Kanyan dusaen ko ra onung na kanepegan na saray imbeneg a ginagawa ra.” 


8 Say Katawan kuanto, “Anggapoy too a deralen to ray maung a bungay ubas; ingen gawaen to ra ya alak. Ag ko met deralen ya amin iray totook—ilaban ko ray manlilingkur ed siak. 
9 Bindisionan ko ray Israelitan kabyangay tribu nen Juda, tan kayaryanen na saray kabyangay boleg da so dalin kon kapalandeyan. Manayam diman iray pinilik a totoo a manlilingkur ed siak. 
10 Igalang da ak tan ipastol da ray karniro tan saray baka ra ed Patar na Saron diad sagur tan diad Patar na Gunigon diad bokig. 


11 “Balet nidomay kasumpalan yo, sikayon mangikakaindan ed siak, mangililingwan ed Sion a masanton palandey† ko, tan mangigagalang ed Gad tan Meni a diriyos na kapalaran tan pansumpalan. 
12 Makapataktakot ya ipapatey so pansumpalan yo, lapud ag kayo inmebat nen tinawag ta kayo odino dinmengel nen nansalita ak ed sikayo. Nilabay yoy onsumpad siak tan say panggaway kaogsan. 
13 Kanyan ibagak ed sikayo a saray mangigagalang tan mangoonur ed siak et nawalaan ira na daakan a nakan tan nainom, balet naerasan tan naapgaan kayo. Manliket ira, balet napelag kayod kababaingan. 
14 Mankanta rad liket, balet manakis kayo lapud sakit na pagew. 
15 Ikana na saray pinilik a totoo so ngaran yo a sakey a samba. Siak a Katawan a Dios pateyen ta tayo. Balet itdan ko na balon ngaran iray mangoonur ed siak. 
16 Siopamay toon manaayam ed dalin ya onkerew na bindision kerewen ton bindisionan na matoor a Dios. Siopamay mansamba mansamba ed ngaran na matoor a Dios. Naandi tan nalingwanan iray gunigon ed imbeneg a panaon.” 

Say Balon Pinalsa 


17 Say Katawan kuanto, “Mamalsa ak na balon mundo tan balon katawenan. Sigput a nalingwanan iray agawgawa ed imbeneg a panaon. 
18 Ando lan andon manliket tan manggayaga kayo komun ed palsaen ko. Say balon Jerusalem a gawaen ko et napano na liket, tan manliket iray totoo to. 
19 Manliket ak met lapud Jerusalem tan saray totoo to. Anggapo lad man naaniy manaakisan tan say ontawag ya onkerew na tulong. 
20 Anggapo lay ompatey ya ogogaw ya ankekelag, tan amin a totoo et nasabi ray nigetar a panaon a pambilay da. Nipasen a malangwer ni so toon nasabi toy sanlasus taon. Mapatnag a dinusak iray ompatey kasakbayan a nasabi ray sanlasus taon. 
21-22 Mangipaalagey na kaabungan iray totoo tan panayaman da—ag ira ikana na arum a totoo. Mantanem ira na saray ubas tan manliket iran mangan na bunga—aliwan saray arum so mangan. Saray totook mambilay ira na andokey a singa saray kiew. Sigput dan pambilay iray bengatlan nansagputan da. 
23 Onaligwas so antokaman a kimeyan da, tan ag nadalan na segsegang iray anak da. Bindisionan ko ra tan amin da ray kabyangay boleg da ed amin a panaon ya onsabi. 
24 Anggan ag ni ra asumpal a mampipikasi ed siak, ebatan ko la ray pikakasi ra. 
25 Mandorongo a mangan iray asod katakelan ton saray kordiro; saray lion mangan ira na dayami a singa saray baka; tan saray oleg ag la ra mangetket. Anggapo lad satan so antokaman a mamasakit odino kaogsan diad masanton palandey ko a Sion.”  

Sinintinsiaan na Katawan iray Bansa 


1 Say Katawan kuanto, “Say tawen so tronok tan say dalin so toonan na salik. Anton klasiy abung sirin so ipaalagey yon para siak, anton klasiy pasen so panayaman ko? 
2 Siak a dili so amalsad sansinakuban. Maliket ak ed saray mapaabeba tan magbabawi, saray walay takot tan mangoonur ed siak. 


3 “Saray totoo gagawaen day labay dan dili. Anggapoy pandomaan ed sikara so pamatey na baka ya ibagat tan say pamatey na too ya ibagat; say pangibagat na kordiro tan say pamekpek na aso ed tenger; say pangisaklang da na bagat a trigo tan say pangibagat day dala na baboy; say pangibagat da na insinso tan say pampikasi rad talintaoy diriyos. Maliket irad makapaingungot a klasiy panangigalang ed Dios. 
4 Kanyan iyakar kod sikaray deral—saray bengatlan tatakotan da—lapud anggapod sikaray inmebat nen tinmawag ak, odino dinmengel nen nansalita ak. Nilabay day ag mangonur ed siak tan say manggaway kaogsan.” 


5 Dengel kayod ibabagay Katawan, sikayon walay takot ed sikato tan mangoonur ed sikato: “Lapud matoor kayod siak, pigaran totoo yo so mamobosul ed sikayo tan ipopolisay da kayo. Luludlureyen da kayo tan kuanda, ‘Ipanengneng komun na Katawan so inkatalonggaring to tan ilaban to kayo, pian nanengneng mi kayon manliket.’ Balet sikaran dili et napelag ed kababaingan. 
6 Dengel kayo! Saman a baleg a tanul ed siudad, saman ya eyag ed Timplo et eyag na Katawan a manudusa ed saray kalaban to! 


7 “Say masanton siudad ko et singa biin ag la mampapasakit diad biglan panaanak to na sakey ya ogaw. 
8 Wala ta lay akanengneng o akadngel na nipaakar ed sayan inkagawa? Nianak kasi ed sanagew so sakey a bansa? Ag la nepeg a manirap a mabayag so Sion, kasakbayan a niletneg so bansa. 
9 Ag yo ipapasen ya ag ko abuloyan a nianak iray totook anta ngalngali la ra niboknak.” Say Katawan so nansalita. 


10 Miliket kayod Jerusalem; manggayaga kayo para sikato, 

amin yon mangaaro ed sayan siudad. 

Miliket kayo natan ed sikato, 

amin yo a nanermen lapud sikato! 


11 Manliket kayod aligwas to, 

a singa sakey ya ogaw a melag a maliket a mansususod ina to. 


12 Say Katawan kuanto, “Iyakar kod sikayoy ag manganggan aligwas; saray kayamanan na saray bansa onagos irad sikayo a singa sakey ya ilog ya ag balut naekatan. Magmaliw kayon singa sakey ya ogaw ya aasikasoen na ina to, aampopoen to, tan aaroen to. 
13 Ligliwaen ta kayod Jerusalem, a singa sakey ya inan liligliwaen toy anak to. 
14 Manggayaga kayo naani no nanengneng yo yan nagawa; pabiskegen to kayo tan paabigen toy laman yo. Naamtaan yod satan a siak, say Katawan, tutulongan ko ray mangoonur ed siak, tan idapok so pasnuk kod saray kalaban ko.” 


15 Say Katawan onsabin kaiba toy apoy. Onlogan ed saray payak na bagyo no dusaen to ray pamapasnukan to. 
16 Diad panamegley na apoy tan ispada dusaen to ray amin a totood mundo a narumog ton walay kasalanan—amayamay ed sikaray napatey. 


17 Say Katawan kuanto, “Asingger lay pansamput na bilay da ray totoon lilinisan day sikaran dili pian makapangigalang iran singa saray pagano, manlilibot iran onlad saray masanton tanamanan, tan mangakan iray karniy baboy tan karniy otut tan arum ni ran makapaingungot a kakanen. 
18 Amtak* iray kanunotan tan saray gawgawa ra. Onsabi ak† a manipon ed saray totood amin a bansa. No mantitipon ira, nanengneng da no antoy nagawaan na pakayarik 
19 tan nakabatan da a siak so manudusad sikara. 

“Balet mangikera ak na pigarad sikara tan ibakik irad saray bansa tan diad saray ararawin dalin ya ag da ni nadngel so inkabantug ko odino anengneng so inkatalonggaring ko tan pakayarik: diad Espanya, Libia,‡ tan Lidia a pati saray marunong a pumapana to, tan diad Tubal tan Grecia. Diad sarayan bansa ibawag day inkatalonggaring ko. 
20 Manlapud saray bansa papawilen da ray kadalaan yo a sikaray rigalod siak. Iyakar da rad masanton palandey§ ed Jerusalem ya akakabayo rad mula, kabayo, tan diad saray kamilyo, tan saray arum akalogan irad karwahi tan diad saray kariton, a singa saray Israelita a mangyaakar ed Timplo na saray bagat da a trigo ya akakargad saray pananginan a malinis onung ed ganggan. 
21 Pigarad sikaray pagmaliwen kon papari tan Levita. 


22 “No panon a say balon mundo tan say balon katawenan et mansiansia ra lapud pakayarik, ontan met a mansiansia ray kabyangay boleg yo tan say ngaran yo. 
23 Kapag Pista na Balon Bulan tan kapag Agew na Panagpainawa amin da ray totoo ed balang bansa et onla ran mangigalang ed siak diad Jerusalem,” kuay Katawan. 
24 “No onsisiput ira, nanengneng da ray bangkay na saray linmaban ed siak. Ag balut ompatey iray bigis a mangan ed sikara, tan ag balut naerep so apoy a mamool ed sikara. Makapaingungot ed amin a katoowan so nengneng da.” 



* 1:18
 kasalanan yo…yilo: odino kasalanan yo: abaloan yon orasan ta kayon malinis a singa yilo?

† 1:18
 anggaman ya…bagoy karniro; odino Ambalbalanga so mansa yo; abaloan yo magmaliw kayon ampoti a singa bagoy karniro.

‡ 1:29
 MASANTON TANAMANAN: Sisiaen na saray totoo a say pangisaklang dad dios na inkabona so tanamanan da, et sikatoy makasengeg na pamindision na dios ed saray tanamanan da.

* 2:3
 PALANDEY NA KATAWAN: Palandey na Sion, say pokdul ed Jerusalem ya angipaalageyad Timplo.

* 3:10
 Say sankanayarian a tiksto Manliket iray totoon matonung; diad tikston Hebreo Ibagam ed saray totoon matonung.

† 3:13
 Diad saray daan a patalus saray totoo to; diad tikston Hebreo saray totoo.

* 7:3
 SEAR-JASUB: “Ompawil iray pigara” so kabaliksan to yan ngaran ed salitay Hebreo (nengneng yoy 10:20-22).

† 7:14
 marikit odino birhin.

‡ 7:14
 EMMANUEL: “Walad sikatayo so Dios” so kabaliksan to yan ngaran ed salitay Hebreo.

§ 7:15
 GATAS TAN DILO: Sarayan kakanen et mangipaamta na saray inmonan panaon na agaw-gawad saray Israelita.

* 8:1
 ankabaleg a litra: odino saray litran nabasa na anggan siopa.

† 8:6
 SOBUL NA SILOE: Sakey a kolus ya onaagos a manlalapud baleg a sboul ed bokig a dapag na Jerusalem.

‡ 8:6
 Say sankanayarian a tiksto manggiwgiw; diad salitay Hebreo manliket.

§ 8:8
 amin a bengatla “Say Dios…tayo; odino amin a bengatla. Kayatan day intiron dalin. Wala komun so Dios ed sikatayo!”

* 9:3
 Say sankanayarian a tiksto Initdan mo ray baleg a gayaga; diad tikston Hebreo Pinarakel mo so bansa.

† 9:11
 Say sankanayarian a tiksto iray kalaban da; diad tikston Hebreo iray kalaban nen Rezin.

* 10:28
 AYAT: Saya tan saray arum a pasen ya abitlad saray birsikulo 28-32 et asingger irad Jesusalem, wala rad dalan a nayarin laen na saray malabay ya onloob ed siudad ya ondogpa ran manlapud baybay.

* 13:17
 TAGA MEDES: Saray totoon taga sakey a bansad nibaybay a bokig na Babilonia, tan nagmaliw a sakop na impirio na Persia.

* 15:2
 Say sankanayarian a tiksto iray totood Dibon; diad tikston Hebreo iray totoo tan Dibon.

* 16:10
 Diad sakey a dagdaan a patalus nansamput lay paneeyagan ed liket; diad tikston Hebreo pinatondak so paneeyagan ed liket.

* 17:2
 Diad sakey a dagdaan a patalus Nakaindan…Siria; diad tikston Hebreo Nikaindan iray siudad na Aroer.

† 17:9
 Diad sakey a dagdaan a patalus saray Heveo tan saray Amorreo; diad tikston Hebreo kakiewan a dalin tan kapokdulan a bario.

‡ 17:10
 SARAY MASANTON TANAMANAN: Nengneng yoy 1:29.

* 25:4
 Say sankanayarian a tiksto bagyo no panaoy ambetel; diad tikston Hebreo bagyon ombasig ed padir.

* 27:1
 LIBIATAN…DRAGON: Aliwan petepeteg iran dragon no ag ta aliling da ray bansan mamapairap ed Israel.

† 27:13
 MASANTON PALANDEY: Nengnengen so 2:3.

* 33:11
 Diad sakey a dagdaan a patalus Say ispiritu…sikayo; diad tikston Hebreo Dederalen yoy sikayon dili.

* 34:14
 DRAGON ED LABI: Sakey a biin dimonyo ya asisian manaayam ed saray masopuk a pasen.

* 37:27
 Say sankanayarian a tiksto a siniplug ira na ampetapetang a dagem a nanlapud bokig; diad tikston Hebreo ya asiplug ira kasakbayan a tinmubo ra.

* 38:21
 Nialis dia iray birsikulo 21-22 a wala rad samput na kapitulo (nengneng yoy 2 Ar. 20:6-9).

† 38:17
 Diad pigaran dagdaan a patalus, iyaagel; diad tikston Hebreo aaroen.

‡ 38:20
 Niiyan so birsikulo 21 tan 22 kayariy birsikulo 6.

* 40:9
 Jerusalem…balita! odino Lakad toktok na atagey a palandey, ta ipulong mod Jerusalem so maung a balita! Kolyaut ka, ibawag mod Sion so maung a balita!.

† 40:10
 ray totoon inyagel to; odino saray tumang to para saray totoo to.

* 41:2
 MANANALOD BAKAL A TAGA BOKIG: Si Ciro ya impirador na Persia (nengneng yoy 45:1).

† 41:25
 TOON MANAAYAM ED BOKIG: Nengneng yoy 41:2.

* 42:15
 Say sankanayarian a tiksto pigaran kalawakan; diad tikston Hebreo gilig na dayat.

* 43:27
 SAY SANKAONAAN A LAKIM: Totokuyen toy Jacob odino si Abraham odino nayarin si Adan.

† 43:28
 Diad sakey a dagdaan a patalus saray manoley mo impagmaliw dan andi-kakanaan a pasen so diad tikston Hebreo impagmaliw kon andi-kakanaan iray manoley na.

* 46:11
 TOON MANLAPUD BOKIG: Nengneng yoy 41:2.

* 47:2
 DIAD IBALIW MOD SARAY KOLUS: Say inkibantak na saray Israelita ed arum a bansa so sankanayarian a totokuyen to ya.

† 47:13
 Diad pigaran dagdaan a patalus antoy; diad tikston Hebreo antoy panlapwan na.

* 49:2
 Inyagel…lima to; odino Inyamut to ak ed lima to.

† 49:12
 ASWAN: Sakey a siudad ed baybay na Egipto a diay nanayaman na amayamay a Judio.

* 51:9
 RAHAB: Sakey a kogkogip labat a dragon ed dayat ya toy pakayari na golo-golo tan kaogsan, a no maminsan say Egipto so totokuyen to.

† 51:16
 Diad sakey a dagdaan a patalus Impanat; diad tikston Hebreo Intanem.

* 56:7
 MASANTON PALANDEY: Nengneng yoy 2:3.

* 57:16
 Initdan ko na bilay…ando lan ando; odino Ag ko ituloy so pangakusak ed sikara odino pamasnuk kod sikara ya ando lan ando, ta ompatey irad satan—saray totoon initdan koy bilay.

* 63:1
 Diad pigaran dagdaan a patalus manaakar; diad tikston Hebreo tinmewek.

† 63:11
 Say sankanayarian a tiksto da; diad tikston Hebreo to.

* 64:7
 Diad pigaran dagdaan a patalus inkaindan; diad tikston Hebreo tinonaw.

* 65:3
 MASANTON TANAMANAN: Nengneng yoy 1:29.

† 65:11
 MASANTON PALANDEY: Nengneng yoy 2:3.

* 66:18
 Diad pigaran dagdaan a patalus Amtak; diad tikston Hebreo Siak.

† 66:18
 Diad pigaran dagdaan a patalus Onsabi ak; diad tikston Hebreo Onsabi.

‡ 66:19
 Diad sakey a dagdaan a patalus Libia; diad tikston Hebreo Pul.

§ 66:20
 MASANTON PALANDEY: Nengneng yoy 2:3.

Say Sulat nen 

SANTIAGO 

Pangiparontal 

Saray bilin a makanad bilay so karga na Sulat nen Santiago. Nikorit para “amin a totooy Dios, amin yon akaykayat ed intiron mundo.” Inkana na nansulat iray amayamay ya alimbawa diad pangiparontal tod saray bilin a nipaakar ed kakabatan tan panangitonton ya onkanad kagagawa tan ogali na saray Cristiano. Onung ed pakanengneng na sakey a Cristiano, say nansulat impaliwawa to ray nandoroman tima a singa kayamanan tan kairapay bilay, subok, maung a kagagawa, panaglabi, pananisia tan gawgawa, panangikanad dila, kakabatan, panagkolkol, panagpaatagey tan panagpaabeba, panagsintinsiad arum a too, panagkinon, panagtepel tan pikakasi. 

Sayan sulat impurek toy belat na saray gawgawa a katekep na pananisia diad inagew-agew a macristianon panagbilay. 

Logan na sayan Libro 

Pangiparontal 1:1 

Pananisia tan kakabatan 1:2-8 

Mairap-bilay tan mayaman 1:9-11 

Pakasubok tan pakatukso 1:12-18 

Pandengel tan panggawa 1:19-27 

Pasakbay sumpad panaglabi 2:1-13 

Pananisia tan saray gawgawa 2:14-26 

Say Cristiano tan say dila to 3:1-18 

Say Cristiano tan say mundo 4:1–5:6 

Nandoroman bilin 5:7-20  

1 Sayan sulat nanlapud kinen Santiago, aripen na Dios tan say Katawan a Jesu-Cristo: 

Ibabano ta kayon amin a totooy Dios, amin yon akaykayat ed intiron mundo. 

Say Pananisia tan say Kakabatan 


2 Agagi, panliketan yo so panlilikna yoy nandoroman subsubok na bilay, 
3 ta amta yo a say pakasubok ed pananisia yo et lalon pagmaliwen to kayon maanos. 
4 Tan mansiansia kayon mantepel ya anggad kasamputan, pian magmaliw kayon ayadyari tan nagnap tan anggapoy pankulangan. 
5 Balet no walad sikayoy kulang na kakabatan, nepeg toy mikerew ed Dios tan naitdan, ta say Dios maliket tan mabonbonluk a mangiiter ed amin a katoowan. 
6 Balet no onkerew kayo, nepeg a manisia kayo tan ag kayo manduaruwa, ta siopaman a manduaruwa et singa daluyon ya ipaligpalig na dagem. 
7 Ag manilalon mangawat na antokaman a manlapud Katawan yan klasiy too, 
8 ta mansalat-salat so kanunotan to tan mansimpisimpitan. 

Say Mairap-bilay tan say Mayaman 


9 Nepeg a panliketay agin mairap-bilay so pamaatagey na Dios ed kipapasen to, 
10 tan say agin mayaman so pamaabeba na Dios ed sikato, ta say mayaman a too naandipat a singa rosas na dika. 
11 Ta ompaway so agew tan diad ontan lan petang to, pamagaen toy dika, nalaylay met lad satan iray rosas to, tan naderal lay kinarakep to. Ontan met, say mayaman ompatey legan ton gagawaen iray kimey to. 

Say Pakasubok tan say Pakatukso 


12 Maliket so toon mansiansian matoor anggaman a wala ray subsubok ya onsabid sikato, ta no nilabas to ra awaten toy tumang, salanti say bilay ya insipay Dios ed saray mangaarod sikato. 
13 No manliknay subsubok na bilay so siopaman, ag to komun ibagan tutuksoen na Dios. Ta say Dios ag natukso na kaogsan tan ag to tuksoey anggan siopa. 
14 Natukso so too no sikatoy ibalang tan tangguyoren na dilin maoges iran pilalek to. 
15 No manlokun so maoges a pilalek na laman, mananak na kasalanan. Tan no ombaleg so kasalanan, mambungay patey. 


16 Ag kayo patitilaan, inararok iran agagi! 
17 Nanlapud tawen so balang maung tan nagnap a langkap; nanlapud Ama ya amalsad amin a liwawa. Sikatoy ag mangoman tan ag met panlapway bilonget diad ibeneg to. 
18 Onung ed linawa to, initdan to itayoy bilay diad panamegley na tuan salita, pian walay kanepegan tayon magmaliw a sankatalonggaringan ed amin da ray pinalsa to. 

Say Pandengel tan say Panggawa 


19 Tandaan yo ya, inararok iran agagi! Nepeg a masiglat ya ondengel so balang sakey, mapalnad panagsalita, tan aliwan maipapasnuk. 
20 Ta say pasnuk na too ag makatulong ed panumpal na matonung a getmay Dios. 
21 Kanyan ikaindan yo lan amiy marotak a kagagawa, tan amin a maoges ya ogali. Suko kayod Dios tan awat yoy salitan intanem tod puso yo, ta sayan salita so makapangilaban ed sikayo. 


22 Toluk kayod salitay Dios. No dengelen yo labat ya ag yo onuren, titilaan yoy sikayon dili. 
23 Siopamay ondengel na salita tan ag to onuren, kapara toy toon onarap ed salming ta nengnengen toy lupa to. 
24 Kanengneng to, ontaynan tan nalingwanan ton tampol so itsura to. 
25 Balet siopamay manosisan maung ed nagnap a ganggan a mangibolus ed saray totoo, tan talagan imanoen to, ya ag to labat dengelen tan lingwanan, no ag ingen onuren to—bindisionan na Dios itan a too ed gawaen to. 


26 No ipasen na siopaman a sikatoy rilihioso, balet et ag to napatonday sangi tod panagsalitay kaogsan, titilaan to labat so sikaton dili tan andi-kakanaay rilihion to. 
27 Say rilihion a malinis tan manepenepeg ed arap na Dios tan Ama tayo, saya: say pangasikaso tan panulong ed kairapan na saray olilan sigput tan saray balon bibii, tan say pangasikaso na sikan dili, pian ag ka narotakay kaogsan ed sayan mundo.  

Say Pasakbay sumpad Panaglabi 


1 Agagik, bangta mananisia kayod Katawan tin Jesu-Cristo, say mapagalang a Katawan, ag yo nepeg a labien iray arum a totoo. 
2 Bilbilang: linmoob ed tipon yo so toon mayaman ya akasingsing na balituk tan akakawes na mabmabli, insan linmoob met so toon mairap-bilay ya apilatpilat so kawes to. 
3 No asikasoen yo may mabmabliy kawes to tan kuanyo: “Yorung ki diad sankamaungan a yorungan,” balet kuanyod samay mairap-bilay, “Alagey ka lad tan, o yorung kad mad sokung,” 
4 wala lay lalabien yod satan, tan nagmaliw kayon managsintinsia a wala ray maoges a kanunotan. 


5 Dengel kayo, inararok iran agagi! Ag ta say Dios pinili to ray mairap-bilay ed tapew na dalin ya onyaman ed pananisia tan manawir ed Panarian ya insipan tod saray mangaarod sikato? 
6 Balet nilemlemew yo ray mairap-bilay! Aliwa kasin saray mamayaman so mamapasegsegang ed sikayo tan mangigagayugoy ed sikayod korti? 
7 Aliwa kasin sikaray mansasalitay maoges a sumpad gagalangen a ngaran a niiter ed sikayo? 


8 Maung so gawaen yo no onuren yoy manonan ganggan a walad Masanton Sulat, “Arom so kaparam a too, a singa panangarom ed sikan dili.” 
9 Balet no walay nilabi ed pangipasen yod totoo mankasalanan kayo tan, onung ed Ganggan, nepeg yoy nadusa. 
10 Ta siopamay mangonur ed amin a ganggan balet et sumlangen toy sakey, sinumlang to lan amin. 
11 Ta say angibaga, “Ag ka mikakaloguran,” imbaga to met, “Ag ka mamapatey.” Anggan ag ka mikaloguran balet et amatey ka, mananumlang ka met lamlamang ed ganggan. 
12 Kanyan manalwar kayod saray kagagawa tan pananalita yo, ta totoo kayon nasintinsiaan na ganggan a mangibobolus ed sikatayo. 
13 Ta diad panagsintinsiay Dios, ag to kasiay toon ag to amtay mangasi; balet say panangasi taloen toy sintinsia. 

Say Pananisia tan saray Gawgawa 


14 Agagik, antoy nagunggonay toon mangibagan walay pananisia to, balet et ag papaneknekan na saray gawgawa to? Nilaban kasi na onyan pananisia? 
15 Bilbilang: wala ray agagin bibii o lalaki ya anggapoy nipales tan anggapoy nakan da. 
16 No say sakey ed sikayo ikuantod sikara, “Bindisionan kayo komuy Dios! Napetangan tan makapangan kayo komun a maung!” balet et ag to ra itday nakaukolan da, wala kasiy nagunggona rad satan? 
17 Ontan met, inatey so pananisian anggapoy katekep to ran gawa. 


18 Balet walay mangikuan, “Walay pananisiam, balet wala ray gawak.” Ebat ko met balet, “Ipanengneng mod siak so pananisiam ya anggapoy katekep to ran gawa, tan ipanengneng kod sikay pananisiak diad panamegley da ray gawak.” 
19 Sisiaen mon saksakey so Dios, anto? Maung itan! Saray dimonyo sisiaen da met, tan manggiwgiw ni ra ingen. 
20 Labay mo nin paneknekan kod sika, makulang-kulang, ya andi-kakanaan* so pananisian anggapoy katekep to ran gawa? 
21 Ag ta apaandiay kasalanan ed arap na Dios si ama tayon Abraham lapud saray ginagawa to, nen insaklang tod altar si anak ton Isaac? 
22 Ditan yo nanengneng a nantekep a nankimey so pananisia to tan saray gawa to, tan nagmaliw a nagnap so pananisia to diad panamegley na saray gawa to. 
23 Tinmua so ibabagay Masanton Sulat, “Si Abraham anisiad Dios, tan lapud pananisia to, say Dios impasen ton matonung.” Sikato ni ingey atawag a kaaroy Dios. 
24 Ditan yo nanengneng a say too napaandiay kasalanan ed arap na Dios lapud saray gawa to, ya aliwan lapu labat ed pananisia to. 


25 Ontan met ed kinen Rahab, sakey a biin marotak so impanbilay to. Maliket ton pinatuloy iray Israelitan nibaki, tan inturo to ni ingen ed sikara so sananey a dalan pian makabatik ira. Lapud saraman a ginagawa to, nipasen a matonung ed arap na Dios. 


26 Inatey so laman ya anggapoy ispiritu; ontan met ya inatey so pananisia ya anggapo ray gawa.  

Say Dila 


1 Agagik, ag nepeg a magmaliw a bumabangat iray karaklan ed sikayo, bangta amta yon sikami ran bumabangat et mapeget so panintinsiad sikami nen saray arum. 
2 Ta amin tayo nalilingon naynay. Say toon ag nalingod pananalita to, nagnap tan naadyaan toy intiron laman to. 
3 No nainan ti lay pakalat so sangiy kabayo, napatoluk ti la tan napaonla tid anggan iner a pasen. 
4 Ontan met ed barko: anggaman a balbaleg tan itotolak na mabiskeg a dagem, niwanwan tan napaonla ed anggan iner a pasen a labay na piloto, diad panamegley na melmelag a timon. 
5 Ontan met ed dilay too: melmelag a partiy laman, balet nayarian ton ipasirayew iray baleg a bengatla. 

Nunnunot yo pa labat! Napaliub na melmelag ya apoy so maawang a katakelan. 
6 Ontan met a say dila et singa apoy. Sakey a mundoy kaogsan, walay pasen tod laman tayo, tan mangikakayat na kaogsan ed intiron inkatoo tayo! Say apoy to nanlapud dilin impirno tan manangigapoy pool ed intiron bilay na too. 
7 Nayariay too a paamoen iray pinalsa, tan talagan apaamo to la ray arum, a singa saray ayayep ed takel, manok ya atap, korung-korung iran bigis tan ayayep, tan saray sira. 
8 Balet anggapo niy akapaamod dila. Maoges tan ag napatonda, napnoy ditan makapatey. 
9 Ikakana tin pangigalang ed Katawan tan Ama tayo, tan sikato met so ikakana tayon panayew ed kapara tayon too ya apalsa ed indengan na Dios. 
10 Manlapud saksakey a sangi so pangigalang tan say panayew. Ag nepeg yan nagawa, agagik ira. 
11 Manlapu tad saksakey a sobul so masamit tan ampait a danum? 
12 Agagik, makapambunga kasi na oliba so kiew ya igos? O makapambunga kasi na igos so ubas? Ag met nayarian na maasin a danum so mamapaway na masamit a danum. 

Say Kakabatan a nanlapud Dios 


13 Siopad sikayoy makabat tan makatalus? Nepeg ton ipanengneng diad panamegley na maung a panagbilay, tan diad maung iran gawan katekep na oyamo tan kakabatan. 
14 Balet no manarid puso yoy ampait ya imon tan pantatalonaan, ag yo nepeg itan ya ipasirayew, tan ag kayo mantitila sumpad katwaan. 
15 Ag nanlapud Dios yan kakabatan, no ag ingen minumundo, aliwan maispiritu tan dinidimonyo. 
16 Ta no iner so kawalaay imon tan pantatalonaan, diman met so kawalaay golo tan amin a klasin kaogsan. 
17 Balet say kakabatan a nanlapud Dios et ononaona, malinis. Maaro met ed kareenan, maoyamo, makaaro, mapangasi, makolid panaggaway kaabigan, anggapoy labien to, tan aliwan mansimpisimpitan. 
18 Say toon maarod kareenan, diad panaanap toy kareenan, isisibwag toy bokel a mambungay katonungan.  

Kabosul na Dios so Pikakaarod Sankamundoan 


1 Antoy panlalapway panlalaban tan pankokolkol yo? Ag kasi saray pilalek yon maoges a mansusumpaan ed balang sakey ed sikayo? 
2 Wala ray labalabay yo balet et ag yo ra nagamuran, kanyan mamatey ki la; wala ray pampilpilalekan yon nagamuran balet et ag yo ra naala, kanyan mikolkol tan milaban ki la. Ag yo nagagamuran iray labay yo, ta ag yo ra kekerewen ed Dios. 
3 Tan no mikerew kayo bilang ag yo naawat, ta maoges iray getma yo; say bengatlan panliketan yon dili so kekerewen yo. 
4 Totoon aliwan matoor! Ag yo ta amta a no mikaaro kid sankamundoan et labanan yoy Dios? Kanyan siopamay mikaarod sankamundoan, gawaen toy sikaton dili a kalaban na Dios. 
5 Ompan abaloan yon andi-kakanaay ibabagay Masanton Sulat: “Say Ispiritu ya inter na Dios ed sikatayo et napno na saray masebeg a pilalek.”* 
6 Balet lalon matalonggaring so tulong ya inter na Dios. Onung na ibabagay Masanton Sulat, “Say Dios susumpaen to ray mapaatagey, balet tutulongan to ray mapaabeba.” 


7 Kanyan paoleyan kid Dios. Sumpa yoy Diablo et ibatikan to kayo. 
8 Singger kid Dios, et onsingger ed sikayo. Orasan yoy lima yo, sikayon makasalanan! Linisan yoy puso yo, sikayon mansimpisimpitan! 
9 Manermen, manakis, tan mannangis kayo; say panagelek yo salatan yoy pannangis tan say panagliket yo salatan yoy panagermen! 
10 Mampaabeba kayod arap na Katawan et itanduro to kayo. 

Ag mo Sisintinsiaay Agim 


11 Ag kayo mampapaogesan, agagik. Siopamay mampaoges o manintinsiad agi to, paogesen tan sintinsiaan toy Ganggan. No sintinsiaan moy Ganggan, aliwa ka lan mananumpal na Ganggan no ag ta managsintinsiay Ganggan. 
12 Say Dios labat so manangiter na Ganggan, tan sikato met so huis. Sikato labat so nayarin mangilaban, tan manusa. Balet sika—siopa kan manintinsiad kaparam a too? 

Ag ka Mampapasirayew 


13 Dengel yo ya, sikayon mangibabaga, “Onla kami natan o nabwas ed ontan a pasen, tan sakey taon mid man a mannigosio et makatubo kami.” 
14 Ag yo anggan amtay kipapasey bilay yo nabwas! Say bilay singa kelpa, a wala natan balet nanagonuyan naandipat la. 
15 Ingen nepeg yon ikuan, “No iyabuloy na Katawan, mambilay kami tan gawaen mi ya o saman.” 
16 Balet mapaatagey tan mapasirayew kayo. Maoges itan a kagagawa. 


17 Siopamay makaamtay maung a nepeg ton gawaen, balet et ag to gawaen, sikatoy mankasalanan.  

Say Pasakbay ed saray Mamayaman 


1 Dengel yo ya, sikayon mamayaman! Nangisan tan panogaogan yoy kairapan ya onsabid sikayo! 
2 Aboluk la ray kayamanan yo, tan abootan la ray kawes yo. 
3 Kinan lay lati iray balituk tan pilak yo, tan satan met a lati mantasin sumpad sikayo tan singa apoy a mangoput na laman yo. Diad sarayan kaonuran ya agew so impanipon yoy kayamanan. 
4 Dengel yoy riklamo da ray totoon nankimey ed dalin yo, ta ag yo ra inoopaan. Nadngel na Katawan a Makapanyarin-amin so dageyem da ray omaani yo! 
5 Nanlikeliket tan nanggaygayaga kayo diad tapew na dalin. Pinataba yo ray laman yon singa ra ayayep a pateyen ed niganan agew. 
6 Sinintinsiaan yon nadusa tan pinatey yo ray totoon matonung; ag ira linmaban ed sikayo. 

Say Anos tan say Pikakasi 


7 Kanyan, agagik, mananos kayo anggad isabiy Katawan. Imano yoy dumaralus. Aanosan ton maung ya alagdey mabmabli ran bungay dalin a daralusan to, tan say iterter na onaan tan kaonuran ya oran. 
8 Mananos kayo met. Pabiskeg yoy linawa yo, ta asingger lay isabiy Katawan. 


9 Agagi, ag kayo mansasalitay maoges a sumlang ed sakey tan sakey, pian ag kayo sintinsiaay Dios. Maganggano lan onsabiy Huis! 
10 Agagi, alig yoy impantetepel tan impanaanos da ray propitan nansalitad ngaray Katawan. 
11 Ipasen tayon maliket ira, ta nanaanos ira. Nadngelan yoy impananos nen Job tan amta yo so ginaway Katawan ed sikato diad kaonuran, ta maaro tan mapangasin maung so Katawan. 


12 Manonad amin, agagik, ag kayo mansasamba no mansipan kayo. Ag yo pansasambaay tawen, o say dalin, o arum ni ran pansambaan. Duga lay pangibaga yoy “On” no on, tan “Andi” no andi, pian ag kayo sintinsiaay Dios. 


13 Walay gunigon na siopaman ed sikayo? Nepeg toy mampikasi. Maliket so siopaman ed sikayo? Nepeg toy mankanta na pangigalang ed Dios. 
14 Mansasakit so siopaman ed sikayo? Nepeg ton patawag iray mamatakken na iglisia, pian ipikasi ra tan poyukan day larak na oliba diad ngaray Katawan. 
15 Say pikakasin katekep toy pananisia paabigen toy mansasakit, pabiskegey Katawan, tan napirdona ray kasalanan to. 
16 Kanyan mampapatwaan kayo ray kasalanan yo, tan mampipikasiyan kayo, pian onabig kayo. Dakel so nagawaay pikakasi na toon matonung. 
17 Si Elias et kapara tayon too. Pinasyay impangipikasi ton ag onoran, tan ag inmoran a tua ed loob na taloy taon tan anem bulan. 
18 Nampikasi lamet tan inmoran, kanyan nambubunga ray tantanaman. 


19 Agagik, no walad sikayoy onarawid katwaan tan apapawil na sakey, 
20 sayay tandaan yo: siopamay makapapawil na sakey a toon makasalanan a manlapud maoges a panagbilay to, nilaban tod patey so kamarerwa na satan a makasalanan,* tan apapirdona to ray amayamay a kasalanan. 



* 2:20
 andi-kakanaan; diad pigaran manuskrito inatey.

* 4:5
 Say ispiritu…masebeg a pilalek; odino Tekep na ibeg so pampipilalek na Dios ed ispiritu ya inyan tod sikatayo.

* 5:20
 kamarerwa na satan a makasalanan; odino kamarerwa ton dili.

Say Libro na 

SARAY HUIS 

Pangiparontal 

Say Libro na Saray Huis et lalaonen to ray istoria legan na panaon a maoges to impanbilay na Israel, manlapud samay impakadakep na Canaan ya anggad impakapangiletneg na panagoley na ari ed bansa. Sarayan istoria et nipaakar irad saray gawgawa da ray palbayani na bansa a tatawagen ira na “saray huis.” Say karaklan ed sikara et pangulo ra na saray sondalo, aliwan huis ira na korti. Say sakey ed saray bantug et si Samson a nikorit iray gawgawa to diad kapitulo 13-16. 

Say baleg ya aral ed sayan libro et saya: akasaral ed inkatoor ed Dios so aligwas na Israel, balet lawas nansumpal ed deral so kasusumlang ed Dios. Balet anggan aliwan matoor ed Dios so bansa tan sinmabiy deral, sipaparaan so Dios a mangyagel ed saray totoo to nen nagbabawi ra tan pinmawil irad sikato. 

Logan na sayan Libro 

Saray agawgawa ya anggad impatey nen Josue 1:1–2:10 

Saray huis na Israel 2:11–16:31 

Saray nandoroman agawgawa 17:1–21:25  

1

Dinakep na Tribu di Juda tan Simeon si Adoni-bezec 



1 Kayariy impatey nen Josue saray Israelita tinepet dad Katawan, “Dinan ed saray tribu mi so ononan onla ya ondogpad saray Cananeo?” 


2 Say Katawan inmebat, “Say tribu nen Juda so ononan ondogpa. Impasilong ko lad pakaoley da so dalin na Canaan.” 


3 Saray totoo nen Juda kuandad saray totoo nen Simeon ya agi nen Juda, “Mila kayod sikami ed pasen a nipabetang ed sikami, ta mantulongan itayon mibakal ed saray Cananeo. Insan kami met milad sikayo ed pasen a nipabetang ed sikayo.” Nanolup sirin ya akibakal iray tribu di Simeon 
4 tan Juda. Impanalo ra na Katawan ed saray Cananeo tan saray Perezeo, tan tinalo ray samplon libon totoo diad Bezek. 
5 Arumog dad man si Adoni-bezec tan nilabanan da. 
6 Batik si Adoni-bezec, balet inosilan da, narel da, tan pinopotut da ray tangan na lima tan sali to. 
7 Inkuanen Adoni-bezec, “Nandodokdok nen saman na ibung ed silong na lamisaan ko iray arari ya apotut-potut so tangan na lima tan sali ra. Gagawaen ed siak natan na Dios imay ginagawak ed sikara.” Niakar ed Jerusalem si Adoni-bezec, tan diman la inatey. 

Dinakep na Tribu nen Juda so Jerusalem tan Hebron 


8 Dinogpaan na saray totoo nen Juda so Jerusalem tan adakep da. Pinapatey da ray totoo to tan pinoolan day siudad. 
9 Kayari to ya, linma ran akibakal ed saray Cananeon manaayam ed kapokdulan a bario, diad saray alusadsar na pokdul, tan diad saray patar ed abalaten 
10 Linma ran akibakal ed saray Cananeon manaayam ed siudad na Hebron a tatawagen nen saman na Kiryat-arba. Tinalo dad man iray boleg di Sesai, Ahiman, tan Talmai. 

Tinalo nen Otniel so Siudad na Debir 

(Jos. 15:13-19) 


11 Manlapud man saray totoo nen Juda linma ran akibakal ed siudad na Debir a tatawagen nen saman na Kiryat-sefer. 
12 Inkuan na sakey ed saramay totoo nen Juda a si Caleb, “Paasawak si anak kon Acsa ed lakin makadakep ed Kiryat-sefer.” 
13 Si Otniel, say anak na lakin yogtan nen Caleb a si Cenaz, so akadakep ed samay siudad, kanyan impaasawa nen Caleb ed sikato si Acsa a marikit to. 
14 Diad agew na bansal, impurpurek nen Otniel* ed kinen asawa to ya onkerew na alog ed kinen ama to. Inmepas ed asno to si Acsa, insan tinepet nen Caleb ed sikato no antoy labay to. 
15 Inmebat si Acsa, “Rigaloan yo ak pa na dalin a walay sobul to. Samay inter yod siak a dalin ed bandad baybay et amaga tan araldalem so sobul.” Kanyan inter nen Caleb ed sikato so sobul ed bandad tulo tan leksab. 

Saray Impanalo na saray Tribu di Juda tan Benjamin 


16 Saray Cineo a kabyangay boleg na katolangan nen Moises et akila rad saray totoo nen Juda manlapud Jerico, say siudad na saray kiew a palmira, ya anggad kalawakan na Juda diad abalaten na Arad. Nanayam irad man a kaiba da ray Amalecita.† 
17 Nankakaiba iray totoo nen Juda tan saray totoo nen Simeon tan tinalo da ray Cananeo a manaayam ed siudad na Zefat. Sigput dan dineral yan siudad, kanyan inngaran da na Horma.‡ 
18-19 Tinulongan na KATAWAN iray totoo nen Juda, kanyan asakup da ray kapokdulan a dalin. Balet ag da alooban§ iray Gaza, Ascalon, tan Ecron, pati saray kaliber-liber dan pasen. Sarayan totoon manaayam ed gilig na dayat et wala ray balatyang a karwahi ra, kanyan ag ira apataynan na saray totood Juda. 
20 Onung na ingganggan nen Moises, niiter so Hebron ed kinen Caleb ya amataynan ed siudad na taloran boleg a si Anak so sengeg da. 
21 Balet ag pinataynan na saray totood tribu nen Benjamin iray Jebuseo a manaayam ed Jerusalem, tan nanlapud saman saray Jebuseo kaiba dan nanayam diman iray totoo nen Benjamin. 

Dinakep na saray Tribu di Efraim tan Manases so Betel 


22-23 Dinogpaan na saray tribu di Efraim tan Manases so siudad na Betel a tatawagen na Luz ed saman a panaon. Tinulongan ira na KATAWAN. Angibaki ra ed siudad na saray ispia. 
24 Akanengneng ira yan ispia na sakey a lakin ompapaway ed siudad tan kuandad sikato, “Ibagam ed sikami no panoy kaloloob ed siudad, et ag mi ka diwiten.” 
25 Kanyan imbangat to ra. Saray totoo nen Efraim tan Manases pinapatey da ray amin a totood siudad, likud ed samay too tan saray kabyangay pamilya to. 
26 Insan linmad dalin da ray Heteo imay laki, amaalagey na siudad diman, tan inngaran to na Luz a ngaran to ni ya anggad natan. 

Saray Totoon ag Pinataynan na saray Israelita 


27 Ag pinataynan na tribu nen Manases iray totoon manaayam ed saray siudad na Get-sean, Taanac, Dor, Ibleam, Megido, tan saray kaabay dan baley; nansiansian nanayam irad may Cananeo. 
28 Nen binmiskeg iray Israelita, pinasoot dan nankimey para sikara iray Cananeo, balet ag da ni ran siansia pinataynan. 


29 Ag pinataynan na tribu nen Efraim iray Cananeo a manaayam ed siudad na Gezer, kanyan nansiansian kaiba da ray Cananeo a nanayam diman. 


30 Ag pinataynan na tribu nen Zabulon iray totoon manaayam ed saray siudad na Kitron tan Nahalol, kanyan saray Cananeo nansiansian kaiba da ran nanayam diman tan a pasoot iran nankimey para saray totoo nen Zabulon. 


31 Ag pinataynan na tribu nen Aser iray totoon manaayam ed saray siudad na Acco, Sidon, Ahlab, Aczib, Helba, Afec, tan Rehob. 
32 Saray totoo nen Aser et kaiba da ran nanayam iray Cananeo, bangta ag da ra pinataynan. 


33 Ag pinataynan na tribu nen Neftali iray totoon manaayam ed saray siudad na Bet-semes tan Bet-anat. Saray totoo nen Neftali et kaiba da ran nanayam iray Cananeo, balet pinasoot da ran nankimey para sikara. 


34 Sinonson na saray Amorreo ed kapokdulan a pasen iray totood tribu na Dan tan ag da ra inabuloyan a manayam ed patar. 
35 Nansiansia ray Amorreo a nanayam ed Ayalon, Saalbim, tan diad Palandey na Heres, balet nansiansia ya inoleyan ira na saray tribu di Efraim tan Manases tan pinasoot da ran nankimey para sikara. 


36 Say baybay na Sela a ketegan da ray Edomita* et ontalonton ya anggad Dalan na Acrabim.  

2

Pimpanengneng ed Bokim so Anghil na Katawan 


1 Manlapud Gilgal say anghil na Katawan linmad Bokim tan kuantod saray Israelita, “Impaway ta kayod Egipto tan inyakar ta kayod dalin ya insipan kod saray atateng yo. Inkuanko, ‘Ag kon balut deralen so impisipanan kod sikayo. 
2 Ag kayon balut misisipanan ed saray totoon manaayam ed sayan dalin. Nepeg yon igeba iray altar da.’ Balet ag yo sinumpal so imbagak ed sikayo. Sinumlang yo laingen! 
3 Kanyan ibabagak ed sikayo natan ya ag ko pataynanen ira yan totoo legan yon mankukurang. Magmaliw iran kalaban* yo, tan napatitan kayo ed pangigalang ed saray diriyos da.” 
4 Nen imbaga ya na samay anghil na Katawan, inmakis ya amin iray Israelita, 
5 kanyan atawag iman a pasen a Bokim.† Angisaklang irad man na bagat ed Katawan. 

Say Impatey nen Josue 


6 Insan imbaki la nen Josue iray totoo, tan linman mangayaryan ed betang ton dalin so balang sakey. 
7 Legan a mabilay si Josue, nanlingkur ed Katawan iray totoo tan anggan kayariy impatey to, intuloy day nanlingkur legan a mabilay ni ray pangulon akanengneng na amin da ray makapakelaw a ginagawa na Katawan ed Israel. 
8 Say aripen na Katawan a si Josue a lakin anak nen Nun et inatey nen mantaon na sanlasus tan samplora. 
9 Nipompon ed dilin parti na dalin to ed Timnat-sera diad pokdul na Efraim, diad baybay na Palandey na Gaas. 
10 Inaatey ya amin iray kabyangan na saman a kailalakan; alingwanan na saray kabyangan na sinmalat a kailalakan so Katawan tan saray ginagawa tod Israel. 

Say Intonda na Israel a Mangigalang ed Katawan 


11 Insan nankasalanan ed Katawan iray totood Israel tan nanlingkur ira ed saray Baal. 
12 Tinondaan day angigalang ed Katawan a Dios na saray atateng da, say Dios ya angipaway ed sikara ed Egipto. Inggapo da met so angigalang ed saray arum a diriyos na saray totood kaliber-liber da. Dinmadakmomo ra ed sikara, kanyan impampasnuk day Katawan. 
13 Tinondaan day angigalang ed Katawan tan nanlilingkur ira ed saray Baal tan Astarot. 
14 Kanyan mapalaloy impakapasnuk na Katawan ed sikara tan inabuloyan ton dinogpaan ira na saray kalaban da tan tinakewan ira. Inabuloyan to ran nipasilong ed pakayari na saray kalaban dad kaliber-liber da, tan saray Israelita et ag da niagel so sikaran dili. 
15 Kapag onla ran mibakal, sumpad sikara so Katawan onung na sinambaan to lan gawaen to. Mapalaloy inkairapan da. 


16 Insan say Katawan initdan to ra na saray pangulon huis ya angyagel ed sikarad saray kalaban da. 
17 Balet ag da dinengel ira yan pangulo ra. Aliwan matoor iray Israelita ed Katawan tan angigalang ira ed saray arum a diriyos. Inmonur ed saray ganggan na Katawan iray atateng da, balet tinondaan na sayan balon kailalakan so tinmoluk ed Katawan. 
18 Kapag say Katawan et mangiter ed Israel na pangulo, say Katawan tulongan to yan pangulo tan iyagel to ray totoo to ed saray kalaban da legan a mabilay yan pangulo. Kinasian ira na Katawan lapud manngesnges irad kairapan da, ta pinapasegsegang da ra. 
19 Balet kapatey na pangulo, saray totoo ompawil irad gendat a kabibilay da tan mapalalo niy kaogsan da nen say kaogsan na imbeneg a kailalakan. Nanlilingkur tan angigagalang irad saray arum a diriyos, tan diad gaway awet na olo ra intuloy day maoges a kabibilay da. 
20 Insan say Katawan pinmetang so olo tod Israel tan kuanto, “Sayan bansa dineral day sipanan ya ingganggan kon onuren na saray atateng da. Lapud ag da ak inonur, 
21 ag ko la pataynanen iray bansan wala nid dalin nen inatey si Josue. 
22 Ikanak ira yan bansa ed panubok kod saray Israelita no matoor irad siak kasi a singa inkatoor na saray atateng da.” 
23 Kanyan inabuloyan na Katawan a mansiansiad dalin ira yan bansa; ag to impanalod sikara si Josue odino pinataynan ira kapatey nen Josue.  

3

Saray Bansan a Nansiansian Nanayam ed Dalin 


1 Kanyan say Katawan impansiansia ton nanayam ed dalin na Canaan iray pigaran bansa, pian nasubok to ray Israelita ya ag akibakal ed Canaan. 
2 Ginawa to ya labat, pian nabangatan toy balang kailalakan na saray Israelita nipaakar ed bakal, nagkalalo lad saray ag nin balut akapibakal nen saman. 
3 Saray atilak ed dalin na Israel et saray limaran siudad na Filistia, amin da ray Cananeo, saray Sidoneo, tan saray Heveo a manaayam irad Kapalandeyan na Libano manlapud Palandey na Baalhermon ya anggad Dalan na Hamat. 
4 Sikaray inkana na Dios ed impanubok tod Israel, pian naamtaan to no ononur kasi odino onsumlang iray Israelita ed saray ganggan na Katawan ya inter tod saray atateng da diad panamegley nen Moises. 
5 Kanyan saray Israelita kaiba ran nanayam ed dalin iray Cananeo, saray Heteo, saray Amorreo, saray Pereseo, saray Heveo, tan saray Jebuseo. 
6 Akikiasawaan irad sikara tan angigagalang irad saray diriyos da. 

Si Otniel 


7 Alingwanan na saray Israelita so Katawan a Dios da; nankasalanan irad sikato tan inggagalang da ray talintao nen Baal tan Asera. 
8 Kanyan akapasnuk so Katawan ed Israel, et inabuloyan toy Ari Cusan-risataim na Mesopotamia a nadakep to ra. Waloy taon a nagmaliw iran walad silong na pakaoley to. 
9 Insan tinmawag ed Katawan iray Israelita, et angibaki na sakey a lakin angilaban ed sikara. Sayan laki et si Otniel ya anak nen Kenaz a yogtan nen Caleb. 
10 Linmoob ed sikato so ispiritu na Katawan, tan nagmaliw a pangulo da ray Israelita. Akibakal si Otniel, et impanalo na Katawan ed ari na Mesopotamia. 
11 Nanoley so kareenan ed Israel na apataploy taon, insan inatey si Otniel. 

Si Aod 


12 Nankasalanan lamet ed Katawan iray Israelita. Lapud sayan ginawa ra, say Katawan impagmaliw ton mabiskeg niy Ari Eglon na Moab nen say Israel. 
13 Akigampiy Eglon ed saray Ammonita tan saray Amalecita; tinalo ray Israel tan adakep day Jerico a siudad na saray kiew a palmira. 
14 Labinwaloy taon a walad silong na pakaoley nen Eglon iray Israelita. 


15 Insan tinmawag ed Katawan iray Israelita, kanyan angibaki na sakey a too ya angyagel ed sikara. Sayan too et si Aod a lakin anak nen Gera tan kabyangay tribu nen Benjamin. Kawigi yan too. Imbaki na saray Israelita si Aod ed Moab tan sankaawit to ray rigalon para si Ari Eglon. 
16 Nanggaway Aod na duaray tarem ya ispada a ngalngalin kapalduay mitro so karokey to. Imbalkes tod kawanan a diking to ya asakbungay kawes to. 
17 Insan inyakar to ray rigalo ed kinen Eglon a mataba-taban laki. 
18 Kapangiter nen Aod ed saramay rigalo, imbaga tod angawit na rigalo ya onsempet la ra. 
19 Balet amoliktar si Aod diad kinortin bato ya asingger ed Gilgal tan pinmawil ed kinen Eglon. Inkuanto, “Kagalang ya ari, walay maamut a balitan ibagak ed sika.” 

Kanyan ingganggan na ari iray aripen to, “Taynan yo kami dian bukor!” Pinmaway sirin ya amin ira may aripen. 


20 Insan legan a say ari et mambukbukor a manyodyorung ed dalem na ambetel a kuarto tod toktok na abung to, inasinggeran nen Aod tan kuanto, “Walay papaibagad siak na Dios ed sika.” Inmalagey imay ari. 
21 Inoyus na kawigin lima nen Aod imay ispadad kawanan a diking to, insan to intoruk ed eges na ari. 
22 Pinmanek ed eges to so anggan pati potan to may ispada tan akulyapotan na taba. Ag inoyus nen Aod imay ispada ed eges na ari, kanyan tinmalos ya anggad beneg to diad nanleetan na saray ulpo to. 
23 Insan pinmaway si Aod, insara to ray puirtan pinawayan to, tan 
24 tinmaynan la. Pinmawil ira may aripen na ari, et anengneng dan akasara ray puirta. Balet abaloan dan walad dalem so ari tan mampapainawa. 
25 Nanalagar irad paway ya anggad naalipanesan la ra. Nen ag nin siansia lokasan na ari so puirta, inala ra so tombuk tan nilokasan day puirta. Wadman ya akarokul ya inatey ed datal so katawan da. 


26 Legan dan nanalagar, batik si Aod. Dinmalan ed kawalaay kinortin bato tan tinmuloy ed Seirata. 
27 Nen sinmabid man ed kapokdulan na Efraim, pinaknul toy trumpita a panawag ton mibakal iray lalakin Israelita; impangulo to ran inmakseb a nanlapud saray kapokdulan. 
28 Inkuantod sikara, “Tombuk yo ak! Impanalo kayo na Katawan ed saray kalaban yon Moabita.” Kanyan tinombuk dan nampaleksab si Aod tan dinakep day pasen a babaliwan na saray Moabita ed Ilog na Jordan; ag da inabuloyan so siopaman a toon ombaliw. 
29 Diad saman ya agew apatey da so sakey a samplon libo a sankaabigan a Moabitan sondalo; anggapod sikara so akabatik. 
30 Diad saman ya agew tinalo na saray Israelita so Moab, tan walomplon taon a nanarid dalin na Israel so kareenan. 

Si Samgar 


31 Si Samgar a lakin anak nen Anat so tinmombuk a pangulo. Inyagel to met so Israel diad impamatey to na anem a lasus a Filisteo diad panamegley na baston a panagdagdag na baka.  

4

Si Debora tan si Barak 


1 Kayari na impatey nen Aod, nankasalanan lamet ed Katawan iray Israelita. 
2 Kanyan say Katawan impadakep to rad kinen Jabin a Cananeo a nanarid siudad na Hazor. Say pangulo na saray sondalo to et si Sisara a nanayam ed Haroset-na-saray-Hintil. 
3 Si Jabin walay siam a lasus a balatyang a karwahi ton para bakal, tan duamploy taon a pinapairap ton inoleyan iray totood Israel. Insan kinmerew na tulong ed Katawan iray Israelita. 


4 Diad saman a panaon si propita Debora a biin asawa nen Lapidot so pinagkahuis a pangulo da ray Israelita. 
5 Inmirung ed silong na sakey a kiew a palmira diad nampegleyan na Rama tan Betel diad nipokdul a dalin na Efraim, insan dinmadagod sikato ray totoo, ta ibaga tod sikaray nepeg a nagawa odino gawaen da. 
6 Aminsan ya agew impaawit toy Barac a lakin anak nen Abinoam a taga siudad na Kedes na Neftali tan kuantod sikato, “Say Katawan a Dios na Israel et inter tod sika yan ganggan: ‘Mangala kay samplon libon lalaki ed saray tribu di Neftali tan Zabulon tan ipangulom iran onlad Palandey na Tabor. 
7 Papawayen koy Sisara a pangulo na saray sondalo nen Jabin, ta labanan to kayo ed Ilog na Kison. Awiten to ray karwahi to tan saray sondalo to, balet panaloen ta kayod sikato.’ ” 


8 Insan inmebat si Barac, “Onla ak no mila kad siak, balet no ag ka mila, ag ak onla.” 


9 Inmebat si Debora, “No ontan sirin, mila ak ed sika, balet aliwan sikay napagalangan ed nagamuran a pananalo, lapud ipalima na Katawan ed sakey a bii si Sisara.” Kanyan linmad Kedes si Debora a kaiba toy Barac. 
10 Tinawag diman nen Barac iray kabyangay tribu di Zabulon tan Neftali, tan tinmombuk ed sikato iray samplon libon lalaki. Akilad sikato si Debora. 


11 Legan to ya inlira nen Heber a Cineo so tulda to ed asingger ed Kedes, diad abay na kiew a logo diad Zananim. Inarawian nen Heber iray kapara ton Cineo a kabyangan iray boleg nen Hobab a bayaw nen Moises. 


12 Nen akabatan nen Sisara a linmay Barac ed Palandey na Tabor, 
13 tinawag to ray siam a lasus a karwahi ton balatyang tan amin da ray totoo to tan imbaki to rad Ilog na Kison manlapud Haroset-na-saray-Hintil. 


14 Insan inkuanen Debora ed kinen Barac, “Laka! Say Katawan so mangipangulod sika! Natan ed sayan agew ipatalo tod sika si Sisara.” Kanyan inmakseb si Barac a nanlapud Palandey na Tabor a kaiba to ray samplon libon totoo to. 
15 Nen dinmogpa si Barac tan saray sondalo to, ginewgew na Katawan si Sisara, pati saramay karwahi to tan amin a totoo to. Inmepas ed karwahi to si Sisara tan batik. 
16 Inosilan nen Barac ira may karwahi tan saramay sondalo ya anggad Haroset-na-saray-Hintil, et apatey ya amin iray sondalo nen Sisara. Anggapoy lakin atilak ed sikara. 


17 Batik si Sisara ed tulda nen Jael ya asawa nen Heber a Cineo, lapud maung so pipiolup nen Ari Jabin na Hazor ed pamilya nen Heber. 
18 Pinmaway si Jael a mangabet ed kinen Sisara tan kuantod sikato, “Loob ka; loob ka diad tuldak. Ag ka natatakot.” Kanyan linmoob tan inyamut nen Jael ed sanib na kurtina. 
19 Inkuanen Sisara ed sikato, “Itdan mo ak pay inomen, ta napgaan ak la.” Nilokasan nen Sisara so katat a supot a pananginay gatas, pinainom to, tan pinaamut to lamet. 
20 Insan inkuanen Sisara ed kinen Jael, “Manalagey kad puirtay tulda, et no walay onsabi tan tepeten to no walay too dia, ibagam ya anggapo.” 


21 Mapalaloy inkaksawan nen Sisara, kanyan akaogip na malmalet. Angalay Jael na martilyo tan sakey a palpal na tulda, nankalkalnan nilooban toy Sisara, insan to pinatey diad panamegley na impangipanek ton anggad dalin na samay palpal ed alupising nen Sisara. 
22 Nen sinmabiy Barac a manaanap ed kinen Sisara, pinmaway si Jael a mangabet ed sikato tan kuantod sikato, “Gala dia! Ipanengneng kod sikay toon aanapen mo.” Kanyan linmoob si Barac a kaiba toy Jael, tan wadman si Sisara ya akarokul ya inatey a nipanek a tinmalus ed alupising to so palpal na tulda. 


23 Diad saman ya agew impanalo na Dios iray Israelita ed kinen Jabin ya arin Cananeo. 
24 Sinonson da lan sinonson a dinogpaan si Jabin ya anggad apatey da.  

5

Say Kanta di Debora tan Barac 


1 Diad saman ya agew si Debora tan Barac a lakin anak nen Abinoam et kinanta da yan kanta: 


2 Idayew yoy Katawan! 

Talagan sipaparaan lan mibakal nen saman iray Israelita; 

maabuloy ya akibakal iray totoo. 


3 Dengel kayo, sikayo ran arari! 

Talineng kayo, sikayo ran manoley! 

Kantaan tan togtogan ko 

so Katawan a Dios na Israel. 


4  Katawan, nen tinaynan moy kapalandeyan na Seir, 

nen pinmaway ka ed dalin na Edom, 

ayegyeg so dalin, tan pinmelag so oran a nanlapud tawen. 

On, nikalbo so danum a nanlapud saray lorem. 


5 Saray kapalandeyan ayegyeg ira ed arap na Katawan na Sinai, 

diad arap na Katawan a Dios na Israel. 


6 Diad saramay agew nen Samgar a lakin anak nen Anat, 

diad saramay agew nen Jael, 

ag la ondadalan ed bansa iray manoolup a biahiro, 

tan onsasaliberber ed basbas iray totoo. 


7 Debora, abayag ya ataynan iray baley na Israel; 

anggapoy onkitakitaw ed sikara kasakbayan a sinmabi ka,* 

a singa sakey ya ina ed Israel. 


8 Insan walay bakal ed dalin 

nen nampili na balon diriyos iray Israelita. 

Diad apataplon libon lalaki ed Israel, 

walay sakey a nanawit na samper odino pika? 


9 Akilad saray pangulod Israel so pusok, 

diad saray totoon mabolbolus ya akilan akibakal. 

Idayew yoy Katawan! 


10 Salita yoy nipaakar ed saya, 

sikayo ran managkabayod ampotin asno, 

a manyodyodyorung ed saray silya, 

tan sikayo ran nepeg a manakar inermay laen yo. 


11 Dengel kayo! Saray maingal a karaklan ed kaliber-liber na saray bobun 

et ibabaga ra so saray impanalo na Katawan, saray impanalo na saray Israelita! 

   

Insan nambabansag ya inmakseb a nanlapud saray siudad da† iray totoo na Dios. 


12 Ipangulom, Debora, ipangulom! 

Ipangulom! Mankanta ka! Ipangulom! 

Kurang ka, Barac a lakin anak nen Abinoam; 

mankurang kan sankatengteng mo ray totoon adakep mo! 


13 Insan saray matoor ya Israelita et linma ran namparontal ed saray pangulo ra; 

saray totooy Katawan dinmago rad sikato‡ a sipaparaan iran mibakal. 


14 Manlapu ra§ ed Efraim linma ra ed patar* 

diad nibeneg na tribu nen Benjamin tan saray totoo to. 

Inmakseb manlapud Makir iray panguloy sondalo; 

inmakseb manlapud Zabulon iray opisyal. 


15 Sinmabi ray pangulo nen Isacar a kaiba ray Debora; 

on, sinmabiy Isacar a pati si Barac, 

tan saray totoo et tinombuk dad patar. 

Balet naapag so tribu nen Ruben; 

ag ira akapampapakna ya ontombuk. 


16 Akin et tinmilak iran kaiba da ray karniro? 

Pian narengel da ray pumapastol ya ontatawag ed saray karniro? 

On, apaldua so tribu nen Ruben; ag ira akapampapakna ya ontombuk. 


17 Nanayam ed bokig na Jordan iray kabyangay tribu nen Gad, 

tan saray kabyangay tribu nen Dan et nansiansia rad abay na saray bapor. 

Nanayam ed gilig na dayat iray kabyangay tribu nen Aser; 

nansiansia rad abay na danum. 


18 Balet saray totoo di Zabulon tan Neftali 

imposta ray bilay dad bakalan. 


19 Sinmabid Taanac ed gilig na kolus na Megido iray arari tan akilaban ira; 

akibakal iray arari na Canaan, 

balet anggapoy imbatik dan pilak. 


20 Manlapud tawen akilaban iray bitewen; 

diad ibebeltang dad tawen, 

nilabanan day Sisara. 


21 Intaban iray agos na delap ed Kison— 

Say maples ya agos na Ilog na Kison. 

Ituloy koy onsulong, onsulong, a mabiskeg! 


22 Insan mapanaspas a sinmabi ray kabayo, 

a mabanegbeg ed dalin iray sali ra. 

   


23 “Isamba yoy dalin na Meroz,” kuay anghil na Katawan. 

“Isamba yo, isamba yo iray manaayam diman. 

Ag ira sinmabin ontulong ed Katawan, 

sinmabi ran sondalo a mibakal ed saray kalaban to.” 


24 Say sankapalaran ed saray bibii et si Jael, 

say asawa nen Heber a Cineo— 

sikatoy sankapalaran ed saray manaayam ed saray tulda. 


25 Kinmerew na danum si Sisara, balet initdan to na gatas; 

inyakaran to na kinmegtel a gatas ed marakep a yaung. 


26 Binembenan tod sakey a lima to 

so sakey a palpal na tulda, 

tan diad sakey a lima say martilyo; 

minaso tod olo si Sisara, et nabtag so lapis-lapis na olo to; 

pinanekan toy palpal so alopising to. 


27 Nipatalimukor si Sisara, 

insan atumbad saliyan nen Jael. 

Diad saliyan nen Jael kinmapoy si Sisara; nipatalimukor, tan alokbub; 

alokbub ed dalin, insan inatey. 


28 Tinmandag ed bintana si ina nen Sisara; 

tinmakiling† ed saray barandilyas na bintana. 

Tinepet to, “Akin et abayag lan ag ni sinmabi so karwahi to? 

Akin et agaylay tantan na isabi na saray kabayo to?” 


29 Inmebat iray sankarunongan a katulong ton bibii, 

tan inolit-olit ton imbagad sikaton-dili, 


30 “Naabala ra labat a manaanap 

na nasamsam da a panaapagan da, 

sakey o duaran bibii so para sakey a sondalo, 

marakep ya abel so para si Sisara, 

abordaan ya abel so para kolibemben na riyna.”‡ 

   


31 Ontan pa komun so ipatey na amin a kalaban mo, O Katawan, 

balet onsinag komun a singa ombubutay ya agew iray kakaarom! 

   

Insan nanarin apataploy taon so kareenan ed dalin.  

Si Gedeon 


1 Nankasalanan lamet ed Katawan iray Israelita, kanyan inabuloyan ton naoleyan iran pitoy taon na saray totoon taga Madian. 
2 Mabiskeg ni ray Madianita nen saray Israelita, et kiamut-amut ed ongib iray Israelita tan diad saray arum a pasen ed kapokdulan ya arawid kaatapan. 
3 Kapag mantanem iray Israelita, dogpaan ira na saray Madianita a kaiba da ray Amalecita tan saray tribu ed kalawakan. 
4 Mankampo ra ed dalin da tan deralen da ray tanaman da, ya anggad baybay ed pasen a kaliber-liber na Gaza. Alaen da ray amin a karniro, baka, tan asno ra. Anggapoy ikera ran pambilay na saray Israelita. 
5 Singa karakel na dorun no onsabi ran kaiba da ray ayayep da tan saray tulda ra. Ag ira nabilang tan saray kamilyo ra. Sinmabi ra tan dinederal day dalin, 
6 et ag makalaban ed sikara iray Israelita. 


7 Insan kinmerew na tulong ed Katawan iray Israelita, pian makalaban irad saray Madianita. 
8 Angibakid sikara so Katawan a Dios na Israel na sakey a propita tan impaikuantod sikara: “Impaway ta kayod inkaaripen ed Egipto. 
9 Inyagel ta kayod saray Egipsio tan saray totoon linmalaban ed sikayod sayan dalin. Legan na pankukurang yo, pinataynan ko ra tan inter kod sikayo so dalin da. 
10 Imbagak ed sikayo a siak so Katawan a Dios yo tan ag kayo nepeg a mangigalang ed saray diriyos da ray Amorreo a say dalin da so panaayaman yo natan. Balet ag yo inngalngalep iray salitak ed sikayo.” 


11 Insan linmad patar na Ofra imay anghil na Katawan tan inmirung ed silong na kiew a robli a kayaryan nen Joas a lakin kabyangan na boleg nen Abiezer. Inmamut a maniilik na trigo ed pespesan na alak si Gedeon a lakin anak nen Joas, pian ag nanengneng na saray Madianita. 
12 Pinmanengneng ed sikatod man so anghil na Katawan tan kuanto, “Walad sika so Katawan, sika a masebeg tan makapanyarin too!” 


13 Inkuanen Gedeon ed sikato, “No walad sikamiy Katawan, akin sirin et onyay agawad sikami? Onung na tinongtong na saray atateng mi, say Katawan impaway to rad Egipto. Akin et anggapo lay singa onman a gawaen natan na Katawan? Inkaindan to kami la tan pinaolyan to kamin ooleyan na saray Madianita.” 


14 Insan say Katawan ingganggan toy Gedeon, “Laka, ta ipakanam so biskeg tan pakayarim a mangiliktar ed saray Israelita ed pakayari na saray Madianita. Siak a dili so mangigaganggan ed sika.” 


15 Inmebat si Gedeon, “Balet, Katawan, panoy pakapangiliktar kod Israel? Sankaleteyan so boleg ko ed saray boleg na tribu nen Manases, tan siak so saginonur ed amin da ray kabyangay kawalaan kon pamilya.” 


16 Inmebat so Katawan, “Nayarian mon gawaen so pagagawak ed sika, ta tulongan ta ka tan mainomay mon kabilen iray Madianita; singa ka mangakabil na saksakey a too.” 


17 Inmebat si Gedeon, “No tuan inaro mo ak, ipanengneng mod siak so pakapatnagan a sikan tuay Katawan. 
18 Ag ka pa ontataynan anggad niakaran ta kay bagat a kakanen.” 

Inkuanto, “Dia ak anggad ipawil mo dia.” 


19 Kanyan sinmempet si Gedeon tan angiluto na sakey a kilaw na kanding, insan inkana toy sakey salup ya arina diad impanggawa toy tinapay ya ag nilaukay libadura. Inyan tod baskit so karni tan say sabaw diad banga, insan to ra inyakar ed samay anghil na Katawan a walad silong na kiew a robli, tan inter tod sikato. 
20 Inkuan na samay anghil na Dios ed sikato, “Itapew mod sayan baleg a bato itay karni tan saray tinapay, insan mo ikalbod sikara so sabaw.” Ginawa nen Gedeon imay imbaga na anghil. 
21 Inyonat na samay anghil na Katawan so lima to, insan to indiwit so ngoroy bislak a sankabembenan to ed saramay karni tan tinapay. Pinmaway so apoy ed samay bato tan inoput ton pinoolan ira may karni tan tinapay. Insan naandipat imay anghil. 


22 Diad saya abirbir nen Gedeon ya anghil na Katawan imay anengneng to, kanyan natatakot a kuanto, “Katawan a Dios, anengneng kod lupa-lupaan so anghil mo!” 


23 Balet say Katawan kuantod sikato, “Mandeen ka. Ag ka natatakot. Ag ka ompatey.” 
24 Amaalagey diman si Gedeon na altar a para Katawan tan inngaran to na “Kareenan so Katawan.” (Anggad natan, sayan altar et manalalagey nid man ed Ofra a kayaryan na boleg nen Abiezer.) 


25 Diad saman a labi say Katawan inkuantod kinen Gedeon, “Alam so bakan kalakyan nen amam tan say sakey a bakan kalakyan a pitoy taon to, igebam so altar a ginawa nen amam a para Baal, tan itumbam so tanda nen diosan Asera a kaabay na samay altar. 
26 Diad sayan pokdul mangipaalagey ka na malet ya altar a para Katawan a Dios mo. Insan mo alaen imay kumadwan baka tan isaklang mon bagat a popoolan; say pamparlang mo samay itumbam a tanda nen diosan Asera.” 
27 Kanyan intagar nen Gedeon iray samploran aripen to tan ginawa toy imbagad sikato na Katawan. Ginawa to ya ed labi, ta mapalaloy takot to ed saray kabyangay pamilya to tan saray totoo ed baley no gawaen to ya ed agew. 


28 Kabangon na saray totoo ed ontombuk a kabwasan, anengneng dan ageba so altar a para Baal tan tanda nen diosan Asera. Naimano da met a samay kumadwan bakan kalakyan et nisaklang ed altar a nipaalagey diman. 
29 Nantetepetan ira, “Siopay nanggawad saya?” Sinokayan da no siopa, et nalmoan da a si Gedeon a lakin anak nen Joas so nanggawa. 
30 Insan da inkuan ed kinen Joas, “Ipaway mo diay anak mo ta pateyen mi! Inggeba toy altar a para Baal tan say tanda nen Asera a walad kaabay to.” 


31 Balet inkuanen Joas ed amin da may totoon dinmagod sikato, “Itatalindeg yoy Baal? Iyaagel yo? Napatey so siopaman a mangitalindeg ed sikato kasakbayan ya onsabiy kabwasan. No tuan dios si Baal, paolyan yon iyagel toy sikaton dili. Say altar to so ageba.” 
32 Nanlapud saman, atawag si Gedeon a Jerubaal,* lapud inkuanen Joas, “Paolyan yon iyagel nen Baal so sikaton dili; say altar to so ageba.” 


33 Insan nantitipon ya amin iray Madianita, saray Amalecita, tan saray tribud kalawakan, binaliw day Ilog na Jordan, tan nankampo ra ed Patar na Jezreel. 
34 Inoleyan na ispiritu na Katawan si Gedeon, et pinaknul toy trumpita a panawag ton ontombuk ed sikato iray lalakin kabyangay boleg nen Abiezer. 
35 Angibaki na saray lalakin manawag ed saray lalakin walad sakop na duaran dalin na Manases, ta ontombuk irad sikato. Angibaki met na saray lalakin manawag ed saray lalakin kabyangay tribu di Aser, Zabulon, tan Neftali, et sinmabi ra met a milad sikato. 


36 Insan inkuanen Gedeon ed Dios, “Imbagam a ginetmam ya ikana mo ak ed pangyagel ed Israel. 
37 Ontan sirin, mangyan ak na lanan abel ed dalin a panagilikan mi na trigo. No diad kabwasan et alinaewan labat so lanan abel balet andid dalin, naamtaan kod satan ya ikana mo ak ed pangyagel ed Israel.” 
38 Onung na inilaloan nen Gedeon, onman so agawa. Kabangon nen Gedeon ed ontombuk a kabwasan, pinespes to may lanan abel, tan akapangisalur na sakey a losur a linaew. 
39 Insan inkuanen Gedeon ed Dios, “Ag ka pa komun mamapasnuk ed siak; wala pa niy kerewen ko. Maminsan pa nin ikanak imay abel ed panubok ko. Nabasa komun natan so dalin, balet mansiansian amaga may abel.” 
40 Onung na kinerew nen Gedeon, onman so ginawa na Dios ed saman a labi. Kasabiy kabwasan amaga may lana, balet ambasad linaew so dalin.  

7

Tinalo nen Gedeon iray Madianita 


1 Aminsan ya agew asaksakbay a binmangon si Gedeon tan amin a totoo to tan nankampo ra ed abay na Sobul na Harod. Walad patar ed baybay da so kampo da ray Madianita diad abay na Pokdul na More. 


2 Say Katawan kuantod kinen Gedeon, “Dakerakel lan tuloy iray totoom a panaloen kod saray Madianita. Ompan abaloan da naani ya analo ra lapud pakayari ran dili, et ibaga ran anggapoy pibibiang ko. 
3 Ibawag mod saray totoo, ‘Onsempet lay siopaman ya antakot, tan manayam kami diad Palandey na Galaad.’ ” Kanyan anempet la so duamplo tan duan libon lalaki, balet tinmilak so samplon libo. 


4 Insan inkuan na Katawan ed kinen Gedeon, “Dakerakel nin siansiay totoom. Iyakar mo rad kawalaay danum, ta diman ko ibiig so para sika. No ibagak a mila ed sika so sakey a too, sikatoy milad sika. No ibagak ya ag milad sika so sakey a too, sikatoy ag milad sika.” 
5 Intagar nen Gedeon ed kawalaan na danum ira may lalaki, insan inkuan na Katawan ed sikato, “Ibiig mon amin iray dildilan dan singa aso so danum ed saray totoon ontalimukor ya oninom.” 
6 Walay talon lasus a lalaki ya angalaos na danum ed daklap da, insan da dinildilan; amin da ray arum et tinmalimukor iran inminom. 
7 Inkuan na Katawan ed kinen Gedeon, “Iyagel tan panaloen ta kayod saray Madianita, sika tan saramay kakaibam a talon lasus a dinmildil ed danum. Ibagam ya onsempet la ray arum.” 
8 Kanyan pinasempet nen Gedeon ya amin iray Israelita, likud ed saramay talon lasus a sikaray angala na amin ya abasto tan saray trumpita. Walad leksab da so kampo da ray Madianita diad patar. 


9 Diad saman a labi ingganggan na Katawan si Gedeon, “Bangon kayo, ta dogpaan yoy kampo da ray Madianita; panaloen ta kayo. 
10 Balet no antakot kayon ondogpa, lasur kad kampo a kaibam si aripen mon Pura. 
11 Narengel yod satan so ibabaga ra, et nawalaan ka na biskeg na linawan ondogpa.” Kanyan si Gedeon tan si aripen ton Pura et linma rad nitalagan panagguardiaan ed kampo da ray kalaban. 
12 Singa olup na dakerakel a dorun iray Madianita, saray Amalecita, tan saray kabyangay tribu ya akapanat ed patar, tan singa karakel na buer ed gilig na dayat iray kamilyo ra. 


13 Nen sinmabiy Gedeon, nadngel ton ibabaga na sakey a too ed kaaro to so nipaakar ed kogip to. Ibabaga to, “Akogip kon tinmolin ed kampo tayo so sakey a baleg a sibadan tinapay tan nakna to so sakey a tulda. Ageba may tulda tan nipasaplak ed dalin.” 


14 Inmebat imay kaaro to, “Anggapo lay arum itan no ag ta samay ispada nen Gedeon ya anak nen Joas tan sakey ya Israelita. Say Dios impanalo to ed Madian tan amin a sondalo tayo!” 


15 Nen nadngel nen Gedeon so nipaakar ed samay kogip na sakey a too tan say kabaliksan to, tinmalimukor. Insan pinmawil ed kampo da ray Israelita tan kuanto, “Bangon kayo! Impanalo ki la na Katawan ed saray sondalon Madianita!” 
16 Impankatlo ton grupo ira may talon lasus a totoo to tan initdan to ray sansasakey a trumpita tan sansasakey a porunggo a walad dalem so nipotan ya apoy. 
17 Inkuantod sikara, “No kasabik ed gilig na kampo da ray Madianita, nengneng yo ak tan alig yoy gawaen ko. 
18 No pinaknul ko tan say grupok so trumpita mi, paknul yo met ed kaliber-liber na kampo so trumpita yo, insan yo iyeyag, ‘Para Katawan tan para si Gedeon!’ ” 


19 Sinmabiy Gedeon tan saray sanlasus a totoo to ed samay gilig na kampo nen magano lay pegley labi tan kakkapansalat na guardia. Insan da pinaknul so trumpita ra tan imbetag da may sankabembenan dan porunggo, 
20 tan onman met so ginawa na saramay duaran grupo. Binembenan dad kawigin lima ra may nipotan ya apoy, tan diad kawanan a lima ra so trumpita, insan da ineyag, “Sakey ya ispada a para Katawan tan si Gedeon!” 
21 Nanalagey ed pasen tod kaliber-liber na kampo so balang sakey, et kibatiktik a maneyag ya amin iray sondalod mad kampo. 
22 Legan a papaknulen na saray totoo nen Gedeon so trumpita ra, impanlalaban na Katawan ira may sondalo na kalaban; nandodoyukan iray ispada. Binmatik iran amaarap ed Cerera ya anggad Bet-sita, anggad baley na Abel-mehola ya asingger ed Tabata. 


23 Insan atawag iray lalakid tribu di Neftali, Aser, tan duaran Manases, tan inosilan da ra may Madianita. 
24 Angibaki si Gedeon na saray totoo ed amin a kapokdulan na Efraim a mangikuan, “Akseb kayo, ta labanan yo ray Madianita. Tambangan yo rad Ilog na Jordan tan saray kolus ya anggad Bet-bara tan ag yo pababaliwen diman iray Madianita.” Pinmaway ya amin iray lalaki ed Efraim, tan tinmambang irad Ilog na Jordan tan saray kolus ya anggad Bet-bara. 
25 Adakep da so duaran panguloy sondalo na Madianita di Oreb tan Zeeb; pinatey day Oreb ed kawalaay Baton-dampay na Oreb, tan si Zeeb diad panagpespesay alak a tatawagey Zeeb. Intuloy dan inosilan iray Madianita, insan da inawit iray olo di Oreb tan Zeeb ed kinen Gedeon a walad sayan bekta ed bokig na Jordan.  

Say Kaonuran ya Inkatalo da ray Madianita 


1 Insan inkuan na saray lalakid Efraim ed kinen Gedeon, “Akin et ag mo kami tinawag nen linma kayon akibakal ed saray Madianita? Akin et onyay impangipasen mod sikami?” Ampetang so olo ran nanriklamo lapud saya. 


2 Balet inkuantod sikara, “Say agawaan ko et ag nayarin ipara ed ginawa yo. Say anggan melag ya agawaan yo, sikayon lalaki ed Efraim, et maung ni nen say agawaan na amin a kabyangan na boleg ko. 
3 Inyabuloy na Dios a lapud pakayari to, apatey yoy duaran pangulo na Madianita a di Oreb tan Zeeb. Antoy agawaan ko a nayarin ipara ed saman?” Nen imbaga to ya, kinmepa so pasnuk da. 


4 Diad sayan oras abaliw la nen Gedeon tan saramay talon lasus a totoo to so Ilog na Jordan. Makapkapoy la ra, balet oosilan da ni ray kalaban da. 
5 Kasabi rad Sukot, inkuantod saray totood baley, “Itdan yo pay tinapay ira yay totook. Makapkapoy la ra, et oosilan ko ra di Zeba tan Zalmuna ya arari na saray Madianita.” 


6 Balet inkuan na saray pangulo da ray taga Sukot, “Akin et itdan mi na nakan iray sondalom? Adakep yo la sirin ira di Zeba tan Zalmuna?” 


7 Inkuanen Gedeon, “Sigi sirin! No impadakep lad siak na Katawan ira di Zeba tan Zalmuna, bakbaken ta kayo na masabit a tanaman ed kalawakan.” 
8 Tinmuloy ed Penuel si Gedeon tan akikerew met diman na tinapay ed saray totoo, balet say ebat ed sikara na saray totood man et singa samay ebat na saray totood Sukot. 
9 Kanyan inkuantod sikara, “Ompawil ak a maung so kasumpalan ko; igebak ed satan yan tori!” 


10 Di Zeba tan Zalmuna tan saray sondalo ra et wala rad Carkor. Diad amin da ray sondalo na saray tribu ed kalawakan, sakey a labinliman libo labat so akeraan; sanlasus tan duamplon libo lay apatey. 
11 Linmay Gedeon ed dalan a walad samput na kalawakan, diad bokig na Noba tan Jogbea, insan biniglaan ton dinogpaan ira may kalaban da. 
12 Batik ira may duaran arari da ray Madianita, balet inosilan ira nen Gedeon tan adakep to ra; lapud saya agewgew ya amin iray sondalo ra. 


13 Nen ompapawil lan akibakal si Gedeon tan ondadalan ed Dalan na Heres, 
14 akadakep na sakey a lakin tobun-balo a taga Sukot tan tinepetan to. Insulat na samay tobun-balo iray kangaranan da ray pitomplo tan piton lalakin manona ed Sukot. 
15 Insan linmay Gedeon ed saray lalaki ed Sukot tan kuanto, “Nanunotan yo ni may ag yo impanulong ed siak? Imbaga yo ya ag yo naitdan na nakan iray makapkapoy lan sondalok lapud ag ko ni ra adakep di Zeba tan Zalmuna. Et natan, nia la ra!” 
16 Insan angala na saray masabit a tanaman ed kalawakan tan inkana to ra ed impanusa tod saray pangulo na Sukot. 
17 Inggeba to met so tori ed Penuel tan pinapatey to ray lalaki ed saman a siudad. 


18 Insan tinepet nen Gedeon ed kindi Zeba tan Zalmuna, “Kawalaan da ra may lalakin pinatey yod Tabor?” 

Inmebat ira, “Kaparparam ira—balang sakey ed sikara et singa ra anak na ari.” 


19 Inkuanen Gedeon, “Agagik ira man, anak ira na dilin inak. Sambaan ko a no ag yo ra komun pinatey, ag ta kayo met pateyen natan.” 
20 Insan inkuantod kinen Joter a sankapangulowanan ya anak ton laki, “Patey mo ra!” Balet ag binagut na samay ogaw so ispada to. Antakot to ran pateyen, ta ogaw ni. 


21 Insan inkuan di Zeba tan Zalmuna ed kinen Gedeon, “Sigi, sika lan dili so mamatey ed sikami. Say tuan laki labat so nepeg a mamatey ed kapara ton lalaki.” Kanyan pinatey to ra nen Gedeon, insan to inala ray arkos a palagaygay na beklew da ray kamilyo ra. 


22 Kayari to ya, inkuan na saray Israelita ed kinen Gedeon, “Sika la so manoley ed sikami—sika, insan kayarim onsalat iray kabyangay pamilyam. Inliktar mo kamid saray Madianita.” 


23 Inmebat si Gedeon, “Aliwan siak odino say anak kon laki so manoley ed sikayo. Say Katawan so manoley ed sikayo.” 
24 Balet intuloy ton inkuan, “Wala pay kerewen kon sakey a bengatla ed sikayo. Amin yo, iter yod siak iray ikaw ya inaala yo.” (Singa saray arum a totood kalawakan, akaikaw na balituk iray Madianita.) 


25 Inmebat iray totoo, “Maliket kamin mangiter ed sika.” Angibilkag ira na abel, tan inyan na balang sakey ya Israelita ed samay abel iray ikaw a nala to. 
26 Sakey a duamplon kilon balituk so nala nen Gedeon, andi bali ni ray dikorasion, saray kolintas, saray ambalangan kawes ya isosolung na saray ararid Madian, tan saray abel ya akabaliber ed beklew na saray kamilyo ra. 
27 Ginawa nen Gedeon a talintao imay balituk, insan to inyan ed baley ton Ofra. Imbeneg na amin da ray Israelita so Dios tan linma rad man ya angigalang ed samay talintao. Sakey iman a patit ed kinen Gedeon tan say pamilya to. 


28 Atalo sirin na saray Israelita so Madian tan ag la ra linmaban. Apataploy taon a nanari ed dalin so kareenan ya anggad impatey nen Gedeon. 

Say Impatey nen Gedeon 


29 Sinmempet si Gedeon ed abung to tan nanayam diman. 
30 Pitomplon lalaki iray anak to, lapud amayamay so asawa to. 
31 Wala met so sakey ya inamung ton bii ed Sikem; nanananak ed sikato na sakey a laki tan inngaran to na Abimelec. 
32 Masikesiken lay Gedeon a lakin anak nen Joas nen inatey tan nipompon ed lobuk nen ama to a Joas, diad Ofra a baley na boleg nen Abiezer. 


33 Kayariy impatey nen Gedeon nagmaliw ya aliwan matoor lamet ed Dios iray Israelita tan angigagalang irad saray Baal. Impagmaliw dan dios da so Baal-na-Sipanan. 
34 Ag da la nilingkuran so Katawan a Dios ya angyagel ed sikara ed saray amin a kalaban dad kaliber-liber da. 
35 Ag da amtay ombales na maung a linawa ed pamilya nen Gedeon, lapud saray amin a kaabigan a ginagawa to ed Israel.  

Si Abimelec 


1 Si Abimelec a lakin anak nen Gedeon et linmad baley na Sikem a panaayaman na kakanayon nen ina to. Imbaga tod saray kakanayon to 
2 a tepeten dad saray totood Sikem, “Antoy labay yo? Say panoley ed sikayo na saray pitomplon lalakin anak nen Gedeon odino say panoley na sakey labat a too? Nepeg yon nunoten a kadalaan yoy Abimelec.” 
3 Saray kakanayon na ina nen Abimelec et sinalita da ed saray totood Sikem so nipaakar ed samay patetepet nen Abimelec. Pinakna na saray totood Sikem ya ontombuk irad kinen Abimelec, lapud kanayon da. 
4 Initdan da na pitomplon pilak a kuartan nanlapud timplo nen Baal-na-Sipanan. Impangupa to may kuarta na sakey ya olup na totoon maoges, pian miolup irad sikato. 
5 Linmad abung nen ama to ed baley na Ofra tan diad tapew na sakey a bato, pinatey to ra may pitomplon agagi ton lalaki ya anak nen Gedeon. Balet akaamut si Jotam a sankayogtanan ya anak nen Gedeon, kanyan ag apatey. 
6 Insan nantitipon ya amin iray totood Sikem tan Bet-millo tan linma rad masanton kiew a robli ed Sikem, tan diman da impagmaliw ya ari si Abimelec. 


7 Nen nadngelan nen Jotam so nipaakar ed saya, linman nanalagey ed toktok na Palandey na Gerizim tan kinulyaotan to ra, “Dengel kayod siak, sikayo ran totood Sikem, ta ompan dengelen kayo na Dios! 
8 Aminsan ya agew, saray kiew linma ran mamili na manarid sikara. Inkuandad kiew ya oliba, ‘Sika la so ari mi.’ 
9 Inmebat imay oliba, ‘Pian naoleyan ta kayo, nepeg kon itonda so pangiiter ko na larak ya ikakanan pamagalang ed saray diriyos tan saray totoo.’ 
10 Insan saramay kiew inkuandad sengeg na igos, ‘Gala, ta sika la so ari mi.’ 
11 Balet inmebat imay igos, ‘Pian naoleyan ta kayo, nepeg kon itonda so pangiiter ko na saray masasamit a bunga.’ 
12 Kanyan saramay kiew inkuandad sengeg na ubas, ‘Gala, ta sika la so ari mi.’ 
13 Balet inmebat imay ubas, ‘Pian naoleyan ta kayo, nepeg kon itonda so pangiiter koy alak a mamapaliket ed saray diriyos tan saray totoo.’ 
14 Kanyan amin da ra may kiew inkuandad masabit ya abeban kiew. ‘Gala, ta sika la so ari mi.’ 
15 Inmebat imay masabit ya abeban kiew, ‘No tuan labay yon pagmaliwen ak ya ari yo, gali dia sirin ta sirum kayod silong ko. No ag kayo, ompugsoy manliub ya apoy a manlapud saray masabit a sangak tan poolan to ray kiew a sidro ed Libano.’ 


16 “Natan sirin,” kuanen Jotam ya intuloy, “malinis kasiy konsinsia yo tan anggapoy duaruwa yo nen impagmaliw yon ari si Abimelec? Pinagalangan yo kasiy pakanudnotan ed amak a Gedeon tan marakep kasiy ginawa yod pamilya ra onung ed kanepegan ya itumang ed saramay ginagawa ra? 
17 Nepeg yon nunoten ya akibakal si amak lapud sikayo. Imposta toy bilay to, pian niliktar to kayod saray Madianita. 
18 Balet natan aliwa kayon matoor ed pamilya nen amak. Pinatey yod tapew na sakey a bato ira may pitomplon lalaki ya anak to. Et lapud kanayon yo si Abimelec ya ilalak nen amak ed aripen to, impagmaliw yon ari na Sikem. 
19 Natan sirin, no say ginawa yo natan ed kindi amak a Gedeon tan say pamilya ra et makatonungan, manliket kayon miolup ed kinen Abimelec tan panliket yo met a miolup ed sikayo. 
20 Balet no andi, ompugso komun so manliub ya apoy a manlapud kinen Abimelec tan poolan to ray totood Sikem tan Bet-millo. Ompugso met komun so manliub ya apoy a manlapud Sikem tan Bet-millo tan poolan toy Abimelec.” 
21 Lapud antakot nen Jotam si agi ton Abimelec, batik tan nanayam ed Beer. 


22 Taloy taon ya inoleyan nen Abimelec so Israel. 
23 Insan dineral na Dios so maung a panoolup na saray totood Sikem tan si Abimelec, kanyan nilabanan day Abimelec. 
24 Agawa ya, pian nabayaran day maoges a ginawa nen Abimelec tan saray totood Sikem ya anogsog ed sikato a mamatey ed saray pitomplon lalakin anak nen Gedeon. 
25 Saray totood Sikem angipasen ira na saray totoo ed saray toktok na palandey, ta sikaray mananeb ed kinen Abimelec, tan sinasamsaman da ray amin a dinmalan diman. Sayan nagagawa et nibaga ed kinen Abimelec. 


26 Insan si Gaal a lakin anak nen Ebed et linmad Sikem a kaiba to ray agagi ton lalaki, tan nanmatalek ed sikato iray totoo ed Sikem. 
27 Linma ran amin ed kaubasan da tan namborbor iray bunga, nanggawa ray alak, tan sinilibraan day sakey a pista. Linma rad timplo na dios da a dimay nanaakanan tan naniinoman da tan nanleglemewan dad kinen Abimelec. 
28 Inkuanen Gaal, “Anto itayon klasin totood Sikem? Akin et manlilingkur itayod kinen Abimelec? Siopa ta man a too a? Anak labat nen Gedeon, anto? Onur-onur ed sikato si Zebul, balet akin et manlilingkur itayod sikato? Nepeg a matoor kayod laki yon Hamor a sengeg na boleg yo! 
29 Ag la siak so pangulo na sarayan totoo! Paandipaten kod satan si Abimelec! Ibagak* ed sikato, ‘Parakel mo ray sondalom, insan gala ta mibakal ka!’ ” 


30 Akapasnuk si Zebul a manoley ed siudad nen nadngelan toy imbaga nen Gaal. 
31 Angibakiy Zebul ed kinen Abimelec a walad Aruma a mangikuan, si Gaal a lakin anak nen Ebed tan saray agagi ton lalaki et linma rad Sikem; ag da ka kono palooben ed siudad. 
32 Nepeg sirin tan saray totoom so onla ed kaalogan tan amut kayod man natan ed sayan labi. 
33 Nabwas na kabkabwasan no ompapaway so agew, biglaan yon dogpaan so siudad. Insan no ompaway si Gaal tan saray totoo a milaban ed sikayo, kabil yo ra na anggaay nayarian yo!” 


34 Kanyan si Abimelec tan amin a totoo to et ginmalaw irad labi tan inmamut iran apatiran grupo ed paway na Sikem. 
35 Nen anengneng nen Abimelec tan saray totoo to si Gaal a pinmaway tan nanalagey ed puirta na siudad, pinmaway irad panaamutan da. 
36 Anengneng ira nen Gaal tan kuantod Zebul, “Nengneng mo! Wala ray totoon onlalasur a manlalapud saray toktok na palandey!” 

Inkuanen Zebul, “Aliwa ra man a totoo. Anino ra labat ed kapalandeyan.” 


37 Inkuanen Gaal lamet, “Nengneng mo! Wala ray totoon onlalasur a manlalapud alusadsar na palandey tan say sakey a grupo et onsasabi ran manlalapud kiew a robli na saray managparles!” 


38 Insan inkuanen Zebul ed sikato, “Kawalaan to natan imay panagsalitam? Ag mo ta tinepet no akin et manlilingkur itayod sayan too a si Abimelec? Sikara man so totoon nileleglemew mo. Paway ka la, ta labanan mo ra.” 
39 Impangulo nen Gaal a pinmaway iray totood Sikem tan nilabanan day Abimelec. 
40 Inosilan nen Abimelec si Gaal, et batik si Gaal. Amayamay iray asugatan, anggan diad puirta na siudad. 
41 Nanayam ed Aruma si Abimelec, tan pinataynan nen Zebul ed Sikem si Gaal tan saramay lalakin agagi to, kanyan ag la rad man akapanayam. 


42 Diad ontombuk ya agew akabatan nen Abimelec ya iplaplano na saray totood Sikem so ompaway ed kaalogan, 
43 kanyan tinawag to ray totoo to, impankatlo to ran grupo, inmamut irad kaalogan tan nanalagar ira. Nen anengneng ton ompapaway ed siudad iray totoo, pinmaway si Abimelec ed panaamutan to, ta pateyen to ra. 
44 Nen si Abimelec tan say grupo to et ginanatan day sinmulong a mangguardiad puirta na siudad, dinogpaan na saray duaran grupo iray totoo ed kaalogan tan pinapatey da ran amin. 
45 Sanagew so impanlalaban da. Adakep nen Abimelec so siudad, pinapatey to ray totoo to, inggeba to ray paalagey, tan tinabunan to na asin so dalin. 


46 Nen amin da ray manonan totoo a manaayam ed tori na Sikem et akabatan day agawa, inmamut ira ed tirinsira ed timplo nen Baal-na-Sipanan. 
47 Nibagad kinen Abimelec a nantitipon irad man, 
48 kanyan linmad Palandey na Zalmon a pati saray totoo to. Angalay wasay, nambatang na saray sanga, insan to sinakbat. Imbaga tod saray totoo to a ganatan dan aligen so ginawa to. 
49 Kanyan nambabatang na sangay kiew so balang too, insan tinombuk day Abimelec tan imbunton dad sengeg na tori iray kiew. Pinoolan da may kiew legan a walad dalem ira may totoo, et inatey ya amin iray wadmad tori—sakey a sanlibo ran amin, lalaki tan bibii. 


50 Insan linmad Tebez si Abimelec, nilakub toy siudad, tan dinakep to. 
51 Walad may mabiskeg a tori, et batik diman ya amin iray totood siudad, laki may bii, pati saray pangulo. Sinaraan dad may sikaran dili tan linma rad atep. 
52 Nen sinmabiy Abimelec a dogpaan to may tori, linma ya anggad puirta, ta poolan to may tori. 
53 Balet walay sakey a biin angipelag na gilingan ed olo nen Abimelec, et apisit so lapis-lapis na olo to. 
54 Insan to tinawag a tampol so tobun-balon umaawit na saray armas to tan kuantod sikato, “Bagut moy ispadam, ta patey mo ak. Ag ko labay a nibagan sakey a bii so amatey ed siak.” Kanyan dinoyuk na samay tobun-balo si Abimelec, et inatey. 
55 Nen anengneng na saray Israelita ya inatey si Abimelec, sinmempet la ran amin. 


56 Onya so impaningil na Dios ed kinen Abimelec, lapud kaogsan a ginawa tod si ama to diad impamatey tod saramay pitomplon lalakin agagi to. 
57 Impanirap met na Dios iray totood Sikem lapud kaogsan da, onung na impangisambad sikara nen Jotam a lakin anak nen Gedeon.  

10

Si Tola 


1 Kayariy impatey nen Abimelec si Tola a lakin anak nen Pua tan apo nen Dodo et sinmalat ya angyagel ed Israel. Sikatoy kabyangan na tribu nen Isacar tan nanayam ed Samir diad kapokdulan na Efraim. 
2 Duamplo tan taloy taon a sikatoy pangulo na Israel. Insan inatey tan nipompon ed Samir. 

Si Jair 


3 Kayari nen Tola sinmalat si Jair a taga Galaad. Impangulo ton duamplo tan duay taon so Israel. 
4 Walay talomplon lalakin anak to a talomplon asnoy loganan da. Walay talomplon siudad da ed dalin na Galaad, a natatawag ni ra na saray bario nen Jair. 
5 Inatey si Jair tan nipompon ed Kamon. 

Si Jefte 


6 Nankasalanan lamet ed Katawan iray Israelita diad impangigagalang dad saray Baal tan diad saray Astarot, ontan met ed saray diriyos na Siria, Sidon, Moab, tan Filistia. Inkaindan day Katawan tan tinondaan day angigalang ed sikato. 
7 Kanyan akapasnuk so Katawan ed saray Israelita, tan inabuloyan ton nadakep ira na saray Filisteo tan saray Ammonita. 
8 Labinwaloy taon a pinapairap tan pinapasegsegang da ray amin ya Israelitan manaayam ed bansa na saray Amorreo diad bokig na Ilog na Jordan diad Galaad. 
9 Binaliw met na saray Amorreo so Jordan, ta nilabanan da ray tribu di Juda, Benjamin, tan Efraim. Mapalaloy inkairapan na Israel. 


10 Insan tinmawag ed Katawan iray Israelita tan inkuanda, “Nankasalanan kamid sika, ta inkaindan mi ka, O Dios mi, insan kami angigagalang ed saray Baal.” 


11 Saya so ebat na Katawan ed sikara: “Pinapairap kayo nen saman na saray Egipsio, saray Amorreo, saray Ammonita, saray Filisteo, 
12 saray Sidonia, saray Amalecita, tan saray Maonita, insan kayo tinmawag ed siak. Ag ta kayo ta inliktar ed sikara? 
13 Balet inkaindan yo ak nin siansia tan angigagalang kayod saray arum a diriyos, kanyan ag ta kayo la iliktar. 
14 Laka yon ontawag ed saray diriyos a pinili yo. Paiyagel kayod sikara no wala kayod gunigon.” 


15 Balet saray totood Israel kuandad Katawan, “Nankasalanan kami. Gawam so labay mon gawaen, balet iliktar mo kami pa natan.” 
16 Kanyan imbabantak da ray kayaryan dan diriyos na arum a bansa, tan inggalang da lay Katawan; et agunigon so Katawan lapud kakairapan na saray Israelita. 


17 Insan namparaan a mibakal iray Ammonita tan nankampo rad Galaad. Nantitipon iray lalaki ed Israel tan nankampo ra ed Mizpa na Galaad. 
18 Nantetepetan iray totood man tan saray pangulo na saray tribu na Israel, “Siopay mangipangulod sayan pibakal tayod saray Ammonita? Siopamay mangipangulo sikatoy magmaliw a pangulo na amin a totood Galaad.”  

1 Si Jefte a taga Galaad et masebeg a sondalo, balet biin marotak so ina to. Si ama ton Galaad 
2 et wala ni ray arum a lalakin anak tod asawa to. Nen binmaleg ira pinasoot dan pinataynan si Jefte. Inkuandad sikato, “Anggapoy natawir mod kayaryan nen ami mi; anak ka na sananey a bii.” 
3 Tinaynan nen Jefte iray agagi to tan nanayam ed dalin na Tob. Naayat tod man ya akiolup ed sikato iray lalakin maoges, tan nanoolup iran nanliber-liber a nanggagawa na kaogsan. 


4 Kalabas na pigaran agew linman akibakal ed Israel iray Ammonita. 
5 Nen agawa ya, linmad dalin na Tob iray pangulo na Galaad, ta awiten day Jefte. 
6 Inkuandad sikato, “Gala, ta ipangulo mo kami, pian nayarian tayon labanan iray Ammonita.” 


7 Balet inmebat si Jefte, “Mapalaloy impanbosul yod siak, kanyan pinasoot yo ak a taynan koy abung nen amak. Akin et onla kayo dia ed siak natan, ta walay gunigon yo?” 


8 Inkuandad kinen Jefte, “Wadya kami natan ed sika, lapud labay mi kan milad sikami ta mibakal tayod saray Ammonita tan ipangulom iray amin a totood Galaad.” 


9 Inkuanen Jefte ed sikara, “No pasempeten yo ak ta mibakal ak ed saray Ammonita, et panaloen ak na Katawan, siak so magmaliw a manoley yo.” 


10 Inmebat ira, “Onabubon kami. Say Katawan so tasi tayo!” 
11 Kanyan akilad saramay pangulo na Galaad si Jefte, et saray totoo impagmaliw dan manoley tan pangulo ra. Diad Mizpa pinalinew nen Jefte diad arap na Katawan so labay ton nagawa. 


12 Angibakiy Jefte na pigaran totoo ed ari na Ammon a mangikuan, “Antoy makasengeg na pilalaban mod siak? Akin et nilooban mon bakalen so bansak?” 


13 Inmebat ed saramay imbaki nen Jefte so ari na Ammon, “Nen pinmaway ed Egipto iray Israelita ginamgam day dalin ko manlapud Ilog na Arnon ya anggad Ilog na Jabok tan say Ilog na Jordan. Natan nepeg mon ipawil ed siak a mabolbolus.” 


14 Pinapawil nen Jefte ed ari na Ammon ira may imbaki to ya 
15 onyay impaiyebat tod sikara: “Aliwan tua a say Israel et ginamgam toy dalin na Moab odino say dalin na Ammon. 
16 Onyay peteg ya agawa: nen tinaynan na saray Israelita so Egipto, dinmalan ira ed kalawakan ya anggad Dayat ya Akaba tan akasabi ra ed Cades. 
17 Insan ira angibakid ari na Edom na saray totoo ya onkerew na abuloy ya ondalan irad dalin to. Balet ag ira inabuloyan na ari na Edom ya ondalan. Kinerew da met ed ari na Moab a padalanen to ra, balet ag to met ira inabuloyan. Kanyan nanayam ed Cades ira may Israelita. 
18 Insan bineltang da so kalawakan; sinmaliberber ira ed dalin na Edom tan samay dalin na Moab ya anggad akasabi ra ed nibokig na Moab, diad basil na Ilog na Arnon. Nankampo rad man, balet ag da bineltang so Arnon, lapud ketegan iman na Moab. 
19 Insan saramay Israelita angibaki ra ed Sehon ya ari na saray Amorreo tan manooley ed Hesbon, ta kerewen dad sikato ya abuloyan to ran ombeltang ed bansa to, pian makakar irad dalin da. 
20 Balet ag to inabuloyan ira may Israelita ya ondalan. Impantitipon to ingen ya amin iray sondalo to, nankampod Jahaz, tan dinogpaan toy Israel. 
21 Balet impanalo na Katawan a Dios na Israel iray Israelita ed kinen Sehon tan saray sondalo to. Kanyan inala na saray Israelita ya amin iray dalin na saray Amorreo a manaayam ed saman a bansa. 
22 Nanayaman day amin a dalin na saray Amorreo manlapud Armon diad abalaten ya anggad Jabok diad baybay tan manlapud kalawakan diad bokig ya anggad Jordan diad sagur. 
23 Kanyan say Katawan a Dios na Israel so amataynan ed saray Amorreo, pian napanayaman na saray Israelita so dalin da. Labay mo a babawien iman a dalin? 
24 Kayaryan mo labat so antokaman ya inter ed sika na dios mon Cemos. Balet kayaryanen mi met so antokaman ya inter ed sikami na Katawan min Dios. 
25 Abaloan mon matalonggaring ka ni nen si Balac a lakin anak nen Zippor tan ari na Moab? Inmangat a mibakal ed Israel? Akibakal ed sikamin Israelita? 
26 Talon lasus taon a nanayam so Israel ed Hesbon tan Aroer, tan diad saray kaliber-liber dan baley, tan diad amin a siudad ed gilig na Ilog na Armon. Akin et ag mo ra binabawi ed loob to man a panaon? 
27 On, ag ta kan balut nanggawaay antokaman a makapoy. Sika so manggagaway makapoy diad pibabakal mod siak. Say Katawan so huis a manintinsia natan ed saray Israelita tan saray Ammonita.” 
28 Balet ag dinengel na samay ari na Ammon imay impaibaga nen Jefte. 


29 Insan nanayam ed Jefte so ispiritu na Katawan. Dinmalan si Jefte ed Galaad tan Manases, insan pinmawil ed Mizpa na Galaad tan linmad Ammon. 
30 Insipan nen Jefte ed Katawan: “Katawan, no panaloen mo ak ed saray Ammonita, 
31 isaklang kon popoolan a bagat ed sika so ononan too ya ompaway ed abung ko ya onabet ed siak, no ompawil ak ya analod bakal.” 


32 Kanyan binaliw nen Jefte so ilog, ta labanan to ray Ammonita, et impanalo na Katawan. 
33 Dinogpaan to ra manlapud Aroer ya anggad pasen a kaliber-liber na Minnit, duamplon siudad ya amin, tan anggad Abeleramin. Agaylay karakel na apatey ed saman a bakal, tan tinalo na Israel iray Ammonita. 

Say Biin Anak nen Jefte 


34 Nen pinmawil si Jefte ed abung tod Mizpa, wadmay biin anak to ya ompapaway ed abung, ta onabet ed sikato. Onsasayaw tan manotogtog na tamborin. Saksakey yan anak to. 
35 Kanengneng tod sikato, pinilat toy kawes tod ermen to tan kuanto, “O anak ko! Paniingeten moy pagew ko! Akin et sikay makasengeg na mapalalon kagunigon ko. Walay sinambaan kod Katawan, et ag ko la nababawi.” 


36 Inkuan ed sikato na samay anak, “Ama, no nansipan kayo ed Katawan, sumpal yoy imbaga yon gawaen ed siak, bangta pinabawi kayo na Katawan ed saray kalaban yon Ammonita.” 
37 Balet kinerew tod kinen ama to, “Iyabuloy yo pa yan gawaen ko. Paolyan yo ak a bukor a duay bulan, pian makapanakar-akar ak ed kapalandeyan a kaibak iray kakaarok; panermenan koy ipatey ko a sakey a birhin.” 
38 Imbaga nen Jefte ya onla, kanyan pinasiput ton onarawi ed loob na duay bulan. Linma sirin ed kapalandeyan a kaiba to ray kakaaro to. Nanermen na mapalalo, lapud ompatey ya anggapoy asawa tan anggapoy anak. 
39 Kalabas na duay bulan pinmawil ed kinen ama to. Ginawa nen Jefte imay insipan tod Katawan, kanyan inatey a birhin imay anak to. 

Sikato yay gapowan na ogali ed Israel 
40 a saray Israelitan bibii et ompaway iran apat agew kapag taon tan ermenan day biin anak nen Jefte a taga Galaad.  

Si Jefte tan saray Kabyangay Boleg nen Efraim 


1 Namparaan a mibakal iray totoo nen Efraim; binaliw day Jordan tan linma rad Zafon tan kuandad Jefte, “Akin et binaliw moy ketegan diad impibakal mod saray Ammonita ya ag mo kami tinawag ya akilad sika? Poolan miy abung mo legan a wala kad dalem to!” 


2 Balet inkuanen Jefte ed sikara, “Siak tan saray totook et mapalaloy impikolkol mid saray Ammonita. Tinawag ta kayo, balet ag yo ak labay ya iyagel ed sikara. 
3 Nen anengneng kon ag yo ak iyagel, impostak so bilay ko tan binaliw koy ketegan a mibakal ed sikara, et impanalo ak na Katawan ed sikara. Akin sirin et onla kayo dia natan a mibakal ed siak?” 
4 Insan impantitipon nen Jefte ya amin iray lalakid Galaad, nilabanan da ray lalaki ed Efraim tan tinalo da ra. (Imbaga na saray lalakid Efraim, “Sikayo ran taga Galaad ed Efraim tan Manases, tinaynanan yod Efraim!”) 
5 Pian ag makabatik iray taga Efraim, dinakep na saray taga Galaad iray pasen a babaliwan ed Ilog na Jordan. Siopaman a toon taga Efraim a labay toy ombaliw tan onkerew na abuloy et tepetan na saray Galaad, “Taga ka Efraim?” No “Andi,” kuanto, 
6 paibalikas dad sikatoy “Shibolet.” Balet say ibalikas to “Sibolet,” ta tuan ag da nayarian ya ibalikas na duga. Singkaten dad satan tan pateyen dad man ed sakey ed saray babaliwan ed Ilog na Jordan. Diad saman a panaon apataplo tan duan libon taga Efraim so apatey. 


7 Anem taon ya impangulo nen Jefte so Israel. Insan inatey tan nipompon ed baley ton* Galaad. 

Di Ibzan, Elon, tan Abdon 


8 Kayari nen Jefte, si Ibzan, a taga Betlehem so sinmalat ya angipangulo ed Israel. 
9 Talomplon lalaki tan talomplon bibii iray anak to. Impiasawa to ra may anak ton bibii ed saray kabyangan na arum a boleg tan impangasawa to ra may anak ton lalaki ed saray arum a boleg. Pitoy taon ya impangulo nen Ibzan so Israel, 
10 insan inatey tan nipompon ed Betlehem. 


11 Kayari nen Ibzan, si Elon a taga Zabulon so angipangulod Israel a samploy taon. 
12 Insan inatey tan nipompon ed Ayalon a sakop na dalin na Zabulon. 


13 Kayari nen Elon, si Abdon a lakin anak nen Hilel tan taga Piraton so angipangulod Israel. 
14 Apataploy anak ton lalaki tan talomploy apo ton lalaki; pitomplon asnoy loganan da. Waloy taon ya impangulo nen Abdon so Israel, 
15 insan inatey tan nipompon ed Piraton a sakop na dalin na Efraim diad kapokdulan a bansa da ray Amalecita.  

Say Inkianak nen Samson 


1 Nankasalanan lamet ed Katawan iray Israelita, kanyan inyabuloy ton apataploy taon ya inoleyan na saray Filisteo iray Israelita. 


2 Diad saman a panaon walay sakey a lakin manngaran na Manoa a taga baley na Zora tan kabyangay tribu nen Dan. Ag mananak so asawa to, ta lepes. 
3 Pinmanengneng so anghil na Katawan ed asawa nen Manoa tan kuanto, “Lepes ka, balet ag mabayag manlokun ka tan mananak kay sakey a laki. 
4 Manlapud natan ag ka lan balut oniinom na antokaman ya alak, odino mangan na kakanen a sebel; 
5 tan kapaway na anak mo ag mon balut popotutay buek to, lapud manlapud inkianak to sikatoy isaklang ed Dios a sakey a Nazareo.* Igapo toy pangyagel tod saray Israelita ed lima da ray Filisteo.” 


6 Insan samay bii linmad kinen asawa to tan kuanto, “Dinmagod siak so sakey a too na Dios, tan singa makapataktakot ya anghil† na Dios so nengneng to. Ag ko tinepet ed sikato no taga iner, tan ag to imbagad siak so ngaran to. 
7 Balet imbaga tod siak a manlokun ak tan mananak ak na sakey a laki. Imbaga to nid siak ya ag ak balut oninom na anton klasiy alak odino mangan na antokaman a kakanen a sebel, lapud legan a mambilay so iyanak ko sikatoy isaklang ed Dios a sakey a Nazareo.” 


8 Insan nampikasi ed Katawan si Manoa, “Katawan, ipangasim a papawil mod sikami imay too na Dios, ta ibaga tod sikami no antoy nepeg min gawaen no kapaway na ogaw.” 


9 Sinumpal na Dios imay kinerew nen Manoa, et pinmawil imay anghil to ed samay bii nen manyodyorung ed alog. Ag kaiba na samay bii si asawa ton Manoa, 
10 et batik a tampol tan imbaga tod kinen asawa to, “Gala, Manoa! Samay toon dinmagod siak ed samay aminsan ya agew et pinmanengneng lamet ed siak.” 


11 Inmalagey si Manoa tan tinombuk toy asawa to. Linmad samay laki si Manoa tan tinepet to, “Sika may laki ya akitongtong ed asawak?” 

“Siak,” ebat to may laki. 


12 Insan inkuanen Manoa, “Natan sirin, no ontua ray salitam, antoy nepeg a gawaen na ogaw? Anton klasiy bilay so pambilay to?” 


13 Inmebat may anghil na Katawan, “Nepeg a sumpalen na asawam iray amin ya imbagak ed sikato. 
14 Ag to nepeg so mangan na antokaman a manlapud sengeg na ubas; ag to nepeg so oninom na anton klasiy alak odino mangan na antokaman a kakanen a sebel. Nepeg ton gawaen so antokaman ya imbagak ed sikato.” 


15-16 Diad ag pikakabat nen Manoa ya anghil na Katawan so katongtong to, inkuantod sikato, “Ag ka ni onaalis. Ilutoan mi ka ni na kilaw na kanding.” 

Balet inkuan na samay anghil, “No ag ak ni ontaynan, ag ko kanen lamlamang so iparaan mon kanen. Balet no labay moy mamparaan, isaklang mo lan bagat a popoolan ed Katawan.” 


17 Inmebat si Manoa, “Ibagam ed sikami so ngaran mo, pian nagalang mi ka no ontua ra may salitam.” 


18 Inkuan na samay anghil, “Akin et labay mon kabaten so ngaran ko? Say ngaran ko et sakey a makapakelaw a ngaran.” 


19 Kanyan angalay sakey a kilaw na kanding si Manoa tan daiset a trigo, insan diad baton-dampay ya altar insaklang to ra a para Katawan a manggagawa na saray pakelaw.‡ 
20-21 Legan a mamapaatagey manlapud samay altar so apoy, anengneng Manoa tan samay asawa to imay anghil na Katawan dimad apoy a nampaatagey ed tawen. Abirbir ed satan nen Manoa a samay laki et anghil na Katawan, kanyan tinmikleb iran duad dalin nen asawa to. Ag da lan balut anengneng imay anghil. 


22 Inkuanen Manoa ed samay asawa to, “Andi-saew ya ompatey ita, ta anengneng ta lay Dios!” 


23 Balet inmebat imay asawa to, “No tuan labay na Katawan a pateyen ita, ag to la komun inawat ira may bagat ta; ag to la komun impanengneng yan amin ed sikata tan ag to la komun imbagad sikata yan bengatla.” 


24 Nananak imay bii na sakey a laki tan inngaran to na Samson. Binmaleg imay ogaw tan binindisionan na Katawan. 
25 Ginapwan na ispiritu na Katawan a pabiskegen si Samson legan a walad nanleetan na Zora tan Estaol diad Kampo nen Dan.  

Si Samson tan say Biin taga Timna 


1 Aminsan ya agew linmad Timna si Samson tan akanengneng diman na sakey a biin Filistia. 
2 Sinmempet tan inkuantod kinen ama tan ina to, “Walay sakey a Filistian bii diad Timna ya akasagyat na imanok. Ala yo pa, ta labay kon asawaen.” 


3 Balet tinepet ed sikato di ama tan ina to, “Akin et kalkalmom a dimay pangalaan moy asawaen mo ed saraman a paganon Filisteo? Ag ka ta makalmoy bii ed boleg tayo, diad saray kadalaan tayo?” 

Balet inkuanen Samson ed kinen ama to, “Sikato so labay kon alaen yo a para siak. Sikatoy naibegan ko.” 


4 Ag amta na saramay ateng nen Samson a say Katawan so mangiwawanwan ed sikato ed sayan gagawaen to, ta say Katawan et manaanap na pankanawnawan nalabanan to ray Filisteo. Diad sayan panaon ooleyan na saray Filisteo so Israel. 


5 Kanyan linmad Timna si Samson, pati si ama tan ina to. Nen ondadalan irad man ed sakey a kaubasan, nadngel nen Samson so mangwam a malangwer a lion. 
6 Kabebekta pinabiskeg na ispiritu na Katawan si Samson, et diad panamegley na saray lima to biningbingkas to may lion a singa labat nambibingkas na kilaw na kanding. Balet ag to imbagad saramay ateng to so ginawa to. 


7 Linma ya akitongtong ed samay bii, et agustoan to. 
8 Kalabas na pigaran agew amawil si Samson, ta asawaen to. Nen walad dalan pinmaliis tan ninengneng to may lion a pinatey to, et nikelawan ta anengneng toy obung na bayaung tan pigaran dilo ed dalem na laman na samay inatey a lion. 
9 Kinopkop to may dilo tan kinan to legan a manaakar. Insan linmad kindi ama tan ina to tan initdan to ray dilo. Kinan da, balet ag imbaga nen Samson ya inala to may dilo ed laman na inatey a lion. 


10 Linmad abung na samay bii si ama to, tan namponsiad man na baleg si Samson. Ogali ya nen saman na saray tobun-balo. 
11 Nen anengneng na saray Filisteo si Samson, angibaki ra na talomplon tobun-balo ya akiayam ed sikato. 
12-13 Inkuanen Samson ed sikara, “Pabitlaan ta kayo. Mipostaan ak ed sikayo na talomplon pinon linen tan talomplon pampalesan a marakep a kawes. No ag yo nabitla kasakbayan a mansamput so pitoy agew na ponsia, sikayoy mangiter ed siak na talomplon pinon linen tan talomplon pampalesan a marakep a kawes; balet no nabitla yo siak so mangiter ed sikayo.” 

“Ibagam itay pabitlam,” kuanda. “Dengelen mi.” 


14 Inkuanto, 

“Manlapud manag-akan, pinmaway so bengatlan naakan; 

Manlapud mabiskeg, pinmaway so bengatlan masamit.” 

Kalabas na taloy agew ag da ni amtay ebat to may pabitla. 


15 Diad kumapat* ya agew inkuandad samay asawa nen Samson, “Palikdom so asawam ya ibaga tod sika so ebat na samay pabitla to. No ag ka, poolan miy abung nen amam legan a wala kad dalem. Sikamiy inimbitaan yon dua, pian natakewan yo kami, anto?” 


16 Kanyan linmad kinen Samson imay asawa to a manakakis tan kuanto, “Ag mo ak inaron tua! Kabosul mo ak! Pinabitlaan mo ray kakaarok, et ag mo ibagad siak so ebat to!” 

Inkuanen Samson, “Ag ko anggan imbagad kinen amak tan si inak so ebat. Sika ni ingen so pangibagaan ko?” 
17 Nanakis imay bii ya anggad kumapiton agew na ponsia. Balet diad kumapiton agew imbaga nen Samson ed kinen asawa to so ebat na samay pabitla, ta sinmawa lad panetepet lan panetepet na asawa to. Insan imbaga na samay asawa to so ebat ed saramay Filisteo. 
18 Kanyan diad kumapiton agew kasakbayan ya onloob ed kuarto† si Samson, inkuan na saramay lalakin taga siudad, 

“Dinan niy masamit nen say dilo? 

Dinan niy mabiskeg nen say lion?” 

Inmebat si Samson, 

“No ag yo impambaka so bakak 

Ag yo naebatay pabitlak.” 


19 Kabebekta pinabiskeg na ispiritu na Katawan si Samson, et linmad Askelon a dimay amateyan toy talomplon lalaki tan inaala to ray kawes da, insan to ra inter ed saramay akaebat na pabitla to. Kayari to, sinmempet a mapalaloy petang na olo to lapud samay agawa. 
20 Samay asawa to niiter ed lakin manonan angolup ed sikato nen nankasal.  

1 Ag abayag kayariy bansal, nen panaganiy trigo, binmisitay Samson ed kinen asawa to tan inawitan to na kilaw na kanding. Inkuantod kinen katolangan ton laki, “Looban kod kuarto si asawak.” 

Balet ag to palooben si Samson. 
2 Inkuantod kinen Samson, “Tuan abaloan kon kabosul mo, kanyan inter kod kaarom. Balet magana ni may yogtan to. Sikato lay asawaen mo.” 


3 Inkuanen Samson, “Ag ak la natan natetel ed antokaman a gawaen kod saray Filisteo!” 
4 Kanyan linman nanerel na talon lasus ya asod katakelan. Sanderwa to ran sinisinger ed ikul tan diad namboknulan sinisingeran to ra na nipotan a panagsilew. 
5 Insan dinangatan to ra may panagsilew tan imbobolus to rad kaalogan na trigo a kayaryan na saray Filisteo. Lapud saya ag to labat pinoolan iray naani, no ag ingen pati saray wala nid alog ya aaniyen. Apoolan met iray kaolibaan. 
6 Nen tinepet na saray Filisteo no siopay nanggawad saya, akabatan da a si Samson, lapud si katolangan ton taga Timna et inter tod kaaro nen Samson si asawa nen Samson. Kanyan saray Filisteo pinoolan dan mabilay imay bii tan pinoolan da met so abung nen ama to. 


7 Inkuanen Samson ed sikara, “Lapud sayan ginawa yo ag ak ontonda anggad ag ak makabawid sikayo!” 
8 Mapalaloy indogpa tod sikara, et amayamay so pinatey to. Insan linman nanayam ed ongib a walad Etam. 

Say Impanalo nen Samson ed saray Filisteo 


9 Sinmabi ray Filisteo tan nankampo rad Juda tan dinogpaan day baley na Lehi. 
10 Tinepet na saray totood Juda, “Akin et dodogpaan yo kami?” 

Inmebat ira, “Linma kami dian mangerel ed kinen Samson tan gawaen mid sikato so singa ginawa tod sikami.” 
11 Kanyan sarayan talon libon lalaki ed Juda et linma rad ongib ed Etam tan kuandad kinen Samson, “Ag mo ta amtan saray Filisteo so manooley ed sikatayo? Anto yay ginawam ed sikami?” 

Inmebat si Samson, “Ginawak ed sikara so singa ginawa rad siak.” 


12 Inkuandad sikato, “Linma kami dian mamalur ed sika, pian nipalima mi kad sikara.” 

Inkuanen Samson, “Sambaan yo sirin ya ag yo ak papateyen.” 


13 “Sigi,” kuanda, “baluren mi ka labat tan ipalima mi kad sikara. Ag mi ka pateyen.” Kanyan binalur da na duaran balon lobir tan inlasur dan nanlapud samay ongib. 


14 Kasabiy tod Lehi, mambabtik a dinmagod sikato iray Filisteo tan ineeyagan da. Kabebekta pinabiskeg na ispiritu na Katawan, et pinopoltut ton singa apoolan a tinebey ira may lobir ya akabalur ed saray taklay to. 
15 Insan akarumog na pokel na saray pangal na asno ya agano nin inatey. Ginawat ton inala, tan sikatoy impamatey to na sanlibon Filisteo. 
16 Kanyan kinanta nen Samson, 

“Diad panamegley na pokel na saray pangal na asno, 

pinatey koy lalakin sanlibo; 

Diad panamegley na pokel na saray pangal na asno, 

impabubuntonan ko.” 


17 Kayari to ya, imbantak to may pokel. Atawag a Ramat-lehi* imay pasen ya akagawaan ed saya. 


18 Insan napnapgaan si Samson, kanyan tinmawag ed Katawan tan kuanto, “Impanalo mo ak na baleg; natan ompatey ak, lapud inkapgaan tan, lapud nadakep ak na sarayan paganon Filisteo?” 
19 Insan nilokasan na Dios so nibobun a dalin diman ed Lehi, et pinmaway dimay danum. Inminom si Samson tan binmiskeg lamet. Kanyan samay sobul atawag na Hakkore;† wadman ni ya anggad natan. 


20 Duamploy taon ya impangulo nen Samson so Israel legan na impanoley na Filistia ed dalin.  

Si Samson ed Gaza 


1 Aminsan ya agew linmay Samson ed Gaza a siudad na Filistia. Akabat tod man so sakey a marotak a bii tan akiakdulan to. 
2 Akabatan na saray totood Gaza a wadmay Samson, kanyan niliktub da may pasen tan sanlabi ran inalagar ed puirta na siudad. Mareereen iran sanlabi tan ninunot dad sikaran dili, “Manalagar itayo dia ya anggad kabwasan, insan tayo pateyen.” 
3 Balet anggad pegley labi labat ed dokulan si Samson, insan la binmangon. Inegnaan to may puirta na siudad, binagut to ya akila ray lusek, kaput, balewet tan amin a parti to. Sinakbat to tan inawit to ya anggad toktok na pokdul a tantandagan toy Hebron. 

Si Samson tan si Delila 


4 Kayari to yan agawa, inmibeg si Samson ed sakey a biin manngaran na Delila a manaayam ed Patar na Sorek. 
5 Linmad samay bii iray limaran arari na saray Filisteo tan kuanda, “Tanggoyur moy Samson ya ibaga tod sika no akin et mabisbiskeg tan no panon min natalo, nabalur, tan napagmaliw min anggapo lay nagawaan to. Balang sakey ed sikami et itdan mi kad satan na sanlibo tan sanlasus a kuartan pilak.” 


6 Kanyan inkuanen Delila ed kinen Samson, “Ibagam pad siak no akin et mabisbiskeg ka. No walay malabay a mamalur ed sika tan pagmaliwen to kan anggapoy nagawaan, antoy gawaen to?” 


7 Inmebat si Samson, “No baluren da ak na pitoran balon lobir na pana ya ag ira impamaga, magmaliw a singa biskeg na arum a too so biskeg ko.” 


8 Kanyan saramay arari na saray Filisteo ed kinen Delila na pitoran lobir na pana ya ag ira impamaga, insan to binalur si Samson. 
9 Impanalagar nen Delila iray pigaran lalaki diad sakey a kuarto, nen abalur to la inmeyag, “Samson! Nitan la ray Filisteo!” Balet pinoltut to ra may lobir a singa labat tinebey ya asinit na apoy. Kanyan ag da ni amta so maamut a panlalapway biskeg to. 


10 Inkuanen Delila ed kinen Samson, “Lulukoen mo ak, ta ag mo ibabagad siak so tua. Ibagam la kari no panon kan nabalur na siopaman.” 


11 Inkuantod sikato, “No baluren da ak na balon lobir ya ag nin balut inkana, magmaliw a singa biskeg na arum a too so biskeg ko.” 


12 Kanyan angalay Delila na pigaran balon lobir, insan to binalur si Samson. Kabebekta inmeyag, “Samson! Nitan la ray Filisteo!” Manaalagar ed sananey a kuarto ira may lalaki. Balet singa tinebey a pinopoltut to ra may lobir ed taklay to. 


13 Inkuanen Delila lamet ed kinen Samson, “Lulukoen mo ak ni, ta ag mo ibabagay tua ed siak. Ibagam pa la kari no panoy pakabalur na siopaman ed sika.” 

Inkuanen Samson ed sikato, “No ilagam ed panaglagaay abel so pitoran lapir na buek ko, insan mo sigpitan na palpal, magmaliw a singa biskeg na arum a too so biskeg ko.” 


14 Et nen naogip si Samson, inala toy pitoran lapir na buek nen Samson, nilaga tod panaglagaay abel,* insan to sinigpitan na palpal. Kabebekta inmeyag, “Samson! Nitan la ray Filisteo!” Balet binmangon tan ginoyur to ray buek tod panaglagaay abel. 


15 Kanyan inkuanen Delila ed sikato, “Panoy pangibabagam ya inaro mo ak, anta andi manaya. Amitlo mo ak lan niluko, tan ag mo nin siansia imbagad siak no akin et mabisbiskeg ka.” 
16 Inagew-agew ton tinepet lan tinepet ed kinen Samson. Sinmawan siansiay Samson tan naingungotan la, 
17 kanyan imbaga toy tua, “Ag nin balut apotutan so buek ko,” inkuanto. “Nisaklang ak ed Dios a sakey a Nazareo† nanlapu lad inkianak ko. No napotutan so buek ko, naandi so biskeg ko tan magmaliw a singa biskeg na arum a too so biskeg ko.” 


18 Nen abirbir nen Delila ya imbaga lad sikato nen Samson so tua, impaikuantod saramay Filisteon arari, “Pawil ki ni dian maminsan. Imbaga to lad siak so tua.” Sinmabi ra tan sankaawit da la may kuartan insipan dan iter. 
19 Inayat nen Delila a makaogip si Samson ed akwalan to, insan anawag na sakey a laki ya amotut‡ na pitoran lapir na buek nen Samson. Ginapwan nen Delila a pairapen si Samson, ta naandi lay biskeg to. 
20 Insan inmeyag, “Samson! Nitan la ray Filisteo!” Binmangon tan ninunot to, “Makaokpus ak tan nabolus ak a singa gendat.” Ag to amta a tinaynan la na Katawan. 
21 Dinakep na saray Filisteo si Samson tan sinokit da ray mata to. Inyakar da ed Gaza, ginolunggolungan da na gansa, insan da impankimey ed gilingan diad dalem na prisowan. 
22 Balet ginmapon tinmubo so buek to. 

Say Impatey nen Samson 


23 Nantitipon a mansilibra iray arari na Filistia tan mangisaklang iray baleg a bagat ed dios dan Dagon. Nankanta ra, “Impatalo na dios mi so kalaban min Samson!” 
24-25 Manliliket ira tan kuanda, “Tawag yo diay Samson, ta paliketen to itayo!” Nen impaway dad prisowan si Samson, ingganggan dan paliketen to ra tan pinaalagey dad nanleetan na saray lusek. Nen anengneng na saray totoo, nankanta ray pangidayew dad dios da. “Say dios tayo impanalo to itayo ed kalaban tayo a nandederal na dalin tayo tan nampapatey na amayamay ed sikatayo!” 
26 Inkuanen Samson ed ogaw a mangitatabin ed sikatod lima, “Ipakarapas mod siak iray lusek na paalagey, ta onsaral ak.” 
27 Aseksek na bibii tan lalaki imay paalagey. Wadman ya amin ira may limaran arari na Filistia, tan sakey a talon libon lalaki tan bibii iray walad atep na paalagey a mambabantay ed kinen Samson a mamapaliket ed sikara. 


28 Insan nampikasiy Samson, “Katawan a Dios, nunot mo ak pa; O Dios, pabiskeg mo ak pa nin maminsan labat natan, pikasik ed sika, pian makabawi ak ed sarayan Filisteo ed impanokit dad saray matak.” 
29 Kanyan pinmeket si Samson ed saray duaran lusek ed pegley na paalagey. Impeket ton sansakey iray lima to ed saramay duaran lusek, intolak to ra 
30 tan inmeyag, “Ompatey ak komun a kaibak ira yan Filisteo!” Intolak tod anggaay nayarian to may paalagey, et nagbad saramay limaran arari tan amin da ray arum a totoon wadman. Dakel niy apatey nen Samson diad samay impatey to nen say apatey to legan ton nambilay. 


31 Saray agagi ton lalaki tan saray arum nin kabyangay pamilya to et dinmago ran angalay bangkay to. Insempet da tan impompon dad nanleetan na Zora tan Estaol diad lobuk nen ama ton Manoa. Duamploy taon a sikatoy pangulo na Israel.  

Saray Talintao nen Micaya 


1 Nen saman walay sakey a lakin manngaran na Micaya a manaayam ed kapokdulan a dalin na Efraim. 
2 Inkuantod ina to, “Nen walay anakew na sanlibo tan sanlasus a kuartan pilak yo, insamba yo may anakew. Nadngel kon ginawa yo man a samba. Walad siak iman so kuarta. Siak so angala.” 

Inkuanen ina to, “Bindisionan ka komun na Katawan, anak ko!” 
3 Impawil nen Micaya imay kuarta, insan inkuanen ina to, “Pian ag ondapod anak ko imay samba, masimoon kon isaklang ed Katawan yan kuartan pilak. Ikanak ed panggawad kiew a talintao a naokupay pilak. Kanyan natan ipawil kod sika yay kuarta.” 
4 Insan impawil nen Micaya ed kinen ina to imay kuarta. Inala nen ina to so duan lasus a pilak, insan to inter ed sakey a platiro. Nanggawa may platiro na sakey a talintaon kiew tan inokupan to na pilak. Nipasen ed abung nen Micaya imay agawan talintao. 


5 Si Micaya et walay pasen ton dili a panangigalangan. Nanggawa na saray pigaran talintao tan sakey ya ipod,* tan tinoro ton sakey a pari so sakey ed saray anak ton lalaki. 
6 Anggapod saman a panaon so ari na Israel; ginawa na balang too so labay ton gawaen. 


7 Diad saman a panaon walay sakey a lakin tobun-balo a Levita a manaayam ed baley na Betlehem na Juda. 
8 Tinaynan toy Betlehem ta mananap na arum a pasen a panayaman to. Nen manaakar, asabi toy abung nen Micaya, diad kapokdulan a dalin na Efraim. 
9 Tinepet ed sikato nen Micaya, “Nanlapwan mo?” 

Inmebat, “Sakey ak a Levita a taga Betlehem na Juda. Manaanap ak na pasen a panayaman ko.” 


10 Inkuanen Micaya, “Manayam ka diad siak. Sikay magmaliw a sumisimbawak tan parik, et itdan ta ka, kapag sakey taon, na samploran pilak a kuarta, pigaran kawes, tan say kanen mo.”† 
11 Inmabuloy imay tobun-balon Levita ed kinen Micaya, kanyan nagmaliw a singa sakey ed saray anak nen Micaya. 
12 Impasen nen Micaya imay Levita a pari to, tan nanayam lad mad abung nen Micaya. 
13 Inkuanen Micaya, “Natan ta walay Levitan parik, amtak la a paaligwasen ak na Katawan.”  

Si Micaya tan say Tribu nen Dan 


1 Anggapod saman a panaon so ari na Israel. Diad saraman ya agew saray kabyangay tribu nen Dan et peles dan manaanap na nakayaryan dan dalin a panayaman da, lapud diad amin da ray tribu na Israel sikaray ag ni akaawat na nabebetangan dan dalin. 
2 Kanyan saray totoo nen Dan amili ra na limaran nayarin lalaki ed amin da ray pamilya na tribu tan imbaki da ran manlapud saray baley na Zora tan Istaol. Binilin da ra a liberen day dalin, ta nengnengen da. Nen akasabi rad kapokdulan na dalin na Efraim, akiayam irad abung nen Micaya. 
3 Nen wadman ira, abirbir day punto na panagsalita na samay tobun-balo a Levita, kanyan sinmingger irad sikato tan tinepet da, “Antoy gagawaen mo dia? Siopay angyakar ed sika dia?” 


4 Inmebat, “Walay paknaan min dua nen Micaya a bayaran to ak diad pampaparik ed sikato.” 


5 Inkuandad sikato, “Tepet mo pad Dios no maaligwas kami ed sayan kurang mi.” 


6 Inmebat imay pari, “Anggapoy nepeg yon pampagaan. Aasikasoen kayo na Katawan ed sayan kurang yo.” 


7 Kanyan tinmaynan ira may limaran lalaki tan linma rad baley na Lais. Anengneng da no panon a saray totood man et manaayam iran arawid kaatapan a singa saray Sidonio. Mareen so panagbilay da, anggapo ray mansasangsangan odino mansisiblangan; walad sikaray amin a nakaukolan da. Arawid sikara iray Sidonio tan anggapoy pasisiglaotan dad arum a totoo. 
8 Nen pinmawil ed Zora tan Estaol ira may limaran lalaki, tinepet ed sikara na saray kabaleyan da no antoy arumog da. 
9 “Sigi sirin,” ebat da ra may limara, “dogpaan tayo so Lais. Anengneng mi man a dalin, tan agaylay abig to. Ag kayo dia manaayam ya anggapoy gagawaen. Ganatan tayo so onla tan samsamen tayo man a dalin! 
10 No makakar kayod man naimano yo ya anggapoy isisip dan dogpaan ira na anggan siopa. Maawang iman a bansa, tan walan amiy nakaukolan na saray totoo. Inter na Dios iman a dalin ed sikayo.” 


11 Kanyan tinaynan day Zora tan Estaol iray anem a lasus a lalaki a kabyangan na tribu nen Dan. Linma ran sipaparaan a mibakal 
12 tan nankampo rad Kiryat-jearim na Juda. Sikato yay makasengeg a natatawag ni man a dalin a Kampo na Dan. 
13 Manlapud saman a pasen tinmuloy ira, et akasabi ra ed abung nen Micaya diad kapokdulan a dalin na Efraim. 


14 Insan saramay limaran nibaki a mannengneng ed dalin a kaliber-liber na Lais kuandad saray kakaiba ra. “Diad sakey ed saray abung dia walay kiew a talintaon naokupan na pilak. Wala met iray arum a talintao tan walay sakey ya ipod. Antoy kuanyon gawaen tayo?” 
15 Kanyan linma rad abung nen Micaya a panaayaman na samay tobun-balon Levita, tan tinepet da no antoy kipapasen na panagbilay to. 
16 Legan to ya, manalalagey ed puirta ira may anem a lasus a sondalo na Dan ya akaparaan a mibakal. 
17 Tinmuloy ed abung ira may limaran nibaki a mannengneng ed dalin tan inala ra may kiew a talintaon naokupan na pilak, saramay arum a talintao, tan samay ipod, legan a kaiba na samay pari ed puirta ira may anem a lasus a sondalon akaarmas. 


18 Nen linmad abung nen Micaya ira may limaran lalaki tan inala da ra may talintao tan ipod, tinepet na samay pari ed sikara, “Antoy gagawaen yo?” 


19 Inkuandad sikara, “Ag ka maingal. Ag ka onsasalita. Milad kad sikami tan sika so pari tan sumisimbawa mi. Ag mo ta labay so mampari ed intiron sakey a tribu na Israel nen say sakey a pamilya labat?” 
20 Lapud saya akaliket imay pari, kanyan inala to ra may talintao tan samay ipod tan akilad sikara. 


21 Pinmoliktar ira tan ginapwan day linma a walad onaan da ray anak da, saray baka ra, tan saray kayaryan da. 
22 Arawi lay nakar da nen tinawag nen Micaya iray kakaabay to, ta mibakal ira. Nabot da ra may kabyangay tribu nen Dan 
23 tan ineeyagan da ra. Pinmoliktar ira may kabyangay tribu nen Dan tan tinepet dad kinen Micaya, “Akin, antoy agawa? Akin ira tay amayamay a totoo?” 


24 Inmebat si Micaya, “Imbatik yoy parik tan saray diriyos a ginagawak; anto niy akeraan ed siak? Insan natan tepeten yo no antoy agawa?” 


25 Inkuandad kinen Micaya, “Maung lay mandeen ka nen say makapasnuk ira yay lalaki dia, et dogpaan da ka. Andi-saew a nasaplut kayon sankapamilyaan.” 
26 Insan intuloy na saramay kabyangay tribu nen Dan so nankurang. Anengneng nen Micaya ya anggapoy nagawaan ton milaban, kanyan amoliktar lan sinmempet. 


27-28 Kayarin inala na saramay kabyangay tribu nen Dan imay pari tan saramay bengatlan ginawa nen Micaya, linma ran dimogpa ed Lais, samay baley a mareen so panagbilay na saray totoo to, tan walad patar a singa Betrehob. Pinapatey da ray totood man tan pinoolan day baley. Anggapoy mangyagel ed sikara, lapud arawi so Lais ed Sidon, tan anggapoy pipiolupan dan arum a totoo. Pinasimbalon impaalagey na saramay kabyangay tribu nen Dan tan nanayam irad man. 
29 Sinalatan day ngaran to may baley a Lais; insalat da so Dan; impara ra ed ngaran na ateng da a Dan a lakin anak nen Jacob. 
30 Inlira na saramay kabyangay tribu nen Dan imay talintao a galangen da, et si Jonatan a lakin anak nen Gersom tan apo nen Moises so pari na saray kabyangay tribu nen Dan tan saray kabyangay boleg nen Jonatan so pari ra ya anggad nibantak ed arum a bansa iray totoo. 
31 Nansiansian wadman imay talintao nen Micaya legan a walad Silo so Tulda a panangigalangan ed Dios.  

Say Levita tan say Inamung ton Bii 


1 Diad saramay agew ya anggapo niy ari na Israel, walay sakey a Levita a manaayam ed niarawin pasen ed kapokdulan a dalin na Efraim. Angyamung na sakey a biin taga Betlehem na Juda. 
2 Balet akapasnuk ed sikato imay bii, amawil ed kinen ama to ed Betlehem, tan nanayam diman ya apat bulan. 
3 Insan samay laki ginetma to a tombuken, ta koyungen ton ompawil ed sikato. Intagar toy aripen to tan kaiba toy duaran asno. Pinaloob na samay bii imay Levita ed abung nen ama to; nen anengneng na samay ama imay Levita, malikeliket ton inawat. 
4 Pinilit na samay ama a manayam nid man imay Levita, kanyan nanayam diman a taloy agew. Nanaakan tan inmoogip irad man. 
5 Diad kaimbuas na kumapat ya agew asaksakbay iran binmangon tan namparaan iran ompikal. Balet inkuan na samay ama ed samay Levita, “Mangan kayo ni, pian mabiskeg kayon mambiahi. Kayari yon mangan, insan kayo la onla.” 


6 Kanyan inmirung ira may duaran lalaki, angan tan inminom ira. Insan samay ama na bii kuantod samay Levita, “Mansanlabi ka ni dia kari tan manliket ka.” 


7 Inmalagey ya onla la may Levita, balet mapilit may ama a mansanlabi ni imay Levita, kanyan inmogip nid man. 
8 Diad kabkabwasan na kumaliman agew ginapwan toy mampatanir imay Levita, balet inkuan na samay ama, “Mangan kayo ni. Mampangarem kayo ni.” Kanyan angan ni ra may duaran lalaki. 


9 Nen ompikal la lamet imay laki, samay kaamung ton bii, tan samay aripen, inkuan na samay ama, “Onlalabi la; ogip kayo ni dia laingen. Mansanlabi kayo ni dia; dia kayo ni tan manliket kayo. Mangabkabwasan kayo lan ompikal nabwas.” 


10-11 Balet ag la labay na samay Levita so mansanlabid man, kanyan nampikal ya onsempet la a pati samay biin kaamung to. Walay duaran asno ra a walay silya na beneg da. Ngarngarem la nen asingger la rad Jebus (say Jerusalem), kanyan samay aripen kuantod kinen amo to, “Ontonda tayo, ta dia lad sayan siudad na saray Jebuseo so pamalabasan tayoy labi.” 


12-13 Balet inkuan na samay amo to, “Ag itayo ontondad siudad ya aliwan Israelita iray totoo to. Ituloy tayo lay panaakar tayo, ta mamalabas tayo la na labi ed Gabaa odino diad Rama.” 
14 Kanyan nilabasan day Jebus tan intuloy day kurang da. Sinmelek lay agew nen akasabi ra ed Gabaa a sakop na dalin na tribu nen Benjamin. 
15 Inmarawi rad dalan, ta diman la ra mamalabas na labi. Linmoob irad baley tan nanirung irad plasa, balet anggapoy toon mamatuloy ed sikarad abung to a naogipan da. 


16 Legan dan wadman, walay masiken ya onsesempet la kayari ton nankimey ed daralusan to. Gendat a taga kapokdulan a dalin na Efraim, balet manaayam la natan diad Gabaa. (Kabyangan na tribu nen Benjamin iray arum a totood man.) 
17 Naimano na samay masiken imay mambibiahi a walad plasa, et tinepet tod sikato, “Nanlapwan yo? Iner so laen yo?” 


18 Inmebat imay Levita, “Nanlapu kamid Betlehem na Juda, et natan onsempet kami la* ed arawdawin pasen na kapokdulan a dalin na Efraim. Anggapoy mamatuloy ed sikami, 
19 anggaman a sankaawit miy abasto mi tan say dayamin para saray asno mi. Walay tinapay tan alak a para sayay asawak tan sikamin dua yay aripen ko. Walan amiy nakaukolan mi.” 


20 Inkuan na samay masiken, “Tuloy kayod abung ko! Asikasoen ta kayo; aliwan manepeg a mamalabas kayoy labi diad plasa.” 
21 Kanyan intagar to rad abung to tan pinakan to ra may asno ra. Inorasan na saramay sangkaili so kasaliyan da, insan ira nandem. 


22 Manliliket ira nen kabebekta walay ray pigaran lalakin marotak so inkatoo ra a sinmabi ran nanlapud baley. Niliktub da may abung tan ginapwan day nantoktok ed kaput. Inkuandad samay masiken, “Ipaway mo dia tay lakin kaibam a sinmempet! Labay miy miakdul ed sikato!” 


23 Balet pinmaway imay masiken tan kuantod sikara, “Aleg, kakaaro! Ag yo kari gagawaen itan a maoges tan mabanday a bengatla! Sangkailik yan tooy wadya. 
24 Say maung, samay asawa to tan say anak kon marikit so iter kod sikayo. Gawa yo lay labalabay yod sikara. Balet ag yo gagawaen so mabambanday ed sayan laki!” 
25 Balet ag ondengel ira may lalaki. Kanyan inala na samay Levita imay asawa to tan impaway ton inter ed sikara. Pinasoot tan nanliketan dan sanlabi tan ag da tinondaan ya anggad kabwasan. 


26 Sinmabid palbangon imay bii tan aloknut lad puirta na abung na samay masiken ya akipunduan na asawa to. Wadman ni ya anggad maliwawa la. 
27 Binmangon imay asawa to diad saman a kabwasan, et nen nilokasan toy puirta ya ompikal la, anengneng tod may asawa to ya akarokul tan akaonat so lima ton onggagawat ed kaput. 
28 Inkuanto may laki, “Bangon ka, ta onla itayo la. Balet ag onebat. Kanyan sinakloy ton impabenlag ed beneg na asno tan ginapwan toy onsempet. 
29 Kasabi tod abung to, angalay yuron baleg. Inala to may bangkay na asawa to, impankalabindua ton tegteg tan impaiyakar to so sakey a tegteg ed kapag tribu na Israel. 
30 Amin a totoon akanengneng ed saman inkuanda, “Ag kami ni akanengneng na onyan agawa! Ag ni yan balut agawa nanlapu lad intaynan da ray Israelita diad Egipto! Nakaukolan a nudnunoten tan tongtongen tayoy nepeg tin gawaen nipaakar ed saya!”  

Namparaan a Mibakal so Israel 


1 Amin da ray totood Israel, manlapud Dan diad baybay ya anggad Beer-seba diad abalaten tan manlapud Galaad diad bokig, et inmebat irad tawag a mibakal ira. Nantitipon iran singa saksakey iran laman diad arap na Katawan diad Mizpa. 
2 Saray pangulo na amin a tribu na Israel ed wadya ra ed sayan impantitipon na saray totoo na Dios, a say bilang da et asabi toy apat a lasus libon sondalo ya akaispada. 
3 Nadngelan na saray totood Benjamin so sayan impantitipon ed Mizpa na amin da ray arum ya Israelita. 

Tinepet na saray Israelita, “Ibagam ed sikami no panoy inkagawa na saman a kaogsan?” 
4 Inmebat imay Levita a pinatey so biin kaamung to, “Linma ak ya amalabas na labi ed Gabaa a sakop na dalin na Benjamin; kaibak imay kaamung kon bii. 
5 Dinmagon mangalad siak iray lalakin tagad man ed Gabaa, kanyan niliktub dad saman a labi so abung a nampunduan mi. Ginetma da ak a pateyen, balet saman lay asawak so pinasoot tan nanliketan da. 
6 Inalak so bangkay to, tinetegteg ko, insan ko impaiyakar so sakey a tegteg ed balang tribu na Israel. Nanggawa ra man a totoo na maoges tan mabanday a bengatla sumpad sikatayo. 
7 Israelita tayo dian amin. Antoy nepeg tayon gawaen natan nipaakar ed saya?” 


8 Nambabansag ya inmalagey ira may totoo tan kuanda, “Anggapod sikatayoy onsempet, tulda odino abung so panaayaman to. 
9 Onyay nepeg tayon gawaen: mampapalaran itayo, ta mamili tayo na lalaki ya ondogpad Gabaa.* 
10 Say kakaplod saray lalakid Israel et sikaray makaoley a maniter na abasto da ray sondalo; saray arum onla ran manusa ed Gabaa,† lapud sayan mabanday a ginawa ra sumpad Israel.” 
11 Kanyan amin da ray lalaki ed Israel et nantitipon a saksakey so getma ra—say idogpa rad baley na Gabaa. 


12 Saray tribu na Israel et angibaki ra na saray totoo ed intiron dalin na tribu na Benjamin a mangikuan, “Makapasinagem yan kaogsan a ginawa yo. 
13 Ipalima yod sikami ra man a totoon andi-kakanaan a taga Gabaa, ta pateyen mi ra pian naekal yan kaogsan ed Israel.” Balet ag dinengel na saray totood Benjamin ira may arum ya Israelita. 
14 Nantitipon ed Gabaa iray totood amin a siudad na Benjamin, ta bakalen da ray arum a totood Israel. 
15-16 Diad saman ya agew duamplo tan anem a libon sondalo a nanlapud saray siudad da so atawag da. Likud ed saraya, anipon iray totood Gabaa na piton lasus a lalakin nidoma-doman pinili;‡ kawigi ra yan sondalo. Nayarian na siopaman ed sikara a bansotan so sakey a buek et nakena ton nakena. 
17 Apat a lasus libon impasal a sondalo na Israel so atipon, likud ed saray kabyangay tribu nen Benjamin. 

Say Bakal a Sumpad saray Benjaminita 


18 Linmad pasen a panangigalangan diad Betel iray Israelita, tan tinepet dad man ed Dios, “Dinan a tribu so ononan ondogpad saray Benjaminita?” 

Say Katawan inmebat, “Say tribu nen Juda.” 


19 Kanyan diad ontombuk a kabwasan ginapwan na saray Israelita so nankampo ed pasen ya asingger ed Gabaa. 
20 Linma ran ondogpad saray sondalo nen Benjamin, kanyan inlira da rad pasen ya akaarap ed siudad iray sondalo. 
21 Pinmaway ed siudad iray sondalo nen Benjamin, et diad saman ya agew akapatey ira na duamplo tan duan libon sondalon Israelita. 
22-23 Insan linmad pasen a panangigalangan iray Israelita tan nanermen irad arap na Katawan ya anggad labi. Tinepet dad sikato, “Onla kami lamet a mibakal ed saray agagi min Benjaminita?” 

Inmebat so Katawan, “On.” 

Lapud sayan ebat binmiskeg so linawa da ra may Israelita, kanyan inlira ra lamet ed pasen ya angiliraan day sikaran dili nen imbeneg ya agew. 
24 Pidwa lan onsulong a mibakal iray Israelita sumpad saray Benjaminita. 
25 Pinmaway ed Gabaa lamet iray Benjaminita, et natan akapatey ira na labinwalon libon sondalon Israelita ya impasal. 
26 Insan amin da ray Israelita linma rad Betel tan nanermen ira. Nanirung irad man ed arap na Katawan tan ag iran balut angan anggad labi. Angisaklang ira na saray bagat a popoolan tan saray bagat a para kareenan—insaklang da ra yan amin ed arap na Katawan. 
27-28 Diad saraman ya agew wadman ed Betel imay Kaban na Sipanan na Dios, tan si Finees a lakin anak nen Eleazar tan apo nen Aaron so makaoley ed samay Kaban. Tinepet na saray totoo ed Katawan, “Onla kami lamet a mibakal ed saray agagi min Benjaminita, odino ontonda kami la?” 

Inmebat so Katawan, “Mibakal kayo, et nabwas panaloen ta kayod sikara.” 


29 Kanyan saray Israelita amaamut irad kaliber-liber na Gabaa na saray pigaran sondalo. 
30 Diad kumatlo na nantotombukan ya agew sinmulong a mibakal ed saray sondalo na Benjaminita tan inlira da ray sondalo ra ed pasen a sankaarap day Gabaa a singa samay ginagawa da la. 
31 Pinmaway a mibakal ira may Benjaminita, kanyan apaarawi rad siudad. Onung na singa samay ginagawa da la nen inmona, ginapwan dan pinapatey iray Israelita ed maawang ya alog, diad dalan a mamaarap ed Betel tan diad dalan a mamaarap ed Gabaa. Akapatey la ra na sakey a talomplon Israelita. 
32 Inkuan na saray Benjaminita, “Tinalo ti la ra a singa samay impanalo tayod saray inmonan bakal.” 

Balet implano na saray Israelita ya onsener ira, pian napaarawi da rad siudad tan makakar irad saray dalan. 
33 Kanyan nen sinmener so manonan olup na saray sondalon Israelita tan nantitipon irad Baaltamar, biglan pinmaway ed panaamutan dan mabaton-dampay diad kaliber-liber na siudad ira may akapaliber ed Gabaa.§ 
34 Samplon libon apili-pilin sondalo na Israel iray dinmogpad Gabaa, et pinasiay agawan bakal. Ag alikas na saray Benjaminita a ngalngali la ra natalo. 
35 Impanalo na Katawan iray Israelita ed saray sondalo na Benjamin. Diad saman ya agew akapatey iray Israelita na duamplo tan liman libo tan sanlasus a kalaban, 
36 insan abirbir na saray Benjaminita ya atalo ra. 

No Panoy Impanalo na saray Israelita 

Say manonan olup na saray sondalon Israelita et sinmener irad saray Benjaminita, lapud nanmatalek irad saray lalakin akaamut ed kaliber-liber na Gabaa. 
37 Masiglat a batik ed Gabaa ira yan lalaki; pinanatan da may siudad tan pinatey day balang tood man. 
38 Say manonan olup na saray sondalon Israelita tan saramay inmamut et walay nampaknaan dan sakey a tanda. No nanengneng na saray walad bakalan ya Israelita so sakey a makapal ya asewek a manlapud baley, 
39 ompoliktar ira. Diad sayan bekta akapatey la ra may Benjaminita na talomplon Israelita. Inkuandad sikaran dili, “On, tinalo ti la ra a singa samay impanalo tayod saramay inmonan bakal.” 
40 Insan pinmaway imay tanda; say makapal ya asewek et ginmapon inmatagey a nanlapud baley. Nikelawan iray Israelita ed anengneng dan kapopoolan na intiron siudad. 
41 Insan pinmoliktar ira may Israelita, et atalagnaw ira may Benjaminita lapud abirbir dan ngalngali la ra naoput. 
42 Sinmener ira tan batik irad maawang a kaalogan, balet ag ira makabatik. Aseldet irad pegley na samay manonan olup na saray sondalon Israelita tan saramay ompapaway lan manlapud siudad,* kanyan apatey ira. 
43 Apatitan na saramay Israelita ira may kalaban da; ag da ra tinondaan ya inosilan ya anggad sakey a pasen ed bokig na Gabaa. Pinapatey da ra legan da ran inosilan. 
44 Labinwalon libon sankaabigan a Benjaminitan sondalo so apatey. 
45 Amoliktar iray arum ed sikara tan batik iran amaarap ed kaalogan ya anggad Baton-dampay na Rimmon. Liman libo ed sikara so apatey ed saray dalan. Intuloy na saray Israelita ya inosilan ya anggad Gidom iray nakdaan. Akapatey ni ra na duan libo. 
46 Diad saman ya agew duamplo tan liman libon Benjaminita iray apatey—masebeg iran amin a sondalo. 


47 Balet anem a lasus a lalaki so akabatik ya anggad maawang ya alog tan akakar ira ed baleg a Baton-dampay na Rimmon. Nanayam irad man ya apat bulan. 
48 Pinawil na saramay Israelita iray akeraan a Benjaminita tan pinapatey da ran amin—lalaki, bibii, ogogaw, tan pati saray ayayep. Pinoolan day amin a baley ed saman a dalin.  

Saray Bibiin Para Tribu nen Benjamin 


1 Nen nantitipon ed Mizpa iray Israelita, sinambaan dad Katawan: “Anggapod sikatayo so mangyabuloy ya asawaen na siopaman a Benjaminita so biin anak tayo.” 
2 Kanyan natan linmad Betel iray Israelita tan nanirung irad arap na Katawan ya anggad labi. Maknul tan ampaipait so impandageyem dad ermen: 
3 “Katawan a Dios na Israel, akin et agaway onya? Akin et ngalngali naandipat ed Israel so tribu nen Benjamin?” 


4 Diad kabkabwasan na ontombuk ya agew binmangon ira may totoo tan amaalagey irad man na altar. Angisaklang ira na saray bagat a popoolan tan saray bagat a para kareenan. 
5 Tinepet da, “Walay grupo ed amin da ray tribu na Israel ya ag akitipon ed arap na Katawan diad Mizpa?” (Sinambaan da nen saman a siopamay ag linmad Mizpa et nepeg a pateyen). 
6 Saray Israelita et inermenan da ray lalakin agagi ran Benjaminita tan kuanda, “Natad sayan agew say Israel et akabalang na sakey ed saray tribu to. 
7 Antoy gawaen tayo, pian naitdan tayo na saray asawa iray lalakin Benjaminita ya akeraan? Sinambaan tayod Katawan ya ag tayon balut paasawad sikara iray anak tayo.” 


8 Nen tinepet da no wala kasiy grupo ed saray tribu na Israel ya ag akitipon ed Mizpa, naamtaan da ya anggapoy taga Jabes na Galaad ya akitipon diman; 
9 anggapoy taga Jabes ya inmebat nen tinawag so kangaranan da ray sondalo. 
10 Kanyan samay tipon angibaki ra na labinduan libon sankasebegan a sondalon lalaki tan onyay bilin dad sikara: “Laka yo, ta patey yo ray amin a totoo ed Jabes, pati saray bibii tan saray ogogaw. 
11 Patey yo ray amin a lalaki tan amin a biin aliwan birhin.” 
12 Akarumog ira na apat a lasus a birhin ed saray totood Jabes, kanyan inawit da rad kampod Silo a sakop na dalin na Canaan. 


13 Insan nampabakian na intiron tipon na saray Israelita ira may Benjaminitan walad baleg a Baton-dampay na Rimmon tan impaibaga rad sikara tondaan da la so bakal. 
14 Amawil la sirin ira may Benjaminita, tan saramay arum ya Israelita inter dad sikara ira may bibiin taga Jabes ya ag da ra pinatey. Balet kulang iran para sikara. 


15 Kaskasian na saray totoo iray Benjaminita, lapud dineral na Katawan so pankakasakey na saray tribu na Israel. 
16 Kanyan saray pangulo na tipon kuanda, “Anggapo lay biin atilak ed tribu nen Benjamin. Antoy gawaen tayo, pian naitdan tayo na saray asawa iray lalakin Benjaminita ya akeraan? 
17 Ag nepeg a nabalangan na sakey a tribu so labinduan tribu na Israel. Mananap tayo na polaing a makapangituloy na kiwawalay tribu nen Benjamin. 
18 Balet ag tayo ra nayarin pangasawaen ed saray anak tayo, lapud sinambaan tayo a nisamba so siopaman a mangyabuloy ya asawaen na Benjaminita so anak to.” 


19 Insan anunotan da ya asingger lan onsabi manaya so tinaon a pista na Katawan ed Silo. (Walad baybay na Betel so Silo, abalaten na Lebona, tan bokig na dalan a nanleetan na Betel tan Sikem.) 
20 Inkuandad saramay Benjaminita, “Laka yon onamut ed saray kaubasan 
21 tan mambantay kayo. No ompaway ya onsayaw iray bibiid Silo legan na pista, paway kayo met ed inamutan yon kaubasan. Balang sakey ed sikayo et mangalad pasootan na asawaen to ed saramay bibii tan awit yo rad man ed dalin na Benjamin. 
22 No onlad sikayo* a manriklamo ray ama odino agagi ran lalaki, nayarin ibaga yo† ed sikara, ‘Ipangasi yon ag yo la ra aalaen lapud ag mi ra inalad sikayod bakal, pian naasawa mi ra. Bangta ag yo ra inter ed sikami, ag kayo mankasalanan ed ag yo impanoor ed sipan yo.’ ” 


23 Ginawa ya na saramay Benjaminita; amili so balang sakey ed sikara na asawaen to ed saray bibiin onsasayaw ed Silo, insan to imbatik. Pinmawil irad dilin dalin da, impaalagey da lamet iray baley, tan nanayam irad man. 
24 Diad saman lamlamang a panaon tinmaynan ya amin iray arum ya Israelita; pinmawil ed dilin tribu to so balang sakey a too, tan diad dilin pamilya to tan diad dilin kayaryan to. 


25 Diad saman a panaon anggapoy ari ed Israel. Ginawa na balang sakey a too so labay ton gawaen. 



* 1:14
 Diad pigaran dagdaan a patalus impurpurek nen Otniel; diad tikston Hebreo samay bii impurpurek tod kinen Otniel.

† 1:16
 Diad pigaran dagdaan a patalus Amalecita; diad tikston Hebreo totoo.

‡ 1:17
 HORMA: Diad salitay Hebreo “deral” so kabaliksan to yan ngaran.

§ 1:18-19
 Diad sakey a dagdaan a patalus Balet ag da alooban; diad tikston Hebreo Et alooban day.

* 1:36
 Diad sakey a dagdaan a patalus Edomita; diad tikston Hebreo Amorreo.

* 2:3
 Diad pigaran dagdaan a patalus kalaban; diad tikston Hebreo saray dapag.

† 2:5
 BOKIM: Diad salitay Hebreo “saray manakis” so kabaliksan to yan ngaran.

* 5:7
 Debora…sinmabi ka; odino Israel; ataynan; nanalagey iran kalima-lima ya anggad siak a Debora et sinmabi ak.

† 5:11
 a nanlapud saray siudad da; odino ed saray puirta ra.

‡ 5:13
 Diad sakey a dagdaan a patalus sikato; diad tikston Hebreo siak.

§ 5:14
 Say sankanayarian a tiksto Manlapu ra; diad tikston Hebreo Saray lamut da.

* 5:14
 Diad sakey a dagdaan a patalus ed patar; diad tikston Hebreo Amalec.

† 5:28
 Diad saray pigaran dagdaan a patalus tinmakiling; diad salitay Hebreo kinmulyaot.

‡ 5:30
 Say sankaasinggeran a nayarin tiksto riyna, diad tikston Hebreo deral.

* 6:32
 JERUBAAL: Diad salitay Hebreo “Abuloyan si Baal ya iyagel toy sikaton dili” so kabaliksan to yan ngaran.

* 9:29
 Diad sakey a patalus Ibagak; diad tikston Hebreo Imbaga to.

* 12:7
 Diad sakey a dagdaan a patalus baley ton; diad tikston Hebreo saray baley.

* 13:5
 NAZAREO: Say sakey a toon impanengneng toy katooran tod Dios diad panamegley na pansamba ton ag oninom na anggan anton klasiy alak odino ag mampakatli odino ag mandiwit ed saray bangkay (nengneng yoy Saray Numiro 6:1-8).

† 13:6
 ya anghil; odino a sakey ya anghil.

‡ 13:19
 Diad pigaran dagdaan a patalus a manggagawa na saray pakelaw; diad tikston Hebreo a manggagawa na saray pakelaw legan a mamambantay si Manoa tan say asawa to.

* 14:15
 Diad pigaran dagdaan a patalus kumapat; diad salitay Hebreo kumapito.

† 14:18
 Say sankaasinggeran a nayarin tiksto kuarto; diad tikston Hebreo agew.

* 15:17
 RAMAT-LEHI: Diad salitay Hebreo “Pokdul na pokel na saray pangal” so kabaliksan to yan ngaran.

† 15:19
 HAKKORE: Diad salitay Hebreo “tumatawag” so kabaliksan to yan ngaran.

* 16:14
 Diad sakey a dagdaan a patalus nilapir tod panaglagaay abel (birsikulo 13); anggapo ra yan salita ed tikston Hebreo.

† 16:17
 NAZAREO: Nengneng yoy 13:5.

‡ 16:19
 Say sankaasinggeran a nayarin tiksto ya amotut; diad tikston Hebreo insan to pinotut.

* 17:5
 IPOD: Nengneng yoy Glosario.

† 17:10
 Say sankanayarian a tiksto say kanen mo; diad tikston Hebreo say kanen mo. Kanyan linma la may Levita.

* 19:18
 Diad sakey a dagdaan a patalus onsempet kami la; diad tikston Hebreo mamaarap kamid abung na Katawan.

* 20:9
 Diad sakey a dagdaan a patalus ya ondogpad Gabaa; diad tikston Hebreo ed Geba.

† 20:10
 Diad sakey a dagdaan a patalus Gabaa; diad tikston Hebreo Geba.

‡ 20:15-16
 Diad sakey a dagdaan a patalus lalakin diad tikston Hebreo lalaki. Diad sayan amin a bilang walay piton lasus a nidoma-doman pinilin lalaki.

§ 20:33
 Diad sakey a dagdaan a patalus Gabaa; diad tikston Hebreo Geba.

* 20:42
 Say sankanayarian a tiksto siudad; diad tikston Hebreo saray siudad.

* 21:22
 Diad sakey a dagdaan a patalus sikayo; diad tikston Hebreo sikatayo.

† 21:22
 Say sankaasinggeran a nayarin tiksto yo; diad tikston Hebreo tayo.

Say Libro nen 

JEREMIAS 

Pangiparontal 

Nambilay si propita Jeremias legan na saray kaonuran a taon na kumanem a siglo K.C. Legan na abayag ya impanpropita to, pinasakbayan to ray totoo na Dios nipaakar ed baleg a desyang ya onsabi ed bansa lapud pangigagalang dad saray talintaoy diriyos tan lapud pankakasalanan da. Naimatonan toy intua na sayan pasakbay diad impanakep na ariy Babilonia, a si Nabucodonosor, ed Jerusalem, say inkaderal na siudad tan say Timplo, tan say inkibantak ed Babilonia na ari na Juda tan amayamay a totoo. Impasakbay to met so kipawil na saray totoo manlapud inkibantakan da tan say pakapasimbalo na bansa. 

Say Libro nen Jeremias et nayarin pankapigaen ed saray onggendan a parti: 1) Say inkatawag nen Jeremias. 2) Saray salita na Dios ed bansa na Juda tan saray manoley to legan na impanoley di Josias, Joakim, Joakin, tan Sedekias. 3) Saray bengatlan nanlapud saray inkorit nen sikritario nen Jeremias, a pati saray nandoroman propisiya tan saray manonan agawgawa ed bilay nen Jeremias. 4) Saray salita na Katawan nipaakar ed saray nandorman arum a bansa. 5) Say kaonuran ya impangisalaysay ed inkadakep na Jerusalem, tan say inkibantak ed Babilonia na saray taga Juda. 

Si Jeremias et sakey a toon anlemek so puso to tan ontan lay panangaro tod saray totoo to, tan kabosul toy kanepegan ton mangibawag na pakadusa ra. Diad amayamay a birsikulo, sinalita toy nipaakar ed saray bengatlan nililikna to lapud impanawag na Dios ed sikaton mampropita. Singa apoy ed pagew to so salita na Katawan—ag to nayarian a pokuken. 

Saray pigaran sankatalonaan a salita ed sayan libro et itotoro day panaon ya onlabas ed magolon panaon nen Jeremias ya anggad agew a niwala so balon sipanan, a tooren na saray totoo na Dios anggaman ya anggapoy bumabangat a mangipanunot ed sikara, lapud nisulat ed kapusoan da (31:31-34). 

Logan na sayan Libro 

Say inkatawag nen Jeremias 1:1-19 

Saray propisiya legan na impanoley di Josias, Joakim, Joakin, tan Sedekias 2:1–25:38 

Saray agawgawad bilay nen Jeremias 26:1–45:5 

Saray propisiya sumpad saray bansa 46:1–51:64 

Say inkadakep na Jerusalem 52:1-34  

1



1 Sasalitaen na sayan libro so nipaakar ed imbabaga nen Jeremias a lakin anak nen Hilcias, tan sakey ed saray papari ed baley na Anatot diad dalin nen Benjamin. 
2 Akisalitay Katawan ed kinen Jeremias nen kumalabintaloy taon na panaarid Juda nen Josias a lakin anak nen Amon. 
3 Akisalita lamet ed sikato so Katawan nen arid Juda si Joakim a lakin anak nen Josias. Kayari to ya, amimpiga-pigan akisalitay Katawan ed sikato anggad kumalabinsakey na panaari nen Sedekias a lakin anak nen Josias. Nen kumaliman bulan ed saman a taon, saray totood Jerusalem et nibantak irad arum a bansa. 

Say Impanawag na Katawan ed kinen Jeremias 


4 Inkuan na Katawan ed siak, 
5 “Kasakbayan ta kan initday bilay pinili ta ka la, tan kasakbayay inkianak mo, pinili ta kan magmaliw a propita ed saray bansa.” 


6 Insan ko inkuan, “Katawan a Dios, ag ko amtay mansalita; ogaogaw ak ni.” 


7 Balet inkuan na Katawan ed siak, “Ag mo ibabagan ogaogaw ka; ingen, lakad saray totoon pangibakian kod sika, ta ibagam ed sikaray amin ya igaganggan kod sika. 
8 Ag ka ontatakot ed sikara, ta wala ak a mangyagel ed sika. Siak, say Katawan, so nansalita!” 


9 Insan inyonat na Katawan so taklay to, diniwit to ray bibil ko, insan kuantod siak, “Nia, iter kod sika ray nepeg mon salitaen. 
10 Natad sayan agew iiter kod sikay pakaoley ed saray bansa tan saray nanarian, pian sikay mamagut tan mangigeba, maneral tan manalo, mamaalagey tan mangiletneg.” 

Saray Duaran Pasingayew 


11 Tinepet na Katawan ed siak, “Jeremias, antoy nanenengneng mo?” 

Inmebat ak, “Sakey a sangay kiew ya almindra.” 


12 Inkuan na Katawan ed siak, “Tua tay imbagam, tan mambabantay* ak, pian naimatunan koy pakasumpal na saray sinalitak.” 


13 Akisalita lamet ed siak so Katawan. Tinepet to, “Anto niy nanenengneng mo?” 

Inmebat ak, “Nanenengneng kod baybay so sakey a bangan manlelwag so karga to. Ngalngali la onlepwad abalaten so karga to.” 


14 Inkuantod siak, “Say deral a manlapud baybay et ondapod saray amin a manaayam diad sayan dalin, 
15 lapud tatawagen kon ondago ray amin a bansa ed baybay. Saray arari ra ilira ray trono ra diad saray puirta na Jerusalem tan diad kaliber-liber na saray arum a siudad na Juda. 
16 Dusaen ko ray totook lapud nankasalanan ira; inkaindan da ak, nansasaklang iray bagat ed saray diriyos, tan inggagalang da ray ginagawa ran talintaoy diriyos. 
17 Mamparaan ka, Jeremias; laka, ta ibagam ed sikaray amin ya ingganggan kod sikan salitaen mo. Ag ka la natan ontatakot ed sikara; ta no andi, pagmaliwen ta kan lalon ontakot no wadman ka lad sikara. 
18-19 Dengel ka, Jeremias! Onsumpad sika so balang sakey a too ed sayan dalin—saray arari ed Juda, saray opisyal, saray papari, tan saray totoo. Balet natan iitdan ta kay biskeg, pian nasumlang mo ra; magmaliw kan singa siudad ya aliber na padir, singa balatyang a lusek, tan singa gansan padir. Ag da ka natalo, ta wala ak ed sika a mangyagel ed sika. Siak, say Katawan, so nansalita.”  

Say Panangasikaso na Dios ed Israel 


1 Say Katawan imbaga ton 
2 ipulong kod balang sakey a too ed Jerusalem yan salita to: 

“Nanununotan ko no panoy katooran mo nen wala ka nid kalangweran, 

no panoy impangarom ed siak nen kapankasal ta; 

tinotombuk mo ak ed kalawakan, 

diad dalin ya ag nin balut ataneman. 


3 Israel, bukor moy kayaryan ko nen saman; 

sikay masanton kayaryan ko. 

Pinairap ko tan initdan ko na segsegang 

iray amin a mamapasakit ed sika. 

Siak, say Katawan, so nansalita.” 

Say Kasalanan da ray Lalaki na Israel 


4 Dengel yoy salitay Katawan, sikayon ran kabyangay boleg nen Jacob, sikayo ran tribu na Israel. 
5 Say Katawan kuanto: 

“Antoy dalem na saray lalaki yo sumpad siak? 

Antoy makasengeg na impangikaindan dad siak? 

Inggagalang da ray andi-kakanaan a talintaoy diriyos, 

kanyan nagmaliw iran andi-kakanaan. 


6 Inekal da ak lad kanunotan da, 

anggaman a siak so angyagel ed sikarad Egipto 

tan angiwanwan ed sikarad kalawakan: 

sakey a dalin na kalawakan tan kaabutan, 

sakey a dalin ya amaga tan walay kaatapan, 

sakey a dalin ya anggapoy ondadalan 

tan anggapoy anggan manayam. 


7 Inyakar ko rad sakey a mabonan dalin, 

pian napanliketan da ray naanid man tan saray arum a bengatlan maabig. 

Ingen dineral day dalin ko; 

impagmaliw dan makarimdimla so dalin ya inter kod sikara. 


8 Ag tinepet na saray papari, ‘Kawa-laan na Katawan?’ 

Ag ak kabat na saray dilin paparik. 

Nilabanan ak na saray manoley; 

nansasalita ray propita diad ngaran nen Baal 

tan angigagalang irad saray andi-kakanaan a talintaoy diriyos.” 

Say Kaso na Katawan Sumpad saray Totoo to 


9 “Kanyan, siak, say Katawan, sumpaen ko lamet iray totook. 

Sumpaen ko ray anak na saray anak da. 


10 Lakad sagur ya anggad isla na Chipre 

tan mangibaki kad bokig ya anggad Kedar. 

Nanengneng mo ya anggapoy singa onyan agawa nen saman. 


11 Wala tay bansan sinalatan to ray diriyos to, 

anggaman ya aliwan petepeteg iray diriyos da? 

Balet insalat ak na saray totook, 

say Dios ya angiter ed sikara na kagalangan; 

insalat da ak ed saray diriyos ya anggapoy nagawaan dan para sikara. 


12 Kanyan igaganggan koy tawen ya onyegyeg na makapataktakot, 

pian natalagnaw tan napakelaw kayo, 


13 ta duaray nankasalanan na saray totook: 

inkaindan da ak, 

siak a sobul na mabilay a danum; 

nankokotkot ira na saray bobun, saray bobun a nanletak kanyan ag makakargay danum. 

Say Nansumpalay Ag Inkatoor na Israel 


14 “Aliwan aripen so Israel; 

akin sirin et oosilan ya erelen na saray kalaban to? 


15 Singa ra lion a nangwam ed sikato; 

makmaksil so pangwam da. 

Ginawa ran andi-kakanaan so dalin to; 

aderal-deral iray baley to, kanyan anggapo lay manaayam. 


16 Saray taga Memfis tan saray taga Tafnes 

binetag day lapis-lapis na olo to. 


17 Israel, sika so nansengegan ed saya! 

Inkaindan mo ak a Katawan a Dios mo, 

legan ya iwawanwan ta kad dalan. 


18 Antoy nagunggonam ed iyakar mod Egipto? 

Say pakainom moy danum na Ilog na Nilo? 

Antoy nagunggonam ed iyakar mod Asiria? 

Say pakainom moy danum na Ilog na Eufrates? 


19 Dusaen ka na dilin kaogsan mo; 

deralen ka na impangikaindan mod siak. 

Naamtaan mo no panoy kapaitan tan kaogsan 

na pangikaindan ed siak a Katawan a Dios mo, 

tan say ag mo pansiansian matoor ed siak. 

Siak, say Katawan a Dios a Makapanyarin-amin, so nansalita.” 

Ag Angigalang ed Katawan so Israel 


20 Say Katawan a Dios kuanto, 

“Israel, nen saman impolisay moy pakaoley ko; 

ag mo nilabay ya onuren ak tan igalang ak. 

Diad toktok na balang atagey a pokdul, 

tan diad silong na balang mabonan kiew, 

angigalang kad singa marotak a bii. 


21 Intanem ta kan singa pinilin wakal na ubas, 

singa sankaabigan a bini. 

Balet nengneng mo no antoy nansumpalan mo! 

Nagmaliw kan aboluk tan andi-kakanaan a wakal na ubas. 


22 Anggaman a mansabon ka na sanka-bayanian a sabon ed panames mo, 

nanengneng ko nin siansiay mansay kasalanan mo. 


23 Panoy pangibagam ya ag mo dinotakay sikan dili, 

ya ag mon balut inggalang si Baal? 

Nengneng mo no panoy impankasalanan mo nen wala kad patar; 

nengneng mo no antoy ginawam. 

Singa ka kamilyod katakelan a manmamaya, 

kanyan mambabatik-batik, 


24 maples ya oonlad kalawakan.* 

No manmamaya, siopay makapareen ed sikato? 

Ag manirap so dinan man a kalakyan a malabay ya onkabayod sikato; 

mainomay a kabayoan no panagmaya to. 


25 Israel, ag mo la paniirapen so salim 

odino pamamagaan so kolokolong mo 

diad iyosil mod saray diriyos. 

Balet kuanmo, ‘Andi! Ag ko la nababawi. 

Inarok iray diriyos na saray arum a bansa 

tan sikaray tombuken ko.’ ” 

Kanepegan a Nadusa so Israel 


26 Say Katawan kuanto, “No panoy pakapelag ed kababaingan na matakew no narel, ontan met so pakapelag yod kababaingan, sikayon totood Israel—saray arari tan opisyal yo, saray papari tan propita yo. 
27 Nabaingan kayo, sikayon mangibabaga ya ama yoy sakey a kiew tan ina yoy sakey a baton-dampay. Nagawa ya, lapud imbatikan yo ak anta siak komuy singgeran yo. Balet no wala kayod gunigon, kerewen yon asinggeran ta kayon ilaban. 


28 “Kawalaan da ray diriyos a ginagawa yon para sikayo? No wala kayod gunigon pailaban kayod sikara, no nayarian da. Juda, singa karakel na siudad mo iray diriyos mo. 
29 Antoy riklamom? Akin et sinumpa mo ak? 
30 Dinusa ta kayo, balet anggapoy angomanan yo; ag yo inabuloyan a peteken ta kayo. Singa kayo masebeg a lion ya amatey ed saray propita yo. 
31 Dengel kayod ibagak, amin yon totood Israel. Nagmaliw ak ta a singa kalawakan ed sikayo odino singa dalin ya ambilonget tan walay kaatapan? Akin sirin, totook, et ibabaga yon gawaen yoy labay yo, tan ag kayo la ompawil ed siak? 
32 Nalingwanan ta na marikit iray alahas to, odino say nubia so kawes ton para kasal? Balet nilingwanan ak na saray totook; ag nabilang iray agew ya impangilingwan dad siak. 
33 Andi-duaruwan amta yoy ontombuk ed manangaro. Makaaral ed sikayo so anggan say sankaogsan a bii. 
34 Say kawes yo atalaksikan na dala na saray totoon mairap-bilay tan anggapoy kasalanan, aliwan say dala na saray totoon linmoob a mantakew ed abung yo. 

“Balet anggaman onya ray ginagawam, 
35 kuanmo, ‘Anggapoy kasalanan ko; andi-saew ya ag la mamapasnuk so Katawan ed siak.’ Balet siak, say Katawan, dusaen ta ka lapud ag mo birbiren a nankasalanan ka. 
36 Nileglemew moy sikan dili diad insingger mod saray diriyos na arum a bansa. Dismayaen ka na Egipto a singa impanismayad sika na Asiria. 
37 Ibeneg mon ibatikan so Egipto, tan diad kababaingan mo sakuban moy lupam. Siak, say Katawan, impolisay ko ray panmamatalkan mo; anggapoy nagunggonam ed sikara.”  

3

Aliwan Matoor so Israel 


1 Say Katawan kuanto, “No isian na sakey a laki so asawa to, tan ontaynan la may bii, insan naasawa na sananey a laki, samay angisian ag to la nababawi may insian to. Dotakan a sigput na onya so bansa. Balet, Israel, amayamay so kainarowan mo et, natan, labay moy ompawil ed siak! 


2 Tangwa kad toktok na kapokdulan tan nengneng ka; wala tad may pasen ya ag mo angipasenay sikan dili a singa marotak a bii? Diad gilig na dalan nanaalagar ka na saray manangaro; singa ka sakey ya Arabe a mantatalaran ed kalawakan na saray pairapen to. Dinotakan moy bansa lapud pikakaloguran mo. 
3 Sikato yay makasengeg no akin et ag onoran, tan anggan panaon lay nepnep et anggapo niy napelag ya oran. Singa marotak a bii so nengneng mo; anggapoy kababaingan mo. 


4 “Tan natan kuanmod siak, ‘Sika so amak, inaro mo ak nanlapu lad impanogaw ko. 
5 Ag ka mamasnuk lawas; aliwan ando lan ando so petang na olom.’ Israel, sikato tan so inkuanmo, balet nanggagawa kay kaogsan ed anggaay nayarian mo.” 

Nepeg a Mampatauli so Israel tan say Juda 


6 Nen si Josias so ari, inkuan na Katawan ed siak, “Anengneng mo so ginawa na Israel, saman ya aliwan matoor a bii? Diad balang atagey a pokdul, tan diad silong na balang malambut a kiew nagmaliw diman a singa marotak a bii. 
7 Ninunot ko, a kayari ton gawaen ira yan amin, andi-saew ya ompawil ed siak. Balet ag pinmawil, insan say malamang ya agi ton bii a Juda et anengneng to yan agawa. 
8 Anengneng met na Juda ya insian koy Israel tan pinataynan ko, lapud inkaindan to ak tan nagmaliw a marotak a bii. Balet ag tinmakot so Juda ya aliwan matoor a biin agi na Israel. Nagmaliw met a marotak a bii, 
9 tan ag to ibabaing yan gagawaen to. Dinotakan to so dalin, tan akilawanan diad panamegley na impangigalang tod saray bato tan saray kiew. 
10 Kayari na sarayan amin, say Juda ya aliwan matoor a biin agi na Israel, nankonkonwarin ompawil ed siak; aliwan masimoon so impawil tod siak. Siak, say Katawan, so nansalita.” 


11 Insan inkuan na Katawan ed siak, “Anggaman ya inkaindan ak na Israel, impanengneng to balet a maung ni nen si malamang a Juda.” 
12 Imbaga to nid siak ya onla ak a mangikuan ed Israel, “Aliwan matoor ya Israel, pawil kad siak. Lapud mapangasi ak, ag ta ka la pampasnukan; aliwan ando lan ando so petang na olok ed sika. 
13 Birbir mo labat a nankasalanan ka, tan sinmumpa ka ed Katawan a Dios mo. Ipatwam a diad silong na balang mabonan kiew, inter moy panangarom ed diriyos da ray arum a bansa, tan ag mo inonur iray ganggan ko. Siak, say Katawan, so nansalita. 


14 “Pawil kayo, aliwan matoor a totoo; kayaryan ta kayo. Mangala ak na sakey ed sikayo ed balang baley tan duara ed balang boleg, tan papawilen ta kayo ed Palandey na Sion. 
15 Itdan ta kayo na saray manoley ya ontombuk ed siak. Tekep na kakabatan tan pakatalus so panoley dad sikayo. 
16 Insan no nagmaliw lan ag nabilang so kinarakel yo ed saman a dalin, ag la salitaen na saray totoo so nipaakar ed Kaban na Sipanan ko. Ag da la nunoten so nipaakar ed Kaban na Sipanan, odino nanunotan; ag da la anggan nakaukolan, odino manggawa na sananey. 
17 No nasabiy tan a panaon, natawag so Jerusalem a ‘Say Trono na Katawan,’ tan amin a bansa mantitipon irad man a mangigalang ed siak. Ag da la gawaen so ibagad sikara na anawet tan maoges a puso ra. 
18 Mikasakey ed satan so Israel ed Juda, insan manolup iran manlapud dalin ya akadakepan da diad baybay, tan onla rad dalin ya inter kon andi-anggaan a kayaryan na saray lalaki yo.” 

Angigalang ed Diriyos iray Totoo na Dios 


19 Say Katawan kuanto, 

“Israel, nilabay ko ya awaten ta kan anak, 

tan itdan ta ka na makapaliket a dalin, 

say sankaabigan a dalin ed intiron mundo. 

Nilabay ko a tawagen mo ak na ama, 

tan ag mo ak la ikaindan. 


20 Balet singa biin aliwan matoor ed asawa to, 

sikay aliwan matoor ed siak. 

Siak, say Katawan, so nansalita.” 


21 Walay nadngel ya eyag ed saray toktok na pokdul; 

manakakis tan mikakasi ray totood Israel, 

lapud nambilay irad kasalanan, 

tan alingwanan day Katawan a Dios da. 


22 Pawil kayo, amin yon angikaindan ed Katawan; 

paabigen to kayo, tan pagmaliwen to kayon matoor. 

Ikuanyo, “On, onsisingger kamid Katawan, ta sikatoy Katawan a Dios mi. 
23 Anggapoy naalagar min tulong a manlapud saray diriyos a gagalangen mid saray toktok na kapokdulan. Manlapu labat ed Katawan a Dios mi so tulong a para Israel. 
24 Balet lapud impangigalang mid Baal a dios na kababaingan, abalang mi ray amin a bengatlan nanlingetan na saray lalaki mi nanlapu lad impanogaw mi—saray anak mi, saray karniro mi tan saray arum ya ayayep mi. 
25 Nepeg miy onlereg ed kababaingan tan tabunan kamiy kabandayan. Nanlapu lad impanogaw mi, saray lalaki mi tan sikami et nankasalanan ed Katawan a Dios mi; ag mi inonur iray ganggan to.”  

Say Tawag a Mampatauli 


1 Say Katawan kuanto, “Totood Israel, no labay yoy mampatauli, pawil kayod siak. No ekalen yo ray talintaon kabosul ko, tan magmaliw kayon matoor ed siak. 
2 Diad satan, matwa, matonung, tan maptek so pansamba yo ed ngaran ko. Insan* kerewen na amin a bansa a bindisionan ko ra, tan dayewen da ak.” 


3 Say Katawan kuantod saray totood Juda tan Jerusalem, “Baka yo ray ag ni abakan kaalogan yo; ag yo isisibwag ed kasabitan iray bini yo. 
4 Toor yoy impisipanan yod siak a Katawan yo, tan isaklang yoy sikayon dili ed siak, sikayo ran totood Juda tan Jerusalem. No ag yo tooren, ondalang a singa apoy so pasnuk ko, lapud saray kaogsan a ginawa yo. Ondalang, et anggapoy makaerep.” 

Nalooban so Juda 


5 Paknul yod intiron dalin na Juda so trumpita! 

Eyag kayoy maksil tan malinew! 

Ibaga yod saray totood Juda tan Jerusalem 

ya ombatik irad saray siudad ya aliber na padir. 


6 Itoro yoy dalan ya ompogtad Sion! 

Batik kayod pasen ya arawid kaatapan! Ag kayo la manaabala! 

Say Katawan mangipasabi na segsegang 

tan baleg a deral a manlapud baybay. 


7 Singa lion a manlalapud amutan ton pasen; 

say managderal na saray bansa et akaparaan la. 

Onsasabin maneral ed Juda. 

Naderal-deral iray siudad na Juda, 

anggapoy natilak a manayam ed sikara. 


8 Kanyan mansolung kayoy sako, mannangis tan manermen kayo, 

lapud ag nakal ed Juda so ontan lan sanuk na Katawan. 


9 Inkuan na Katawan, “Diad satan ya agew naekalan na biskeg na linawa iray arari tan saray opisyal; natalagnaw iray papari tan nikelawan iray propita.” 


10 Insan inkuanko, “Katawan a Dios sigput mon pinalikdo ray totood Jerusalem! Imbagam a kareenan so niwalad saray totoo, anta manaya akatotub ed sikaray ispada.” 


11 Onsabiy panaon a nibagad saray totood Israel a say makasinit a dagem a manlalapud kabueran et onsibuk ed saray totoo na Katawan. Ag onsibuk a singa dagem a mangipapalir na trigo— 
12 say dagem ya onsibuk onung ed ganggan na Katawan et mabiskeg a tuloy! Say Katawan a dili so manisintinsia ed saray totoo to. 

Aliktub na saray Kalaban so Juda 


13 Nengneng yo, onsasabin singa lorem so kalaban. Singa alimbusabos iray karwahi to; mabatik nen saray agila iray kabayo to. Pangaskasiyan iti la! Aderal itayo la! 


14 Jerusalem, ekalan moy kaogsan so pusom, pian nagamuran moy kilalaban. Kapigan mangangga so pannununot moy kaogsan? 


15 Saray ibabaki a nanlapud dalin na Dan tan nanlapud kapokdulan na Efraim, ibabawag day maoges a balita. 
16 Diad pamasakbay dad saray bansa tan pangibaga rad Jerusalem ibawag da, “Onsasabi ray kalaban a nanlapud sakey ya arawin bansa. Mambando ra sumpad saray siudad na Juda, 
17 liktuben day Jerusalem a singa lalakin babantayan day sakey ya alog lapud sinmumpad Katawan iray totoo to.” Say Katawan so nansalita. 


18 Juda, sika met ni lamlamang so nanlapwan ed saya lapud impanbilay mo tan lapud saray ginagawam. Say kasalanan mo so makasengeg ed sayan kairapan; tinoruk ton tinalus so pusom. 

Nanermen si Jeremias lapud saray Totoo to 


19 Ag ko la nayarian ya itepel yan sakit! Say panotut! 

Mampokal a maung so pusok! Say pusok! 

Ag ak makareen; 

Narerengel koy tanul na saray trumpita, 

tan say eyag na bakal. 


20 Mantotombukan so nagagawan panagderal; 

aderal-deral so intiron bansa. 

Biglan aderal iray tuldak; 

apilat-pilat iray kurtina ra. 


21 Kapigan mangangga so nepeg kon pangimatun ed sulit na bakal 

tan say pandengel koy tanul na trumpita? 


22 Say Katawan kuanto, “Anggapoy kalakal iray totook; 

ag da ak kabat. 

Singa ra ogogaw ya anggapoy kalakal; 

anggapoy pakatalus da. 

Marunong iran manggaway kaogsan, 

balet ag da amtay manggaway kamaungan.” 

Nipasingayew ed kinen Jeremias so Onsasabin Deral 


23 Ninmengneng ak ed mundo—anggapoy nengneng odino kakanaan to; 

tinmangay ak ed tawen—anggapoy liwawa. 


24 Binantag ko ray kapalandeyan—nayeyegyeg ira, 

tan saray kapokdulan mambabayes ira. 


25 Anengneng kon anggapo ray totoo; 

tan anggan saray manok tinmitikyab irad arawi. 


26 Say mataban dalin nagmaliw a kabueran; 

aderal-deral iray siudad to, 

lapud ontan lan petang na olo na Katawan. 


27 (Imbaga na Katawan a magmaliw ya andi-kakanaan so intiron mundo, balet ag to deralen a sigput.) 


28 Manermen so dalin; 

ombilonget so tawen. 

Say Katawan so nansalita 

tan ag mansalat na kanunotan to. 

Nanggetma la so Katawan 

tan ag to la ya babawien. 


29 Diad ingal da ray kumakabayo tan saray pumapana, 

ombatik ya ontaynan so balang sakey a too. 

Ombatik ed takel iray arum; 

ombatik ed kawalaan da ray ankakabaleg a bato iray arum. 

Nataynan so balang baley, 

tan anggapoy toon manayam lamet ed sikara. 


30 Jerusalem, pangaskasiyan ka! 

Akin et akakawes kay ambalbalanga? 

Akin et manaalahas ka tan akapinta na pampaganggana iray matam? 

Andi-kakanaan lay pampapagangganam! 

Impolisay ka la na saray kainarowan mo 

tan labay da kan pateyen. 


31 Akadngel ak na akis na singa biin mampapasakit lan mananak, 

eyag na sakey a biin mangibubuknak na pangulowan ton anak. 

Akis na Jerusalem ya abot-aboten toy linawa to, 

iyoonat toy lima to tan kuanto, 

“Pangaskasiyan ak! 

Onsasabi la ran mamatey ed siak!”  

5

Say Kasalanan na Jerusalem 


1 Totood Jerusalem, batik kayod saray dalan yo! 

Nengneng kayod kaliber-liber! Nengneng yon dili! 

Sokimat yo ray tindaan! 

Makalmo kayo kasiy anggan sakey a toon 

manggagawa na katonungan, 

tan manaanap na kaptekan. 

No walay narumog yo, pirdonaen na Katawan so Jerusalem. 


2 Anggaman a mansasamba kayod ngaran na Katawan, 

ag yo lamlamang totooren iray salita yo. 


3 Andi-duaruwan aanapen na Katawan so katooran. 

Binakbak to kayo, balet ag yo inkabilangan; 

kinabil to kayo, balet ag kayo nampasimbalo. 

Anawet so puso yo tan ag yo ikaindan iray kasalanan yo. 


4 Insan ko ninunot, “Sikara ya labat so mairap-bilay tan anggapoy amta. 

Makulang-kulang ira; 

ag da amta so linawa na Katawan; 

ag da amta so ganggan na Dios da. 


5 Onla ak ed saray totoon walad pakaoley 

tan misalita ak ed sikara. 

Andi-saew ya amta ra no anto so linawa na Dios da, 

amta ra so ganggan na Katawan.” 

Balet amin da impolisay da so pakaoley na Katawan; 

ag da labay so ontoluk ed sikato. 


6 Lapud saya pateyen ira na saray lion a manlapud takel; 

bingbingkasen ira na saray asod katakelan a manlapud kalawakan; 

onloob ed saray baley da iray liopardo. 

Siopaman ed sikara so ompaway nabingbingkas ta amayamay lay kasalanan da, 

tan amimpiga-piga la ran inmaarawi ed Dios. 


7 Tinepet na Katawan, “Akin et pirdonaen ko ray kasalanan na saray totook? 

Inkaindan da ak 

tan angigalang ira ed saray tila-tilan diriyos. 

Pinakan ko ray totook ya anggad napsel ira, 

balet akikalugoran ira, 

tan akiamung irad saray marotak a bibii o lalaki. 


8 Singa ra saray kabayon istalyon a maung so kapapakan da tan manariba ran mapalalo; 

balang sakey pilalek ton naakdulan so asawa na kaabay to. 


9 Ag ko nepeg iran dusaen lapud sarayan amin a gagawaen da? 

Ag ko nepeg so ombales ed bansa a singa saya? 


10 Ibakik iray kalaban ta batangen da ray kaubasan da, 

balet aliwan sigput so paneral dad sikara. 

Ibagak ed sikara ya ekalen da ray sanga-sanga, 

ta ag ko kayaryan ira man a sanga-sanga. 


11 Sigput so ag panisiad siak na saray totood Israel tan Juda. 

Siak, say Katawan, so nansalita.” 

Impolisay na Katawan so Israel 


12 Imbori na saray Israelita so Katawan. Inkuanda, “Anggapo lamlamang so gawaen to. Anggapoy kairapan ya onsabid sikatayo; ag itayo nadalan na bakal odino eras.” 
13-14 Imbaga ra ya andi-kakanaan iray propita tan anggapoy papaibaga na Katawan ed sikara. Say Katawan a Dios a Makapanyarin-amin inkuantod siak, “Jeremias, lapud imbaga da ra yan bengatla, gawaen kon singa apoy ed sangim iray salitak. Magmaliw a singa kiew ira yan totoo, tan poolan ira na apoy.” 


15 Totood Israel, mangibaki so Katawan na sakey a bansan manlapud arawin pasen tan dogpaan to kayo. Mabiskeg tan abayag lan bansa, tan ag yo amta so salita ray totoo to. 
16 Mamatey ya andi-panangasi iray pumapana ra tan matalonggaring ya amin so sondalo ra. 
17 Kanen da ray bungay tanaman yo tan saray tagano yo; pateyen da ray anak yon lalaki tan bibii. Kanen da ray karniro yo tan saray baka yo; deralen da ray kaubasan tan saray kaigosan yo. Deralen na saray sondalo ra iray panmamatalkan yon siudad ya aliber na padir. 


18 Say Katawan kuanto, “Anggaman ontan, diad saratan ya agew ag ko sigput a deralen iray totook. 
19 No tepeten da no akin et ginawak ira yan amin a bengatla, ibagam ed sikara, Jeremias, a no kaonungay impangikaindan dad Katawan tan impanlingkur dad saray diriyos da ray arum a bansa, ontan met so panlingkur dad saray totoo na bansa ya ag da dalin.” 

Pinasakbayan na Dios iray Totoo to 


20 Say Katawan kuanto, “Ibagam ed saray kabyangay boleg nen Jacob, ibagam ed saray totood Juda: 
21 Dengel kayo, sikayon anggapoy kalakal tan anggapoy pakatalus a totoo. Walay kamataan yo, balet ag kayo makanengneng, walay kalayagan yo, balet ag kayo makadngel. 
22 Siak so Katawan; akin et ag yo ak takotan? Akin et ag kayo onggiwgiw ed arap ko? Impasen koy kabueran a ketegan na dayat, sakey a mansiansian ketegan ya ag to nalabsanan. Onsipwak iray daluyon to, balet ag to nalabsanan so kabueran; onungol iray daluyon to, balet ag to napalumbasan. 
23 Balet sikayo ran totoo! Anawet so olo yo tan mananumpa kayo; imbeneg yo ak, insan yo ak tinaynan. 
24 Ag yon balut ninunot a pagalangan ak, anggaman a siak so mangiiter na oran ed tiagew tan say oran ed nepnep tan siak so mangiiter a tinaon na panaon na panagani. 
25 Balet lapud saray kasalanan yo, abalang yo ra yan maabig a bengatla. 


26 “Manaayam ed kawalaan da ray totook iray totoon maoges; mantatalaran iran singa totoon mangipapanat na iket a manerel na saray manok, balet inyan da ray patit da a manerel na totoo. 
27 Singa sakey ya umaanop a papanoen toy kolungan to na saray manok, pinano da ray kaabungan da na saray asamsam. Sikato yay makasengeg a makapanyari tan mayaman ira, 
28 no akin et matataba ra tan maung so kapapakan da. Anggapoy anggaay panaggawa ray kaogsan; ag da iiter so katonungan da ray olilan sigput odino ipapanengneng so kaptekan ed saray napapairap. 


29 “Balet siak, say Katawan, dusaen ko ra lapud saraya: ombawi ak ed sayan bansa. 
30 Sakey a makapataktakot tan makapakebyew a bengatla so agawa ed sayan dalin: 
31 saray propita tilan amin so sasalitaen da; saray papari manooley ira diad panangiganggan na saray propita, et onya so labay da ray totook a nagawa. Balet antoy gawaen da no mangangga la yan amin?”  

Aliktub na saray Kalaban so Jerusalem 


1 Totood Benjamin, batik kayod pasen ya arawiy kaatapan! Ibatikan yoy Jerusalem! Paknul yod Tecoa so trumpita tan itagey yod Bet-hakarem so sinyas. Ngalngali la onsabin manlapud baybay so gunigon tan baleg a deral. 
2 Say siudad na Sion et marakep, balet naderal; 
3 mankampod man iray arari tan saray sondalo ra. Ipaalagey da ray tulda ra ed kaliber-liber to, et balang sakey ed satan mankampo ed inerman a pasen a labay to. 
4 Ikuanda, “Mamparaan kayon ondogpa ed Jerusalem! Mamparaan kayo! Ondogpa tayo no kaagewan!” Balet insan ikuandad satan, “Anggapo lay oras tayo; onseselek lay agew tan onsisironget la. 
5 Mamparaan itayo! Ondogpa tayo natad sayan labi, tan deralen ti ray tirinsira na siudad.” 


6 Say Katawan a Makapanyarin-amin ingganggan to ra yan arari a mambatang iray kakiewan tan mambunton iray dalin, pian nakobkob day Jerusalem. Impasakbay to la nen saman, “Dusaen ko yan siudad lapud napno na panagpairap. 
7 No panoy pansiasiansiay masamit a danum ed bobun, ontan met so pansiasiansiay kaogsan ed Jerusalem. Narerengelan koy inkaruksa tan panagderal ed dalem na siudad; sakit tan sugat iray nanenengneng ko. 
8 Totood Jerusalem, ipasen yon pasakbay ed sikayo ira yan gunigon, et no ag kayo ondengel ikaindan ta kayo; gawaen kon kabueran so siudad yo, sakey a pasen ya anggapoy malabay a manayam.” 

Mananumpa so Israel 


9 Inkuan ed siak na Katawan a Makapanyarin-amin, “Singa kaubasan a namborboran so Israel; anggapon balut so akeraan a bunga. Kanyan nepeg yon iyagel so siopaman a nayarian yon iyagel, natan, ta wala niy panaon.” 


10 Inmebat ak, “Siopay ondengel ed siak, no misalita ak ed sikara tan pasakbayan ko ra? Pinepepetan da ray kalayagan da, tan ag ira ondengel ed saray salitam. Elek-elekan da labat so paibabagam ed siak. 
11 Napno ak na sanuk mo, Katawan, tan naooputan ak lay anos a mamokpok ed sanuk mo.” 

Insan inkuan na Katawan ed siak, “Idapom so sanuk ko ed saray ogogaw a walad daladalan tan diad pantitiponan da ray tobun-balo. Nadakep iray asawan lalaki tan saray asawan bibii, tan anggan saray mamatakken lan maung. 
12 Niiter ed saray arum iray kaabungan da; ontan met ed saray kaalogan da tan saray kaasawaan da. Dusaen ko ray totoo ed sayan dalin. 
13 Balang sakey, atagey may abeba so kipapasen, mansasaol ed panaanap toy kuarta; anggan saray propita tan saray papari et sasaolen da ray totoo. 
14 Gagalgalawen day pananambal dad sugat na saray totook; kuanda, ‘Maung ya amiy kipapasen,’ anta andi. 
15 Ambaing ira kasi lapud ginagawa da ra yan makapaingungot a bengatla? Andi! Anggapon balut so baing da; ag anggan ombabalangay lupa ra. Kanyan natumba ra a singa impakatumbay arum; no dusaen ko ra, samput da la. Siak, say Katawan, so nansalita.” 

Sinumpa na Israel so Linawa na Dios 


16 Inkuan na Katawan ed saray totoo to, “Manalagey kayod nansasangaan na dalan, tan nengneng kayo; tepet yo no iner so kawalaan da ray dagdaan a dalan tan no iner so kawalaay sankamaungan a dalan. Dalan kayod saya, et nagamuran yoy kareenan.” 

Balet inkuanda, “Ag kami ondalan ed satan!” 
17 Anoro so Katawan na saray totoon managbantay a mandengel ed pasakbay na tanul na trumpita. Balet inkuanda, “Ag kami ondengel.” 


18 Kanyan inkuan na Katawan, “Dengel kayo ran bansa, ta amtaen yo no antoy nagawa ed saray totook. 
19 Dengel ka, O mundo! Diad panusak ed maoges a plano da ra yan totoo, mangyakar ak na deral ed sikara, lapud ag da inonur iray salitak tan impolisay day bangat ko. 
20 Antoy kakanaan na insinson iyaakar dad siak anggaman a manlalapu rad dalin na Saba odino saray rikadon manlalapud arawin dalin? Ag ko awaten iray bagat da; ag ak manliket ed saray isasaklang da. 
21 Kanyan, siak, say Katawan, mangyan ak na pakatiroran pian natumba ra yan totoo. Ompatey iray ama tan saray anak; ontan met ed saray kakaaro tan saray kakaabay.” 

Say Inloob na saray taga Baybay 


22 Say Katawan kuanto, “Onsasabin manlapud sakey a bansa ed baybay iray totoo; mampaparaan a mibakal so sakey a makapanyarin bansa a walad arawi. 
23 Inaala ray pana tan saray ispada ra; maruksa tan anggapoy panangasi ra. Singa ungol na dayat so tanul da no papabatiken da ray kabayo ra. Sipaparaan iran mibakal sumpad Jerusalem.” 


24 “Nadngelan miy nipaakar ed balita,” kuan na saray totood Jerusalem, “et kinmolaney iray taklay mi; adetdetan kami na ontan lan kairapan, a singa kairapan na biin mampapasakit. 
25 Ag kami la oonlad kaalogan odino manaakar ed saray dalan, lapud akaarmas iray kalaban mi tan makapataktakot so walad kaliber-liber mi.” 


26 Say Katawan kuanto ed saray totoo to, “Mansolung kayoy sako tan mantolin-tolin kayod dapul. Manermen kayon singa panermen yod saksakey ya anak yon laki, akis kayo na ampaipait, ta biglan dogpaan kayo na manderal ed sikayo. 
27 Jeremias, subok mo ray totook, a singa panggugol mod mital; subok mo ra, ta nengneng mo no antoy kapara ra. 
28 Diad gaway awet na olo ran amin onlalaban ira; liber-liber iran mantatalabutob. Anawet a singa gansa tan balatyang so kapusoan da; marotak so kagagawa ran amin. 
29 Manliub so palbaan, balet ag natotonaw odino naeekal so dotak na mital. Anggapoy kana so pangituloy na pampalba, ta ag met lamlamang naeekal iray totoon maoges. 
30 Natatawag iran andi-kakanaan a pilak, ta siak, say Katawan, impolisay ko ra.”  

Nampulong ed Dalem na Timplo si Jeremias 


1-3 Say Katawan imbaki to ak ed puirta na Timplo, a nila na saray totood Juda ta mangigalang irad Katawan. Imbaga tod siak a manalagey ak diman tan ibawag ko so labay ya ibaga ed sikara na Katawan a Makapanyarin-amin a Dios na Israel: “Pasimbalo yoy panagbilay yo tan saray gagawaen yo, pian abuloyan ta kayon mansiansian mambilay dia. 
4 Tondaan yo lay panagmatalek yod managpalikdon balikas, ‘Arawi kamid kaatapan! Sikato yay Timplo na Katawan, sikato yay Timplo na Katawan, sikato yay Timplo na Katawan!’ 


5 “Pasimbalo yoy panagbilay yo tan tondaan yo ray gagawaen yo. Matonung komuy panoolup na sakey tan sakey ed sikayo. 
6 Tondaan yoy panamairap yod saray sangkaili, saray olilan sigput, tan saray balo. Tondaan yoy panagpatey yo diad sayan dalin na saray totoon anggapoy kasalanan. Tondaan yoy panangigalang yod saray arum a diriyos, ta deralen to kayo. 
7 No sumpalen yo ra ya, abuloyan ta kayon manayam ed sayan dalin ya inter kon magnayon a kayaryan na saray lalaki yo. 


8 “Imano yo, andi-kakanaan so panmamatalek yod managpalikdon balikas. 
9 Mantatakew kayo, mamapatey kayoy totoo, milalawanan kayo, anta nansamba kayo mantitila kayo, mangibabagat kayod Baal, tan mangigagalang kayod saray arum a diriyos ya ag yo ra kabat nen saman. 
10 Gagawaen yo ray makapaingungot ed arap ko, insan manalagey kayod imatun ko diad dalem na Timplo tan kuanyo, ‘Arawi kamid kaatapan!’ 
11 Abaloan yo amon amutan na saray tulisan so Timplok? Anengneng koy gagawaen yo. 
12 Laka yod Silo,* say inmonan pasen a pinilik a pangigalangan ed siak, tan nengneng yo no antoy ginawak ed sikato lapud saray kaogsan na saray totook ya Israel. 
13 Ginagawa yo ra yay kasalanan a binitlak. Anggaman ya akisalita ak ed sikayon amimpiga-piga, ag kayo dinmengel. Ag kayo inmebat nen tinawag ta kayo. 
14 Kanyan gawaen kod sayan Timplok a panmamatalkan yo so singa samay ginawak ed Silo. Gawaen kod sayan pasen ya inter kod sikayo tan saray lalaki yo so singa samay ginawak ed Silo. 
15 Paandipaten ta kayod pakanengneng ko a singa samay ginawak ed saray kakanayon yon totood Israel. Siak, say Katawan, so nansalita.” 

Say Ag Intoluk na saray Totoo 


16 Inkuay Katawan, “Jeremias, ag mo ipipikasi ra yan totoo. Ag mo ra itatagleeyan o ikekerewan ed siak, ta ag ta ka dengelen. 
17 Ag mo ta nanenengneng so gagawaen da ed saray siudad na Juda tan saray dalan na Jerusalem? 
18 Saray ogogaw mantitipon ira na kiew ya itotongo, saray totoon baleg a lalaki et mamaparlang ira, tan saray bibii manmamasa ra na gawaen dan kanen a para diosan tatawagen da na Riyna na Tawen. Angisaklang met ira na saray bagat ya iinomen ed saray arum a diriyos, pian napasakitan da ak. 
19 Balet siak kasiy napapasakitan da? Andi, say sikaran dili so papasakitan da, tan ipepelag day sikaran dili ed kababaingan. 
20 Kanyan siak, say Katawan a Dios, idapok ed sayan Timplo so ontan lan pasnuk ko. Idapok ed saray totoo, saray ayayep, tan anggan diad saray kakiewan tan saray tanaman. Say pasnuk ko singa pool ya anggapoy makadepdep. 


21 “Totook, akan yo la laingen iray bagat a popoolan, a pati saray bagat a nayarin kanen. Sikato yay ibabagak, siak a Katawan a Makapanyarin-amin a Dios na Israel. 
22 Nen impaway kod Egipto iray lalaki yo, anggapoy ingganggan kod sikaran nipaakar ed bagat a popoolan odino antokaman a bagat. 
23 Balet ingganggan kod sikaran onuren da ak, pian siak so magmaliw a Dios da tan sikaray magmaliw a totook. Imbagak ed sikara a mambilay ira onung na ingganggan kod sikara, pian maung so kasumpalan da. 
24 Balet ag ira inmonur odino dinmengel. Ingen inonur day imbaga na anawet tan maoges a puso ra, kanyan onmaung ira komun, linmoor lalaingen so kaogsan da. 
25 Manlapud samay agew ya impaway ed Egipto na saray lalaki yo ya anggad natan, intutuloy koy angibakid sikayo na saray aripen kon propita. 
26 Balet ag kayo dinmengel odino angimano. Ingen, nagmaliw kayon lalon anawet so puso tan lalon mananumpa nen saray lalaki yo. 


27 “Kanyan, Jeremias, salitaen mo ra yad saray totook, balet ag da ka dengelen; tawagen mo ra, balet ag da ka ebatan. 
28 Ibagam ed sikara a say bansa ra et ag onoonur ed siak, say Dios dan Katawan; ag ira makakaaral ed panametek ko. Inatey lay katooran da; ag da la anggan sasalitaen.” 

Saray Maoges a Gawgawa ed Patar na Hinnom 


29 “Manermen kayo, sikayo ran totood Jerusalem; 

potut yoy buek yo, insan yo ibantak. 

Manogtog kayod toktok na kapok-dulan na makapaermen, 

ta siak, say Katawan, impolisay tan inkaindan ko ra yan totoo a pamapasnukan ko. 


30 “Nanggawa na sakey a kaogsan iray totoo ed Juda. Inyan dad dalem na Timplok iray karimdimlak a talintaoy diriyos da, kanyan dinotakan da. 
31 Diad Patar na Hinnom nanggawa ray altar a tatawagey Tofet, a diay nampopoolan dad saray imbabagat dan anak da. Ag ko ingganggan a gawaen da ya odino sinmebang ed kanunotan koy onya. 
32 Kanyan, onsabiy panaon ya ag la natawag na Tofet, odino Patar na Hinnom, no ag ingen natawag na Patar na Panagpateyan. Ipompon dad man iray bangkay na totoo lapud anggapo lay nakeraan a pasen a pangipomponan. 
33 Magmaliw a kanen na saray manok tan saray ayayep ed katakelan iray bangkay, tan anggapoy manibwak a manaktakot ed sikara. 
34 Magmaliw a kabueran so dalin. Pansamputen ko ray tanul na liket tan gayaga diad saray siudad na Juda tan diad saray dalan na Jerusalem tan saray maliket a tanul na bansal.  

1 “Diad satan a panaon naekal ed saray lobuk so pokel da ray arari, saray opisyal na Juda, saray papari, saray propita, tan saray arum a totoon nanaayam ed Jerusalem. 
2 Natipon tan nipompon ira komun, balet magmaliw iran singa saray taiy ayayep ya ataytayak ed dalin. Nitayak irad arap na agew, bulan, tan saray bitewen ya inaro tan nanlingkuran na sarayan totoo; angipanonan tan angigalangan da ra. 
3 Saray makapaliis ed patey a totood sayan maoges a bansa a manaayam irad saray lugar ya angikaykayatan kod sikara et lablabayen da niy ompatey nen say mambilay. Siak, say Katawan a Makapanyarin-amin so nansalita.” 

Say Kasalanan tan say Dusa 


4 Say Katawan imbaga tod siak ya ikuankod saray totoo to iray salita to, “Wala tay natumba ya ag ombangon? Wala tay nabalang ya ag ompawil ed nanlapwan to? 
5 Totook, akin et onaarawi kayod siak tan ag kayo ompawil? Ag kayo oniikban ed saray talintaoy diriyos yo tan ag yo labay so ompawil ed siak. 
6 Tinmalineng ak a maung, balet aliwan katwaan iray sinalita yo. Anggapoy anggan sakey ed sikayon maermen ed kaogsan to; anggapoy anggan tinmepet, ‘Antoy ginawak a kaogsan?’ Balang sakey itutuloy toy dilin kabibilay to, singa sakey a kabayon maples ya ombabatik ya onlad bakal. 
7 Anggan saray gikgik ed liwang amta ra no oras lay kapapawil; saray malapati, saray mangalimpana, tan saray dolakak amta ra no kapigay iyakar dad arum a pasen a panayaman da. Balet, sikayo ran totook, ag yo amta ray ganggan ko a nepeg yo ran onuren. 
8 Panoy pangibaga yo, ‘Makabat kami; walad sikamiy ganggan na Katawan?’ Nengneng yo, inoman na saray matilan iskriba iray ganggan. 
9 Abaingan iray makabat yon totoo; ag da amtay gawaen da tan apatitan ira. Impolisay da ray salitak; anton kakabatan so walad sikara natan? 
10 Kanyan iter kod arum a lalaki so kaasawaan da, tan saray kaalogan da iter ko met ed saray arum ya akankien. Balang sakey, abeba may atagey so kipapasen, mansasaol ed panaanap toy kuarta; anggan saray propita tan saray papari et sasaolen da ray totoo. 
11 Gagalgalawen day pananambal dad sugat na saray totook; kuanda, ‘Maung ya amiy kipapasen,’ anta andi. 
12 Totook, ambaing kayo kasi lapud ginagawa yo ra yan makapaingungot a bengatla? Andi! Anggapon balut so baing yo; ag anggan ombabalangay lupa yo! Kanyan natumba kayo a singa impakatumbay arum; no dusaen ta kayo, samput yo la. Siak, say Katawan, so nansalita. 


13 “Nilabay kon tiponen iray totook, a singa pantitipon na too na naani to; balet singa ra sengeg na ubas ya anggapoy bunga, singa ra sengeg na igos ya anggapoy bunga; amagaan iray anggan bolung da. Kanyan inabuloyan ko ray taga paway na bansa a manakup ed dalin da.” 


14 “Akin et wadya itayon manyodyorung ya ag onggalaw?” tepet na saray totooy Dios. “Onla itayo la, ta ombatik itayod saray siudad a pinaliberay padir, tan diman ti la ompatey. Say Katawan a Dios tayo sinintinsiaan to itayon ompatey; initdan to tayo na samal ya inomen, lapud nankasalanan itayod sikato. 
15 Nampilalek itayod kareenan, balet anggapoy naalagar tayo; nanalagar—tayoy panaon na pakatambal, balet takot lalaingen so sinmabi. 
16 Wala lad siudad na Dan iray kalaban tayo; narerengel tayo so ariba na saray kabayoy kalaban tayo. Manggiwgiw lay intiron bansa no manaringing iray kabayo ra. Sinmabi la ran manderal na dalin tayo tan amin a logan to, manderal na siudad tayo tan saray totoon manaayam.” 


17 “Mantalaran kayo!” kuay Katawan, “Ibakik ed sikayo ray oleg, nanditan oleg ya ag ira napaamo. Ketketen da kayo.” 

Say Ermen nen Jeremias lapud saray Totoo to 


18 Ag napaabig so kaermenan ko; 

walay sakit ko diad pusok. 


19 Dengel kayo! Diad intiron bansa 

narerengel koy pambabando na saray totook, 

“Anggapo lad Sion so Katawan? 

Andi lad man so ari na Sion?” 

Inmebat so Katawan ya ari ra, 

“Akin et impanpasnuk yo ak diad impangigalang yod saray talintaoy diriyos yo 

tan diad indakmomo yod saray kayaryan yon andi-kakanaan a diriyos na arum a bansa?” 


20 Inmeyag iray totoo, 

“Linmabas lay tiagew, asumpal lay panagani, balet ag kami ni nilaban.” 

   


21 Asugat so pusok 

lapud asugat iray totook. 

Maneermen ak; sigput a nakalan ak na biskeg na linawa. 


22 Anggapo ta lay tambal ed Galaad?* 

Anggapo ta lad may doktor? 

Akin et ag naabigan iray totood bansak?  

1 Bobun na danum la komun yay olok, 

tan sobul na lua iray matak, 

pian makapanakis ak ed agew tan labi 

lapud saray totood bansak ya apatey-patey. 


2 Wala komuy pasen a napanayaman kod kalawakan, 

pian niarawian ko ray totook. 

Aliwa ran matoor; 

olup iray traidor. 


3 Sipaparaan ira lawas a mantila; 

katilaan, aliwan katwaan, so manooley ed intiron bansa. 

   

Say Katawan kuanto, 

“Mansosoblayan a kaogsan so gagawaen na saray totook, 

tan ag da ak bibirbiren a Dios da.” 

   


4 Say balang sakey nepeg a manalwar ed anggan kaaro to, 

tan ag napampiaan na anggan siopa so agi to; 

ta managpalikdon singa si Jacob so balang agi, 

tan papaogesen na balang sakey iray kakaaro to. 

   


5-6 Papalikdoen na amin iray kakaaro ra, 

tan anggapoy mangibabagay katwaan; 

impasal dan mantila iray dila ra 

tan ag da tondaay mankasalanan. 

Mantotombukan lay inkaruksa a gagawaen da, 

tan say pampapalikdo ra. 

   

Ibabaga na Katawan a sikatoy ipopolisay na saray totoo to. 


7 Lapud saya say Katawan a Makapanyarin-amin kuanto, 

“Pasilingen kon singa mital iray totoo, 

tan suboken ko ra. 

Nanggagaway kaogsan iray totook— 

anto niy nagawaan kod sikara? 


8 Singa makapatey a pana iray dila ra; 

tila lawas so sasalitaen da. 

Maumaung so panagsalita na balang sakey ed kapara ton too, 

balet diad tuay tua sisiliban to. 


9 Ag ko ra dusaen lapud sarayan bengatla? 

Ag ak ombawi ed bansan singa onya? 

Siak, say Katawan, so nansalita.” 

   


10 Inkuanko, “Ermenan ko ray kapalandeyan 

tan akisan ko ray pastolan, 

lapud minmaga-maga ra; 

anggapo lay ondadalan ed sikara. 

Ag la narengel so tanul da ray ayayep; 

tinmitikyab tan naandi la ray manok tan saray ayayep ed katakelan.” 

   


11 Say Katawan kuanto, “Gawaen kon bunton na deral-deral so Jerusalem, 

sakey a pasen a panayaman da ray asod katakelan; 

magmaliw a kalawakan iray siudad na Juda, 

tan sakey a pasen ya ag panayaman na totoo.” 


12 Tinepet ko, “Katawan, akin et aderal-deral so dalin, tan minmagan singa kalawakan, kanyan anggapo lay ondadalan? Siopay makabat a makatalus ed saya? Siopay angipaliwawaan mod saya, pian nibaga to met ed saray arum a totoo?” 


13 Inmebat so Katawan, “Onyay agawa, lapud inkaindan na saray totook so bangat ya inter kod sikara. Ag da ak inonur odino sinumpal so imbagak ed sikara. 
14 Anawet so olo ra, kanyan inonur day labay dan dili. Inggalang da ray talintao nen Baal onung na imbangat na saray lalaki ra a gawaen da. 
15 Kanyan dengel kad ibagak a gawaen ko, siak a Makapanyarin-amin a Katawan, say Dios na Israel. Itdan ko ray totook na saray ampait a tanaman a kanen da. Itdan ko met iray makasamal a danum ya inomen da. 
16 Ikaykayat ko rad saray bansa a sikara tan saray lalaki ra et ag da ni nadngelan tan mangibaki ak na saray sondalo sumpad sikara, anggad sigput a naderal ko ra.” 

Kinmerew na Tulong iray Totood Jerusalem 


17 Say Katawan a Makapanyarin-amin kuanto, 

“Imano yo ray nagagawa! 

Tawag yo ray managermen, 

saray bibiin kumakanta no tolur.” 

   


18 Saray totoo inkuanda, 

“Pangganat yo ra, ta kantaan da kami na kantan para tolur, 

anggad onterter iray lua mi, 

tan nabasa-basa ray goyamgoyam mi lapud kakaakis.” 

   


19 Dengel moy panaakisan da ray totoo ed Sion: 

“Aderal-deral itayo! 

Sigput a naplag itayod kababaingan! 

Nepeg tin taynan so dalin tayo; 

aderal-deral tan atumtumba iray kaabungan tayo.” 

   


20 Inkuanko, 

“Dengel kayod Katawan, sikayon bibii, 

tan talineng yo ray salita to. 

Ibangat yon manermen iray anak yon bibii, 

ibangat yo met a mankanta na kantan para tolur iray kakaaro yo. 


21 Linmoob ed saray bintana tayo so patey 

tan nilooban to ray palasio tayo; 

pinagit tod saray dalan iray ogogaw 

tan saray lalakin tobun-balo diad saray tindaan. 


22 Ataytayak iray bangkay na saray totoo, 

singa ra nikaykayat a tai na ayayep ed kaalogan, 

singa ra ginapas tan intilak na saray umaani, 

tan anggapoy manipon na ilik. 

Sikato yay papaibaga na Katawan ed siak.” 

   


23 Say Katawan kuanto, 

“Ag nepeg ya ipasirayew na saray makabat a totoo so kakabatan da, 

odino saray mabiskeg a totoo so biskeg da, 

odino saray mayaman a totoo so kayamanan da. 


24 No walay labay toy mampasirayew, 

nepeg ya ipasirayew to ya amta to ak tan natalusan to ak, 

ta ag mangoman so panangarok, 

tan gagawaen ko so katonungan tan kaptekan ed intiron mundo. 

Sikara yay bengatlan panliketan ko. 

Siak, say Katawan, so nansalita.” 


25-26 Say Katawan kuanto, “Onsabiy panaon a dusaen ko ray totood Egipto, Juda, Edom, Ammon, Moab, tan amin a manaayam ed kalawakan a pinoputotan da ray buek da.* Asegat ira yan amin a totoo, balet ag da tinoor so siopaman ya ipapamorya na segat. Amin da ra yan totoo tan amin a totood Israel et ag da sinumpal so impisipanan kod sikara.”  

Say Pididios ed Talintaoy Diriyos tan say Tuan Panangigalang 


1 Totood Israel, dengel yoy ibabagad sikayo na Katawan. 
2 Kuanto, 

“Ag yo aaligen so kabibilay na saray totoo ed arum a bansa, 

tan ag kayo nagugunigon ed saray tanda a nanengneng yo ed tawen, 

anggaman a natatakot iray taga arum a bansa. 


3 Andi-kakanaan so rilihion da ra yan totoo. 

Abatang ed takel so sakey a kiew; 

tinatabtaban na kagawaan na marunong ya iskoltur, 


4 tan adikoraan na pilak tan balituk. 

Nipeket na saray pasak 

pian ag natumba. 


5 Saratan a talintaoy diriyos et singa ra totoon panagabul na saray manok ed katrigowan; 

tan ag ira makasalita; 

nakaukolan a sakbaten ira 

ta ag ira makaakar. 

Ag kayo natatakot ed sikara: 

ag da kayo nayarin pasakitan, 

tan anggapoy niiter dad sikayon kaabigan.” 

   


6  Katawan, anggapoy mipara ed sika: makapanyari ka, 

tan matalonggaring tan makapanyari so ngaran mo. 


7 Siopay ag mangigalang ed sika, sika ya ari na amin a bansa? 

Sika so manepeg a galangen. 

Diad saray amin a makabat ed saray bansa, 

tan diad amin da ray arari ed bansa, 

anggapoy mipara ed sika. 


8 Andi-kalakal tan makulang-kulang ira yan amin a totoo. 

Antoy naaral da ed saray kiew a talintaoy diriyos?* 


9 Apalkapan na pilak a nanlapud Espanya iray talintaoy diriyos da; 

apalkapan met na balituk a nanlapud Ufaz, 

tan ginagawa ra na saray marunong a platiro; 

akawesan ira na asul tan ambalbalangan abel, 

ginawa ra na saray marunong a managabel. 


10 Balet sika, Katawan, so tua a Dios, 

sika so mabilay a Dios, 

tan say andi-anggaan ya ari. 

No mampasnuk ka onggiwgiw so sankamundoan; 

ag natepelan na saray bansa so pasnuk mo. 

   


11 (Sikayo ran totoo nepeg yon ibagad sikara a saray diriyos ya ag da ginawa so tawen tan dalin, et naderal ira. Naandi ra ed anggan iner a pasen diad tapew na dalin.) 

Imno a Pangigalang ed Dios 


12 Pinalsa na Katawan so dalin diad panamegley pakayari to; 

diad panamegley na kakabatan to pinalsa na Dios so mundo 

tan impanat toy katawenan. 


13 Diad ganggan to inmungol so danum ed tagey na tawen;† 

aawiten to ray lorem a nanlapud saray sokung na mundo. 

Pakikirmaten to no onooran, 

tan pasisiplugen toy dagem a manlalapud panagsinupan ton kuarto. 


14 Diad pakanengneng ed saraya, 

nabirbir na amin a totoo a makulang-kulang tan anggapoy pakatalus da; 

balang platiro naeekalay ilalo ed saray talintao to, 

ta tila-tilan diriyos iray gagawaen da; anggapoy bilay da. 


15 Andi-kakanaan ira, tan kanepegan day balawen; 

naderal ira no onsabin maneral ed sikara so Katawan. 


16 Aliwan singa sikara so Dios nen Jacob; 

sikatoy nanggawa ed amin a bengatla, 

tan pinili ton dilin totoo to so Israel. 

Yahweh a Makapanyarin-amin so ngaran to. 

Say Onsabin Kibantak na saray Israelita ed Arum a Bansa 


17 Totood Jerusalem, lolooban da kayon dakepen. Ala yo ray kayaryan yo. 
18 Say Katawan pataynanen to kayo lad sayan dalin; pasegsegangen to kayo ya anggad anggapoy natilak ed sikayo. Say Katawan so nansalita. 


19 Inmeyag iray totood Jerusalem, 

“Mapalaloy inkasugat mi! 

ag onabig iray sugat mi. 

Abaloan mi no nayarian mi yan itepel! 


20 Aderal-deral iray tulda mi; 

apolpoltut iray lobir ya impangitaker ed sikara. 

Tinaynan kami na saray anak mi; 

naandi la ran amin ed arap mi. 

Anggapoy atilak a mangipaalagey lamet ed saray tulda mi; 

anggapoy mangipeket na saray kurtina ra.” 


21 Inmebat ak, “Anggapoy kalakal iray pangulo mi; 

ag ira papaiwanwan ed Katawan. 

Sikato yay makasengeg no akin et aliwa ran maaligwas, 

tan nikaykayat iray totoo tayo. 


22 Dengel kayo! Sinmabi lay balita! 

Walay baleg a gewgew ed sakey a bansa ya anggad baybay; 

saray sondalo to pagmaliwen dan kabueran iray siudad na Juda, 

say pasen a panaayaman na saray asod katakelan.” 

   


23  Katawan, amtak ya anggapoy siopaman a toon walad lima toy pansumpalan to; 

anggapoy toon nabembenan toy dilin bilay to. 


24 Petek mo kami pa ran totoom, O Katawan; 

balet ag mo lalabasen. 

Ag mo kami pa pepeteken no mamapasnuk ka, 

ompan samput mi la. 


25 Idapom pa so pasnuk mo ed saray totoon ag mangigagalang ed sika, 

tan diad saray totoon mangipopolisay ed sika. 

Pinapatey da ray totoom; 

sigput da kamin dinederal, 

tan dinederal day bansa mi.  

Si Jeremias tan say Sipanan 


1 Inkuan na Katawan ed siak, 
2 “Dengel mo ra yan ibabaga na sayan sipanan. Ibagam ed saray totood Juda tan saray taga Jerusalem, 
3 a siak, say Katawan a Dios na Israel, et insambak so balang sakey ya ag ontotoluk ed saray ibabaga na sayan sipanan. 
4 Sayan sipanan et ginawak ed saray lalaki ra nen impaway ko rad Egipto, say dalin a singa palbaan na balatyang ed sikara. Imbagak ed sikara ya onuren da ak tan sumpalen da ray ingganggan kod sikara. Imbagak ed sikara a no ontoluk ira magmaliw iran totook tan siak so Dios da. 
5 Diad ontan sumpalen koy insipan kod saray lalaki ra, ya iter kod sikara so mayaman tan mataban dalin a kayaryan da la natan.” 

Inkuanko, “Ontan pa komun, Katawan.” 


6 Insan inkuan na Katawan ed siak, “Lakad saray siudad na Juda tan diad saray dalan na Jerusalem. Ibawag mod man iray salitak, tan ibagam ed saray totood man ya ondengel irad ibabagay sipanan tan onuren da. 
7 Nen impaway ko ed Egipto iray lalaki ra, masimoon ko ran pinasakbayan ya onuren da ak. Insan ko intutuloy a pinapasakbayan iray totoo ya anggad natan. 
8 Balet ag ira dinmengel o inmonur. Ingen, balang sakey nansiansian anawet so puso to tan maoges. Ingganggan ko ran ontoluk ed sipanan, balet ag da labay so ontoluk. Kanyan inter kod sikaray amin a dusan nibagad saman a sipanan.” 


9 Insan inkuan ni na Katawan ed siak, “Onlalaban ed siak iray totood Juda tan saray taga Jerusalem. 
10 Pinawil da ray kasalanan na saray lalaki ran ag tinmoluk ed saray ingganggan kod sikara; angigalang irad saray arum a diriyos. Dineral na saray totood Israel tan Juda so impisipanan kod saray lalaki ra. 
11 Lapud saya, siak, say Katawan, papasakbayan ko ra a deralen ko ra tan ag ira makabatik. Tan no sikaray onkerew na tulong ed siak, ag ko ra dengelen. 
12 Diad satan saray totood Juda tan saray taga Jerusalem onla rad saray diriyos dan pangibabagatan da, tan onkerew iray tulong. Balet ag ira nilaban na saratan a diriyos no onsabi yan deral. 
13 Say karakel na diriyos na saray totood Juda et singa karakel na saray siudad da; tan saray karakel na saray ginagawan altar a panangisaklangan na makapaingungot iran bagat ed kinen Baal na saray taga Jerusalem et singa karakel na saray dalan ed siudad. 
14 Jeremias, ag ka mampipikasid siak odino ipikasim ed siak ira yan totoo. No nagunigon ira, et onkerew irad siak na tulong, ag ko ra dengelen.” 


15 Say Katawan kuanto, “Manggagaway kaogsan iray totoon inararok. Anto sirin so kanepegan dan niwala rad Timplo? Abaloan dan napaer day deral ya onsabid sikara diad panggagawa ra na saray sipan* tan diad pangibabagat dad saray ayayep? Makapanliket ira sirin? 
16 Tinawag ko ran aminsan na mabolubolung a kiew na oliba tan amayamay so balibalin bunga to; balet natan, poolan ko ray bolung to diad iterak na singa madalagorug a karul tan lupak-lupaken ko ray sanga to. 


17 “Siak, say Katawan a Makapanyarin-amin, intanem koy Israel tan Juda; balet natan ibabawag kod sikaray dusan panderal ed sikara. Dineral day sikaran dili, lapud nanggawa ray kaogsan; impanpasnuk da ak lapud impanbabagat dad kinen Baal.” 

Nankokomplutan dan Pateyen si Jeremias 


18 Impaamtad siak na Katawan so pankokomplut na saray kalaban ko. 
19 Singa ak mauyuyamon kordiro a tetengtengen ed panagpateyan, tan ag ko amtad saman a mamplaplano ray maoges a bengatla. Inkukuanda, “Ibatang tayoy kiew legan a mabona-bona ni;† pateyen tayo pian anggapo lay makanunot ed sikato.” 


20 Insan nampikasi ak, “Katawan a Makapanyarin-amin, sakey kan matonung a huis; susuboken moy kanunotan tan say liknaan da ray totoo. Iyabuloy mo pan nanengneng ta kan ombawid sarayan totoo, lapud sikay angimatalkan kod kipapasen ko.” 


21 Labay na saray totood Anatot a pateyen da ak, kanyan imbaga rad siak a pateyen da ak no ituloy koy pampulong kod ngaran na Katawan. 
22 Kanyan inkuan na Katawan a Makapanyarin-amin, “Dusaen ko ra! Napatey ed bakal iray lalakin tobun-balo ra; ompatey ed eras iray anak da. 
23 Anggapod sikaray nakeraan no onsabiy panaon ya inggetar kon panusak ed saray totood Anatot.”  

Sinalongat nen Jeremias so Katawan 


1 “Katawan, no manriklamo ak ed sika, 

napaneknekan mon matonung ka. 

Anggaman ontan tepetan ta ka na nipaakar ed katonungan. 

Akin et maaligwas so panagbilay da ray totoon maoges? 

Akin et mapalabo ray managpalikdon totoo? 


2 Itatanem mo ra, tan manlalamut ira; 

ontutubo ra tan mambubunga ra. 

Maung lawas so sasalitaen da nipaakar ed sika, 

balet say katwaan to arawi kad puso ra. 


3 Balet, Katawan, kabat mo ak; 

nanenengneng moy gagawaen ko, 

tan say ontan lan panangarok ed sika. 

Igayugoy mo pan singa karniron papateyen ira yan totoo; 

bantayan mo pa ra ya anggad panaon a sikara lay patasen. 


4 Kapigay itonda na sayan inkamagaay dalin mi, 

tan say inkalenes na karikaan ed kaalogan? 

Ompapatey iray ayayep tan saray manok, 

lapud kaogsan na saray totoon manaayam ed sayan dalin, 

ya ibabaga ra, ‘Ag nanenengneng na Dios so gagawaen mi.’ ”* 

   


5 Inkuan na Katawan, 

“Jeremias, no nakesawan kad pilumbam ed saray totoo, 

panoy pilumbam ed saray kabayo? 

No diad pasen ya arawiy kaatapan et natumba ka, 

panoy pakapanayam mod makdel 

a takel ed gilig na Ilog na Jordan? 


6 Anggan saray agagim a lalaki, saray kabyangay boleg mo et nantraidoran da ka; 

manggagampi rad idogpa rad sika. 

Ag mo ra panmamatalkan, anggaman a maabig so panagsalita rad sika.” 

   

Say Ermen na Katawan lapud saray Totoo to 


7 Say Katawan kuanto, 

“Inkaindan koy Israel; 

impolisay koy pinilik a bansa. 

Saray totoon inarok 

impalimak irad pakayari na saray kalaban da. 


8 Saray totoon pinilik sinumpa da ak; 

singa ra lion ed katakelan 

nangwam irad siak, 

kanyan kabosul ko ra. 


9 Saray pinilik a totoo et singa ra sakey a manok 

a niliktub tan sinibar na saray baga. 

Padago yo ray ayayep ed katakelan, 

ta pampera yo ran mangan! 


10 Saray amayamay a manoley a taga arum a bansa et dineral da so kaubasan ko; 

ginagatinan da ray kaalogan ko; 

ginawa ran kabueran so marakerakep a dalin ko. 


11 Ginawa ran andi-kakanaan so dalin ko; 

nagmaliw a begtebegtew ed imaton ko. 

Nagmaliw a kabueran so intiron bansak, 

tan anggapo lay malabay ed sayan dalin ko. 


12 Manlapud biek na amin a niatagey 

a kabueran dinmadagon manderal iray totoo. 

Angibaki ak na bakal a manderal ed intiron bansa; 

anggapoy makapambilay ed kareenan. 


13 Nantanem na trigo iray totook, 

balet kasabitan so naani ra; 

pinasyay impankimey da, balet anggapoy agunggona ra. 

Lapud mapalalon pasnuk ko 

ag nambunga ray tantanaman da.” 

Say Sipan na Katawan ed saray Kaabay na Israel 


14 Say Katawan kuanto, “Walay ibagak nipaakar ed saray bansan maoges a kaabay na Israel. Sikaray nanderal ed dalin ya inter kod saray totook ya Israel. Pataynanen kon singa abagut a tanaman ira yan totoon maoges ed saray bansa ra, tan ekalen koy Juda ed pakaoley da. 
15 Balet kayarik iran pataynanen, kasian ko ra; ipawil koy balang too ed dilin baley to tan diad dilin bansa to. 
16 No diad intiron puso ra et onalig irad kabibilay na saray totook tan mansamba ra, ‘Onung a mabilay so Katawan’—a singa impanbangat dad saray totook a nansamba rad Baal—magmaliw iran kabyangan na saray totook tan onaligwas ira. 
17 Balet no walay bansan ag ontoluk, sigput kon baguten tan deralen. Siak, say Katawan, so nansalita.”  

Say Linen a Pantalon a Potut 


1 Imbagad siak na Katawan a manaliw ak na linen a pantalon a potut, insan ko isolung; balet binilin to ak ya ag ko iiyan ed danum. 
2 Kanyan angaliw ak, insan ko insolung. 
3 Insan akisalita lamet so Katawan ed siak. Inkuanto, 
4 “Lakad Ilog na Eufrates ta iyamut mod abut diad saray baton-dampay imay potut a pantalon.” 
5 Kanyan linma ak, ta inyamut ko ra ed abay na Eufrates. 


6 Kalabas na amayamay ya agew imbagad siak na Katawan ya onla ak lamet ed Eufrates, ta alaen ko may pantalon ya impaiyamut tod siak diman. 
7 Kanyan linma ak lamet ed Eufrates, et nen nalmok imay pasen ya angyamutan kod samay pantalon, anengneng kon aderal tan anggapo lay kana to. 


8 Insan akisalita lamet so Katawan ed siak. Inkuanto, 
9 “Onyay paneral kod panagpaatagey na Juda tan say ontan lan panagpaatagey na Jerusalem. 
10 Sarayan totoon maoges et ag ira inmonur ed siak, tan lawas anawet so puso ra tan maoges ira tan inggalang tan nanlingkur irad arum a diriyos. Kanyan sirin, magmaliw iran singa sayan potut a pantalon ya anggapo lay kana to. 
11 Kanyan no panoy kaelet ed awak yan potut a pantalon, ontan met so kaelet a labay kon nepeg ya ipeket ed siak na amin a totood Israel tan Juda. Onyay ginawak pian magmaliw iran totook, tan mangiter iray dayew tan galang ed ngaran ko; balet ag da ak inonur.” 

Say Garapon a Pananginay Alak 


12 Inkuay Katawan a Dios ed siak, “Jeremias, ibagam ed saray totood Israel a balang garapon et nepeg a napano na alak. Ibaga rad sika ya amta ra a balang garapon et nepeg a napano na alak. 
13 Insan ibagam ed sikara a siak, say Katawan, pansawaen ko na alak iray totood sayan dalin anggad nabuek ira: saray ari a kabyangan iray boleg nen David, saray papari, saray propita, tan amin a totood Jerusalem. 
14 Insan ko ra panbabasigan a singa saray garapon, matakken may malangwer. Ag nabaat na abagey, panangaro, odino panangasi so pamatey kod sikara.” 

Say Pasakbay nen Jeremias Sumpad Panagpaatagey 


15 Totood Israel, nansalita so Katawan! 

Mampaabeba kayo tan dengel kayod sikato. 


16 Pagalangan yoy Katawan a Dios yo, 

kasakbayan a mangyakar na kabilongetan, 

tan natumtumba kayod kapalandeyan; 

kasakbayan a pagmaliwen ton ambilbilonget so iilaloan yon liwawa. 


17 No ag kayo ondengel, 

maamut a manakis ak lapud panagpaatagey yo. 

Manakis ak na ampaipait, tan onagos so luak 

lapud nalan adakep iray totoo na Katawan. 


18 Inkuan na Katawan ed siak, “Ibagam ed ari tan say ina to ya onakseb iran manlapud trono ra, lapud naplag manlapud olo ra iray marakerakep a korona ra. 
19 Nilakob na saray sondalo iray baley ed abalaten na Juda; anggapo so toon makadalan ed saray baley. Nala ya amin iray totood Juda tan nibantak ira ed arum a bansa.” 


20 Jerusalem, nengneng mo! Onsasabin manlapud baybay iray kalaban mo! Kawalaan da ray totoon nipiad sikan asikasoen mo, saray totoom ya ikikinon mo? 
21 Antoy ibagam no saray totoon abaloan mon kakaarom et dakepen tan oleyan da ka? Manirap kan singa biin manaanak. 
22 No tepeten mo no akin et agawad sika ya, no akin et apilat-pilat so kawes mo tan sikay apasoot, say makasengeg et lapud mapalalo so kasalanan mo. 
23 Nasalatan ta na toon andeket so kolor na baog to, odino naekal ta na liopardo so batek na bago to? No nayarian da, naaralan yo, sikayon totood Jerusalem, so manggaway kaptekan, sikayon pasal yoy manggaway kaogsan. 
24 Say Katawan ikaykayat to kayon singa taep ya itiktikyab na dagem a manlalapud kabueran. 
25 Inkuan na Katawan a sikato yay magmaliw a kapalaran yo; sikato yay ginetma ton gawaen ed sikayo, lapud nilingwanan yo tan nanmatalek kayod saray tila-tilan diriyos. 
26 Say Katawan a dili so mamingbingkas na kawes yo, tan iparontal to kayod kababaingan. 
27 Anengneng kayo na Katawan ed panggagawa na saray bengatlan kabosul to. Anengneng to kayon tinmotombuk ed saray paganon diriyos diad saray kapokdulan tan saray kaalogan, singa kayo lakin mantitiyam na asawa na kaabay to, odino singa kayo kabayon kalakyan a mangoosil na kabatyan. Totood Jerusalem, pakaskasiy kipapasen yo! Kapigan kasiy pagmaliw yon malinis?  

Say Abaybayag a Tiagew 


1 Say Katawan kuantod siak nipaakar ed abaybayag a tiagew, 


2 “Say Juda et walad kaermenan, 

ompapatey iray siudad to, 

mandokdokul ed dalin iray totoo to lapud kaermenan, 

tan onkekerew na tulong so Jerusalem. 


3 Saray mayaman a totoo ibabaki da ray aripen da, ta mangala ray danum; 

oonla rad saray bobun, 

balet ag ira makakalmoy danum; 

ompapawil ira ya anggapoy karga iray pananginan da. 

Sasakbungan da ray olo ra, 

lapud kababaingan tan ag da amtay gawaen da. 


4 Nanaekalan na biskeg na linawa iray dumaralus, 

lapud anggapoy oran 

tan amaga-magay dalin; 

iyaamut day kalupaan da. 


5 Diad alog tataynan na inan ulsa iray anak ton kapangyanak, 

lapud anggapoy dika. 


6 Manalalagey ed tapew na saray pokdul iray asnod katakelan, 

tan apus-apusan iran singa saray asod katakelan; 

kurarap la ra lapud anggapoy nakan da. 


7 Ontatawag ed siak iray totook, 

‘Anggaman ya aakusaen kami na saray kasalanan mi, 

tulongan mo kami pa, Katawan, onung na insipan mo. 

Amimpiga kamin inmarawid sika; 

nankasalanan kamid sika. 


8 Sika labat so ilalo na Israel, 

sika so mangilalaban ed sikami ed kaderalan. 

Akin et singa ka sangkaili ed dalin mi, 

singa biahiron sanlabi labat so pipundo to? 


9 Akin et singa ka toon abiglaan, 

singa sakey a sondalon ag makatulong? 

Andi-duaruwan wala kad sikami, Katawan! 

Sikami ray totoom; 

ag mo kami pa ikakaindan.’ ” 


10 Say Katawan kuanto nipaakar ed sarayan totoo, “Inaro ra so ontaynan ed siak tan ag da pokpokan so sikaran dili. Kanyan sirin, ag ak manliket ed sikara. Nunoten ko ray maoges a ginagawa ra tan dusaen ko ra lapud saray kasalanan da.” 


11 Inkuan na Katawan ed siak, “Ag mo kekerewen a tulongan ko ra yan totoo. 
12 Anggan manayuno ra ag ko dengelen so ikekerew day tulong; ag ak manliket ed sikara anggaman a mangisaklang irad siak na saray bagat a popoolan tan saray bagat a trigo. Ingen, pateyen ko ra diad panamegley na bakal, eras tan salot.” 


13 Insan inkuanko, “Katawan a Dios, amtam ya ibabaga da ray propita ed saray totoo ya anggapoy ondalan a bakal odino eras, ta kuandan insipan mo a manari labat so kareenan ed dalin tayo.” 


14 Balet inmebat so Katawan, “Saray propita mantitila ra ed ngaran ko; ag ko ra imbaki, odino ingganggan, odino akisalitaan. Ag nanlapud siak iray pasingayew a sasalitaen da; andi-kakanaan iray pasakbay a ninudnunot da. 
15 Siak, say Katawan, ibabagak ed sika so gawaen kod sarayan propita ya ag ko ra imbaki, balet mansasalita ra ed ngaran ko tan ibabaga ran anggapoy ondalan a bakal tan eras ed sayan dalin. Pateyen ko ra ed panamegley na bakal tan eras. 
16 Saray totoon angibagaan dad sarayan bengatla et napatey met ira ed panamegley na bakal tan eras. Nibantak ed saray dalan na Jerusalem iray bangkay da, tan anggapoy toon mangipompon ed sikara. Nagawa ya ed sikaran amin—pati saray kaasawaan da, saray lalakin anak da, tan saray bibiin anak da. Pambayaren ko rad saray kaogsan da.” 


17 Ingganggan ak na Katawan ya ibagak ed sikaray nipaakar ed kaermenan ko. Ikuanko, 

“Onagos komun ed agew tan labi so luak, 

ag ak komun ontondan onakis, 

lapud mapalaloy inkasugat na saray totook, 

tan ontan lay inkasakitan da. 


18 No ompaway ak ed saray kaalogan, 

nanengneng ko ray bangkay na saray totoon inaatey ed bakal; 

no onla ak ed saray baley, 

nanengneng ko ray totoon ompapatey ed eras. 

Itutuloy na saray propita tan saray papari so kimey da, 

balet ag da amta so gagawaen da.”* 

Akikasid Katawan iray Totood Juda 


19  Katawan, sigput so impangipolisay mod saray totood Juda? 

Kabosul mo ray totood Sion? 

Akin et mapalaloy impanugat mod sikami, 

kanyan ag kami la naabigan? 

Nampilalekan min nagamuray kareenan, balet anggapoy maabig a sinmabi; 

inilaloan min onabig kami, balet makapasinagem lalaingey sinmabi. 


20  Katawan, nankasalanan kamid sika; 

ipatwa mi ray kasalanan mi 

tan saray kasalanan da ray lalaki mi. 


21 Nunot mo pa ray sipan mo, tan ag mo kami pa babalawaen; 

ag mo pa ipepelag ed kababaingan so Jerusalem 

say pasen a kawalaay mapagalang a tronom. 

Sumpal mo pa may impisipanan mod sikami, 

tan ag mo pa dederalen. 


22 Anggapod saray diriyos na saray bansa so makapaoran; 

anggan say tawen ag to makapangipelag na mayamaya. 

Sikay paniilaloan mi, Katawan a Dios mi, 

ta sikay manggagawa na sarayan bengatla.”  

Say Segsegang ya Onsabid saray Totood Juda 


1 Insan inkuan na Katawan ed siak, “Anggan manalagey ira di Moises tan Samuel diad arap ko a mikasi ed siak, ag ko kasian ira yan totoo. Paekal mo ra tan pataynan mo rad pakanengneng ko. 
2 No tepeten dad sika no iner so laen da, ibagam ed sikara a nibagak la: 

Saray arum ompatey irad salot— 

diman so laen da! 

Saray arum ompatey irad bakal— 

diman so laen da! 

Saray arum ompatey irad eras— 

diman so laen da! 

Saray arum nadakep ira— 

diman so laen da! 


3 Siak, say Katawan, ginetmak lan apatiran makapasinagem a segsegang so ondalan ed sikara: napatey ira; bingbingkasen na saray aso iray bangkay da; kanen na saray manok iray bangkay da, tan buagen na saray ayayep ed katakelan iray nakeraan. 
4 Pagmaliwen kon pakataktakotan ira na saray amin a katoowan ed intiron mundo, lapud samay ginagawad Jerusalem nen Manases a lakin anak nen Ezekias sanen sikatoy ari na Juda.” 


5 Say Katawan kuanto, 

“Siopay mangasid sikayo, totood Jerusalem, 

tan siopay manermen ed sikayo? 

Siopay mambayag ya onsamar a 

manepet no antoy kipapasen yo? 


6 Impolisay yo ak, sikayon totoo; 

imbeneg yo ak. 

Kanyan inyonat ko ray limak, tan kinabil ta kayo, 

lapud naoputan ak lay anos ed sikayo.* 


7 Diad kapag baley ed bansa, 

imbantak ta kayod tagey a singa taep. 

Dineral ta kayo, totook, 

pinapatey ko ray anak yo 

lapud ag yo tinondaan so maoges a kabibilay yo. 


8 Ginawak a dakel nen saray buer ed gilig na dayat 

iray bibiin balo a kadalaan yo. 

Pinatey ko ray anak yo nen kabisbiskegan da; 

impanliknak na kairapan iray kainaan da. 

Bengatbengat ko ran pinaermen tan pinatakot. 


9 Nalmay so inan naandi so pitoran anak to, 

abot-aboten toy linawa to. 

Nagmaliw a kabilongetan so liwawan walad sikato; 

napnoy kababaingan tan kinmapoy so liknaan to. 

Papatey kod saray kalaban yo 

iray akeraan nid sikayon mabilay. 

Siak, say Katawan, so nansalita.” 

Nanriklamod Katawan si Jeremias 


10 Pangaskasiyay kipapasen ko! Akin et impaway ak ni na inak ed sayan mundo? Akin et nianak ak a mikolkol tan misangsangan ed balang sakey diad bansa? Ag ak mampapabayes na kuarta odino ombabayes ed siopaman; balet isasamba ak na balang sakey. 
11  Katawan, ontua komun ya amin iray samba ra no ag ta ka nanlingkuran a maung, no ag ko ra impikasid sika nen walay gunigon tan segsegang da. 
12 (Anggapoy siopaman a makapoter ed balatyang, nagkalalod balatyang a nanlapud baybay tan walay lauk ton gansa.) 


13 Inkuan na Katawan ed siak, “Mangibaki ak na saray kalaban a mangibatik ed saray kayamanan tan pinablin kayaryan na saray totook, pian nadusak ira lapud saray ginagawa ran kasalanan ed intiron dalin. 
14 Gawaen ko ran aripen na saray kalaban da diad dalin ya ag da kabat, lapud singa apoy so pasnuk ko tan ondalang ya anggad angga.” 


15 Insan inkuanko, “Katawan, natatalusan mo. Nunot mo ak pa tan tulongan mo ak. Sika pa lay ombales ed saray mamapairap ed siak. Ag mo la ra aanosan, pian ag da ak napatey. Nunot mo a sikay makasengeg na panaakok na kababaingan. 
16 Nansalita kad siak et dinengel koy amin ya imbagam. Kayaryan mo ak, Katawan a Dios a Makapanyarin-amin, kanyan saray salitam pinano ray pusok na gayaga tan liket. 
17 Ag ko inarap so akiliket-liket tan akielek-elekan ed saray totoo. Lapud impangonur kod saray ganggan mo, nambukbukor ak tan napno ak na pasnuk. 
18 Akin et ag mansamput so paniirap ko? Akin et ag onabig iray sugat ko? Getmam ta ya ekalan ak na biskeg na linawa a singa kolus a nanaekatan no tiagew?” 


19 Say Katawan inmebat, “No ompawil ka, awaten ta ka, tan magmaliw kan aripen ko lamet. No mansalita kay makana-kana, aliwan say andi-kakanaan, magmaliw kan propitak lamet. Ompawil ed sika iray totoo, tan ag nakaukolan ya onla kad sikara. 
20 Diad sarayan totoo pagmaliwen ta kan singa puron gansan padir. Labanan da ka, balet ag da ka natalo. Wala ak a mangyagel ed sika tan mangyarawid sikad kaatapan. 
21 Iyagel ta kad pakayari na saray maoges tan maruksan totoo. Siak, say Katawan, so nansalita.”  

16

Saray Ganggan na Katawan ed kinen Jeremias 


1 Akisalita lamet ed siak so Katawan tan inkuanto, 
2 “Ag ka mangaasawa odino maniilalak ed sayan pasen. 
3 Ibagak ed sika no antoy nagawa ed saray anak a nianak dia tan saray atateng da. 
4 Ompatey irad ambelat a sakit. Anggapoy manermen ed ipatey da, tan ag ira nipompon. Magmaliw a singa taiy ayep ya abunton ed dalin iray bangkay da. Napatey irad bakal, odino ompatey irad eras, tan buagen na saray manok tan saray ayayep ed katakelan iray bangkay da. 


5 “Ag ka onloloob ed abung a walay maneermen. Ag mo paneermenan so siopaman. Ag ko la bindisionan na kareenan iray totook, odino aroen tan kasian. 
6 Ompatey ed sayan dalin iray mamayaman tan saray mairap-bilay, balet anggapoy manermen odino mangipompon ed sikara. Anggapoy manggerger na laman odino mangiskis na olo to a pangipanengneng toy paneermen to. 
7 Anggapoy mirongon mangan odino oninom ed siopaman pian ligliwaen tod impatey na inaro tod bilay. Anggapoy mangipanengneng na abagey tod siopaman anggan diad toon naandi so ina o ama to. 


8 “Ag ka onloloob ed abung a kawalaay totoon manliliket. Ag ka mirorongod sikaran mangan odino oninom. 
9 Dengel kad siak a Katawan a Makapanyarin-amin, say Dios na Israel, ed nepeg kon ibaga. Patondaen ko ray tanul na likeliket tan gayaga, tan say sayaksak na saray nubio tan saray nubia ed sayan pasen. Saray totoo dia mambilay ira ya anggad pakanengneng dan nagawa ya. 


10 “No ibagam ed saray totoo ira yan bengatla, tepeten dad sika no akin et ginetmak lan dusaen ira a mapalalo. Tepeten da no antoy kaogsan da tan no antoy kasalanan da ed Katawan a Dios da. 
11 Insan mo ibagad sikara a say Katawan inkuanto, ‘Saray lalaki yo inkaindan da ak tan nanlingkur tan angigalang irad arum a diriyos. Inkaindan da ak tan ag da inonur iray bangat ko. 
12 Balet mapalalo nin maoges so ginawa yo nen saray lalaki yo. Amin yo et anawet so puso yo tan maoges kayo, tan ag kayo ontoluk ed siak. 
13 Kanyan ibantak ta kayod dalin ya ag yon balut kabat tan saray lalaki yo. Diad agew tan labi, diman kayo manlingkur ed saray arum a diriyos, tan ag ta kayo kasian.’ ” 

Say Impawil Manlapud saray Bansan Inkibantakan 


14 Say Katawan kuanto, “Onsabiy panaon ya anggapoy toon mansamba ed siak a mabilay a Dios ya angipaway ed dalin na Egipto ed saray totood Israel. 
15 Ingen mansamba rad siak a mabilay a Dios ya angipaway ed saray totood Israel manlapud dalin ed baybay tan manlapud amin a bansan angikaykayatan kod sikara. Ipawil ko rad dilin bansa ra, say dalin ya inter kod saray lalaki ra. Siak, say Katawan, so nansalita.” 

Say Onsabin Dusa 


16 Say Katawan kuanto, “Mangibaki ak na saray amayamay a sumisigay a mangerel ed sarayan totoo. Insan mangibaki ak na saray amayamay ya umaanup a manganup ed sikara diad palandey tan pokdul, tan anggan diad saray abut ed saray ankakabaleg a bato. 
17 Nanenengneng koy amin a gagawaen da. Anggapoy antokaman ya akaamut ed siak; ag makapaliis ed pakanengneng ko iray kasalanan da. 
18 Mamidway belat so dusan iter kod sikara, lapud kasalanan tan kaogsan da; dinotakan day dalin ko na saray talintaon anggapoy bilay a singa bangkay, tan pinano ra na saray tila-tilan diriyos.” 

Say Pikakasi nen Jeremias 


19  Katawan, sika so mangyaagel ed siak, tan mangiiter na biskeg ko; tutulongan mo ak no panaon na gunigon. Onlad sika ray bansan nanlapud nandoroman sokung na mundo tan ikuanda, “Tila-tilan diriyos labat so walad saray lalaki mi; anggapo lay arum no ag ta saray andi-kakanaan a talintaoy diriyos. 
20 Makagawa kasi na saray dili ton diriyos so sakey a too? Andi! Say nagawa to aliwa ran peteg a diriyos.” 


21 “Kanyan sirin,” kuay Katawan, “maminsan tan duga la, ipaamtak ed sikara so pakayarik tan say biskeg ko; naamtaan da a siak so Katawan.”  

Say Kasalanan tan Dusa na Juda 


1 Say Katawan kuanto, “Totood Juda, insulat na balatyang a lapis so kasalanan yo; intatak na maotuk a diamanti ed kapusoan yo, tan nikorti ed saray sokung na saray altar yo. 
2 Saray totoom et mangigagalang ira diad saray altar tan saray tanda a nipaalagey para si diosan Ashera diad abay na masalumpapak a kiew, diad toktok na saray pokdul, 
3 tan diad toktok na saray palandey ed maawang a dalin. Pasamsam kod saray kalaban yo iray kayamanan tan saray mabmablin kayaryan yo lapud amin a kasalanan a ginagawa yo* ed intiron mundo. 
4 Napasoot kayon mangikban na dalin ya inter kod sikayo. Pagmaliwen ta kayon aripen na saray kalaban yo diad dalin ya ag yo kabat, lapud say pasnuk ko et singa apoy, tan ondalang ya anggad angga.” 

Saray Nandoroman Balikas 


5 Say Katawan kuanto, 

“Dusaen koy toon onarawid siak, 

tan manmatalek ed too, 

tan diad biskeg na saray ompatey a totoo. 


6 Sikatoy singa abeban kiew ed kabueran— 

ya ontutubod andi-kakanaan amagan dalin, 

diad maasin a dalin ya anggapoy tanaman a mabilay; 

anggapoy antokaman a maabig a nagawad sikato. 

   


7 “Balet bindisionan koy toon manmatalek 

tan manisiad siak. 


8 Sikatoy singa kiew a nitanem ed abay na kolus 

tan ipapasabi tod danum iray lamut to. 

Ag antakot no onsabiy tiagew, 

ta mansiansian birdi ray bolung to; 

anggapoy pagpaga to no ag onoran; 

ag ontonda a mambunga. 

   


9 “Siopay makatalus ed puso na too? 

Anggapoy ontalona ed panamalikdo to; 

ag onabig so sakit to. 


10 Siak, say Katawan, sokayan ko ray kanunotan 

tan suboken ko ray puso da ray totoo. 

Tumangan ko so balang too onung na panagbilay to, 

onung na gagawaen to.” 

   


11 Say toon masaol ed kuarta 

singa manok a poposnakan to ray ag to iniknol. 

Diad kabisbiskegan to nabalang toy kayamanan to, 

tan diad kaonuran sikatoy sakey a makulang-kulang. 

   


12 Singa mapagalang a trono so Timplo tayo; 

nanlapud gapo manalalagey ed toktok na sakey a palandey. 

   


13  Katawan, sika so ilalo na Israel; 

nabaingan ya amin iray mangikaindan ed sika. 

Naandipat iran singa saray ngaran a nisulat ed dabuk,† 

lapud inkaindan da ka, say Katawan, 

say sobul na ambetebetel a danum. 

Kinmerew na Tulong si Jeremias ed Katawan 


14  Katawan, tambal mo ak pa, et sigput ak ya onabig; iyagel mo ak, et sigput ak a nilaban. Sika so idadayew ko! 


15 Saray totoo kuandad siak, “Iner so kawalaan na saray taktakot na Katawan sumpad sikami? Pagawam la ra natan ed sikato!” 


16 Balet, Katawan, ag ta kan balut tinanggoyur a mangyakar na deral ed sikara;‡ ag ko anggan nampilalekan ya onsabiy panaon na gunigon ed sikara. Katawan, kabat mo ya; amtam no antoy imbagak. 
17 Ag mo ak pa tataktakoten; no onsabiy gunigon, sikay salimbengan ko. 
18 Ipelag mo pad kababaingan iray mamapairap ed siak, balet ipaliis mo ak pa, Katawan. Patakot mo pa ra, balet ag mo ak tataktakoten. Iyakar mo pad sikaray deral tan mekmek mo ra. 

Say Panagngilin no Agew na Panagpainawa 


19 Inkuan ed siak na Katawan, “Jeremias, laka ta ibawag mo ray salitak diad Puirta na Totoo, a sikatoy puirtan dadalanen na saray ararid Juda no onloob odino ompaway irad siudad; insan ka onlad arum nin puirta na Jerusalem. 
20 Ibagam ed saray arari tan amin a totood Juda tan amin a taga Jerusalem ya onloloob irad saraman a puirta, ya ondengel irad salitaen ko. 
21 Ibagam ed sikara a no inaro ray bilay da, ag ira mansasakbat na antokaman no Agew na Panagpainawa; ag ira manawit na bengatlan idalan dad saray puirta na Jerusalem, 
22 odino manaawit na antokaman ya ipaway dad saray abung da no Agew na Panagpainawa. Ag ira nepeg a mankimey no Agew na Panagpainawa; ngilinan dan sakey a masanton agew, onung na ingganggan kod saray lalaki ra. 
23 Ag dinmengel odino angasikaso ed siak iray lalaki ra. Ingen nagmaliw iran anawet a puso; ag ira ononur ed siak odino manaral ed siak. 


24 “Ibagam ed sarayan totoo a nepeg dan onuren iray amin a ganggan ko. Ag ira nepeg a manawit na antokaman ya idalan dad saray puirta na sayan siudad no Agew na Panagpainawa. Nepeg dan ngilinan a masanton agew so Agew na Panagpainawa tan ag iran balut manggagawa na antokaman a kimey. 
25 No onuren da ra ya, onloob ed puirta na Jerusalem iray arari tan saray pangulo ra tan walay pakayari ran singa samay pakayari nen Ari David. Kaiba da ray totood Juda tan Jerusalem, a mankarwahi tan mankabayo ra, tan nawalaan lawas na saray totoo so siudad na Jerusalem. 
26 Onsabi ray totoo a manlapud saray baley na Juda tan saray bario ed kaliber-liber na Jerusalem; manlapu rad dalin na Benjamin, diad saray alusadsar na saray pokdul, diad saray kapalandeyan, tan diad abalaten na Juda. Mangawit irad Timplok na saray bagat a popoolan tan saray isasaklang, saray bagat a trigo tan insinso, tan saray bagat a pangiter na pisasalamat. 
27 Balet nepeg ya onuren da ak tan ngilinan da a masanton agew so Agew na Panagpainawa. Ag ira nepeg a mangawit na antokaman ya idalan dad saray puirta na Jerusalem ed satan ya agew, ta no mangidalan ira, poolan ko ray puirta na Jerusalem. Temeken na pool iray palasio na Jerusalem, tan anggapoy makasebseb.”  

Si Jeremias diad Abung na Managgaway Banga 


1 Inkuan na Katawan ed siak, 
2 “Lakad abung na manggaway banga, ta iparengel kod man ed sikay salitak.” 
3 Kanyan linma ak diman tan anengneng kon mankikimey ed dalig to may managgaway banga. 
4 Kapag naaliwa so bangan kikimeyan to, alaen to may damili tan gawaen ton sananey ya ikakana. 


5 Insan inkuan na Katawan ed siak, 
6 “Ag ko ta nagawaan ed sikayo, totood Israel, so singa samay ginawa na manggaway banga ed damili? Bebembenan ta kayod limak a singa pambebemben na managgaway banga ed damili. 
7 No diad anggan anton panaon ikuankon baguten, ibasig, odino deralen koy dinanman a bansa o nanarian, 
8 balet kabebekta saman a bansa et ikaindan toy kaogsan to, omanen koy imbagak a kanunotan kon gawaen ed saman a bansa. 
9 Balet no ikuankon iletneg odino ipaalagey koy dinanman a bansa o nanarian, 
10 balet kabebekta saman a bansa et manggaway kaogsan, omanen koy imbagak a kanunotan ko a gawaen ed saman a bansa. 
11 Natan sirin, ibagam ed saray totood Juda tan saray taga Jerusalem a walay getmak a sumpaen ira tan ipaparaan koy panusak ed sikara. Ibagam ed sikara a tondaan da lay maoges a panagbilay da—salatan da lay kabibilay da tan bengatlan gagawaen da. 
12 Say iyebat da, ‘Andi! Akin ey? Paaweten mi so puso mi tan gawaen miy maoges onung na kaliktan mi!’ ” 

Impolisay na saray Totoo so Katawan 


13 Say Katawan kuanto, 

“Tepet mod balang bansa: Wala lay agawan singa onya nen saman? 

Nanggaway makapasinagem a bengatla iray totood Israel! 


14 Nanaandian ta na yilo iray mabaton niatagey a pasen ed Libano? 

Nanaekatan kasi ray ambetel a kolus ed palandey to? 


15 Balet nilingwanan ak na saray totook; 

mampopool iray insinso ed saray talintaoy diriyos. 

Niparokul irad dalan a nepeg dan dalanen, 

ag da la dadalanen iray gendat a dalan; 

ondadalan irad saray dalan ya anggapo ray tanda. 


16 Ginawa ran makapataktakot yan dalin, 

a nabalaw ya anggad angga. 

Nataktakot ya amin iray ondalan, lapud saray nanengneng da; 

ipeyeng-peyeng day olo rad pankelaw da. 


17 Ikaykayat kod arap na saray kalaban da iray totook, 

a singa ra dabuk ya insiplug na dagem a nanlapud bokig. 

Ibeneg ko ra tan ag ko ra tulongan 

no onsabiy deral.” 

Pankokomplut a sumpad Jeremias 


18 Insan inkuan na saray totoo, “Pankokomplutan tayo lay Jeremias! Wala ray paparin mangibangat ed sikatayo, saray makabat a totoon manimbawad sikatayo, tan saray propitan mangibaga na salitay Katawan. Akusaen tayo, tan tondaan tayo lay ondengel ed ibabaga to.” 


19 Kanyan nampikasi ak, “Katawan, dengel mo pay ibabagak, tan dengel mo no antoy ibabaga da ray totoo nipaakar ed siak. 
20 Kaogsan ta so tumang na kamaungan? Balet angotkot iray abut a kapelagan ko. Nunot mo a sinmingger ak ed sika tan insalitaan ko ra nipaakar ed sikara, pian onkepa so pasnuk mod sikara. 
21 Balet natan, Katawan, gawam pan ompatey ed eras iray anak da; ipapatey mo pa rad bakal. Iyabuloy mo pan nabalo ray bibii tan naandid mundo ray anak da; gawam pan ompatey ed salot iray lalaki, tan diad bakal iray lalakin walad kalangweran. 
22 Mangibaki ka pa na olup da ray totoon bigla-biglan mangakokos ed logan na saray kaabungan da; paeyag mo rad takot. Angotkot iray abut a kapelagan ko, tan angyan iray patit a pangerel dad siak. 
23 Balet, Katawan, amtam so pankokomplut dan pamatey ed siak. Ag mo pa pipirdonaen so kaogsan da; ag mo poponasen so kasalanan da. Ipatombam ira diad katalo ra; dusam ira legan a mamapasnuk ka.”  

Say Nabtag a Banga 


1 Imbagad siak na Katawan ya onla ak a manaliw na banga. Imbaga tod siak a manawag ak na pigaran mamasiken na saray totoo tan pigaran mamatakken a papari, 
2 ta itagar ko rad patar na Ben-hinnom diad kapaway na Puirta na Langa. Diman ko ipulong so salita na Katawan ya iter tod siak. 
3 Imbagad siak na Katawan ya ikuanko, “Dengel kayo, arari na Juda tan sikayon totood Jerusalem, ed labay kon ibaga, siak a Katawan a Makapanyarin-amin a Dios na Israel. Mangyakar ak ed sayan pasen na deral, et onkaningking so layag na balang sakey a makadngel ed sayan deral. 
4 Gawaen ko ya, lapud inkaindan ak na saray totoo tan dinotakan da yan pasen diad impangibabagat da dia ed saray arum a diriyos—saray diriyos ya ag da kabat, sikara, saray lalaki ra, o saray ararid Juda. Sayan pasen dinelap da na dala da ray anggapoy kasalanan a totoo, 
5 tan nampapaalagey iray altar a para si Baal, pian makapampool ira na saray anak dan isaklang a bagat a popoolan. Ag ko ya ingganggan ed sikara; ag balut anggan sinmibang ed kanunotan ko. 
6 Kanyan sirin, onsabiy panaon a sayan pasen et ag la natawag na Tofet odino Patar na Hinom. Ingen natawag a Patar na Panagpateyan. 
7 Diad sayan pasen deralen kon amin iray plano na saray totood Juda tan Jerusalem. Panaloen kod sikara iray kalaban da tan pateyen ko rad bakal. Iter kon buagen na saray manok tan saray ayayep ed katakelan iray bangkay da. 
8 Iyakar kod sayan siudad so onyan makapasinagem a deral pian balang sakey ya ondalan et natalagnaw tan nikelawan. 
9 Lakoben na saray kalaban da yan siudad tan pateyen da ray totoo to. Makapasinagem a tuloy yan panlakob, kanyan saray totoo kanen da ray anggan anak da tan manaakanan ira.” 


10 Insan imbagad siak na Katawan ya ibetag kod arap na saray totoon akilad siak imay banga, 
11 tan ibagak ed sikara a say Katawan a Makapanyarin-amin inkuanto, “Betagen ko ra yan totoo tan sayan siudad a singa pametag ed sakey a banga pian ag lan balut natoop. Saray totoo ipompon da anggan diad Tofet iray inaatey da lapud anggapoy arum a pasen a pangipomponan. 
12 Isisipan ko a gawaen kon singa Tofet yan siudad tan saray manaayam diman. 
13 Magmaliw a marotak a singa Tofet iray kaabungan ed Jerusalem tan saray kaabungan na saray ararid Juda, tan saray kaabungan a diad saray toktok da so nampopoolan na saray insinson para saray bitewen, tan diman met so angibungan na saray iinomen a bagat ed saray diriyos.” 


14 Insan tinaynan koy Tofet ya angibakian na Katawan ed siak a pangibawagan koy salita to. Linma ak a nanalagey ed patio na Timplo tan imbagak ed amin a totoo 
15 a say Katawan a Makapanyarin-amin a Dios na Israel et inkuanto, “Iyakar ko lad sayan siudad tan diad amin a kaliber-liber to ran baley iray amin a dusan imbagak a gawaen ko, lapud anawet so puso yo tan ag kayo ondengel ed ibabagak.”  

Say Sangsangan nen Jeremias tan si Pasur a Pari 


1 Nen si Pasur a lakin anak nen Imer a pari tan manonan opisyal na Timplo et nadngel to ak a mangibabawag ed sarayan bengatla, 
2 impapasiplatan to ak insan to ak impaigolunggulong ed abay na Puirta nen Benjamin diad Timplo. 
3 Diad kaimbuas, nen impaokbaran ak la nen Pasur, inkuankod sikato, “Aliwan Pasur so impangingaran na Katawan ed sika. Initdan to ka na ngaran a ‘Makapataktakot ed Anggan Iner a Pasen.’ 
4 Ta say Katawan inkuanto, ‘Gawaen ta kan makapataktakot ed sikan dili tan diad saray kakaarom, tan nanengneng mo ran amin a pateyen ed ispada na saray kalaban da. Ipasilong kod pakayari na ari na Babilonia iray amin a totood Juda. Pateyen to ray arum ed sikara tan saray arum awiten to ran adakep ed Babilonia. 
5 Ipasamsam kod saray kalaban da iray amin a kayamanan ed sayan siudad, tan alaen da ray amin a kayaryan to, anggan saray kayamanan na saray ararid Juda, tan awiten da ran amin ed Babilonia. 
6 Nipaakar ed sika, Pasur, tan amin da ray kabyangay pamilyam, nadakep tan niakar kayod Babilonia. Ompatey tan nipompon kayod man ya amin a pati amin a kakaarom a tinitilaan mo.’ ” 

Nanriklamo ed Katawan si Jeremias 


7  Katawan, pinalikdo mo ak, 

tan siak so apalikdo. 

Mabiskeg ka ni nen say siak, 

kanyan tinalo mo ak. 

Luludlureyen ak na balang sakey; 

eelek-elekan da ak lawas. 


8 Kapag mansalita ak, manakis ak, 

tan iyeyag ko, “Duksa! Deral!” 

Katawan, siak lawas so naluludlurey tan nababalaw-balaw, 

lapud ibabawag koy salitam. 


9 Balet no kuanko, “Lingwanan koy Katawan, 

tan ag ak la mansalita ed ngaran to,” 

say salitam ed satan singa apoy ya ondadalang ed pusok; 

kinmetket la rad saray pokel ko. 

Gagawaen koy anggaay nayarian kon pokpokan, 

balet ag ko la nayarian. 


10 Narerengel koy paneesaesan na saray karaklan, 

“Makapataktakot ed anggan iner a pasen! 

Kanyan idalem tayod saray makankanepegan!” 

Anggan saray kakaarok a malet aalagden day kapelag ko. 

“Angangko nayarin palikdoen,” kuanda; 

“naerel tayo sirin tan makabawi tayo.” 


11 Balet wala ka, Katawan, ed diking ko, 

mabiskeg tan makapanyari ka, 

tan natumba ray mamapaseg-segang ed siak; 

ag da ak balut taloen. 

Andi-anggaan so pakapelag dad kababaingan 

lapud ag ira manalo. 

Ag balut nalingwanan so pakapelag dad kababaingan. 


12 Balet, Katawan a Makapanyarin-amin, maptek so panusubok mod saray totoo; 

amtam no anto ray walad puso tan kanunotan da. 

Iyabuloy mo pan nanengneng koy ibawim ed saray kalaban ko, 

ta impalimak ed sika so kipapasen ko. 


13 Mankanta kayod Katawan! 

Igalang yoy Katawan! 

Iyaagel to ray napapairap ed pakayari da ray maoges a totoo. 

   


14 Nisamba komun so agew na inkianak ko! 

Lingwanan yoy agew ya impangyanak ed siak na inak! 


15 Nisamba komun so lakin pinaliket toy amak, 

nen imbawag tod amak so balita, 

“Laki! Laki so anak mo!” 


16 Niolibay komun iman a too ed saray siudad 

ya andi-panangasin dinederal na Katawan. 

Makarengel komun iman a too no kabwasan na saray akis no paniirap, 

tan no kaagewan say eyag na para bakal, 


17 lapud ag to ak pinatey nen wala ak nid dalem na eges nen inak. 

Eges nen inak la komun ed satan so lobuk ko, 

tan ag ak la komun nianak. 


18 Akin et nianak ak? 

Pian kasi manirap ak labat tan manermen ak labat 

tan mansamput ed kapelag ed kababaingan so bilay ko?  

Nipasakbay so Katalo na Jerusalem 


1 Si Ari Sedekias na Juda imbaki tod siak si Pasur a lakin anak nen Malakias tan si Sofonias, say pari a lakin anak nen Maasias ta impakerew to; 
2 “Isalitaan mo kami pa ed Katawan, ta babakalen kami nen Ari Nabucodonosor na Babilonia. Angangko manggawa para sikatayo na sakey ed saray milagro to, tan pasooten ton paseneren si Nabucodonosor.” 


3 Insan akisalitay Katawan ed siak, tan imbagak ed saramay totoon nibakid siak 
4 ya ibaga rad kinen Sedekias a say Katawan a Dios na Israel kuanto, “Sedekias, taloen ko ray sondalom a pilalabanen mo sumpad ari na Babilonia tan saray sondalo to. Ibunton kod pegley na siudad iray armas yo. 
5 Siak a dili so onlaban ed sikayo diad intiron biskeg ko, pasnuk ko, petang na olok, tan sanuk ko. 
6 Pateyen ko so balang sakey a manaayam ed sayan siudad; ompatey ed makapataktakot a salot iray amin a totoo tan ayayep. 
7 Balet sika, saray opisyal mo, tan saray totoon ag inatey ed bakal, eras, tan salot et ipadakep ta kayon amin ed Ari Nabucodonosor tan saray kalaban yo a malabay a mamatey ed sikayo. Papatey to kayo nen Nabucodonosor. Anggapoy ikera tod sikayo; ag to kasian odino abageyen so siopaman ed sikayo. Siak, say Katawan, so nansalita.” 


8 Insan imbaga na Katawan ed siak ya ikuankod saray totoo, “Dengel kayo! Siak, say Katawan, itdan ta kayoy pankanawnawan mampili ed dalan a mamaarap ed bilay odino dalan a mamaarap ed patey. 
9 Siopamay manayam ed dalem na siudad ompatey ed bakal, eras, odino salot. Balet siopamay ompaway tan onsukod saray taga Babilonia, ya ondodogpa ra natan ed siudad et ag ompatey. Say bilay da labat so nayarian dan iyagel. 
10 Ginetmak la ya ag ko iyagel yan siudad, no ag ta deralen ko. Nipalima ed ari na Babilonia tan poolan ton temeken. Siak, say Katawan, so nansalita.” 

Say Sintinsia ed saray Manoley ed Juda 


11-12 Imbagad siak na Katawan ya ikuankod saray manoley ed Juda, saray kabyangay boleg nen Ari David, ira yan salita, “Dengel kayod ibagak, siak a Katawan. Ipakana yon inagew-agew so katonungan. Iyagel yoy toon nasasaol ed lima na manasaol ed sikato. No ag yo ya gawaen, saray maoges a gagawaen yo papetangen day olok tan onliub a singa apoy ya ag naerep. 
13 Sika, Jerusalem, manyodyorung kad* pasen ya atagey nen saray patar, a singa baton-dampay ya atagey nen say palanas a dalin. Balet, siak, say Katawan, labanan ta ka. Ibabagam ya anggapoy makadogpa ed sika odino makaloob ed kawalaan mo. 
14 Balet, dusaen ta ka lapud ginawam. Poolan koy palasiom, tan say apoy temeken to met ya amin iray walad kaliber-liber to. Siak, say Katawan, so nansalita.”  

Say Sinalita nen Jeremias ed saray Manoley ed Juda 


1-2 Imbagad siak na Katawan ya onla ak ed palasio na ari na Juda, say kabyangay boleg nen David, tan ibagak diman ed ari, saray opisyal to, tan saray totood Jerusalem ya ondengel irad inkuan na Katawan: 
3 “Siak, say Katawan, igaganggan kod sikayo a manggawa kayoy kaptekan tan katonungan. Iyagel yoy toon nasasaol ed lima na manasaol ed sikato. Ag yo panggagawaay makapoy o papairapen iray sangkaili, saray olila, odino saray balon bibii; ag yo papateyen ed sayan masanton pasen iray totoon anggapoy kasalanan. 
4 No sumpalen yo ray ingganggan kod sikayo, mansiansian ari iray kabyangay boleg nen David. Sikarad satan, saray opisyal da tan saray totoo ra et ituloy day ondalan ed saray puirta na sayan palasio ya akakarwahi tan akakabayo ra. 
5 Balet no ag yo onuren iray salitak, sambaan kod sikayo a nageba yan palasio. Siak, say Katawan, so nansalita. 


6 “Para say siak say palasiod Juda et marakep a singa dalin na Galaad tan kaparpara na Saray Palandey na Libano; balet pagmaliwen kon kalawakan ya anggapoy toon manaayam. 
7 Mangibaki ak na totoon manderal ed sayan palasio. Awiten dan amin iray wasay da, batangen da ray balibalin lusek a sidro, insan da ra ibontuk ed apoy. 


8 “Ag mabayag amayamay iray taga arum a bansa ya ondalan tan mantetepetan ira no akin et siak, say Katawan, ginawak so onya ed sayan matalonggaring a siudad. 
9 Insan onebat ira a say makasengeg et say impangikaindan yoy impisipanan yod siak a Dios yo, tan say impangigalang tan say impanlingkur yod saray arum a diriyos.” 

Say Sinalita nen Jeremias Nipaakar ed Joacaz 


10 Totood Juda, ag yo aakisan si Ari Josias, 

odino eermenan so impatey to. 

Balet akisan yoy ampaipait si Joacaz a lakin anak to; 

aawiten dad arawin pasen tan ag lan balut makapawil; 

ag to lan balut nanengneng so dalin ton nianakan. 


11 Say Katawan kuanto nipaakar ed kinen Joacaz a lakin anak nen Josias, a sikatoy sinmalat ed kinen ama to a manari ed Juda, “Tinmaynan ed sayan pasen tan ag lan balut ompawil. 
12 Ompatey la ed bansa ya angyakaran dad sikato, tan ag to lan balut nanengneng yan dalin.” 

Say Sinalita nen Jeremias Nipaakar ed kinen Joakim 


13 Pakaskasi so toon mangipapaalagey na abung diad panamegley na aliwan matonung a polaing, 

tan papabalegen to diad panamegley na panagsaol; 

ya anggapoy nagunggona na saray pankikimeyen ton kadalaan to, 

ta ag to iiter iray upa ra. 


14 Pakaskasi so toon mangikuan, 

“Mamaalagey ak na baleg ya abung, 

a wala ray maawang a kuarto tod tagey.” 

Kanyan ininan to na saray bintana imay abung to, 

diningding to na tablan sidro, 

tan pinintaan to na ambalanga. 


15 Magmaliw ka sirin a maung ya ari 

lapud tablan sidro iray inkanam ed abung mo 

tan marakep ni nen saray arum? 

Nagnap a bilay so nanliketan nen amam. 

Maptek tan matonung lawas so impanbilay to, 

kanyan inmaligwas ed amin a ginagawa to. 


16 Maptek so impanalaysay tod saray mairap-bilay, 

tan maung so nansumpalan na amin a bengatla. 

Sikato yay kabaliksan na pakapikabat ed Katawan. 


17 Balet, sika, anggapoy arum a pampipilalekan mo no ag say pankaabigan mon dili; 

papateyen mo ray anggapoy kasalanan, 

tan maruksay pamapairap mod saray totoom. 

Say Katawan so nansalita. 

   


18 Kanyan sirin, say Katawan kuanto nipaakar ed lakin anak nen Josias a si Joakim ya ari na Juda, 

“Anggapoy manermen ed ipatey to, odino mangikuan, 

‘Agayla agik! Agayla! O pinablik ya ari!’ 

Anggapoy onakis ed sikato, odino oneyag, 

‘Katawan ko! O kagalang kon arik!’ 


19 Singa kipompon na sakey ya asno so kipompon to, 

sikatoy nigayugoy 

tan nibantak ed paway na saray puirta na Jerusalem.” 

Say Sinalita nen Jeremias Nipaakar ed Pansumpalan na Jerusalem 


20 Totood Jerusalem, kalab kayod Palandey na Libano tan eyag kayo, 

laka yod dalin na Basan tan mankolyaot kayo; 

eyag kayon manlapud saray palandey na Moab, 

ta atalo lan amin iray kagampi yo. 


21 Nansalita so Katawan ed sikayo nen maaligwas so kipapasen yo, 

balet ag kayo dinmengel. 

Onya so ginawa yo nanlapu la nen wala ki nid kalangweran; 

ag kayon balut ononur ed Katawan. 


22 Isiplug na dagem iray pangulo yo, 

nadakep a prisod bakal iray kagampi yo, 

napelag ed kababaingan so siudad yo tan nabaingan, 

lapud saray amin a maoges a ginagawa yo. 


23 Maimeng kayon manaayam ed saray abung a ginawad tablan sidro a nanlapud Libano, 

balet pangaskasiyay kipapasen yo no dapoan kayoy kairapan, 

a singa kairapan a liliknaen na biin mampapasakit. 

Say Sintinsia na Dios ed kinen Joakin 


24 Inkuan na Katawan ed lakin anak nen Joakim a si Joakin ya ari na Juda, “Legan a siak so mabilay a Dios, ekalen ta ka anggaman a sika so singsing a panagtimbri diad gamet ko, 
25 insan ta ka iter ed saray malabay a mamatey ed sika, saray totoon tatakotan mo. Ipalima ta kad Ari Nabucodonosor na Babilonia tan saray sondalo to. 
26 Ibantak ta ka tan say inam diad ag mo nianakan a bansa, tan diman kayon dua ompatey. 
27 Pampilalekan yon nanengneng lamet yan bansa, balet ag ki lan balut makapawil.” 


28 Inkuanko, “Nagmaliw ta lan singa nabtag a banga si Joakin, nibantak tan anggapo lay malabay? Sikato tan so makasengeg no akin et sikato tan saray anak to et nibantak irad dalin ya ag dan balut amta? 


29 O dalin, dalin, dalin! 

Dengel yoy inkuan na Katawan: 


30 “Sayan laki et asintinsiaan lan nabalang to ray anak to, 

sakey a lakin ag balut onaligwas. 

Anggapo ray kabyangay boleg ton 

manoley ed Juda 

a kasalat nen David. 

Siak, say Katawan, so nansalita.”  

Say Ilalon Onsabi 


1 Makapataktakot so isintinsia na Dios ed saray manoley a manederal tan mangikakayat ed saray totoo to. 
2 Sikato yay kuan na Katawan a Dios na Israel nipaakar ed saray manoley a sikara komuy angasikasod saray totoo to, “Intaytayak yo ray totook tan pinataynan yo ra; ag yo ra inasikaso. Dusaen ta kayo natan lapud saray maoges a ginagawa yo. 
3 Tiponen ko ray totook ya akeraan manlapud saray bansan angikay-kayatan kod sikara, tan ipawil ko rad dilin dalin da. Nawalaan iray amayamay ya anak tan ondakel so bilang da. 
4 Manoro ak na saray manoley a manasikasod sikara. Ag la rad satan ontakot odino nataktakot, tan anggapod sikaray nabalang.* Siak, say Katawan, so nansalita.” 


5 Say Katawan kuanto, “Onsabiy panaon a mamili ak na ari a matonung a kabyangay boleg nen David. Sayan ari manoley a sikakabat tan gawaen tod intiron dalin so katonungan tan kaptekan. 
6 No sikato so ari, arawid kaatapan iray totood Juda, tan mambilay ed kareenan iray totood Israel. Natawag na, ‘Say Katawan a Kilalaban tayo.’ 


7 “Onsabiy panaon,” kuay Katawan, “a saray totoo et ag la ra mansamba a kuanda, ‘Nitay mabilay a Dios ya angipaway ed dalin na Egipto ed saray totood Israel.’ 
8 Ingen mansamba ra a kuanda, ‘Nitay mabilay a Dios ya angipaway na saray totood Israel ed baybay a bansa tan angipaway met ed sikara ed saray amin a bansa ya angikayatan tod sikara.’ Insan irad satan manayam ed dilin dalin da.” 

Say Sinalita nen Jeremias Nipaakar ed saray Propita 


9 Nalmay so pusok, 

tan manggiwgiw ak. 

Lapud Katawan, 

lapud saray matonung a salita to, 

singa ak toon abuek, 

sakey a toon mapalaloy nainom ton alak. 


10 Say dalin napno na saray totoon aliwan matoor ed Katawan; 

nambilay iran maoges tan andi-kakanaay impangikana rad pakayari ra. 

Lapud impangisamba na Katawan nagmaliw a maneermen so dalin 

tan amagaan iray pastolan. 

   


11 Say Katawan kuanto, 

“Anggapoy Dios da iray propita tan saray papari; 

apesgaan ko ran manggagaway kaogsan ed dalem na Timplo. 


12 Andanglel tan ambilonget so dalanen da; 

pakaronyasen tan patumbaen ko ra. 

Iyakar kod sikaray deral; 

onsasabiy panaon na kadusa ra. 

Siak, say Katawan, so nansalita. 


13 Anengneng koy kasalanan na saray propitad Samaria; 

nampropisiya rad ngaran nen Baal, 

tan imbalang da ray totook ya Israelita. 


14 Balet lalon maoges so anengneng kon gagawaen na saray propitad Jerusalem: 

mikakaloguran ira tan mantitila ra; 

tutulongan dan manggawa na makapoy iray totoo, 

kanyan anggapoy ontondan manggaway kaogsan. 

Para say siak, singa ra Sodoma; 

say kaogsan da singa kaogsan na saray totood Gomorra. 


15 “Kanyan sirin, siak, say Katawan a Makapanyarin-amin, kuanko nipaakar ed saray propita ed Jerusalem: 

Pakanen ko ray ampait a tanaman, 

tan painomen ko ra na samal a danum, 

lapud inkayat dad intiron dalin so kaogsan.” 


16 Say Katawan a Makapanyarin-amin kuantod saray totood Jerusalem, “Ag yo dedengelen so ibabaga na saray propita, ta iitdan da kayo labat na saray maapan ilalo. Ibabaga ra labat ed sikayo iray walad kanunotan da, aliwan saray imbagak. 
17 Ibabaga ra lawas ed saray totoo ya ag ondedengel na saray salitak, a maung ya amin so pansumpalan da. Ibabaga rad balang sakey ya anawet so puso to ya ag balut nadiwit na deral.” 


18 Inkuanko balet, “Anggapod sarayan propita so akapikabat ed niamut a kanunotan na Katawan. Anggapod sikaray akadngel odino akatalus ed salita to odino dinmengel o angasikaso ed imbaga na Katawan. 
19 Singa bagyo so pasnuk to, singa makmaksil ya alimbusabos ya ombasig ed kaolowan da ray totoon maoges, 
20 tan ag ontonda ya anggad nasumpal toy labay ton gawaen. Diad saray agew ya onsabi natalutalusan ya na saray totoo to.” 


21 Say Katawan inkuanto, “Ag ko imbaki ira yan propita, balet linma ran siansia. Nampropisiya ra ed ngaran ko anggaman ya anggapoy sinalitak ed sikara. 
22 No akabatan da ray niamut a kanununotan ko, ayarian da komun ya impulong so salitak ed saray totook tan atanggoyur da ran mangibeneg ed saray maoges a panagbilay da tan saray maoges a gagawaen da. 


23 “Siak so sakey a Dios a kawalaan toy amin a pasen, aliwan saksakey a pasen labat. 
24 Anggapoy toon makaamut ed pasen ya ag kod man nanengneng. Ag yo ta amta a kawalaan koy amin a pasen ed tawen tan diad dalin? 
25 Amtak so imbabagbaga na saraman a propita a nampropropisiya na tila ed ngaran ko tan ipapapasen da a walay sinalitak ed sikara diad panamegley na saray kogip da. 
26 Kapigan kasiy itonda na sarayan propita ed pamalikdo rad saray totook diad panamegley na dilin tila ra? 
27 Abaloan da a diad panamegley na saray ibabaga ran kogip et lingwanan ak na saray totoo, a singa impangilingwan ed siak na saray lalaki ra tan impanlingkur dad kinen Baal. 
28 Say propitan walay kogip to nepeg ton ibaga a sakey labat a kogip, balet say propitan walad sikatoy salitak nepeg a matoor ton ipulong. Antoy piparaan na dayami ed ilik? 
29 Singa apoy so salitak, tan singa mantilyon manmekmek na saray bato. 
30 Sumpa ak ed saray propitan ikana da ray salita na kapara ran propita, insan da ipasen a salitak ira. 
31 Sumpa ak met ed saray propita a salitaen da ray dilin salita ra, insan da ipasen a nanlapud siak ira yan salita ra. 
32 Dengel yo so ibabagak, siak a Katawan! Sumpa ak ed saray propita a mangibabaga na saray kogip da a napnoy tila. Ibabaga da ra yan kogip da tan ibabalang da ray totook diad panamegley na saray panagtila ra tan panagpasirayew da. Ag ko ra imbaki odino ingganggan ya onla. Anggapon balut so nayarian dan itulong ed saray totoo. Siak, say Katawan, so nansalita.” 

Say Makabelbelat ed Katawan 


33 Say Katawan inkuantod siak, “Jeremias, no say sakey ed saray totook odino sakey a propita odino sakey a pari et tepeten tod sika, ‘Anto so papaibaga na Katawan?’ ibagam ed sikato, ‘Sakey ka a makabelbelat ed Katawan, kanyan ibantak to ka.’ 
34 No walay sakey a propita, odino sakey a pari, odino sakey ed saray totook so mangikana na sarayan salita, ‘Say makabelbelat ed Katawan,’ dusaen ko tan say pamilya to. 
35 Ingen say nepeg a tepeten na balang sakey a too ed saray kakaaro tan saray kakanayon to saya, ‘Antoy inebat na Katawan? Antoy imbaga na Katawan?’ 
36 Kanyan ag da la nepeg ya ikana ira yan salita, ‘Say makabelbelat ed Katawan,’ ta no walay mangikana, pansakbaten kon tua na ambelat. Saray totoo pinikewet da ray salita na Dios da, say mabilay a Dios a Katawan a Makapanyarin-amin. 
37 Jeremias, tepet mod saray propita, ‘Antoy inebat na Katawan ed sikayo? Antoy imbaga na Katawan?’ 
38 No ag da onuren so ganggan ko, ta ikana ra yan salita, ‘say makabelbelat ed Katawan,’ ibagam ed sikara 
39 ya andi-duaruwan alsaen ko ra, insan ko ra ibantak ed arawi, sikara tan say siudad ya inter kod sikara tan saray lalaki ra. 
40 Ipelag ko rad andi-anggaan a kababaingan tan kabandayan ya ag balut nalingwanan.”  

Say Duaran Baskit a Bungay Igos 


1 Si Ari Nabucodonosor na Babilonia inyakar ton adakep ed Babilonia, manlapud Jerusalem, so lakin anak nen Joakim a si Joakin ya ari na Juda, saray pangulo na Juda, tan saray marunong a karpintiro tan kumikimey. Kayari na sayan inkagawa, say Katawan impanengneng tod siak so duaran baskit a bungay igos a niiyan ed arap na Timplo. 
2 Samay sakey a baskit nankarga na balibali ran onaan a bungay igos; samay sakey a baskit nankargay aliwaliwan bungay igos ya ag nayarin kanen. 
3 Insan inkuan ed siak an Katawan, “Jeremias, antoy nanenengneng mo?” 

Inmebat ak, “Bungay igos. Saray balibali et mapalalon balibali, tan saray aliwaliwa et mapalalon aliwaliwa, kanyan ag nayarin kanen.” 


4 Kanyan inkuan ed siak na Katawan, 
5 “Siak, say Katawan a Dios na Israel, ipapasen ko a saray totoon niakar ed Babilonia et singa sarayan balibalin bungay igos et kasian ko ra. 
6 Asikasoen ko ra tan ipawil ko rad sayan dalin. Iletneg, aliwan temeken, ko ra; itanem, aliwan baguten, ko ra. 
7 Itdan ko ra na pilalek a mangamta a siak so Katawan. Diad satan magmaliw iran totook tan siak so Dios da, lapud ompawil irad siak diad intiron puso ra. 


8 “No panon a sarayan aliwaliwan bungay igos et ag nayari ran kanen, ontan met so gawaen ko, siak a Katawan, ed kinen Ari Sedekias na Juda, saray katambayan tod oley, tan saray arum a totood Jerusalem ya atilak ed sayan dalin odino batik ed Egipto. 
9 Iyakar kod sikara yan deral pian ontakot iray amin a bansa ed mundo. Ludlureyen ira na saray totoo, sutil-sutilen da ra, balbalawen da ra, tan ikana ran sakey a samba so ngaran da anggan iner a pasen a pangikayatan kod sikara. 
10 Ipadalan kod sikaray bakal, eras, tan salot anggad anggapoy anggan sakey ed sikara so natilak ed dalin ya inter kod sikara tan saray lalaki ra.”  

Say Kalaban a Nanlapud Baybay 


1 Diad kumapat a taon na panaarid Juda nen Joakim a lakin anak nen Josias, naawat ko so salita na Katawan nipaakar ed amin a totood Juda. (Sikato yay ononan a taon na panaarid Babilonia nen Nabucodonosor.) 
2 Inkuankod amin a totood Juda tan Jerusalem, 
3 “Diad loob na duamplo tan taloy taon, nanlapu lad kumalabintalon taon na panaarid Juda nen Josias a lakin anak nen Amon ya anggad natan, nansasalitad siak so Katawan tan intutuloy kon imbagad sikayo so sinalita to. Balet ag yo inasasikaso. 
4 Ag kayo dinmengel odino angasikaso, anggaman ya intutuloy na Katawan so mangibaki na saray aripen ton propita. 
5 Imbabaga rad sikayo a benegan yo ray maoges a panagbilay yo tan kaindanan yo ray maoges a gagawaen yo, pian nayarian yoy manayam ya ando lan ando ed dalin ya inter na Katawan ed sikayo tan saray lalaki yo. 
6 Imbaga rad sikayo ya ag kayo mangigagalang tan manlilingkur ed arum a diriyos, tan ag yo pampapasnuken so Katawan diad panamegley na pangigalang yod saray talintaon ginagawa yo. No inonur yo labat so Katawan, ag to kayo la komun dinusa. 
7 Balet say Katawan a dili imbaga to a sikatoy ag yo dinengel. Ingen impanpasnuk yo diad panamegley na saray talintaoy diriyos yo, kanyan sikayon dili so nanlapwan na sayan panudusa tod sikayo. 


8 “Kanyan sirin, lapud ag kayo dinmengel ed sikato, say Katawan a Makapanyarin-amin, kuanto, 
9 ‘Tawagen kon amin iray totood baybay tan say aripen kon Ari Nabucodonosor na Babilonia. Pibakalen ko ra sumpad sayan bansa tan amin a manaayam dia tan amin a kaliber-liber ton bansa. Deralen ko ya anggad angga yan bansa tan saray kaabay to, paolyan ko ran aderal-deral ya anggad angga, makapataktakot tan makapasinagem iran nengnengen. 
10 Patondaen ko ray paneeyag dad liket tan gayaga tan saray maliket a tanul ed saray bansal. Naandian ira na larak a para saray lamparaan da tan saray trigo. 
11 Magmaliw a bontun na dera-deral yan intiron dalin tan makapataktakot a nengnengen. Pitomploy taon a panlingkuran na sarayan kakaabay a bansa so Babilonia. 
12 Kayari tod satan dusaen koy Babilonia tan say ari to lapud saray kaogsan da. Deralen ko man a bansa tan paolyan kon aderal-deral ya anggad angga. 
13 Dusaen ko man a bansa na saray deral ya iyakar kod saray bansa nen akitongtong ak diad panamegley nen Jeremias—amin da ray deral a nisulat ed sayan libro. 
14 Pambayaren ko ray taga Babilonia lapud saray ginagawa ra, et amayamay a bansa tan matalonggaring ya arari so mangaripen ed sikara.’ ” 

Say Sintinsia na Dios ed saray Bansa 


15 Say Katawan a Dios na Israel inkuantod siak, “Nia so kupa na alak a napnoy pasnuk ko. Alam ta ipainom mod saray bansan pangibakian kod sika. 
16 No inomen da, mandongilngil ira tan naderal so olo ra lapud bakal a padalanen kod sikara.” 


17 Kanyan inalak ed lima na Katawan imay kupa, insan ko impainom ed saray bansan angibakian tod siak. 
18 Apainom so Jerusalem tan amin a baley ed Juda, pati saray arari tan saray pangulo na Juda, pian magmaliw iran bunton na dera-deral; makapataktakot tan makapasinagem iran nengnengen, tan saray totoo ikana ran sakey a samba so ngaran da a singa gagawaen da ni. (Onya natan so agawad sikara.) 


19-26 Saya so listaan na amin da ray arum ya inminom ed samay kupa: 

say ari na Egipto, saray opisyal tan saray pangulo to; 

amin da ray Egipsio, tan amin a sangkaili a manaayam ed Egipto; 

amin ya arari na dalin na Uz; 

amin ya arari na saray Filisteo ed saray siudad na Ascalon, Gaza, Ekron, tan say akeraan ed Asdod; 

amin da ray totood Edom, Moab, tan Ammon; 

amin ya arari na Tiro tan Sidon; 

amin ya arari ed saray dalin na Meditiraneo; 

saray siudad na Dedan, Tema, tan Buz; 

amin da ray totoon nampapotut na buek da; 

amin da ray arari ed Arabia; 

amin da ray kabyangay tribu a walad kalawakan; 

amin da ray arari ed Zimri, Elam, tan Media; 

amin da ray arari ed baybay, arawi may asingger, mansosoblayan ira. 

Nepeg ya inminom so balang bansa ed intiron mundo. Say kaonuran ya oninom et say ari na Babilonia. 


27 Insan inkuan ed siak na Katawan, “Ibagam ed saray totoo a siak, say Katawan a Makapanyarin-amin a Dios na Israel, igaganggan ko ra ya oninom a anggad nabuwek-buwek ira tan manota-ota ra, anggad natumba ra tan ag ira la makabangon lapu ed bakal ya ipadalan kod sikara. 
28 No ag da labay ya awaten tan inoman itay kupan walad limam, ibagam ed sikara a say Katawan a Makapanyarin-amin so angibaga a nepeg dan inomen so walad kupa. 
29 Igapok ed dilin siudad ko so panderal. Abaloan da amon ag ira nadusa? Nadusa ra, ta ipadalan koy bakal ed amin a katoowan diad tapew na dalin. Siak, say Katawan, so nansalita. 


30 “Sika, Jeremias, nepeg mon ipulong ya amin iray imbagak. Nepeg mon ikuan ed sarayan totoo, 

‘Say Katawan unungol manlapud tawen 

tan onkarul manlapud saray tagey na tawen. 

Unungol sumpad saray totoo to; 

oneyag a singa lakin manggagatingatin na saray ubas, 

Narengel na balang too ed tapew na dalin, 


31 say tanul na bosis to makmakbaw ed anggan iner a sokung na mundo. 

Say Katawan akusaen to ray bansa. 

Salaysayen ton amin iray katoowan, 

tan papatey to ray totoon maoges. 

Say Katawan so nansalita.’ ” 


32 Say Katawan a Makapanyarin-amin imbaga to a say deral et mansosoblay ya onsasabi ed balang bansa, tan sakey a mabiskeg a bagyo so mantitipon ed saray arawin sokung na mundo. 
33 Diad satan ya agew, saray pinapatey na Katawan kitongilang ed intiron mundo so bangkay da. Anggapoy manermen ed sikara. Anggapoy mangisinup odino mangipompon na bangkay da. Nabunbunton irad dalin a singa taiy ayayep. 


34 Akis kayo, sikayo ran pangulo, sikayo ran pumapastol na saray totook, akis kayoy maksil! Manermen kayo tan mantolin kayod dabuk. Sinmabi lay panaon a sikayoy pateyen, tan napatas kayon singa karniron kalakyan.* 
35 Ag kayo la makabatik. 
36-37 Manayay tan onaakis kayo lapud kaermenan, ta dineral na Katawan so bansa yo diad pasnuk to tan tinaynan ton aderal-deral so bansa yon panaariay kareenan. 
38 Inkaindan na Katawan iray totoo to† a singa lion ya ontataynan ed ongib to. Nagmaliw a kalawakan so bansa ra lapud baleg a bakal tan lapud mapalalon petang na olo na Katawan.  

Asalaysay si Jeremias 


1 Ag abayag, nen nagmaliw ya ari na Juda si Joakim a lakin anak nen Josias, 
2 say Katawan inkuantod siak, “Manalagey kad patio na Timplo tan ibawag mo ray ingganggan kon salitaen mod saray totoon nanlapud saray baley na Juda a mangigalang diman. Ibagam ya amiy bengatla. 
3 Ag la pigan ondengel iray totoo tan ikaindan day maoges a panagbilay da. No onyay gawaen da, mangoman ak ed kanunotan nipaakar ed ginetmak lan panderal ed sikara lapud saray maoges a gawgawa ra.” 


4 Say Katawan imbaga tod siak ya ikuankod saray totoo yan salita to, “Siak, say Katawan, imbagak lad sikayo a nepeg yo ak a toluken diad pangonur yod saray bangat kod sikayo. 
5 Nepeg yon dengelen iray salita na saray aripen kon propita ya imbabakik ed sikayo. Ag yo nin balut inonur iray imbabaga rad sikayo. 
6 No ituloy yoy ag mangonur ed siak, gawaen kod sayan Timplo so singa samay ginawak ed Silo tan saray amin a bansa ikana ray ngaran na sayan siudad a sakey a samba.” 


7 Saray papari, saray propita, tan amin a totoo et nadngel da ak a nansalita na sarayan bengatla diad dalem na Timplo, 
8 tan kapangibagak ed saray amin ya ingganggan na Katawan a salitaen ko, siningkat da ak tan ineeyag da, “Nepeg moy pateyen lapud saya! 
9 Akin et imbagam, diad ngaran na Katawan, a sayan Timplo et magmaliw a singa Silo, tan naderal yan siudad, tan anggapoy manayam dia?” Insan minokut ak na saray totoo. 


10 Nen saray pangulo na Juda nadngelan da no antoy agawa, nangganat iran linma ed Timplo manlapud palasio tan inmirung irad pasen da diad Balon Puirta. 
11 Insan saray papari tan saray propita kuandad saray pangulo tan saray totoo, “Sayan too kanepegan toy pateyen lapud nansalita sumpad siudad tayo. Sikayon dili so akadngel ed sikato.” 


12 Insan inkuanko, “Imbaki ak na Katawan a mampropisiya nipaakar ed amin a nadngel yo sumpad sayan Timplo tan sumpad sayan siudad. 
13 Nepeg yo sirin so mangoman na panagbilay yo tan saray bengatlan gagawaen yo, tan onur yo la so Katawan a Dios yo. Diad ontan, sikatoy mangoman ed kanununotan nipaakar ed paneral tod sikayo. 
14 No para say siak, wala ak ed silong na pakayari yo! Gawa yod siak labat so antokaman ya amta yon kaptekan tan kamaungan. 
15 Balet onyay andi-duaruwan nagawa: no pateyen yo ak, sikayo tan saray totood sayan siudad et mankasalanan lapud impamatey yod toon anggapoy kasalanan, ta say Katawan so angibakid siak ya iter kod sikayo yan pasakbay.” 


16 Insan saramay pangulo tan saramay totoo kuandad saray papari tan saray propita, “Ag nepeg a pateyen yan too, lapud nansalita ed sikatayo diad ngaran na Katawan tayon Dios.” 


17 Insan pigarad saray mamasiken na baley so inmalagey tan inkuandad saray totoon nantitipon, 
18 “Nen ari ed Juda si Ezekias, si propita Mikias a taga Moreset imbaga tod amin a totoo a say Katawan a Makapanyarin-amin inkuanto, 

‘Nabakan singa alog so Sion; 

magmaliw a bunton na deral-deral so Jerusalem, 

tan magmaliw a takel so palandey a panalalageyan na Timplo.’ 


19 Ag pinatey nen Ari Ezekias tan saray totoo to si Mikias. Ingen tinakotan nen Ezekias so Katawan tan nala to so maung a linawa to. Diad onman angoman so Katawan ed kanununotan ton manderal ed sikara. Balet sikatayo, ngalngali ti la iyakar so baleg a deral ed sikatayon dili.” 


20 (Wala met so sakey a lakin nansalita ed ngaran na Katawan, say anak nen Semaya a si Urias a taga Kiryat-jearim. Nansalita sumpad sayan siudad tan sayan bansa a singa samay ginawa nen Jeremias. 
21 Nen si Ari Joakim tan saray sondalo to, tan saray opisyal to nadngel day imbaga nen Urias, impaanap na ari a papatey si Urias. Balet nadngelan ya nen Urias, kanyan diad inkataktakot to batik ed Egipto. 
22 Balet si Ari Joakim imbaki tod Egipto si Elnatan a lakin anak nen Acbor tan saray arum a lalaki ta alaen day Urias. 
23 Manlapud Egipto inyakar dad kinen Ari Joakim si Urias; impapatey nen ari insan to impaibantak so bangkay to ed panangipomponan ed saray karaklan.) 


24 Balet ag ak nipalimad saray totoo pian pateyen da ak, lapud inyagel ak nen Ahikam a lakin anak nen Safan.  

27

Si Jeremias Pinakoan toy Sikaton-dili 


1 Ag abayag nen nagmaliw ya ari na Juda si Sedekias a lakin anak nen Josias, imbaga na Katawan ed siak 
2 a manggawa ak na pako, singeran ko na katat tan iyan kod beklew ko. 
3 Insan say Katawan imbaga tod siak a paibagak ed saray ararid Edom, Moab, Ammon, Tiro, tan Sidon diad panamegley na saray ibabaki ra a wala ra natan ed Jerusalem, ta mitongtong irad kinen Ari Sedekias. 
4 Say Katawan a Makapanyarin-amin a Dios na Israel imbaga tod siak ya iganggan ko ra ya ibaga rad saray arari ra a say Katawan inkuanto: 
5 “Siak, diad panamegley na pakayarik tan biskeg ko, pinalsak so mundo, saray totoo, tan amin ya ayayep a manaayam ed tapew na dalin; iiter ko ya ed siopaman a labay kon pangitdan. 
6 Siak so angyan ed sarayan amin a bansa diad silong na pakayari na aripen kon Ari Nabucodonosor na Babilonia. Panlilingkuren ko met ed sikato iray anggan ayayep ed katakelan. 
7 Manlingkur ed sikato ray amin a bansa, tan manlingkur irad anak ton laki tan say apo ton laki, anggad isabiy panaon na kapelag na bansa ton dili. Diad satan manlingkur so bansa to ed saray makapanyarin bansa tan diad saray matalonggaring ya arari. 


8 “Balet no walay bansa odino nanarian ya ag onsilong ed pakaoley nen Nabucodonosor tan ag ontoluk ed pakaoley to, dusaen ko itan a bansa diad panamegley na bakal, eras, tan salot, anggad sigput a napaderal kod sikato. 
9 Ag yo dedengelen iray propita yo, odino siopaman a mangibabagan nayarian ton ipasakbay so nagawa ed arapen diad panamegley na saray kogip, odino diad panamegley na panawag tod saray ispiritu na saray inaatey, odino diad panamegley na salamangka. Ibabaga ran amin ya ag kayo nepeg a manlingkur ed ari na Babilonia. 
10 Papalikdoen da kayo tan sikaray makasengeg na kibantak yod pasen ya arawid bansa yo. Pataynanen ta kayo tan naderal kayo. 
11 Balet no onsuko so sakey a bansa ed ari na Babilonia tan panlingkuran to, abuloyan kod satan a manayam ed dilin dalin to, dalusan to, tan panayaman to. Siak, say Katawan, so nansalita.” 


12 Onya met so inkuankod kinen Ari Sedekias na Juda, “Paoleyan kad ari na Babilonia. Manlingkur kad sikato tan saray totoo to, et mambilay ka. 
13 Akin et ompatey kayod bakal, o diad salot? Sikato yay imbaga na Katawan a nagawa ed dinan man a bansan ag paoleyan ed ari na Babilonia. 
14 Ag yo dedengelen iray propitan mangibabaga ya ag yo nepeg a panlingkuray ari na Babilonia. Papalikdoen da kayo labat. 
15 Say dilin Katawan so angibaga ya ag to ra imbaki tan diad ngaran to titilaan da kayo. Kanyan sirin, pataynanen to kayo tan napatey kayo, sikayo tan saray propitan mantitilad sikayo.” 


16 Insan imbagak ed saray papari tan saray totoo a say Katawan kuanto: “Ag yo dedengelen iray propitan mangibabaga a magano lan nipawil manlapud Babilonia iray kayamanan ed Timplo. Titilaan da kayo. 
17 Ag yo ra dedengelen! Paoleyan kayod ari ed Babilonia, et mambilay kayo! Akin et magmaliw a bontun na deral-deral yan siudad? 
18 No talagan propita ra, tan awit day salitak, pakerew mo rad siak a Makapanyarin-amin a Katawan ya ag ko abuloyan a naalad Babilonia iray nakdaan a kayamanan ed Timplo tan diad palasio na ari.” 


19-20 (Nen si Ari Nabucodonosor et inyakar tod Babilonia si Jeconias a lakin anak nen Joakim tan ari na Juda, tan saray manonan totoo ed Juda tan Jerusalem, intilak to ray may lusek, samay dipositoway danum, saramay kariton, tan saray arum a kayamanan ed timplo.) 


21 “Dengel moy ibabagak, siak a Makapanyarin-amin a Katawan a Dios na Israel, nipaakar ed saray kayamanan ya atilak ed Timplo tan diad palasio ed Jerusalem: 
22 Naala rad Babilonia tan mansiansia rad man ya anggad agew a limengen ko ra. Alaen ko rad satan tan ipawil ko rad sayan pasen. Siak, say Katawan, so nansalita.”  

28

Si Jeremias tan si Propita Ananias 


1 Diad saman a taon,* nen kumaliman bulan na kumapat a taon na panaari nen Sedekias, akisalitad siak ed Timplo si Ananias a lakin anak nen Azur, sakey a propitan taga Gabaon. Diad arap na saray papari tan saray totoo imbaga tod siak 
2 a say Katawan a Makapanyarin-amin, say Dios na Israel, et inkuanto, “Dineral koy pakayari na ari na Babilonia. 
3 Diad loob na duay taon ipawil kod sayan pasen iray amin a kayamanan ed Timplo ya inaala ra nen Ari Nabucodonosor tan inaawit to rad Babilonia. 
4 Ipawil ko met diay lakin anak nen Joakim a si Joakin ya ari na Juda. Kaiba ton ompawil iray amin a totood Juda a nibantak ed Babilonia. On, deralen koy pakayari na ari na Babilonia. Siak, say Katawan, so nansalita.” 


5 Insan akisalita ak ed kinen propita Ananias diad arap da ray papari tan saray arum a totoo a manalalagey ed dalem na Timplo. 
6 Inkuanko, “Amen! Ilaloan kon gawaen na Katawan so ontan. Ilaloan kon sumpalen na Katawan ira tan ya amin a salitam. Ipawil to komun manlapud Babilonia iray amin a kayamanan ed Timplo tan saray amin a totoon adakep ed arawin lugar. 
7 Balet dengel moy ibabagak ed sika tan saray totoo. 
8 Saray propitan nansalita nen abayag lan panaon kasakbayan na panaon ko tan panaon mo, impropisiya ray idalan na bakal, eras, tan salot ed saray amayamay a bansa tan saray makapanyarin nanarian. 
9 Balet say propitan mangipropisiya na kiwalay kareenan et nabirbir labat a propita ya imbakin peteg na Katawan, no ontua ray salita to.” 


10 Insan inala nen Ananias so pakon walad beklew ko tan pinopoter to. 
11 Diad arap na amin a totoo inkuanko, “Inkuan na Katawan ya onyay pamoter to ed pakon inyan nen Ari Nabucodonosor ed tenger na saray amin a bansa; gawaen to ya ed loob na duay taon.” Insan ak la tinmaynan. 


12 Ag abayag kayari to ya, inkuan na Katawan ed siak 
13 ya onla ak a mangikuan ed kinen Ananias, “Inkuan na Katawan a nayarian mon poteren so pakon kiew, balet salatan to† na pakon balatyang. 
14 Inkuan na Katawan a Makapanyarin-amin, say Dios na Israel, ya inan toy pakon balatyang so tenger na sarayan amin a bansa, tan panlingkuran day Ari Nabucodonosor iray ayayep ed katakelan.” 


15 Insan inkuankod kinen Ananias, “Dengel ka, Ananias! Ag ka imbaki na Katawan, tan gagawaen mon manisiad tila ira yan totoo. 
16 Kanyan, ibabagay Katawan a paandipaten to ka. Ompatey kad sayan taon, ta imbagam ed saray totoo ya onlaban irad Katawan.” 


17 Inatey si Ananias nen kumapiton bulan ed saman a taon.  

29

Say Sulat nen Jeremias ed saray Judion walad Babilonia 


1 Sinulat ko ray pangulo, saray papari, saray propita, tan amin a totoon dinakep nen Nabucodonosor ed Jerusalem tan inyakar to ran priso ed Babilonia. 
2 Ginawak yan sulat nen akataynan lad Jerusalem ira di Ari Joakin, say ina to, saray opisyal ed palasio, saray pangulod Juda tan Jerusalem, saray marunong a mankimey tan saray panday. 
3 Inter ko so sulat ed kindi Elasa a lakin anak nen Safan tan Gemarias a lakin anak nen Hilcias a sikaray imbaki nen Ari Sedekias na Juda ed kinen Ari Nabucodonosor na Babilonia. Onyay tanul na sulat: 


4 “Say Katawan a Makapanyarin-amin a Dios na Israel kuantod saray amin a totoon inyabuloy ton nadakep nen Nabucodonosor diad Jerusalem tan inyakar to ran priso ed Babilonia: 
5 ‘Mamaalagey kayoy kaabungan yo tan manayam kayod man. Mantanaman kayo tan akan yo ray naani yo. 
6 Mangasawa tan miasawa kayo pian nawalaan kayo ray anak. Insan yo pangasawaen tan piasawaen iray anak yo, pian nawalaan met iray anak. Nakaukolan ya ondakel so bilang yo ya aliwan ondaiset. 
7 Mankimey kayo a pankaabigan na saray siudad a nampaiprisoan kod sikayo. Ipikasi yo ed siak ira ta no maaligwas ira, maaligwas kayo met. 
8 Siak, say Katawan a Dios na Israel, papasakbayan ta kayon ag kayo papapalikdo ed saray propitan kaiba yod tan, odino saray arum ya ipapasen day sikaran dili a nayarian dan ibagay nagawa ed arapen a panaon. Ag yo aasikasoen iray kogkogip da.* 
9 Titilaan da kayo ed ngaran ko. Ag ko ra imbaki. Siak, say Katawan, so nansalita.’ 


10 “Say Katawan kuanto, ‘Kayari na pitomploy taon a panoley na Babilonia ed sikayo, ipanengneng koy panangarok ed sikato tan sumpalen koy sipan ko a papawilen ta kayod dalin yo. 
11 Siak labat so makaamta na saray planok ed sikayo. Sarayan plano et makaiter ed sikayo na aligwas, aliwan deral; saray planon mamatwa ed iilaloan yon nagawa ed arapen a panaon.† 
12 Insan kayo ontawag ed siak ed satan. Ondago kayod siak tan mikasi kayo, et ebatan ta kayo. 
13 Anapen yo ak et narumog yo ak, lapud anapen yo ak ed intiron puso yo. 
14 On, kuankod sikayo, narumog yo ak, insan papawilen ta kayod dalin yo. Tiponen ta kayo manlapud balang bansa tan balang lugar ya angikayatan kod sikayo, insan papawilen ta kayo ed dalin yo a dimay amadakepan kod sikayo. Siak, say Katawan, so nansalita.’ 


15 “Ibabaga yo, sikayo ran totoo, a say Katawan angiter ed sikayod tan ed Babilonia na saray propita. 
16 Dengel yo so ibabagay Katawan nipaakar ed arin manoley a singa impanoley nen David, tan say nipaakar ed saray totood sayan siudad a sikaray kakanayon yon ag nipiolup ed sikayon adakep. 
17 Ibabagay Katawan a Makapanyarin-amin, ‘Mangipadalan ak ed sikara na bakal, eras, tan salot, tan pagmaliwen ko ran singa saray bungay igos a diad mapalalon inkaboluk da, ag ira nayarin kanen. 
18 Osilan ko ra na bakal, eras, tan salot, pian diad ontan saray totood amin a bansa ed mundo et nataktakot ira ed nanengneng da. Inerman a pasen a pangikayatan kod sikara, saray totood man et natalagnaw tan nataktakot ira ed agawad sikara. Ludlureyen da ra tan ikana ran sakey a samba so ngaran da. 
19 Onyay nagawad sikara, lapud ag da inonur iray salitak ya impapaibagak ed sikara diad panamegley da ray propitan aripen ko. Ag ira dinmengel. 
20 Amin yon totoo ya impaibantak kod Babilonia, dengel kayod ibabagak, siak a Katawan.’ 


21 “Say Katawan a Makapanyarin-amin a Dios na Israel nansalita na nipaakar ed kinen Acab a lakin anak nen Colaya tan si Sedekias a lakin anak nen Maasias a titilaan da kayo ed ngaran to. Imbaga na Katawan, ya ipalima to rad pakayari nen Ari Nabucodonosor na Babilonia a mangipapatey ed sikarad arap yo. 
22 No saray totoon niakar a priso ed Babilonia manlapud Jerusalem et labay dan isamba so sakey a too, ikuanda, ‘Gawaen na Katawan komun ed sika so singa ginawa tod kindi Sedekias tan Acab, a say ari na Babilonia et inkakalut to ran mabilay.’ 
23 Onyay nagawad sikara, lapud ambelabelat so ginagawa ran kasalanan—akikaloguran irad asaway kapara ran too, tan nantila rad ngaray Katawan. Sumpa yad linaway Katawan; amta to ray ginagawa ra, tan sikatoy tasi sumpad sikara.‡ Say Katawan so nansalita.” 

Say Sulat nen Semaya 


24-25 Say Katawan a Makapanyarin-amin a Dios na Israel impaikuantod siak ed kinen Semaya a taga Nehelam, “Diad ngaran mo nansulat kad amin a totood Jerusalem tan kinen Sofonias a lakin anak nen Maasias a pari tan diad amin a papari. Diad samay sulat mo inkuanmod kinen Sofonias: 
26 ‘Say Katawan ginawa to kan pari a sinmalat ed kinen Joiada tan sika natan so manonan opisyal na Timplo. Kanepegan mon pabalur na golunggolung tan pasolungay kuilyon balatyang so beklew na balang sakey a manluko-lukowan a mampropisiya. 
27 Akin et ag mo ya ginawa ed kinen Jeremias a taga Anatot, ta nampropropisiya ed saray totoo? 
28 Nepeg a napatonda, ta imbaga tod saray Israelitan walad Babilonia a mabaybayag iran naprisod man, kanyan nepeg day mangipaalagey na kaabungan da, manayam irad man, mantanaman ira, tan pambilay day bungay tanaman da.’ ” 


29 Imbasa nen Sofonias yan sulat ed siak. 
30 Insan imbaga na Katawan ed siak 
31-32 ya impaibagak ed amin a priso ed Babilonia ya onya so inkuanto nipaakar ed kinen Semaya: “Siak, say Katawan, dusaen koy Semaya tan amin a kabyangay boleg to. Ag ko imbaki, balet nansalitad sikayon singa propita, tan impanisia to kayod tila. Anggapoy nakeraan a kabyangay boleg to ed sikayo. Ompatey la kasakbayan na panggawak na kaabigan da ray totook. Ag to la naimatunan, lapud imbaga tod sikaran labanan da ak. Siak, say Katawan, so nansalita.”  

30

Saray Sipan na Katawan ed saray Totoo to 


1 Say Katawan a Dios na Israel 
2 inkuantod siak: “Isulat mod sakey a libro iray amin ya imbagak ed sika, 
3 ta onsabi lay panaon ya ipawil koy maung a kipapasen da ray totook ed Israel tan Juda. Papawilen ko rad dalin ya inter kod saray lalaki ra, tan kayaryanen da lamet. Siak, say Katawan, so nansalita.” 


4 Say Katawan kuantod saray totood Israel tan Juda, 


5 “Nadngel koy makapataktakot ya eyag, 

sakey ya eyag a mangiter na takot, aliwan kareenan. 


6 Tonda kayo natan, ta mannunot kayo! 

Mananak ta na sakey ya ogaw so laki? 

Akin sirin et sankanengneng koy balang laki a sankabembenan toy eges to 

a singa biin mampapasakit? 

Akin et ampoti-potiy bosaleg na balang sakey a too? 


7 Onsasabi so sakey a makapataktakot ya agew; 

anggapoy agew a makapipara ed sikato— 

sikatoy panaon a kagunigon na saray totook, 

balet nayarian dan agwantaan.” 


8 Say Katawan a Makapanyarin-amin kuanto: “No nasabi tan ya agew, poteren koy pakon walad tenger da tan ekalen koy akagolunggolung ed sikara. Ag la rad satan aripenen na saray taga arum a bansa. 
9 Manlingkur ira ingen ed siak, say Katawan a Dios da, tan diad kabyangay boleg nen David ya iter kon manarid sikara. 


10 “Totook, ag kayo natatakot; 

totood Israel, ag kayo nasesegawan. 

Iyagel ta kayod saman ya arawin lugar, 

diad saman a dalin ya akaprisoan yo. 

Ompawil kayod dalin yo tan manayam kayod man a walay kareenan; 

niarawi kayod kaatapan, tan anggapoy manaktakot ed sikayo. 


11 Laen ta kayon iyagel. 

Deralen kon amin iray bansan 

angikayatan kod sikayo, 

balet ag ta kayo deralen. 

Ag ko abuloyan ya ag kayo nadusa; 

balet no dusaen ta kayo, gawaen ko onung ed katonungan. 

Siak, say Katawan, so nansalita.” 

   


12 Inkuan na Katawan ed saray totoo to, 

“Ag napaabig iray sugat yo; 

ag la ra onabig. 


13 Anggapoy mangasikasod sikayo, 

anggapoy nitambal ed saray sugat yo, 

anggapo lay ilalon onabig kayo. 


14 Alingwanan kayo la na amin da ray kainarowan mo; 

ag da ki la labay. 

Dinogpaan ta kayon singa sakey a kalaban; 

mapalaloy inkadusa yo, 

lapud amayamay so kasalanan yo 

tan mapalaloy kaogsan yo. 


15 Ag kayo manririklamo lapud saray sugat yo; 

ag kayo la napaabig. 

Onyay impanusak ed sikayo, 

lapud amayamay so kasalanan yo 

tan mapalaloy kaogsan yo. 


16 Balet natan, nabwag ya amin iray mambubuag ed sikayo; 

naalan priso iray amin a kalaban yo. 

Napairap ya amin iray mamapairap ed sikayo, 

nasamsaman ya amin iray manasamsam ed sikayo. 


17 Pagmaliwen kon maung lamet so kipapasen yo; 

paabigen ko ray sugat yo, 

anggaman ibabaga na saray kalaban yo, 

‘Nibantak so Sion; 

anggapoy malabay ed sikato.’ 

Siak, say Katawan, so nansalita.” 

   


18 Say Katawan kuanto, 

“Papawilen kod dalin da iray totook, 

tan kasian koy balang pamilya; 

napasimbalon nipaalagey so Jerusalem; 

tan say palasio. 


19 Mankanta na panangidayew iray totoon manaayam diman; 

maneyag irad liket. 

Lapud panamindision ko ondakel ira, 

tan napagalangan ira. 


20 Ipawil kod gendat a pakayari so bansa ra, 

tan iletneg kon malmalet lamet; 

dusaen kon amin iray mamapairap ed sikara. 


21-22 Manlapud dilin bansa ra iray manoley ed sikara, 

kadalaan da met lamlamang so prinsipi ra. 

No imbitaan kon onsingger, ondagod siak; 

ta siopay ondagon ag inimbitaan? 

Magmaliw iran totook 

tan siak so Dios da. 

Siak, say Katawan, so nansalita.” 


23-24 Sakey a bagyo so pasnuk na Katawan, sakey a mabiskeg a dagem ya ombasig ed tagey na olo na saray totoon maoges. Ag ontonda ya anggad nasumpal ya amin iray labay ton gawaen. Diad arapen iran agew natalutalusan ya na saray totoo to.  

31

Say Impawil na saray Israelita 


1 Say Katawan kuanto, “Onsabiy panaon a magmaliw ak a Dios na amin a tribu na Israel, tan sikaray magmaliw a totook. 
2 Kinasian kod kalawakan iray totoon nibatikan day patey. Nen nampilalek na painawa iray totood Israel, 
3 pinmatnag ak ed sikara* manlapud arawi. Totood Israel, inaro ta kayo lawas, kanyan intuloy kon impatnag ed sikayo so ag mangoman a panangarok. 
4 Pasimbaloen ko so kipapasen yo a totook. Alaen yo lamet iray tamborin yo tan maliket kayon mansayaw-sayaw. 
5 Taneman yo lamet iray kaubasan ed toktok na kapokdulan na Samaria, tan saray mantanem kanen da ray bungay kaubasan. 
6 On, onsabiy agew a saray managbantay ikolyaot dad toktok na kapokdulan na Efraim, ‘Ontatdang itayod Sion, diad Katawan a Dios tayo.’ ” 


7 Say Katawan kuanto, 

“Mankanta kayod liket para Israel, 

say sankatalonggaringan ed saray bansa. 

Kanta yoy imno na panangidayew, 

‘Inyagel na Katawan iray totoo to,† 

inliktar ton amin iray akeraan.’ 


8 Alaen ko rad bansa ed baybay 

tan tiponen ko ran manlapud saray sokung na mundo. 

Milad sikara iray bulag tan saray lopuy, 

saray malokun tan amin da ray paanak-anak. 

Ompawil ira a sakey a matalonggaring a bansa. 


9 Diad liket dan ompapawil iray totook ag da napokpokay interter na lua ra, 

mampipikasi ra legan ko ran iwawanwan. 

Iwanwan ko rad gilig na managagos a danum, 

diad mablak a dalan pian ag ira niparokul. 

Singa ama so pasen ko ed Israel, 

et si Efraim so sankapangulowanan ya anak kon laki.” 

   


10 Say Katawan kuanto, 

“Dengel yo ak, sikayo ran bansa, 

tan ibawag yod arawi ran gilig na dayat iray salitak. 

Inkaykayat ko ray totook, balet tiponen ko ra, 

bantayan ko ran singa pambabantay na pumapastol ed saray karniro to. 


11 Imbolus ko ray Israelita, 

tan inyagel ko rad makapanyarin bansa. 


12 Ondago ra tan mankanta rad liket diad Palandey na Sion 

tan panliketan da ray rigalok— 

saray rigalon trigo, alak, tan larak na oliba, 

saray karniro tan saray baka. 

Magmaliw iran singa asalusalug a tanamanan, 

tan nawalaan ira na amin a nakaukolan da. 


13 Insan mansayaw tan manliket iray bibii; 

manggayaga ray lalaki, malangwer may matakken. 

Ligliwaen ko ra tan pagmaliwen kon liket so ermen da; 

pagmaliwen kon gayaga so ermen da. 


14 Peneken ko na mananam a kakanen iray papari, 

tan iter koy amin a nakaukolan na saray totook. 

Siak, say Katawan, so nansalita.” 

Say Panangasi na Katawan ed Israel 


15 Say Katawan kuanto, 

“Nadngel so tanul ed Rama, 

tanul na ampaipait a pannangis tan panugaog. 

Si Raquel saray anak to nanangisan to ra; 

maneermen tan ag naligliwa, 

ta naandi la ra. 


16 Tondaan yo lay panaakis yo, 

tan ponasan yo ray lua yo. 

Ag nayarin ag natumangan 

iray amin a ginagawa yo para saray anak yo; 

ompawil iran manlapud dalin na kalaban. 


17 Maung so ilalo yod arapen a panaon; 

ompawil ed dilin bansa ra iray anak yo. 

Siak, say Katawan, so nansalita. 

   


18 “Narerengel kon maermen ya ibabaga na saray Israelita, 

‘Katawan, nen saman singa kami maatap a bakan kalakyan, 

balet binabangatan mo kamin ontoluk. 

Papawil mo kami pa; 

sipaparaan kamin ompawil ed sika, 

Katawan a Dios mi. 


19 Inmarawi kami ed sika, 

balet kabebekta nilabay miy ompawil. 

Kayari mo kamin dinusa, 

nanampat kami lapud ermen na pagbabawi. 

Ambaing kami, 

lapud saray kasalanan mi nen wala kami nid kalangweran.’ 

   


20 “Israel, sikay pinablik ya anak, 

say anak kon inararo. 

Kapag bitlaen koy ngaran mo, 

nununoten ta‡ ka a katekep na panangaro. 

Milmilay linawak ed sika; 

andi-duaruwan kasian ta ka. 


21 Mangyan kayo ray tanda tan pakapatnagan ed dalan; 

anap yo may dinalan yo. 

Pawil kayo, sikayon totood Israel, 

sempet kayod saray baley a tinaynan yo. 


22 Kapigan mangangga so panduaruwa yo, sikayon anggapoy pananisian totoo? 

Nanggawa ak na bengatlan balo tan nidoma, 

nidoma a singa sakey a bii ya iyaagel toy laki.” 

Say Arapen ya Aligwas na saray Totooy Dios 


23 Say Katawan a Makapanyarin-amin a Dios na Israel kuanto, “No papawilen kod dalin da iray totook, ibaga da lamet ed dalin na Juda tan saray baley to, 

‘Bindisionan komun na Katawan so masanton palandey§ na Jerusalem, 

say masanton pasen a panaayaman to.’ 


24 Manayam ed Juda tan saray baley to iray totoo; niwalad satan iray dumaralus tan saray pumapastol a wala ray karniro ra. 
25 Pasimbaloen koy liknaan da ray mapagpaga, tan peneken koy kakanen iray makapkapoy lad eras. 
26 Diad onta, ikuan na saray totoo, ‘Naogip ak, tan binmangon ak ya apasimbaloy liknaan.’ 


27 “Siak, say Katawan, kuanko ya onsabiy panaon a panoen ko na totoo tan ayayep so dalin na Israel tan Juda. 
28 Onung na impangasikasok ed impamagut, impangibalsak, impangipatalo, impaneral, tan impamataynan kod sikara, ontan met so pangasikasok ed pangiletneg tan pamasimbaloy kipapasen da. 
29 No onsabi tan a panaon, ag la ikuan na saray totoo, 

‘Angan na anakseng ya ubas iray atateng, 

Balet akilem iray anak da.’ 


30 Ingen say nagawa onya: Siopamay mangan na anakseng ya ubas, nakilem so dilin ngipen to, tan ompatey so balang sakey lapud dilin kasalanan to.” 


31 Say Katawan kuanto, “Onsabiy panaon a baloy pisipanan kod saray totood Israel tan saray totood Juda. 
32 Aliwan singa samay impisipanan kod saray lalaki ra nen intabin ko ran impaway ed Egipto. Aliwa ran matoor ed saman a sipanan, anggaman ya alimbawak so sakey ya asawan laki ed sikara. 
33 Onya so pisipanan kod saray totood Israel: Iyan kod sikaray ganggan ko tan isulat kod kapusoan da. Siak so magmaliw a Dios da, tan sikara so totook. 
34 Anggapod sikaray nepeg a mangibangat ed kabansaan to na nipaakar ed pangamta ed Katawan, ta nakabatan da ak ya amin, abeba may atagey so kipapasen da. Pirdonaen ko ray kasalanan da tan ag ko la nunoten iray ginagawa ran kaogsan. Siak, say Katawan, so nansalita.” 


35 Say Katawan iiter toy agew a manliwawa no agew 

tan say bulan tan saray bitewen a manindag no labi. 

Kimbogen toy dayat, kanyan onungol iray daluyon to; 

Yahweh a Makapanyarin-amin so ngaran to. 


36 Isisipan to a legan a mansiansiay gendat ya oksuy na sansinakoban, 

mansiansian sakey a bansa so Israel. 


37 No nasukat so tawen, 

tan nasokait iray pundasion na mundo, 

ipolisay tod satan iray totood Israel, 

lapud amin a ginagawa ra. 

Say Katawan so nansalita. 


38 “Onsabi so panaon,” kuay Katawan, “a napasimbalon nipaalagey a siudad ko so intiron Jerusalem, manlapud tori na Hananel ya anggad Puirta na Sokung. 
39 Insan manlapud man ed sagur say ketegan mampaarap ed pokdul na Gareb, insan diad kaliber-liber na Goa. 
40 Say intiron patar na pomponan ed saray bangkay tan bantakan na dotak, tan amin a kaalogan ed pandel na Kolus na Cedron ya anggad Puirta na Kabayo et magmaliw iran masanton pasen ed siak. Ag lan balut nigeba odino naderal yan siudad.”  

Analiw na Alog si Jeremias 


1 Akisalitay Katawan ed siak nen kumaplon taon na panaari nen Sedekias ed Juda, tan kumalabinwalon taon na panaari nen Nabucodonosor ed Babilonia. 
2 Diad saman a panaon, dodogpaan na saray sondalo na ari na Babilonia so Jerusalem, tan asaraan ak ed patio na palasioy ari. 
3 Impriso ak diman nen Ari Sedekias tan inakusa to ak ya imbawag kon say Katawan kuanto, “Ipadakep ko yan siudad ed ari na Babilonia, 
4 tan ag makabatik si Ari Sedekias. Niawat ed ari na Babilonia; napilupaan to tan napitongtongan ton dili. 
5 Niakar ed Babilonia si Sedekias, tan manayam diman ya anggad arapen kon tulongan. Anggano mibakal ed saray tagan Babilonia, ag manalo. Siak, say Katawan, so nansalita.” 


6 Imbagad siak na Katawan 
7 a si Hanamel a lakin anak nen pangamaen kon Sallum et onsabi a kerewen tod siak a saliwen koy alog to ed Anatot a sakop na dalin na Benjamin, ta siak so sankaasinggeran a kanayon to, tan walay kanepegan kon manaliw. 
8 Insan, onung na imbagay Katawan, linmad siak si kapinsan kon Hanamel diad patio na palasioy ari tan kinerew tod siak, ‘Saliw mo pa la may alog ko ed Anatot a sakop na dalin na Benjamin. Sikay sankaasinggeran a kanayon ko, tan walay kanepegan mon manaliw tan mangayaryan ed saman ya alog. Saliw mo pa la.’ Akabatan ko lad saman ya ingganggan ak na Katawan a gawaen ko ya. 
9 Kanyan sinaliw kod kinen Hanamel imay alog tan imbilang kod sikatoy kuarta; labinpiton pilak ya amin so bili to. 
10 Pinirmaan tan tinimbrian koy kasulatan, impatasian ko, tan inalay belat na kuarta ed simbangan. 
11 Insan ko inala ray kupia na saliwan—say atimbrian a kupia a logan toy paknaan tan saray nepeg a gawaen, tan say lokas a kupia. 
12 Insan diad arap nen Hanamel, saray tasi a nampirmad kasulatay saliwan, tan amin da ray Judion manyodyorung ed patio na palasio, inyawat ko ra may kupia ed kinen Baruc a lakin anak nen Nerias tan apo nen Maasias. 
13 Diad arap dan amin inkuankod kinen Baruc, 
14 “Say Katawan a Makapanyarin-amin, say Dios na Israel, et ingganggan to ka ya alaen mo ra yan kasulatan, say atimbrian a saliwan tan say lokas a kupia, insan mo ra iyan ed dalem na pasig, pian ag naderal ya anggan pigay taon. 
15 Imbaga na Katawan a Makapanyarin-amin, say Dios na Israel, a nasaliw lamet ed sayan dalin iray kaabungan, kaalogan, tan saray kaubasan.” 

Say Pikakasi nen Jeremias 


16 Kayarik ya inter imay kasulatay saliwan ed kinen Baruc nampikasi ak, 
17 “Katawan a Dios, lapud baleg a pakayarim tan biskeg mo, ginawam so tawen tan dalin; mainomay mon gawaey antokaman a bengatla. 
18 Impanengneng moy ag mangoman a panangarom ed saray nilibon totoo, balet dudusaen mo met iray totoo lapud saray kasalanan da ray atateng da. Matalonggaring tan makapanyari kan Dios; Yahweh a Makapanyarin-amin so ngaran mo. 
19 Manggagawa ka ray planon napnoy kakabatan tan saray matalonggaring a bengatla; sankanengneng mo ray amin a kabibilay na saray totoo, tan tutumangan mo ra onung na gawgawa ra. 
20 Nanggawa ka na saray milagro tan pakelaw ed dalin na Egipto. Itutuloy mo ra yan gagawaen ya anggad sarayan agew, diad Israel tan diad saray arum a bansa, kanyan anggan iner a pasen kabat ka na saray totoo. 
21 Diad panamegley na saray milagro tan pakelaw ya anaktakot ed saray kalaban mi, inkanam so pakayarim tan biskeg mo diad impangipaway mod Egipto na saray totood Israel. 
22 Inter mod sikara yan mayaman tan mataban dalin, onung na insipan mod saray lalaki ra. 
23 Balet nen akakar irad sayan dalin tan kinayaryan da, ag da inonur iray ganggan mo odino nambilay onung ed bangat mo; ag da sinumpal so antokaman a pagagawam ed sikara. Sikato yay makasengeg no akin et inyakar mod sikara yan amin a deral. 


24 “Saray taga Babilonia nanggagawa rad kaliber-liber na siudad na saray bunton a looban dan manakep, tan ondodogpa ra. Lapud bakal, eras, tan salot napelag ed lima ra so siudad. Katawan, nanengneng mo a tinmuan amin iray imbagam. 
25 Balet, Katawan a Dios, sikay angiganggan ed siak a saliwen ko may alog diad arap da ray tasi, anggaman a ngalngali la nadakep na saray taga Babilonia so siudad.” 


26 Insan inkuan na Katawan ed siak, 
27 “Siak so Katawan, say Dios na amin a katoowan. Anggapoy antokaman a mairap ed siak. 
28 Kanyan sirin, iter ko yan siudad ed Ari Nabucodonosor na Babilonia tan saray sondalo to, tan dakepen da, 
29 tan poolan da. Poolan da ray pati abung a nampopoolan na saray totoo na insinson bagat ed kinen Baal diad saray toktok na kaabungan tan nankakalboan da na alak a bagat ed saray diriyos. Diad sarayan abung saray totoo impanpasnuk da ak. 
30 Manlapu lad inggapoy awaran na saray totood Israel tan saray totood Juda, kaogsan labat so ginagawa ra tan impanpasnuk da ak lapud saray ginagawa ra. 
31 Impanpasnuk to ak na mapalalo yan siudad nanlapu lad agew na inkipaalagey to. Ginetmak lan paandipaten, 
32 lapud amin a kaogsan a ginagawa da ray totood Juda tan Jerusalem, pati saray arari tan saray pangulo ra, saray papari ra tan saray propita ra. 
33 Imbeneg da ak; anggaman ya intutuloy koy pambangat ed sikara, ag ira ondengel tan makaaral. 
34 Inyan da ni ingen ed dalem na Timplo a nipaalagey ed ngaran ko iray talintaon kabosul ko tan dinotakan day Timplo. 
35 Nanggagawa ra na saray altar a para Baal diad Patar na Hinnom, a pangibagatan dad dios a Moloc na saray anak dan lalaki tan bibii. Ag ko ingganggan ed sikara a gawaen day onya, tan ag anggan sinmebang ed kanunotan ko a gawaen da man a makapaingungot a bengatla, pian pankasalananen da ray totood Juda.” 

Say Sipan a Walay Ilalo 


36 Say Katawan a Dios na Israel kuantod siak, “Jeremias, ibabaga na saray totoo a lapud bakal, eras, tan salot napelag yan siudad ed lima na ari na Babilonia. Balet dengel mo niy nepeg kon ibaga. 
37 Saray totoon inkaykayat kod saray bansa lapud petang na olok, pasnuk, tan sanuk kod sikara et tiponen ko ra, insan ipawil ko rad sayan pasen tan panayamen ko ra dian arawid kaatapan. 
38 Diad satan magmaliw iran totook, tan siak so Dios da. 
39 Itdan ko ray saksakey a getmad bilay: say pamagalang da lawas ed siak a pankaabigan da tan saray kabyangay boleg da. 
40 Misipanan ak na andi-anggaan ed sikara. Ag ak ontondan manggaway kamaungan ed sikara, tan pagmaliwen ko ran ontakot ed siak diad intiron puso ra, pian ag da ak lan balut benegan. 
41 Panliketan koy panggawak na kamaungan ed sikara, tan pansiansiaen ko ran iletneg ed sayan dalin. 


42 “Onung na impangyakar koy deral ed sarayan totoo, ontan met iter kod sikaray amin a maung a bengatla ya insipan kod sikara. 
43 Ibabaga na saray totoo a sayan dalin et magmaliw a kalawakan ya anggapoy too odino ayep a manayam, tan niiter ed saray taga Babilonia. Balet nasaliw lamet iray kaalogan ed sayan dalin. 
44 Saliwen ira na saray totoo, tan napirmaan iray kasulatan na saliwan, natimbrian ira, tan natasian ira. Nagawa ya ed pasen a sakop na dalin na Benjamin, diad saray bario ed kaliber-liber na Jerusalem, diad saray baley na Juda, tan diad saray baley ed kapokdulan, diad saray alusadsar, tan diad abalaten na Juda. Papawilen kod dalin da iray totoo. Siak, say Katawan, so nansalita.”  

Say Sakey nin Sipan a Walay Ilalo 


1 Legan ya apokuk ak nid prisowan diad patio na palasio, sinmabi lamet ed siak so salita na Katawan. 
2 Akisalitad siak so Katawan ya amalsa, anibokel, tan angilira ed mundo tan Yahweh so ngaran to. Inkuanto, 
3 “Tawag kad siak, et ebatan ta ka; ibagak ed sika ray makapakelaw tan niamut a bengatlan ag mo ni ra akabatan. 
4 Siak a Katawan, say Dios na Israel, kuanko a saray kaabungan ed Jerusalem tan say palasio ed Juda et nageba ra lapud panlakob tan pandogpa. 
5 Onlaban iray pigara ed saray taga Babilonia a mampanod sayan siudad na saray bangkay da ray kabilen ko lapud pasnuk tan sanuk ko. Inmarawi ak ed sayan siudad lapud saray maoges a bengatlan ginagawa na saray totoo to. 
6 Balet paabigen ko yan siudad tan saray totoo to tan ipawil koy gendat a biskeg da. Ipanengneng kod sikaray daakan ya aligwas tan say bilay ya arawid kaatapan. 
7 Paaligwasen koy Juda tan Israel, tan ipawil koy gendat a kipapasen da. 
8 Linisan ko rad kasalanan dad siak; pirdonaen ko ray kasalanan da tan say insumpa rad siak. 
9 Say Jerusalem et magmaliw a panlapwan na liket, galang, tan dayew ko; tan amin a bansa ed intiron mundo ontakot tan onggiwgiw ira no narengelan da ray nipaakar ed maabig a bengatlan gagawaen kod saray totood Jerusalem, tan say aligwas ya iiter kod siudad.” 


10 Inkuan na Katawan, “Ibabaga na saray totoo a sayan pasen et singa kalawakan ya anggapoy too o ayep a manaayam. Tuay ibabaga ra ya anggapoy kabaliksan iray baley na Juda tan saray dalan na Jerusalem; anggapoy manaayam a too o ayep ed sikara. Balet diad sarayan pasen narengel yo lamet 
11 iray eyag na liket tan gayaga, tan say tanul na sayaksak ed saray bansal. Narengel yo ray totoon mankanta legan dan mangibabagat ed Timplok na pisasalamat; ikuanda, 

‘Misalamat kayod Katawan a Makapanyarin-amin, 

ta sikato et maung, 

tan ag mangangga so panangaro to.’ 

Paaligwasen ko yan dalin a singa samay kipapasen to nen saman. Siak, say Katawan, so nansalita.” 


12 Inkuan na Katawan a Makapanyarin-amin, “Diad sayan dalin a singa kalawakan ya anggapoy too o ayep a manaayam, nawalaan lamet na saray pastolan a napanyakaran na saray pumapastol na saray karniro ra. 
13 Diad saray baley ed kapokdulan, diad saray alusadsar, diad abalaten na Juda, diad dalin a sakop na Benjamin, diad saray bario ed kaliber-liber na Jerusalem, tan diad saray baley na Juda, saray pumapastol et bilangen da lamet iray karniro ra. Siak, say Katawan, so nansalita.” 


14 Inkuan na Katawan, “Onsabiy panaon a sumpalen koy sipan kod saray totood Israel tan Juda. 
15 Diad satan a panaon mamili ak na sakey ya ari a kabyangay boleg nen David. Manoley ed intiron dalin onung na kaptekan tan katonungan. 
16 Niagel tan mambilay ya arawid kaatapan iray totood Juda tan Jerusalem. Say siudad natawag na ‘Say Katawan a Kilalaban Tayo.’ 
17 Siak, say Katawan, isisipan ko a wala lawas so manarid Israel a kabyangay boleg nen David, 
18 tan wala lawas iray paparin kabyangay tribu nen Levi a manlingkur ed siak tan mangisaklang na saray bagat a popoolan, saray bagat a trigo tan saray nandoroman bagat.” 


19 Inkuan na Katawan ed siak, 
20 “Akisipanan ak ed agew tan say labi, kanyan onsabi ra lawas ed manepeg a panaon; et ag yan balut naderal a sipanan. 
21 Ontan met akisipanan ak ed aripen kon David pian nawalaan lawas na kabyangay boleg a manari, tan akisipanan ak ed saray papari a kabyangay tribu nen Levi pian manlingkur ira lawas ed siak; et ag ira yan balut naderal a sipanan. 
22 Parakelen ko ray kabyangay boleg nen aripen kon David tan saray managlingkur kon papari a kabyangay tribu nen Levi. Ag ira nabilang ed satan a singa ag pakabilang ed saray bitewen ed tawen odino saray buer ed gilig na dayat.” 


23 Inkuan na Katawan ed siak, 
24 “Naimanom so pangibabaga da ray totoo ya impolisay koy Israel tan say Juda, saray duaran pinilik a pamilya? Kanyan balbalawen da ray totook tan ag da la ra ipapasen a sakey a bansa. 
25 No panoy pangitutuloy ko, siak a Katawan, na impisipanan kod agew tan say labi, diad impangipaakseb ko na saray oksuy ed katawenan tan mundo, 
26 ontan met so pangituloy koy impisipanan kod saray kabyangay boleg nen Jacob tan diad aripen kon David. Mamili ak na sakey ed saray kabyangay boleg nen David a sikatoy manoley ed saray kabyangay boleg di Abraham, Isaac, tan Jacob. Kasian ko ray totook tan paaligwasen ko ra lamet.”  

Saray Salita na Katawan ed kinen Sedekias 


1 Akisalitad siak so Katawan nen si Ari Nabucodonosor na Babilonia tan saray sondalo to, a tutulongan iray arum a sondalon taga ra arum a bansa a wala rad silong na pakaoley to, et dodogpaan day Jerusalem tan saray kakaabay ton baley. 
2 Say Katawan, say Dios na Israel, imbaga tod siak ya onla ak ed kinen Ari Sedekias na Juda ta ikuanko yan salita to, “Siak, say Katawan, ipadakep ko yan siudad ed ari na Babilonia, tan poolan to. 
3 Ag ka makabatik; nadakep ka tan nipalima kad sikato. Napilupaan mo tan napitongtongan mo yan ari; insan ka onlad Babilonia. 
4 Sedekias, dengel moy ibabagak nipaakar ed sika. Ag ka napatey ed bakal. 
5 Mareen so ipatey mo. No panoy impamool na saray totoo na insinso nen impompon da ray lalakim ya akaona ran nanoley nen say sika, ontan met so pampool da na insinso a para sika. Panermenan da ka tan kuanda, ‘Inatey so ari mi!’ Siak, say Katawan, so nansalita.” 


6 Insan imbagak ira yan salita ed kinen Ari Sedekias diad Jerusalem, 
7 legan a dodogpaan na saray sondalo na arid Babilonia so siudad. Dodogpaan met na saray sondalo so Lakis tan say Azeka, saray akeraan labat ya apaliberan na padir a siudad na Juda. 

Say Palikdo ya Agawad saray Aripen 


8 Si Ari Sedekias tan saray totood Jerusalem nampapakna ran ibolus 
9 da ray aripen a Hebreo, laki may bii, pian anggapoy siopaman a mangaripen na kapara ton Israelita. 
10 Nampapaknan amin iray totoo tan saray pangulo ra ya ibolus da ray aripen da, tan ag da la ran balut aripenen. Imbolus da ray aripen, 
11 balet ag abayag angoman iray kanununotan, ta binabawi da ra, insan da ra pinasoot ya inaripen lamet. 


12 Insan say Katawan 
13 a Dios na Israel imbaga tod siak ya ikuanko yan salita tod saray totoo: “Akisipanan ak ed saray lalaki yo nen impaway ko rad Egipto tan imbolus ko rad inpakaaripen da. Imbagak ed sikara 
14 a kapag pitoy taon mangibolus ira na siopaman a Hebreon aripen ya akapanlingkur lad sikara na anem taon. Balet ag ak inkabilangan na saray lalaki yo; ag da dinengel so imbagak. 
15 Agano nin angoman kayoy kanunotan tan ginawa yoy makapaliket ed siak. Nampapakna kayon amin ya ibolus yo ray kapara yon Israelita, tan akisipanan kayo diad arap ko, diad dalem na Timplo a pangigagalangan ed siak. 
16 Balet angoman kayo lamet na kanunotan tan ag yo ak pinagalangan. Binabawi yon amin ira may aripen ya imbobolus yo onung na labay da, tan pinasoot yo ra lamet ya inaripen. 
17 Kanyan natan, siak, say Katawan, kuanko ya ag yo ak inonur; ag yo initdan na kawayangan iray kapara yon Israelita. Sigi sirin, itdan ta kayoy kawayangan: say kawayangan ya ompatey ed bakal, salot tan eras. Gawaen koy amin a bansa ed intiron mundo a nataktakot lapud gawaen kod sikayo. 
18-19 Saray opisyal ed Juda tan Jerusalem, pati saray opisyal ed palasio, saray papari, tan amin a pangulo et akisipanan irad siak diad panamegley na indalan dad nanleetan na pinaldua ran bakan kalakyan. Balet dineral da may sipanan, ta ag da inonur iray nepeg dan gawaen onung ed impisipanan da. Kanyan gawaen kod sarayan totoo so singa samay ginawa rad baka. 
20 Ipadakep ko rad saray kalaban da a mampilalek a mamatey ed sikara, et kanen na saray manok tan saray ayayep ed katakelan iray bangkay da. 
21 Ipadakep ko met si Ari Sedekias na Juda tan saray opisyal to ed saray malabay a mamatey ed sikara. Ipadakep ko rad saray sondalo na Babilonia a tinmonda la ran ondodogpa ed sikayo. 
22 Iganggan ko ra, et ompawil irad sayan siudad. Do